
1 

Bawm Common Language Bible Version 
@ 2006 Bangladesh Bible Society  

 
 

 

 

 

  



2 

Bawm Common Language Bible Version 
@ 2006 Bangladesh Bible Society  

 
 

 

 

Bawm, Chin - All Bible 
 

 

Old Testament Nahum 1.455 

Genesis 3 Habakuk 1.459 

Exodus 96 Zephaniah 1.463 

Leviticus 173 Hagai Lasuibu 1.468 

Number 224 Zekaria 1.471 

Deuteronomy 293 Malaki 1.487 

Josua 358 New Testament 

Lâirêl 402 Mathai 1.492 

Ruth 445 Mark 1.564 

1 Samuel 452 Luk 1.610 

2 Samuel 510 Johan 1.685 

1 Lal 558 Thilti 1.741 

2 Lal 614 Rom 1.809 

1 Chronicles 667 1 korin 1.838 

2 Chronicles 719 2 korin 1.867 

Ezra Lasuibu 780 Galatia 1.886 

Nehemiah 796 Ephesi 1.896 

Esther 821 Philipi 1.906 

Job 834 Kolosa 1.913 

Sam 887 1 Thesalonika 1.920 

Thufing Lasuibu 1.019 2 Thesalonika 1.926 

Thusimtu 1.067 1 Timothe 1.930 

La Tla La 1.082 2 Timothe 1.938 

Isai 1.090 Tita 1.944 

Jeremia 1.184 Philemon 1.948 

Lungfâknâk 1.284 Hebrai 1.950 

Ezekiel 1.293 Jem 1.971 

Danial 1.382 1 Peter 1.978 

Hosea 1.409 2 Peter 1.986 

Joel 1.424 1 Johan 1.991 

Amos 1.429 2 Johan 1.999 

Obadiah 1.440 3 Johan 2.000 

Jona 1.442 Jud 2.002 

Mikah 1.446 Thuphuang 2.004 



3 

Bawm Common Language Bible Version 
@ 2006 Bangladesh Bible Society  

 
 

 

 

 

Bawm, Chin - All Bible 

 

Genesis 

Genesis 1 

Thilsiam Thâwngthâng 

1A tîrah Pathian nih laikulh a siam liauah chun, 

2tual chu zeikhawm silo leh a karo hen a um. Tisumsumriat tlingtlawk nih thil 

zeizawng a khuh hep mi chu a pum hen a mûi pang le, Pathian thiltikhonâk chu 
tî tlûnah â vel lemang. 

3Churawhchun Pathian nih, “Chêu hawng um rawh,” ti hen thu a pêk le, chêu 

chu a hawng um rawh. 

4Pathian nih a zauh le, thungâi â lâwm. Churawhchun chêu leh mûi chu a ṭhen 

phawk. 

5Chun chêu chu “Sûn” ti hen min a sak le, mûi chu “Zân” a ti. Zân chu a vei le, 

zînglei a hawng um rawh. Chu chu a ni khatnâk asi. 

6-7“Tî ṭhentu ding hen boruak kâu tak hawng um sele, mun nih ah a dangtê hen 

um ding hen,” ti hen Pathian nih thu a pêk le--chu hâwi hen a hawng um rawh. 
Churawhchun Pathian nih boruak a siam le, chu nih chun a tangah mi tî chu a 
tlûnah mi tî thawk hen a ṭhen rawh. 

8Boruak min chu “Vân” ti hen min a phuah. Zân chu a vei le, zînglei a hawng 

um. Chu chu a ni nihnâk asi. 

9Churawhchun Pathian nih, “Vândum tangah tî tla chu a pûm hep na seh, chun 

tlâng hawng lang seh,” ti hen thu a pêk le-chu hâwi hen a hawng um. 

10Tlâng chu “Tual” a ti le, tî a pûm mi min chu “Tisumsumriat” a ti. Pathian nih 

a zauh le, thungâi â lâwm. 

11Churawhchun Pathian nih, “A kho mi chî kip a chî hen mi leh a rah hen suah 

mi tla chu tual nih suah seh,” ti hen thu a pêk le, chu hâwi hen a hawng um 
rawh. 

12Churawhchun a kho mi chî kip tla chu tual nih a hawng suah le, Pathian nih a 

zauh le, thungâi â lâwm. 

13Zânlei a vei le, zînglei a hawng um. Chu chu a ni thumnâk asi. 

14Churawhchun Pathian nih, “Zân leh sûn ṭhentu dingah vândum ah khin chêu 

hawng um seh; tik-le-ri, kum tla leh sakhua puai ni tla dawmh hen; 

15vândum thawk hen tual hi hawng cherh seh,” ti hen thu a pêk le--chu hâwi 

hen a hawng um. 

16Chun, Pathian nih a chêu khun mi panih a siam, nî chu sûn lâirêltu ah, thlâ 

chu zân lâirêltu rang dingah; ârfi tla khawm a siam na. 

17Tual hawng cherh ding hen vândum ah khin chêu a siah le, 

18sûn leh zân lâirêltu ding hen, mûi leh chêu dangtirtu dingah. Chun, Pathian 

nih a zauh le, thungâi â lâwm. 

19Zânlei a vei le, zînglei a hawng um. Chu chu a ni linâk asi. 

20Chun, Pathian nih, “Tî chu thil nung chi kip hen khat sele, boruak khawm vâ 

tla hen khat na seh,” ti hen thu a pêk. 

21Churawhchun Pathian nih tî sungah thil nung lian tatak chi kip a siam le, vâ 

chi kip tla khawm a siam. Pathian nih a zauh le, thungâi â lâwm. 

22Chubang zawzawng chu mal a sâwm na le, chun tî lakah thil nung um mi tla 

chu tisumsumriat khat ding leh vâ tla chu pua ding hen thu a pêk na. 

23Zânlei a vei le, zînglei a hawng um. Chu chu a ni ngânâk asi. 

24Churawhchun Pathian nih, “Ram sa nungnâk nei zawzawng, ran vulh mi leh 

ram sa, a lian a mê tual nih suah seh,” ti hen thu a pêk le; chu hâwi hen a hawng 
um. 

25Chun, Pathian nih chubang zawzawng chu a siam le, a zauh le, thungâi â 

lâwm. 

26Chun, Pathian nih, “Tuah kanmah bang cho hen minung tla kan siam lai; 

kanmah bang leh kanmah hâwi hen. Ngâ leh vâ tla, ran zawzawng vulh mi leh 
ram sa, a lian a mê tlûnah thunei na seh,” a ti. 

27Churawhchun Pathian nih amah tak bangh ding hen minung tla a siam na 

rawh. Mipa leh nunau a siam na le, 

28mal a sâwm na le, churawhchun, “Fa tamtak nei ule, nan thlâk tla nih tual tlûn 

zawzawng luah hen anmah thuneihnâk tangah siah na seh,” a ti. “Ngâ leh vâ 
tla, leh ram sa zawzawng tlûnah thuneitu ah ka nan siam. 

29Thlâi chi kip leh rah chi kip ei ding ka nan pêk; 

30ram sa leh vâ tla rangah chun belh leh nah nei thing tla an râwl rangah ka pêk 

na,” a ti le, chun chu hâwi hen a hawng um rawh. 

31Pathian nih a siam mi zawzawng tla a zauh le, thungâi â lâwm. Zânlei a vei 

le, zînglei a hawng um chu chu a ni ruknâk asi. 

Genesis 2 

1Churawhchun, laikulh pumpi chu siam dih asi rawh. 

2Chun, Pathian nih a thilsiam chu a lîm rawh ruangah ni sarih ni ah chun a 

dinhtâk rawh. 

3A ni sarihnâk ni chu mal a sâwm le, chu ni ah chun a thilsiam chu a lîm rawh 

ruangah leh rianṭuan a dinhtâk ruangah a bîk hâwi hen a dangtê hen a thlei 
rawh. 

4Chu chu laikulh siam dân chu asi. 

Eden Dûm 

LALPA Pathian nih laikulh a siam liauah 

5tual tlûnah zei keuh khawm a um lo, zei thlâi chî khawm a um lo, ruah a sûrtir 

lo ruangah, chun âukhawm nih phâisen a nâwn lo. 

6Sikhawmsele tanglei thawk hen sûm tlûnlei ah a kâi le, tual chu a nâwngtir. 

7Chun, LALPA Pathian nih tual ah mi valei tâwm a lâk le, mipa a siam; chun a 

nârkua lakah nungnâk pêktu thâw a khumh le, chu minung chu a nung rawh. 

8Chun, LALPA Pathian nih sak leiah Eden ah dûm a siam le, chunah chun 

minung a siam mi chu a siah. 

9Chunah chun thing dawh tak zât kip rah suah mi a khotir. Dûm lâi chirah chun 

nungnâk thing leh sia leh ṭha theihnâk thing a um. 

10Eden ah tiva a luang le, chu nih dûm chu a nâwngtir. Eden lanh leiah chun 

tiva chu pali hen a suah. 

11Tiva masachem chu Pison asi; chu chu Havilah ram ah a luang. 

12(Chunah chun ngûn a tliang mi leh rimthâw a um êu lo mi lung a sung mi tla 

an tawng.) 

13Tiva panihnâk chu Gihon asi; Kus ram ah a luang. 

14Tiva pathumnâk chu Tigris asi; Asiria saklei ram ah a luang. Tiva palinâk chu 

Eufretis asi. 

15Chun, LALPA Pathian nih minung chu Eden Dûm ah nâwn ding leh vêng ding 

hen a siah. 

16-17Anih nih chun a sinah, “Sia leh ṭha theihnâk thing tilo chu dûm lakah mi 

thing rah zeital na ei kho lai. Chu thing rah chu na ei salam ding asi lo; na ei 
chun, na ei ni ah na thi lai,” a ti 

18Churawhchun, LALPA Pathian nih, “Minung chu amah lâwng hen um a ṭha lo. 

Amah ṭangpitu ding hen bawptu ṭha tak ka siam lai,” a ti 

19Churawhchun Pathian nih tual ah mi valei tâwm a lâk le, ram sa tla leh vâ 

zawzawng tla a siam na. Chun, an min ah zei se a sak awt ti zauhtir ding hen a 
siam mi minung sinah a kalpi na--chu chu mah min chiau an neihnâk chu asi. 

20Churawhchun minung nih chun ram sa leh vâ tla chu an min a phuah na; 

sikhawmsele amah ṭangpi ding hen pakhat khawm hâwikawmh ṭha an si lo. 

21Churawhchun LALPA Pathian nih minung chu thâw tak hen a ittir le, a it karah 

a nâkruh pakhat chu a lâk le, sâ hen a tuam. 

22A nâkruh hen nunau a siam le, a sinah a kalpi. 

23Chun minung nih chun, “A dawnghchem ah, hinah keimah hâwitê -- ka ruh 

leh taksa thawk hen siam mi a um. Mipa thawk hen siam mi asi ruangah a min 
chu ‘Nunau’ asi,” a ti. 

24Churuangah asi mipa nih a nu leh a pa a kaltâk le, a nupi hen anna sihawh 

le, pumkhat an hawng si. 

25Mipa leh nunau chu takkaro hen an um vevê le, sikhawmsele pawi tinâk an 

nei lo. 

Genesis 3 

Minung ê-aw Ngâilonâk 

1LALPA Pathian siam mi lakah rûl chu a fing perpê chem. Rûl nih nunau sinah, 

“Pathian nih dûm lakah mi thing rah zeikhawm hi nan ei ding asi lo a nan ti tak 
na ma?” a ti 

2Nunau nih chun, “Hi dûm ah mi thing rah zeital hi kan ei kho, 

3a lâi ah mi tilo chu. Pathian nih a rah nan ei ding asi lo, tawngh khawm nan 

tawngh ding asi lo, nan ei chun nan thi lai hawng kan ti,” ti hen a sâng. 

4Rûl nih chun, “Âwkrâwl, nan thi lai lo,” ti hen a sâng. 

5“Pathian nih nan ei chun amah bang hen nan um lai le, a sia a ṭha nan theih 

awt mi a theih ruangah a ti mi makha a!” a ti 

6Nunau nih thing ṭha tak leh rah dawh tak chu a muh le, ei hen hawng fing ding 

mi chu a chê awt chiam ê ti hen a ruat. Churawhchun a rah zeimaw mi chu a 
kawih le, a ei rawh. Chun, a pasal khawm zeimaw mi chu a pêk le, anih khawm 
a ei rawh. 

7An ei kâ hen theihthiamnâk an hawng nei le, takkaro an si zia anna theih rawh; 

churawhchun theipi nah an ṭhit le, anna aih. 

8Chu zânlei ah chun LALPA Pathian chu dûm ah a hawng mi an theih le, thing 

nâwngah an thuptâk. 

9Sikhawmsele Pathian nih mipa chu a kawh le, a sinah, “Zeiah na um?” a ti 

10Anih nih, “Dûm ah na um mi ka theih le, takkaro ka si ruangah ka ṭih le, ka 

nan thuptâk asi,” ti hen a sâng. 

11“Takkaro na um mi âu nih an simh?” ti hen Pathian nih a deih. “Thing rah ei 

lo ding kan ti na mi kha nan ei mu?” a ti. 

12Mipa nih chun, “Nunau ka sinah mi nih khan theirah chu hawng ka pêk le, ka 

ei ko rawh,” a ti. 

13LALPA Pathian nih nunau sinah, “Zeirangah na ti êu?” a ti. Nunau nih chun, 

“Rûl nih ei ding hen hawng ka perpet mi chu a,” ti hen a sâng. 

Pathian nih Lâirêlnâk a Phuangnâk 

14Chun, LALPA Pathian nih rûl sinah chun, “Hi ruangah hin rêp na si lai le, 

nangmah cho nih ram sa zawzawng lakah hi siat hi na phurh lai: Tu thawk hen 
na pâw hen na lâwn lai le, na dam sung zawngah valeidip na ei ding asi. 

15Nang leh hi nunau hi kan huatir na lai; na thlâk leh a thlâk anna mêlma kumza 

lai. A thlâk nih na lû thî a suah lai le, nangnih a thlâk tla kê na chuk lai. 

16Churawhchun nunau sinah, “Na naupâwi hamhnâk leh na fa ringnâk nganfâk 

ka zualtir lai. Hi hâwi sikhawmsele na pasal duhnâk na nei kumza lai, anih nih 
na tlûnah thu a nei lai,” a ti. 

17Chun, mipa sinah, “Na nupi thu na ngâi le, ei lah ka nan ti mi theirah kha na 

ei rawh. Chu na thilti ruangah chun tual chu siatbarh asi rawh. Na dam kar 
zawzawng ei tawng ding hen hamh tak hen rian na ṭuan lai rawh. 

18Ling leh bua tla a zan lai le, mâng ah a kho mi tla na ei lai. 

19Siam hen na umnâk valei ah na kîr nawlh lân lo chu, tual nih rah suah ding 

hen thlan suak hen hamh tak hen rian na ṭuan ding asi. Valei thawk hen siam 
na si le, valei lîlâ ah na chang nawlh lai,” a ti. 

20Adam nih a nupi chu Evi ti hen a min a sak, minung zawzawng nu asi ruangah. 

21Chun, LALPA Pathian nih Adam leh Evi rangah ran vun hen puan a siam piak 

na le, a aih na. 

Adam leh Evi Dûm Thawk 
Hen Narnâk 

22Chun, LALPA Pathian nih, “Tuah chun minung chu kan lakah mi pakhat hâwi 

a hawng si rawh hen, a sia leh a ṭha theihnâk a nei rawh. Nungnâk thing rah ei 
hen nung kumza ding siang asi lai lo rawh,” a ti. 

23Churawhchun LALPA Pathian nih Eden dûm ah mi chu amah siamnâk tual 

nâwn ding hen a nar rawh. 

24Chun, Eden saklei sîrah chun thil nung tla leh nâmsâu alh zeilei zawng â zî 

kho mi a siah. Âuzawng nungnâk thing kiangah a hawng mi tla lakah vêng ding 
hen. 

Genesis 4 

Kain leh Abel 

1Churawhchun Adam chu a nupi hen nu leh pa anna theih le, pum lâwng lo hen 

a hawng um rawh. Fapa a ring le, “LALPA ṭangpi hen fapa ka nei rawh,” a ti. A 
min ah Kain ti hen a sak. 

2A nehnûn ah fapa dang Abel a ring nawlh. Abel chu dawrâ vêngtu asi le, Kain 

lam chu phâisen tuahtu asi. 

3Hun zeimaw zat nûnah Kain nih chun LALPA rangah a phâisen ah mi thlâi 

zeimaw zat a pêk. 

4Abel nih chun a dawrâ rual lakah a suak masachem mi a lâk le, a thah le, a 

mehtît a ṭha chem mi LALPA rangah a pêk. Abel leh a thilpêk nih chun LALPA 
a lawmhtir. 

5Kain leh a thilpêk lam chu a lawmh lo. Kain chu thungâi a thinthawk le, a râng. 

6Chun, LALPA nih Kain sinah, “Zeirangah na thin a thawk? Zeirangah kha nih 

thinthawk mêl an puttir? 

7Thil dik ti le chu na nihsuak ding mi; khawmsele thilsual na ti ruangah sualnâk 

nih na inkhâr bul ah an bawh ko. Chu sualnâk nih chun na tlûnah thuneih a duh 
le, chu chu na neh ding asi,” a ti. 

8Kain nih a unaupa Abel sinah, “Phâisen ah kan kal lai,” a ti. Phâisen leiah an 

kal rawh chun a naupa leiah Kain chu â her le, a thah rawh. 

9LALPA nih Kain rangah, “Na unaupa Abel zeiah a um?” ti hen a deih. “Ka theih 

loh, ka unaupa zauhkhenhtu ma ka si?” ti hen a sâng. 

10Churawhchun LALPA nih a sinah, “Zeirangah hi thil ṭihnungkâi hi na ti? Na 

unaupa thisen nih tual thawk hen aw-hâu bang hen phû lam ding hen hawng 
ka auh. 

11Siatbarh na si rawh le, tual na nâwn kho lai lo rawh. Na thah liauah tual nih a 

kâ âng hen a bawh mi hâwi hen na unaupa thisen nih a chinh. 

12Tual ah thlâi chîng ding tum khawm le, tual nih zeikhawm a nan suah piak lai 

loh. Tual ah umnâk neilo hen mi rawkrawl na si lai,” a ti. 

13Churawhchun Kain nih LALPA sinah, “Hi rêpnâk hi tuar ding hen ka rangah a 

fâk tuktarâi. 

14Hi ram leh na mâika mi hi na hawng ka nar ving chun tual ah hin in neilo hen 

mi rawkrawl ka hawng si lai le, an hawng ka muhtu zawng nih an hawng ka thah 
lai,” a ti. 

15LALPA nih a sâng le, “Thah lai le a! Âutal nih a nan thah chun a leh sarih hen 

phû lam asi lai,” a ti. Churawhchun LALPA nih a muhtu zawng nih thah lo ding 
hen Kain a singsiah rawh. 

16Chun Kain chu LALPA mâika ah mi chu a kal le, “Vâinâk” ram an ti mi mun ah 

a um rawh, chu chu Eden saklei asi. 

Kain Thlâk Tla 

17Kain leh a nupi nih fa an nei le, a min ah Enok an sak. Chun, Kain nih khuapi 

a siam le, a fapa ti san hen min a phuah. 

18Enok nih fapa Irad a nei, Irad nih fapa Mehujael a nei, chun Mehujael nih fapa 

Methusael a nei; Methusael nih fapa Lamek a nei. 

19Lamek nih nupi panih a nei le, Adah leh Zillah an si. 

20Adah nih Jabal a ring, anih chu puanin ah umtu leh ran vulhtu tla thlâktu asi. 

21A unaupa min chu Jubal asi le, anih chu tumphung leikâng ṭingṭang leh 

theikhang tumtu thlâktu asi. 

22Zillah nih Tubal Kain a ring le, anih chu dâr leh thîr ruakhâu chi kip siamtu tla 

thlâktu asi. Tubal Kain farnu chu Naamah asi. 

23Lamek nih a nupi tla sinah, “Adah leh Zillah, ka thusim ngâi u; tlangvâl pakhat 

nih hawng ka vuak le, ka thah. 

24Kain thah ruangah lehrûl a lehsarih hen sam asi chun kei hawng ka thahtu 

chu a leh vei sâwmsarih pasarih hen sam asi lai,” a ti 

Seth leh Enos 

25Adam leh a nupi nih fapa dang an nei. Evi nih, “Kain nih a thah mi ruangrûl 

ah Pathian nih fapa hawng ka pêk,” a ti. Churawhchun a min ah Seth ti hen a 
sak. 

26Seth nih fapa a nei le, a min ah Enos a sak. Chu thawk chun mi tla nih 

sawnhnâk ah LALPA min thenhlimh lam anna dawmh rawh. 

Genesis 5 

Adam Thlâk 
(1 Chr 1.1-4) 

1Hi hi Adam thlâk tla chu asi: Pathian nih minung a siam liauah amah bang cho 

hen a siam. 

2Mipa leh Nunau a siam na le, mal a sâwm na le, “minung” ti hen min a sak na. 

3Adam chu kum 130 a tling hen amah bang lek hen fapa a nei le, a min ah Seth 

a sak. 

4Chu nûnah chun Adam chu kum 800 a dam nawlh. Fa dang tla a nei le, 

5chun kum 930 a tling ah a thi rawh. 

6Seth chu kum 105 a tling liauah fapa Enos a nei le, 

7chun kum 807 dang a dam nawlh. Fa dang tla a nei le, 

8kum 912 asi liauah a thi. 

9Enos kum 90 a tling hen fapa Kenan a nei. 

10Chu nûnah kum 815 dang a dam. Fa dang tla a nei le, 

11chun kum 905 asi liauah a thi rawh. 

12Kenan nih kum 70 a tling ah fapa pakhat Mahalalel a nei. 

13Chun, kum 840 dang a dam nawlh. Fa dang tla a nei le, 

14chun kum 910 a tling ah a thi rawh. 

15Mahalalel chu kum 65 asi ah fapa pakhat Jared a nei le, 

16kum 830 dang a dam nawlh. Fa dang tla a nei le, 

17kum 895 asi ah a thi rawh. 

18Jared chu kum 162 a si ah fapa Enok a nei le, 

19chun kum 800 dang a dam nawlh. Fa dang tla a nei le, 

20kum 962 asi ah a thi rawh. 

21Enok chu Kum 65 asi ah fapa pakhat Methusel a ring. 

22Chu nûnah chun Enok chu kum 300 ding Pathian hen anna kâwm le, fa dang 

tla a nei. 

23Kum 365 tiang a dam. 

24A dam kar chu Pathian hen kawmhnâk ah a mang, churawhchun Pathian nih 

a lâk ving ruangah muh kho asi lo rawh. 

25Methusel chu kum 187 asi ah Lamek a nei, 

26Chu nûnah kum 782 dang a dam nawlh. Fa dang tla a nei le, 

27Kum 969 asi ah a thi. 

28Lamek chu kum 182 asi liauah fapa a nei, 

29“Hi fa nih hin Pathian siatbarh tual lakah hamh tak hen rian kan ṭuan mi chu 

thawsuaknâk hawng kan pêk lai rawh,” a ti le, churawhchun a min ah Noa a 
sak. 

30Lamek chu kum 595 dang a dam nawlh le, fa dang tla a nei le, 

31Kum 777 asi ah a thi rawh. 

32Noa kum 500 a tling nûnah fapa pathum a nei le, Sem, Ham leh Japhet. 

Genesis 6 

Minung Sualnâk 

1Minung chu laikulh zawzawng an hawng khat rawh chun nungâk tla khawm an 

hawng suak bâk le, 

2tlûnlei mi minung tla nih nungâk tla an muh na le, thungâi dawh an ti le, 

churuangah an duh mi tla an lâk na. 

3Chun LALPA nih, “Minung tla chu um kumza ding hen ka siang na awt lo rawh; 

thi tlâk an si. Tu thawk hen kum 120 lêm an dam lai lo rawh,” a ti 

4Chubang liau leh a nehnûn tla ah chun tual tlûnah milian tla nunau thlâk tla leh 

tlûnlei minung tla lakah an thlâk na mi an um. A lânah chun chubang mi tla chu 
an râlṭha hen an min thungâi a thang. 

5LALPA nih tual ah mikip zeiliau zawngah an sual zia leh an thinlung dawn a 

ṭhat lo zia a muh le, 

6tual tlûnah a siam hen a siah na mi thungâi pawi a ti. A thinlung thungâi a fâk 

le, 

7“Hi minung tla leh ram sa tla leh vâ tla ka siam na mi ka sîr tuktarâi, ka veih 

dep na lai,” a ti. 

8Sikhawmsele LALPA nih Noa chu a lawmh. 

Noa chu 

9-10Hi hi Noa thâwngthâng chu asi. Fapa pathum, Sem, Ham leh Japhet a nei. 

Noa chu sualnâk a nei lo, a dam liauah amah cho mi ṭha asi. Pathian kawmh 
hen a um. 

11Sikhawmsele midang tla chu Pathian mitmuh ah an sual hep le, mun kipah 

zângnâwr sualnâk hen a khat. 

12Pathian nih laikulh chu a zauh le, sual ngâi hen a muh, mi zawzawng tla chu 

sual tak hen an um ruangah. 

13Pathian nih Noa sinah, “Minung hi dawngtir thlo ding ka tum. Zângnâwr 

thiltinâk hen laikulh hi an khattir ruangah ka veih dep na awt. 

14Thing ṭha hen nangmah rangah lawng sâi; kardang siam le, fâr thlîng hen a 

sung a lêng nalh rawh. 

15A dung chu feet 450 hen siam le, a kauh lei chu feet 75 hen, chun a sâng lei 

chu feet 45. 

16Lawng chu a tlûn siam le, a tlûn leh a sîr lât dân chu feet inchi 18 si seh. Lawng 

chu chuanh thum hen siam le, kawtkâ chu a sîr leiah siam. 

17Thil nung zawzawng veih dep ding hen tual tlûnah buanso ka tlungtir awt. Tual 

tlûnah thil zawzawng a thi ver lai. 

18Sikhawmsele nang sinah lam chun thudân ka tuk lai le, na nupi hen, na fapa 

tla leh an nupi tla hen lawng sungah lût u. 

19-20Nung ding hen ram sa leh vâ tla, a nunau leh a mipa a bawp vima hen 

lawng sungah khumh na. 

21Na rangah leh an rangah ei ding zât kip siah ver,” a ti. 

22Noa nih Pathian nih a sim mi zawzawng chu a ti ver. 

Genesis 7 

Buanso Thu 

1LALPA nih Noa sinah, “Na dâwngsung tla hen lawng ah lût ule, nangmah 

pakhat cho hi laikulh pumpi ah thil dik titu na si ti ka nan theih. 

2Sawnhnâk dingah sa thenhlimh bawp sarih chiau siah le, sa thianglo lakah mi 

khawm bawp khat chiau siah na. 

3Vâ chi kip lakah mi bawp sarih siah rawh. Hi tual tlûnah ram sa leh vâ tla chi 

kip an nung hen an zan nawlh khonâk ding hen. 

4Tu thawk hen ni sarihnâk ah thil nung ka siam mi zawng veih ding hen ni 

sâwmli leh zân sâwmli ruah ka sûrtir awt,” a ti 

5Chun, Noa chu LALPA nih thu a pêk mi zawng chu a ti rawh. 

6Buanso laikulh ah a tlung liauah Noa chu kum zaruk asi. 

7Buanso thawk hen him ding hen amah leh a nupi leh a fa tla leh an nupi tla 

hen lawng sungah an lût rawh. 

8Pathian nih thu a pêk hâwi hen ram sa chi kip a nunau leh a mipa, ran leh vâ, 

a thiang mi khawm a thianglo mi khawm, 

9Noa sinah lawng sungah an lût rawh. 

10A ni sarih nûnah chun buanso chu a tlung rawh. 

11Noa chu kum zaruk a tling kum ah a thla nihnâk ni leisarih ni ah tual tangah 

mi tî zawzawng chu a hawng lang le, vân ah mi kawtkâ zawzawng chu â awng 
le, 

12ruah chu ni sâwmli leh zân sâwmli tual tlûnah a hawng sûr rawh. 

13Chu ni ah chun Noa leh a nupi leh a fapa pathum Sem, Ham, Japhet leh an 

nupi tla hen chun lawng ah an lût rawh. 

14An sinah chun ram sa chi kip vulh mi leh mâng ah mi a lian a mê, vâ chi kip 

an lût bâk. 

15Pathian nih thu a pêk mi hâwi hen thil nung chi kip, 

16a nunau leh a mipa chu Noa sinah lawng ah an lût bâk rawh. Churawhchun 

LALPA nih Noa dunglei ah kawtkâ chu a khâr rawh. 

17Tî chu a hawng sâng vima le, ni sâwmli tiang hen lawng puanh rê hen tî chu 

a thûk rawh. 

18Tî chu a hawng thûk dadauh le, lawng chu a tlûn leiah â puan ko. 

19Tlâng sâng chem tla nîm ver hen a thûk rawh. 

20Tlâng sâng tlûnah feet 25 lanh tiang hen a sâng. 

21Tual ah mi thil nung zawzawng, vâ tla, ram sa tla leh minung zawzawng an 

thi hep. 

22Tual tlûnah an thâw an suah mi zawzawng an thi hep. 

23LALPA nih tual tlûnah thil nung zawzawng, minung zawzawng, ransa tla leh 

vâ tla a veih hep na rawh. Noa leh a sinah an um mi tla cho an him. 

24Ni zâ leh sâwmnga ding chu tî â zûk lo thlo. 

Genesis 8 

Buanso Dawnghnâk 

1Pathian nih Noa leh ran tla a sinah lawng ah an um mi chu a philh na lo; thli a 

lêngtir le, tî chu â zûk vima. 

2Tual tangah mi tî leh vân leiah mi tî kawtkâ chu khâr asi rawh. Ruah chu a 

bâng le, 

3churawhchun tî chu ni zâ leh sâwmnga ding chu tâwm tâwm hen â zûk vima. 

4A thla sarihnâk ni leisarih ni ah lawng chu Ararat tlâng ah â thâng rawh. 

5Tî chu a phâi vima le, a thla rânâk a ni khat ni ah tlâng sâng tlûn tla chu a lang 

rawh. 

6Ni sâwmli nûnah Noa nih langawtkawt a awng le, 

7langâk a fial le, a hawng kîr lo thlo, tî a kang hep lân lo a zuang lemang ko. 

8Chu karah chun Noa nih vaṭhu chu tî a kang rawh mawh ti hen a fial le, 

9sikhawmsele mun kipah tî chu a kang rerêng lo ruangah vaṭhu chu fûtnâk a 

tawng lo. Lawng leiah a kîr nawlh le, Noa nih kut a zangh le, lawng sungah a 
lûttir. 

10Ni sarih dang a ngâk nawlh le, vâṭhu chu a fial nawlh fâwn. 

11Zânleibâi ah Oliv nah thar a mûr ah seh leng hen a hawng kîr nawlh. 

Churawhchun Noa nih tî a kang rawh ti a theih. 

12Chun a ni sarih dang a ngâk fâwn le, vaṭhu a fial lîlâ fâwn. Chu tan chun a 

hawng kîr nawlh lo rawh. 

13Noa chu kum 601 a tling rawh le, a thla khatnâk a ni khat ni ah tî chu a kang 

dep rawh. Noa nih lawng khuhnâk chu a hâwk rawh. A kiangkam a zauh le, tual 
a hul rawh mi a muh. 

14Thla nihnâk a ni kul leh ni sarihnâk ni ah tual chu a hul hep rawh. 

15Pathian nih Noa sinah, 

16“Na nupi leh na fa tla leh an nupi tla hen lawng ah mi suak u. 

17Vâ tla leh ran tla khawm na sinah mi suakpi na, tual tlûn zawzawng ah an 

hawng zan nawlh khonâk ding hen,” a ti. 

18Churawhchun Noa chu lawng lakah mi a nupi leh a fapa tla leh an nupi tla hen 

an suak rawh. 

19Ran zawzawng leh vâ tla anmah chi chiau hen a murui hen an suak rawh. 

Noa nih Bâwlnâk a Ap 

20Noa nih mâichâm LALPA rangah a siam le, ran leh vâ thenhlimh chi kip pakhat 

chiau a lâk le, mâichâm ah bâwlnâk ah a duah hep na. 

21Bâwlnâk rim nih LALPA chu a lawmhtir le, a thinlung hen, “Minung chu an thilti 

leh an ngâksiatê thawk hen an thinlung dawn a sual zia ka theih mi asi ruangah 
tual chu siat ka barh lai lo rawh. Tutan ah ka ti mi hâwi hen zeiliau khawm ah 
thil nung zawzawng tla ka veih lai lo rawh. 

22Laikulh a um kar vial chu thlâi chîng leh fângât tik a um kumza lai. A dâi mi 

leh a lîn mi, ṭhâl leh busik, sûn leh zân a um kumza lai rawh,” a ti. 

Genesis 9 

Noa Sinah Pathian Thudântuk 

1Pathian nih Noa leh a fa tla chu mal a sâwm na le, “Fa tamtak nei ule, nan 

thlâk tla nih tual tlûn zawzawng khat hen luah na seh. 

2Ran zawzawng, vâ tla, ngâ tla nangmah ṭih hen um na seh. Na thuneihnâk 

tangah siah hep an si. 

3Tu chu thlâi hâwi hen na ei kho na lai; na buh rangah a ektê hen ka nan pêk. 

4Na ei lo ding mi pakhat chu sa a thî telh mi asi. Nungnâk chu thisen thawk hen 

mi asi ruangah na ei ding asi lo. 

5Âuzawng nih mi a thah chun rêp asi lai. Ram sa zeital nih minung a thah chun 

thihnâk hen kei khawm nih ka rêp lai. 

6Minung chu Pathian hâwi hen siam mi asi le, churuang chun âuzawng minung 

a thah chun amah hâwi minung lîlâ nih a thah bâk lai. 

7“Fa tamtak na nei ding asi, churawhchun na thlâk tla tual tlûn zawzawng ah an 

um lai.” 

8Pathian nih Noa leh a fa tla sinah, 

9“Tu chun nangmah leh na thlâk tla sinah thudân ka tuk rawh le, 

10thil nung zawzawng vâ tla, ram sa tla, na sinah lawng thawk hen an suak mi 

zawzawng tla hen. 

11Hi thu hen na sinah thudân ka tuk asi: Buanso nih thil nung zawzawng chu a 

veih rerêng lai lo rawh; buanso nih tual a râwk rêng lai lo rawh. 

12Nang leh thil nung zawzawng tla sinah thudân ka tuk mi hi zungzâl 

singsiahnâk ding asi lai. 

13Sûm lakah ka chumchâ ka siah asi. Chu chu laikulh ah ka thudântuk 

singsiahnâk asi lai. 

14Zeiliau zawngah vân khi sûm hen ka khattir hen chumchâ a hawng lang chun, 

15nang leh ram sa zawzawng sinah thu ka tiamh mi chu thil nung zawzawng 

veih an si awt lo rawh ti ka theihkumza lai. 

16Sûm lakah chumchâ a hawng lang chun kei leh thil nung zawng karah zungzâl 

thudântuk asi ti ka muh hen ka theihkumza lai. 

17Chu chu thil nung zawzawng sinah thu ka tiam mi singsiahnâk asi,” a ti. 

Noa leh A Fapa Tla 

18Noa fapa tla lawng thawk hen an suak mi tla chu Sem, Ham leh Japhet an si. 

(Ham chu Kanaan pa asi.) 

19Hi Noa fapa pathum tla hi tual tlûnah mi zawzawng thlâktu an si. 

20Noa, phâisen nâwntu chu grep phuntu masachem asi. 

21Uain a din le a rî, a nipuan tla a lît le, a puanin ah takkaro hen a it. 

22Kanaan pa Ham nih a pa takkaro hen a um mi a muh le, a suak le, a unau 

panih a va simh na. 

23Chun, Sem leh Japhet nih puan an lâk le, an liang ah an tleih. Dunglei sît hen 

an kal le, puanin sungah mi an pa chu an va vurh. An pa takkaro hen um mi 
chu muh lo ding hen an mêl chu khatlei kângah anna her ving. 

24Noa chu uain a rî mi a hawng fîm rawh chun a fapa a niang chem mi nih a 

lakah a thilti chu a theih le, 

25“Kanaan chu siatbarh hen um seh! A unau tla sinah sal ah a um lai. 

26LALPA, Sem Pathian chu sawr hen um seh! Kanaan chu Sem sal asi lai. 

27Japhet chu Pathian nih pungtir seh! Sem mi le tla sinah a thlâk tla chu um na 

seh! Kanaan chu Japhet sal si seh!” a ti. 

28Noa chu buanso a tlung nûnah kum 350 a dam le, 

29kum 950 asi ah a thi. 

Genesis 10 

Noa Fapa le Thlâk Tla 
(1 Chr 1.5-23) 

1Hi bang tla hi Noa fapa tla Sem, Ham leh Japhet thlâk tla an si. Hi pathum nih 

hin buanso a tlung nûnah fapa tla an nei. 

2Japhet fapa tla chu--Gomer, Magog Madai, Javan, Tubal, Mesek leh Tiras-hi 

tla hi thlâktu min puttu tla chu an si. 

3Gomer thlâk tla chu Askenaz, Riphat leh Togarmah mi tla an si. 

4Javan thlâk tla chu Elisa, Spain, Kupra leh Rodes; 

5chu tla chu tivakap leh tikulh ah um mi tla thlâktu tla an si. Hi bang tla hi Japhet 

thlâk tla an si, a phun phun leh a ram ram hen mah dang chiau hen an um le, 
murui kipah mah hawlh chiau hen an hawlh. 

6Ham thlâk tla chu Kus, Aigupta, Libia leh Kanaan an si. Hi bang tla hi thlâktu 

min puttu tla an si. 

7Kus thlâk tla chu Seba, Havilah, Saptah, Ram leh Septeka an si. Ram thlâk tla 

chu Seba leh Dedan an si. 

8Kus nih fapa a nei le, a min chu Nimrod asi. Laikulh ah nehtu rokual masachem 

asi. 

9LALPA ṭangpi hen sa kah kho mi rokual tak asi. Churuangah chun asi, mi tla 

nih, “Nimrod hâwi hen sa kah kho mi rokual tak si hen LALPA nih a nan siam 
seh!” an ti phah tâwn mi chu. 

10A tîr chun a ram chu Babulon, Erek leh Akad; an pathum hen Babulon ram an 

si. 

11Hi ram thawk hen Asiria ah a kal le, Ninevi, Rehobot Ir, Kalah 

12leh Resen khuapi tla a tuah. Chu chu Ninevi leh Kalah khuapi rokual tak karah 

um mi asi. 

13Aigupta thlâk tla chu Lidia mi tla, Anam, Lehap, Naptuh, 

14Pathrus, Kasluh leh Kaptor; chu tla chu Philistia thlâktu tla an si. 

15Kanaan fa tla chu Sidon, fapa upachem mi leh Heth-chu tla chu thlâktu min 

puttu tla an si. 

16Kanaan chu Jebus mi tla, Amor mi, Gergasit, 

17Hiv, Arkit, Sinit, 

18Arvadit, Zemarit leh Hamathit mi tla thlâktu asi. Kanaan phun dang dang tla 

chu an hawng zan vima le, 

19Sidon thawk hen Kanaan mi ramri tiang hen, simlei Gaza kiangah mi Gerar 

tiang hen, saklei kangah Sodom, Gomorah, Admah leh Lasa kiang mi Zeboim 
tiang asi. 

20Hi bang hi Ham thlâk an si, ram dang dang ah a phun phun hen an um, mah 

murui chiau nih mah hawlh chiau hen an hawlh. 

21Sem chu Japhet ûpa asi, Hebrai zawzawng thlâktu asi. 

22Sem fapa tla chu-Elam, Asur, Arpaksad, Lud leh Aram an ti. Chu tla chu 

thlâktu min puttu tla chu an si. 

23Aram thlâk tla chu Uz, Hul, Gether leh Mesek mi tla an si. 

24Arpaksad chu Selah pa asi, Eber pa chu. 

25Eber nih fapa panih a nei le, pakhat min chu Pelek, amah san ah laikulh 

minung chu ṭhen hen an um. Pakhat dang min chu Joktan asi. 

26Joktan thlâk tla chu Almodad, Selep, Hazarmavet, Jerah, 

27Hadoram, Uzal, Diklah, 

28Obal, Abimael, Seba, 

29Ophir, Havilah leh Jobad mi tla an si. Chu zawng chu Joktan thlâk tla an si. 

30An umnâk ram chu Mesa thawk hen saklei tlâng ram Sephar tiang asi. 

31Hi tla hi Sem thlâk tla an si, ram dang dang ah chi dang dang hen an um le, 

murui kipah anmah hawlh chiau hen an hawlh. 

32Hi zawng minung hi Noa thlâk hep an si. A phun phun hen anmah thlâk dân 

vima hen, buanso a tlung nûnah tual ah mi phun zawzawng chu Noa fapa tla 
thlâk hep an si. 

Genesis 11 

Babulon Insâng 

1A tîr chun, laikulh minung zawzawng tla chu thu munkhat mang hen hawlh khat 

hen an hawlh. 

2Saklei kângah an va kal le, Babulon ramsung Shinar phâi ah an um. 

3“Chei! Tual kan rawh lai,” an ti. Churawhchun tual rawh mi leh a senghnâk an 

nei rawh. 

4“Tuah khuapi siam sele, vân tawngh khet hen insâng kan sak lai, kan min 

thangnâk ding leh tual tlûnah kanna rek ver lonâk ding hen,” an ti. 

5LALPA chu an khuapi siam leh insâng an sak mi zauh ding hen a hawng ṭum 

le, 

6“Hi minung tla hi tuah anna khat hen hawlh pakhat hen an hawlh; hi hi thilti 

ding an tum mi an dawmh mi chu asi ko rawh. Sâwtlotê ah an duh mi zawng an 
ti kho ko lai! 

7Kan va ṭum lai le, anna pêm lonâk ding hen an hawlh tla kan chawmh piak na 

lai,” a ti. 

8Churawhchun LALPA nih tual ah mun kipah a rek na le, khuapi an siam mi chu 

an bângtâk rawh. 

9Chu khuapi chu Babel (Babulon) an ti. Chunah chun LALPA nih an hawlh tla a 

dang piak na hen, chu thawk ber chun tual tlûn mun kipah a rek na ruangah. 

Sem Thlâk Tla 
(1 Chr 1.24-27) 

10Hi bang tla hi Sem thlâk tla an si. Sem chu kum 100 mi asi le, buanso nûnah 

kum nih asi ah fapa Arpaksad a nei. 

11Chu nûnah kum 500 dang a dam le, fa dang tla a nei. 

12Arpaksad chu kum 35 a tling ah fapa Selah a nei. 

13Chu nûnah kum 403 dang a dam le, fa dang tla a nei. 

14Selah chu kum 30 a tling nûnah fapa Eber a nei le, 

15chu nûnah kum 403 dang a dam le, fa dang tla a nei. 

16Eber chu kum 34 a tling ah fapa Pelek a nei; 

17Chu nûnah kum 430 dang a dam le, fa dang tla a nei. 

18Pelek chu kum 30 a tling ah fapa Reu a nei, 

19chu nûnah kum 209 dang a dam le, fa dang tla a nei. 

20Reu chu kum 32 asi ah fapa Seruk a nei; 

21Chu nûnah kum 207 dang a dam le, fa dang tla a nei. 

22Seruk chu kum 30 a tling ah fapa Nahor a nei; 

23chu nûnah kum 200 dang a dam le, fa dang tla a nei. 

24Nahor chu kum 29 a tling ah fapa Terah a nei; 

25chu nûnah kum 119 dang a dam le, fa dang tla a nei. 

26Terah chu kum 70 a tling ah Abram, Nahar leh Haran a neih na asi. 

Terah Thlâk Tla 

27Hi bang tla hi Terah thlâk tla an si; Abram, Nahor leh Haran. Haran chu Lot 

pa asi. 

28Chun Haran chu Babulon ram ah Kaldai mi tla umnâk khuapi Ur ah a pa dam 

liauah a thi. 

29Abram nih Sarai a umpi le, Nahor nih Haran fanu Milkah a umpi; chu chu Iskah 

pa khawm asi. 

30Sarai chu fa a nei kho lo. 

31Terah nih a fapa Abram leh Haran fapa Lot a tupa a kalpi na le, a monu Sarai 

Abram nupi khawm anmah tla hen Babulon ram ah mi Kaldai tla umnâk Ur 
khuapi chu an mâk le, Kanaan ram leiah an kal rawh. Haran tiang hen an kal 
le, chunah chun an va um. 

32Terah chu kum 205 a tling hen chunah chun a thi rawh. 

Genesis 12 

Pathian Nih Abram A Kawhnâk 

1LALPA nih Abram sinah, “Na umnâk ram, na rualsia leh na pa in mâk le, ram 

ka nan zauhtir ding mi leiah kal rawh. 

2Thlâk tamtak ka nan pêk lai le, phun rokual tak an hawng si lai. Mal ka nan 

sâwm lai le, chun minthang tak hen ka nan siam lai, malsâwmnâk na si khonâk 
ding hen. 

3Mal a nan sâwmtu chu mal ka sâwm lai, sikhawmsele siat an barhtu chu siat 

ka barh lai. Chun nangmah ruangah phun zawzawng mal ka sâwm lai,” a ti 

4Abram chu kum 75 asi ah LALPA nih a simh mi hâwi hen Haran thawk hen a 

suak rawh. Chun Lot chu a sinah a kal bâk. 

5Abram nih a nupi Sarai, a unaupa fapa Lot leh a neih zawzawng Haran ah mi 

a to-aw zawzawng a nei mi chu a put na le, Kanaan ram lei fûk hen anna thawh 
rawh. Kanaan ram an va tleng rawh chun, 

6Sekem mun thenhlimh ah More thing thenhlimh tiang hen ram chu a va ṭawl 

le, (chu liau chun Kanaan mi chu chu ram ah an um liau asi.) 

7LALPA chu Abram sinah â langh le, “Hi ram hi na thlâk tla ka pêk ding mi ram 

chu asi,” a ti. Abram nih chun LALPA a sinah a langhtu sinah mâichâm a siam. 

8Chu nûnah chun Bethel khuapi saklei tlâng ram ah â ṭhial le, chunah chun um 

mun a khuar. Thlanglei ah Bethel a um le, saklei kângah Ai khua a um. Chunah 
khawm chun mâichâm a siam le, LALPA a sawnh. 

9Chunah mi chu â ṭhial vima le, Kanaan simlei a fûk vima. 

Aigupta Ram ah Abram Umnâk 

10Sikhawmsele Kanaan ram ah pâm a hawng tlung le, pâm a fâk thlo ruangah 

Abram chu Aigupta simlei kângah sâwtlotê va um ding hen a kal rawh. 

11Aigupta ramri a kanh awt rawh chun a nupi Sarai sinah, “Nang chu nunau 

mêlṭha tak na si. 

12Aigupta mi nih an muh chun ka nupi ah an ruat lai le, kei chu an ka thah lai le, 

nang lam chu an zuah lai. 

13A farnu ka si ti piak na; churawhchun kei rangah nungnâk leh ṭhadektê 

zauhkhenhnâk asi lai,” a ti 

14Aigupta ramri a kanh rawh chun Aigupta mi tla nih a nupi chu thungâi a mêlṭha 

an ti. 

15Mi lian tla nih an muh le, a mêlṭhat zia chu lalchem an simh; churawhchun lal 

in ah an kalpi rawh. 

16Amah ruang chun Abram chu lalchem nih thungâi a dâwt le, dawrâ rual, kêl 

rual, sanatung tla, sal tla leh sangâwngsâu a pêk. 

17Sikhawmsele lalchem nih Sarai a lâk mi ruangah chun lalchem leh a lal in ah 

mi tla lakah LALPA nih râi ṭihnungkâi tak a fial. 

18Churawhchun lalchem nih Abram sinah mi a fial le, “Zeirangah ka lakah hi 

hâwi hen thil na ti? Na nupi asi mi zeirangah na hawng ka simh lo? 

19Ka farnu asi ti hen zeirangah na sim le, nupi ah na ka umpitir? Na nupi hi lâk 

le, suak!” a ti 

20Lalchem nih a mi tla chu thu a pêk le, chu ram thawk hen Abram chu a nupi 

leh a neih zawzawng hen an suaktir rawh. 

Genesis 13 

Abram leh Lot anna Ṭhennâk 

1Abram chu Kanaan simlei kângah a nupi leh a neih zawzawng hen Aigupta 

thawk hen a suak le, marlei ah a kal rawh. Lot khawm a sinah a kal bâk. 

2Abram chu minei tak asi, dawrâ tla, kêl tla, ran rual leh ngûn leh tangka khawm 

a nei. 

3Chu mun chu a kaltâk le, â ṭhial le, Bethel lei fûk hen a kal vima. A lânah 

mâichâm a siam le, a umnâk mun Bethel leh Ai karah mi mun a va tleng le, 
chunah chun 

4mâichâm a siam le, chunah chun LALPA a sawnh. 

5Lot khawm nih dawrâ tla, kêl tla, ran rual tla, dâwngsungkhur leh to-aw tla a 

nei bâk. 

6Ran an nei vevê mi a tam tuk le, munkhat um ding hen ram ningnonâk nih a 

tinh lo rawh. 

7Churawhchun Abram ran zauhtu leh Lot ran zauhtu lakah remlonâk a hawng 

suak rawh. (Chu liau chun Kanaan mi leh Perizit mi tla chu ram lakah an um.) 

8Abram nih Lot sinah, “Unau kan si ruangah na mi le ka mi tla hi remlo hen an 

um ding asi lo. 

9Churuang chun a dang hen kan um râu lai. Zei ram tal na duh mi thîm rawh, 

kâng khat lei na kal chun kei kâng dangah ka kal lai,” a ti 

10Lot nih a kiangkam Jordan Vakuam zawzawng chu a zauh le, Zoar lei kalnâk 

tî tamnâk lei tla, LALPA DÛM mawh Aigupta ram ah mi hâwi chu a muh. (chu 
chu Sodom leh Gomorah khuapi LALPA nih a râwk lânah mi chu asi.) 

11Lot nih Jordan Vakuam zawzawng chu a rangah a thîm le, saklei kângah â 

ṭhial rawh. Chu chu an panih hen anna dangnâk chu asi. 

12Abram chu Kanaan ram ah a um le, Lot chu tivakuam khuapi lakah Sodom 

kiangah a um. 

13Chunah minung tla chu LALPA tlûnah an sual le, an ṭha lo. 

Abram Hebron ah â Ṭhialnâk 

14Lot nih a kaltâk nûnah LALPA nih Abram sinah, “Na umnâk thawk hen mun 

kip zauh le, 

15na muh mi zawng chu nang leh na thlâk tla rangah nan tâ si kumza ding hen 

kan pêk awt asi. 

16Âukhawm nih rêl châwk lo rê ding hen thlâk tla ka nan pêk lai le, mi nih sep 

an rêl kho lo hâwi hen asi lai! 

17Tuah kal le, ram pumpi zauh hep, a ektê hen nangmah rangah ka nan pêk 

awt mi asi ruangah,” a ti. 

18Churawhchun Abram chu a um mun a ṭhial le, Mamre mi thing thenhlimh kiang 

Hebron ah a va um rawh, chunah chun LALPA rangah mâichâm a siam. 

Genesis 14 

Abram nih Lot Rangah 
Ruang a Suahnâk 

1Lalchem pali, Babulon ah mi Shinar lalchem Amraphel, Ellasar lalchem Ariok, 

Elam lalchem Kedorlamer Goim lalchem Tidal 

2chu lalchem dang panga tla: Sodom lalchem Bera, Gomorah lalchem Birsa, 

Atmah lalchem Sinah, Zeboim lalchem Semeber leh Bela (mawh Zoar) lalchem 
tla chu do ding hen an suak rawh. 

3Hi lalchem panga tla hi Sidim Vakuam ah anna bawp le, chu chu tu liauah Tipi 

Thi asi. 

4Kum leinih sung chu Kedorlamer thuneihnâk tangah an um le, a kum 

leithumnâk ah lam chun a lakah an hel rawh. 

5A kum leilinâk ah chun Kedorlamer leh amah bawptu tla chu an kawrsen tla 

hen an hawng le, Asterot Karnaim a mi Rephaim, Ham ah mi Zuzim, Kiriathaim 
phâi a mi Emim, 

6Edom tlâng ah mi Hor tla chu an neh na rawh, ramkaro kiangah mi Elparân 

tiang hen an ṭhâwl na. 

7Churawhchun, an hawng a let le, Kades leiah an hawng kîr nawlh, (chu chu 

Enmispat ti asi.) Amalek ram zawzawng tla an neh le, Hazazon Tamar mi Amor 
tla khawm an neh na. 

8Churawhchun Sodom lalchem, Gomorah lalchem, Atmah lalchem, Zeboim 

lalchem leh Bela lalchem hi lalchem panga tla nih chun an kawrsen tla Sidim 
Vakuam ah an pumh na le, 

9Elam lalchem, Goim lalchem, Babulon lalchem, Ellasar lalchem, pali tla rangah 

an do. 

10Chu tivakuam chu lâwngthlîng khur hen a khat thlo le, Sodom lalchem leh 

Gomorah lalchem chu râl an tuk mi an teknâk ah khur lakah an tlâ le; lalchem 
dang pathum tla lam chu tlâng leikângah an tek le, an suak. 

11Lalchem pali tla nih chun Sodom leh Gomorah mi thil zeizawng an buh tla hen 

an lâk le, an kal ving. 

12Abram unaupa fapa Lot chu Sodom ah um mi asi le, amah leh a thilneih hen 

an lâk hep. 

13Sikhawmsele, minung pakhat a suak le, Amor mi Mamre tâ thing thenhlimh 

kiangah um mi Abram Hebrai mi chu a va simh. Mamre leh a unaupa Eskol leh 
Aner chu Abram ṭangpitu an si. 

14Abram nih a unaupa fapa chu an tleih ving tih a theih rawh chun, a umnâk 

mun ah râltuktu ding mi chu a pumh na le, an ektê hen 318 an tling. Chun, 
lalchem pali tla chu Dan tiang hen an ṭhâwl na. 

15Chunah chun a murui hen a siam na le, an mêlma tla chu zân ah an va do na 

le, an neh na. Damaska marlei kângah Hobah tiang hen an dûm na, 

16an thil lâk rawh mi khawm a suh nawlh na le, a unaupa fapa Lot, a thil neih 

leh a sinah mi nunau tla, midang an tleih mi zawzawng a suh nawlh hep na. 

Melkizedek nih Abram Mal a Sâwm 

17Abram chu Kedorlamer leh lalchem dang tla a neh na mi chu a hawng kîr le, 

Saveh Vakuam ah Sodom lalchem nih a va dawng. (Saveh kuam hi Lalchem 
Tivakuam khawm an ti.) 

18Melkizedek Salem lalchem, Chungnungchem Pathian bâwlpu nih chun Abram 

rangah sang leh uain a put piak le, 

19mal a sâwm le, “Chungnungchem Pathian tual leh vân siamtu nih Abram chu 

malsâwm seh! 

20Chungnungchem Pathian na mêlma lakah nehnâk a nan pêktu chu sawr hen 

um seh!” a ti. Chun, Abram nih Melkizedek rangah a thil lâk parâ lû ah pakhat 
a pêk. 

21Chun, Sodom lalchem nih chun Abram sinah “Thil na suh mi vial kil le, ka 

minung tla vial hawng ka pêk ko,” a ti 

22Abram nih a sinah, “LALPA Pathian Chungnungchem, tual leh vân Siamtu 

sinah, 

23na thil zeikhawm lâk lo ding hen lazâi leh pheikawk renhnâk tê men lâk lo ding 

hen siat kâ sirh. Abram chu ‘keimah nih ka neihtir mi,’ na ti lonâk ding hen: 

24Na tâ rerêng zeikhawm ka rangah ka lâk awt lo. Ka minung tla tâ cho lo chu. 

Sikhawmsele, hawng ka bawptu, Aner, Eskol leh Mamre nih chun an vo lâk na 
seh,” a ti 

Genesis 15 

Abram sinah Pathian Thudântuk 

1Chu nûn chun, Abram nih langhnâk a muh le, LALPA nih a sawnh mi a theih, 

“Abram, ṭih rîlmâl lah, vânduainâk ah mi ka nan hum lai le, lâwmman rokual tak 
ka nan pêk lai,” a ti 

2Abram nih a sâng le, “Chungnungchem LALPA, fa ka nei lêm lo mi, zei 

lâwmman ṭha me na ka pêk awt? Kei rotingtu chu Damaska khua mi Eliezer 
cho asi. 

3Fa na ka pêk lo ruangah chun, ka to-aw mi pakhat hi ka neih tingtu ding asi 

ko,” a ti 

4Churawhchun, LALPA nih a sinah thu a sim nawlh mi chu a theih le, “Hi na to-

aw Eliezer nih na ro â ting ding asi lo, nangmah fa ngelchel nih na ro chu â ting 
lai,” a ti. 

5LALPA nih lênglei ah a suakpi le, a sinah, “Vân lei khi zauh le, ârfi tla khi rêl 

nik, khi zat khin na thlâk tla chu tamtak an um lai,” a ti. 

6Abram nih LALPA a rinhsan, churuang chun LALPA nih a lawmh le, a thinlung 

a tawng. 

7Churawhchun, LALPA nih a sinah, “Kei LALPA, Babulon ram ah mi Kaldai tla 

umnâk Ur khua thawk hen hi ram hi nangmah tâ ah a nan pêk ding hen a nan 
suakpitu chu ka si,” a ti. 

8Sikhawmsele, Abram nih chun, “Chungnungchem LALPA, ka tâ asi ding mi 

zeitin ka theih kho lai?” a ti. 

9LALPA nih a sâng le, “Chaw pakhat, kêl pakhat, dawrâ chal pakhat, kum thum 

mi hep leh vaṭhu pakhat leh lâilêng pakhat hawng ka put,” a ti 

10Abram nih ran tla chu Pathian sinah a put le, a lâi ah a tan na le, anmah tan 

zâwn chiauah tlar nih hen a siah na le, vâ lam chu a tan na lo. 

11Ruaklâwmmu tla chu sa ruak tla lakah an hawng ṭum le, Abram nih a dâwi na. 

12Nî a hawng tlâ rawh chun, Abram chu a it thlit le, a lakah thil ṭihnungkâi leh 

lâukâi tak a hawng um. 

13LALPA nih a sinah, “Na thlâk tla chu mi ram ah an um lai le, chunah chun sal 

an si lai le, kum zali nehsawh hen an um lai. 

14Sikhawmsele, anmah nehsawhtu phun chu ka rêp na lai le, mi ram mi an 

hawng suak tikah chun neihnâk rokual tak an suakpi lai. 

15Nang chu tar khên hen na dam lai le, thlangam tak hen na thi lai le, an vûi lai. 

16San li an si lân lo chu hinah na thlâk tla an hawng kîr nawlh lai loh, Amor tla 

chu rêp leh nar an si khonâk ding an sual thlo lân lo chu,” a ti. 

17Nî chu a tlâ le, a hawng mûi rawh, mei bêl lakah meikhû leh meifâr alh chu 

lâkkhatko ah a hawng lang le, sa vo chan mi karah anna zî lemang. 

18Chun, chunah chun LALPA nih Abram sinah thudân a tuk rawh. Hi hâwi hen 

a ti; “Hi ram hi Aigupta ramri thawk hen Eufretis Tipi tiang na thlâk tla ka pêk 
rawh. 

19Chubang chu hi tla hi an si: Kenit, Keniz tla, Kadmon tla, 

20Hit mi, Periz mi, Rephaim, 

21Amor mi, Kanaan mi, Girgasit mi leh Jebus mi ram tla an si. 

Genesis 16 

Hagar leh Ismael 

1Abram nupi Sarai nih fa rerêng a ring piak lo; sikhawmsele, Aigupta mi to-awnu 

a min Hagar a nei. 

2Churawhchun, a nupi nih Abram sinah, “LALPA nih fa a ka neitir lo. Zeirangah 

ka to-awnu rêng na ihpi lo? Keimah ruangrûl ah fa a ka neih piak lai dahmawh,” 
a ti. Sarai thusim chu Abram nih rem a ti. 

3Churawhchun a nupisûn rangah Hagar chu a umpi rawh. (Hi hi Abram Kanaan 

ram ah kum râ a um nûnah mi asi.) 

4Abram nih Hagar chu a ihpi le, a râi rawh. A râi ti â theih rawh chun, â sawr le, 

Sarai rangah a zauhnawmh rawh. 

5Churawhchun, Sarai nih Abram sinah, “Hagar nih hawng ka zauhnawmh mi hi 

nangmah diklo asi. Keimah nih na sinah kan pêk le, chu thawk chun râi hen â 
theih le a ka zauhnawmh rawh. Nangmah ma na dik dauh keimah, kanna karah 
Pathian nih lâirêl seh!” a ti. 

6Abram nih a sâng le, “Asi ma chu, nangmah thu thu hen a um mi na to-aw asi; 

na duhzia zawng hen a lakah ti rawh,” a ti. Churawhchun Hagar chu Sarai nih 
a nehsawh thlo ruangah a tek rawh. 

7LALPA vânmifial nih Hagar chu ramkaro mi lampi Sur leikângah a kal mi tinung 

va ah a tawng le, 

8a sinah, “Hagar, Sarai to-awnu, a zei thawk hen me na hawng, zeiah na kal 

awt?” a ti. Anih nih a sâng le, “Ka hotunu thawk hen ka tek mi asi,” a ti. 

9Vânmifial nih chun, “Kîr le, a to-awnu va si nawlh ko, 

10thlâk tamtak âukhawm rêl châwk lo rê hen ka nan pêk lai. 

11Fapa na nei lai le, a min ah Ismael na sak lai, na ngaihsia ruangah na ṭap mi 

hâu LALPA nih a theih ruangah. 

12Sikhawinsele, na fa chu ram Sanatung hâwi hen a um lai le; mikip dotu asi lai, 

chun, anih khawm mikip nih an do lai. A unau tla lakah mi a dangtê hen a um 
lai,” a ti. 

13Hagar nih a thinlung hen, “Pathian tatak muh hen thusim ding ma asi le?” a 

ti. Churawhchun a sinah thusimtu LALPA chu, “Muhtu Pathian asi,” a ti. 

14Churuangah asi mi nih, Kades leh Bered karah mi tikhurchawh chu, “Beer-

lahai-roi’’ (Hawng ka Muhtu a Nung Mi Tikhurchawh) an ti mi chu. 

15Hagar nih Abram rangah fapa a ring piak le, a min ah Ismael a sak. 

16Chu liauah chun Abram chu kum sâwmriat leh kum ruk asi rawh. 

Genesis 17 

Fêmtan chu Thudântuk 
Singsiahnâk Asi 

1Abram chu kum sâwmkua leh kum kua asi liauah LALPA chu a sinah â langh 

le, “Kei Pathian zeizawng tikho ka si. Ka thu ngâi le, thil dik ti kumza rawh. 

2Na sinah thudân ka tuk lai le, thlâk tamtak ka nan pêk lai,” a ti. 

3Abram chu tual tawngh khet hen a kûn; chun, 

4Pathian nih, “Na sinah hi thudân hi ka tuk asi: phun tamtak thlâktu si ding hen 

ka nan tiamh. 

5Na min chu Abram asi lai lo rawh, Abraham asi lai rawh, phun tamtak thlâktu 

ah ka nan siam rawh ruangah. 

6Thlâk tamtak ka nan pêk lai le, an lakah zeimaw mi chu lalchem an si lai. Thlâk 

tamtak na nei lai le, phun tla an hawng si lai. 

7“Zungzâl thudântuk hâwi hen na sinah leh na thlâk tla hi nûnah um ding mi 

sinah ka thutiam chu ka theihkumza lai. Na Pathian ka si lai le, na thlâk tla 
Pathian khawm ka si lai. 

8Hi mun, ram dang mi hâwi a nan umnâk hi na sinah leh na thlâk tla sinah ka 

pêk lai. Kanaan ram zawzawng hi na thlâk le tla tâ asi kumza lai le, kei chu an 
Pathian ka si lai,” a ti. 

9Pathian nih Abraham sinah, “Nang leh na thlâk tla mâilei ah um ding mi tla nih 

ka thudântuk chu nan zûl vevê ding asi. 

10Nang leh na thlâk tla nih nan lakah mipa fa fêm tan ding chu rem nan ti hep 

ding asi. 

11-12Tu thawk hen mipa fa zawng chu ni riat ni ah, sal nan in ah a suak mi leh 

ram dang thawk hen nan châwk mi khawm an fêm nan tan khap na ding asi. Hi 
hi nannih leh keimah karah thudântuk asi ti theihnâk ah asi. 

13Mi kip fêmtan an si ding asi. Chu chu taksa leikâng thu ah zungzâl nan sinah 

thudântuk asi lai. 

14Mipa fa fêmtan lo mi chu ka minung si lo mi ah ngaih asi lai. Ka thudântuk a 

zûl lo ruangah” a ti. 

15Pathian nih Abraham sinah, “Na nupi khawm tu thawk hen Sarai asi lai lo rawh 

le, a min ah Sari asi lai rawh. 

16Amah chu mal ka sâwm lai le, amah thawk hen fapa ka nan pêk lai. Amah 

chu mal ka sâwm lai le, phun tla nu a hawng si lai, a thlâk tla lakah lalchem tla 
an hawng um lai,” a ti. 

17Abraham chu a mêl tual tawngh khet hen a kûn le, a dawn dudup le, a nih a 

suak, “Mi kum zâ a tling nûnah fa nei kho asi awt ma le? Sari hi kum sâwmkua 
asi mi nih fa a nei kho awt ma?” a ti. 

18Abraham nih, “Zei ruangah Ismael chu ka rotingtu asi awt lo zia?” ti hen 

Pathian a deih. 

19Sikhawmsele, Pathian nih, “Silo. Na nupi Sari nih fapa a nan ring piak lai le, 

a min ah Isak na sak lai. A sinah leh a thlâk tla sinah thudân ka tuk mi chu ka 
theihkumza lai. Chu chu zungzâl thudântuk asi. 

20Ismael thu ah na deihnâk khawm ka theih, churuang chun amah khawm mal 

ka sâwm lai le, fa tamtak leh thlâk tamtak ka pêk lai. Lal leinih pa ah ka siam lai 
le, a thlâk tla chu phun rokual tak ah ka siam lai. 

21Sikhawmsele, na fapa Isak sinah thudân ka tuk mi chu ka theihkumza lai le, 

kumvei ah tu tik dingah Sari nih a ring ding mi chu,” a ti. 

22Pathian nih Abraham chu a sawnh dih rawh chun a kaltâk rawh. 

23Chu ni lîlâ ah chun Abraham nih Pathian thu zûl hen, a fapa Ismael leh a 

insung khurah mipa dang zawzawng a insung khur ah sal a suak mi leh a châwk 
mi chu an fêm a tan piak na rawh. 

24Abraham chu fêmtan asi liauah chun kum sâwmkua leh kum kua mi asi. 

25A fapa Ismael lam chu kum leithum mi asi. 

26An panih hen chu ni ah an fêm an tan le, 

27Abraham sal tla zawzawng khawm. 

Genesis 18 

Abraham sinah Fapa Tiamhnâk 

1Lalpa chu Abraham sinah Mamre ah mi thing thenhlimh ah â va langh. 

Abraham chu a puanin kawtkâ sûn nî linh liau chirah a to le, 

2â hawi le, chunah chun minung pathum an dîr mi a muh. A muh na kâ hen an 

sinah a va tek nawh sawm na le; a mêl tual tawngh khet hen a kûn. 

3“Pu le tla, zângfahtê hen a dîn lo hen ka in hi lanh lah râm u; hinah nanmah 

bulsân ding hen ka um ko. 

4Nan kê ṭâwlnâk ding hen tî ka va lâk duak lai rih; hi thing tangah a dîn rih râu 

u. 

5Buh khawm tâwm ka nan put piak na lai, nan lam kal lakah tha an neihtir na 

ding hen; nannih nih ka in pal hen nan ka sunhsak ruangah, kei khawm nih ka 
nan zulh na bâk mi asi,” a ti. “Kanna lâwm, kan lungsi” ti hen an leh. 

6Abraham chu mawhsareh hen puanin sungah Sari sinah a va kal le, “Khulrang 

tak hen na sangvut a ṭha chem mi fûn lâk le, tâwm hen em rawh,” a ti. 

7Churawhchun a ran rual leiah a tek phêt le, alâ tê, a no nek hen a bit tel mi a 

va tleih le, a to-aw â râlring zet mi sinah a pêk. 

8Chawpê nûk khal, chaw nûk hâng, a sa leh buh chu chu minung tla mâika ah 

chun a hunh piak na. Chun, thing tangah amah ngelchel nih an nâwl a zulh na 
le, an ei rawh. 

9Churawhchun Abraham sinah, “Na nupi Sari zeiah a um?” ti hen an deih. 

“Puanin sungah a um ko” ti hen a sâng. 

10An lakah mi pakhat nih, “Tu thawk hen a thla kuanâk ah ka hawng kîr nawlh 

lai le, na nupi Sari nih fapa a nei lai,” a ti. Sari chu a dunglei ah puanin kawtkâ 
ah a ngâi nâ le, a um ko. 

11Abraham leh Sari chu an tar thlo rawh, Sari chu nunau râitâ khawm a nei lo 

rawh. 

12Sari chu a nih bû hen, “Tu chun ka tar hen ka chelh lo thlo rawh mi, nu leh pa 

theihnâk lakah ka nuam kho lai ma le; chu lo khawmah ka pasal tâ nih a tar 
tuktarâi fâwn rawh,” a ti. 

13Churawhchun LALPA nih Abraham sinah, “Zeirangah Sari nih, ‘Ka tar thlo 

rawh mi zeitin fa ka nei kho lai a ti le, a nihsuak êu? 

14LALPA rangah thil a har mi a um mazei? Ka sim hâwitê hen tu thawk hen a 

thla kuanâk ah ka hawng kîr nawlh lai le, Sari nih fapa a nei lai,” a ti. 

15Sari chu a ṭih ruangah â pheh thlo. “Ka ni lo a,” a ti. “Na ni kha ta a,” ti hen a 

sâng. 

Sodom Rangah Abraham nih 
A Ngiar Piaknâk 

16Chu minung tla chu Sodom khua chuanh khonâk ding mun leiah an kal rawh. 

Abraham khawm lampi simhtu rang dingah an sinah a kal bâk. 

17LALPA nih, a thinlung hen, “Ka thilti ding mi hi Abraham sinah ka pheh awt lo. 

18A thlâk tla chu an hawng rokual hen phun chak tak an hawng si lai le, amah 

ruangah phun zawzawng tla chu mal ka sâwm na lai. 

19A fa tla leh a thlâk tla nih ka sinah ê-aw ngâi ding leh diknâk leh repnâk chu 

zûl ding hen thu a pêk kho na ding hen ka thîm mi asi. An ti mi asi chun, a 
rangah thil zeizawng ka tiamh mi chu ka ti lai,” a ti. 

20LALPA nih Abraham sinah, “Sodom leh Gomorah thu ah phiarnâk hi ṭihnung 

a kâi thlo le, an sual zia khawm thungâi a fâk. 

21Ka va ṭum lai le, hi phiarnâk tla ka theih mi chu a dik leh diklo ka zauh awt,” a 

ti. 

22Churawhchun minung panih nih an kaltâk le, Sodom khua lei an fûk, 

sikhawmsele, LALPA lam chu Abraham sinah a um ko. 

23Abraham nih LALPA a fûk le, a deih, “Sual neilo tla chu misual tla lakah na 

veih sih awt mazei? 

24Chu khuapi ah chun sual neilo mi sâwmnga um na sele khua pumpi na veih 

lai ma? Chu sâwmnga chu him ding hen na zuah awt lo ma? 

25Sual neilo mi chu sual nei mi hen bang cho hen na thah rîlmâl lai lo. Chu chu 

ti kho asi lo! Na thah duh rerêng lai lo. Na hei ti bâk chun, sual neilo mi chu sual 

nei mi tla hen munkhat hen rêp an si awt, chu hâwi chu ti kho asi lo. Tual tlûn 
zawzawng ah lâirêltu nih rep tak hen ti ding asi ruangah,” a ti. 

26LALPA nih, “Sodom khua ah sual neilo mi sâwmnga ka tawng chun, anmah 

ruangah khuapi chu ka zuah lai,” ti hen a sâng. 

27Abraham nih, “LALPA, râlṭha tak hen na sinah thu ka sim vima mi hi zângfahtê 

hen a ngaihziâ hawng ka thiam piak, kei chu minung salam ka si le, zeikhawm 
sim khonâk ka nei lo. 

28Minung sâwmnga rak silo khawmsele, sâwmli panga tal an va um ko 

dahmawh. Chu hâwi hen panga hen hawng a zûk khawmsele, an tâwm tuk ti 
hen khuapi chu na veih awt mazei?” a ti. LALPA nih, “Sual nei lo mi sâwmli 
panga ding ka tawng chun khuapi chu ka veih awt loh,” ti hen a sâng. 

29Abraham nih, “Sâwmli ding cho khawm an va um ko dahmawh” a ti. Chunah 

“Sâwmli ding an um khawmah ka veih lai loh” ti hen a leh. 

30Abraham nih, “LALPA, na thinrun lah le, ka sim nawlh râu lai. Mi sâwmthum 

ding cho lebang um sele te ne?” a ti. “Sâwmthum cho khawm si sele ka râwk 
lai lo” a ti. 

31Abraham nih LALPA sinah, “Râlṭha tak hen na sinah thu ka sim vima mi hi 

zângfahtê hen a ngaihzia hawng ka thiam piak le, kul ding cho va si tâ sele te 
ne?” a ti. “Kul ding tawng khawmsele khuapi chu ka veih lai loh,” a ti. 

32Abraham nih a sinah, “LALPA, na thinrun lah le, veikhat ka sim nawlh lai rih. 

Parâ cho tawng si sele te ne?” a ti. “Parâ khawm an um asi chun khuapi chu ka 
veih lai loh,” a ti. 

33Abraham sinah thu a sim thluh nûnah LALPA chu a kal rawh le, Abraham 

khawm in leiah a kîr rawh. 

Genesis 19 

Sodom Khua Sualnâk 

1Vânmifial panih Sodom khua ah zânleibâi ah an va kal liauah, Lot chu khuapi 

kulh kawtkâ ah a to ko. A muh na kâ hen a thawk le, anmah tawng ding hen an 
sinah a va kal, an mâika ah a kûn le, 

2“Pu le tla, nanmah nâwlzulh ding hen hinah ka um ko. Zângfahtê hen ka in 

leiah hawng u, Nan kê tla nan ṭâwl lai le, zân khawm nan riak ko lai. Thâizing 
zingtê hen nan thawk lai le, nan kalnâk ding leiah nan kal ko lai,” a ti. “Silo, 
khuapi sungah kan riak awt ko,” ti hen an sâng. 

3A ngiar chiam na le, a nehnûnah chun a in ah an va kal rawh, Lot nih a to-aw 

tla rangah sang em hen buh-an ṭha tak khual rangah timhtuah ding hen a fial 
na, An timhtuah rawh chun an ei rawh. 

4Khual tla an it lânah, Sodom khua mi tla nih in chu an hawng kulh. Chu khuapi 

minung zawng seino leh upa chunah chun an um hep. 

5Lot chu an auh le, “Tuzân ah na in ah riak ding hen an hawng mi minung tla 

kha zeiah an um? Kan sinah hawng suah na!” an ti. Sodom khua mi tla nih pung 
na ding an tum. 

6Lot chu lênglei ah a va suak le, in a khâr pang. 

7An sinah, “Hâwi le tla, bang hâwi thilsual kha ti lo ding hen kan ngiar na! 

8Zauhnik u, fanu panih âukhawm tawngh lo mi ka nei, nan sinah ka hawng put 

lai le, anmah chu nan duhzia zawng hen ti u. Sikhawmsele, hi minung tla rangah 
lam chun zeikhawm ti lah na u; ka in ah mi khual an si le, keimah hum na ding 
mi an si,” a ti. 

9Sikhawmsele, annih nih, “Lampi hawng kan kham lah, nang ramdang um mi 

nih! Nang lebang zei minung me na si, na kan simh rih? A kiang ving, nangmah 
lehlam anmah ngâk hen na tuar salam lai,” an ti. Lot chu an tûl le, inkhâr râwk 
ding hen an fûk. 

10Sikhawmsele, in sungah mi panih nih chun an kut an hawng suah le, Lot chu 

in sung leiah an nûk le, in an khâr pang. 

11Churawhchun lênglei mi tla chu an mit an châwtir na le, inkhâr an tawng kho 

lo rawh, 

Lot nih Sodom a Kaltâk 

12Minung panih nih Lot sinah, “Midang, na fapa tla, na fanu tla, na samakpa tla, 

mawh na unau dang rerêng hi khuapi sungah mi hi suaktir hep na, 

13hi mun hi kan râwk awt ruangah. LALPA nih hi minung tla phiarnâk ṭihnungkâi 

tak chu a theih le, Sodom khua veih ding hen fial mi kan si,” an ti. 

14Chun, Lot chu a fanu tla umpi nâtu ding mi tla sinah a va kal le, “Hi thawk hen 

suak ding a nam u; LALPA nih hi mun hi a râwk awt,” a ti. Sikhawmsele, a deh 
na mi hen an ruat. 

15Khuadei bâiah vânmifial tla nih Lot chu an nâwt rawh. “A nam rereh! Na nupi 

leh na fanu panih tla hen suak u, hi khuapi â râwk tikah nan thi lonâk ding hen,” 
an ti. 

16Lot chu â nam chiam le; LALPA nih chun zeitin tal a zângfah khawmsele, a 

nupi leh a fanu panih chu an tleih na le, khuapi sung thawk hen an suah na 
rawh. 

17Vânmifial lakah pakhat nih, “Nan nung khonâk ding hen tek u! Dunglei a her 

lah ule, tivakuam ah a dîn lah u. Tlâng leiah tek ule, churawhchun thah hen nan 
um lai lo,” a ti. 

18Sikhawmsele, Lot nih, “Silo,” chu hâwi hen hawng kan ti lah pu. 

19Nangnih na kan dâwt le, kan nungnâk na hum asi. Sikhawmsele, tlâng chu a 

lât tuktarâi; vândûainâk ka tawng lai le, tlung lo hen ka thi salam lai. 

20Khi khuatê khi na muh ma? A nâi tâwk ual, khinah khin hawng ka kaltir ko, 

mun mêtê na muh mi lakah khin him ziar hen ka um ko lai,” ti hen, a sâng. 

21Vânmifial nih, “Asi, rem ka ti, chu khua chu ka râwk lai lo. 

22A nam rereh! tek rawh, chu mun na tlung lân lo chu zeikhawm ti ding â tawng 

lo,” a ti. Lot nih khua fatê a ti ruangah a min ah Zoar a ti. 

Sodom leh Gomorah Râwknâk 

23Lot chu Zoar a tlung rawh chun nî a suak rawh. 

24Lâkkhatko ah LALPA nih Sodom leh Gomorah khuapi tlûnah chun kât alh a 

sûrtir le, tivakuam tla, 

25chunah minung zawzawng tla, chu ram ah thil a kho mi zawzawng a veih hep 

na. 

26Sikhawmsele Lot nupi chu dunglei â her le, chitê lung ah â chang rawh. 

27A thâituan zîngtê ah Abraham chu LALPA mâika ah a dîrnâk ah mawhsareh 

hen a va kal. 

28Sodom leh Gomorah leh tivakuam zawzawng chu a chuanh le, chu ram thawk 

hen meikhû meialh fâk tak thawk hen a hawng suak mi hâwi hen a muh. 

29Pathian nih chu khuapi tla tivakuam mi Lot umnâk a râwk liau chun, Abraham 

chu a theihkumza le, Lot khawm nung dam a um hen a suaktir. 

Amon mi leh Moab mi tla Bulpi 

30Lot chu Zoar khua ah um ding a ṭih ruangah amah leh a fanu panih le hen 

tlâng ah anna ṭhial le, pûk ah an um. 

31A fanu upa dauh mi nih a naunu sinah, “Kan pa chu a tar dadauh rawh, fa nei 

ding hen lâikulh pumpi ah hawng kan umpitu ding âukhawm an um lo. 

32Hawng, kan pa zû rî nek hen kan tuah lai le, amah thawk hen fa nei ding hen 

a sinah kan it lai,” a ti. 

33Chu zân ah chun uain din ding an pêk rawh, a fanu a upa dauh mi chu a va a 

ihpitir. Sikhawmsele, a rî nek ruangah zeikhawm a theih loh. 

34A thâituan chun a fanu upa dauh mi nih a naunu sinah, “Mazân ah a sinah ka 

it rawh; tuzân khawm kan rîttir nawlh lai le, nang a sinah va it rawh. 
Churawhchun kan panih hen kan pa thawk hen fa kan nei lai rawh,” a ti. 

35Churawhchun chu zân khawm rî nek hen an dinh le, a fanu a niang dauh mi 

chu a va a ihpitir. Chu liau khawm a rî nek le, zeikhawm a theih loh. 

36Hi hâwi hen Lot fanu tla chu an pa thawk hen an râi rawh. 

37A upa dauh mi fanu nih fapa a nei le, a min ah Moab a sak. Tu liauah Moab 

murui thlâktu chu asi. 

38A fanu niang dauh mi khawm nih fapa a nei bâk le, a min ah Benammi a sak. 

Tu liauah Amon tla thlâktu asi. 

Genesis 20 

Abraham leh Abimelek 

1Abraham chu Mamre thawk hen Kanaan simlei Kedes leh Sur karah a va um. 

A nehnûnah Gerar ah a va um le, 

2a nupi Sari chu ka farnu asi a ti. Churawhchun, Gerar lalchem Abimelek sinah 

kalpi hen a um. 

3Zân khat chu a mang ah Pathian â langh le, “Hi nunau na lâk mi ruangah na 

thi lai, pasal a nei mi asi,” a ti. 

4Sikhawmsele, Abimelek chu nunau kiangah a va kal lo rih, anih nih chun, 

“LALPA, thil zeikhawm ka sual lo a! Ka mi leh kei zeitin na kan veih awt zia? 

5Abraham ngelchel khawm nih ka farnu a ti. Sari khawm nih chu hâwi hen a 

sim, theihfiang hen ka ti mi asi, thilsual ka ti lo,” a ti. 

6A mang ah hi hâwi hen Pathian nih a sâng. “Asi ngâk, fiang tak hen theih hen 

na ti mi asi, churuangah ka lakah sual lo ding leh amah chu na tawngh lo ding 
hen ka nan vêng asi. 

7Sikhawmsele, tuah nunau chu a pasal sinah khirh nawlh; anih chu khuavâng 

asi, thla an cham piak lai le, na thih lonâk ding hen. Sikhawmsele, na khirh lo 
asi chun, nang leh na mi tla an thi ver awt tih kan theihtir,” a ti. 

8A thâituan zîngtê ah Abimelek nih a rianṭuantu zawzawng tla chu a kawh na 

le, thil umdân a simh na le, thungâi an lâu. 

9Chun, Abimelek nih Abraham a kawh le, “Kan lakah zei thil me na ti? Ka tlûnah 

leh ka ram lakah siatnâk na hawng tlungtir rê ding hen zei thilsual me na lakah 
ka ti? Ka lakah thil na ti mi hâwi hi âukhawm nih an ti dah lo. 

10Zeiruangah hi hâwi na ti zia?” a ti. 

11Abraham nih a sâng le, “Pathian ṭihtu ding hinah hin âukhawm um hen ka ruat 

lo, ka nupi duh tukah an ka thah lebang lai ka ti ruangah. 

12Ka farnu khawm asi rerêng. Ka pa fanu tak asi, nu lam chu kanna khat lo, chu 

hâwi hen kanna um mi asi. 

13Churuangah ka pa in thawk hen ramdang ah um ding hen Pathian nih hawng 

ka fial liauah, a sinah, ‘Na unaupa ka si zia mi le nih theih ding hen na simh na 
ding asi,” ka ti. 

14Chun, Abimelek nih Sari chu Abraham sinah a pêk nawlh le, chu liau lîlâ chun, 

dawrâ tla, ranrual tla, sal tla a pêk. 

15Abraham sinah, “Hi ka ram pumpi ah hin, na duhnâk ram zawngah um,” a ti. 

16Sari sinah, “Na sinah um mi zawzawng tla sinah na mawh lo zia langhnâk 

dingah leh mikip nih thilsual na ti lo zia an theih khonâk ding hen na unaupa 
rangah tangka sâng khat ka pêk,” a ti. 

17-18Abraham nupi Sari ruangah, LALPA nih Abimelek umnâk ah mi nunau tla 

zawzawng chu fa nei lo ding hen a siam na. Churuangah Abraham nih Abimelek 
rangah thla a cham piak le, Pathian nih a lentir rawh. A nupi leh a sal nunau tla 
zawzawng khawm nih fa an ring kho rawh. 

Genesis 21 

Isak Suaknâk 

1LALPA nih a tiamh mi hâwi hen Sari chu mal a sâwm le, 

2a râi le, a tar nûnah Abraham rangah fapa a ring piak. Ngâksia chu a hawng 

suak lai ti hen Pathian nih a ti mi cham takah a suak. 

3Abraham nih a min ah Isak a ti. 

4Isak chu ni riat a tling liauah Pathian nih thu a pêk mi hâwi hen Abraham nih a 

fêm a tan piak. 

5Isak a suak liauah Abraham chu kum zâ mi asi. 

6Sari nih, “Pathian nih lâwmnâk leh nihnâk hawng ka pêk rawh, a theihtu zawng 

nih an hawng ka nihpi lai,” a ti. 

7Amah ber nih, “Abraham a tar nûnah fapa ka ring piak mi leh fa ka pawm ding 

mi hi âu me sim khotu um lai?” a ti. 

8Chun, ngâksia chu a hawng ṭhang le, nûk a tlei rawh chun, Abraham nih puai 

rokual tak a tuah. 

Hagar leh Ismael Nar An Sinâk 

9Ni khat chu, Aigupta nunau Hagar nih Abraham rangah fapa a ring piak mi 

Ismael leh Sari fapa Isak an pang. 

10Sari nih a muh na le, Abraham sinah, “Hi salnu leh a fapa hi nar ving na. Ka 

fapa Isak nih a ting ding mi na neih, hi nunau fapa nih hin tingvo zeikhawm a 
nei kho lai lo,” a ti. 

11Hi thu nih hin Abraham chu thungâi a lawksawngtir, Ismael khawm a fapa asi 

bâk ruangah. 

12Sikhawmsele, Pathian nih Abraham sinah, “Na salnu leh a fapa ruangah 

lawksawng lah, Sari nih a sim zia hen ti ko, thlâk tla ka nan tiamh mi kha Isak 
thawk hen ding mi asi ruangah. 

13Hi salnu fapa rang khawm hin fa tamtak ka pêk bâk lai. Phun pakhat an hawng 

si lai le, anih khawm na fapa asi,” a ti. 

14A thâituan zîngtê ah Abraham nih Hagar chu buh leh savun tî dûr tî khat phak 

mi a pêk. A dunglei ah a fa chu a pâwktir le, a kaltir rawh. Hagar chu a kal le, 
Bersheba ramkaro ah a vâi lemang. 

15Tî a dih rawh chun, a fa chu thing bû tangah a siah thlap le, 

16feet 300 tluk a lât hen a to. “A thinlung hen, ka fa thi ding mi ka zauh ngam 

lo,” a ti. Chunah a to liauah a ṭap rawh. 

17Pathian nih ngâksia ṭap hâu a theih le, vân thawk hen vânmifial nih Hagar 

sinah, “Hagar, zeirangah ti ti na lawksawng? Ṭih lah. Pathian nih ngâksia ṭap 
hâu a theih rawh. 

18Thawk le, va thawh le, va lêm rawh. A thlâk thawk hen phun rokual tak ka 

siam lai,” a ti. 

19Chun, Pathian nih a mit a deitir le, tikhurchawh a muhtir. A kal le, savun tî dûr 

lakah tî khat phak a râwn le, ngâksia chu a pêk. 

20Ngâksia chu a ṭhang vima le, a sinah Pathian a um; Paran ramkaro ah a um 

le, sa kah thiam tak asi. 

21A nu nih Aigupta mi nunau a nupi ah a ṭhît piak. 

Abimelek leh Abraham 
Karah Remnâk 

22Chu liau chun Abimelek chu a kawrsen hotu Phikol hen Abraham sinah an va 

kal le, a sinah, “Thil na ti mi zawzawng lakah Pathian na sinah a um. 

23Churuang chun keimah leh ka fa tla leh ka thlâk tla na perpet na lo ding hen 

Pathian mâika ah thu tiam rawh. Na rangah zumh ka kâi hâwi hen ka lakah leh 
hi na umnâk ram ah um mi tla rangah zumhtlâk na si ding hen thu a tiam rawh,” 
a ti. 

24Abraham nih “Ka tiam e,” a ti. 

25Abraham chu Abimelek to-aw tla nih tikhurchawh an chuhpi na mi thu ah 

Abimelek sinah a phun. 

26Abimelek nih, “Âu nih dek a ti aw, ka theih loh, nang khawm nih hawng ka 

simh lo le, ka theih tîr cho asi,” a ti. 

27Churawhchun, Abraham nih dawrâ leh ranrual tla, Abimelek rangah a pêk; 

chun an panih hen remnâk thu an ruat rawh. 

28Abraham nih a ranrual lakah mi dawrâ fa pasarih a dangtê hen a thlei le, 

29Abimelek nih, “Zeirangah kha hâwi na ti,” a ti. 

30Abraham nih a sâng le, “Hi dawrâ pasarih hi hawng ka pawm piak le, hi ka ti 

mi ni hin hi tikhur chawh hi keimah chawh mi asi ti theihnâk ding hen,” a ti. 

31Chu mun min ah chun Bersheba a ti, an panih hen chunah chun thutiamhnâk 

an siam ruangah. 

32Hi Bersheba ah remnâk an siam thluh rawh chun, Abimelek leh Phikol chu 

Philistia ram ah chun an kîr nawlh rawh. 

33Chun, Abraham nih Bersheba ah Tamarik thing a phun le, Zungzâl Pathian 

LALPA chu a sawnh. 

34Abraham chu Philistia ram ah hun sâwt ual a um. 

Genesis 22 

Pathian nih Isak Ap ding hen 
Abraham Rangah Thu a Pêk 

1A nehnûnah chun Abraham chu Pathian nih a nik le, a sinah a kawh, 

“Abraham,” a ti. Abraham nih “Uai hinah ka um” ti hen a sâng. 

2Pathian nih, “Na fapa na neihlem mi Isak na dâwt thlo mi kha put le, Moriah 

ram ah kal rawh. Chu ram mi tlâng kan muhtir ding mi ah chun bâwlnâk ah ka 
sinah hawng ap,” a ti. 

3A thâituan zîngtê ah Abraham nih a bâwlnâk rangah thing châr a khawmh le, 

sanatung a phurhtir le, Isak leh a to-aw panih chu a sinah a put na. Pathian nih 
a simh mi mun ah chun kal ding anna thawh rawh. 

4A ni thumnâk ah Abraham nih an kalnâk ding mun chu râl lât hen a muh. 

5Churawhchun, a to-aw tla sinah, “Sanatung hen hinah um ko u, hi ngâksia leh 

kei chu chunah kan va kal lai le, Pathian kan va sawnh lai; chun nan sinah kan 
hawng kîr nawlh lai,” a ti. 

6Abraham nih Isak rangah bâwlnâk ding thing châr a puttir le, anih nih chun 

nâmtê leh meiṭil tih ding mi a put. Munkhat hen an kal liauah, 

7Isak nih a pa rangah “Pa!” a ti. “Zei me, ka fapa?” ti hen a sâng. Isak nih, “Mei 

leh thing chu a um le, sikhawmsele, bâwlnâk ding dawrâ chu ka muh lo ne e?” 
a ti. 

8Abraham nih, “Pathian nih pakhat hawng kan pêk ko lai,” ti hen a sâng. An 

panih hen munkhat an kal vima. 

9Pathian nih a simh mi mun chu an va tlung rawh. Abraham nih mâichâm a siam 

le, a tlûnah thing chu a timhtuah. A fapa chu a ṭêm le, mâichâm tlûnah mi thing 
pawng tlûnah a thâng. 

10Thah ding hen a nâmtê zum chu a lirh rawh. 

11Sikhawmsele, vân thawk hen LALPA vânmifial nih, “Abraham, Abraham!” ti 

hen, a auh. Anih nih, “Uai, hinah ka um,” ti hen a sâng. 

12“Ngâksia chu nganfâk pêk lah le, zeitin khawm ti lah” a ti. “Pathian na ṭih zia 

leh a lakah na fapa neihlem na ûi lo zia tuah ka theih rawh,” a ti. 

13Abraham nih a kiangkam a zauh le, dawrâ chal, bua nih a ki a awh le, a tâng 

mi a muh. A va kal le, a tleih le, a fapa ruangrûl ah bâwlnâk ah a mang rawh. 

14Abraham nih chu mun chu “Jehova-Jire’’ (LALPA nih a ruat) a ti. Tu tiang hen 

mi le tla nih, “LALPA nih a tlâng ah a ruat,” an ti. 

15LALPA vânmifial nih Abraham chu vân thawk hen avei nihnâk ah a auh fâwn. 

16“Keimah min sâl hen thu ka tiam, LALPA nih thu a sim bâwngmal tamtak ka 

nan sâwm lai. Na fapa neihlem mi ûi lo hen ka sinah hi hâwi thil na ti ruangah, 

17na thlâk tla chu vân ah ârfi zat leh tipi kapah sep zat hen kan pêk lai. Na thlâk 

tla nih an mêlma tla an neh lai. 

18Phun zawzawng tla nih an thlâk tla mal ka sâwm na mi hâwi hen malsâwmnâk 

an hawng ka deih lai. Ka thupêk zawzawng na zûl ruangah,” ti hen thu a tiamh. 

19Abraham chu a to-aw tla sinah a kîr le, a rual hen a umnâk Bersheba leiah an 

kîr rawh. 

Nahor Thlâk tla 

20Chu nûnah Abraham nih a unaupa Nahor rangah Milkah nih fa pariat a ring 

piak rawh mi a theih le: 

21Uz chu fa tîr asi, Buz chu a unaupa asi, Kemuel chu Aram pa asi. 

22Kesed, Hazo, Pildas, Jidlap leh Bethuel 

23Rebek pa. Milkah nih hi fapa pariat hi Abraham naupa Nahor rangah a ring 

piak. 

24Reumah chu Nahor nupisûn asi le, Tebah, Gaham, Tahas leh Maakah a ring 

na. 

Genesis 23 

Sari a Thi le, Abraham nih a vûinâk 
Mun a Châwk 

1Sari chu kum zâ leh kul pasarih tiang upa hen a dam. 

2Kanaan ram Hebron ah a thi le, Abraham nih a thihnâk chu a ulh. 

3A nupi ruak umnâk mun chu a mâk thlap le, Hit mi tla sinah a va kal le, 

4“Ramdang minung nan sinah um mi ka si le, ka nupi ka vûi khonâk ding hen 

mun hawng ka zuarh u,” a ti na. 

5Annih nih, 

6“Pu, kan thu ngâi rawh. Ruitu chak tak hâwi hen kan ruat; kan nei mi thlân ṭha 

chem mi lakah na nupi chu vûi ko. Kan lakah âuzawng nih thlân pêk ding chu 
an siang lai, amah na vûi khonâk ding hen,” an ti. 

7Abraham chu an mâika ah a kûn le, 

8“Ka nupi hinah vûi ding hen nan siang tak mi asi chun Zohar fapa Ephron sinah 

9Makpela Pûk hawng ka deih piak ule, chu chu a phâisen kiang tek asi. A man 

lîm tlak hen pêk hen nan um liauah ka sinah zuar ding hen hawng ka deih piak 
ule, chu tikah vûinâk mun chu ka ting kho lai,” a ti. 

10Chu khuapi kulh kawtkâ ah chun Ephron khawm chu Hit mi tla hen 

tohâwngnâk mun ah a to ko; chunah an um mi zawzawng tla nâ theih hen chun 
a hawng sâng le, 

11“Pu, ngâinik, a pûk hen, a lo hen, a ektê hen kan pêk lai. Hi ka mi tla mâika 

ah hin kan pêk lai; na nupi chu na vûi khonâk ding hen,” ti hen a sâng. 

12Abraham chu Hit mi tla mâika ah a kûn le, 

13Ephron sinah mikip nih theih ding hen, “Hawng ka ngâi piak ding hen ka nan 

ngiar; lo pumpi chu ka châwk lai. A man hi hawng ka lâk piak le, churawhchun 
ka nupi chu chunah ka vûi lai,” a ti. 

14Ephron nih, 

15“Pu, mun man vial chu tangka zali asi; chu lo hen nang leh kei karah zeikhawm 

a um lo rawh; chunah chun na nupi chu vûi ko” ti hen, a sâng. 

16Abraham nih rem a ti le, zapi theih ah Ephron nih a sim mi hâwi hen tangka 

zali chu a khingh le, sâwlehtu tla nih an mang mi dân hen. 

17Chu chu Makpela mi Ephron thil neih Mamre saklei mi Abraham nih â ting dân 

chu asi; a kiangkam mi phâisen tla, pûk, thing zawzawng â ting sih hep. 

18Hit mi tla tohâwngnâk ah um mi zawzawng nih Abraham tâ asi ti an theihpi 

rawh. 

19Churawhchun Abraham nih a nupi Sari chu Kanaan ram pûk ah a vûi rawh. 

20Churawhchun, Hit mi tla tâ phâisen leh pûk chu vûinâk thlân mun ding hen 

Abraham tâ asi rawh. 

Genesis 24 

Isak Nupi Rua Ding 

1Abraham chu thungâi a tar rawh le, thil a ti mikip LALPA nih mal a sâwm piak. 



38 

Bawm Common Language Bible Version 
@ 2006 Bangladesh Bible Society  

 
 

 

 

2A to-aw upachem mi, a neih zawzawng lakah thu a neihtir mi sinah chun, “Na 

kut kha ka êl karah siah le, siat a sirh. 

3LALPA Pathian tual leh vân siamtu min hen siat an sirhtir ding ka duh, hi 

Kanaan ram mi tla lakah hin ka fapa nupi rangah na thîm lo ding hen. 

4Ka suaknâk ram leiah na va kal hen, keimah rualsia lakah mi ka fapa Isak nupi 

rangah na hâwl piak ding asi,” a ti. 

5Sikhawmsele, to-aw nih chun, “Chu nunau nih a mun kaltâk siang lo hen hi 

ram leiah hawng ka zûl duh lo chun teh? Na hawng suaknâk ram leiah na fapa 
chu ka kîrtir nawlh ding ma asi lai?” a ti. 

6Abraham nih a sâng le, “Chunah chun ka fapa kîrtir nawlh lo ding hen a 

thiamthih rawh! 

7LALPA, vân Pathian nih chun ka unau umnâk ram ah mi, ka pa in thawk hen 

a hawng ka lâk mi asi. Hi ram hi ka thlâk tla pêk ding hen thu bir tak hen hawng 
ka tiamh rawh. Churuangah chunah mi chu ka fapa nupi rangah na tawng piak 
kho ding hen, anih nih chun a vânmifial na mâi leiah a fial lai. 

8Chu nunau nih an zûl ding a duh lo asi chun, hi thu ka nan pêk mi lakah na lît 

asi. Sikhawmsele zei harsatnâk ruang khawmah ka fapa chu na kîrtir ding asi 
lo,” a ti. 

9Churawhchun, to-aw nih a pu Abraham, êl karah a kut a siah le, Abraham nih 

a simh mi zawzawng ti ding hen thu a tiam rawh. 

10Abraham to-aw, a neih lakah hotu si mi pa chu, a pu sangâwngsâu parâ a put 

le, Mesopotamia marlei kângah Nahor umnâk khuapi ah a kal rawh. 

11A va tlung rawh chun, khuapi lêngah chawh mi tikhur ah chun a sangâwngsâu 

tla a bawktir na. Sûnnilei ah nunau tî than kal tik asi. 

12Thla a cham le, “LALPA, ka pu Abraham Pathian, ka pu sinah na thutiam chu 

theihkumza le, tusûn ni ah dingchangnâk hawng ka pêk rawh. 

13Hinah khuapi mi nungâk tla nih tî an thannâk tikhurchawh kiangah ka um asi. 

14An lakah minung pakhat sinah, ‘Zângfahtê hen na tibêl kha ṭhumh le, hawng 

ka dintir me,’ ka ti lai le, ‘Din ma a, na sangâwngsâu tla rang khawm ka than lai, 
titu chu na to-aw Isak nupi rangah na thîm mi si seh,’ a ti. Hi hâwi asi chun, ka 
pu sinah thu na tiamh mi ziatê asi ti ka theih kho lai,” a ti. 

15A thlacham a lîm lântê ah Rebek chu a liangah tibêl put bû hen a hawng tleng. 

Anih chu Bethuel fanu asi le, chu chu Abraham unaupa Nahor nupi Milkah fapa 
asi. 

16Anih chu nungâk mêlṭha tak, nungâk thenhlimh asi. Tikhurchawh leiah a ṭum 

le, tibêl chu a than le, a hawng kîr nawlh. 

17To-awpa chu amah leiah a tek le, “Na tibêl mi tî zângfahtê hen hawng ka 

dintir,” a ti. 

18Rebek nih, “Din ma a pu,” a ti le, a liang mi tibêl chu a ṭhumh sawm le, tleih 

bû hen a dintir. 

19A dintir thluh rawh chun, na sangâwngsâu rang khawm ka than lai le, an duh 

tâwk hen din na seh,” a ti. 

20Ran tla chu duh tâwk hen a dintir na le, tibêl chu lâwng tleng hen, tikhur leiah 

a tek le, a va than fâwn le, a sangâwngsâu tla chu a tinh hep na tiang hen. 

21To-awpa nih chun LALPA nih dingchangnâk hawng ka pêk mi mawh asi rawh 

aw, ti hen dâisip hen a zauh ko. 

22Nunau nih a ti thluh rawh chun, to-awpa nih chun ngûn kual man tamtak chu 

a lâk le, a nâr lakah a thlaih piak, chun a bân ah ngûn zaksiar panih lianpi a 
ruktir. 

23“Zângfahtê hen na pa âu me asi hawng ka simh. A in ah ka mi tla leh kei 

rangah riaknâk a um lai ma?” a ti. 

24“Ka pa chu Bethuel, Nahor leh Milkah fapa asi,” ti hen a sâng. 

25“Kan in ah fabû tamtak leh ran râwl a um, nan riaknâk ding hen mun khawm 

a um” ti hen a sâng. 

26Churawhchun, to-awpa chu a siksidîr le, LALPA a sawnh, 

27“LALPA, ka pu Abraham Pathian chu sawr hen um seh, ka pu sinah zumhkâi 

tak hen thutiamtu chu. LALPA nih ka pu chik-le-ngerh sinah tluang tak hen 
hawng ka tlengtir rawh,” a ti. 

28Nungâk chu a nu in leiah a tek phêt le, thâwngthâng zawzawng a va sim rawh. 

29Rebek nih ṭapa Laban a nei le, Abraham to-awpa umnâk tikhurchawh leiah a 

va tek rawh. 

30Laban nih a farnu nâr ah a bunh mi leh a bân ah a ruk mi a muh le, to-awpa 

nih a sinah thu a sim mi tla khawm a theih. Abraham to-awpa sangâwngsâu 
kiangah a dîr ko mi leiah tikhurchawh kiangah a va kal le, 

31“In leiah hawng ka zûl. Nang hi LALPA nih mal an sâwm mi minung na si. 

Zeirangah lênglei ah hinah na dîr ko! Ka in ah na rangah mun timhtuah zet hen 
a um, na sangâwngsâu tla rang khawm mun a um” a ti. 

32Chun, to-awpa chu in sungah a va lût le, chun Laban nih sangâwngsâu thil 

phurh tla chu a lît piak le fapawn leh ran râwl tla a pêk na. Chun, Abraham to-
aw leh a hâwi tla rangah an kê ṭâwlnâk ding tî a pêk na. 

33Buh an hawng pêk na rawh chun to-awpa nih chun, “Ka thusim ding mi ka sim 

lân lo chu buh ka ei awt lo” a ti. Laban nih, “Sim ko me,” a ti. 

34“Kei chu Abraham to-aw ka si,” ti hen thusim a dawmh. 

35“LALPA nih ka pu nei tak hen mal a sâwm. Dawrâ rual tla, kêl tla, ranrual tla, 

ngûn tla, tangka tla, salnu leh salpa tla, sangâwngsâu leh sanatung tla a pêk. 

36Sari ka pu nupi nih a tar nûnah fapa a ring piak le, ka pu nih a fapa rangah a 

neih zawzawng a ap hep. 

37Ka pu nih a thupêk zûl ding hen siat hawng ka sirhtir. ‘Kanaan ram mi nunau 

hi ka fapa rangah na thîm piak ding asi loh, a ti. 

38Chu ngâk chun, ka pa mi le, ka unau tla lakah mi a nupi rangah na thîm piak 

ding asi,’ a ti. 

39Kei nih ka thawh le, ‘Nunau nih hawng ka zûl duh lo chun teh?’ ka ti. 

40‘LALPA a thu ka ngâi kumza mi nih chun a vânmifial nangmah sul-le-lam 

tluangtir ding hen a hawng fial lai. Ka pa unau, keimah mi tak lakah mi ka fapa 
nupi rangah na tawng piak ding asi. 

41Na thutiam lakah na lît ding mi chu kâng khat chu a um: Ka unau tla sinah na 

va kal hen, na thu an êl asi lam chun na lît asi,’ a ti. 

42“Tusûn ah tikhurchawh ka hawng tleng liauah thla ka cham le, ‘LALPA, ka pu 

Abraham Pathian, thil ka ti mi lakah hin hawng ka dingchangtir rawh. 

43Tu hin hi tikhurchawh ah hin ka um. Nungâk tî than ding a hawng kal mi 

rangah an tibêl mi tî din ding hawng ka pêk ka ti lai le, 

44a âwi hen, sangâwngsâu rangah tî pêktu chu, ka pu fapa nupi rangah na thîm 

mi si seh, ti hen.’ 

45A thuptê hen thla ka cham mi dawngh lântê ah, Rebek chu a tibêl a liang 

tlûnah toh hen tikhurchawh ah tî than ding hen a hawng ṭum. Keinih a sinah, 
‘Din ding hawng ka pêk ma ne,’ ka ti. 

46Anih nih khulrang tak hen a tibêl chu a hawng ṭhumh le, ‘Din ma a, na 

sangâwngsâu khawm tî ka dintir na lai,’ a ti. Churawhchun, ka din le, 
sangâwngsâu tla khawm tî a dintir na. 

47‘Na pa âu me si,’ ti hen ka deih, ‘Ka pa chu Nahor leh Milkah fapa Bethuel 

asi,’ ti hen hawng ka sâng. Churawhchun, a nâr ah ngûn kual ka thlaih le, a bân 
ah zaksiar ka ruk. 

48Ka siksidîr le, LALPA chu ka sawnh rawh. LALPA, ka pu Abraham Pathian, 

ka pu unau tla sinah hawng ka ruitu chu, an fanu ka pu fapa rangah hawng ka 
tawngtirtu rangah ka sawr rawh. 

49Tuhin, ka pu thusim ziatê hen nan ti ding mi chu nan mawhphurhnâk asi 

ruangah ṭhadek hen ti piak ule, chu hâwi hen nan ti piak awt leh awt lo zângfahtê 
hen hawng ka simh u; chu tikah ti ding mi chu ka sim bâk lai,” a ti. 

50Laban leh Bethuel nih, “Hi thu hi LALPA thawk hen mi asi, kannih ruat mi zât 

asi loh. 

51Rebek chu a um ko ma kha, lâk le, kalpi ko me. LALPA nih a sim hâwi hen na 

pu fapa nupi si ko seh,” an ti. 

52Chu thu chu Abraham to-awpa nih a theih kâ hen, a kûn le, LALPA chu a 

sawnh rawh. 

53Churawhchun, puan tla, tangka tla, ngûn hen thuamh mi lungmantam tla a 

thuak le, Rebek rangah a pêk rawh. Thilpêk man tam tatak tla, a unaupa leh a 
nu rangah a pêk na bâk. 

54Abraham to-aw leh a hâwi tla nih an din hen an ei le, zân khat an riak. Zîng 

ah an thawk le, “ka pu leiah hawng ka kîrtir u rawh,” a ti. 

55Sikhawmsele, Rebek unau leh a nu nih chun, “Nungâk nu hi kan sinah zarhkar 

khat mawh ni râ mawh um rih sele a kal kho lai,” an ti. 

56To-awpa nih, “Hawng kan thloh lah râu u, LALPA nih ka khualtlâwng 

dingchang tak hen a siam le; ka pu sinah hawng ka kîrtir ko u,” a ti. 

57Annih nih an thawh le, “A nunau kan kawh lai le, zei a ti lai kan deih nik lai ma 

kha a,” an ti. 

58Rebek chu an kawh le, an deih, “Hi minung sinah kal ding na duh ma?” an ti. 

Anih nih a thawh le, “Duh ta a,” ti hen a sâng. 

59Churawhchun, Rebek leh an in sungah mi to-aw upa dauh tla chu Abraham 

to-aw leh a hâwi leh sinah an kaltir na rawh. 

60Hi hâwi hen Rebek chu mal an sâwm: Ka farnu, nang hi nuai tamtak nu hawng 

si rawh; na thlâk tla nih an mêlma tla khuapi chu neh na seh!” ti hen. 

61Rebek leh a to-aw nungâk tla chu sangâwngsâu tlûnah anna chuan le, 

Abraham to-awpa sinah an ektê hen an suak rawh. 

62Isak chu ramkaro ah a hawng le, “Beer-lahai-roi’’ (A hawng ka Muhtu a Nung 

mi Tikhurchawh) ti mi Kanaan simlei kiangah â dîn. 

63Zânleibâi ah phâisen leiah a va kal le, sangâwngsâu an hawng mi a muh na. 

64Rebek nih Isak a muh rawh chun sangâwngsâu tlûnah mi chu a ṭum le, 

65Abraham to-awpa rangah, “Phâisen ah a hawng kal mi pa khi âu mesi?” ti hen 

a deih. To-awpa nih, “Ka pu asi,” ti hen a sâng. Churawhchun a puan a lâk le, 
a mêl a khuh. 

66To-awpa nih chun thil a ti mi zawzawng chu Isak rangah a simh. 

67A nu umnâk puanin ah chun Isak nih Rebek a kalpi rawh le, a nupi a hawng 

si rawh. Isak nih Rebek chu thungâi a dâwt le, a nu a thi rawh mi lakah thungâi 
a thla a ngamh. 

Genesis 25 

Abraham Thlâk dang Tla 
(1 Chr 1.32-33) 

1Abraham nih nupi dang a umpi nawlh le, a min chu Keturah asi. 

2Zimran, Joksan, Medan, Midian, Isbak leh Suah tla a ring na. 

3Joksan fa tla chu, Seba, Dedan an si; Dedan thlâk chu Asurim, Letusim, leh 

Leumim an si. 

4Midian fa tla chu Ephah, Epher, Hanok, Abida leh Eldah. Hi bang zawzawng 

hi Keturah thlâk tla an si. 

5Abraham nih Isak chu thil zawzawng tlûnah thu a neihtir. 

6Sikhawmsele, a dam liauah a nupi dang fa tla sin khawmah thil tla a pêk na 

bâk. Hi bang a fapa tla hi saklei ram ah, a fapa Isak thawk hen ram lât takah a 
fial ving na. 

Abraham Thihnâk leh Vûinâk 

7-8Abraham chu kum zâ leh sâwmsarih leh panga a tling ah, tarkhên hen a thi 

rawh. 

9A fapa Isak leh Ismael nih; Hit mi Zohar fapa Ephron tâ Mamre saklei mi 

phâisen ah, Makpela pûk ah an vûi rawh. 

10Chu phâisen chu Abraham nih Hit mi tla thawk hen a châwk mi asi. Abraham 

leh a nupi Sari chu chunah an panih hen an vûi na. 

11Abraham thih nûnah Pathian nih ‘Beer-lahai-roi’ (Hawng ka Muhtu a Nung mi 

Tikhurchawh) ti mi kiangah um mi a fapa Isak rangah mal a sâwm. 

Ismael Thlâk Tla 
(1 Chr 1.28-31) 

12Ismael, Aigupta ram ah Sari to-awnu Hagar nih Abraham rangah a ring piak 

mi fapa tla chu, 

13hi a tangah hin a sang sang hen an suak dân hen rîn asi: Nebaioth, Kedar, 

Abdel, Mibsam, 

14Misma, Dumah, Masa, 

15Hadad, Tema, Jetur, Naphis, leh Kedemah an si. 

16Phun leinih thlâktu tla chu an si, an min chu an khua leh an umnâk mun 

suangkhâng hen an sak. 

17Ismael chu a thih liauah kum zâ leh sâwmthum pasarih upa hen a thi. 

18Ismael thlâk tla chu Aigupta saklei Asiria lampi Ravilah leh Sur anna rînâk ah 

an um. Abraham thlâk dang tla lakah a dangtê hen an um. 

Esau leh Jakob Suaknâk Thu 

19Hi hi Abraham fapa Isak thu chu asi. 

20Isak chu kum sâwmli a tling ah Rebek a umpi, Rebek chu Laban farnu 

(Aramean mi Mesopotamia ram mi) Bethuel fanu asi. 

21Rebek nih fa a nei lo ruangah Isak nih LALPA sinah thla a cham piak le, a 

thlachamnâk chu LALPA nih a sâng le, Rebek chu pumlâwng lo hen a um rawh. 

22Faphîr a pâwi le, an suak lânah a nu paw sungah anna rem lo ving rawh. 

Rebek nih “Zeirangah ka lakah hi hâwi thil hi a hawng um aw?” a ti le, hawng 
sâng ding hen LALPA rangah a deih. 

23LALPA nih a sinah, “Na paw sungah phun nih an um; Anna leido mi panih na 

ring lai, Pakhat chu a pakhat dang ngâk hen a chak dauh lai. A upa dauh mi nih 
a ngâksia dauh mi nâwl a zulh lai,” a ti. 

24A fa ring tik chu a tlung rawh le, fapa phîr a ring. 

25A suak masa mi chu a sen le, a vun a mul thûr, churuangah a min chu Esau ti 

hen an sak. 

26A panihnâk chu Esau kedil tleih thlir bû hen a hawng suak, churuangah a min 

ah Jakob an sak. An suak liauah Isak chu kum sâwmruk mi asi. 

Esau nih a Fa tîr sinâk a Zuar mi 

27Ngâksia tla chu an hawng lian dadauh le, Esau chu sakah leikâng mi, ram 

suak duh mi minung asi. Jakob chu in sungkhur ah um ziar mi minung asi. 

28Isak nih Esau rangah a sunhsak dauh le, Esau nih ram sa a kah mi a ei tâwn 

ruangah. Sikhawmsele Rebek nih chun Jakob a sunhsak dauh. 

29Ni khat chu Jakob nih bâilep a suang liauah, Esau mâng ah a tâwi mi a hawng 

lût le, a sung a vâng le, 

30Jakob sinah, “Buh ei lo hen ka um asi, kha zei lo sen chiar mi kha hawng ka 

pêk,” a ti. (Churuangah asi a min ah Edom an ti san chu.) 

31Jakob nih a sâng le, “Na fa tîr sinâk kha na ka pêk chun ka nan pêk lai,” ti hen 

a sâng. 

32Esau nih, “Si ko seh! ka thi awt thlo rawh, fa tîr sinâk zei me a ṭhatnâk a um?” 

a ti. 

33Jakob nih, “Kan pêk lai ti hen a masa hen siatsirh tâ rih,” a ti. Esau nih siatsirh 

hen a fa tîr sinâk Jakob sinah a pêk rawh. 

34Churawhchun Jakob nih sang leh a zei lo suang chu a pêk rawh. A ei hen a 

din le, a thawk le, a kal ving. Chu chu Esau nih fa tîr a sinâk zeikhawm a rêl 
lonâk chu asi. 

Genesis 26 

Gerar ah Isak a Um mi Thu 

1Abraham um liau mi silo hen pâmnâk dang a hawng tlung le, Isak chu Philistia 

lalchem Abimelek Gerar ah a um mi sinah a va kal. 

2LALPA chu Isak sinah â langh le, hi hâwi hen a ti: “Aigupta ah kal lo hen um 

ka nan tinâk ram ah hin um ko. 

3Hinah um ko, na sinah ka um lai le, mal ka nan sâwm lai. Hi ram tla zawzawng 

hi na thlâk tla leh nangmah rangah ka nan pêk lai. Na pa Abraham sinah thu ka 
tiamh mi khawm ka theihkumza lai. 

4Vân ah mi ârfi zat hen thlâk tla ka nan pêk lai. Hi ram zawzawng tla hi ka pêk 

na lai. Na thlâk tla mal ka sâwm na mi hâwi hen phun zawzawng nih an hawng 
ka deih lai. 

5Abraham nih ka dân leh thu a ngâi hen a zûl ruangah mal ka nan sâwm lai,” a 

ti. 

6Churawhchun Isak chu Gerar ah a um. 

7Chunah mi tla nih a nupi thâwngthâng an deih le, “Ka farnu,” a ti. Chu ram mi 

tla nih a nupi Rebek mêlṭha tak an duh ruangah an thah lai ti a ṭih ruangah ka 
nupi a ti ngam lo. 

8Isak chu chunah sâwt ual a um rawh chun Abimelek nih a langawtkawt thawk 

hen a zauh le, Isak leh Rebek anna dâwt zia a muh na. 

9Abimelek nih Isak sinah mi a fial le, hi hâwi hen a ti, “Na nupi asi ko mi! 

Zeirangah ka farnu na ti zia?” a ti. Anih nih, “Ka nupi ka ti chun nan ka thah lai 
ti ka ruat ruangah,” ti hen a sâng. 

10“Kan lakah zei zia hi hâwi na ti?” a ti. Abimelek ber nih, “Ka minung âutal nih 

na nupi hi awl tak hen an ihpi lai le, kan sualnâk mawh chu nangmah mawh asi 
lai,” a ti. 

11Abimelek nih mipi tla a ṭhih na le, “Âuzawng hi minung leh a nupi nehsawhtu 

chu thah an si lai,” a ti. 

12Isak nih chu ram ah chun thlâi a chîng le, a tuh kum ah mi a leh zâ a tawng, 

LALPA nih mal a sâwm ruangah. 

13A dingchang vima le, mi nei tak a hawng si. 

14Dawrâ rual tla leh ranrual tla leh to-aw tla tamtak a nei ruangah Philistia mi 

nih amah chu an nahsuah rawh. 

15Churawhchun a pa Abraham a dam liauah an to-aw tla nih an chawh mi tikhur 

chu an silh piak hep na. 

16Abimelek nih Isak sinah, “Kan ram kaltâk ving, kanmah ngâk hen thil na ti kho 

dauh rawh,” a ti. 

17Churawhchun, Isak nih a kaltâk le, Gerar Kuam ah um mun a khuar le, chunah 

zeimaw tiang ding a um rawh. 

18Abraham dam liauah tikhur a chawh le, a thih nûnah Philistia mi nih an khap 

mi chu a chawh nawlh fâwn. Isak nih chu tikhurchawh chu a pa nih a phuah 
ziatê hen a min a phuah nawlh. 

19Isak to-aw tla nih tivakuam ah chun tikhur an chawh le, ti an tawng. 

20Gerar mi dawrâpu leh Isak dawrâpu tla anna tawh le, “Hi hi kanmah tâ asi,’’ ti 

hen Isak nih chu tikhurchawh chu “Esek’’ (Tawhnâk) ti hen a sak. 

21Isak to-aw tla nih tikhur dang an chawh nawlh le, chu lak khawm tawhnâk a 

um fâwn le, churuangah a min ah “Sitna’’ (Mêlmâknâk) a ti. 

22Chu thawk hen mun dangah â ṭhial le, tikhur dang a chawh nawlh. Hi lak lam 

chun tawhnâk a um lo rawh, churuangah a min ah “Rehobot’’ (Thawsuaknâk) ti 
hen a sak. “Tu lam chun, LALPA nih hi ram ah hin thawsuaknâk hawng kan pêk 
rawh le, hi ram ah hin kan sul-le-lam a tluang vima lai rawh,” a ti. 

23Isak nih chu mun chu a kaltâk le Bersheba ah a va kal. 

24Chu zân ah chun a sinah LALPA â langh le, hi hâwi hen a ti, “Kei hi na pa 

Abraham Pathian ka si, lâu rîlmâl lah; na sinah ka um, ka to-aw Abraham sinah 
thu ka tiamh mi ruangah mal ka nan sâwm lai le, thlâk tamtak ka nan pêk lai,” 
a ti. 

25Isak nih chunah mâichâm a siam le, LALPA a sawnh. Chunah um mun a 

khuar nawlh le, a to-aw tla nih tikhur dang an chawh. 

Abimelek leh Isak karah Remnâk 

26Abimelek chu Gerar thawk hen ti dân ding simhtu Ahuzat leh a kawrsen hotu 

Phikol hen Isak sinah an kal. 

27Churawhchun Isak nih, “A lânah nan ram ah um ding nan ka duh lo le, nan ka 

hua thlo mi, zei zia keimah muh ding hen nan hawng zia,” a ti. 

28Annih nih an sâng le, “Tu chun LALPA na sinah a um ti kan theih le, nang leh 

kannih karah remnâk bir tak siam ding ṭha kan ti. 

29Kannih nih nganfâk zeikhawm kan pêk lo mi hâwi hen nang khawm nih hawng 

kan pêk bâk lo ding hen thu na tiam ding kan duh,” an ti. “Na lakah khua kan 
ruat le, thlangam tê hen kan kaltir le, tu chun LALPA nih mal an sâwm tak ti a 
lang,” an ti. 

30Isak nih an rangah puai a tuah piak na le, an din hen an ei rawh. 

31A thâituan zîngtê ah mikip nih mah thutiam chiau siatsirh hen an birhtir. Isak 

nih dam bâk u ti hen hâwikawmh ṭha tak si hen an ṭian rawh. 

32chu ni lîlâ ah chun, Isak to-aw a hawng le, an tikhurchawh thu chu a hawng 

simh, “Tî kan tawng rawh” an ti. 

33Chu tikhurchawh min chu “Siba’’ (Thutiamnâk) a ti. Chu chu asi 

Bersheba khuapi nih min a putnâk san chu. 

Ramdang mi Esau Nupi tla 

34Esau chu kum sâwmli a tling ah Hit mi nungâk panih a umpi na, Beri fanu 

Judit leh Elon fanu Basemat an si. 

35Rebek leh Isak um nuamtir lotu an si. 

Genesis 27 

Isak nih Jakob Mal a Sâwmnâk 

1Isak chu a tar rawh le, khua a muh lo rawh, a fapa upa dauh mi Esau chu a 

kawhtir na le, “Ka fapa,” a ti. “Uai” ti hen a sâng. 

2Isak nih, “Ka tar rawh le, ka thih ni a nâi rawh ti na theih. 

3Na chanhtiang leh a thalzum put le, ram ah va suak rawh, sa ka rangah hawng 

ka kah piak. 

4Ka duhzia tê hen thâw tak hen suang le, hawng ka pêk. Ka ei thluh tikah, ka 

thih lânah ka malsâwmnâk madungchem ka nan pêk lai,” a ti. 

5Isak nih Esau rangah thu a ruah liauah Rebek nih a ngâi na ko. Churuangah 

Esau chu sa kah ding hen a suak kâ hen, 

6Rebek nih Jakob sinah “Na pa nih Esau sinah thu a sim mi ka theih; 

7‘Sa suang chia hawng ka pêk le, ka ei thluh nûnah ka thih lânte hin LALPA 

mâika ah mal ka nan sâwm lai,’ a ti. 

8Rebek ber nih, “Ka fapa, tuhin thu ka sim mi hi ngâi rawh. 

9Kal le, ranrual lakah mi a lâ a bit tel mi panih hawng lâk le, na pa duhzia tê hen 

buh-an ka timhtuah piak khonâk ding hen. 

10Chu chu a ei ding hen a sinah na va pêk lai le, a thih lântê ah malsâwmnâk a 

nan pêk lai,” a ti. 

11Sikhawmsele, Jakob nih a thawh le, a nu sinah, “Esau chu a mul thlo mi, kei 

chu ka tak a mil ziar mi na theih ko kha ta a. 

12Ka pa nih hawng ka muai lebang chun, ka perpet mi asi ti a theih lai le; ka 

rangah malsâwmnâk ngâk hen siatbarhnâk lam asi lai,” a ti. 

13A nu nih a sâng le, “Zei siat tal a nan barh mi chu ka tlûnah tlung seh, ka fapa; 

ka sim ziatê hen ti ko, va kal le, kêl chu hawng ka lâk piak ko,” a ti. 

14Churawhchun a va kal le, a nu sinah a hawng put, anih nih a pa duhziatê a 

suang piak. 

15Churawhchun, Esau puan a ṭha chem mi a kil piak mi chu a lâk le, Jakob 

rangah a aihtir. 

16Kêl vun chu a bân tla, a ngâwng a mul umlonâk ah a menh piak. 

17An thâw tak leh sang em mi chu a puttir. 

18Jakob chu a pa sinah a va kal le, hi hâwi hen a sim, “Pa” a ti. Anih nih, “Uai” 

ti hen a sâng. “Ka fapa lakah a zei mi me na si?” a ti. 

19Jakob nih a sâng le, “Na fapa upa dauh mi Esau ka si; na sim ziatê hen kan 

ti piak rawh hi, zângfahtê hen to le, ka nan put piak mi buh-an hi ei rawh, mal 
na hawng ka sâwm ding hen,” a ti. 

20Isak nih, “Zeitin khulrang tak hen na tawng kho le, ka fapa?” a ti. Jakob nih a 

sâng le, “LALPA na Pathian nih tawng ding hen hawng ka ṭangpi asi,” a ti. 

21Isak nih Jakob sinah, “Zângfahtê hen ka nan muai kho ding hen hawng ka 

naih dauh nik; Esau tak ma na si?” a ti. 

22Jakob nih a pa chu a va naih le, a muai le tihin a ti, “Na aw-hâu nih Jakob a 

bangh le, na bân lam chu Esau bân a bangh fâwn!” a ti. 

23Esau hâwi hen a bân a mul thlo ruangah Jakob asi ti a theih kho lo. Mal a 

sâwm awt bâitê ah, 

24“Esau na si tak bei ne,” a ti. “Ka si ta a,” ti hen a sâng. 

25Isak nih, “Buh-an chu hawng put rawh ma ne, ka ei thluh tikah mal ka nan 

sâwm lai,” a ti. Jakob nih a pêk rawh; chun, din ding hen uain khawm a pêk. 

26Chun, a pa nih tihin a ti, “Ka fapa, hawng ka naih le, hawng ka châwchawk,” 

a ti. 

27Châwchawk ding hen a va naih liauah Isak nih a puan a nimh piak le, 

churawhchun mal a sâwm rawh. Hi hâwi hen a ti, “Ka fapa rim chu LALPA nih 
mal a sâwm mi phâisen rim hâwi si seh. 

28Pathian nih vân ah mi dâmtî a nan pêk hen na phâisen chu ṭhat tir seh! Fâng 

leh uain tamtak a nan pêk seh! 

29Phun tla chu na to-aw si na sele, mi tla chu na mâika ah kûn na seh. Na unau 

tla zawzawng tlûnah lâirêltu si rawh, na nu thlâk tla chu na mâika ah kûn na 
seh. Siat an barhtu chu siatbarh hen um na seh, mal a nan sâwmtu chu 
malsâwm hen um na seh,” a ti. 

Esau nih Isak sinah 



48 

Bawm Common Language Bible Version 
@ 2006 Bangladesh Bible Society  

 
 

 

 

Malsâwmnâk a Ngiar mi 

30Isak nih mal a sâwm mi chu a lîm le, Jakob kal kâ hen, a unaupa Esau mâng 

a tâwi mi a hawng tlung. 

31Thâw tak hen a suang le, a pa sinah a hawng put. Hi hâwi hen a ti, “Pa, 

zângfahtê hen to le, mal na ka sâwm khonâk ding hen, buh-an kan put piak mi 
hi ei rawh,” a ti. 

32“Âu me na si?” ti hen Isak nih a deih. “Na fapa upa dauh mi Esau ka si,” ti hen 

a sâng. 

33Isak chu a thir le, â nîn hep, chun, hi hâwi hen a ti, “Sa a thah le, buh-an 

hawng ka pêktu kha âu me si ne? Na hawng lântê khan ka ei ving rawh. Ka 
malsâwmnâk madungchem ka pêk ving rawh, churuang chun amah nih â ting 
pawt rawh,” a ti. 

34Esau nih chu chu a theih kâ hen, ngaihsia tak leh fâk tak hen a ṭap le, tihin a 

ti. “Pa, na malsâwmnâk hawng ka pêk bâk ma a!” a ti. 

35Isak nih a sâng le, “Na unaupa a hawng le, hawng ka perpet le, na 

malsâwmnâk chu a lâk ving rawh,” a ti. 

36Esau nih, “Hi hi hawng ka perpetnâk veinih asi rawh, a min ah Jakob ti ding 

rêng a si ngâk. Fapa tîr ka sinâk tâ nih hawng ka suh, tuah malsâwmnâk ka ting 
ding mi hawng ka lâk piak ving fâwn; kei rangah malsâwmnâk na zuah lo thlo 
ma?” a ti. 

37Isak nih a sâng le, “Anih chu na hotu rangah ka siam ving rawh, a unau tla 

zawzawng khawm a to-aw ah ka siah ver na rawh; fâng leh uain khawm ka pêk 
hep rawh. Tuah chun, ka fapa, nang rangah zeikhawm ti kho ka nei lo rawh,” a 
ti. 

38Esau nih a pa chu a ngiar vima rih: “Malsâwmnâk pakhat cho mazei na nei? 

Pa, mal hawng ka sâwm bâk me!” ti hen a ṭap nawlh fâwn. 

39Churawhchun Isak nih, “Vân ah mi dâmtî na rangah a um lo, Phâisen ṭha 

khawm na rangah a um lo rawh. 

40Nangmah riamnâm hen na nung lai le, Na unaupa to-aw na si lai; Na hel tikah 

a thu tangah na um mi chu na suak teh lai,” a ti. 

41A pa nih Jakob rangah malsâwmnâk a pêk ving ruangah Esau nih Jakob 

rangah a hua rawh. A thinlung hen, “Ka pa thih ni ding a nâi rawh, chu tikah 
Jakob chu ka thah nget lai,” a ti. 

42Sikhawmsele, Rebek nih Esau thiltum chu a theih le, Jakob a kawh le, “Ngâi 

rawh, na unaupa Esau nih thah ding an tum. 

43Tuah ka fapa, ka sim mi hi ngâi rawh, Haran ah ka ṭapa Laban sinah kal sawm 

rawh; 

44chunah chun zeimaw tiang ding va um le, na unaupa thinthawk a reh hen, 

45a lakah thil na ti mi tla a philh dep tiang hen. Chun, an kîrpitu ding âumawh 

ka hawng fial lai. Zeitin ka fapa nan panih hen ni khat ah ka nan thlâu ving na 
zia lai?” a ti. 

Isak nih Jakob chu Laban sinah a Fial 

46Rebek nih Isak sinah, “Esau nupi ramdang mi nunau tla hi ka diarh lo rawh. 

Jakob nih Hit mi nunau pakhat a umpi bâk asi chun ka thih phah lai rawh,” a ti. 

Genesis 28 

1Isak nih Jakob a kawh le, chibâi a bûk le, a sinah, “Kanaan ram mi nunau umpi 

lah. 

2Chu ngâk chun Mesopotamia ram ah kal le, na pu Bethuel dâwngsung 

leikângah mi nunau na nu ṭapa Laban fanu lakah mi pakhat va umpi rawh. 

3Pathian zeizawng tikhotu nih nanna umhnâk chu malsâwm sele, fa tamtak an 

pêk na seh; churawhchun phun tamtak pa hawng si rawh! 

4Abraham rangah mal a sâwm mi hâwi hen, nang leh na thlâk tla mal an sâwm 

na seh, Abraham sinah a pêk mi na umnâk ram hi a ting rawh!” a ti. 

5Isak nih Jakob chu Mesopotamia ram ah Aramean mi Bethuel fapa leh Rebek, 

Jakob leh Esau nu ṭapa Laban sinah a fial rawh. 

Esau nih Nupi Dang a nei Nawlh 

6Isak nih Jakob rangah mal a sâwm le, nupi hâwl ding hen Mesopotamia ram 

ah a fial ving ti Esau nih a theih rawh. Mal a sâwm liauah Kanaan ram mi nunau 
umpi lo ding a ti mi thu khawm a theih fâwn. 

7Jakob nih a nu leh a pa thu ngâi hen Mesopotamia ram ah a kal mi khawm a 

theih. 

8Esau nih chun a pa Isak nih Kanaan ram mi nunau a duhpi lo ti khawm a theih. 

9Churawhchun Esau chu Abraham fapa Ismael sinah a va kal le, a fanu 

Mahalat, Nebaioth farnu chu a va umpi. 

Bethel ah Jakob Mang Manh 

10Jakob nih Bersheba a kaltâk le, Haran leiah â thawh. 

11Nî tlâk rawp ah mun thenhlimh a va tlung le, chunah um mun a khuar. Lung â 

sanhtling le, a it rawh. 

12Mang a manh le, leilâk tual thawk hen vân sunh khet mi a muh, chu lakah 

chun vân minung tla ṭum leh kâi mi a muh. 

13LALPA chu a kiangah a dîr ko. “Kei, LALPA, Abraham leh Isak Pathian ka si,” 

a ti. “Hi na itnâk ram hi nang leh na thlâk tla rangah kan pêk na lai, a ti. 

14Na thlâk tla chu tual ah valeidip zat hen an zan lai. Mun kipah an ram an kauh 

vima lai le, nang leh na thlâk tla ruangah phun zawzawng mal ka sâwm na lai. 

15Na kalnâk zawzawng ah na sinah um hen ka nan kilkâwi lai, hi ram ah hin ka 

nan kîrpi nawlh lai. Thu ka nan tiamh mi zawzawng a tling lân lo chu ka nan 
kaltâk lai loh,” ti hen. 

16Jakob chu a hawng a ṭhang le, hi hâwi hen a ti. “LALPA chu hinah a um ko 

ma hi a! Hi mun ah a um mi ka theih loh ma hi a!” a ti. 

17A ṭih le tihin a ti, “Hi mun hi ṭihnung a kâi a! Pathian in asi ding asi; vân kawtkâ 

â awng mi ma hi a!” a ti. 

18A thâituan zîng ah Jakob chu a thawk le, â tlinh mi lung chu a lâk le, 

theihkumzanâk ding hen a phun. Pathian sinah ap ding hen oliv sariak a tawih. 

19Chu mun min ah Bethel ti hen a sak. Chunah mi khuapi chu (Luz ti asi.) 

20Churawhchun Jakob nih Pathian sinah thutiamnâk a nei: “Ka khualtlâwngnâk 

ah ka sinah na um hen na ka zauhkhenh awt vima chun buh leh nipuan khawm 
hawng ka pêk hen, 

21chun, ka pa in leiah damtê hen ka hawng kîr asi chun nang chu ka Pathian 

na si lai. 

22Hi theihkumzanâk lung ka phun mi hi nangmah sawnhnâk mun ding a hawng 

si lai le, na ka pêk mi thil zawzawng lakah mi parâ lû pakhat ka nan pêk lai,” ti 
hen. 

Genesis 29 

Jakob Laban In ah a Tlung mi 

1Jakob chu saklei ram ah a kal vima le, 

2phâisen ah tikhurchawh kiangkam ah dawrâ rual thum an bawk nguainâk ram 

ah a va tleng chawlh rawh. Hi tikhurchawh lakah ran tla chu tak anna khawlh 
tâwn le, chu tikhurchawh nih chun lungphêng lian tak sinh a nei. 

3Zeiliau zawngah ranrual tla an va kal chun, an dâwngpu tla nih lung chu an 

ṭhial le, tî an tawih na; chun an sinh nawlh tâwn. 

4Jakob nih dawrâ vêngtu tla rangah, “Hâwi le tla, zei lei mi me nan si?” ti hen, 

a deih na. “Haran lei mi kan si,” ti hen, an sâng. 

5“Nahor fapa Laban nan theih ma?” ti hen, a deih na. Annih nih, “Theih ta a,” ti 

hen an sâng. 

6Jakob nih, “A dam bei?” ti hen, a deih na. “A dam rih, zauhnik a fanu Rakel 

khawm a pa ranrual hinah a hawngpi ko hi” ti hen, an sâng. 

7Jakob nih, “Zeirangah tak nan khawlh tâ hen râwl nan tlattir na lo rih, nî a sâng 

thlo rih, ran tlungpi tik asi lo rih hi teh,” a ti. 

8“Hinah ranrual tla pumh ver na hen lung ṭhial asi lân lo chu ranrual tî kan tawih 

kho na lai lo,” an ti. 

9Jakob nih a sawnh na liau chun Rakel khawm ranrual hen a hawng tleng bâk. 

10Jakob nih Rakel chu, a pa ranrual tla hen a muh na le; tikhurchawh leiah a va 

kal le, lung chu a ṭhial le, dawrâ rual chu tî a tawih na. 

11Churawhchun a châwchawk le, â lâwm tuk le, a ṭap. 

12“Kei chu na pa taksa tlâi Rebek fapa ka si,” ti hen a simh. A pa va simh ding 

hen Rakel chu a tek phêt. 

13Laban nih a tupa Jakob thâwngthâng a theih rawh chun a tawng ding hen a 

va tek le, a kuah le a châwchawk, chun in ah a lûtpi rawh. Jakob nih Laban chu 
thil zeizawng chu a simh ver le, 

14Laban nih, “Asi ma chu, ka taksa leh keimah thisen tak na si,” a ti. Jakob chu 

chunah thla khat bir a um. 

Rakel leh Leah Ruangah Jakob nih 
Laban Rian a Ṭuan Piak 

15Laban nih Jakob sinah, “Ka taksa tlâi na si ruangah, ka rangah zei rian khawm 

na ka ṭuan piak ding asi lo. Lawh zeizat an pêk sele na duh?” a ti. 

16Laban nih fanu panih a nei le, a upa dauh mi min chu Leah asi, a ngâksia 

dauh mi chu Rakel asi. 

17Leah chu dâwt mêl a put le, Rakel chu a chuang dek, a mêl khawm a ṭha. 

18Jakob nih Rakel a duh le, “Rakel umpi ding hen na ka pêk chun kum sarih na 

rian ka ṭuan lai,” a ti. 

19Laban nih a sâng le, “Nangmah rang lo chu âu rang khawm ka pêk awt lo, 

hinah ka sinah um ko,” a ti. 

20Jakob nih Rakel tawng ding ko hen kum sarih tiang a ṭuan, a duh ruang chun 

chu bang chu ni tâwmtê tluk cho hen a ngaih.” 

21Churawhchun, Jakob nih Laban sinah, “A ni a tling rawh, na fanu hawng ka 

umpitir rawh,” a ti. 

22Laban nih lâwinâk puai a tuah le, mikip a sâwm na. 

23Sikhawmsele, chu zân chun, Rakel silo hen Leah chu Jakob rangah a pêk. 

Jakob nih chun a ihpi rawh. 

24(Laban nih a fanu Leah rangah a to-awnu rang dingah Zilpah a pêk.) 

25A thâizîng khua a dei lân lo chu Jakob nih Leah asi ti a theih lo thlo. Laban 

sinah a va kal le, “Zeirangah hi hâwi hen na ka ti zia? Rakel tawng ding hen 
rian ka ṭuan mi lakah zeirangah na ka perpet?” a ti. 

26Laban nih a sâng le, “A naunu nih a unu lânah pasal neih hi, hi ram dân asi 

lo,” a ti. 

27Hi umhnâk dinhni kar khat hi lîm ding ngâk rih. Kum sarih dang ka rian na ka 

ṭuan piak asi chun Rakel khawm kan pêk lai,” a ti. 

28Jakob nih rem a ti le, anna umhnâk zarhkar khat a lîm rawh chun, Laban nih 

Rakel chu a nupi si ding hen a pêk rawh. 

29(Laban nih a fanu Rakel rangah a to-awnu ding hen Bilhah a pêk.) 

30Jakob nih a nupi Rakel chu a ihpi le, Leah ngâk hen a duh dauh. Laban rangah 

kum sarih rian a ṭuan piak nawlh. 

Jakob nih a Ring mi Fa Tla 

31LALPA nih Leah ngâk hen Rakel a duh dauh mi a muh le, Rakel chu fa ring 

lo hen a siam le, fa nei lo hen a um. 

32Leah chu a râi le, fapa a ring le, “LALPA nih chun ka lawksawng zia a muh, 

tu chun ka pasal nih hawng ka dâwt dauh lai rawh,” a ti le; churuang chun a min 
ah Reuben a sak. 

33A râi le, fapa dang a ring nawlh. “LALPA nih fapa a hawng ka pêk nawlh 

khawmsele, dâwt ka tawng lo nget rih” ti a theih; churuangah a min ah Simeon a 
sak. 

34A râi nawlh le, fapa dang a ring nawlh, “Ka pasal rangah fapa pathum ka ring 

piak rawh ruangah kanna umhnâk a bir khun lai rawh,” a ti le; a min ah Levi a 
sak. 

35A râi nawlh le, fapa dang a ring nawlh. “Tutan chu LALPA ka sawr lai rawh,” 

a ti le, a min ah Juda a sak. Churawhchun a fa neih a dawng rawh. 

Genesis 30 

1Jakob rangah Rakel nih fa a ring piak lo. Churawhchun a unu rangah a 

nahsuah le, Jakob sinah, “Fa hawng ka pêk, chu hâwi asi lo chun ka thi ving 
awt,” a ti. 

2Jakob chu Rakel tlûnah a thin thawk le, “Pathian lêm ka si lo, Pathian nih an 

neihtir lo mi ma kha,” a ti. 

3Rakel nih, “Hi ka to-awnu Bilhah a um ko hi teh, ihpi le, ka rangah fa hawng ka 

nei piak ding hen. Amah thawk hen anih nu ka si kho lai,” a ti. 

4Churawhchun Bilhah chu a pasal sinah a kalpi le, anih nih a ihpi rawh. 

5Bilhah chu a hawng râi le, Jakob rangah fa a ring piak. 

6Rakel nih, “Pathian nih sunhsak tak hen lâi hawng ka rêl piak, ka thlachamnâk 

a theih le, fapa hawng ka pêk,” a ti. Churawhchun a min ah Dan a sak. 

7Bilhah chu a râi fâwn le, fapa panihnâk Jakob rangah a ring piak. 

8Rakel nih, “Ka unu rangah ka zuam le, ka neh rawh,” a ti. Churawhchun a min 

ah Naphtali a sak. 

9Leah nih fa a ring awt lo rawh ti a theih le, a to-awnu Zilpah chu Jakob sinah a 

nupi si ding hen a pêk. 

10Churawhchun, Zilpah nih Jakob rangah fapa a ring piak. 

11Leah nih, “Thungâi ka vân a ṭha,” a ti. Churuangah a min ah Gad a sak. 

12Zilpah nih Jakob rangah fapa dang a ring piak nawlh. 

13Leah nih, ‘Tu chun thungâi ka lâwm; nunau dang tla nih â lâwm mi nu an ka 

ti lai,” a ti. Churawhchun a min ah Aser a sak. 

14Fângzûn liauah Reuben chu phâisen ah a va kal le, âidî a va tawng le, a nu 

Leah sinah a hawng put. Rakel nih Leah sinah, “Na fapa âidî zângfahtê hen 
tâwm hen hawng ka pêk bâk,” a ti. 

15Leah nih, “Ka pasal na ka suh ving mi kha tâwk na ti lo mu? Tuah ka fapa âidî 

tiangmâng suh ding na awt,” a ti. Rakel nih a thawh le, “Na fapa âidî na hawng 
ka pêk chun, tuzân ah Jakob sinah na it kho lai,” a ti. 

16Jakob chu zânleibâi ah phâisen thawk hen a hawng tlung le, va dawng ding 

hen Leah chu a suak le, a sinah, “Tuzân ah ka sinah na it ding asi, ka fapa âidî 
chu na rang dingah Rakel rangah ka pêk rawh,” a ti. Churawhchun chu zân ah 
chun a ihpi. 

17Pathian nih Leah thlachamnâk a sâng le, a râi le, Jakob rangah fapa 

panganâk a ring piak. 

18Leah nih, “Pathian nih lâwmman a hawng ka pêk, ka pasal sinah ka to-awnu 

ka pêk ruangah,” a ti. Churawhchun a fapa chu a min ah Isakar a sak. 

19Leah chu a râi nawlh le, Jakob rangah fapa paruknâk a ring piak. 

20“Pathian nih lâwmman ṭha tak hawng ka pêk rawh, fapa paruk ka ring piak 

rawh ruangah ka pasal khawm nih hawng ka duh lai rawh,” a ti. Churawhchun 
a min ah Zebulun a sak. 

21A nehnûnah fanu Dinah a ring. 

22Churawhchun Pathian nih Rakel chu a theihkumza le; a thlachamnâk a sâng 

le, fa ring kho ding hen a siam. 

23A râi le, fapa a ring, “Pathian nih ka ningzak phenhtu ah fapa hawng ka pêk. 

24LALPA nih fapa dang hawng ka pêk nawlh seh,” a ti le, a min ah Josef 

Jakob leh Laban Thutiamnâk 

25Josef a suak nûnah Jakob nih Laban sinah, “In leiah tlung ding hen hawng ka 

kaltir rawh. 

26Ka nupi tla, ka fa tla na rianṭuan piak hen ka lawh mi chu hawng ka pêk le, ka 

kal lai rawh. Ṭhadektê hen na rian kan ṭuan piak zia tla khawm na theih,” a ti. 

27Laban nih a sinah, “Zângfahtê hen thu kâ khat ka sim lai rih; Nangmah 

ruangah chamchawh hen LALPA nih mal hawng ka sâwm zia ka theih. 

28Na rianṭuan tla sim le, a man kan pêk lai,” a ti. 

29Jakob nih a sâng le, “Na rangah rian ka ṭuan mi tla leh keimah zauhkhenh 

ruangah na ranrual a zan mi tla na theih. 

30A lânah ka hawng liau chun tâwmtê na nei le, tu chun ka kalnâk kipah cherkhet 

LALPA nih mal an sâwm, tu lam chun keimah thu thu hen um ding asi rawh,” a 
ti. 

31Laban nih, “Zei zei ka nan pêk lai?” a ti. Jakob nih a sâng le, “Zei rianṭuan 

man khawm ka duh loh, hi thu hi rem na ti chun, na ranrual khawm ka zauh 
vima lai. 

32Tusûn ah na ranrual nâwngah hawng ka kaltir le, dawrâ dum tla, kêl ṭial leh a 

ngo mi ka lâk lai, chubang zawng chu ka vo si sele. 

33Hi nûnah zumh ka kâi zia awl tak hen na theih kho lai. Ka tha ni lawh na hawng 

zauhfiang tikah kêl lakah a ṭial mi, a râng mi, dawrâ lakah a dum mi silo mi ka 
tâ lakah a um chun ka fîr mi ti na theih lai,” a ti. 

34Laban nih a sâng le, “Rem ka ti, na sim mi hâwi hen kan ti ko lai ma chu,” a 

ti. 

35Chu ni chun Laban nih kêl a mipa a ṭial mi tla, a râng rukrak mi tla, a nunau a 

ṭial mi leh a râng rukrak mi leh a ngo mi tla, dawrâ a dum mi zawzawng tla a 
thlei na, a fapa tla chu zauhdiktu ah a siah. 

36Churawhchun, Laban chu Jakob thawk hen ni thum kal ah a ranrual hen an 

va kal, Laban ranrual dang tla chu Jakob nih a zauhkhenh. 

37Jakob nih poplar, almon phâi thing ṭeng tla chu a lâk le, ṭial ren hen a hâwng 

a kheh, thing ṭeng chu ṭial ṭhuk ṭhak ding hen. 

38Ran tla tî din an kalnâk ah thing ṭeng tla chu a khâng piak na le, ran tla chu tî 

din an hawng chun an hawng a bawp vima khonâk ding hen. 

39Churawhchun thing ṭeng zâwnah a hawng mi vial nih a ṭial hen a râng mi an 

ring. 

40Chun, Jakob nih kêl leh dawrâ tla chu a thlei le, Laban ranrual a dum mi 

leikângah a hawitir na. Hi hâwi hen Laban ranrual lakah mi chu, amah tâ rang 
dingah a siam. 

41Ran cholawm dauh tla chu thing ṭeng siah mi mun ah an va tleng mi zawng 

râi vima ding hen an tî dinnâk lampi ah a siah piak na. 

42Sikhawmsele, ran a ṭia lo mi tla rang chun a siah piak na lo. Churawhchun 

Laban nih a ṭia lo mi vial â ting le, a cholawm mi vial Jakob nih â ting. 

43Hi hâwi hen Jakob chu minei a hawng si rawh. Ranrual tamtak, sal tla, 

sangâwngsâu tla leh sanatung tla a nei rawh. 

Genesis 31 

Laban Sinah Mi Jakob a Tek 

1Laban fapa tla nih, “Kan pa neih tla chu Jakob nih a lâk hep rawh, a neih 

zawzawng chu kan pa tâ asi,” an ti mi Jakob nih a theih. 

2Laban hen a lânah anna ziak mi hâwi asi lo rawh zia Jakob nih a theih. 

3Churawhchun LALPA nih Jakob sinah, “Na pa in leiah na unau le sinah kîr 

nawlh rawh, na sinah ka um lai,” a ti. 

4Churawhchun Jakob nih Rakel leh Leah chu a ranrual umnâk phâisen ah a 

tawng ding hen a chah na. 

5An sinah, “Nan pa chu ka lakah a lungsilo zia ka theih le; sikhawmsele ka pa 

Pathian chu ka sinah a um. 

6Ka chelh rî hen nan pa rangah rian ka ṭuan mi khawm nan theih vevê. 

7Sikhawmsele, hawng ka perpet le, ka lawh tla vei râ tiang a dangtir. 

Sikhawmsele Pathian nih zei nganfâk khawm hawng ka pêk lo. 

8Zeiliau zawngah Laban nih, “Kêl a ṭial mi vial chu na lawh man asi lai, a fa ṭial 

mi zawzawng chu,” a ti. Kêl a ṭial mi leh a fa a ṭial mi zawzawng na tâ asi a ti 
liau chun, 

9Pathian nih na pa ranrual lakah mi a lâk le, ka rangah hawng ka pêk. 

10An fa ring cham ah mang ka nei le, kêl mipa nih a dum râng mi tla, a ṭial mi 

tla rangah an kâi nawh na mi ka muh. 

11LALPA vânmifial nih ka mang leiah hi hâwi hen a sim, ‘Jakob!’ a ti. ‘Uai’ ti hen 

ka sâng. 

12‘Zauhnik,’ kêl chal tla nih kêl a dum mi, a ṭial mi tla, a râng mi tla an kâi nawh 

mi chu, Laban nih na lakah a thilti dân ka muh ruangah keimah nih ka ruat mi 
asi. 

13Kei chu Pathian, Bethel ah na sinah â langh mi kha ka si. Theihkumzanâk 

lung lakah sariak na tawih le, ka sinah ap hen thu na tiamh mi kha ka si. Tuah 
na suaknâk ram leiah kîr ding hen a tîm rawh!” a ti. 

14Rakel leh Leah nih, “Kan pa nih ro ting ding zeikhawm hawng kan pêk lêm lo, 

15ramdang mi hâwi hen hawng kan zauh. Hawng kan zuar le, kan man tla 

khawm a veih ver rawh. 

16Kan pa neih zawzawng Pathian nih a lâk mi chu kan tâ leh kan fa tla rang hep 

asi. Pathian nih an simh mi zawng chu ti ko,” an ti. 

17-18Churawhchun, Jakob chu a pa umnâk Kanaan ram leiah kîr ding hen â 

timhtuah rawh. Sangâwngsâu tlûnah a nupi leh a fa tla a chuanh na le, a ranrual 
zawzawng tla chu a mâika ah a kaltir na rawh. Mesopotamia ram ah thil a tawng 
mi zawzawng tla hen. 

19Laban chu a dawrâ tla mul mêt ding hen a kal le, a umlo kar chun, Rakel nih 

a pa tâ an dâwngsung pathian lem tla chu a fîr. 

20Jakob nih a kal liau theih lo ding hen Laban chu a perpet. 

21A neih zawzawng chu a lâk le, mawhsareh hen â thawh rawh. Eufretis Va chu 

a kanh le, Gilead tlâng ram lei fûk hen a kal rawh. 

Laban nih Jakob a Ṭhâwl 

22Ni thum nûnah Jakob a tek ving rawh ti Laban chu an simh. 

23A minung tla a put na le, ni sarih tiang Gilead tlâng ah phanh ding ko hen a 

ṭhâwl na. 

24Chu zân chun Laban sinah mang ah Pathian â langh le, “Jakob rangah zeitin 

khawm nehsawh lo ding hen a thiamthih,” ti hen a simh. 

25Jakob nih tlâng sâng tlûnah um mun a khuar le, Laban nih chun Gilead tlâng 

ah a mi le hen um mun a khuar. 

26Laban nih Jakob sinah, “Zei rangah na ka perpet le, ka fanu tla hi râl nih a put 

na mi hâwi hen na put. 

27Zeirangah na hawng ka perpet le, dâisip hen na zûk ziar? Hawng ka simh le 

chu, lâwm leh lasak bû hen, tumphung ṭingṭang leh khuang tla hen kan thlah na 
ding mi. 

28Ka fanu leh ka tu leh tla khawm, ‘Dam u’ ti hen na ka châwchawk tir lo; hi 

bang hâwi hi thil âtkâi tak asi. 

29Nganfâk a nan pêk kho ka si, sikhawmsele, mazân zân ah na pa Pathian nih 

hawng ka khap le, zeitin khawm ti lah hawng ka ti. 

30In leiah tlung ding na duh thlo ruangah asi ti khawm ka theih, si menza 

khawmsele, zeirangah kan dâwngsung pathian lem tla na fîr?” a ti. 

31Jakob nih, “Na fanu tla na hawng ka suh nawlh ver lai ti ka ṭih ruangah. 

32Sikhawmsele, hin ah mi âutal na pathian lem kiltu chu thah an si lai. Hinah 

kan mi tla theihpitu an um, zauh le, zei thil tal na tâ a um chun lâk,” a ti. Rakel 
nih a pa pathian lem a fîr mi Jakob nih a theih loh. 

33Laban nih Jakob puanin, Leah puanin, an to-awnu panih puanin tla a hâwl 

hep le, sikhawmsele, a pathian rerêng a tawng lo. Churawhchun Rakel puanin 
ah a va lût. 

34Rakel nih chu dâwngsung pathian lem tla chu a lâk le, sangâwngsâu kêng 

tlûnah phah mi tangah a siah le, a tlûnah a to nawh pang. Laban nih puanin 
zawzawng a hâwl hep khawmsele a tawng lo thlo. 

35Rakel nih a pa sinah, “Ka pa, ka lakah thinrun lah, na mitmuh ah ka dîr ngam 

lo; nunau râitâ ka nei,” a ti. Laban nih a hâwl chiam le, sikhawmsele dâwngsung 
pathian lem tla chu a tawng kho lo. 

36Churawhchun, Jakob chu a thinthawk rawh, “Zei thilsual me ka ti?” ti hen a 

deih. Na hawng ka râl ding hen zei dân riamruam me ka buar? 

37Ka neih zawzawng na thlawk hep, na dâwngsungkhur thil zei na tawng ne? 

Na minung leh ka minung mitmuh ah hawng langh, âu me kan dik sim na seh. 

38Na sinah kum kul tiang ka um rawh; na dawrâ tla leh na kêl tla, an fa rêng an 

siat lo, na ranrual lakah mi a chal tla khawm ka ei lo. 

39Dawrâ tla ram sa nih a seh zâwn khawmah keimah mawh asi kumza, kei 

mawh asi lo ti an zauhtir ding hen veikhat khawm ka hawng put dah loh. Sûn 
khawmah zân khawmah an fîr khawmsele rulh nawlh ding hen na ka êng tâwn. 

40Vei tamtak sûn nî linh leh zân ah deih ka tuar le, it khawm ka it kho lo. 

41Kum kul tling bir hen na in sungah ka um. Na fanu panih lawh ding hen kum 

leili rianṭuan hen na in sungkhur ah ka um, ranrual ruangah kum ruk ka um; chu 
nûn khawmah vei râ ding ka tha lawh man na dangtir. 

42Ka pa le tla, Abraham leh Isak Pathian ka sinah um lah sele, takkaro hen na 

hawng ka tlungtir lai. Sikhawmsele, Pathian nih ka lawksawngnâk leh rian ka 
ṭuan mi tla a muh le, mazân khan lâi a hawng rêl rawh,” a ti. 

Jakob leh Laban karah Remnâk 

43Laban nih Jakob chu a sâng le, “Hi nunau tla hi keimah fanu tla an si le, an fa 

tla khawm keimah taksa, hi bang ranrual tla khawm keimah tâ. Thungâi tak 
chun zeizawng na muh mi hi keimah tâ hep an si. Sikhawmsele, hi ka fanu leh 
an fa tla hi kîr kho an si lo rawh ruangah, 

44nangmah hen remnâk thu siam ding ko rawh. Kanna rem rawh ti theihnâk 

dingah lung kan tiang lai,” a ti. 

45Jakob nih lung a lâk le, theihkumzanâk ding hen a phun. 

46Churawhchun a minung tla chu lung lâk ding hen a simh na le, an tiang rawh. 

Chu lung an tiang mi kiangah buh tla an ei. 

47Laban nih Jegar Sahadutha ti hen min a phuah, Jakob nih chun Galeed ti hen 

a phuah. 

48Laban nih Jakob sinah, “Hi lung tiang mi hi kan panih rangah theihnawlhnâk 

rang ding si seh,” a ti. Churuangah chu mun chu Galeed ti asi. 

49Laban khawm nih, “A dang hen kan um khawmah Pathian nih hawng kan 

zauh chiau seh,” a ti. Chu mun chu a min ah Mizpah khawm an ti. 

50Laban nih chun a sim vima le, “Hawlhnâk ah, ka fanu tla na nehsawh hen nupi 

dang tla nei khawm le, chubang thâwng chu kei nih theihlo menza khawmsele, 
Pathian chu hawng kan vêngtu asi ti theihkumza rawh. 

51Hinah lung kan karah ka tiang mi leh theihkumzanâk lungphun khawm a um 

hi. 

52Hi lung phun mi leh tiang mi khawm hi theihpitu an si. Nangmah an do ding 

hen hi lung tiang mi lanh ving hen ka hawng dah lai loh. Keimah do ding hen 
nang khawm nih hi theihkumzanâk lung tiang hi lanh ving hen hawng rerêng 
lah bâk. 

53Abraham Pathian leh Nahor Pathian nih kan karah lâirêl seh,” a ti. 

Churawhchun, a pa Isak nih a sawnh mi Pathian min hen Jakob nih thu bir tak 
hen a tiamh rawh. 

54Chu tlâng tlûnah bâwlnâk ding hen ran a thah mi sa chu a mi tla rangah ei 

ding hen a sâwm na. An ei thluh rawh chun, chu tlâng ah chun zân khat an riak. 

55Laban nih thâituan ah chun a fanu tla leh a tu leh tla chu a châwchawk na le, 

‘Dam u e,’ ti hen a mâk na le, in leiah a kîr rawh. 

Genesis 32 

Esau Tawng Ding hen Jakob â Timhtuah 

1Jakob chu a kal vima le, vânmifial tla hen anna tawng. 

2A muh na rawh chun, “Hi hi Pathian umnâk mun asi,” a ti le, chu mun min ah 

chun Mahanaim a ti. 

3Jakob nih chun a unaupa Esau Edom ram ah mi sinah a mâi leiah mi a fial na. 

4Thusim ding mi tla chu a simhkan ver na: “Kei, Jakob, na to-aw ê-aw ngâi tak 

nih ka hotu Esau sinah, Laban sinah ka um mi tu rakah ka hawng kîr ti ka nan 
simh. 

5Ranrual tla, sanatung tla, dawrâ tla, kêl tla leh sal tla ka nei. Nangmah 

sunhsaknâk tawng ding lungum hen thu ka nan thanh asi, ka u,” a ti. 

6Chun, mifial tla chu Jakob sinah an hawng kîr le, “Na unaupa Esau chu 

nangmah hen a tawng ding hen a hawng a thawh ving rawh, minung zali ding 
an si,” an ti. 

7Jakob nih chun a ṭih le, a zûr thlo. A sinah um mi minung tla chu murui nih hen 

a ṭhen na le, a dawrâ tla, kêl tla, ranrual tla, sangâwngsâu tla khawm murui nih 
hen a ṭhen na. 

8A thinlung hen, “Esau nih a masa mi murui hi do khawmsele, a dang tla chu 

ruangsuak asi kho lai ba a,” ti a ruat. 

9Churawhchun, Jakob nih thla a cham le, “Ka pu Abraham leh ka pa Isak 

Pathian, hawng ka ngâi piak: LALPA, ka ram le ka unau leiah kîr nawlh ding 
hen na ka simh le, thil zeizawng ka rangah ṭha vima ding hen na ruat. 

10Na to-aw rangah na vêlneihnâk leh zumh na kâinâk hawng ka tawngtir ding 

hen ka tlâk lo. Jordan va ka kanh liauah chun ṭhianṭhunh pakhat lo chu 
zeikhawm ka nei lo, tu chun hi bang murui nih hen ka hawng kîr nawlh rawh. 

11Ka upa Esau lakah mi ruang na ka suah ding hen ka nan ngiar. A hawng lai 

le, hawng kan veih dep lai, hi nunau leh ngâksia tla tiang hen ti thungâi ka ṭih. 

12Thu na ka tiamh mi, ka rangah thil zeizawng sul-le-lam tluang ding mi tla, thlâk 

tamtak âukhawm nih rêl châwk lo, tipi kapah sep zat si ding hen na sim mi tla 
kha theihkumza,” a ti. 

13-15Chunah an riak nûnah chun, Jakob nih a neih lakah mi, a ûpa Esau rangah 

pêk ding hen kêl nunau zanih leh a mipa kul, dawrâ a nunau zanih leh a mipa 
kul, sangâwngsâu nûk sûr liau mi sâwmthum leh an fa tla, chaw nunau sâwmli 
leh a chal parâ, sanatung nunau kul leh a chal parâ a thîm. 

16A murui hen a ṭhen hep na le, a to-aw tla murui kipah thuneitu ah a siah na. 

An sinah amah lânah a murui a murui hen kar lât vat lât vat a zûl ding hen a 
simh na. 

17A masachem mi to-aw rangah thu a simh le, “Ka upa Esau hen nan va a tawng 

lai le, ‘Nan hotupa chu âu me? A zei nan kal awt mi me? Hi na mâilei mi ran tla 
hi âu ta me?’ ti an deih chun, 

18‘Na to-aw Jakob tâ asi, a hotupa Esau rangah lâwmman rangah a kuat mi asi, 

Jakob khawm dunglei ah a um ti hen sâng,’” a ti. 

19Chu hâwi hen murui nihnâk leh murui thumnâk leh a dang zawzawng hotu ah 

a siah na mi tla sinah bang ver hen thu a pêk na. “Esau nan tawng tikah chun 
chu hâwi ver hen nan ti ding asi,” ti hen, thu a pêk na. 

20“ ‘Na to-aw Jakob khawm kan dunglei ko khin, a um,’” nan ti ding asi. Jakob 

nih, “A thinlung hen thilpêk hen ka neh lai le, kanna tawng tik khawmah a hawng 
ka ngaihdam kekkawk lai mawh,” ti a ruat. 

21A mâilei ah thilpêk tla chu a kuat le, amah chu a mun ah zân khat a riak rih. 

Penial ah Jakob â Pâinâk 

22Chu zân ber ah chun, Jakob chu a thawk le, a nupi panih, a nupisûn panih leh 

a fa leikhat tla a put na le, Jabok Tiva an kanh. 

23A neih zawzawng chu tiva a tantir ver na le, 

24amah lâwng hen dunglei ah a um rawh. Churawhchun minung pakhat a 

hawng le, khuadei dêng tiang Jakob a paihpi. 

25Chun, chu pa nih neh kho ding hen a muh lo rawh chun, Jakob kâwl a vuak 

piak le, a liahchân a pelh rawh. 

26Chu pa nih, “Hawng ka thlah rawh, nî a suak awt rawh,” a ti. Jakob nih, “Mal 

na ka sâwm lo chun ka nan thlah awt rerêng lo;” a ti. 

27Chu pa nih chun, “Na min âu?” ti hen a deih. “Jakob” ti hen a sâng. 

28Chu pa nih chun, “Na min chu Jakob asi lai lo rawh,” a ti. Minung leh Pathian 

na paihpi le, na neh rawh; churuangah na min ah “Israel” ti asi lai. 

29Jakob nih, “Na min hawng ka simh,” a ti. Sikhawmsele anih nih a sâng le, 

“Zeirangah ka min theih ding na duh?” a ti. Churawhchun Jakob rangah mal a 
sâwm rawh. 

30Jakob nih, “Pathian mâitawnh hen ka muh le, ka thi lo,” Churuangah chu mun 

chu a min ah Penial a ti. 

31Jakob nih Penial mun a kaltâk liau chun nî a suak rawh, a kâwl a fâk ruangah 

a bei. 

32Tûtiang hen Israel thlâk tla nih chun, êl liahchân tît an ei lo, chu lak chun Jakob 

chu vuak asi ruangah. 

Genesis 33 

Jakob leh Esau Anna Tawngnâk 

1Jakob nih Esau chu minung zali hen a hawng mi a muh le, a fa le tla chu Leah, 

Rakel, leh a nupisûn panih tla sinah a ṭhen khuai na. 

2A mâilei chem ah a nupisûn leh an fa tla, chu zûl ah Leah leh a fa tla, a 

madungchem ah Rekel leh Josef. 

3Jakob chu mâilei chem ah a va kal le, vei sarih tual lei kûn hen a mâimûk. 

4Esau chu a tawng ding hen amah leiah chun a va tek le, a râlthuam chu a 

kiangah a siah le, a va châwchawk, an ṭap vevê rawh. 

5Esau chu â hâwi le, nunau ngâksia tla chu a muh na le, “Na sinah mi minung 

tla hi âu tla me an si?” ti hen a deih. Jakob nih, “Ka u, hi bang tla hi Pathian ka 
lakah a ṭha ruangah hawng ka pêk mi asi,” a ti. 

6A nupisûn tla chu an fa tla hen an hawng le, Esau rangah mâi an mûk. 

7Chun, Leah leh a fa tla khawm an hawng, a dawnghnâk ah Rakel leh Josef 

khawm an hawng le, mâi an mûk bâk. 

8Esau nih, “Zapi minung ka tawng na mi kha zeitin mi? Kha zei zia?” a ti. Jakob 

nih a sâng le, “Na thinlung ka tawng khonâk ding ka ti le ma kha a,” a ti. 

9Esau nih, “Unaupa, kei khawm ka nei tâwk rêng bâk, na neih chu nangmah nih 

a ting ko,” a ti. 

10Jakob nih, “Silo, zângfahtê hen na thinlung ka tawng tak mi asi chun ka thilpêk 

hi lâk rawh,” a ti. Na mêl muh hi Pathian mêl muh tluk hen ka ruat, tuah hi tluk 
hen ka lakah na ṭha. 

11Na rangah ka hawng put mi lâwmman hi zângfahtê hen hawng ka lâk piak ko; 

Pathian ka lakah vêl a nei le, ka herh mi zawzawng a hawng ka pêk,” a ti, 
lâwmman chu a lâk lân lo a pêk êu. 

12Esau nih, “Kal ding hen lam kanna tîm lai rawh, kei mâilei chem ah ka ka lai,” 

a ti. 

13Jakob nih a sâng le, “Ngâksia tla hi an chak lo zia leh dawrâ leh ranrual leh 

an fa tla kilkâwi an herh zia khawm na theih ko; tâwm khulrang hen kan khalh 
na asi chun ni khat ko khawm an thi ver lai. 

14Kan mâilei ah kal vima le, kan ranrual leh an fa tla hen Edom ram na umnâk 

tiang hen dusah hen kan zûl lai,” a ti. 

15Esau nih, “Takhan chun, ka minung zeimaw zat chu ka nan mâk piak na lai 

ne,” a ti. Sikhawmsele, Jakob nih a sâng le, “Zeirang khawm a herh loh, na 
thinlung tawng cho ka duh,” a ti. 

16Churawhchun, chu ni chun Esau chu Edom ram leiah chun a kîr rawh. 

17Sikhawmsele, Jakob chu Sukot ah um mun a khuar, a ran leh amah umnâk 

ding hen. Churuangah asi chu mun chu Sukot an ti nâk chu. 

18Jakob chu Mesopotamia ram thawk hen a kîr le, Kanaan ram ah Sekem 

khuapi chu him tak hen a va tlung rawh, khuapi kiangah mi phâiah um mun a 
khuar. 

19Chu mun khingkhuai chu Sekem pa Hamor thlâk tla thawk hen tangka zâ hen 

a châwk. 

20Chunah chun mâichâm a siam le, a min ah Israel Pathian min suangkhâng 

hen “El-elohe’’ a ti. 

Genesis 34 

Dinah Zângsualnâk Chu 

1Ni khat chu Jakob leh Leah fanu Dinah chu Kanaan nunau zeimaw mi sinah a 

va kal. 

2Hamor fapa Sekem, Hiv mi, ram pakhat hotu nih a muh le, a tleihrêm hen a 

ihpi rawh. 

3Churawhchun chu nunau chu thungâi a mêldî le, a nunau nih duh ding ko hen 

â ṭang. 

4Sekem nih a pa sinah, “Hi nungâk hi ka nupi rangah hawng ka lâk piak,” a ti. 

5Jakob nih a fanu thangnawmh hen a um mi chu a theih le, a fapa tla ran 

ruangah phâi ah an kal mi an hawng tlung lân lo chu zei thu khawm a sim lo. 

6Sekem pa Hamor chu Jakob sawnh ding hen a kal le, 

7chu chu Jakob fa tla phâi thawk hen an hawng kîr lântê asi. Chu thu an hawng 

theih rawh chun, an thinlung a purh khit le, Israel mipi zauhnawmh hen Sekem 
nih Jakob fanu a tleihrêm mi thu ah thungâi an thin a thawk. 

8Hamor nih a sinah, “Ka fapa Sekem nih na fanu thungâi a duh le, zângfahtê 

hen umpitir râu rawh. 

9Nan mi leh kan mi tla kar ah nupi pasal umhtawnh kho ding hen remnâk kan 

siam lai. 

10Churawhchun hi kan ram ah kan sinah na um kho bâk lai le, na duhnâk mun 

zawngah na um kho lai; thawsuak tak hen sâw na leh lai le, thil tla na nei lai,” a 
ti. 

11Sekem nih Dinah pa leh a unau sinah, “Hi hi rem ti ule, nan duh mi zawng kan 

pêk na lai. 

12Zei lâwmman nan duh, hawng ka simh ule, nan fanu man rangah zeizat tal si 

seh, nan duh zia zia hen hauh ule; nan ka deih mi zawng chu kan pêk na lai, 
amah hi nan hawng ka umpitir phawt chun,” a ti. 

13Sekem nih an farnu chu thang a nawmh rawh ruangah Jakob fa tla nih Sekem 

leh a pa Hamor chu perpet leikâng hen an sâng. 

14A sinah, “Fêmtan lo mi chu kan farnu kan umpitir kho lo, kan rangah ningzak 

a kâi awt. 

15Kanmah hâwi hen nan mipa vial fêm tan ver tik cho ah rem kan ti kho lai. 

16Chu hâwi asi tikah a umhtawnh ding rem kan ti lai le, nan sinah um hen murui 

khat kan si kho lai. 

17Sikhawmsele, kan remruatnâk hi nan pawm lo hen fêm nan tan lo chun, kan 

farnu hi kan lâk lai le, kan kal ving awt,” an ti. 

18Hi remruatnâk hi Hamor leh a fapa Sekem nih ṭha ual hen an theih. 

19Tlangvâlpa nih Jakob fanu chu a duh tuktarâi le, an thuruat chu ti reh ding a 

duh, amah chu an dâwngsung lakah a lukhâi chem asi. 

20Hamor leh a fapa Sekem chu an khua kulh kawtkâ tohâwngnâk mun ah an va 

kal le, an khua mi tla sinah an va sim: 

21“Annih tla khi kanna tlâk thlo le, hi ram ah hin kan sinah um bâk na sele, duh 

duh hen tlawng le lêng na bâk seh, ram tâ nih anmah rang ding hen a kâu tâwk 
rerêng: an fanu tla kan umpi na lai le, kannih fanu tla khawm umpi na bâk seh. 

22Hi minung tla hi kan sinah um hen murui khat si ding hen chun a san pakhat 

cho a um, chu chu anmah tla hâwi hen kan mipa tla vial an fêm tan hep ding mi 
chu asi. 

23An thil neih zawzawng leh thil dang tla khawm kan tâ asi bâk awt lo ma? Kan 

sinah um na bâk ding hen rem kan ti ko lai,” an ti. 

24Chu khuapi mi minung tla zawng nih Hamor leh Sekem thusim chu rem an ti 

le, mipa vial nih an fêm an tan hep. 

25Ni thum nûnah chun an fêmtan mâ a fâk liau chir ah, Jakob fapa panih Simeon 

leh Levi, Dinah ṭapa nih chun an nâmsau an lâk le, khuapi ah an va kal le, theih 
manh lân karah an mipa tla an thah ver na. 

26Hamor leh a fapa Sekem khawm an thah sih. Sekem in ah mi Dinah chu an 

kalpi ving. 

27Chu an thah na nûnah Jakob fapa dang tla nih khua chu an va rawk le, an 

farnu thang an nawmh mi ruangah phû an lam: 

28Ranrual tla, dawrâ, sanatung tla leh khuapi ah mi thil dang tla phâisen ah mi 

hen an lâk. 

29Thil sung tatak tla an lâk le, an nunau leh an fa tla zawzawng leh in ah mi thil 

zawzawng an kalpi hep. 

30Jakob nih Simeon leh Levi sinah, “Ka lawksawngnâk nan siam; tu chun 

Kanaan mi tla, Periz mi tla leh hi ram mi zawzawng nih an hawng ka hua lai 
rawh; minung tâ nih tam ka nei lo; thu anna rual hen an hawng ka do chun, kan 
dâwngsung zawzawng vei dep ding asi ko rawh,” a ti. 

31Sikhawmsele, annih nih, “Kan farnu hi nunau â zuar mi hâwi hen a ti mi kan 

duhzia asi lo,” an ti. 

Genesis 35 

Jakob chu Bethel ah Pathian nih Mal a sâwm 

1Pathian nih Jakob sinah, “Bethel ah va kal sawm le, chunah chun va um rawh, 

na unaupa Esau thawk hen na tek liauah, na sinah Pathian â langhnâk mun ah 
mâichâm va siam rawh,” a ti. 

2Churawhchun, Jakob nih a dâwngsung leh a sinah um mi tla zawzawng sinah 

chun, “Ramdang tla pathian nan nei mi kha lawnh u, nanmah kha a thenhlimh 
ule, ni le puan thiang a aih u. 

3Hi mun hi kan mâk awt rawh le, Bethel ah kan kal lai rawh; chu ni ah ka 

lawksawngnâk hawng ka ṭangpitu leh ka kalnâk zawngah ka sinah um tâwn mi 
Pathian rangah mâichâm ka siam awt,” a ti. 

4Churawhchun, ramdang pathian an nei mi zawzawng leh an nabeh anna beh 

mi tla Jakob sinah an pêk hep le, Sekem kiang mi Oak thing tangah a phûm 
rawh. 

5Jakob leh a fapa tla anna thawh awt liau chirah, an kiangkam mi khua lakah 

um mi tla tlûnah thil ningṭihkâi a hawng tlung le, Jakob leh a fa le tla chu an 
ṭhâwl na lo rawh. 

6Chun Jakob chu a minung tla hen Luz khua, Bethel an ti mi ah chun an tlung 

rawh, chu chu Kanaan ram asi. 

7Chunah chun mâichâm a siam le, “El-Bethel’’ (Bethel Pathian) ti hen min a sak, 

a unaupa thawk hen a hawng tek liauah chunah amah Pathian tak â langh 
ruangah. 

8Rebek umhtu Deborah chu a thi le, Bethel simlei ah Oak thing tangah an vûi 

rawh. Churuangah a min ah “Allon-bakuth’’ (Ṭahnâk Oak Thing) ti asi. 

9Jakob chu Mesopotamia ram ah mi a hawng kîr liauah, Pathian a sinah a 

hawng a langh nawlh le, mal a sâwm. 

10Pathian nih a sinah, “Na min chu Jakob asi le, sikhawmsele, tu thawk hen 

Israel ti asi lai rawh,” a ti. Churawhchun Pathian nih Israel ti hen a sak rawh. 

11Chun, Pathian nih a sinah, “Kei Pathian chak zeizawng tikho ka si. Fa tamtak 

nei le, phun tla chu nangmah thawk hen thlâk mi si seh, nang chu lal tla thlâktu 
na si lai. 

12Abraham leh Isak ka pêk mi ram hi ka nan pêk lai le, na nehnûnah na thlâk le 

tla rang khawm ka pêk lai,” a ti. 

13Churawhchun Pathian nih a kaltâk rawh. 

14Pathian hen anna sâwnnâk mun ah theihkumzanâk lung Jakob nih a phun le, 

uain leh oliv sariak a tawih le, a ap rawh. 

15Chu mun chu a min ah Bethel a ti. 

Rakel Thih Thu 

16Jakob leh a dâwngsung tla nih Bethel chu an kaltâk le, Efrat thawk hen tâwm 

an kal le, Rakel chu nâu a neih tik a tlung rawh, a nâu neih a har thlo. 

17A nganfâk chu a zual dadauh le, nâu dawmhtu nih a sinah, “Rakel, lâu lah, 

fapa dang na ring awt ma hi a,” a ti. 

18Sikhawmsele, a chelh lo vima le, a thi awt ko rawh, a fapa min chu Benoni a 

sak ta, a pa lam nih chun Benjamin ti hen a sak. 

19Rakel chu a thi rawh chun Efrat, tûliau ah Bethlehem an ti mi lam vâu ah an 

vûi. 

20Jakob nih theihkumzanâk ding hen lung a phun le, tûtiang hen Rakel thlân ti 

singsiahnâk a um. 

21Jakob chu â ṭhial vima le, Eder insâng khatlei varâl ah um mun a siam. 

Jakob Fapa Tla 
(1 Chr 2.1-2) 

22Jakob chu chu ram ah a um liau chun, Reuben nih a pa nupisûn Bilhah chu a 

ihpi le, Jakob nih a theih le, thungâi a thinthawk. Jakob nih fapa leinih a nei. 

23Leah fa tla chu, Reuben, (Jakob fapa upachem), Simeon, Levi, Juda, Isakar, 

leh Jebulun. 

24Rakel fa tla chu Josef leh Benjamin. 

25Rakel to-awnu Bilhah fa tla chu Dan leh Naphtali. 

26Leah to-awnu Zilpah fapa tla chu Gad leh Aser. Hi bang fapa tla hi 

Mesopotamia ram ah suak mi tla an si. 

Isak Thihnâk 

27Jakob chu a pa Isak, Hebron kiangah Mamre ah a um mi leiah a va kal le, chu 

chu Abraham leh Isak umnâk asi. 

28Isak chu kum zâ leh kum sâwmriat upa asi, tar khen hen a thi; 

29a fapa Esau leh Jakob nih an vûi. 

Genesis 36 

Esau Thlâk Tla 
(1 Chr 1.35-37) 

1Hi bang tla hi Esau mawh Edom thlâk tla an si. 

2Esau nih Kanaan nunau a umpi: Hit mi Elon fanu Adah; Hiv mi Zibeon fapa 

Anah fanu Oholibamah, 

3Ismael fanu Basemat leh Nebaioth farnu. 

4Adah nih Eliphaz a ring, Basemat nih Reuel a ring. 

5Oholibamah nih Jeus, Jalam leh Korah a ring. Hi bang zawng tla hi Kanaan 

ram ah Esau rangah a ring piak na mi asi. 

6Esau nih a nupi tla, a fapa tla, a fanu tla leh a in sung khur mi zawzawng, a 

ranrual zawzawng leh Kanaan ram ah a thil neih zawzawng a put le, a unaupa 
Jakob sinah mi chu ram dangah a kal rawh. 

7An panih um ding hen chu ram nih a tlum na lo ruangah a kaltâk na mi asi. 

Ranrual tamtak an nei ruangah munkhat um kho an si lo rawh. 

8Esau chu Edom ram tlâng ah a um. 

9Hi tla hi Edom mi thlâktu Esau thlâk tla an si: 

10-13Esau nupi Adah nih Eliphaz fapa a ring piak le, Eliphaz nih fapa panga a 

nei: Teman, Omar, Zepho, Gatam leh Kenaz an si. Nupi dang pakhat Timna 
hen fapa dang pakhat Amalek an nei. Esau nupi Basemat nih fapa pakhat Reuel 
a ring le, Reuel nih fapa pali Nahat, Zerah, Samah, Mizah tla hi a nei. 

14Chun Zibeon fapa Anah fanu Esau nupi Oholibamah nih fapa pathum: Jeus, 

Jalam leh Korah a ring. 

15Hi bang phun tla hi Esau thlâk tla an si: Esau fapa tîr Eliphaz chu hi bang tla 

thlâktu chu asi: Teman, Omar, Zepho, Kenaz, 

16Korah, Gatam leh Amalek tla an si. Hi bang tla hi Esau nupi Adah nih a ring 

na mi an si. 

17Esau fapa Reuel chu hi bang phun tla thlâktu asi: Nahat, Zerah, Semah leh 

Mizah. Hi bang zawng tla hi Esau nupi Basemat nih a ring na mi an si. 

18Hi bang tla hi Esau nupi Oholibamah Anah fanu nih a ring na mi an si: Jeus, 

Jalam leh Korah. 

19Hi bang zawng tla hi Esau thlâk tla an si. 

Seir Thlâk Tla 
(1 Chr 1.38-42) 

20-21Edom ram a tîr thawk hen luahtu tla chu a phun hen anna ṭhen. Seir thlâk 

tla an zâwt dân hen hi tla hi an si; Hor tla chu: Lotan, Sobal, Zibeon, Anah, 
Dison, Ezer leh Disan an si. 

22Lotan chu Hori leh Heman phun thlâktu chu asi. (Lotan nih farnu Timna a nei.) 

23Hi tla hi Sobal thlâk tla an si: Alvan, Manahat, Ebal, Sepho leh Onam an si. 

24Zibeon nih fapa panih Aiah leh Anah a nei. (Anah hi ramkaro ah a pa sanatung 

tla a zauhkhenh na liauah tinung vâ a lum mi tawngtu asi.) 

25-26Anah chu Dison pa asi le, Hemdan, Esban, Ithran leh Keran phun thlâktu 

asi. Anah nih fanu Oholibamah a nei. 

27Ezer chu Bilhan, Zaavan leh Akan phun tla thlâktu asi. 

28Disan chu Uz leh Aran phun tla thlâktu asi. 

29-30Hi tla hi Edom ram ah Hor phun tla an si: Lotan, Sobal, Zibeon, Anah, Dison, 

Ezer leh Disan. 

Edom Lal Ram Tla 
(1 Chr 1.43-54) 

31-39Israel lakah âukhawm lalchem an um lânah hi bang lalchem tla hi a sang 

vima hen Edom ram ah lâirêltu tla chu an si: Bela, Beor fapa Dinhabah khua 

mi, Zerah fapa Jobab Bozrah khua mi, Husam, Teman ram ah mi, Bedad fapa 
Hadad Avit khua mi (Moab ram tuknâk ah Midian mi tla a neh na) Samlah, 
Masrekah khua mi, Shaul, Rehobot tivapi kap khua mi, Akbor fapa Baal Hanan, 
Pau khua mi Hadad (a nupi chu Mehetabel, Matred fanu Mezahab tunu asi.) 

40-43Esau chu hi bang Edom phun tla thlâktu chu asi: Timna, Alvah, Jethet, 

Oholibamah, Elah, Pinon, Kenaz, Teman, Mibzar, Magdiel leh Iram. An umnâk 
kip mun min tla chu anmah phun min vima asi. 

Genesis 37 

Josef leh a Unau Tla 

1Jakob chu a pa umnâk Kanaan ram ah a um vima le, 

2hi bang tla hi Jakob dâwngsung thâwngthâng asi: Josef chu kum leisarih asi 

ah a u le hen dawrâ leh kêl an zauhkhenh, chu a unau tla chu a pa nupisûn 
Zilpah leh Bilhah nih an ring mi fa tla an si. Josef nih a unau tla thâwngthâng 
chu a pa sinah a sia leikâng hen a sim. 

3Jakob nih Josef chu a tar nûnah a nei mi asi ruangah a dang zawng ngâk hen 

a dâwt khun. Amah rangah kawrfual ṭialh mi a siam piak. 

4A unau tla nih Josef chu anmah tla ngâk hen a dâwt mi an theih le, an unaupa 

chu an hua rawh; kawmh hen thuruatpi ding khawm an duh lo. 

5Zân khat chu Josef nih mang a nei le, a mang thu chu a unau tla a simh na le, 

a lân ngâk hen an hua dauh. 

6Hi hâwi hen a sim, “Ka mang manh thu hi ngâinik u. 

7Kan ektê hen fâng kan têl le, phâisen ah kan um hep, ka fângtêl chu a hawng 

a tung le, a dîr dan. Nan fângtêl nih a kulh dak le, mâi an mûk chiau,” a ti. 

8A unau tla nih, “Kan tlûnah lal si ding na ruat mu?” an ti. Mang a nei mi leh a 

thusim ruangah an hua khun rawh. 

9Josef nih mang dang a nei nawlh le, a unau tla sinah, “Mang dang ka nei fâwn, 

chu lak chun nî, thlâ leh ârfi leikhat tla nih an hawng ka mâimûk mi ka muh,” a 
ti. 

10A pa rangah a mang chu a simh le, a pa nih a fâi le, “Chubang chu zei mang 

mesi? Na nu leh na unau leh kei nih a nan mâimûk ding hen ma na ruat?” a ti. 

11Josef chu a unau tla nih thungâi an nahsuah le, a pa lam nih chun zei zia me 

asi aw ti hen a thinlung ah a kil ziar. 

Josef chu Zuar hen a Um le, Aigupta 
Ram ah an Kalpi rawh 

12Ni khat chu Josef unau tla chu Sekem ah an pa ranrual vêng ding hen an kal. 

13Chun, Jakob nih Josef sinah, ‘Sekem ah na unau le nih ranrual an vêngnâk 

ah va kal le, ka nan duh’ a ti. Josef nih “Ka tîm ko,” ti hen a sâng. 

14A pa nih a sinah, “Na unau leh an dam mawh, ranrual tla an him ma va zauh 

le, hawng kîr nawlh le hawng ka simh,” a ti. Hebron Vakuam thawk hen a pa 
nih a fial rawh. Josef chu Sekem a va tleng le, 

15chu ram ah chun a vâi le, minung pakhat nih a muh le, a sinah, “Zei me na 

hâwl?” a ti. 

16“Ka unau tla an ranrual an vêng mi ka hâwl na mi,” a ti. “Zeiah an um na 

hawng ka simh kho lai ma?” ti hen a deih. 

17Chu minung nih chun, “An kal ving rawh. Dothan ah an kal ti ka theih,” a ti. 

Churawhchun Josef chu a unau le dung leiah a kal bâk le, Dothan ah a va muh 
na rawh. 

18A râltlâng hen an muh le, anmah mun a tlung lânah, thah ding hen anna thluk. 

19“Mangnei pa a hawng khi, 

20tuah hawng ule, kan thah lai le, a ruak chu tikhurchawh a kang mi lakah kan 

lawnh ving lai; ram sa nih a thah kan ti khonâk ding hen, chu tikah a mang zei 
hâwi asi rêng kan theih kho lai,” an ti. 

21Reuben nih a theih le, Josef chu sanh a tum. “Thah ding asi loh,” a ti. 

22Hi ramkaro ah hi tikhurchawh a kang mi lakah kan lawnh lai le, nganfâk chu 

pêk lah u,” a ti. Hi hi amah chu ruangsuah hen a pa sinah kîrtir nawlh ding a 
tum mi asi. 

23Josef chu a unau tla sinah a va tlung rawh chun, a kawrdawh fual ṭialh mi chu 

an thlêk piak dip. 

24An tlêih le, tikhurchawh a kang mi lakah an thlâk rawh. 

25Buh an ei liau chirah, Ismael murui, Gilead ram thawk hen Aigupta ram ah kal 

ding mi an muh sawm. An sangâwngsâu tla chu rimthâw leh thing thlîng turpâng 
an phurhtir na. 

26Juda nih a unau tla sinah, “Kan unau kan thah hen pheh zei me kan rangah 

dingchangnâk a um lai? 

27Ismael tla sinah lam zuar ving ding hi. Churawhchun, nganfâk khawm kan pêk 

lai lo le, kan unaupa khawm asi, kan taksa leh kan thisen khawm asi,” a ti. A 
unau dang tla nih rem an ti. 

28Chun Midian mi sâwlehtu an hawng le, Josef chu tikhurchawh lakah mi an 

suah le, tangka kul hen Aigupta ram ah kal ding mi Ismael tla sinah an zuar 
rawh. 

29Reuben chu tikhurchawh leiah a va kîr le, Josef chu a muh lo rawh, a lung a 

fâk tuk le, a nipuan a thlêk. 

30A unau tla sinah a va kal le, “Kan nau chu a umlo rawh! Zeitin ka ti lai rawh?” 

a ti. 

31Churawhchun, kêl an thah le, Josef kawrdawh chu kêl thî lakah an nîm. 

32Kawrdawh chu an pa sinah an kalpi le, “Hi hi kan tawng le, na fapa Josef 

kawrdawh ma si?” an ti. 

33An pa nih kawrdawh chu fiang tak hen a theih le, “Mah ma hi, amah kawrdawh 

tatak ma hi! Ram sa nih ka fapa Josef chu a thah le, a sâm dip asi lai ma hi!” a 
ti. 

34Jakob chu a lung a fâk tuktarâi le, a puan a thlêk le, salâ â aih. Sâwt tak hen 

a fapa chu a ulh. 

35A fapa leh a fanu tla chu thlangamh ding hen an hawng le, khawmsele an 

thlangamh kho lo. “Ka fapa zûnphurh lungfâk bû hen thlân mual ah ka liam awt,” 
a ti. A fapa Josef zûn chu a phurh vima. 

36Chu liau chun, Aigupta ram ah Midian tla nih Josef chu Potiphar, lal milian 

pakhat, a mun vêngtu lian chem sinah an zuar rawh. 

Genesis 38 

Juda leh Tamar 

1Chu liau chun Juda nih a unau tla a kaltâk le, minung pakhat a min Hirah, 

Adullam khua mi sinah um ding hen a va kal. 

2Chunah chun Juda chu Kanaan mi nunau Sua fanu hen anna tawng. A umpi 

le, 

3fapa a ring piak le, a min ah Er a sak. 

4A râi nawlh le, fapa dang a ring nawlh, a min ah Onan a sak. 

5Fapa a nei nawlh le, a min ah Selah a sak, chu a fa a suak liau chun Juda chu 

Akzib ah a um. 

6A fa tîr Er rangah Juda nih a nupi Tamar a lâk piak. 

7Er chu a sual thlo le, LALPA a lawmhtir lo thlo, churuangah LALPA nih anih 

chu a thah rawh. 

8Churawhchun Juda nih Er unaupa Onan sinah, “Kal le, na unaupa nupi va ihpi; 

a pasal unaupa na si ruangah na ti ding mi chu va lim rawh, churawhchun na 
unaupa nih thlâk tla a nei khonâk ding hen,” a ti. 

9Sikhawmsele, Onan nih chun fa nei khawmsele kei fa ding asi lêm lo a ti le, a 

ihpi kipah anna pâwl mi thisen chu lênglei ah a zut tir vima, a unaupa rangah 
chi a thlâk kho lonâk ding hen. 

10Chu a thilti nih LALPA lung a sitir lo le, anih khawm chu LALPA nih a thah bâk 

rawh. 

11Juda nih a monu Tamar sinah “Na pa in leiah va kîr le, ka fapa Selah hi a nupi 

neih a zâ lân lo chu, chunah numei hâwi hen va um rawh,” a ti. Hi a tinâk san 
chu Selah khawm a unau tla hâwi hen thah hen a um bâk lai ti a ṭihṭanh ruangah 
asi; churawhchun Tamar chu a pa in leiah a kîr rawh. 

12A nehnûntê chun Juda nupi chu a thi le, a ulh mi ni tla a len le, a hâwipa Hirah, 

Adullam mi hen Timnah ah an va kal le, chunah chun dawrâ mul an mêt. 

13Mi âumawh nih Tamar sinah, “Na ṭangpa chu a dawrâ mul mêt ding hen 

Timnah leiah a kal awt,” ti hen a simh. 

14A numei thuam hen â thuam mi chu a lît le, a mêl chu puan hen a khuh le, 

Timnah khua leiah a kalnâk lampi Enaim tualmâi ah a to. Juda fapa a tlum chem 
mi Selah chu nupi nei zâ ko na hen a umhtir na dah lo rih ti a theih ruangah. 

15Juda nih a muh le, a mêl a khuh ruangah â zuar mi nunau si ding hen a ruat. 

16Lamvâu ah a ihpi le, a sinah, “A man zeizat na hauh awt?” a ti (a monu asi ti 

a theih loh.) A monu nih, “Zei na ka pêk awt?” a ti. 

17Juda nih, “Kêl lâ, ka ranrual lakah mi kan kuat lai,” a ti. Anih nih, “A ṭha, na ka 

tiamh mi kêl na ka kuat lân lo chu thil zeimawh kil ding hen na ka pêk ding a 
suak lai,” a ti. 

18“Chu thutiamnâk rang ding hen zei kan pêk lai,” a ti. Nunau nih a sâng le, “Na 

min dehnâk, a rî leh na put mi ṭhianṭhunh,” a ti. Churawhchun a pêk le, a ihpi 
le, a râi rawh. 

19Tamar chu in leiah a tlung le, a nipuan a lît le, a numei puan chu â aih nawlh. 

20Juda nih a hâwipa Hirah chu nunau rangah kêl lâ va pêk hen, thu a tiam mi 

thil tla va lâk ding hen a fial. Sikhawmsele Hirah nih chu nunau chu a tawng kho 
lo. 

21Mi âu tla mawh, Enaim khua mi a deih na le, “Nunau â zuar mi lamvâu ah a 

to mi kha zei me a um?” a ti. Annih nih an sâng le, “Â zuar mi nunau zeiliau 
khawm hinah a um lo,” an ti. 

22Chun, a va kîr le, Juda sinah, “Ka tawng kho loh, chunah um mi tla nih â zuar 

mi nunau rerêng a um lo,” an ti. 

23Juda nih, “Thil tla kha a ting pawt ko seh, mi nih an hawng kan nihsanh salam 

lai, pêk ding ka tum le, khawmsele na hei tawng lo mi chu,” a ti. 

24Thla thum nûnah mi âumawh nih Juda sinah, “Na monu Tamar â zuar mi hâwi 

hen thil a ti le, a râi rawh,” a ti. Juda nih, “Suah ule, thi thlo hen rawh ko u,” ti 
hen thu a pêk. 

25An tleih rawh chun, a ṭangpa sinah thu a thanh le, “Hi thil neitu nih a hawng 

ka raih mi asi. Hi bang min dehnâk, a rî leh ṭhianṭhunh tla hi âu tâ me si zauh 
set nik,” a ti. 

26Juda nih a theih le, “Hi nunau hi a dik asi, ka fapa Selah hen ka umhtir na lo 

mi ka mawh asi,” a ti. Juda nih a ihpi pawt lo rawh. 

27A nau neih a zâ rawh chun, fa phîr a pâwi ti a theih. 

28Seng a pêk rawh chun, pakhat nih a bân a hawng suah le, nau dawmhtu nih 

la zâi a sen mi a khih le, “Hi hi a suak masa mi asi,” a ti. 

29Sikhawmsele, a bân chu a nûk nawlh ving, a unau pakhat chu a suak masa 

dauh. Chun, nau dawmhtu nih chun, “Hi hi na hawng suak ding dân chu asi ma 
hi a!” a ti le, a min ah Perez a sak. 

30Chun, a nehnûnah a unau lasen zâi khih mi a hawng suak le, a min ah Zerah 

a sak. 

Genesis 39 

Josef leh Potiphar Nupi 

1Ismael murui nih Josef chu Aigupta ah an kalpi le, lal tangah mi hotu pakhat, 

lal umnâk mun vêngtu tla lakah hotu Potiphar sinah an zuar. 

2LALPA chu Josef sinah a um le, a sul-le-lam tluang tak hen a siam. A hotupa 

Aigupta ram mi in ah a um le, 

3Josef sinah LALPA a um hen thilti zawzawng ah dingchangnâk a pêk mi a 

muh. 

4Potiphar nih thungâi a lawmh le, amah nâwl zulhtu bîk ah a siam; churuangah 

a in sung khur ah a neih zawzawng ah hotu ah a siam. 

5Chu thawk hen chun Josef ruangah LALPA nih Aigupta mi dâwngsung leh a 

thilneih zawzawng, phâisen mi leh in lei mi khawm mal a sâwm piak. 

6Potiphar nih thil zeizawng chu Josef zauhkhenh ding hen thu a neitir hep le, a 

buh ei ding cho lo chu amah nih zeikhawm thu a nei lo. Josef chu a dingdawng 
a ṭha hen a mêl khawm a ṭha. 

7A nehnûntê chun, a hotupa nupi nih Josef chu a mêldî le, munkhat it ding hen 

a sâwm. 

8Anih nih a êl le a sinah, “Zauhnik, ka pu nih a in sung khur mi a neih zeizawng 

zeikhawm theihnâk a nei loh, keimah a hawng ka rinh ver ruangah. A neih 
zawzawng ah hotu ah hawng ka siam rawh. 

9Amah hen bang cho hen hi in ah hin thuneitu ah hawng ka siam, nangmah cho 

lo chu ka kut ah ap lo mi zeikhawm a um lo, zeitin kha bang hâwi thil diklo ti hen 
Pathian tlûnah thilsual ka ti kho lai?” a ti. 

10Nisiar hen Josef rangah a sâwm khawmsele, a ihpi duh rerêng lo. 

11Nikhat chu Josef chu in sungah rianṭuan ding hen a va lût le, in ah chun to-

aw âukhawm an um lo. 

12A hotunu nih a puan aih lakah a tleih le, “Ka sinah hawng it,” a ti. Sikhawmsele, 

a tleih mi puan chu a siah thlap le, lênglei ah a tek ving. 

13A puan a mâk thlap le, a tek ving mi a muh rawh chun, 

14lênglei ah a va suak le, a in ah mi to-aw tla chu a kawh na le, an sinah, 

“Zauhnik u hi! Hi Hebrai mi ka pasal nih kan in ah a hawng put mi nih hawng 
kan siarlo zia hi, in kardang sungah a hawng lût le, tleihrêm ding hawng ka awt, 
a fâk kho rirî hen ka âu le; 

15ka âu hâu ah ka kiangah a puan a mâk thlap le, lênglei ah a suak ving,” a ti. 

16A hotunu nih a pasal in leiah a hawng lân lo chu puan chu a kil ko. 

17Churawhchun chu thu chu a pasal a simh: “Hebrai sal hinah na siah mi kha in 

kardang sungah a hawng lût le, nehsawh ding hawng ka awt. 

18Ka hawng âu chiam rawh chun a tek le, lênglei ah a suak le a puan a mâk 

thlap,” a ti. 

19Josef hotupa chu thungâi a thinthawk le, 

20Josef chu a tleih le, lal tla tângnâk rêngin ah a khumh le, chunah chun a um 

rawh. 

21LALPA chu Josef sinah a um le, mal a sâwm; churawhchun rêngtlâk vêngtu 

nih a lawmh thlo. 

22Josef chu rêngtlâk zawzawng hotu ah a siam le, rêngin ah thilti ding mi lakah 

hotu ah a siam. 

23LALPA chu Josef sinah a um le, thil a ti mi zawzawng lakah dingchangnâk a 

pêk ruang chun rêngtlâk vêngtu khawm nih Josef rangah a rinh hep. 

Genesis 40 

Josef nih Rêngtlâk Mi tla Mang 
A Simhfiang Mi 

1A nehnûn chun Aigupta lalchem uain pêktu leh sang pêktu chu lalchem lakah 

thilsual an ti le, 

2hi rianṭuantu panih tlûnah lalchem chu a thinthawk le, 

3Josef an siahnâk rêngin ah munkhat hen rêngtlâk vêngtu hotu in ah an siah 

na. 

4Rêngin ah hun sâwt tak an um le, hotu nih Josef chu anmah zauhkhenhtu ah 

a siam. 

5Zân khat chu rêngin ah uain pêktu leh sang pêktu mang an nei vevê le, an 

mang chu â dang vevê. 

6Josef chu zînglei ah an sinah a va kal le, an zûr thlo mi a muh na le, 

7a deih na, “Tusûn chu nan zûr chiam e!” a ti na. 

8Annih nih, “Kan panih hen mang kan nei vevê le, chu mang chu hawng kan 

simhfiangtu pakhat khawm an um lo ruangah,” an ti. Josef nih, “Mang 
simhfiangnâk pêk khotu chu Pathian asi, nan mang chu hawng ka simh ko u 
me,” a ti. 

9Churawhchun, uain pêktu nih, “Ka mang leiah grep zûn, 

10ṭeng pathum nei mi ka mâika ah a um. A nah chu mawhsareh hen a hawng 

chawrh sawm le, a hawng pâr le, a rah chu a hawng min rawh. 

11Lalchem hâi chu ka put le, grep rah chu ka lâk le, ka sûr le, lalchem ka pêk,” 

a ti. 

12Josef nih, “Chu umzia chu hi hi asi: Ṭeng thum chu ni thum asi. 

13Ni thum nûnah lalchem nih an suah lai le, a nan ngaihdam lai le, na 

rianṭuannâk muntê an luahtir nawlh lai. A lânah uain pêktu na si hâwi ber hen 
lalchem rangah uain hâi na pêk lai. 

14Zângfahtê hen thil zeizawng ah na sul-le-lam a tluang tikah hawng ka 

theihkumza bâk le, rêngin ah mi hi suak ding hen hawng ka ṭangpi le, lalchem 
sinah hawng ka sim piak rawh. 

15A lân khawmah Hebrai ram thawk hen a thup hen fîr hen ka um le, hi Aigupta 

ram khawm hin rêngtlâk phah rê ding hen zeikhawm ka ti lo,” a ti. 

16Sang pêktu pa nih uain pêktu mang Josef nih sunhsak tak hen a simhfiang 

piak mi chu a muh le, Josef sinah, “Kei khawm mang ka nei bâk; ka lû ah kho 
pathum ka chuanh. 

17A sungah lalchem tî-le-râwl chi kip a um le, chu chu vâ nih an ei,” a ti. 

18Josef nih, “Hi hi a umzia asi: Kho pathum kha ni thum asi. 

19Ni thum ni ah lalchem nih an suah lai le, na lû an tan phak lai! Na ruak chu 

thing pâr ah an thlâi lai le, na sa tla chu vâ nih an ei lai,” a ti. 

20A ni thumnâk ah, Pharo suak cham puai lakah rianṭuantu zawzawng a sâwm 

na le, uain pêktu leh sang pêktu tla hotu chu rêngin ah mi chu a suah na le, a 
milian tla mâika ah chun a kawh na. 

21Josef nih an mang a simhfiang piak na mi hâwi hen, uain pêktu chu amah 

rianṭuan muntê a luah nawlh le, 

22sang pêktu hotu lam chu an thlâi rawh. 

23Sikhawmsele uain pêktu nih chun Josef chu a theih phanh lo rawh le, a philh 

ving. 

Genesis 41 

Josep nih Lalchem Mang a Simhfiangnâk 

1Kum nih nûnah, Aigupta lalchem nih mang a nei le, Nile Tiva kiangah a mang 

leiah a dîr le, 

2chawpinu pasarih a bit tal tlawr dan mi tiva thawk hen an hawng suak le, ram 

nah an pêt. 

3Chawpinu dang pasarih an hawng kal nawlh le, râwm fêk leh ruh ren hen an 

um. Chaw dang tla kiangah tiva kapah an dîr bâk. 

4Chun, chawpinu râwm fêk mi tla nih chawpinu bit tla chu an ei hep. 

Churawhchun, lalchem chu a hawng a ṭhang rawh. 

5Lalchem chu a hawng it thlit nawlh le, mang dang a nei nawlh fâwn. Fâng vûi 

sarih lawmh tul hen a min dim mi, kungkhat lakah vûi sarih a hawng vûi. 

6Chun, fâng vûi dang pasarih ṭhia dîk mi thli nih a sêm mi ṭet fipfep mi nih, 

7favûi a lawm mi pasarih tla chu an dawlh hep na. Lalchem chu a hawng a ṭhang 

le, mang leiah a manh mi asi ti a theih. 

8A thâituan ah chun a thinlung a lawksawng thlo; churawhchun, dâwithiam tla 

leh mifing Aigupta mi zawng tla chu a kawhtir na. A mang tla chu a simh na le, 
sikhawmsele pakhat khawm nih an simhfiang kho lo. 

9Churawhchun, uain pêktu nih lalchem sinah, “Thil ka palh mi tusûn ni ah sim 

ding a suak. 

10Sang pêktu leh keimah lakah na thinrun le, rêngtlâ vêngtu in ah mi rêngin ah 

na kan khumh. 

11Zân khat chu kan panih hen mang kan nei vevê le, kan mang kan muh dân 

lam chu â dang. 

12Hebrai tlangvâl pakhat kan sinah a um le, vêngtu hotu sal asi. Kan mang tla 

chu amah kan simh le, hawng kan simhfiang piak zek. 

13A sim ziatê hen kei khawm ka um mun na ka luahtir nawlh le, sikhawmsele 

sang pêktu lam chu na thlâi,” a ti. 

14Lalchem nih Josef chu a kawhtir le, rêngin ah mi chu rang tak hen an hawngpi 

rawh. A mul a mêt le, a nipuan tla â thleng le, lalchem mâika ah a va kal rawh. 

15Lalchem nih a sinah, “Mang ka nei le, âukhawm nih an simhfiang kho lo. Mang 

na simhfiang kho ti hen mi nih an hawng ka simh,” a ti. 

16Josef nih a sâng le, “Pu, kei nih tikho mi asi loh, sikhawmsele Pathian nih 

sunhsak tak hen a simhfiang lai,” a ti. 

17Lalchem nih, “Ka mang leiah Nile tiva kap ah ka dîr le, 

18tiva thawk hen chawpinu pasarih bit tal tlawr dan mi an hawng suak le, ram 

nah an pêt. 

19Chawpinu dang pasarih an hawng suak nawlh, chu tla chu an râwm hen an 

ruh fêk. Aigupta ram ah ka muh mi zawng lakah chawpinu sia chem asi. 

20A râwm mi tla nih a bit mi tla chu an ei hep, 

21Sikhawmsele, bit lêm lo, a lânah an râwm mi dân hâwi nget hen an um. 

Churawhchun ka hawng a ṭhang rawh. 

22Chun, ka hawng it le, favûi lawmh tul hen kûng khat lakah vûi sarih a chawrh 

mi ka muh nawlh. 

23Chun, vûi sarih dang thli nih a sêm mi ṭet fipfep hâwi mi pasarih nih 

24a vûi â lawmh tul mi chu a dawlh hep mi ka muh fâwn, Dâwithiam tla sinah 

mang chu ka simh na le, sikhawmsele an lakah pakhat khawm nih an ka 
simhfiang kho lo,” a ti. 

25Josef nih lalchem sinah, “Mang panih chu anna bang cho asi. Pathian nih thil 

a ti awt mi an simh mi asi, 

26Chawpinu pasarih a bit mi chu kum sarih asi, favûi â lawmh tul mi khawm chu 

kum sarih ber asi, a umzia â bang cho. 

27A nehnûnah chawpinu pasarih a râwm fêk mi a hawng suak mi leh fângvûi 

pasarih a ṭhia didîk mi thli nih a sêm mi ṭet fipfep mi chu pâm kum kum sarih 
asi. 

28Ka nan simh mi hâwi khan Pathian nih thil a ti awt mi a nan muhtir mi asi. 

29Kum sarih kar chu Aigupta ram ah hin tî-le-râwl pûtnâk rokual tak a hawng 

um lai. 

30Chu nûnah chun pâm kum kum sarih a hawng tlung lai. Ram lakah pâmnâk a 

tlung ruangah kum ṭhat kum tla chu philh dep asi lai rawh. 

31Tî-le-râwl pût liau tla zawzawng chu theih phanh kho asi lo rawh, a hawng 

tlung ding mi pâmnâk chu a fâk awt tuktarâi ruangah. 

32Mang na manh nawlh mi chu Pathian ruat chia sâwtlotê ah a hawng tlung ding 

mi chu asi,” a ti. 

33“Tuah mifing leh thil theihkan khotu âumawh na thîm hen ram lakah thuneitu 

na siam ding asi. 

34Hotu dang, ram lakah tî-le-râwl pût kum sungah nei mi lakah anrang nga ṭhen 

hen anrang khat khawlh ding hen na ruat ding asi. 

35Chun, kum ṭhat kum ah mi fâng tla chu khawlh ver ding hen thu pêk na le, 

khuapi ah fâng chu khawng ding hen thu pêk na le, vêngtir na. 

36Aigupta ram ah pâm kum sarih a hawng tlung ding mi tikah chu fâng khawng 

chu ram lakah pêk ding hen; hi hâwi tikah mi tla nih buh an ngei lai lo,” a ti. 

Josef chu Aigupta Ram 
Governor ah Ruat Asi 

37Lalchem leh a rianṭuantu tla nih chu thu chu rem an ti le, 

38lalchem nih an sinah, “Josef lo chu mi ṭha Pathian thlarau nih a luah mi 

âukhawm kan tawng ding a um lo,” a ti. 

39Lalchem nih Josef sinah, “Pathian nih hi bang zawzawng hi a nan muhtir le, 

nang chu midang ngâk hen na finghnâk a sâng dauh le, muhkan khonâk na nei 
ti a lang. 

40Kan ram ah thuneitu ah ka nan siam lai le, ka mi zawzawng nih na thu an ngâi 

lai. Thuneihnâk leikângah chun keimah sangtu na si lai. 

41Tuah Aigupta ram zawzawng ah governor ah ka nan siam asi,” a ti. 

42Lalchem nih a pizung a kut ah mi lal singsiahnâk hen â rîn mi chu a lît le, 

Josef kutdawng ah a bunh. Kawrfual puan mangṭhia ṭha tak a ruktir le, a ngâwng 
ah ngûn chikchîn a awih. 

43A lalchem kari panihnâk ah chuan ding hen a pêk; a mâilei ah amah 

chawnglawmhtu leh vêngtu kal hen an âu, “Lam kenh u! Lam kenh u!” ti hen. 
Churawhchun Josef chu Aigupta ram zawzawng ah governor si ding hen ruat 
asi rawh. 

44Lalchem nih a sinah, “Kei, lalchem ka si, Aigupta ram zawzawng ah na thu lo 

hen âukhawm nih an kut an kê khawm an lirh kho lai lo,” a ti. 

45-46Josef rangah Aigupta mi min hen a phuah le, Zaphenat Paneah a ti. 

Potiphera fanu Asenat hen a umtir na. Potiphera chu Heliopoli khuapi mi bâwlpu 
asi. Josef chu kum sâwmthum asi ah Aigupta lalchem rianṭuan â dawmh. 
Lalchem lâirêlnâk mun chu kaltâk hen ram zawzawng a va ṭawl rih. 

47Kum sarih kar chu tî-le-râwl thungâi a pût le, 

48chubang zawng chu Josef nih a khawlh le, khuapi ah a khawng. Khuapi kipah 

a kiangkam phâisen ah mi fâng tla chu a pumh. 

49Josef nih a fâng khawng chu a tam tuktarâi ruangah a tah khawm a tah lo 

rawh; a tam zia chu tipi kap ah sep hâwi asi. 

50Pâm a tlung lânah Josef nih a nupi Asenat hen fapa panih an nei. 

51Josef nih, “Pathian nih ka tuarnâk zawzawng leh ka pa dâwngsung zawzawng 

hawng ka philhtir rawh,” a ti le; a fapa tîr min ah chun Manaseh a ti. 

52“Pathian nih ka lawksawngnâk ram ah fa tla hawng ka pêk,” a ti le, a fapa 

panihnâk chu Efraim a sak. 

53Kum sarih tî-le-râwl pûtnâk ruangah anna lâwmnâk chu a dawng rawh le, 

54pâm kum kum sarih chu Josef nih a sim hâwi hen a hawng a dawmh taktê 

rawh. Ram kipah pâm a tlung le, sikhawmsele Aigupta ram pumpi ah fâng a 
um. 

55Aigupta ram mi chu an sung a vâng rawh le, lalchem sinah fâng an deih. 

Churawhchun Josef sinah a fial na le, an simh na mi zia zia hen ti u a ti na. 

56Pâm chu a zual dadauh le, ram pumpi a khat rawh. Churawhchun Josef nih 

fâng khawngnâk in zawng chu a awng le, Aigupta mi tla sinah chun a zuar rawh. 

57Mi tla chu mun dang dang thawk hen Josef sinah fâng châwk ding hen an 

hawng rawh, pâmnâk chu mun kipah a zual rawh ruangah. 

Genesis 42 

Josef Unau Tla Fâng Châwk 
Ding hen Aigupta ah An Kal 

1Jakob nih Aigupta ram ah fâng a um ti a theih le, a fapa tla sinah, “Zeirangah 

nan um salam ko? 

2Aigupta ram ah fâng a um ti ka theih; sungvâng hen kan thih lonâk ding hen 

chunah chun va châwk u,” a ti na. 

3Josef unau parâ chu Aigupta ram ah fâng châwk ding hen an kal rawh. 

4Sikhawmsele, Jakob nih Josef naupa Benjamin chu an sinah a kaltir lo, a san 

chu vânduainâk a tawng sual lebang lai ti a ṭihṭanh ruangah. 

5Kanaan ram ah khawm pâm a tlâ ruangah Jakob fa tla chu an unau rual hen 

fâng châwk ding hen an kal rawh. 

6Josef, Aigupta ram ah governor nih chun laikulh mun kip thawk hen an hawng 

mi tla sinah fâng chu a zuar. Churawhchun Josef unau tla khawm chu an hawng 
bâk le, a mâika ah an kûn le, an mâimûk. 

7Josef nih a unau tla a muh na rawh chun a theih set na, sikhawmsele anmah 

theih na lo mi hâwi hen â umtir. Thin hê tak hen a sawnh na le, “Zei thawk 
hawng mi me nan si,” a ti. “Fâng châwk ding hen Kanaan ram thawk hen kan 
hawng mi asi,” ti hen an sâng. 

8Josef nih a unau tla chu a theih na khawmsele annih nih chun an theih lo thlo. 

9Josef nih chun anmah tla thu ah mang a manh mi tla kha a theihkumza le an 

sinah, “Thlingthlâktu nan si, kan ram umzia zauhfiang ding hen hawng mi nan 
si,” a ti na. 

10“Si rîlmâl lo pu,” ti hen an sâng. “Na to-aw tla hi fâng châwk ding hen kan 

hawng mi asi. 

11Unau rual kan si, thlingthlâktu kan si lo pu, mi zumhkâi kan si,” an ti. 

12Josef nih an sinah, “Si lai le a! Kan ram a siat a ṭhat zauh ding hen nan hawng 

mi ma kha a,” a ti na. 

13Annih nih a sinah, “Pu, unau leinih kan si le, Kanaan ramah minung pakhat fa 

hep kan si, kan unau pakhat chu a thi le, a ngâksia chem mi chu kan pa sinah 
a um,” an ti. 

14Josef nih a sâng le, “Ka sim mi hâwi taktê kha,” a ti. “Thlingthlâktu nan si 

chiammâm, 

15hi hi kan nik na nâk asi lai, nan unau lakah a ngâksia chem mi nan hawngpi 

lo chun nan tlung kho rêng lai lo ti lalchem min sâl hen thu ka tiam asi. 

16Nan lakah mi pakhat kal sele hawngpi seh. A dang tla vial chu nan thusim a 

dik leh diklo a fiang lân lo chu hinah tleih hen vêng nan si lai. Chu hâwi nan ti 
lo chun, lalchem nungnâk sâl hen thlingthlâktu nan si kan ti kho rêng na,” a ti 
na. 

17Ni thum ding chu rêngin ah a khumh na. 

18A ni thum ni ah Josef nih an sinah, “Kei chu Pathian ṭihtu ka si le, nan nungnâk 

hi a san kâng khat hen ka zuah lai. 

19Mi dik nan si ti a fiangnâk ding chu minung pakhat rêngin ah khumh nan si lai 

le, midang vial chu nan dâwngsung le ṭâm le hâl rangah fâng nan châwk mi 
vûitun hi tlungpi u. 

20Chun, nan unau lakah a ngâksia chem mi kha ka sinah nan hawng put ding 

asi. Chu lak chun thu dik nan sim ti â theih lai le, kan thah na lai lo,” a ti na. Chu 
chu rem an ti le, 

21“Tuhin hi bang kan tuar mi tla hi kan nau tlûnah kan thilti diklo tla kan lakah a 

hawng tlung mi asi hi, anih nih a lawksawng liauah hawng kan ngiar ṭualmâl 
liau khawmah ngaih-lo-lêm kan thlâk piak thlo. Churuang tak ma hi tuah 
nawknâk leh lawksawngnâk kan tawng mi hi,” ti hen anna ruah. 

22Reuben nih, “Kan nau rangah nganfâk pêk lo ding kan ti na mi nan ngâi lo mi 

chu. A thihnâk lehrûl chu kan tlûnah a tlâ rawh ma hi,” a ti. 

23An thusim tla chu Josef nih a theih ko, sikhawmsele hawlh lehtu mang hen a 

sinah thu an sim ruangah an unaupa nih theihlo ding hen an ruat. 

24Josef nih a kaltâk na le, a va ṭap. Hawlh kho ding hen â ruat rawh chun, an 

sinah a hawng nawlh, Simeon chu a tleih le, an mâika ah rêng a khimh. 

Josef Unau tla chu Kanaan Ram 
Leiah An Tlung Rawh 

25Chun, Josef nih thu a pêk na le, a unau tla vûitun lakah fâng râwn piak seng 

na hen an tangka khawm an vûitun chiauah râwn piak na ding hen, an lampi ah 
ei zareh khawm pêk na ding a ti na. Chu hâwi hen an ti rawh. 

26Chun, annih nih chun an fâng chu an sanatung tla an phurhtir na le, an kal 

rawh. 

27Zân ah an riaknâk ah minung pakhat nih a sanatung râwl pêk ding hen a 

vûitun a sût le, vûitun ah mi fâng tlûnah tangka a muh. 

28“Ka tangka hawng ka khirh ving hi,” ti hen a unau tla a simh na. “Hi ka vûitun 

lakah hin hi!” a ti le, an thinlung chu veikhat ko ah a lâu khit le, “Pathian nih hi 
hâwi hen hawng kan ti aw?” ti hen lâu bû hen anna sâwn. 

29Kanaan ram ah an pa Jakob sinah an va tlung rawh chun, an lakah thil a tlung 

mi zawzawng an simh: 

30“Aigupta ram mi governor nih chun kan lakah thungâi a thin a hê le, an ram 

thlingthlâktu ah hawng kan puh. 

31‘Thlingthlâktu kan silo, mi zumhkâi kan si, ti hen kan sâng. 

32‘Unau leinih kan si, minung pakhat fa hep kan si. Kan nau pakhat a thi, a 

ngâksia chem mi chu Kanaan ram ah kan pa sinah a um, kan ti. 

33Chu minung nih a hawng kan sâng le, ‘Hi hi mi zumhkâi si le silo theihnâk asi 

lai: nan lakah mi pakhat chu ka sinah a um ding asi; a dang vial nih fâng hi nan 
dâwngsungkhur rangah phurh ule, tlung u. 

34Nan unau lakah a ngâksia chem mi ka sinah hawng put ule, chu tikah 

thlingthlâktu nan silo mi leh mi dik nan si zia ka theih kho lai. Nan nau kan pêk 
nawlh na lai le, hi ram ah nan um lai le, saw nan leh lai,” a hawng kan ti. 

35Chun, an vûitun chu an bungh le, mikip nih an vûitun lakah tangka an tawng; 

chu tangka chu an muh rawh chun an pa Jakob hen thungâi an lâu. 

36An pa nih an sinah, “Fa lo hen siah ding nan ka awt mu? Josef tâ nih a vei 

rawh, Simeon khawm a um lo rawh, tuah Benjamin lâk ding nan awt fâwn; tuar 
marua rerêng ka si ko,” a ti. 

37Reuben nih a pa sinah, “Benjamin na sinah ka hawng kîrpi lo bâk chun, ka 

fapa panih na thah kho lai, keimah kut lakah ap le, ka hawng kîrpi nawlh 
ngelchel lai,” a ti. 

38Sikhawmsele, Jakob nih, “Ka fapa lam chu nan kalpi kho ding asi lo, a upa tâ 

nih a thi rawh, amah tê lâwng a dam mi, lampi ah tawnglo ai tawng kho. Kei tâ 
nih ka tar rawh, lawksawng hen nan hawng ka thah awt,” a ti. 

Genesis 43 

Josef Unau tla Benjamin hen 
Aigupta leiah An Kîr Nawlhnâk 

1Kanaan ram pâmnâk chu a zual dadauh le, 

2Jakob dâwngsung tla khawm nih Aigupta ram ah an va châwk mi fâng khawm 

an ei dih rawh. Jakob nih a fapa tla sinah, “Kal ule, fâng tâwm tal va châwk 
nawlh u,” a ti. 

3Juda nih a sinah, “Hawng kan chektu nih fâk tak hen kan naupa Benjamin kan 

sinah kan put lo chun, a mâika ah va a langh kho kan si awt lo zia a sim. 

4Hi kan nau hi kan sinah kal ding na siang asi chun kan kal lai le, fâng chu kan 

va châwk lai. 

5Na siang lo asi lam chun kan kal awt lo, a san chu kan naupa kan sinah kan 

put lo chun a sinah kan va a langh kho awt lo ruangah,” a ti. 

6Jakob nih, “Keimah lawksawngnâk ding hen nau dang nan nei mi zeirangah 

nan va simh êu?” a ti. 

7Annih nih an sâng le, “Chu minung nih kan dâwngsungkhur thâwngthâng 

hawng kan deih le, ‘Nan pa a dam rih ma? Unau dang nan nei rih ma?’ ti hen 
hawng kan deih mi hi sâng lo kho asi lo, kan nau kan sinah kalpi ding a suak lai 
ti kan theih bâk mazei,” an ti. 

8Juda nih a pa sinah, “Na fa lam hawng kan zûltir ko, kan kal sawm ko lai hi, 

chu tikah sungvâng hen kan thi lai lo. 

9Keimah nih ka nungnâk pêk hen thu ka tiam lai, a thihnâk ruangah a mawh 

chu keimah nih ka phurh lai. Him tak leh dam ziar hen ka hawng kîrpi lo asi 
chun, keimah tlûnah mawhnâk um kumza seh. 

10Amah ngâk ko lah sele chu a veinihnâk khawm kan hawng tlung nawlh ving 

lai rawh,” a ti. 

11An pa nih an sinah, “Chu hâwi a si rawh mi chu zeitin kan ti lai, asi chun, hi 

ram ah a um mi thil ṭha chem hi nan vûitun lakah râwn ule, governor chu 
lâwmman rangah pêk u: thingthlîng turpâng tâwm, khuaitizû tâwm, rimthâw, 
pistachio leh almon. 

12Tangka khawm a leh nih hen put ule, a lânah nan vûitun lakah an khirh na mi 

ruangah, palh mi dahmawh asi ah. 

13Nan naupa chu kalpi ule, hawng kîrpi sawm u. 

14Zeizawng tikho Pathian nih lâirêltu dâwt hen an umtir na seh, chu tikah 

Benjamin leh nan unau dang khawm nan sinah hawng kîr bâk ding hen. Kei lam 
nih chun ka fa le thlâu ding asi chun ka thlâu ko lai ma chu,” a ti. 

15Unau rual tla chu thilpêk ding mi lâwmman leh tangka a lehnih leh Benjamin 

chu an put le, Aigupta ram leiah chun an kal nawlh rawh. Josef sinah chun an 
va pêk rawh. 

16Josef nih an sinah Benjamin a muh rawh chun, a in ah a to-aw hotu sinah, “Hi 

minung tla hi ka in ah kalpi na le, ka sinah sûn buh ei na seh. Ran thah ule, 
timhtuah u,” a ti. 

17A sim hâwi hen to-aw tla nih an ti le, a in ah an kalpi na. 

18A in ah an kalpi na rawh chun, an ṭih le anna dawn thlo, “In ah hawng kan 

kalpi mi hi kan hawng tîr liauah kan sâwngkhâwi sungah tangka hawng kan 
khirh mi ruangah asi lai. Mawhsareh hen hawng kan dêng khup lai le, kan 
sanatung tla an lâk ver lai le, a sal ah hawng kan siam ding ko rawh,” an ti. 

19Churuang chun kawtkâ kiangah a to-aw thuneitu pa sinah chun, 

20“Pu, zângfahtê hen hawng kan ngâi piak le, a lânah veikhat fâng châwk ding 

hen kan hawng rawh. 

21Kan tlung leiah lampi ah riak mun kan khuar le, kan vûitun kan samh le, vûitun 

tlûnah a man zat tangka kan tawng chiau, chu chu kan hawng kîrpi nawlh. 

22Tangka dang khawm tam dauh kan hawng put, fâng tam dauh châwk ding 

hen. Âu nih dek tangka kha kan vûitun ah an khumh kan theih loh,” an ti. 

23To-aw nih, “Nan lawksawng lah u; ṭih lah u, nan pa Pathian nih nan vûitun 

lakah a nan siah piak na mi ma chu a; nan tangka chu ka tawng hei,” a ti. 
Churawhchun, Simeon chu an sinah a kalpi. 

24To-aw nih unau rual tla chu in ah a kalpi na le, an kê ṭâwlnâk ding hen tî tla a 

pêk na. An sanatung tla khawm râwl a pêk piak na. 

25A sinah buh ei ding hen a simh na ruangah, Josef sûn ah a hawng tikah 

lâwmman pêk ding tla an timhtuah zet. 

26Josef a hawng tleng rawh chun lâwmman chu a sinah an kalpi le, a mâika ah 

kûn hen mâi an mûk. 

27An dam le dam lo thu tla a deih na le, “Nan pa tarpa thâwngthâng nan ka simh 

mi kha zeitin a um? A dam ko rih bei?” a ti. 

28Annih nih, “Kan pa na to-aw nau tak chu a dam rih, nung le dam hen a um,” 

an ti. Chun, a mâika ah an kûn le, mâi an mûk. 

29Josef nih a naupa Benjamin a muh rawh chun, “Hi hi a thâwngthâng nan ka 

simh mi nan naupa a tlum chem mi chu asi ngâk ma chu. Pathian nih mal a nan 
sâwm seh ka fapa,” a ti. 

30Churawhchun Josef chu mawhsareh hen a kal ving, a naupa ruangah a 

thinlung a fâk tuktarâi ruangah a kek awt. Churawhchun a pindan sungah a va 
kal le, a ṭap rawh. 

31Mâi â phiah le, a hawng suak nawlh le, â sûm rarâm le, buh-an tuah ding hen 

a simh na. 

32Josef rangah dawhkân pakhat an timhtuah le, a unau tla rangah dawhkân 

dang an timhtuah. Chun, Aigupta ram mi tla chu a dang ê hen buh an ei, Hebrai 
mi tla chu nau dauh hen an ruat na ruangah. 

33A unau tla chu Josef lei hâwi hep hen a to tir na le, an kum upat zia hen 

upachem mi thawk hen a ngâksia chem mi a sang hen an to, chê an ti le, anmah 
anmah anna zauh. 

34Josef dawhkân thawk hen buh chu an pêk na le, Benjamin tingvo chu a leh 

ngâ hen midang tla ngâk hen a tam dauh. Josef hen an ei hen an din le, an 
khim rawh. 

Genesis 44 

Hâi a Tlâu Mi 

1Josef nih a in sung hotu to-aw sinah, “Hi minung tla hi an vûitun lakah fâng an 

phurh kho rirî hen râwn piak na le, an vûitun chiauah an tangka kha a tlûnah 
sanh piak na. 

2Chun, ka tangka hâi kha a ngâksia chem mi vûitun tlûnah sanh piak le, a fâng 

man tangka khawm munkhat hen sanh piak,” ti hen thu a pêk le, chu hâwitê 
hen a to-aw nih a ti rawh. 

3A thâizîng zîngtê ah an sanatung tla hen an tlung rawh. 

4Chun, khuapi thawk hen lâtpi an kal lânah, Josef nih a to-aw sinah, “Tuah kha 

minung tla kha va ṭhâwl na le, na phanh na rawh chun, ‘Zeirangah ṭhatnâk chu 
siatnâk hen nan rulh? 

5Zeirangah ka hotupa tangka hâi nan fîr? Chu chu ka pu uain dinnâk leh 

chamchawhnâk ah a mang mi asi lo ma? Thilsual fâk tak nan ti asi va ti,” a ti. 

6To-aw chu an sinah a va tleng rawh chun, chu thu lîlâ chu a va sim nawlh. 

7Annih nih, “Pu, hi hâwi thu hi zeitin na sim zia? Chu hâwi thil kan ti lo zia chu 

siat khawm kan tleih ngam. 

8Kan vûitun lakah tangka kan tawng mi khawm Kanaan ram thawk hen kan 

hawng kîrpi ti na theih ko khateh; zeitin na hotupa in ah mi tangka mawh ngûn 
chu kan lâk zia lai? 

9Kan lakah âu sin tal ah tawng asi chun thah si seh, kannih tla khawm na sal si 

ver ko seh,” an ti. 

10Anih nih, “Asi, hâi ka tawngnâk cho ka sal asi lai le, a dang tla lam chu 

zeikhawm nan pawi lai loh,” a ti. 

11Mawhsareh hen an vûitun chu an ṭhumh rang le, mikip nih mah vûitun chiau 

an awng. 

12Josef to-awpa nih thiamthih tak hen a hâwl le, upachem mi thawk hen a 

dawmh le, a ngâksia chem mi tâ lakah a dawngh. Hâi chu Benjamin vûitun lakah 
a tawng rawh. 

13An unau rual hen an ngaihsia tuk le, an puan tla an thlêk, an sanatung tla chu 

thil an phurhtir le, khuapi leiah an kîr nawlh rawh. 

14Juda leh a unau tla chu Josef in ah an va kal le, Josef khawm a in ah a um ko 

rih, a mâika ah an kûn le, mâi an mûk. 

15Josef nih, “Zei thil me nan ti mi a um? Hi ka mun ah mi pa nih hin chamchawh 

hen a nan theih kho na ti nan theih lo ma?” a ti. 

16Juda nih “Pu, na sinah zei thu me kan sim kho lai rawh? Zeitin kan âwl kho 

lai? Zeitin kanna lît kho lai rawh? Pathian nih kan sualnâk a langh rawh ma hi, 
hâi nan tawngnâk minung cho silo hen kan ektê hen na sal kan si hep rawh,” a 
ti. 

17Josef nih, “Silo, chu hâwi hen ka ti dah loh; hâi tawngnâk cho ka sal asi lai le, 

a dang vial chu him tak leh dam tak hen nan pa sinah nan kîr kho lai,” a ti. 

Juda nih Benjamin A Ngiarnâk 

18Juda chu Josef sinah a va kal le, “Pu, zângfahtê hen na sinah thusim ding 

hawng ka pêk, ka lakah thinrun lah le; nang chu lalchem tluk na si. 

19‘Pu, pa nan nei ma? Unau dang nan nei ma?’ ti hen na kan deih. 

20Kannih nih, ‘Pa tar tak kan nei, kan nau pakhat a tar nûnah a ring mi a um. 

Chu unaupa chu a thi lak, nu pakhat fa lakah a dam mi chu amah pakhat cho 
asi; kan pa nih amah chu thungâi a dâwt,’ kan ti. 

21‘Pu, hinah muh ding na duh ruangah na kan chah le, 

22kan pa nih a siang lai lo kan ti le, chu hâwi asi chun kan pa chu a thih phah 

ding ko rawh,’ ti hen kan sâng. 

23Churawhchun nangnih, ‘Nan nau a tlum chem mi nan hawngpi lo chun, ka 

mâika ah nan hawng lang kho lai loh na kan ti.’ 

24“Kan pa sinah kan tlung rawh chun na sim mi hâwitê hen kan simh. 

25Churawhchun, kal nawlh hen fâng tâwm va châwk ding hen hawng kan fial. 

Kannih nih, ‘Kan nau a tlum chem mi kan kalpi lo chun a mâika ah kan va lang 
kho ding asi lo,’ kan ti. 

26‘Kan nau a tlum chem mi a hawng tik cho ah kan kal kho lai,’ ti hen kan sâng. 

27Kan pa nih, ‘Ka nupi Rakel nih fapa panih cho hawng ka ring piak mi nan 

theih. 

28Chu lakah pakhat nih a hawng ka tlâu tâk rawh. Anih chu ram sa nih a sâm 

ver asi lai, chu thawk hen chun ka muh lo rawh. 

29Hi pakhat tê hi tuah nan kalpi asi chun a lakah vânduainâk hawng tawng sual 

sele, ka tar nûnah lungfâk bû hen nan hawng ka thihtir awt, a hawng kan ti. 

30-31Juda nih a thusim chu a pehpar vima rih le, “Pu, tuhin, hi kan naupa lo hen 

ka pa sinah ka kîr mi asi chun ka sinah a tlung bâk lo mi a muh kâ hen a thi 
chawlh ding ko rawh. A nungnâk chu chu ngâksia nungnâk hen â tlâi mi asi le, 
a tar tuktarâi ruangah kan ngaihsiat tirnâk nih a thah lai. 

32Chu cho khawm asi lo, hi ka nau ruang hin ka pa sinah ka lû ka pêk mi rawh. 

Hi ka nau hi ka kîrpi lo bâk chun ka damsung zawngah mawh chu keimah lakah 
um seh ti hen ka pa sinah ka tiam. 

33Pu, tuhin, hi ka nau ruangrûl ah hinah na sal ah ka um lai, a unau tla hen anih 

chu kîrtir ko. 

34Hi ka nau lo hen zeitin ka pa sinah kei ka kîr kho zia lai? Ka pa tlûnah siatnâk 

a hawng tlung ding mi muh ding ka tuar kho awt lo,” a ti. 

Genesis 45 

Josef a Unau Sinah Â Phuangnâk 

1Josef chu a to-aw tla mâika ah â sûm kho lo rawh le, an ektê hen pindan ah 

mi suak ding hen thu a pêk na. A sinah âukhawm an um lo liauah a unau tla 
sinah Josef nih âu asi ti â phuang rawh. 

2Hâu suah hen a ṭap le, Aigupta mi tla nih an theih le, a thâwngthâng chu lal 

umnâk ah an va sim. 

3Josef nih a unau tla sinah, “Kei hi Josef ka si, ka pa chu a dam ko rih bei ne?” 

a ti. Sikhawmsele, a unau tla chu an lâu tuktarâi le, an sâng kho lo. 

4Churawhchun, Josef nih an sinah, “Hawng ka naih dauh u,” a ti. An va naih le, 

an sinah, “Kei chu nan unaupa Josef, Aigupta ram ah nan zuar mi kha ka si. 

5Tuah nanmah lehlam nan ka zuar ruangah a phurung lah ule, nanmah lânah 

Pathian nih mipi nungnâk tla hum ding hen hawng ka fial mi asi hi. 

6Tu hin pâm chu ram lakah kum nih cho asi rih, mâilei ah kum nga a um rih; chu 

karah chun fângât leh phâisen nâwn khawm a um lai loh. 

7Pathian nih nanmah leh nan thlâk tla thibang rangah humtu leh lampi chê 

siamtu ding hen hawng ka fial masa asi. 

8Churuangah hinah hawng ka fialtu hi nanmah nan si lo le, Pathian asi. Lalchem 

nih a rianṭuantu sâng chem ah hawng ka siah. A ram pumpi ah thuneihnâk 
hawng ka pêk le, Aigupta ram pumpi ah lâirêltu ka si. 

9“Tuah mawhsareh hen ka pa sinah va tlung ule, ‘Na fapa Josef chu Aigupta 

ram lâirêltu ah Pathian nih a ruat rawh; sâwtlotê ah ka sinah hawng tuan seh a 
nan ti, ti hen simh u,’ a ti. 

10Gosen ram ah nan um lai le, keimah naih ah, nang, na fa tla, na dawrâ tla, na 

kêl tla, na ranrual leh nan thilneih zawzawng hen. 

11Gosen ram ah nan um chun kan zauhkhenh kho na lai, pâm chu kum nga a 

um awt rih, nan dâwngsung leh nan neih tla an sungvâng lonâk ding hen” a ti. 

12Josef ber nih, “Tuah nan ektê hen, nang Benjamin khawm nih Josef tak ka si 

ti nan ka theih rawh. 

13Hinah Aigupta ram ah ka thiltikhonâk a sâng zia leh thil zeizawng nan muh mi 

tla ka pa rangah simh u. Amah khawm khulrang hen hinah hawngpi u’ a ti. 

14Chun, a naupa Benjamin chu a kuah le a ṭap rawh; a hawng kuah rawh chun 

Benjamin khawm a ṭap bâk. 

15Chun ṭap bû hen a unau tla khawm a kuah na le a châwkchawk na rawh. Chu 

nûnah chun a unau tla hen thu an ruat. 

16Josef unau tla an hawng ti lalchem nih a theih rawh chun a to-aw tla hen 

thungâi anna lâwm rawh. 

17Lalchem nih Josef sinah, “Na unau tla chu an ran timhtuah sele Kanaan ram 

ah kîrtir na rawh. 

18An pa leh an dâwngsung tla va dawng na sele, hinah hawng kîr na seh. 

Aigupta ram sungah mun ṭha chem ka pêk na lai le, an duh nûnah a lei khawm 
umnâk an tawng lai. 

19An nupi le, an fa tla, an pa leh a sinah um mi putnâk ding hen Aigupta ram ah 

kari tla hi put ding hen simh na. 

20An dunglei ah an thil an ri an mâk mi tla ruangah lungfâk lah na seh; Aigupta 

ram zawzawng ah thil ṭha chem chu an tâ asi lai,” a ti. 

21Jakob fa le nih chun an simh na mi hâwi hen an ti rawh. Josef nih lalchem 

thupêk hâwi hen kari tla chu a pêk na le, lampi ah an ei ding tla khawm a pêk 
na. 

22Nipuan thleng khawm a pêk chiau na, sikhawmsele, Benjamin lam chu tangka 

zathum leh nipuan thleng panga a pêk. 

23Josef nih a pa rangah Aigupta thil ṭha chem mi sanatung parâ phurh leh fâng 

sanatung parâ phurh, lampi ah an ei ding sang leh buh tla hen a kuat. 

24A unau tla chu a fial na le, anna thawh awt liauah an sinah, “Lampi ah 

zeikhawm a êl lah u,” a ti na. 

25Aigupta ram chu an kaltâk rawh le, Kanaan ram ah an pa sinah an va tlung 

rawh. 

26An pa sinah, “Josef chu a dam ko rih! Aigupta ram lâirêltu asi!” ti hen an simh. 

Jakob chu a â thlo, a lung rerêng na lo. 

27Josef nih an sinah thu a chah na mi an simh mi zawzawng leh Aigupta ram 

ah amah chuannâk ding kari tla a hawng kuat mi chu a muh le, a thinlung a 
fiang pup rawh. 

28Jakob nih, “Ka fapa Josef chu a dam ko rih ngâk ma chu,” a ti. “Tuah ka ti 

ding chem chu ka thih lânah amah chu va muh ding chu asi ko rawh,” a ti. 

Genesis 46 

Jakob leh A Dâwngsung 
Aigupta ah An Kal 

1Jakob chu a thil a ri zawzawng a timh le, a pa Isak Pathian sinah â bâwlnâk 

mun Bersheba ah a kal rawh. 

2Pathian chu zân ah a sinah â langh le, “Jakob, Jokob!” ti hen a auh. “Hinah ka 

um,” ti hen a sâng. 

3A sinah, “Kei na pa Pathian ka si,” a ti. “Aigupta ah kal ding ṭih lah; chunah 

chun na thlâk tla chu phun rokual tak ah ka siam lai. 

4Na sinah Aigupta ah ka hawng bâk lai le, na thlâk tla chu hi ram ah ka hawng 

kîrpi nawlh lai, na thih tik khawmah Josef na sinah a um lai,” a ti. 

5Jakob chu Bersheba ah mi â thawh le, Aigupta ram lalchem nih a hawng kuat 

mi kari lakah amah leh an fa tla, an nupi tla an chuantir na; 

6An neih leh an ranrual Kanaan ah an thilneih zawzawng tla Aigupta ah an kalpi 

rawh. Jakob nih a thlâk zawzawng tla chu amah sinah a put hep na. 

7Chubang tla chu, a fapa tla, a tupa tla, a fanu tla leh a tunu tla an si. 

8Aigupta ram ah Jakob dâwngsung an kal mi tla lakah a fapa upachem chu 

Reuben asi. 

9Reuben fapa tla chu Hanok, Pallu, Hezron leh Karmi. 

10Simeon leh a fapa tla chu: Jemuel, Jamin, Ohad, Jakin, Zohar, leh Shaul, 

Kanaan nunau hen an ring mi. 

11Levi leh a fapa tla: Gerson, Kohat, Merari tla an si. 

12Juda leh a fapa tla: Selah, Perez leh Zerah an si. (Juda fapa dang tla Er leh 

Onan chu Kanaan ah an thi.) Perez fapa tla chu Hezron leh Hamul an si. 

13Isakar leh a fapa tla chu: Tola, Puah, Jashub leh Simron an si. 

14Zebulun leh a fapa tla chu: Sered, Elon, leh Jahleel tla an si. 

15Hi bang tla hi Leah nih Jakob rangah Mesopotamia ram ah a ring piak mi fapa 

tla an si, a fanu Dinah nih a ring mi rêlsih lo hen. Leah hen an ring mi zawzawng 
chu sâwmthum leh pathum an si. 

16Gad leh a fapa tla: Zephon, Hagi, Suni, Ezbon, Eri, Arod leh Areli tla an si. 

17Aser leh a fapa tla chu: Imnah, Isvah, Beriah leh an farnu Serah. Chun, Beriah 

fapa tla chu Heber leh Malkiel an si. 

18Hi leiruk tla hi chu to-awnu Zilpah Laban nih a fanu Leah a pêk mi lakah Jakob 

nih a ring na mi an si. 

19Jakob nupi Rakel nih fapa panih Josef leh Benjamin a ring. 

20Josef nih Aigupta ah fapa panih a nei, Manaseh leh Efraim, chu chu Heliopoli 

ah bâwlpu Potiphera fanu Asenat hen an ring mi asi. 

21Benjamin fa tla chu: Bela, Beker, Asbel, Gera, Naaman, Ehi, Ros, Mupim, 

Hupim leh Ard tla an si. 

22Hi leili tla hi Jakob nih Rakel hen an ring na mi thlâk tla an si. 

23Dan fapa chu Husim asi. 

24Naphtali fapa tla chu: Jahzeel, Guni, Jezer, leh Sillem tla an si. 

25Hi pasarih tla hi Jokob thlâk tla Bilhah, Laban nih a fanu Rakel rangah a to-

awnu ah a pêk mi hen an ring mi thlâk tla an si. 

26A mo tla rêlsih lo hen Jakob thlâk tatak vial Aigupta ah an lût mi chu sâwmruk 

leh paruk an si. 

27Aigupta ah Josef nih fapa panih a nei. Jakob dâwngsung zawzawng Aigupta 

ah an kal mi chu sâwmsarih an si. 

Aigupta Ram ah Jakob leh 
A Dâwngsung Tla 

28Jakob nih Juda chu Gosen ram ah anmah tla hen a tawng ding hen an mâilei 

ah Josef sinah a fial. 

29Josef chu kari tlûnah â chuan le, a pa hen va a tawng ding hen Gosen ram 

ah a kal rawh. Anna tawng kâ hen Josef nih a pa a kuah le, sawt tak anna tawng 
lo mi asi ruangah a ṭap. 

30Jakob nih Josef sinah, “Tuah ka thih awt bâiah ka nan muh le, na dam ko rih 

ti ka theih le, tu chun thi khawmsele pawi ka ti lo rawh,” a ti. 

31Josef nih a unau tla leh a pa dâwngsung zawng sinah, “Lalchem sinah ka kal 

lai le, ka unau tla leh ka pa dâwngsung zawzawng Kanaan ram ah an um mi 
chu ka sinah an hawng tleng rawh ka va ti lai. 

32Nannih hi dawrâ vulhtu leh ranrual vulhtu nan si zia tla, nan ranrual leh nan 

neih zawzawng nan hawng put hep mi tla khawm ka va simh lai. 

33Lalchem nih, Nan rianṭuan chem zei me si?’ ti hen an deih na chun, 

34hi hâwi hen ti u, ‘Ran vulh hen nan nung mi nan si zia tla, nan pu san liau 

thawk hen chu hâwi hen rianṭuan nan si mi tla nan simh ding asi.’ Churawhchun 
Gosen ram ah an umtir na lai,” a ti. Josef nih hi a tinâk san chu, dawrâ vulhtu 
tla chu Aigupta mi nih zeikhawm ah an siar na lo ruangah asi. 

Genesis 47 

1Josef chu a unau panga hen lalchem sinah an va kal rawh. Anih nih, “Ka pa 

leh ka unau tla an ranrual leh an dawrâ rual hen, an neih zawzawng hen an 
hawng. Tuah Gosen ram ah an um,” a ti. 

2Lalchem mâika ah a unau tla chu a langh na. 

3Lalchem nih thu a deih na, “Nan rianṭuan tak zei?” a ti. Annih nih an sâng le, 

“A lânah hawng kan thlâktu hâwi hen dawrâ vulhtu tla kan si,” an ti. 

4Annih nih, “Kanaan ram ah pâm a fâk tuktarâi le, kan ran tla rang khawmah 

ram a ningno lo, churuangah hi ram ah kan hawng kal mi asi. Churuangah 
zângfahtê hen Gosen ram ah um kho ding hen hawng kan siang piak le kan 
duh,” an ti. 

5Lalchem nih Josef sinah, “Tuah na pa leh na unau tla chu an hawng tleng le, 

6Aigupta ram chu an ram asi rawh. Ram ṭha chemnâk Gosen ram ah umtir na. 

Chun, an lakah mi thiltikho dauh an um châng chun, keimah ranrual tlûnah hotu 
ah siam na,” a ti. 

7Josef nih a pa chu lalchem mâika ah a va langh bâk, Jakob nih lal chu mal a 

sâwm rawh. 

8Chun, lalchem nih a sinah, “Kum zeizat me na si rawh,” a ti. 

9Jakob nih a sâng le, “Ka kum chu kum zâ leh sâwmthum ka tling rawh, ka kum 

chu a tam chiam lo, hi sung hin hamh tak hen ka um le, hawng ka thlâktu tla 
hâwi tluk hen lam chun upa mi ka si lo,” a ti. 

10Jakob nih lalchem chu a dawnghnâk ah mal a sâwm le, a kal rawh. 

11Josef nih lalchem nih thu a pêk hâwi hen, a pa leh a unau tla chu Ramases 

khuapi kiangah Aigupta ram sungah a umtir na le, a ram ah mi thil ṭha tla a pêk 
na. 

12Josef nih, a pa leh a unau tla, a pa dâwngsung a lian a mê rang ding hen buh 

a pêk na. 

Pâmnâk 

13Pâm chu a zual dadauh le, zei mun khawm ah buh a um lo rawh. Kanaan ram 

leh Aigupta ram sungah mi chu sungvâng hen an uai ver rawh. 

14Fâng an zuar mi man chu a khawlh le, lal sinah a pêk vima. 

15Kanaan ram leh Aigupta ram ah mi tangka a dih hep rawh chun, Aigupta ram 

mi tla chu Josef sinah an hawng le, a sinah “Buh hawng kan pêk; hawng kan 
thihtir lah. Thil rang khat tal hawng kan ti piak! Kan tangka khawm a dih ver 
rawh,” an ti. 

16Josef nih an sinah, “Nan ran neih tla hawng put ule, tangka nan nei lo rawh 

asi chun buh hen kan thleng piak na lai,” a ti. 

17Churawhchun, an ran zawzawng fâng thlengnâk ding hen Josef sinah an kalpi 

le, an dawrâ tla, rang tla, kêl tla, ranrual leh sanatung tla hen fâng a thleng piak 
na. Chu kum ah chun an ran neih tla zawzawng hen fâng a thleng piak na le, a 
pêk na. 

18A kum nawlh ah a sinah an hawng le, “Pu, na sinah sim lo kho kan si lo, kan 

tangka zawzawng leh kan neih zawzawng nangmah kan pêk hep rawh. 
Zeikhawm an pêk ding kan nei lo rawh, kan tak pum leh kan ram cho lo chu. 

19Hawng kan thihtir rîlmâl lah le, kan rangah zeimawh hawng kan ti piak râu 

rawh, kan phâisen tla a karo hen umtir lah, kan ram leh kan mah hi fâng hen 
hawng kan châwk dâidua, lalchem sal kan si lai le, kan ram hi â ting lai rawh. 
Kan nungnâk ding hen fâng lam hawng kan pêk le, fachî kan phâisen ah chîng 
ding mi hen,” an ti. 

20Josef nih lalchem rangah Aigupta ram zawzawng chu a châwk. Aigupta mi tla 

chu an mun tla zuar ding hen thu an pêk le, pâm thungâi a zual ruangah; chun, 
mun zawzawng tla chu lalchem tâ asi ver rawh. 

21Josef nih mipi tla chu Aigupta khatlei ram thawk hen a dawngh tiang hen sal 

ah a siam hep na. 

22Ram a châwk lo mi chu bâwlpu mun cho asi, mun zuar ding khawm an nei lo 

rawh, lalchem nih an nungnâk ding hen lawh leikâng hen a pêk na rawh. 

23Josef nih mi le tla sinah, “Tuah lalchem rangah nan mun hen kan châwk ver 

na rawh; nan phâisen ah nan tuh ding hen hinah fâng chi a um. 

24Fâng zûn tikah anrang nga ṭhen hen anrang khat chu lal sinah nan pêk ding 

asi. A dang vial chu fachî rang leh nan dâwngsungkhur rangah si seh,” a ti. 

25Annih nih an sâng le, “Kan nungnâk na hum le, thungâi na ṭha pu, lalchem sal 

tla ah kan um ko lai,” an ti. 

26Churuangah, Josef nih an fâng neih zat anrang nga ṭhen hen anrang khat 

lalchem sinah pêk ding hen dân a siam piak na rawh. Hi dân hi tûtiang hen bir 
tak hen an nei kumza. Bâwlpû mun cho lalchem tâ asi lo. 

Jakob Ngiarnâk Madungchem 

27Israel fa tla chu Aigupta ram sung Gosen ram ah an um le, chunah chun 

thungâi an nei le, fa tamtak an nei rawh. 

28Jakob chu Aigupta ram ah kum leisarih tiang a um le, kumza sâwmli leh kum 

sarih a tling tiang hen a um. 

29A thihnâk ni a nâi rawh le, a fapa Josef chu a kawh le, a sinah, “Na kut kha 

ka êl karah hawng siah le, Aigupta ram ah hawng ka vûi lo ding hen thu hawng 
ka tiamh. 

30Ka pa le vûinâk ah hawng ka vûi le ka duh; Aigupta ram thawk hen hawng ka 

zawnh ving ule, anmah vûinâk ah hawng ka vûi u,” a ti. Josef nih a sâng le; “Na 
sim mi hâwi hen ka ti lai ma kha a,” a ti; 

31Jakob nih, “Na ti ngelchel ding hen thu a tiam,” a ti. Josef nih thu â tiam le, 

Jakob nih a ihkhun tlûnah lâwmthu a sim; 

Genesis 48 

Jakob nih Efraim leh Manaseh 
Rangah Mal a Sâwm Mi 

1Chu nûnah chun Josef chu a pa a damlo ti an simh. Churawhchun a fapa panih 

Efraim le Manaseh chu a pa va zauh ding hen a kalpi na. 

2Jakob chu a fapa Josef amah zauh ding hen a hawng ti an simh rawh chun, 

tâimâk chuh râm hen a ihkhun ah a to. 

3Jakob nih Josef sinah, “Zeizawng tikho Pathian chu Kanaan ram Luz khua ah 

ka sinah a hawng a langh le, mal a ka sâwm. 

4‘Fa tamtak ka nan pêk lai le, churawhchun na thlâk tla chu phun tamtak an 

hawng si lai; hi ram hi na thlâk le sinah kumleza an tâ si ding hen kan pêk lai,’” 
hawng ka ti. 

5Jakob nih a thusim chu a pehpar vima, “Josef, na fapa panih hi ram ka hawng 

lânah an suak mi chu ka tâ an si; Efraim leh Manaseh chu ka fapa Reuben leh 
Simeon hâwi an si. 

6Fapa dang na nei ding mi lam chu kei rang ding asi lo; ro anna ting ding mi 

khawm Efraim leh Manaseh thawk asi lai. 

7Hi hi na nu Rakel ruangah ka ti mi asi. Anih chu Kanaan ram ah a thi le, thungâi 

ka lung a fâk. Mesopotamia ram thawk hen kan hawng kîr liauah Efrat khua 
naih zâu ah, Efrat kalnâk lam vâu ah amah chu ka vûi rawh,” a ti. (Efrat chu 
tûliau Bethlehem khua asi.) 

8Jakob nih Josef fa tla a muh le, “Hi tla hi âu fa tla me an si?” a ti. 

9Josef nih a sâng le, “Hi tla hi keimah fa le, Pathian nih Aigupta ram ah hawng 

ka pêk mi an si,” a ti. Jakob nih, “Mal ka sâwm na ding hen ka sinah hawngpi 
na,” a ti. 

10Jakob chu a upa tuk ruangah khua fiang a muh lo le, fiang ker hen a liah lo. 

Josef nih a fa le chu a sinah a kalpi na, a kuah na le, a châwchawk na. 

11Jakob nih Josef sinah, “An muh nawlh ding rêng ka ruat lo, tuah na fa le tla 

tiang Pathian nih hawng ka muhtir,” a ti. 

12Josef nih a pa kârkalak mi a fa tla chu a lâk na le, a kûn le, a pa rangah mâi 

a mûk. 

13Josef nih Efraim chu a pa kehlei ah, Manaseh chu a vawrhlei ah a siah na. 

14Sikhawmsele, Jakob nih a bân chu a kalhkeh le, ngâksia dauh si khawmsele 

a vawrhlei chu Efraim lû tlûnah a thâng, a kehlei chu a upa dauh mi Manaseh 
lû tlûnah a thâng. 

15Churawhchun Josef chu mal a sâwm rawh: “Ka pa Isak leh ka pu Abraham 

nih a rian an ṭuan piak mi Pathian nih hi ngaksia tla hi malsâwm na seh! Tusûn 
ni tiang ah hawng ka ruitu Pathian nih malsâwm na seh! 

16Vânmifial, ṭihnungkâi zawzawng ah hawng ka humtu nih malsâwm na seh; Hi 

ngâksia tla lakah hin ka pu Abraham leh Isak min chu um kumza seh; fa tamtak 
leh thlâk tamtak nei na seh,” a ti. 

17Josef nih a pa nih a kut vawrhlei Efraim lû tlûnah a thâng mi chu a muh le a 

lungsi lo; churawhchun Efraim lû lak mi a pa kut chu a lâk le, Manaseh lû ah a 
ṭhial. 

18A pa sinah, “Mahlo pa, hi hi upa dauh mi asi, na vawrhlei kut thâng,” a ti. 

19A pa nih a thusim chu a remti lo, “Ka theih asi, ka fapa, Manaseh thlâk khawm 

hi mi cherkhet an si awt asi. Sikhawmsele, a naupa hi a upa ngâk hen a lian 
dauh lai, a thlâk tla chu phun rokual tak an si lai. 

20Churawhchun chu ni ah chun mal a sâwm na le, tihin a sim, “Israel tla nih 

malsâwmnâk an sim kipah nan min an sim lai. ‘Pathian nih Efraim leh Manaseh 
hâwi hen an siam na seh,” an ti lai. Churuangah chun Jakob nih Manaseh mâika 
ah Efraim a siah. 

21Churawhchun, Jakob nih Josef sinah, “Na ka muh hâwi hen, ka thih a nâi 

rawh le, Pathian chu na sinah a um lâi le, an thlâk natu nan pu umnâk leiah an 
kîrtir nawlh na lai. 

22Sekem chu na unau tla sinah silo hen nangmah sinah kan pêk le, ka 

chanhtiang leh ka nâmsâu hen Amor tla lakah mi ram ningno tak ka lâk mi asi,” 
a ti. 

Genesis 49 

Jakob Thusim Madungchem 

1Jakob nih a fapa tla a kawh na le, “Ka mâika ah hawng a pûm ver u, mâilei ah 

thil a hawng um ding mi kan simh na lai: 

2“Jakob fa tla, hawng a pûm ule, Nan pa Israel thu ngâi u. 

3“Reuben, ka fa tîr, ka chaknâk leh minung Ka sinâk ah ka fapa tîr na si; Zumh 

chemnâk leh chak chemnâk Ka fapa dang tla ngâk hen na nei. 

4Nang chu tîlian hâu hâwi na si, Sikhawmsele, mi herh chem chu na si lai lo, 

Ka nupisûn na ihpi ruangah leh ka ihkhun na nawmh ruangah. 

5“Simeon leh Levi hi unau an si le, An riamnâm chu siat-le-râwk ding hen an 

mang. 

6A thup hen an thuruatnâk ah chun ka tel lai lo le, Anna to-hâwng nâk khawmah 

telnâk ka nei lai loh, An thinrun hen mi tla an thah ruangah. Châwchal tla an 
pangpi hen khêng leh bei hen an siam. 

7An rât tuktarâi ruangah siat-le-rû um seh. An ṭha lo tuktarâi ruangah An tlûnah 

thinrunhnâk um seh. Israel ram lakah rekrâwi hen ka siam na lai. A mi le tla 
sinah ka thektham na lai. 

8“Juda nang chu na unau tla nih an sawr lai. Na leido tla chu an ngâwng lakah 

na tleih na. Na unau tla nih mâi an mûk lai. 

9Juda chu chakeibaknei hâwi asi, Sa a seh le, a pûk lakah a hawng kîr nawlh 

le, Â zangh le, a it. Âukhawm nih an tawngh ngam lo. 

10Juda nih lal ṭhianṭhunh â ting lai le, A thlâk tla khawm nih lâi an rêl kumza lai. 

Phun tla nih a sinah siah an pêk lai. Ê-aw ngâi tak hen a mâika ah an kûn lai. 

11A sanatung fa chu grep zûn lakah a rêng le, Grep zûn ṭha chem mi lakah, A 

puan chu grep hâng thisen hen a suk lai. 

12A mit chu sen kur hen uain a din ruangah a um. A hâ chu nûk hâng a dinnâk 

ah a ngo. 

13“Zebulun chu tipi kapah a um lai, A vakap chu lawng dinhnâk mun asi lai. A 

ramri chu Sidon tiang asi lai. 

14“Isakar hi sanatung a kêngphah karah a zangh hen, It mi ngâk hen ṭhat 

dauhnâk a nei lo. 

15Sikhawmsele, dinhnâk mun ṭha chu a tawng le, Ram chu nuam a ti. Thilrit 

phurh ding hen a kêng a niamh le, Sal hâwi hen rian an ṭuantir êu. 

16“Dan chu a mi tla lâirêltu asi lai. Israel dang tla hâwi ber hen an um lai. 

17Dan chu lamvâu mi rûl hâwi asi lai le, Rûl tûrnei lam sîrah mi hâwi hen, Rang 

kedil a chuk le, A tlûnah â chuan mi pa chu Tla ving a thing ding hen. 

18“LALPA, na ruangsuahnâk ka ngâk. 

19“Gad chu mifîr rual nih an do lai le, Sikhawmsele â her lai le, a ṭhâwl na lai. 

20“Aser ram nih chun fâng neihnâk a suah lai. Lalchem ei tlâk ding mi buh a pêk 

lai. 

21“Naphtali chu thawsuak tak hen sazuk tek chak mi asi le, Sazuk fa lawmh 

thanuamkâi tak phurhtu asi. 

22“Josef chu tinungva mi ram sanatung hâwi asi le, Pangdâr ah ram sanatung 

fa hâwi hen. 

23A leido tla nih râlṭha tak hen an do, An chanhtiang leh an lîthal zum hen an 

ṭhâwl. 

24Sikhawmsele, a chanhtiang kûk chu a khauh kumza le, A bân tha chu chaktir 

hen a um, Jakob Pathian chak thiltikhonâk hen, Israel Vêngtu Dawrâpu chaknâk 
hen. 

25A nan ṭangpitu chu na pa Pathian asi, Mal a nan sâwmtu Pathian chak chu 

Vân thawk hen malsâwmnâk ruah an pêktu, Tual tangah tî thûk tak siamtu, 
Ranrual tamtak leh ngâksia tla malsâwmtu, 

26Fâng leh chawmpâr tla malsâwmtu, A lânah mi tlâng sâng tla malsâwmtu, 

Zungzâl tlâng thawk hen lâwmnâk thil tla chu Bâwngmal sâwmnâk chu Josef lû 
tlûnah um seh, A unau tla thawk hen tlâng dang pakhat tlûnah um seh. 

27“Benjamin chu chingngia râng hâwi asi. Zîng leh zân hen a thah le, a veih na” 

a ti. 

28Hi tla hi Israel phun leinih an si le, chun, hi hi an pa nih a fapa tla kip sinah 

thuchah duhkâi tak a simh na mi chu asi. 

Jakob Thihnâk Leh Vûinâk 

29Jakob nih a fapa tla thu a pêk na le, “Tu chun ka mi le tla hâwi hen ka thi bâk 

awt rawh le, Kanaan ram ah, Mamre saklei ah 

30Makpela pûk ah Hit mi Ephron phâisen ah ka pa tla sinah hawng ka vûi bâk 

u, Abraham nih phûmnâk ding hen chu phâisen leh pûk chu Ephron sinah a 
châwk mi asi. 

31Chunah chun, Abraham leh a nupi Sari khawm an vûi; Isak leh a nupi Rebek 

khawm an vûi; kei khawm nih chunah Leah ka vûi. 

32Phâisen leh a pûk hen Hit mi thawk hen châwk mi asi, chunah chun hawng 

ka vûi u,” a ti na. 

33Jakob chu a fa le tla sinah thu a simh na mi a lîm rawh chun, a zâu nawlh le, 

a thi rawh. 

Genesis 50 

1Josef nih a pa chu a bawk nawh le, a biang ah a châwchawk. 

2Josef nih a pa ruak chu thu kholo a siam ding hen thu a suah. 

3A ruak chu thu kholo hen siamnâk nih ni sâwmli an râu. Aigupta mi tla nih ni 

sâwmsarih an ulh. 

4Ulh ni tla â lim rawh chun, Josef nih lalchem rianṭuantu tla sinah, “Zângfahtê 

hen hi thu hi lalchem sinah va simh u; 

5‘Ka pa nih a thi awt liauah, thu hawng ka chah le, Kanaan ram ah amah nih a 

timhtuah mi thlân lakah hawng ka vûi,’ a ti. Churuangah zângfahtê hen ka pa 
vûi ding hen hawng ka kaltir sele, ka vûi thluh chun ka hawng kîr nawlh lai,’” a 
ti. 

6Lalchem nih a sâng le, “Kal le, na pa chu na tiamh mi hâwi hen va vûi rawh,” 

a ti. 

7Churawhchun Josef chu a pa vûi ding hen a kal rawh. Lalchem rianṭuantu tla 

zawzawng lal in ah mi lungfiang dadauh, Aigupta ram ruitu dauh vial Josef sinah 
an kal bâk. 

8A dâwngsung tla, a unau tla, a pa dâwngsungkhur zawzawng khawm a sinah 

an kal bâk. Gosen ram ah an fa tetê leh an dawrâ tla, kêl tla ranrual vial an um. 

9Kari tlûnah leh rang kêng tlûnah a chuan mi tla khawm a sinah an kal bâk; zapi 

rokual tak an si. 

10Chun, Jordan saklei Atad ah fâng chîlnâk an va tlung rawh chun, sâwt ual an 

ṭappi, Josef nih chu ulhnâk chu ni sarih a ruat. 

11Kanaan mi tla nih Atad ah mithi an ulh mi tla an muh le, “Aigupta ram mi tla 

nih mithi an ṭappi mi a fâk tak mahi,” an ti. Churuang chun asi, chu mun chu a 
min ah Abel Mizraim an sak. 

12Chun, Jakob fa tla nih a simh na mi hâwi hen an ti le; 

13a ruak chu Kanaan ram ah an kalpi le, Abraham nih vûinâk dingah Hit mi 

Ephron sin thawk hen a châwk mi Mamre saklei ah phâisen ah mi Makpela pûk 
ah an vûi rawh. 

14Josef chu a pa a vûi thluh rawh chun, a unau tla leh ruak vûi ah a sinah kal 

mi zawng tla hen Aigupta ramah an kîr nawlh rawh. 

Josef Nih a Unau le Sinah 
Â Theihtîr Nawlhnâk 

15Josef unau tla nih an pa thih nûnah chunah chun a unau le nih, “Josef rangah 

nganfâk kan pêk mi ruangah hawng kan hua lai le lawhbâ hawng kan sam lai 
dahmawh,” an ti, 

16Churawhchun, Josef sinah thu an thanh le: “Kan pa a thih lânah, 

17thu hawng kan simh le, ‘Zângfahtê hen na unau tla nih na tlûnah thil diklo kan 

ti mi kha lehrûl hawng kan sam lo ding hen nangmah rangah ngiar u hawng kan 
ti. ‘Tuah zângfahtê hen na pa Pathian to-aw tla nih thilsual kan ti mi chu hawng 
kan ngaihdam râu rawh,” an ti. Chu an thu thanh chu Josef nih a theih rawh 
chun a ṭap. 

18A unau tla khawm chu an hawng le, an kûn le mâi an mûk, “Hinah na mâika 

ah na sal hâwi hen kan um ko lai,” an ti. 

19Sikhawmsele Josef nih an sinah, “Lâu lah u; Pathian ka si lo a! 

20Ka lakah thil diklo ti nan tum le, sikhawmsele Pathian nih thil ṭha hen an rulh 

na. Tûliau ah pâm a hawng tlung mi lakah hin a dam mi tla rangah kan nung 
khonâk ding hen. 

21Zeikhawm ṭih ding a um lo, nanmah leh nan fa tla hen kan zauhkhenh na lai,” 

a ti na. Churawhchun, hawlh kâ ṭha hen a simhfiang na mi nih chun thungâi an 
thinlung a purh. 

Josef Thih Thu 

22Josef chu a pa dâwngsungkhur tla hen Aigupta ram ah an um vima le, a thih 

liau chun kum zâ leh kum râ mi asi. 

23Josef nih chun Efraim fa tla leh a tusîn tla a muh na. Manaseh fapa Makir fa 

le tla khawm a muh. 

24A unau tla sinah, “Ka thih a nâi rawh, Pathian nih ka pu Abraham, Isak leh ka 

pa Jakob sinah a tiamh thlir mi ram leiah hi mun thawk hen an kalpi na lai,” a ti. 

25Josef nih a mi tla chu thutiamnâk a neitir na, “Chu ram ah Pathian nih an kalpi 

na tikah ka ruak hi nan sinah put bâk ding hen thutiamnâk nei u,” a ti. 

26Josef chu Aigupta ram ah kum zâ leh kum râ mi si hen a thi. A ruak chu thu 

kholo ding hen kuang lakah an siah. 

Exodus 

Exodus 1 

Aigupta Ram ah Israel Tla 
Nehsawh Hen An Umnâk 

1Jakob fapa tla, anmah dâwngsungkhur chiau hen, a sinah Aigupta ram ah kal 

mi tla chu, 

2Reuben, Simeon, Levi, Juda, 

3Isakar, Zebulun, Benjamin, 

4Dan, Naphtali, Gad leh Aser tla chu an si. 

5Hi Jakob thlâk tla hi an ektê hen minung sâwmsarih an si. A fapa Josef lam 

chu Aigupta ah a um chia rawh. 

6Josef a dam liauah a unau tla leh thlâktu masa zawzawng chu an thi rawh. 

7Sikhawmsele, an thlâk tla Israel mi tla chu fa tamtak an nei vima le, thungâi an 

pung hen an chak le, Aigupta ram an khat rawh. 

8Chu nûnah chun, lalchem thar, Josef theihlotu Aigupta ram ah thuneitu a 

hawng um rawh. 

9Anih nih a mi tla sinah, “Israel tla hi thungâi an tam hen an chak le, kan rangah 

zenh an kâi rawh. 

10Râltuknâk tla a hawng um hen, kanmah do ding hen kan leido leiah anna 

ṭângṭawm chun hi ram ah mi hi an suak ving kho. Kanmah ngâk hen tam ngâi 
na khawmsele ti dân kâng dang hen anmah kham ding hen hâwl a suak lai,” a 
ti. 

11Churawhchun, Aigupta mi tla nih anmah neh ding hen rian fâk tak ṭuantir na 

ding hen vêngtu tla an siah. Churawhchun Israel tla nih lalchem rangah thil-leh-
rî siahnâk ding hen Pithom leh Rameses khuapi an siam. 

12Sikhawmsele Aigupta mi tla nih Israel tla an nehsawh na bilik leh an pung zia 

a fâk dadauh. A nehnûn ah chun ram an khat rawh. Aigupta mi tla nih Israel mi 
tla chu an zenh na le, 

13-14Israel tla chu sal ah siam hen hamh kho rirî an hamhtir na. An in sak leh an 

phâisen rianṭuantu ah an mang na le, an lakah tâwm khawm khua an ruat lo. 

15Churawhchun, Aigupta lalchem nih Hebrai nunau tla faring zauhkhenhtu 

Siprah leh Puah panih sinah thu a simh na. 

16“Hebrai nunau nih fa an ring hen nau dawmh nan kal chun mipa fa chu thah 

vima ule, nunau fa lam chu zuah u,” a ti na. 

17Sikhawmsele faring zauhkhenhtu tla nih Pathian an ṭih ruangah lalchem 

thupêk zia ti lo hen mipa an zuah na. 

18Lalchem nih faring zauhkhenhtu tla chu, “Zeirangah hi hâwi thil nan ti, 

zeirangah mipa fa tla nan zuah?” a ti na. 

19Annih nih, “Hebrai nunau chu Aigupta nunau hâwi an si lo, an nau neih a awl 

le, kan tleng lânah an nei ving tâwn,” ti hen an sâng. 

20-21Faring zauhkhenhtu tla nih Pathian an ṭih ruangah an lakah a lungâwi le, 

dâwngsungkhur nei hen a siam na. Israel mi tla khawm an pung hen an chak 
vima. 

22A dawnghnâk ah lalchem nih a mi le zawzawng hi hâwi hen thu a pêk na: 

“Hebrai mipa fa a suak mi vial chu Nile tiva ah lawnh ule, nunau fa vial chu zuah 
na u,” ti hen. 

Exodus 2 

Mosi Suaknâk Thu 

1Hi liauah hin minung pakhat Levi phun nih amah phun lakah mi ber nunau a 

umpi le, 

2fapa a ring. A nu nih fa mêlṭha tak asi ruangah thla thum a thuh. 

3Sikhawmsele, a thuh châwk lo rawh le, lâiluang hen bâwm a siam le, tî a lût 

lonâk ding hen lâwngthlîng hen a châr. Tiva kap bua nâwngah nausêm chu a 
siah. 

4Nausêm chu a unu nih a râltlâng hen a vêng le, a ngâk. 

5Lalchem fanu chu tak khawlh ding hen tiva ah a hawng le, a to-aw tla chu 

vakap ah an hawng. Bua nâwngah bâwm chu a muh le, mawhsareh hen a to-
awnu a va lâktir. 

6Lalchem fanu nih bâwm chu a awng le, mipa ngâksiatê a muh mi chu a ṭap le, 

lalchem fanu nih thungâi a zângfah. “Hi hi Hebrai fa ma hi,” a ti. 

7Churawhchun, a unu nih lalchem fanu sinah, “A umhtu ding Hebrai nunau kan 

kawh piak lai ma?” a ti. 

8“Kawh ko me,” a ti. Churawhchun, nunau ngâksia nih a nu ngelchel chu a va 

kawh rawh. 

9Lalchem fanu nih, “Hi nausêm hi lâk le, hawng ka zauhkhenh piak, a man kan 

pêk lai,” a ti. Churawhchun nausêm chu a lâk le, a zauhkhenh rawh. 

10Chu nûnah chun ngâksia chu a hawng lian tâwk ual rawh le, lalchem fanu 

sinah a kalpi, anih nih amah fa rangah a nei rawh. A thinlung hen, “Tî lakah mi 
ka lâk ruangah a min ah Mosi ti hen ka sak lai,” a ti. 

Mosi Midian Ram Ah a Tek 

11Mosi chu a hawng lian vima le, a mi Hebrai mi tla va zauh na ding hen a suak 

le, rian hamh tak an ṭuantir na mi a muh rawh. Aigupta mi nih amah mi Hebrai 
minung a thah mi a muh rawh. 

12Mosi nih a kiangkam â hâwi le, pakhat khawm minung an um lo ti a muh le, 

Aigupta minung chu a thah le, a ruak chu phildip ah a phûm ving. 

13A thâituan ah a kîr leiah Hebrai minung panih anna sual mi a muh na. A diklo 

dauh mi sinah, “Zeirangah Hebrai minung vevê nanna sual?” a ti. 

14Chu minung nih a sâng le, “Kan lakah lâirêltu leh hotu ding hen âu nih an 

siah? Aigupta minung na thah mi hâwi hen thah ding na ka tum na maw?” a ti. 
Mosi chu a lâu le, a thinlung hen, “Mi nih ka thilti an theih ma hi,” a ti. 

15-16Lalchem nih thil umdân a theih rawh chun, Mosi chu thah a tum le, 

khawmsele Mosi chu Midian ram ah um ding hen a tek ving. Ni khat chu Mosi 
chu tikhurchawh kiangah a to liauah, Jethro, Midian bâwlpu fanu pasarih an pa 
dawrâ leh kêl tla rangah tî than an hawng le, ran tî dinnâk kuang ah tî an tleng. 

17Dawrâpu tla an hawng le, Jethro fanu tla chu an kiangtir rang na. 

Churawhchun, Mosi nih a sanh na le, an ran tla chu tak a khawlh piak na. 

18An pa sinah an va tlung rawh chun, “Tusûn chu nan hawng tlung tuan chiam 

e,” a ti na. 

19Annih nih, “Aigupta mi nih dawrâpu lakah mi hawng kan sanh le, tî hawng kan 

than piak le, kan ran tla tak a khawlh na,” ti hen an sâng. 

20“Chu minung chu zeiah a um? Zeirangah nan mâk thlap? Kan sinah buh ei 

ding hen va kawh u,” ti hen a simh na. 

21Churawhchun, Mosi khawm nih chunah um ding chu rem a ti le, Jethro nih a 

fanu Zipporah hen a umhtir na le, 

22fapa an ring. Mosi nih a thinlung hen, “Kei chu ramdang mi hi ram ah um mi 

ka si,” a ti le, a min ah Gersom a sak. 

23Kum tamtak nûnah Aigupta lalchem chu a thi le, sikhawmsele Israel tla chu 

an sal sinâk ruangah rûm leh âi hen an um le, ṭangpi deih hen an âu. An âu hâu 
chu Pathian sinah a tleng rawh. 

24An rûm leh âi hâu theihtu Pathian nih chun Abraham, Isak leh Jakob sinah 

thu a tiamh mi chu a theihkumza. 

25Israel tla sal an si mi chu a muh le, a siherh na. 

Exodus 3 

Pathian Nih Mosi A Kawhnâk 

1Nikhat chu a pu Jethro, Midian bâwlpu dawrâ leh kêl rual a vêng le, ranrual tla 

chu ramkaro a palpi na le, tlâng thenhlimh Sinai Tlâng ah a kalpi na. 

2Chunah chun LALPA vânmifial chu thingbû nâwngah meialh hâwi hen â langh. 

Mosi nih thingbû chu meialh lakah um mi hâwi hen a muh le, sikhawmsele a 
kâng lo fâwn. 

3Chun, Mosi nih a thinlung hen, “A chê chiam e!” a ti. “Zeitin thingbû a kâng lo 

zia? Ka naih lai le, ka zauhnik lai,” a ti. 

4LALPA nih Mosi nih a hawng naih mi a muh le, thingbû thawk hen, “Mosi! 

Mosi!” ti hen a auh. Anih nih, “Hinah ka um, ti hen a sâng. 

5Pathian nih, “Hawng ka naih lah rawh. Na umnâk kha mun thenhlimh asi 

ruangah na pheikawk kha lît rawh. 

6Kei a nan thlâktu Pathian, Abraham Pathian, Isak Pathian leh Jakob Pathian 

ka si,” a ti. Churawhchun, Mosi nih Pathian chu a zauh ngam lo ruangah a mêl 
a khuh. 

7Churawhchun, LALPA nih a sinah, “Ka mi tla Aigupta ram ah an nehsawh na 

zia ka muh le, anmah rangah Aigupta sal vêngtu tla lakah mi ruangsuah na ding 
hen an âu hâu khawm ka theih. An tuar zia tla ka theih le, 

8churuang chun Aigupta ram ah an um mi chu suakpi na hen ram kâu tak pakhat 

neihnâk ding hen ram ningno tak, Kanaan mi tla, Hit mi tla, Amor mi tla, Periz 
mi tla, Hiv mi tla leh Jebus mi tla tuah an umnâk leiah kalpi na ding hen ka 
hawng ṭum asi. 

9Ka minung tla âu hâu ka theih hen, Aigupta mi nih an nehsawh na mi tla khawm 

ka muh. 

10Tuah Aigupta lalchem sinah ka nan fial asi, a ram ah mi ka minung tla chu 

suakpi hen na rui na ding hen,” a ti. 

11Sikhawmsele, Mosi nih Pathian sinah, “Kei zeikhawm ka si lo, zeitin lalchem 

sinah kal hen Aigupta ram ah mi Israel tla ka suakpi kho na lai?” a ti. 

12Pathian nih, “Na sinah ka um lai le, Aigupta ram ah mi ka mi tla na hawngpi 

na tikah chun hi tlâng ah hin nan ka sawnh lai. Chu chu keimah nih ka nan fial 
asi ti theihnâk asi lai,” ti hen a sâng. 

13Sikhawmsele, Mosi nih a sâng le, “Israel fa tla sinah ka va kal lai le, nan thlâktu 

Pathian nih nan sinah hawng ka fial ka ti lai le, ‘a min âu?’ ti hen an ka deih lai 
le, churawhchun an sinah zei ka sim awt?” a ti. 

14Pathian nih, “Keimah ka si a ti mi kha ka si, a ti. ‘Keimah ka si titu nih nan 

sinah hawng ka fial asi, na ti ding asi,” a ti. 

15Israel fa tla chu, Kei, LALPA an thlâktu Pathian, Abraham Pathian, Isak leh 

Jakob Pathian nih an sinah ka nan fial mi na si ti na simh na ding asi. Hi hi 
zungzâl ka min asi; hi hi, hi nûnah thlâk hawng um ding mi tla nih ka min ah an 
ka kawhnâk ding mi asi. 



100 

Bawm Common Language Bible Version 
@ 2006 Bangladesh Bible Society  

 
 

 

 

16Kal le Israel ruitu tla pumh na le, Kei, an thlâktu tla Pathian, Abraham Pathian, 

Isak leh Jakob Pathian na sinah ka langh mi tla simh na. An sinah ka hawng mi 
leh Aigupta mi tla nih an tlûnah an ti na dân ka muh mi tla simh na. 

17Aigupta ram ah nehsawh hen an umnâk ah mi suakpi hen Kanaan mi, Hit mi 

tla, Amor mi tla, Periz mi tla, Hiv mi tla leh Jebus mi tla umnâk neihnâk leh ram 
ṭha mun ah kalpi na ding ka tum mi simh na,” a ti. 

18“Ka mi le tla nih an sinah thu na sim mi tla chu an ngâi lai. Churawhchun, 

Israel ruitu tla hen Aigupta lalchem sinah chun nan va kal lai le, a sinah, ‘LALPA 
Hebrai Pathian, kan sinah a hawng a langh le, tuah ni thum kal ramkaro ah 
LALPA kan Pathian sinah bâwl ding hen hawng kan siang piak.’ 

19Aigupta lalchem nih chun chu hâwi ti ding hen zângnâwr lo chun an siang na 

awt lo ti ka theih. 

20Sikhawmsele Aigupta ram rêp ding hen ka thiltikhonâk ka mang lai le, chunah 

chun thil ṭihnungkâi tla ka ti lai. Chu nûnah suak ding hen an siang na lai. 

21“Aigupta mi tla nih an zah na ding hen ka siam na lai, ka mi le chu kutkaro 

hen an suak lonâk ding hen. 

22Israel nunau tla chu Aigupta mi nunau an zâwlbâwm tla sinah an va kal lai le, 

Aigupta nunau a in ah a um mi âutal sinah nipuan leh ngûn leh tangka, 
lungmantam tla an deih na lai; chubang thil tla chu Israel mi tla nih an fanu leh 
an fapa tla an ruktir na lai le, Aigupta mi tla neih chu nan kalpi lai,” a ti. 

Exodus 4 

Pathian Nih Mosi Chu 
Thilchê Tikhonâk A Pêk 

1Churawhchun Mosi nih LALPA rangah a sâng le, “Israel tla nih an ka zumh lo 

hen ka thusim tla khawm an ngâi lai lo dahmawh. Na sinah Pathian â langh lai 
lo an hawng ka ti chun zeitin ka ti lai rawh ne?” a ti. 

2Churawhchun, LALPA nih, “Na put mi kha zei?” a ti. “Ṭhianṭhunh” ti hen a sâng. 

3LALPA nih, “Tual ah lawnh,” a ti. Chun, Mosi nih tual ah a lawnh rawh chun rûl 

ah â chang le, a lâwn. 

4Churawhchun, LALPA nih Mosi sinah, “Kûn le a mei ah tleih le thlîr,” a ti. Mosi 

chu a kûn le, a tleih le, ṭhianṭhunh ah â chang fâwn. 

5LALPA nih, “A dik ti theihnâk ding hen Israel fa tla sinah LALPA, an thlâktu tla 

Pathian, Abraham Pathian Isak leh Jakob Pathian chu na sinah â langh ti 
theihnâk ding hen hi hi ti rawh,” a ti. 

6LALPA nih Mosi sinah thu a sim nawlh le, “Na kawrdawh sungah na kut thuh,” 

a ‘ti. Mosi nih chu hâwi hen a ti le; a kut a hawng thuak le, a kut chu phâr hen 
vûr hâwi hen a vâr. 

7Chun, LALPA nih, “Tuah na kawrdawh sungah na kut thuh nawlh” a ti. Chu 

hâwi hen a ti le, a hawng thuak nawlh rawh chun a dam tleng le, a lânah a taksa 
hâwi hen a um nawlh rawh. 

8LALPA nih, “An lung lo hen thilchê masachem na ti mi lakah khawm an 

theihthiam lo chun, hi pakhat lakah chun an theih lai rawh. 

9Thilchê panih lakah an lunglo nget rih hen na thusim khawm an pawm lo nget 

rih asi chun, Nile tiva mi ti lâk le, thlêt. Tî chu thisen ah â chang ko lai” a ti. 

10Sikhawmsele, Mosi nih, “Silo, LALPA, hawng ka fial lah. Thusim thiam mi ka 

silo, na hawng ka sawnhnâk thawk hen khawm mi hawlh ring thiam ka silo. Mi 
hawlh ring thiam lo tak ka si, ka hawlh a fûm hen ka hawlh a hak,” a ti. 

11LALPA nih a sinah, “Minung mûr le kâ pêktu âu? Âu nih minung nâ a sêttir 

hen a hawlh kholo tir? Âu nih minung muhnâk a pêk hen a mit a châwtir? LALPA 
keimah ka si. 

12Tuah kal ko! Thusim ding hen kan ṭangpi lai, na thusim ding mi kan simh lai,” 

a ti. 

13Sikhawmsele, Mosi nih a sâng le, “Silo, LALPA, zângfahtê hen midang 

âumawh fial râu rawh,” a ti. 

14Churawhchun, LALPA chu Mosi tlûnah a thinrun le, hi hâwi hen a ti; “Na 

unaupa Aron Levi mi teh? A nih chu ṭha tak hen a hawlh kho ti ka theih. Tuah 
nangmah tawng ding leh muh ding duh hen a hawng lai, chun a nan muh lai le, 
â lâwm thlo lai. 

15A sinah thusim ding mi vial na simh kho. Nan panih hen sim ding hen kan 

ṭangpi na lai le, nan panih hen ti ding mi tla kan simh na lai. 

16Nangmah ruangrûl ah thusimtu asi lai le, na ruangrûl ah zapi minung sinah 

thu a sim lai. Churawhchun nang chu Pathian hâwi hen sim ding mi zawzawng 
amah chu na simh lai. 

17Hi ṭhianṭhunh hi na sinah put le, hi hen thilchê tla na ti lai,” a ti. 

Mosi Aigupta Ram Ah A Kir Nâk 

18Churawhchun, Mosi chu a pu Jethro sinah a kîr le, a sinah, “Zângfahtê hen 

Aigupta ram ah ka unau tla an dam mawh, va zauh na ding hen hawng ka kaltir 
rawh,” a ti. Jethro nih, “Kal ma a, dam tak hen,” a ti. 

19Mosi chu Midian ram ah a um liauah LALPA nih a sinah, “Aigupta ram ah kîr 

rawh, thah ding an duhtu tla an thi rawh,” a ti. 

20Churawhchun, Mosi nih a nupi leh a fa tla chu sanatung tlûnah a chuanh na 

le, Aigupta ram leiah anna thawh rawh. Pathian nih a put ding a ti mi ṭhianṭhunh 
khawm a put. 



102 

Bawm Common Language Bible Version 
@ 2006 Bangladesh Bible Society  

 
 

 

 

21LALPA nih Mosi sinah thu a sim fâwn le, “Tuah Aigupta ram leiah na kîr awt 

rawh le, lalchem mâika ah thilchê ti ding kan pêk mi kha theihkumza rawh. 
Sikhawmsele, lalchem chu a lung ka khungtir lai le, mi tla chu a suaktir siang 
na lai lo. 

22Churawhchun, nangnih, Kei LALPA nih ‘Israel chu ka fapa tîr asi, 

23hawng ka sawnh khonâk ding hen ka fapa suaktir ding hen ka nan simh le, 

sikhawmsele na êl. Tu chun na fapa tîr ka thah awt rawh,’ a ti,” ti hen simh. 

24Aigupta ram leiah kalnâk lampi riaknâk mun ah LALPA chu Mosi hen anna 

tawng le thah a tum. 

25-26A nupi Zipporah nih lung a hâr siar mi a lâk le, a fapa fêm a tan piak le, chu 

hen chun Mosi kê a va tawngh. Zipporah nih “Kei rangah chun fêmtan ruangah 
thisen suahtu pasal na si,” a ti. Churuang chun LALPA nih Mosi nungnâk a 
zuah. 

27Chu liau chun, LALPA nih Aron sinah, “Ramkaro ah Mosi hen va a tawng ding 

hen va kal,” a ti. Churawhchun tlâng thenhlimh ah tawng ding hen a kal rawh; 
anna tawng rawh chun Mosi chu a châwchawk. 

28Churawhchun Mosi nih Aigupta ram ah kîr ding hen LALPA nih a sim mi 

zawzawng chu Aron rangah a simh hep, thilchê ti ding hen LALPA nih a sim mi 
zawzawng tla khawm a simh hep. 

29Mosi leh Aron chu Aigupta ram ah an va kal le, Israel ruitu zawzawng tla an 

pumh hep na. 

30LALPA nih Mosi rangah a simh mi zawzawng chu Aron nih mipi tla a simh ver 

na, churawhchun Mosi nih mipi tla mâika ah thilchê tla a ti. 

31LALPA chu an sinah a hawng mi leh nehsawh hen an um mi a muh na ti an 

theih rawh chun an lung rawh le, an kûn le, Pathian an sawnh rawh. 

Exodus 5 

Aigupta Lalchem Sinah Mosi 
Leh Aron An Kal Mi 

1Mosi leh Aron chu Aigupta lalchem sinah an kal le, “LALPA, Israel Pathian nih 

chun, ‘Hawng ka chawnglawmh ding hen ramkaro ah ka mi tla nih kût nei ding 
hen kaltir na seh’ a nan ti,” an ti. 

2Lalchem nih chun, “Israel fa tla suaktir na ding hen a thu ka ngâi ding mi chu 

zei LALPA me si? Chu LALPA chu ka theih loh, Israel tla khawm ka kaltir na 
awt loh,” a ti na. 

3Mosi leh Aron nih, “Hebrai Pathian chu kan sinah a hawng a langh asi. 

Ramkaro ni thum kal ah LALPA kan Pathian sinah bâwlnâk ap ding hen hawng 

kan siang piak râu rawh, chu hâwi kan tilo chun, ri leh râi hen mawh râl kut hen 
mawh hawng kan thah lai,” an ti. 

4Lalchem nih Mosi leh Aron sinah chun, “Zeirangah mi le tla rianṭuan 

thlawrhthlâu tir na ding hen nan tum zia? Chubang sal tla chu rian lam ṭuantir 
na u; 

5Aigupta mi tla ngâk hen nan tam dauh rawh le, tuah rianṭuan ding nan duh lo 

rawh asi!” a ti. 

6Chu ni ah chun, Aigupta sal vêngtu leh Israel lakah rianṭuan ruitu tla chu thu a 

pêk na rawh. 

7“Mi le tla chu tual rawhnâk siam ding hen fapawn pêk lah na rawh u, mah rang 

chiauah kal hen hâwl na seh. 

8Sikhawmsele an tual rawh zat chu ni dang ngâk hen pakhat khawm â zûk ding 

asi lo. Rianṭuan ding anna khawp lo ruangah asi lo ma, an Pathian sinah 
bâwlnâk ap ding an ka deih mi hi. 

9Hi minung tla hi rian fâk dauh ṭuantir na ule, tinh lo rê hen siam na u, chu tikah 

âwkrâwl thu an sim mi ngâi ding hen hun an nei lai lo,” a ti. 

10Sal vêngtu tla leh Israel ruitu tla chu an suak le, Israel tla sinah, “Lalchem nih 

fapawn an pêk na awt lo rawh. 

11Mah rang chiau va a hâwl na seh, an tual rawh lam chu a lânah mi zat nget 

ding asi, a ti,” an ti. 

12Churawhchun mi tla chu Aigupta ram zawzawng ah fapawn hâwl ah an kal 

rawh. 

13Sal vêngtu tla nih fapawn an pêk liauah tual rawh an siam mi zat siam ngelchel 

ding an nâwr na. 

14Aigupta sal vêngtu tla nih Israel mi rianṭuan leikângah ruitu a lukhâi dauh hen 

an siah na mi tla chu an vuak na. “Zeirangah nannih tla hi a lânah tual rawh nan 
siam mi zat hen nan siam lo?” an ti na. 

15Israel ruitu tla chu lalchem sinah an va kal le, an va phun, “Bâwipa, zeirangah 

hi hâwi hen hawng kan ti le? 

16Fapawn pêk lo thlo hen tual rawh ding hawng kan fial! Tuah vuak hen kan um 

mi hi nanmah mawh asi,” an ti. 

17Lalchem nih a sâng na le, “Nan zâng a zê le, rianṭuan ding nan duh lo, 

churuangah asi LALPA sinah bâwl ding hen kal ding nan hawng ka deih mi kha. 

18Tuah rian lam va ṭuan u! Fapawn rêng an pêk na lai lo, khawmsele tual rawh 

lam chu a lân mi zat nget nan siam ding asi,” a ti. 

19Israel ruitu tla nih chun, a lânah tual rawh nisiar hen an siam mi zat nget siam 

ding asi ti an theih ruangah an lawksawng rawh. 

20Lalchem sinah mi chu an suak le, anmah ngâk hen an um mi hotu Mosi leh 

Aron hen anna tawng rawh. 

21Annih nih Mosi leh Aron sinah, “Lalchem leh hotu tla huat leh thah ding hen 

nan kan tuah mi hi LALPA nih a muh le, rêp nan si lai,” an ti. 

LALPA Sinah Mosi A Vûinâk 

22Mosi chu LALPA lei â hâwi nawlh le, “LALPA zeirangah na mi le ti ti hen na 

rêp na? Zeirangah hinah na hawng ka fial? 

23Lalchem sinah nangmah ruangrûl ah thu ka va simnâk thawk hen thungâi a 

rêp na, nang tâ nih na ṭangpi na lo fâwn,” a ti. 

Exodus 6 

1LALPA nih Mosi sinah, “Tuah lalchem sinah thil ka ti ding mi chu na muh lai. 

Ka mi le tla suaktir ngelchel ding hen ka nâwr awt. A ram ah mi chu ka nartir 
ngelchel awt,” a ti. 

Pathian Nih Mosi A Kawh 

2Pathian nih Mosi sinah, “Kei LALPA ka si; 

3Abraham, Isak leh Jakob sinah Pathian zeizawng tikho si hen ka langh le, 

sikhawmsele, LALPA keimah min hen thenhlimh tak hen chun an sinah ka 
theihtir lo. 

4Ramdang mi tla hâwi hen an umnâk Kanaan ram pêk ding mi lak khawmah an 

sinah thudântuknâk ka siam. 

5Tuah Israel rûm leh âinâk ka theih le, Aigupta mi nih sal ah an siam na mi 

khawm, ka thutiam khawm ka theihkumza. 

6Churuangah Israel fa tla chu ‘Kei LALPA nih ruang ka suah na ding mi leh 

Aigupta sal an sinâk lakah mi ka suah na awt mi chu simh na. An tlûnah rêpnâk 
ṭihnungkâi tak hawng tlung ding hen ka bân chak ka phar lai le, ruang ka suah 
na lai. 

7Ka minung ah kan siam na lai le, Kei nan Pathian ka si lai. Aigupta sal nan si 

mi ka nan suah na tikah chun, Kei LALPA nan Pathian ka si mi nan ka theih lai 
rawh. 

8Abraham, Isak leh Jakob sinah ka tiamh thlir mi ram ah ka nan kalpi na lai le; 

Kei LALPA nih nanmah tâ si rawh ding hen ka nan pêk na lai,” a ti. 

9Mosi nih Israel tla chu chu thu a va simh na le, sikhawmsele, sal rêpnâk an 

tuar mi ruangah an thinlung â râwk le, an ngâi lo. 

10Churawhchun, LALPA nih Mosi sinah, 

11Aigupta lalchem sinah va kal le, a ram ah mi Israel tla suaktir na ding hen 

simh,” a ti. 

12Sikhawmsele, Mosi nih a sâng le, “Israel tla men ka thu an ngâi duh lo mi, 

zeitin lalchem nih a ngâi duh lai? Thusimtu nau tak ka si mi,” a ti. 

13LALPA nih Mosi leh Aron chu thu a pêk na le, “Israel mi tla leh Aigupta lalchem 

chu nanmah hi Aigupta ram ah mi Israel tla suakpitu dingah ruat nan si mi hi 
simh na u,” a ti. 

Mosi Leh Aron 
Dâwngsung Singsiahnâk 

14Reuben, Jakob fapa tîr nih fapa pali a nei: Hanok, Pallu, Hezron, leh Karmi; 

anmah phun thlâktu tla min an put mi tla chu an si. 

15Simeon nih fapa paruk a nei: Jemuel, Jamin, Ohad, Jakin, Zohar leh Kanaan 

nunau fapa Shaul; chu tla chu an thlâktu min puttu tla chu an si. 

16Levi nih fapa pathum a nei: Gerson, Kohat leh Merari; chu tla chu an thlâktu 

tla min puttu tla an si. Levi chu kum 137 ding upa hen a dam. 

17Gerson nih fapa panih a nei: Libni leh Simei; chun thlâk tamtak an nei; 

18Kohat nih fapa pali a nei: Amram, Izhar, Hebron leh Uziel. Kohat chu kum 133 

tluk upa hen a dam. 

19Merari nih fapa panih a nei: Mahli leh Mushi, hi tla hi Levi phun leh an thlâk 

tla chu an si. 

20Amram nih a pa farnu Jokebed a umpi le, Mosi leh Aron ringtu asi. Amram 

chu kum 137 ding upa hen a dam asi. 

21Izhar nih fapa pathum a nei: Korah, Nepheg leh Zikri, 

22Uziel nih fapa pathum a nei: Misael, Elzaphan leh Sithri tla an si. 

23Aron nih Eliseba a umpi le, Aminadab fanu Nason farnu; anih nih Nadab, 

Abihu, Eleazar leh Ithamar a ring na. 

24Korah nih fapa pathum a nei: Asir, Elkanah leh Abiasap; chu chu Korah phun 

thlâktu tla anna ṭhêk mi tla chu an si. 

25Eleazar Aron fapa nih Putiel fanu a umpi le, Phinehas a ring. Levi chi thlâktu 

tla lukhâi dauh an si. 

26Aron leh Mosi chu LALPA nih, “Israel phun Aigupta ram ah mi suakpi na u,” a 

ti na mi chu an si. 

27Chu tla chu Aigupta lalchem rangah Israel mi tla suaktir na titu tla chu an si. 

Aron Leh Mosi Sinah LALPA Thupêk 

28LALPA nih Aigupta ram ah Mosi sinah thu a sim liauah, 

29“Kei LALPA chu ka si, ka nan simh mi zawzawng hi Aigupta lalchem sinah va 

sim,” a ti. 

30Sikhawmsele, Mosi nih a sâng le, “Thusimtu nâu tak ka si ti na theih, zeitin 

lalchem nih ka thu a ngâi lai?” a ti. 

Exodus 7 

1LALPA nih, “Lalchem sinah Pathian hâwi hen ka nan siam awt, na unaupa 

Aron chu khuavâng hâwi hen lalchem sinah thusimtu asi lai. 

2Thu ka nan pêk mi zawzawng Aron rangah simh ver, anih nih Israel tla a ram 

mi suaktir na ding hen lalchem rangah simh seh. 

3Sikhawmsele, lalchem chu a lung ka khungtir lai le, nan thu a ngâi dah lai loh; 

Aigupta ram, ah thil ṭihnungkâi zeital ti khawmsele a siar lai loh. 

4Chu nûnah Aigupta ram ah rêpnâk fâk tak ka tlungtir lai le, ka mi le tla phun, 

chu ram ah mi chu ka suakpi na lai. 

5An tlûnah ka bân ka phar hen an ram ah mi Israel fa tla ka suakpi na tikah 

Aigupta mi tla nih Kei LALPA chu ka si ti an ka theih lai rawh,” a ti. 

6Mosi leh Aron nih LALPA thupêk hâwi hen an ti rawh. 

7Lalchem sinah thu an sim liauah Mosi chu kum sâwmriat upa asi. Aron chu 

kum sâwmriat leh kum thum asi. 

Aron Ṭhianṭhunh 

8Chun, LALPA nih Mosi leh Aron sinah, 

9“Lalchem nih thilchê ti hen an nik na chun, Aron chu a ṭhianṭhunh lâk hen 

lalchem mâika ah siah sele, rûl ah â chang lai,” a ti. 

10Churawhchun, Mosi leh Aron chu lalchem sinah an va kal le; LALPA nih thu 

a pêk na mi hâwi hen an ti rawh. Aron nih lalchem mâika ah leh hotu a siam mi 
tla mâika ah a ṭhianṭhunh a siah le, rûl ah â chang rawh. 

11Churawhchun, lalchem nih mi fing leh dâwithiam tla a kawh na le, an 

dâwithiamnâk hen chu hâwitê hen an ti bâk. 

12An ṭhianṭhunh tla an hawng puak bâk le, rûl ah â chang rawh. Sikhawmsele 

Aron ṭhianṭhunh nih an tâ chu a dawlh hep na. 

13Lalchem chu zei ti tal khawm hen lungkhung kumza hen a um le, LALPA nih 

a sim mi hâwitê hen Aron leh Mosi thusim chu a ngâi duh loh. 

Vânduainâk Nih Aigupta Ram A Râwk Thisen 

14Churawhchun LALPA nih Mosi sinah, “Lalchem chu thungâi a lung a khung 

le, mi tla chu a suaktir duh na lo. 

15Churuang chun, thâizing ah Nile va leiah a kal liauah va a tawng ding hen va 

kal rawh. Ṭhianṭhunh rûl ah â chang mi kha put le, amah chu tiva kap ah ngâk 
ko. 

16Churawhchun lalchem sinah, ‘LALPA Hebrai Pathian nih ramkaro ah amah 

sawnh ding hen a mi tla chu na kaltir na ding hen nangmah simh ding hen 
hawng ka fial asi ti hen thu va simh. Sikhawmsele, chu tik tiang khawmah na 
ngâi dah lo rih. 

17Tuah, Bâwipa, LALPA nih âu asi ti thil a ti ding mi chu na muh lai. Zauhnik, hi 

ṭhianṭhunh hen tî ka hawng vuak lai le, tî chu thisen ah a hawng a chang lai. 

18Ngâ tla an thi lai le, tiva chu a thu mi ruangah Aigupta mi tla nih an din kho lai 

loh,’” a ti. 

19LALPA nih Mosi sinah, “Aron kha a ṭhianṭhunh kha lâk hen tiva tla, tî lampi 

chawh tla, rilî tla, Aigupta ram ah mi tlûnah lirh ding hen simh. Tî chu thisen ah 
â chang lai le, ram pumpi ah thing kuang leh lungbêl ah mi tî khawm thisen ah 
â châng lai,” a ti. 

20Mosi leh Aron nih LALPA thupêk hâwi hen an ti rawh. Lalchem leh a milian tla 

mâika ah Aron nih a ṭhianṭhunh a lirh le, tî chu a vuak le, tî zawzawng chu thisen 
ah â chang rawh. 

21Tiva mi ngâ tla an thi le, an thu rim ruang chun Aigupta mi nih tî an din kholo 

rawh. Aigupta mun kipah thisen â chang hep. 

22Churawhchun, lalchem dâwithiam tla nih an dâwi hen chu hâwitê hen an ti 

bâk le, lalchem chu a lân hâwi hen a lung a khung nget rih. LALPA nih a sim 
hâwi hen lalchem nih Aron leh Mosi thu chu a ngâi duh lo nget rih. 

23Ngâi ding ngangâk hen a in leiah a tlung le, ngaih-lo-lêm a thlâk thlo na. 

24Aigupta mi tla nih tiva kap tlâitluan hen tî din ding an chawh, tiva mi tî an din 

kholo ruangah. 

25LALPA nih tî a vuak mi chu ni sarih a luah asi. 

Exodus 8 

Chu-Uh 

1Chun, LALPA nih Mosi sinah “Lalchem sinah kal le, LALPA nih ka mi tla chu 

hawng ka sawnh ding hen kaltir na. 

2Na kaltir na lo chun na ram hi chu-uh khat zat hen ka rêp awt. 

3Nile va chu chu-uh hen a khat lai le, chunah mi chu na umnâk mun, na ihkhun 

sung, na ihkhun tla, na rianṭuantu tla in leh na minung leh na tappi khur tla, 
rêunâk khêng tla lakah an hawng khat phak lai. 



108 

Bawm Common Language Bible Version 
@ 2006 Bangladesh Bible Society  

 
 

 

 

4Na tak lakah leh na mi tla tak lakah, na rianṭuantu tla tak lakah an per sup lai 

ti hen simh,” a ti. 

5LALPA nih Mosi sinah, “Aron nih a ṭhianṭhunh lâk sele, Aigupta ram ah mi tiva 

tla, tî lampi chawh tla, rilî tla lakah mi chu-uh tla hawng suak hen Aigupta ram 
khat dil ding hen a ṭhianṭhunh lirh ding hen simh,” a ti. 

6Churawhchun Aron nih a ṭhianṭhunh chu tî zawzawng tlûnah a lirh le, chu-uh 

tla an hawng suak le, ram an khat dil. 

7Sikhawmsele, dâwithiam tla nih an dâwi an mang le, annih khawm nih chu-uh 

chu an suaktir le, ram lakah an umtir bâk. 

8Lalchem nih Aron leh Mosi chu a kawh na le, “Chu-uh tla kiangtir ding hen 

LALPA sinah thlacham ule, nan mi tla chu LALPA sinah bâwlnâk ap ding hen 
ka suaktir na lai,” a ti. 

9Mosi nih a sâng le, “Na rangah thla an cham piak ding ka duh thlo. Nang leh 

na rianṭuantu tla, na mi tla rangah thla ka cham ding tik ruat rawh; churawhchun 
chu-uh tla chu Nile tiva cho lo ah chun anna kiang ver lai,” a ti. 

10Lalchem nih a sâng le, “Thâi ah thla hawng ka cham piak,” a ti. Mosi nih, “Na 

ka deih hâwi hen ka ti lai le, LALPA, kan Pathian hâwi hi pathian dang âukhawm 
a um lo ti na theih lai rawh. 

11Nang, na rianṭuantu tla, na mi le tla lakah mi chu-uh chu an reh hep lai le, Nile 

tiva ah cho an um lai,” a ti. 

12Churawhchun, Aron leh Mosi nih lalchem chu an kaltâk rawh. Churawhchun 

lalchem sinah mi chu-uh tla kiangtir ding hen LALPA sinah Mosi nih a deih rawh. 

13LALPA nih Mosi deih hâwi hen a ti le, chu-uh, in ah mi tla, kawttipûm lakah mi 

tla, phâisen ah mi tla an thi hep. 

14Aigupta mi tla nih tlûn tung an pawng le, a ram chu thu rim hen a khat dil. 

15Lalchem nih chu-uh tla a thi ver mi a muh rawh chun, a lîlâ hen a lung a khung 

fâwn, LALPA nih a sim ziatê hen Aron leh Mosi thu chu zeikhawm a siar lo. 

Marhsâng Tla 

16LALPA nih Mosi sinah, “Aron kha a ṭhianṭhunh hen tual vuak ding hen simh 

le, Aigupta ram ah valeidip chu marhsâng ah a hawng a chang lai,” a ti. 

17Churawhchun Aron nih a ṭhianṭhunh hen tual chu a vuak le, Aigupta ram ah 

valeidip chu marhsâng ah â chang le, chu nih chun ram leh minung tla chu a 
tuam pang na. 

18Dâwithiam tla nih an dâwithiamnâk hen marhsâng hawng um ding anna ṭang 

bâk le, sikhawmsele an ti kholo. Mun kipah marhsâng a khat ver, 

19churawhchun dâwithiam tla nih lalchem sinah, “Hi hi chu Pathian thilti asi,” an 

ti. Sikhawmsele, lalchem chu LALPA nih a sim rawh hâwi hen a lung a khung 
le, Aron leh Mosi thu chu a ngâi piak duh na lo. 

Thovâi Tla 

20Chun, LALPA nih Mosi sinah, “Zîngtê hen thâi ah lalchem tiva ah a kal mi hen 

va a tawng ding hen kal le, ‘Ka mi tla kaltir na, an hawng ka sawnh kho ding 
hen,’ a nan ti. 

21Na êl chun thovâi ka hawng fial lai le, na rianṭuantu leh na minung tla hen kan 

rêp na awt, Aigupta ram in zawzawng chu thovâi hen a khat lai le, tual 
zawzawng a khat lai. 

22Ka mi le tla umnâk Gosen ram lam chu ka zuah lai, chunah chun thovâi rerêng 

a um lai loh. Hi ram ah hin chu thilti chu Kei LALPA nih ka ṭuan mi asi ti na theih 
lai. 

23Na mi leh ka mi le tla chu ka thliar na lai. Chu thilchê chu thâi ah a hawng um 

lai,” a ti. 

24LALPA nih thovâi hutumpî chu lalchem leh a rianṭuantu tla in ah a fial rawh. 

Aigupta ram pumpi chu thovâi nih a râwk rawh. 

25Chun, lalchem nih Mosi leh Aron chu a kawh na le, “Kal ule, hi ram an hin nan 

Pathian sinah bâwlnâk va ap u,” a ti. 

26Mosi nih, “Chu hâwi hen ti ding a dik lai loh, LALPA sinah kanna bâwlnâk ran 

nih Aigupta mi tla lung a sitir lo awt ruangah. Aigupta mi tla mitmuh ah hi bang 
ran tla mang hen kanna bâwlnâk nih an lung kan sitir na lo chun lung hen thi 
thlap hawng kan seh lai. 

27LALPA nih thu hawng kan pêk mi hâwi hen ramkaro ni thum kal ah a sinah 

bâwlnâk kan pêk ding asi,” a ti. 

28Lalchem nih “Ramkaro ah LALPA nan Pathian sinah bâwl ding hen kan kaltir 

na lai, lât tuktarâi nan kal awt lo chun, thla hawng ka cham piak ko,” a ti. 

29Mosi nih a sinah, “Ka suak chun, thâi ah LALPA sinah thla ka cham lai le, 

thovâi tla nih chun nang leh na rianṭuantu tla leh na mi tla an kaltâk na lai rawh. 
Sikhawmsele, hawng kan perpet lah rawh le, LALPA sinah bâwl ding an kal mi 
mipi tla khawm khap lah na rawh,” a ti. 

30Mosi nih lalchem chu a kaltâk rawh le, LALPA sinah thla a cham le, 

31LALPA nih Mosi deih mi hâwi hen a ti rawh. Thovâi nih lalchem leh a 

rianṭuantu tla leh a mi le tla chu an ṭiantâk rawh, thovâi pakhat khawm a um lo 
rawh. 

32Sikhawmsele, hi tan khawmah lalchem chu a lung a khung fâwn le, mi le tla 

kal ding a siang na lo fâwn.” 



110 

Bawm Common Language Bible Version 
@ 2006 Bangladesh Bible Society  

 
 

 

 

Exodus 9 

Ran Tla Thihnâk 

1LALPA nih Mosi sinah, “Lalchem sinah va kal le, LALPA Hebrai Pathian nih, 

‘Hawng ka sawnh ding hen ka mi le tla kaltir na seh; 

2kaltir ding na siang lo fâwn chun, 

3râi ṭihnungkâi tak ka hawng fial lai le, na ran zawzawng, na rang tla, na 

sanatung tla, sangâwngsâu tla, na ranrual tla dawrâ leh kêl tla lakah a hawng 
um lai. 

4Israel tla ran leh Aigupta ran tla chu ka thliar na lai. Israel ran vial chu an thi lai 

loh. 

5Kei, LALPA nih a tik ka ruat mi thâituan ah ka ti awt a ti,’ ti hen simh,” a ti. 

6A thâituan ah chun LALPA nih a sim mi hâwi hen a ti rawh. Aigupta ran 

zawzawng chu an thi le, Israel ran tla lam chu pakhat khawm a thi lo. 

7Lalchem nih thil a hawng umdân tla a deih na le, Israel ran tla chu pakhat 

khawm a thi lo ti hen an simh. Sikhawmsele a lung a khung le, mi tla chu a 
suaktir na fâwn lo. 

Khuailumâ 

8Chun, LALPA nih Mosi leh Aron sinah, “Mei lakah mi vachâm lâk sele; lalchem 

mâika ah Mosi nih tlûnlei ah vawrh seh. 

9Valeidip ṭha hâwi hen Aigupta ram pumpi ah â rek lai le, chu nih chun mun 

kipah minung leh ran lakah khuailumâ a hawng suah lai le, mâ pipî ah a hawng 
a siam lai,” a ti. 

10Churawhchun, vachâm tâwm an ṭhuam le, lalchem mâika ah an va dîr rawh. 

Mosi nih tlûnlei kângah a vawrh le, chu nih chun khuailumâ a hawng suah le, 
minung leh ran lakah mâ pipî lir a suah. 

11Dâwithiam tla chu Mosi mâika ah an hawng lang kholo rawh, Aigupta ram mi 

zawzawng tla hâwi hen annih khawm khuailumâ nih a tuam pang na ruangah. 

12Sikhawmsele, LALPA nih lalchem chu a thinlung a khungtir le, LALPA nih a 

sim hâwi hen khan Mosi leh Aron thu chu ngaih-lo-lêm a thlâk. 

Rial 

13LALPA nih Mosi sinah, “Thâizîng zîngtê ah lalchem hen va a tawng ule, 

LALPA Hebrai tla Pathian nih chun, ‘Hawng ka sawnh ding hen mi tla kaltir na 
seh. 

14Tutan mi chu na rianṭuantu leh na minung tla lâwng ka rêp awt lo le, nangmah 

khawm kan rêp awt, chu tikah kei hâwi hi âukhawm laikulh ah an um lo ti na 
theih lai. 

15Râi hen nang leh na mi tla rêp ding hen ka kut ka phar chun na vei dep lai. 

16Ka thiltikho zia ka nan muhtir khonâk ding leh laikulh pumpi ah ka min a 

thangnâk ding hen na nungnâk lam chu ka zuah lai. 

17Chu khawmah na siar lo nget rih le, ka minung tla na suah duh na loh. 

18Thâituan tu tik dingah rial tlang lian tak Aigupta ram nih a theih dah lo mi ka 

hawng tlâktir awt. 

19Tuah na ranrual zawzawng lênglei mi tla a himnâk ding mun ah siah ding hen 

thu pêk na. Minung leh ran lênglei mi kilkâwi lo mi lakah a hawng tlâ lai le, an 
thi ver lai a ti, ti hen simh,” a ti. 

20Lalchem rianṭuantu tla a zeimaw mi nih LALPA thusim chu an ṭih le, an to-aw 

leh an ran tla him ding hen in sungah an siah na. 

21Midang tla, zei siarlo hen LALPA ningṭih phaihnâk ngâi duhlotu tla nih an sal 

le an ran tla chu lênglei ah an siah thlap na. 

22Chun, LALPA nih Mosi sinah, “Na kut vân leikângah phar rawh, Aigupta ram 

pumpi ah minung tla, ran tla, phâisen ah mi thlâi zawzawng tla tlûnah rial a 
hawng tlâ lai,” a ti. 

23Churawhchun, Mosi nih vân leiah a ṭhianṭhunh a zangh le, LALPA nih khuarît 

leh rial a hawng fial le, ṭêk tla tual ah a tlâ. 

24LALPA nih rial chawp tak leh mîmthlalek tla chat lo hen a umtir. Aigupta ram 

mi nih an thil theih zawzawng ah a fâk chem mi asi. 

25Aigupta ram pumpi ah lênglei mi thil zeizawng minung leh ran khawm rial nih 

a tlâk nawh dep. Phâisen mi thlâi keuh zawzawng leh thing tla kiak dip hen a 
tlâk nawh. 

26Israel tla umnâk Gosen ram lâwng rial a tlâ lo. 

27Lalchem, nih Mosi leh Aron a kawhtir na le, an sinah, “Tutan lam chu ka sual 

ngâk; LALPA chu a dik asi, ka minung leh kei kan diklo. 

28LALPA sinah thla hawng kan cham piak u; Rial leh khuarît kan tuar tuk rawh! 

An suah na ding hen thu ka tiam asi; hinah tam nan um lai lo rawh,” a ti. 

29Mosi nih a sinah, “Hi khuapi ka suaktâk kâ hen, bân phar hen LALPA sinah 

thla ka cham lai le, khuarît a bâng lai le, rial khawm a tlâ lai lo rawh; chu tikah 
tual hi LALPA tâ asi ti na theih lai. 

30Sikhawmsele, na rianṭuantu tla leh nang hi LALPA nan ṭih lo ti ka theih,” a ti. 

31La leh fâng tla a râwk hep, fâng chu a min liau chir asi, la chu a lep liau asi. 

32Wheat fâng chu a râwk lo, a min lo rih ruangah. 

33Mosi nih lalchem chu a kaltâk rawh chun, khuapi a suaktâk le, bân phar bû 

hen LALPA sinah thla a cham rawh; khuarît, rial, ruah zawzawng a bâng hep. 

34Lalchem nih thil hawng um mi tla zawng chu a muh le, khawmsele a sual 

nawlh fâwn. Amah leh a rianṭuantu tla chu a lân hâwitê hen an lung a khung 
nget rih. 

35LALPA nih Mosi sinah a simhkan rawh mi hâwitê hen lalchem nih Israel tla 

chu a suaktir duh na lo. 

Exodus 10 

Khâubawk Tla 

1Chun, LALPA nih Mosi sinah, “Kal le, lalchem chu va zauhnik, an lakah thilchê 

ka ti khonâk ding leh 

2nan fa le nan tu le tiang nan sim ding hen lalchem leh a rianṭuantu tla chu an 

lung ka khungtir na le, Aigupta mi tla khawm chu thilchê ka ti liauah chun â tak 
hen ka siam na zia kha. Kei LALPA chu ka si ti nan theih ver ding hen,” a ti. 

3Churawhchun, Mosi leh Aron nih lalchem sinah, “LALPA, Hebrai tla Pathian 

nih, ‘Zeitiang riamruam me ka sinah na hawng a pêk ding hi na êl awt? Ka 
minung tla suah na, an hawng ka sawnh khonâk ding hen. 

4Na êl nget asi chun thâi ah na ram ah khâubawk ka hawng tir awt. 

5An tam awt tuk ruangah tual an khat zat awt. Rial nih a râwk lo mi tla zawzawng 

leh thing tla a râwk bang zawzawng an ei hep lai. 

6Na mun leh na rianṭuantu leh na mi tla in zawzawng a khat ver lai. Nan thlâktu 

tla nih an muh mi zawng lakah a ṭha lo chem mi asi lai, a ti,” an ti. Lalchem chu 
â her le, a kal rawh. 

7Chun, lalchem rianṭuantu tla nih lalchem sinah, “Zeitiang riamruam me hi 

minung nih hawng kan nawktir awt? Israel mi tla hi suaktir na ko, LALPA an 
Pathian chu an va sawnh khonâk ding hen. Aigupta ram a râwk dep mi hi na 
theih lo ma?” an ti. 

8Churawhchun Mosi leh Aron chu lalchem sinah an hawngpi na le, lalchem nih 

an sinah, “LALPA nan Pathian sawnh ding hen nan kal kho lai rawh, 
sikhawmsele a kal ding mi chu âu tla me an si?” a ti. 

9Mosi nih a sâng le, “Kan ektê hen kan kal awt, kan fa tla leh tar tla khawm. Kan 

fapa leh kan fanu tla, kan kêl leh dawrâ tla, kan ranrual tla hen LALPA sinah kût 
ding kan si ruangah,” a ti. 

10Lalchem nih chun, “LALPA min hen siat ka sirh, nan nunau leh nan fa tla 

rerêng kan puttir na awt lo, hel nan tum ti a lang rawh. 

11Nan kalpi kho na rîlmâl lai loh: nan duh êu mi asi chun, mipa lâwng kal ule, 

LALPA chu va sawnh u,” a ti. Churawhchun, Mosi leh Aron chu lalchem sin 
thawk hen an nar ving na. 

12Churawhchun, LALPA nih Mosi sinah, “Aigupta ram lakah khâubawk tlung 

ding hen na kut phar rawh. Khâubawk tla an hawng lai le, thil a kho mi tla, rial 
nih a râwk bang an ei lai,” a ti. 

13Mosi nih a ṭhianṭhunh a lirh le, LALPA nih saklei thawk hen ram lakah ni tlâk 

leh khuadei hen thli a rângtir rawh; a thâizîng ah chun khâubawk an hawng 
tlung rawh. 

14A hûtum hen an hawng le, ram pumpiluk ah an hawng fû rawh. An tam dân 

chu a lân leh hi nûnthâi khawm a um lai lo rawh ti ding rê hen an tam. 

15Tual dum chuk rê hen an khat zit, chu tla nih chun rial nih a relh mi tla thil 

zeizawng thing rah tla an ei hep. Aigupta ram zawzawng ah thing leh thlâi a ring 
mi pakhat khawm an zuah lo. 

16Lalchem nih mawhsareh hen Mosi leh Aron chu a kawh na le, “LALPA nan 

Pathian tlûnah leh nanmah tlûnah ka sual asi. 

17Tu veikhat chu ka sualnâk hawng ka ngaihdam ule, LALPA nan Pathian sinah 

ka lakah thihnâk rê hen rêpnâk hi hawng ka lâk piak ding hen thla hawng ka 
cham piak u,” a ti. 

18Mosi nih lalchem chu a kaltâk le, LALPA sinah thla a cham rawh. 

19LALPA nih saklei thli chu thlanglei thli chak tak hen a thleng le, chu nih chun 

khâubawk tla chu Tipi Sen likâwlneng ah a ranh phin na. Aigupta ram ah 
khâubawk pakhat khawm a um lo rawh. 

20Sikhawmsele LALPA nih lalchem thinlung chu a khauhtir le, Israel tla chu kaltir 

ding a siang na lo. 

Mûinâk 

21Churawhchun LALPA nih Mosi sinah, “Vân leiah na kut phar le, Aigupta ram 

khuh ding hen mûi sah tak a hawng um lai,” a ti. 

22Mosi nih a kut chu vân leiah a phar le, Aigupta ram pumpi ah mûinâk fâk tak 

ni thum kar a hawng um. 

23Aigupta mi tla chu anna muh kho lo le, âukhawm nih chu liau zawng chun an 

in an kaltâk kholo, sikhawmsele Israel tla umnâk chu a chêu kumza. 

24Lalchem nih Mosi a kawh le, a sinah, “Kal ule, LALPA chu va sawnh u, nan 

nunau leh nan fa tla khawm nan sinah nan kalpi kho lai. Sikhawmsele, nan 
dawrâ tla leh nan kêl tla leh ranrual tla chu hinah an um ding asi,” a ti. 

25Mosi nih a sâng le, “LALPA, kan Pathian sinah bâwlnâk ding hen ran tla leh 

duah phung ap ding na hawng kan pêk ding asi. 

26Kan ran tla kan sinah kan put awt, pakhat khawm kan dunglei ah mâk ding 

asi lo. LALPA, kan Pathian sawnhnâk ding hen kanmah ngelchel nih ran chu 
kan thîm awt. Chunah kan va tlung lân lo chu zeitin mi ran me a sinah bâwlnâk 
kan mang awt kan theih loh,” a ti. 

27LALPA nih lalchem chu a lung a khungtir le, a kaltir duh na lo. 

28Mosi sinah, “Ka mitmuhnâk ah mi kal ving! Ka mêl hawng ka muh lah rawh! 

Na ka muh bâk chun na thi ngelchel lai,” a ti. 

29“Na ti mi chu a dik asi, na ka muh pawt lai lo rawh,” ti hen, Mosi nih a sâng. 

Exodus 11 

Mosi Nih Fa tîr Thihnâk Thu A Phuang 

1Churawhchun, LALPA nih Mosi sinah, “Aigupta lalchem leh a mi le tlûnah 

rêpnâk dang pakhat ka tlungtir nawlh awt, chu tikah a nan suah na lai. Chu tikah 
hinah mi hi nar ving nan si lai rawh. 

2Tuah Israel mipi tla chu an zâwlbâwm sinah ngûn tla leh tangka tla deih na 

ding hen simh na,” a ti. 

3LALPA nih Aigupta mi tla chu Israel tla a sunhsaktir na. Mipi leh lalchem 

rianṭuantu tla nih Mosi chu mi rokual tak si ngelchel ding hen an ruat. 

4Churawhchun, Mosi nih lalchem sinah, “LALPA nih, Zân lâi chirah Aigupta ram 

ka hawng ṭawl lai le, 

5Aigupta ram ah mi fapa tîr lalchem fapa a ro thâwntu ding mi thawk hen fâng 

rialtu sal nunau fapa tiang an thi lai. Ran lakah khawm ring masachem mi an 
thi lai. 

6Aigupta ram pumpi ah ṭahnâk a um lai le, chu hâwi chu a lânah zeiliau 

khawmah a um dah loh, um khawm a um nawlh lai lo rawh. 

7Israel tla leh an ran tla chu ui khawm nih a auh na lai loh rawh. Chu tikah Kei 

LALPA nih, Israel leh Aigupta mi ka thliar na zia nan theih lai,’” a ti. 

8Mosi nih, “Na rianṭuantu tla zawng ka sinah an hawng lai le, ka mâika ah an 

kûn lai, ka mi tla zawzawng put hen kal ving ding hen an ka ngiar lai. Chu tikah 
ka kal lai rawh,” a ti. Churawhchun, thinthawk bû hen Mosi nih lalchem chu a 
kaltâk rawh. 

9LALPA nih Mosi sinah, “Aigupta ram ah thilchê ka ti vima khonâk ding hen 

lalchem nih na thu a êl vima lai,” a ti. 

10Mosi leh Aron nih hi bang thilchê zawzawng hi lalchem mâika ah an ti. 

Sikhawmsele, lalchem thinlung chu a khungtir ruangah Israel tla chu a ram ah 
mi a suaktir na lo. 

Exodus 12 

Kalkanh Kût 

1LALPA nih Aigupta ram ah Aron leh Mosi sinah thu a sim: 

2“Hi thla hi kum khat sungah nan rangah thla masachem asi lai. 

3Israel mipi zawzawng sinah hi sîntirnâk hi pêk na u: Hi thla a ni rânâk ah mikip 

nih dawrâ fa mawh kêl fa mawh a dâwngsung rangah a thîm lai le; 

4ran a sa ei hep ding hen an dâwngsungkhur a tâwm tuk asi chun, amah leh a 

unaupa a in pah rangah sa a vauh kho lai. Mah dâwngsung tâwk vima hen mikip 
nih anmah tingvo an ei kho lai. 

5Kêl mawh dawrâ mawh zeital nan thîm kho, sikhawmsele, kum khat mi a mipa 

simsâwinâk umlo mi asi ding asi. 

6Churawhchun, chu thla ni leili zân ah, Israel mipi zawzawng nih chu ran tla chu 

an thah ding asi. 

7Mi tla nih a thisen an lâk lai le, inkhâr tung leh a tlûnlei ransa an einâk ding in 

vial chu an nêk ding asi. 

8Chu zân ah chun sâ chu an em lai le, an nah khâ mi thilnu telh lo sang hen an 

ei ding asi. 

9A hel hen mawh suang lo hen mawh nan ei ding asi lo. Sikhawmsele, a lû tla, 

a kê tla, leh a sungril hen a pum hen em mi ei na seh. 

10A thâi tiang hen zeikhawm siah lah ule, a leifûan um khawmsele nan duah 

hep ding asi. 

11Kal sek ding hen tîm chia hen, nan kê lakah pheikawk bunh hen, nan kut ah 

ṭhianṭhunh put hen khulrang hen ei u. LALPA, kei nan hawng ka zahnâk ding 
hen Kalkanh Kût asi. 

12“Chu zân ah chun Aigupta ram pumpiluk ka ṭawl awt, fapa tîr, minung leh ran 

lakah mi ka thah na lai le, Aigupta pathian zawzawng ka rêp awt. Kei hi LALPA 
chu ka si. 

13Kawtkâ tung ah mi thisen chu nan umnâk singsiahnâk asi lai. Aigupta ram ka 

rêp tikah thisen ka muh chun ka nan kanh na lai le, nganfâk kan pêk na lo ding 
hen. 

14Hi hi Kei LALPA Pathian nih thil ka ti mi nan theih nawlh lemang ding hen 

Pathian lei phung nan ulh tâwn ding asi. Mâilei khawm zeiliau zawngah nan ulh 
kumza ding asi,” a ti. 

Sang Thilnu Telh loh Kût 

15LALPA nih, “Ni sarih kar chu thilnu telh mi sang rerêng nan ei ding asi lo, thilnu 

tel lo mi karo nan ei ding asi. A ni khat ni ah nan in ah mi thilnu zawzawng nan 
thenh ver ding asi. Âuzawng nih ni sarih karah thilnu telh mi sang a ei chun, ka 
minung ah rêlsih asi lai lo. 

16A ni khat ni leh a ni sarih ni ah Pathian sawnhnâk tawngpumhnâk nei u: chu 

ni ah chun âukhawm rianṭuan ding asi lo, buh-an lam chu nan timhtuah kho lai. 

17Hi kût hi nei ule, Aigupta ram ah mi nan phun kan suaktir na mi ni asi ruangah; 

zeiliau zawngah hi kûtnâk hi nan nei kumza ding asi. 

18Thla masachem a ni leili zânlei thawk hen ni kul leh ni khat zânlei tiang hen, 

sang thilnu telh hen siam mi nan ei ding asi lo. 

19-20Ni sarih kar chu nan in sung khur ah thilnu rerêng nan siah ding asi lo. A 

ram mi nih mawh ramdang mi nih mawh thilnu telh mi sang a ei chun ka minung 
lakah rêlsih kho asi lai loh,” a ti. 

Kalkanh Kût Masachem 

21Mosi nih Israel ruitu zawzawng a kawh na le, an sinah, “Mikip nih dawrâ fa 

mawh kêl fa mawh nan thah chiau lai le, churawhchun, nan dâwngsungkhur nih 
Kalkanh Kût nan ulh lai. 

22Husop ṭeng lâk ule, khêng lakah mi ran thî lakah nîm ule, nan in kawtkâ tung 

leh kawtkâ tlûnlei khawm nêk u, thâizîng tiang hen in sungah mi âukhawm nan 
suak ding asi lo. 

23Aigupta ram mi tla thah na ding hen LALPA nih a hawng ṭawl tikah kawtkâ 

tlûnlei leh kawtkâ tung mi thî a muh lai le, a vânmifial chu nan in sungah a 
hawng lût hen an thahtir na lo ding hen. 

24Nanmah leh nan fa nih hi dân hi nan theihkumza ding asi. 

25LALPA nih thutiamh hen an pêk na mi ram nan va lût tikah hi dân hi nan nei 

kumza ding asi. 

26‘Nan fa tla nih hi dân hi zei dân me si?’ an ti na chun, 

27‘Hi hi LALPA zahnâk ding hen bâwlnâk Kalkanh Kût asi, Aigupta ram ah Israel 

dâwngsung tla chu a kanh na ruangah. Aigupta mi tla chu a thah na le, kannih 
lam chu hawng kan zuah ti hen nan sâng na ding asi,’” a ti na. Israel tla chu an 
siksidîr le, Pathian an sawnh. 

28An kal le, LALPA nih Mosi leh Aron thu a pêk na mi hâwi hen an ti rawh. 

Fa tîr Thihnâk 

29Zân lâi chir chun LALPA nih Aigupta fapa tîr zawzawng chu a thah hep na. 

Lalchem fapa a laltophah luahtu ding thawk hen rêngin sungah mi rêngtlâ fapa; 
ran lakah fa tîr zawzawng khawm thah hep an si. 

30Chu zân chun, lalchem leh a rianṭuantu tla zawzawng leh Aigupta mi 

zawzawng tla chu an thawk le, in pakhat khawm fapa ruak a um lo mi a um lo 
ruangah Aigupta ram pumpi ṭap hâu hen a khat. 

31Chu zân chun lalchem nih Mosi leh Aron chu a kawhtir na le, “Nan ka deih mi 

hâwi hen nannih leh Israel fa tla ka ram thawk hen suak ule, LALPA chu va 
sawnh u. 

32Nan dawrâ tla, kêl tla, nan ranrual, tla lâk ule, kal ule, ka rangah malsâwmnâk 

hawng ka deih piak bâk u,” a ti na. 

33Aigupta mi tla nih Israel tla chu mawhsareh hen ram suaktâk ding hen an nâwr 

na le, “Nan suak lo chun kan thi ver lai,” an ti. 

34Churawhchun, mi le tla nih thilnu telhlo sang chu emnâk khêng lakah an siah 

le, puan hen an tuam le, an liangah an put. 

35Israel tla nih chun Mosi nih a simh na mi hâwi hen, Aigupta mi tla sinah ngûn 

tla, tangka tla, nipuan tla an deih na. 

36LALPA nih Aigupta mi tla chu Israel fa tla chu a sunhsaktir na le, an deih mi 

zawng chu an pêk na. Hi hâwi hen Aigupta mi neih chu Israel mi tla nih an kalpi. 

Israe Tla Nih Aigupta Ram an Kaltâk Rawh 

37Israel tla chu Rameses thawk hen Sukot lei kal ding hen an suak rawh. Nunau 

leh ngâksia rêl lo hen mipa vial nuai ruk ding an si. 

38Midang tamtak leh dawrâ tla leh kêl tla, ranrual tla khawm an sinah an kalpi 

na. 

39Aigupta ram thawk hen an hawng suakpi mi sang chu an em le, an hawng 

suak liauah Aigupta ram mi nih mawhsareh hen an nar na ruangah eibâr 
zeikhawm an timhtuah manh lo. 

40Israel tla chu Aigupta ram ah kum 430 ding an um. 

41Kum 430 kum dawngh ah LALPA phun zawzawng nih Aigupta ram an mâk 

rawh. 

42LALPA nih Aigupta ram thawk hen a suakpi na liau kha zân asi le; chu zân 

chu zeiliau zawngah Israel fa le nih LALPA sinah anna pumpêknâk zân si vima 
ding hen ruat asi. 

Kalkanh Kût Dân Tla 

43LALPA nih Mosi leh Aron sinah, “Hi hi Kalkanh Kût dân chu asi; ramdang mi 

âukhawm nih Kalkanh Kût buh chu an ei ding asi lo. 

44Sikhawmsele, nan sal nan châwk mi âutal nih a fêm nan tan rawh mi nih chun 

a ei kho lai. 

45Mun bir lo mi leh rianṭuan ah mang salam mi nih an ei kho ding asi lo. 

46Ei ding mi buh-an tla chu an timhtuahnâk in sungah an ei ding asi, lênglei ah 

an ei ding asi lo. A sa an ei mi ran chu a ruh pakhat khawm khiak ding asi lo. 

47Israel mipi zawzawng nih hi kût hi an ulh ding asi. 

48Sikhawmsele, fêmtan lo mi nih an ei kho lai lo. Ramdang mi nan sinah a um 

mi nih Kalkanh Kût chu LALPA zahnâk ding hen ulh a duh chun, a masachem 
hen an in sung khur ah mi mipa vial fêm nan tan ding asi, chu tikah a ram mi 
Israel tla hâwi hen ngaih asi lai le, Kût lakah â tel kho lai. 

49A ram ah mi Israel tla leh ramdang mi nan sinah um mi tla chubang cho hen 

dân nan nei ding asi,” a ti. 

50Israel mi tla nih chun LALPA nih Mosi leh Aron rangah thu a pêk na mi chu 

Israel zawzawng nih an pawm le, an ti rawh. 

51Chu ni ah chun Israel tla chu Aigupta ram ah mi LALPA nih a suakpi na. 

Exodus 13 

Fa tîr Apnâk 

1LALPA nih Mosi sinah, 

2“Fa tîr zawzawng ka sinah hawng ap u, Israel lakah mipa fa tîr leh ran lakah a 

mipa fa tîr zawzawng chu ka tâ an si,” a ti. 

Sang Thilnu Telhlo Kût 

3Mosi nih mi zapi sinah, “Tusûn ah sal nan sinâk mun Aigupta ram nan kaltâk 

mi ni hi theihkumza u. Hi ni hi LALPA nih a thiltikhonâk hen a nan suakpi na mi 
ni chu asi. Thilnu telh mi sang rerêng ei ding asi lo, 

4Abib thla, thla masachem tusûn ni ah hin Aigupta ram chu nan kaltâk rawh asi. 

5Kanaan mi leh Hit mi, Amor tla, Hiv tla, leh Jebus tla umnâk ram chu LALPA 

nih a nan thlâk natu tla sinah pêk ding hen a tiamh ving na rawh. Chu ram 
neihnâk leh ram ningno ah a nan kalpi na tikah chun, kum siar hen hi a thla 
khatnâk kût hi nan ulh ding asi. 

6Ni sarih kar chu sang thilnu telhlo nan ei lai le, a ni sarihnâk ah LALPA zahnâk 

kût asi lai. 

7Ni sarih kar vial chu sang thilnu telh mi rerêng nan ei ding asi lo, nan ram 

sungah thilnu mawh thilnu telh mi rerêng nan siah ding asi lo. 

8Kût nanna dawmh tikah nan fapa tla chu Aigupta ram nan kaltâk liauah LALPA 

nih hi bang thil tla hi nan rangah a ti mi ruangah kan ti mi asi ti hen simh na u. 

9Hi ulhnâk hi nan kut lakah mawh nan chal ah mawh theihkumzanâk ding hen 

khimh mi hâwi hen theih u; LALPA nih a thiltikhonâk hen Aigupta ram ah mi a 
nan suakpi na ruangah LALPA dân chu theih nawlh ding hen nanna sîn hen 
nan sim kumza ding asi. 

10Kum siar hen a cham ah hi kût hi ulh vima u. 

Fa tîr 



119 

Bawm Common Language Bible Version 
@ 2006 Bangladesh Bible Society  

 
 

 

 

11“LALPA nih Kanaan ram an thlâk natu leh nanmah rangah a tiamh mi ram ah 

an kalpi na awt. An pêk na tikah chun, 

12fapa tîr vial chu LALPA sinah nan ap ding asi. Nan ran a ring masachem mi a 

mipa chu LALPA tâ asi. 

13Sikhawmsele sanatung a ring tîr mi a mipa chu a ruangrûl ah dawrâ fa hen 

LALPA sinah bâwlnâk ah ap ding hen nan thleng kho lai; tlanh ding nan duh lo 
chun, a ngâwng khiak phak u. Nan fa tîr mipa fa zawzawng chu nan tlanh kho 
lai. 

14Mâilei ah nan fa tla nih hi hi zei ulhnâk me si ti hen an deih na chun, ‘Sal ah 

kan umnâk Aigupta ram ah mi LALPA nih a thiltikhonâk rokual hen hawng kan 
suakpi mi ruangah asi’ ti hen nan sâng na ding asi. 

15Aigupta lalchem chu a lung a khung le, hawng kan suah ding a duh lo liauah 

LALPA nih Aigupta ram ah fa tîr mipa fa, ran leh minung lakah mi a thah hep 
na. Churuangah asi, LALPA sinah ran fa tîr bâwlnâk kan nei mi chu, 
sikhawmsele, kan fapa tîr tla chu kan tlanh nawlh. 

16Hi ulhnâk hi thil zeimawh theihkumzanâk ding hen kan kut leh chal ah khimh 

mi hâwi asi; LALPA nih a thiltikhonâk rokual hen Aigupta ram thawk hen hawng 
kan suakpi mi theih nawlh lemang nâk asi,” a ti. 

Sûm Dîr Leh Meialh 

17Aigupta lalchem nih mi a suaktir na liauah, Pathian nih Philistia ram kalnâk 

lampi leiah a kalpi na lo, chu lei chu a nâi dauhnâk sikhawmsele, Pathian nih, 
“Israel tla chu râltuk ding an si awt ti anna theih ruangah Aigupta ram ah kîr 
nawlh ding thinlung an nei lebang lai,” ti a ruat. 

18Churuangah lam ngâwinâk leiah ramkaro pal hen Tipi Sen leikângah a kalpi 

na. Israel tla chu râltuk ding hen anna timhtuah rawh. 

19Josef nih Israel tla rangah thu a tiamhtir na mi hâwi hen, Mosi nih Josef ruak 

chu a put. Josef nih, “Hi mun ah mi Pathian nih an suakpi na tikah ka ruak nan 
put ding asi,” a ti ruangah. 

20Israel tla nih Sukot mun chu an kaltâk le, ramkaro kiang Etham ah mun an 

khuar. 

21Sûn ah chun LALPA chu lam simhtu ah sûm dîr hâwi hen an mâilei ah a kal 

le, zân ah chun anmah cherh na ding hen meialh dîr hen an mâilei ah a kal, sûn 
leh zân hen an kal kho ding hen. 

22Sûn karah chun sûm dîr chu mi zapi mâilei ah a um kumza, zân ah lam chun 

meialh dîr hen an mâilei ah a um kumza. 

Exodus 14 

Tipi Sen Kanhnâk 

1Churawhchun LALPA nih Mosi sinah, 

2“Israel tla chu kîr nawlh ding hen simh na le, Baal Zephon kiangah Migdol leh 

Tipi Sen karah mi Pi Hahirot ah mun khuar na seh. 

3Lalchem nih Israel tla chu ramkaro ah vâi hen a ruat na lai le; 

4a thinlung ka khungtir lai le, an ṭhâwl na lai, lalchem leh a kawrsen tla neh hen 

an um mi chu kei rangah chawnglawmhnâk asi lai; chu tikah Aigupta mi tla nih 
Kei LALPA ka si ti an theih lai,” a ti. Israel tla nih a sim mi hâwi hen an ti rawh. 

5Israel mi tla an suak ver rawh ti an simh rawh chun, amah leh a rianṭuantu tla 

chu thinlung dang an hawng put le, “Zeirangah me Israel tla chu kan suaktir êu? 
Kan sal tla chu kan thlâu ver na rawh!” an ti. 

6Lalchem chu a râltuknâk kari ah â chuan le, a kawrsen tla khawm anna tîm 

rawh. 

7A kari zawzawng leh a dang a ṭha chem mi zaruk hen, hotu tla nih thu an pêk 

le, an suak rawh. 

8LALPA nih lalchem thinlung chu a khungtir le, Israel tla nehtu kan si anna ti 

bâk mi chu a ṭhâwl na. 

9Aigupta kawrsen nih chun rang zawzawng leh kari tla leh khalhtu tla hen an 

ṭhâwl na le, Tipi Sen kiangah Pi Hahirot leh Baal Zephon ah an umnâk ah chun 
an va phanh na. 

10Israel tla nih lalchem leh a kawrsen tla anmah do ding hen an hawng mi an 

muh na le, an lâu le, ṭangpi deih hen LALPA an auh. 

11Mosi sinah, “Aigupta ram ah thlân a um lo ma? Ramkaro ah thi ding hen na 

kan kalpi mu? Aigupta ram thawk hen na kan suakpi mi hi zei asi zauhnik! 

12Kan suak lân khawmah hi hâwi a hawng um ding mi hi kan simh asi lo ma? 

Hawng kan mâk thlap ko, Aigupta sal kan si kumza ko lai kan ti khateh. Hi 
ramkaro ah thih ngâk chun sal ah um chu a ṭha dauh lai,” an ti. 

13Mosi nih a sâng na le, “Lâu rîlmâl lah u! Nan um mun ṭhial lo hen dîr ule, tusûn 

ah LALPA nih ruang an suah na ding mi nan muh lai; hi Aigupta minung tla hi 
turî rawh chun nan muh na awt lo rawh asi. 

14Nan rangah LALPA nih an do piak na awt, nannih nih zeikhawm nan ti ding a 

herh lo,” a ti. 

15LALPA nih Mosi sinah, “ṭangpi deih hen zeirangah nan âu? Zapi tla kha mâilei 

kal vima ding hen simh na. 

16Na ṭhianṭhunh kha tleih le, tipi tlûnah lirh; tî a hawng ṭhêk lai le, Israel mi tla 

chu tual châr tlûnah kal hen tipi an tan kho lai. 

17Aigupta mi tla chu an lung ka khungtir na lai le, ka ṭhâwl tir vima na lai, lalchem 

leh a kawrsen tla, a kari leh a khalhtu tla ka nehnâk chu keimah thangṭhatnâk 
ding asi. 

18Ka neh na tikah Aigupta mi tla nih Kei LALPA ka si ti an theih lai rawh,” a ti. 

19Pathian vânmifial Israel kawrsen mâilei ah um mi chu an dunglei ah â ṭhial 

rawh. 

20Sûm dîr khawm Israel dunglei ah Aigupta mi leh an kar lakah a um ving; sûm 

dîr nih chun Aigupta mi rangah mûi a pêk le; Israel mi tla rang chun chêu a pêk 
na. Churuangah kawrsen tla chu khuadei ver hen anna naih kho lo. 

21Mosi nih a kut chu tî tlûnah a phar le, LALPA nih saklei mi thli hen tipi tî chu a 

khirh. Zân khuadei ver hen thli a râng le, tipi chu tual châr ah â chang rawh. Tî 
chu a hawng a ṭhêk le, 

22Israel tla nih tipi chu tual châr tlûnah kal hen an tan, tî chu khatlei khatlei hen 

vâm hâwi hen â sawng dun. 

23Aigupta mi tla nih an dunglei ah an ṭhâwl vima na le, an rang tla leh kari leh 

khalhtu tla zawzawng hen tî chu an tan bâk. 

24Khuadei bâiah LALPA nih sûm leh mei thawk hen Aigupta kawrsen tla chu a 

chuanh na le, an thinlung a lâutir na rawh. 

25An kari kê tla a tângtir piak na, churawhchun an kal a har rawh. Aigupta mi tla 

nih chun, “LALPA nih Israel mi tla a sanh le, hawng kan do rawh asi. Hin ah mi 
hi kan suak lai!” an ti. 

26LALPA nih Mosi sinah, “Tî tlûnah na kut kha phar le, Aigupta mi tla leh an kari 

leh a khalhtu tla a hawng nîm na lai,” a ti. 

27Churawhchun, Mosi nih a kut chu tipi tlûnah a phar le, khua a hawng dei rawh 

chun tî chu a luang ziatê hen a luang. Aigupta mi tla chu tî lakah mi suak ding 
an tum le, sikhawmsele LALPA nih tipi lakah a lawnh ver na. 

28Tî chu a hawng a let le, kari leh a khalhtu tla leh Aigupta kawrsen tla, Israel 

tla rangah tipi ah an dunglei hawng ṭhâwltu tla zawng chu a nîm dep na; 
pakhattê khawm an âk lo. 

29Sikhawmsele Israel fa tla lam chu tî vâm hâwi â sawng mi karah tual châr 

tlûnah kal hen tipi an tan rawh. 

30Chu ni ah chun LALPA nih Israel mi tla chu Aigupta mi tla lakah mi ruang a 

suah na rawh. Israel tla nih tipi kapah ruak a rîl phut mi chu an muh. 

31Israel tla nih thiltikhonâk fâk tak hen LALPA nih Aigupta mi tla a neh na mi 

chu an muh le, LALPA chu an ṭih rawh; LALPA leh a to-aw Mosi chu an zumh 
rawh. 

Exodus 15 

Mosi La 

1Churawhchun, Mosi leh Israel tla nih hi la hi LALPA sinah an sak rawh: “LALPA 

chu rokual tak hen nehtu asi ruangah a sinah la ka sak lai; rang leh a tlûnah 
chuantu tla chu tipi lakah a lawnh na rawh. 

2LALPA chu hawng ka vêngtu chak tak asi; amah chu ruang hawng ka suahtu 

asi. Amah chu ka Pathian asi, ka sawr lai; ka pa Pathian asi, rokualnâk la ka 
sak lai. 

3LALPA chu râltuk thiam asi; a min chu LALPA asi. 

4“Aigupta kawrsen leh a kari tla chu tipi ah a lawnh na; A hotu ṭha chem tla chu 

Tipi Sen lakah a thlâk na. 

5Tipi thûk tak nih a nîm na le, lung hâwi hen a tawdeng ah an tlâ. 

6“LALPA, na vawrhlei bân chu thiltikhonâk hen a chak; mêlma tla chu a mân dip 

na. 

7Lal nehnâk hen na mêlma tla chu na neh na. Na thinthawknâk hen na sêm 

phin na le, fapawn hâwi hen na duah na. 

8Tipi chu na sêm le, tlûn luai hen â pâwng; vâm hâwi hen â sawng dun; tipi 

thûknâk chem chu tual hul a hawng si ving. 

9Mêlma tla nih, ‘Ka ṭhâwl na lai le, ka tleih na lai; an neih tla chu ka ṭhen zâr lai 

le, ka duh mi vial ka lâk lai; ka nâmsâu ka phâwi lai le, an neih zawzawng ka 
lâk hep lai,’ an ti. 

10Sikhawmsele, LALPA nangmah thaw khat thli nih chun Aigupta mi tla tî ah a 

piltir na; tî ṭihnungkâi lakah suan hâwi hen an pil. 

11LALPA, pathian tla lakah nang hâwi âu me um? Thenhlimhnâk leikângah chê 

tak mi nang hâwi âu me um? ‘Nangmah hâwi hen mi chak leh thilchê tikho âu 
me um? 

12Na vawrhlei bân na phar le, kan mêlma tla chu tual nih a dawlh hep na. 

13Na thutiam chu zumh a kâi, ruang na suah mi minung tla chu na rui na; na 

chaknâk hen na ram thenhlimh ah na ruai na. 

14Phun tla nih an theih le, lâu hen an thir; Philistia mi tla chu lâunâk nih a tlunh 

na. 

15Edom ram ruitu tla chu an lâu le, Moab ram mi chak tla an thir; Kanaan ram 

mi tla chu an râl ṭhatnâk a vei dep. 

16Lâunâk leh ningṭihnâk an lakah a tlung. LALPA, na chak zia an muh le, sal na 

suah mi tla nih varâl lei an kâi thluh lân lo chu lâu leh ṭangpi duh hen an dîr. 

17A sungah na lûtpi na le, an tlâng tlûnah na phun na; nang, LALPA nih na in 

rangah na thîm mi mun ah chun, Biakin nangmah ngelchel nih na saknâk ah 
chun. 

18LALPA, nang chu, zungzâl hen lalchem ding mi chu na si,” an ti. 

Miriam La 

19Israel tla chu tual hul tlûnah tipi an tan. Sikhawmsele, Aigupta mi kari leh rang 

tla a khalhtu tla chu tî lakah an tlâ. LALPA nih tî chu a khirh le, a vurh dep na. 

20Khuavâng nu Miriam, Aron farnu nih khuangtê a lâk le, nunau zawzawng tla 

nih an zûl le, khuang tum bu hen an lâm. 

21Miriam nih la a sak piak na: “Nehnâk rokual tak â ting ruangah LALPA chu 

sawr u; rang leh a tlûnah a chuantu tla chu tipi lakah a lawnh na rawh,” a ti. 

Tî a Khâ Mi 

22Mosi nih Israel mi zapi tla chu Tipi Sen thawk hen Sur ramkaro ah a kalpi na. 

Ni thum kar ramkaro ah an kal le, tî rerêng an tawng lo. 

23Churawhchun, Marah an ti mi mun chu an tlung le, sikhawmsele chunah mi tî 

chu a khâ tuktarâi ruangah an din kho lo. Churuangah asi a min ah Marah an 
tinâk chu. 

24Zapi tla chu Mosi tlûnah an chipchiar le, “Zei kan din lai?” an ti. 

25Mosi nih semse ngâi tak hen LALPA sinah thla a cham le, LALPA nih thing 

ṭeng a muhtir le, chu chu tî lakah a lawnh le; tî chu din ding â tawng rawh. 
Chunah chun LALPA nih an zûl ding hen dân a pêk na, chunah chun anmah a 
nik na mi khawm asi. 

26“Thudik ka ruat mi leh ka thupêk nan zûl hep chun Aigupta tlûnah râi ka tlungtir 

mi hen kan rêp na lai loh,” a ti. “Kei, LALPA, a nan damh natu ka si,” a ti. 

27Chu nûnah chun Elim mun ah an va dung le, chunah chun tinung va leinih leh 

tûm kûng sâwmsarih a um; chu tî umnâk kiangah chun um mun an khuar. 

Exodus 16 

Manna leh Mimtê 

1Israel mi zapi tla chu Elim mun thawk hen an suak le, Aigupta ram ah mi an 

suaknâk thawk hen a thla nihnâk ni leingâ ah Sin ramkaro an tleng le, chu chu 
Elim leh Sinai Tlâng karah mi asi. 

2Chu ramkaro ah an kal liauah chun Mosi leh Aron tlûnah thungâi an vûirâm le, 

an sinah, 

3“Aigupta ram ah khan LALPA nih hawng kan thah ver sele a ṭha ding mi ma hi 

a, chunah chun, um sele buh leh an duh duh kan ei ding mi, sikhawmsele, hi 



124 

Bawm Common Language Bible Version 
@ 2006 Bangladesh Bible Society  

 
 

 

 

ramkaro ah tîhâl leh sungvâng hen thi ver ding hen nan hawng kan kalpi ma 
hi,” an ti. 

4LALPA nih Mosi sinah, “Tuah nan ektê rangah vân thawk hen sang ka hawng 

sûrtir lai. Mi zapi tla nih nisiar hen ni khat vo tâwk ding hen an va sar ding asi. 
Chu hâwi hen ka sîntirnâk tla hi nan zûl ma zûl lo kan nik na awt. 

5A ni ruk ni ah chun a lehnih tam hen nan sar lai le, nan timhtuah lai,” a ti. 

6Churawhchun, Mosi leh Aron nih Israel mi tla zawzawng sinah, “Tu zânlei hin, 

LALPA chu Aigupta ram thawk hen an suakpi natu asi ti nan theih lai. 

7Thâizîng ah chun LALPA chêu mitser rê mi nan muh lai. A tlûnah nan 

chipchiarnâk kha a theih asi; asi, amah tlûn tak ah asi, kannih lam chu a 
sîntirnâk puttu cho kan si,” an ti. 

8Churawhchun, Mosi nih, “Zânlei ah meh zînglei ah sang nan duh tâwk an pêk 

natu ding chu LALPA asi, a tlûnah nan chipchiarnâk a theih tam tuktarâi rawh 
ruangah, kan tlûnah nan chipchiar mi chu LALPA tlûnah chipchiar nan si,” an ti. 

9Mosi nih Aron sinah, “Mi zapi tla chu LALPA mâika ah hawng dîr ding hen simh 

na, an chipchiarnâk tla a theih ruangah,” a ti. 

10Aron nih mi zapi sinah thu a sim liau chirah, ramkaro lei anna hawi le, LALPA 

chêu mitser rê hen sûm lakah a hawng lang. 

11LALPA nih Mosi sinah, 

12“Israel mi tla chipchiarnâk chu ka theih. Mûi rawp ah meh an ei lai le, zînglei 

ah sang an duh rî hen an tawng lai,” a ti. 

13Zânlei ah chun mîmtê rual an umnâk khat dil hen an zuang le an hawng lût, 

zînglei chun an umnâk kiang chu dâm karo a tlâ. 

14Chun, dâmtî a hul rawh chun, thil zeimawh chu ramkaro mun ah chun sah tet 

tê hen a tlang tetê hen a rîl rui, vûr khal tlang tetê hâwi hen. 

15Israel tla nih an muh rawh chun zei asi an theih rerêng lo, “Zei mesi?” ti hen 

anmah leh anmah anna deih. Mosi nih an sinah, “Hi hi buh LALPA nih nan ei 
ding hen an pêk na mi chu asi. 

16LALPA nih mah herh tâwk chiau sar ding hen thu an pêk na; dâwng khat ah 

mi pakhat rangah litre nih vima ding asi,” a ti. 

17Israel tla nih hi hâwi hen an ti rawh, a zeimaw mi nih tam dauh an sar, a 

zeimaw mi nih tâwm dauh an sar. 

18An tah le, a sar tam mi khawm a tam tuk lêm lo, a sar tâwm mi khawm a tâwm 

tuk lêm lo; anmah sar mi chiau chu anmah tâwk asi ko. 

19Mosi nih an sinah, “Âukhawm nih thâituan rangah nanna khiar ding asi lo,” a 

ti. 

20Sikhawmsele, a zeimaw mi nih Mosi thu ngâilo hen tâwm an siah; a thâituan 

ah chun a tholung le, a uih thep; churawhchun Mosi chu an tlûnah a thinthawk 
rawh. 

21Zîng siar anmah tâwk chiau an sar le, nî a sa rawh chun, an sar bang chu a 

zawr hep. 

22A ni ruk ni ah chun, a lehnih hen an sar, minung pakhat lakah litre li chiau hen. 

Chu thâwngthâng tla chu murui kip mi ruitu tla Mosi sinah an hawng le, 

23an sinah, “LALPA nih thâizîng chu dinhni thenhlimh asi, a sinah a pêk u. Em 

ding nan duh mi tusûn ah em u, suang ding nan duh mi suang u. A dang a lei 
mi chu thâituan rangah kil u,” a ti. 

24Mosi nih thu a pêk na mi hâwi hen a lei mi vial chu thâituan rangah an kil le; 

â râwk lo, tholung khawm nih a lunh lo. 

25Mosi nih, “Tusûn hi Dinhni asi ruangah hi hi ei u, dinhni asi. LALPA sinah a 

pumpêk u, um mun lênglei ah zei buh khawm nan tawng ding asi lo. 

26Ni ruk kar chu buh nan sar lai le, sikhawmsele a ni sarihnâk chu dinhni asi, 

zeikhawm a um ding asi lo,” a ti. 

27Ni sarih ni ah chun mi zeimaw mi chu buh sar ding hen an suak le, 

sikhawmsele zeikhawm an tawng lo. 

28Churawhchun LALPA nih Mosi sinah “Zeitiang riamruam me nannih tla nih ka 

thupêk nan êl awt? 

29Kei, LALPA nih dinhni kan pêk na mi hi theihkumza u. Churuangah asi a ni 

ruk ni ah ni nih ei vo kan pêk kumza na awt mi chu. A ni sarih ni ah chun mikip 
mah um mun chiauah nan um hen nan in nan kaltâk ding asi lo,” a ti. 

30Churawhchun mi zapi tla nih ni sarih ni ah rian rêng an ṭuan lo rawh. 

31Israel mi tla nih buh chu Manna. an ti, zei chî mawh a vâr cher mi a bangh, 

sang khuaitizû hen chawmh mi hâwi hen a thlum tîk. 

32Mosi nih, “LALPA nih manna hawng kan pêk mi hi, mâilei kan thlâk tla rangah 

kil u hawng kan ti. Aigupta ram ah mi hawng kan suakpi liauah ramkaro ah buh 
hawng kan pêk mi asi ti an muh khonâk ding hen,” a ti. 

33Mosi nih Aron sinah, “Bêl lâk le, a sungah litre nih manna siah le, kan thlâk tla 

rangah kil ding hen LALPA mâika ah va siah,” a ti. 

34Mosi sinah LALPA nih thu a pêk hâwi hen Aron nih Thudântuk Bâwm mâika 

ah a va siah. Chu hâwi hen an kil asi. 

35Israel tla nih chun an umnâk Kanaan an tlung lân lo chu kum sâwmli kar 

manna an ei. 

36(A châr mi tahnâk dân chu litre kul hen â tluk.) 

Exodus 17 

Lungpi Thawk Hen Mi Tî 
(Num 20.1-13) 

1LALPA thupêk hen Israel mi tla nih chun Sin ramkaro chu an mâk le, munkhat 

thawk hen mun dang dang ah anna ṭhial vima. Rephidim ah um mun an khuar 
le, sikhawmsele tî din ding a um lo. 

2Mosi tlûnah an chipchiar le, “Tî din ding hawng kan pêk,” an ti. Mosi nih a sâng 

na le, “Zeirangah nan chipchiar? Zeirangah LALPA chu nan nik?” a ti. 

3Sikhawmsele mi zapi tla chu an tî a hâl tuktarâi ruangah Mosi tlûnah an 

chipchiar nget rih. “Zeirangah Aigupta ram ah mi na kan suakpi hen kan fa le 
kan ran tla tîhâl hen na kan thihtir awt?” an ti. 

4Mosi nih lungnâwng tak hen LALPA sinah thla a cham le, “Hi zapi minung tla 

hi zeitin ka ti na awt? Lung hen an hawng ka seh awt rawh hi,” a ti. 

5LALPA nih Mosi sinah, “Israel ruitu lakah zeimaw mi tla chu na sinah kalpi na 

le, mi zapi mâilei ah nangmah kal le, Nile tiva na vuaknâk ṭhianṭhunh kha put. 

6Sinai Tlâng ah mi lungpi tlûnah na mâika ah ka dîr lai, lungpi chu vuak le, zapi 

minung din ding tî a hawng suak lai,” a ti. Mosi nih Israel ruitu tla mâika ah chu 
hâwi hen a ti rawh. 

7Chu mun chu a min ah Massah leh Meribah ti hen an sak. Israel tla nih LALPA 

chu, “Kan sinah a um mawh umlo rêng mawh?” ti hen niknâk dingah a tlûnah 
an chipchiar ruangah. 

Amalek Mi Donâk 

8Amalek mi tla nih Israel tla chu Rephidim mun ah an do na. 

9Mosi nih Josua sinah, “Thâi ah Amalek mi tla do ding hen minung zeimaw zat 

thîm na. Pathian nih put hawng ka ti mi ṭhianṭhunh put hen tlâng tlûnah ka dîr 
lai,” a ti. 

10Josua chu Mosi nih thu a pêk mi hâwi hen Amalek do ding hen a suak le, chu 

liau chun Mosi, Aron leh Hur chu tlâng tlûnah an va kâi. 

11Mosi nih a bân a phar kar vial chu Israel mi tla nih an neh na. Sikhawmsele, 

a bân a thlâi chun Amalek mi tla nih an neh na. 

12Mosi bân chu a zê le, Aron leh Hur nih lung a tonâk ding lung an hawng put 

le, khat lei sîr vevê ah an dîr le, a bân zangh tar hen an tleih, nî tlâk tiang hen 
bir tak hen an tleih. 

13Hi hâwi hen Josua nih Amalek mi tla a neh dep na. 

14Churawhchun, LALPA nih Mosi sinah, “Hi nehnâk thu hi theihkumzanâk ding 

hen rîn rawh. Amalek mi tla chu ka veih dep na awt ti hen Josua rangah simh,” 
a ti. 

15Mosi nih mâichâm a siam le, a min ah, “Jehova-Nissi’’ (LALPA chu ka rangah 

nehnâk puanzâr asi) a ti. 

16“LALPA nehnâk puanzâr chu sâng tak hen thlâi u, LALPA nih Amalek chu a 

do kumza lai” a ti. 

Exodus 18 

Jethro Nih Mosi A Veh 

1Midian bâwlpu, Jethro, Mosi pu nih chun Pathian nih Aigupta thawk hen a 

suakpi na liauah Mosi leh Israel mi zapi rangah thil a ti mi chu a theih. 

2Churuangah Mosi sinah a kal le, Mosi nupi Zipporah a kaltâk mi chu a fapa 

panih Gersom leh 

3Eliezer chu a put na. (Mosi nih, “Ramdang minung mi ram ah um mi ka si,” 

churuangah a fapa pakhat min ah Gersom a sak. 

4“Ka pa Pathian nih chun Aigupta lalchem nih hawng ka thah awt mi ruang 

hawng ka suah,” a ti le, a fa dang min ah Eliezer a sak.) 

5Jethro leh Mosi nupi chu a fapa panih hen Mosi umnâk ramkaro tlâng 

thenhlimh ah an va kal. 

6Kan hawng asi ti hen Mosi sinah thu a thanh. 

7Churawhchun Mosi chu a tawng ding hen a suak le, a pu mâika ah a kûn le, a 

châwchawk. An nung leh dam thâwng anna deih rawh chun Mosi puanin ah an 
lût rawh. 

8Mosi nih Israel tla ruangsuah na ding hen LALPA nih Aigupta lalchem leh a mi 

le tla lakah thil a ti mi zawzawng Jethro a simh ver. Lampi ah mi zapi tla nih 
harsatnâk an tawng mi lakah LALPA nih ruang a suah na mi thu khawm a simh. 

9Jethro nih chubang zawzawng chu a theih le, thungâi â lâwm. 

10“LALPA, Aigupta lalchem leh a mi tla lakah mi ruang an suah natu chu sawr 

hen um seh! A mi tla sal ah tâng mi suah natu LALPA chu sawr hen um seh! 

11Tu chun LALPA chu pathian zawzawng tla ngâk hen a rokual dauh ti ka theih 

rawh. Aigupta mi tla nih Israel tla zauhnawmh hen an nehsawh na mi lakah hi 
hâwi hen thil a ti ruangah,” a ti. 

12Jethro nih duah hep ding mi bâwlnâk leh Pathian sinah bâwlnâk dang ap ding 

mi chu a hawng put le; Aron leh Israel ruitu tla chu bâwlnâk thenhlimh sa ei ding 
hen a sinah an va kal bâk. 

Lâirêltu Ding Mi Tla Ruatnâk 
(Deut 1.9-18) 

13A thâituan ah chun Mosi nih zapi lakah thunawk a rêl le, zîngtê thawk hen nî 

tlâk hen â nawk. 

14Jethro nih Mosi thil ti ding mi zawzawng chu a muh le, “Nangmah nih mi zapi 

rangah thil zawzawng na ti ver mi hi zei zia? Zeirangah nangmah lâwng hen hi 
zawng thil hi na ti, zîngtê thawk hen nî tlâk hen mi zapi nih nangmah karo thu 
an deih?” a ti. 

15Mosi nih, “Mi tla nih Pathian duhzia theih ding an duh ruangah hi bang tla hi 

ka ti ding rêng asi. 

16Mi panih thu anna êl chun ka sinah an hawng kal le, a zei mi dik ti thlûk ding 

hen Pathian thupêk leh dân tla ka simh na,” ti hen a sâng. 

17Churawhchun Jethro nih, “Na ti dân a dik lo. 

18Nang leh hi mi zapi minung tla rangah dîtnâk asi lai. Hi hi nangmah lâwng ti 

ding hen chun a tam tuktarâi. 

19Tuah ti dân ṭha ka nan simh, Pathian na sinah um seh. Mi zapi tla Pathian 

mâika ah na ap mi anna êlnâk a sinah na va tlunh mi chu a dik asi. 

20Pathian thupêk tla chu na sîntir na hen um ding dân tla leh an thilti ding khawm 

na simhfiang na lai. 

21Sikhawmsele, thil dang lakah chun a tlâk dauh mi minung thîm le, zapi minung 

ruitu ding ruat na le, sângkhat ruitu, zâ ruitu, sâwmngâ ruitu, parâ ruitu tla ding 
mi ruat na. Pathian ṭih mi, mi zumhkâi, nawhnâk lâk lo mi an si ding asi. 

22Chu tla chu zapi minung lâirêl piak kumzatu ding hen ruat na. Thu har tuktarâi 

chu na sinah hawng tlunh sele, thu tênâu lam chu anmah nih an rêl kho. Chu 
hâwi hen na ritphurh an sâwng lai le, na rangah a zâng dauh lai. 

23Pathian thupêk hâwi hen na ti chun nangmah khawm na dî lai lo le, zapi 

minung tla khawm an thunawk ruat hen an lâwi kho lai,” a ti. 

24Mosi nih Jethro simh dân a zûl le, 

25Israel mi lakah mi zumhkâi tla a thîm na rawh. Sâng hotu tla, zâ hotu tla, 

sâwmngâ hotu tla, parâ hotu tla a ruat na. 

26Chubang tla chu mi zapi lâirêltu ah bir tak hen an um le, Mosi sinah thu har 

dauh an tlunh le, thu tênâu lam chu anmah nih an rêl. 

27Chun, Mosi nih Jethro rangah dam tak hen a ti le, Jethro khawm a in leiah a 

tlung rawh. 

Exodus 19 

Sinai Tlâng ah Israel Tla 

1-2Israel mi zapi tla chu Rephidim an mâk le, Aigupta an suak nûnah thla 

thumnâk a ni khat ni ah Sinai ramkaro an va tleng. Chunah Sinai Tlâng bul ah 
mun an khuar le, 

3Mosi chu Pathian hen a tawng ding hen Sinai Tlâng ah a kâi. LALPA nih a 

sinah tlâng thawk hen a kawh le, Jakob thlâk Israel tla sinah thu sim ding mi tla 
a simh: 

4“Kei LALPA nih Aigupta mi tla lakah ka thilti zia leh mupi tla nih a thla tlûnah a 

fa tla a put hâwi hen hinah ka sinah kan put na mi tla na muh. 

5Tuah ka thu nan lung hen ka dân thu tla nan zûl chun keimah mi tak nan si lai. 

Tual pumpi hi ka tâ asi, nannih lam chu ka mi thîm nan si lai. 

6Ka sin cho ah â pêk mi minung nan si, bâwlpu tla hâwi hen ka rian nan ṭuan 

lai,” a ti na. 

7Churawhchun Mosi chu a ṭum le, mi zapi hotu tla chu a pumh na le, LALPA nih 

a sinah thu a pêk mi tla a simh na. 

8Churawhchun mi zapi tla chu a rual hen an sâng le, “LALPA nih a sim mi zawng 

chu kan ti lai,” an ti. Chun, Mosi nih LALPA sinah a lanh rawh. 

9LALPA nih Mosi sinah, “Sûm sah tak lakah ka hawng lai le, mi zapi tla nih kan 

sawnh mi an theih lai le, tu thawk hen an lung lai rawh,” a ti. Mosi nih mi zapi 
tla nih an sâng mi chu LALPA a simh le, 

10LALPA nih a sinah, “Kal le, Israel fa tla chu hawng ka sawnh ding hen tusûn 

leh thâi ah anna thianh ding hen simh na. An puan tla suk hen 

11kip ah anna tîm ding asi. Chu ni ah Sinai Tlâng tlûnah ka hawng ṭum awt, 

chunah chun mi zawzawng nih an hawng ka muh kho lai. 

12Chu tlâng chu hêl dak hen niri siam u, mi zapi nih an kanh lonâk ding hen 

singsiah na seh. Tlâng hawng kâi lo ding hen a kiangkam khawm naih lo ding 
hen simh na. Âuzawng nih a lamh chun thah asi lai; 

13âu kut hen khawm tawngh lo hen, lung hen seh mawh chanhtiang hen kah 

mawh asi lai. Chu chu ran leh minung bang cho hen thah ding asi. 
Sikhawmsele, tâwtawrâwt an tum tikah mi zapi tla chu tlâng leiah an kâi ding 
asi,” a ti. 

14Churawhchun, Mosi chu tlâng thawk hen a hawng ṭum le, mi zapi tla chu 

Pathian sawnh ding hen a tîm ding hen a simh na. Churawhchun an puan tla 
an suk le, 

15Mosi nih an sinah, “Kip chu a râlring ule, chu ni chu nu le pa khawm anna 

theih ding asi lo,” a ti. 

16A ni thum ni zîng ah chun, khuarît leh mîmthlalek a hawng um le, sûm sah tak 

tlâng tlûnah a hawng lang, tâwtawrâwt hâu fâk tak tum mi chu theih asi. An 
umnâk mun ah mi zapi tla chu thungâi an ṭih le, an thir rawh. 

17Mosi nih an umnâk mun mi chu Pathian hen a tawng ding hen mi zapi tla chu 

a suakpi na le, tlâng bul ah an dîr. 

18Sinai Tlâng pumpi chu meikhû nih a tuam pang, LALPA chu mei hen a hawng 

ṭum ruangah. Meikhû chu meialhpî lakah mi meikhû hâwi hen a kâi le, zapi 
minung tla chu thungâi an thir. 

19Tâwtawrâwt hâu chu a fâk dadauh. Mosi nih thu a sim mi chu Pathian nih 

khuarît hâu hen a sâng. 

20LALPA chu Sinai Tlâng tlûnah a hawng ṭum le, Mosi chu tlâng tlûnah a kawh. 

Mosi chu a va kâi le, 

21LALPA nih a sinah, “Va ṭum le, mi zapi tla kha hawng ka zauh ding hen niri 

an hawng kanh lo ding hen simh na; an hawng kanh chun mi tamtak an thi lai. 

22Bâwlpu tla hawng ka naihtu khawm anna thianh ding asi, chu hâwi asi lo chun 

ka rêp na awt,” a ti. 

23Mosi nih LALPA sinah, “Mi zapi tla chu an hawng kâi kho ding asi lo, tlâng 

thenhlimh chu niri siam hen singsiah ding ti hen thu na kan pêk ruangah,” a ti. 

24LALPA nih a sâng le, “Va ṭum le, Aron kha na sinah hawng kîrpi. Bâwlpu tla 

leh zapi minung tla nih ka sinah hawng ding hen niri kanh lah na seh, chu lo 
chun rêp an tawng lai,” a ti. 

25Mosi chu mi zapi tla sinah a va ṭum le, LALPA nih a sim mi vial chu a simh 

na. 

Exodus 20 

ThupêkParâ 
(Deut 5.1-21) 

1Pathian nih thu a sim le, a thu chu hi tla hi asi; 

2“Kei LALPA nan Pathian, Aigupta ram ah mi sal nan sinâk lakah mi an suakpi 

natu chu ka si. 

3“Keimah lo chu pathian dang sawnh lah. 

4“Vân ah mi mawh, tual tlûnah mi mawh, tual tangah mi tî lakah mi mawh, a lem 

sawnh ding hen siam lah u. 

5Zei ruk khawm sawnh hen kûn lah u, Kei LALPA nan Pathian ka si, helnâk 

rêng ka sâithiam lo. Hawng ka huatu tla chu an thlâk tla tusîn fapâr tiang ka rêp 
na awt. 

6Sikhawmsele, hawng ka duhtu leh ka dân zûltu tla chu, an thlâk tla, san sâng 

tiang hen ka dâwtnâk an sinah ka langh lai. 

7“Thilsual tinâk ah ka min mang lah u. Kei LALPA nan Pathian nih ka min diklo 

tak hen mangtu chu ka rep awt. 

8“Dinhni ulh le, thenhlimh tak hen mang rawh. 

9Nanmah rianṭuannâk ding ni ruk nan nei. 

10A ni sarih ni lam chu ka sinah pumpêk hen dinhni asi. Chu ni ah chun, nanmah 

khawm, nan fa tla khawm, nan sal tla khawm, nan ran tla khawm, nan sinah um 
mi ramdang minung tla khawm nih rian rerêng nan ṭuan ding asi lo. 

11Ni ruk sungah, Kei LALPA nih tual leh vân, tisumsumriat leh a sungah thil 

zeizawng ka siam le, a ni sarihnâk ah ka dîn rawh. Churuangah asi Kei LALPA 
nih Dinhni chu mal ka sâwm le, ka thenhlimh mi chu. 

12“Nan nu leh nan pa zah na u, chu tikah ka nan pêk na mi ram ah hin nan san 

sâu lai. 

13“Minung thah lah. 

14“Ṭangdang pawmtâk lah. 

15“Fîr lah.” 

16“Âwkrâwl hen mi phiar lah. 

17“Midang in sungah mi, a nupi mawh, a sal tla mawh, a ranrual leh a sanatung 

leh a neih rerêng zeikhawm ngarh lah,” a ti. 

Mi Zapi Ningṭihnâk 
(Deut 5.22-33) 

18Chun, mi zapi tla nih khuarît hâu leh tâwtawrâwt tum hâu an theih hen 

mîmthlalek leh tlâng ah meikhû tla an muh rawh chun an ṭih le an thir rawh, râl 
lât takah an dîr. 

19Mosi sinah, “Nangmah nih kan sinah thu sim le, kan ngâi lai; sikhawmsele 

Pathian nih kan sinah thu a sim mi chu kan ṭih, kan thi lebang lai,” an ti. 

20Mosi nih a sâng na le, “ṭih lah u; Pathian nih amah nan ṭih ding hen an nik na 

ding hen a hawng mi asi, chu tikah thilsual nan ti lonâk ding hen,” a ti. 

21Sikhawmsele mi zapi tla chu râl lâtpi ah an dîr kumza le, Mosi lâwng sûm sah 

tak Pathian umnâk ah a va kal. 

Mâichâm Dân Tla 

22LALPA nih Mosi chu Israel tla sinah sim ding hen thu a pêk le, “Kei LALPA 

nih vân thawk hen thu ka sim mi nan muh rawh. 

23Keimah nûnah pathian dang tla nan sawnh dingah ngûn leh tangka hen nan 

siam ding asi lo. 

24Ka rangah valei hen mâichâm siam ule, a tlûnah bâwlnâk, dawrâ leh ranrual 

duah hep mi a tlâinâk thil ap pêk u. Mun kipah nan ka sawnhnâk ding hen ka 
ruat mi mun ah chun nan sinah ka hawng lai le, mal kan sâwm na lai. 

25Lung hen mâichâm ka rangah nan siam chun, sâi mi hen siam lah u, lung 

khuainâk nan mang chun ka rangah mang tlâk lo hen nan siam mi asi ko. 

26Ka rangah mâichâm chu kâinâk ding sirhsabak hen siam lah, na siam chun 

na kâi liauah nangmah ningzak nâ saih mi asi. 

Exodus 21 

Sal Tla Mang Dân 
(Deut 15.12-18) 

1“Israel mi tla rangah hi dân tla hi pêk na: 

2Hebrai lakah mi sal nan châwk chun kum ruk nan rian a ṭuan lai. A kum 

sarihnâk ah chun tlanh lo hen a suak ding asi. 

3Sal asi liauah nupi nei lo mi asi chun, a suak tikah a nupi put lo hen a mah 

lâwng hen a suak lai; nan sal chu nupi nei chia asi chun a nupi a suakpi kho lai. 

4A nupi chu a pu nih a ṭhît piak mi asi chun, fanu fapa tla ring khawmsele a nu 

leh a fa tla chu a pu tâ asi, amah lâwng a suak ding asi. 

5Chu sal nih chun a pu, a nupi leh a fa tla a siang lo hen suak ding a duh lo 

chun, 

6a pu nih Pathian sawnhnâk mun ah a kalpi ding asi. Chunah kawtkâ mawh 

kawtkâ tung kiangah dîrtir sele, a nâ vih seh. Churawhchun san tlum hen a sal 
asi lai rawh. 

7“Mi nih a fanu sal ah a zuar chun, mipa sal si mi tla hâwi hen a suak ding si 

loh. 

8Nunau chu nupi rangah mang ding hen duhtu sinah zuar asi hen, a mipa nih a 

duh nawlh lo chun, a pa sin lîlâ ah zuar nawlh ding asi; a pu nih ramdang mi 
sinah a zuar kho lai lo, dawh lo tak hen a mang ruangah. 

9Mi nih a fapa rangah sal nunau a châwk chun, fanu hâwi hen a zauh ding asi. 

10Mi nih nupisûn nei khawmsele, a lânah mi hâwitê hen ei leh bar leikâng leh ni 

leh puan leikâng khawm a nupi masa hen thuneihnâk bang cho a pêk na ding 
asi. 

11Hi hâwi hen a lakah thil ti ding hâwi a ti lo chun, a man zeikhawm tawng lo 

hen a suah ding asi. 

Siat Leh Râwknâk Thu Ah Dân Tla 

12“Mi a vuak hen thahtu chu, amah khawm thah bâk ding asi. 

13Sikhawmsele, palh sual mi asi hen thah a tum mi asi lo chun, ruangsuahnâk 

ding hen ka ruat mi mun ah a him kho lai. 

14Sikhawmsele, mi nih thinthawk hen midang a thah êu chun, amah khawm 

thah bâk ding asi, him ding hen ka mâichâm ah kal khawmsele a âwl lai loh. 

15“Âuzawng a nu leh pa vuaktu chu thah ding asi. 

16“Âuzawng nih sal ah zuar ding hen mawh siah ding hen mawh minung a fîr 

asi chun a fîrtu chu thah ding asi. 

17“A nu mawh a pa mawh siatbarhtu chu thah ding asi. 

18“Mi anna sual hen mi pakhat nih kut tum hen mawh lung hen mawh a vuak 

hen a thah lo chun chu minung chu rêp ding asi lo, a vuak mi chu rîl thlo hen, 

19a nehnûn ah a thawk kho hen lênglei ah kal kho asi chun, a vuaktu pa nih a 

ngawr kar zawzawng a zauhkhenh hen a ni lawh a rulh ver ding asi. 

20“Mi nih vuakfung hen a sal a vuak chun, nunau mawh mipa mawh khawm si 

sele, a thi chun chu minung chu rêp asi lai. 

21Sikhawmsele sal chu ni khat mawh ni nih mawh a dam rih chun, a vuaktu chu 

rêp ding asi lo, a neih a vei mi chu amah rêpnâk asi ko. 

22“Mi anna sual hen nunau a râi mi rangah ngânfâk an pêk hen a fa a siat chun, 

chu nunau chu a dêngkhuai lah khawmsele, ngânfâk pêktu nih chun chu nunau 
pasal nih a hauh zat zawng a châwi ding asi, lâirêltu tla remtinâk hen. 

23Sikhawmsele, chu nunau chu liamh asi chun thih ruangrûl ah thih, 

24mit ruangrûl ah mit, ha ruangrûl ah ha, kut ruangrûl ah kut, kezaphah ruangrûl 

ah kezaphah, 

25duahtu chu duah bâk ding, liamhtu chu liamh bâk ding, thisen suahtu chu 

thisen suah bâk ding. 

26“Mi nih a to-awnu mawh a to-awpa mawh a mit ah a vuak hen, a râwk chun, 

a mit man ruangrûl ah sal asi nâk ah mi a suak ding asi. 

27A hâ tlawng rel a chumh chun, a hâ man ruangrûl ah sal asi nâk lakah mi a 

suak ding asi. 

Dâwngpu Tla Mawhphurhnâk 

28“Chawchal nih âumawh thi thlo hen suk sele, chu chaw chu thi thlo hen seh 

ding asi, a sâ khawm ei ding asi lo; a dâwngpu lam chu rêp ding asi lo. 

29Sikhawmsele, chu chaw chu a râng hen minung suk mang asi chun, a 

dâwngpu chu simh lemang hen kilkâwi hen a rêng duh lo hen midang rangah 
thi thlo a suk chun chu chaw chu lung hen thi thlo seh ding asi, a dâwngpu 
khawm thah bâk ding asi. 

30Sikhawmsele, amah nungnâk hum ding a châwi asi chun, a châwi ding zat 

chu a pêk ding asi. 

31Chawchal nih mipa ngâksia mawh nunau ngâksia mawh a thah chun, chu dân 

hâwitê hen rêl ding asi. 

32Chawchal nih sal nunau mawh sal mipa mawh a thah chun, chaw dâwngpu 

nih sal dâwngpu rangah tangka sâwmthum a chawih ding asi, chawchal chu thi 
thlo seh ding asi. 

33“Mi nih khur sinh a awng hen mawh, khur a chawh le, a khâr lo hen chawchal 

mawh sanatung mawh a tlâ chun, 

34Chu ran man chu a châwi ding asi. Ran dâwngpu rangah a man a pêk lai le, 

ran a thi mi â ting kho lai. 

35Âu chawchal nih mawh midang chawchal a thah chun a nung mi chu zuar na 

sele, a tangka chu a ṭhen na seh, ran a thi mi meh khawm a ṭhen na seh. 

36Chu chaw chu suk mang asi ti theih ko hen a dâwngpu nih a kilkâwi hen a 

rêng lo chun a thi mi ruangrûl ah a suktu chawchal a nung mi a châwi lai le, a 
thi mi ruak chu â ting lai. 

Exodus 22 

Leibâ Samnâk Dân 

1“Mi nih chawpê mawh a fîr hen a thah mawh a zuar asi chun, chawpê pakhat 

rûlah pangâ a pêk ding, dawrâ pakhat rûlah pali a pêk ding asi. 

2-4A fîr mi chu a rulh ngelchel ding asi. Zeikhawm a nei lo chun a fîr mi ruangrûl 

ah amah chu sal ah zuar ding asi. Ran mawh, chawpê mawh, sanatung mawh, 
dawrâ mawh a fîr mi chu a nung hen a kil ko rih asi chun, pakhat ruangrûl ah 
panih a pêk ding asi. “Mifir nih zân ah in a rawk hen in dâwngpu nih a thah chun, 
minung thahtu mawhnâk tingtir ding asi lo. Sikhawmsele sûn lâi vâr ah asi chun 
mawh hen ngaih kho asi lai. 

5“Mi nih a ran mi phâisen ah mawh grep dûm ah mawh a thlah hen a thlâi a ei 

piak asi chun, a vei mi chu amah phâisen ah mi mawh grep dûm ah mi hen 
mawh a rulh ding asi. 

6“Mi nih a phâisen a duah hen bua nâwngah mei a tlân hen midang phâisen ah 

mi a thil chîng tla, a kho liau mi mawh a ât rawh mi mawh a khangh hen a râwk 
chun, chu minung mei thlahtu nih a râwk mi vial chu a rulh ding asi. 

7“Mi nih midang tangka mawh, thil sung a kil piak hen a in a mi chu mi nih a fîr 

chun, chu mifîr chu a tleih kho asi chun a lehnih hen a sam ding asi. 

8Sikhawmsele, mifîr chu an tleih kho lo chun, thil kiltu pa chu Pathian sawnhnâk 

in ah an kalpi lai le, chunah chun midang thil ka fîr lo ti hen siat a tleih ding asi. 

9“thil-leh-rî thu ah nawknâk a um kipah, ran thu ah, sanatung mawh dawrâ 

mawh, nipuan mawh thil dang rerêng a tlâu mi thu ah chu minung anna el mi 
panih chu Pathian sawnhnâk in ah kalpi na ding asi. Pathian nih sual hen a ruat 
mi pa nih a pakhat pa rangah a lehnih hen a rulh ding asi. 

10“Mi nih midang sanatung mawh, chawpê leh dawrâ mawh ran dang kil piak 

hen, chu ran chu a thi mawh â liam mawh, mifîr nih an lâk hen theihpitu 
âukhawm an um lo asi chun, 

11Chu a zauhtupa chu Pathian sawnhnâk in ah kal hen, midang ran rerêng ka 

fîr lo ti hen siat a sirh seh. Chu ran chu fîr asi lo chun, a tlâu mi chu a dâwngpu 
nih a ting ko seh, rulh a herh lo rawh. 

12Sikhawmsele, chu ran chu fîr mi asi chun, a zauhtupa nih a dâwngpu chu a 

rulh ding asi. 

13Chu ran chu sa râng nih a seh mi asi chun, theihnâk ding hen a ei bang a 

hawng put lai le, sa râng nih a seh mi man chu rulh asi lai loh. 

14“Mi nih, midang ran a lâng hen a dâwngpu muh lo hen a liamh mawh a thi 

chun, a lângtupa nih a rulh ding asi. 

15Chubang hâwi hen a um liauah a dâwngpu a um mi asi chun, rulh ding a herh 

lo. Mi nih chu ran chu a man pêk ding hen a lâng mi asi chun, a tlâu mi chu a 
lâng man hen denh ding asi. 

Taksa leh Phung Dân 

16“Mi nih, nungâk thenhlimh âukhawm tawnghlo mi a râwk chun, man a manh 

hen a umpi ding asi. 

17Sikhawmsele, a pa nih umpitir ding a siang lo khawmah, man a manh zat ding 

chu a pa rangah a pêk nget ding asi. 

18“Zei nunau tal dâwi mangtu chu thah ding asi. 

19“Mipa âuzawng ran pungtu chu thah ding asi. 

20“Âuzawng, kei, LALPA lakah silo hen pathian dang sinah bâwlnâk aptu chu 

thi ding hen mawhtir an si lai. 

21“Ramdang mi minung nehsawh hen nauneh lah; Aigupta ram ah ramdang mi 

nan si mi kha theihkumza u. 

22Mi ngâkṭah mawh numei mawh rangah nan nehsawh ding asi lo. 

23Nan nehsawh asi chun, Kei, LALPA sinah ṭangpi deih hen an âu mi chu ka 

sâng na lai le, 

24ka thinthawk lai le, râltuknâk ah kan thah na lai. Nan nupi tla chu numei an si 

lai le, nan fa tla chu pa neilo an si lai. 

25“Ka mi le a pâm mi tla sinah lâng ding tangka nan pêk chun, tangka pûktirtu 

tla nih a fa an lâk mi hâwi hen lâk lah na u. 

26Âu nipuan mawh thil a nan pêk ding mi rûlah na tleih piak chun nî tlâk lânah 

na khirh nawlh ding asi. 

27Chu cho a taksa a lumtirnâk dingah a nei mi asi ruangah. Zei vurh hen a it 

kho lai rawh? Ṭangpi ding hen hawng ka auh lai le, Kei khuaruattu ka si ruangah 
ka sâng awt asi. 

28“Pathian rangah simsiat lah, na hotu tla khawm siatbarh lah. 

29“Pêk ding liauah na uain, na fâng, na oliv sariak tla ka sinah hawng pêk rawh. 

“Nan fapa tîr tla hawng ka pêk u. 

30Nan ranrual leh nan dawrâ a ring tîr mi tla hawng ka, pêk u, a mipa a ring tîr 

mi chu a nu sinah ni sarih kar a um lai le, a ni riat ni ah ka sinah nan hawng ap 
ding asi. 

31“Ka mi tla nan si le, nan ran tla ram sa nih a seh mi rerêng nan ei ding asi lo, 

chu ngâk hen chun ui tla rang lam pêk dauh na u. 

Exodus 23 

Diknâk Leh Ṭhatnâk 

1“Thu vâivuan diklo chu zanh lah, thu diklo sim hen misual ṭangpi lah. 

2An tam ruang ko ah perpet hen thilsual titu murui chu zûl lah na. 

3Mipâm khawm a thunawk lakah ṭanh khun lah. 

4“Na mêlma chawpê mawh sanatung mawh â sût hen a suak mi na muh chun 

a sinah kalpi nawlh. 

5A sanatung a thilphurh nih a denh chun, kaltâk lo hen thawh le, ṭangpi rawh. 

6“Mipâm chu lâirêlnâk ah diklo hen lâirêl piak lah. 

7Diklo tak hen mi phiar lah, sual lo thlo hen mi thah lah; sual thil titu tla chu 

âuzawng keimah nih ka mawhtir awt ruangah. 

8Nawhnâk duh lah, mi tla chu nawhnâk nih an mit a châwtir na le, diknâk an 

ruat kho lo, chu nawhnâk nih chun mawh lo hâwi hen a siam na ruangah. 

9“Ramdang mi chu nehsawh lah, Aigupta ram ah ramdang mi na va si rawh 

ruangah ramdang mi umzia na theih rawh. 

Kum Sarihnâk Leh Ni Sarihnâk 

10“Kum ruk sungah nan phâisen tuah ule, a hawng suak mi vial chu pumh u. 

11Sikhawmsele, a kum sarihnâk ah lam chun dinhtâk ding rawh asi, chu lakah 

a kho mi chu zeikhawm lâk lah u. Chunah a kho mi chu mipâm tla cho nih an ei 
kho lai le, ram sa tla khawm nih mâk mi tla chu an ei kho lai. Chu hâwi hen nan 
grep dûm leh oliv kûng tla khawm ti u. 

12“Zarhkar khat ah ni ruk kar rianṭuan ule, sikhawmsele, a ni sarih ni ah chun 

ṭuan lah u. Chu tikah nan sal tla leh ramdang mi tla rian an ṭuan piak natu leh 
nan ran tla anna dîn kho lai. 

13“Kei, LALPA nih nan sinah ka sim mi zawzawng chu ngâi u, pathian dang tla 

sinah thlacham lah ule, an min khawm sim lah u. 

Kûtpî Pathum 
(Ex 34.18-26; Deut 16.1-17) 

14“Kum khat ah kût pathum nan ka sawrnâk ding hen nei u. 

15Abib thla, Aigupta thawk hen nan suaknâk thla ah thu ka nan pêk na mi hâwi 

hen Sâng Thilnu telhlo Kût ulh u. Kût liauah ni sarih kar chu sang thilnu telh mi 
rerêng nan ei ding asi lo, thil ap ding put lo hen nan ka sawnh ding hen nan 
hawng ding asi lo. 

16“Fângzûn nanna dawmh awt chun Fângzûn Kût ulh u. “Nan dûm lakah mi 

grep rah tla leh theirah dang tla khawk ule, Pâwltlâk Kût ulh u. 

17Kum khat ah hi kût pathum sungah hin Kei, LALPA nan Pathian sawnh ding 

hen hawng ver u. 

18“Ran hen ka sinah bâwlnâk nan hawng pêk tikah thilnu telh mi sang nan mang 

ding asi lo. Ka sinah nanna bâwlnâk ran thâu chu hi kût sungah a thâituan tiang 
hen nan siah ding asi lo. 

19“Kum siar hen LALPA, nan Pathian in ah rah masa nan kawih mi nan hawng 

put ding asi. “Dawrâ fa mawh kêl fa mawh a nu nûk hâng hen nan suang ding 
asi lo. 

Thutiamnâk Leh Sîntirnâk 

20“Nan mâilei ah nan kal liauah an vêng natu ding hen vânmifial ka hawng fial 

lai le, ka timhtuah mi mun ah a nan kalpi na lai. 

21A thu ngâi ule, zûl u. A lakah hel lah u, keimah fial mi asi, hel mang chu a 

ngaihdam awt lo. 

22Sikhawmsele, a thu nan ngâi hen thu ka pêk mi zawzawng nan zûl chun, nan 

mêlma zawzawng keimah nih ka do lai. 

23Ka vânmifial nan mâilei ah a kal lai le, Amor leh Hit mi tla, Periz leh Kanaan 

mi tla, Hiv mi leh Jebus mi tla umnâk ram ah a nan kalpi na lai le, annih tla chu 
ka veih dep na lai. 

24An pathian tla sinah kûn lah ule, sawnh lah u, an phung tla zûl lah u. An 

pathian tla râwk ule, an lungphun tla khiak u. 

25Kei, LALPA nan Pathian, nan hawng ka sawnh lam chun, ti leh râwl hen mal 

kan sâwm na lai le, nan nganfâknâk zawzawng ka lâk peng lai. 

26Nan ram sungah nunau nausiat leh ching mi rêng a um lai lo. San sâunâk kan 

pêk na lai. 

27“A nan do natu chu keimah hawng ka ṭih ding hen ka siam na lai; nan leido tla 

lakah nawknâk ka siam lai le, nan mêlma tla chu ka khirh na lai le, ka tek tir hep 
na lai. 

28Nan mêlma tla chu ningṭihnâk ka pêk na lai le, nan kalnâk zawngah Hiv mi 

leh Kanaan mi leh Hit mi tla chu ka nar phin lai. 

29Kum khat sung ko chun ka nar hep na lai loh, ka nar ver na chun ram a lâwng 

tuktarâi lai le, nan rangah ram sâ a tam tuk lai. 

30Chu ngâk hen tâwm tâwm ka nar na lai le, nanmah nih a ram mi neih nan duh 

tâwk nan lâk kho tiang hen. 

31Nan ram chu Agaba likâwlneng thawk hen Eufretis tiva tiang leh Mediteranian 

Tipi thawk hen ramkaro tiang ka kauh lai. Chu mi ram ah um mi tla tlûnah 
thiltikhonâk kan pêk na lai le, nan kalnâk zawngah nan nar vima na lai. 

32Anmah tla hen mawh an pathian hen mawh remnâk siam lah u. 

33Nan ram ah chu minung tla chu nan umtir na ding asi lo, nan umtir na chun 

ka lakah thilsual an titir na lai. An pathian tla nan sawnh chun nan rangah 
thihnâk thang asi lai. 

Exodus 24 

Thudântuk Chu Birhtir asi 

1LALPA nih Mosi sinah, “Nang, Aron, Nadab leh Abihu leh Israel tla ruitu mi 

sâwmsarih tla hen tlâng ah ka sinah hawng ule, a râltlâng hen hawng ka sawnh 
hen kûn u. 

2Nangmah cho lo chu âukhawm ka kiangah hawng lah na seh. Mi zapi khawm 

tlâng tlûnah an hawng ding asi lo,” a ti. 

3Mosi nih mi zapi zawzawng chu LALPA thupêk mawh dân tla chu a simh na 

le, mi zapi tla chu a rual hen, “LALPA nih a sim mi zawng kan ti lai,” ti hen an 
sâng. 

4Mosi nih LALPA thupêk zawzawng chu a rîn rawh. A thâizîng zîngtê ah Mosi 

nih tlâng bul ah mâichâm a siam le, Israel fa phun zat, lung leinih a chuanh. 

5Churawhchun tlangvâl tla a fial na le, LALPA hen kawmhnâk dingah ran hen 

bâwlnâk duah mi an ap. 

6Mosi nih ran thî khingkhuai chu a lâk le, khêng ah a siah, a dang a khing chu 

mâichâm tlûnah a theh. 

7LALPA thupêk rînnâk thudântuk bu chu a lâk le, hâu fâk tak hen zapi tla sinah 

a rêl. “LALPA nih thu hawng kan pêk mi chu kanna awi hen kan ti ver lai,” an ti. 

8Churawhchun, Mosi nih khêng lakah mi thî chu a lâk le, mipi tla a theh na. “Hi 

thisen hi LALPA nih thu an pêk na liauah a thudântuk singsiahnâk asi,” a ti. 

9Mosi, Aron, Nadab leh Abihu leh Israel mi ruitu sâwmsarih tla chu tlâng ah an 

va kâi le, Israel tla 

10Pathian chu an va muh rawh. A kezaphah tang chu saphir lung phah mi hâwi 

asi, vândâwm hâwi hen a pâwl iam. 

11Israel ruitu tla chu Pathian nih zei ngânfâk khawm a pêk na lo, Pathian chu 

an va muh le, munkhat hen an din hen an ei. 

Mosi Sinai Tlâng Ah A Um Mi 

12LALPA nih Mosi sinah, “Tlâng ah ka sinah hawng kâi le, hinah na um karah 

Israel mi tla sîntir na ding ah lungtlêp panih lakah dân tla rîn mi ka nan pêk lai,” 
a ti. 

13Mosi leh amah ṭangpitu Josua chu anna tîm le, Mosi chu tlâng thenhlimh ah 

a kâi rawh. 

14Mosi nih Israel ruitu tla sinah, “Kan hawng kîr lân lo chu hi mun ah hin hawng 

kan ngâk ko u. Aron leh Hur khawm nan sinah an um hi; âutal nih thunawk sim 
ding nei khawm ule an sinah nan va kal kho,” a ti. 

15Mosi chu Sinai Tlâng ah a va kâi le, sûm a zîng pang rawh. 

16-17Mit ser rê mi chêu LALPA mâika mi chu tlâng tlûnah a hawng ṭum rawh. 

Israel mi tla mitmuh ah tlâng tlûnah mei a kâng mi chêu hâwi asi. Ni ruk kar chu 
tlâng chu sûm nih a khuh pang, a ni sarih ni ah chun LALPA nih Mosi chu sûm 
thawk hen a kawh. 

18Mosi chu tlâng tlûnah sûm lakah a kâi rawh. Chunah chun ni sâwmli leh zân 

sâwmli a um. 

Exodus 25 

Mun Thenhlimh Rangah Thil Ap 
(Ex 35.4-9) 

1LALPA nih Mosi sinah, 

2“Israel fa tla chu ka sinah thil ap ding hen simh na. Thinlung thawk tak hen 

hawng pêktu vial chu lâk piak u. 

3Chubang pêk ding mi tla chu: ngûn, tangkasa, dâr; 

4puan mangṭhia; a dumpâwl, sendâng, samul lasen, kêl mul hen tah mi puan: 

5dawrâ chal vun rawng sen suang mi, savun ṭha mi zât, thingrî thing; 

6meichêu hâng, thuh ding mi sariak rimthâw, rimthâw nimh ding mi; 

7karnelian leh lung sung Bâwlpu Lalchem ir lakah bêk mi ephod rangah siam 

ding mi tla. 

8Mi zapi nih ka rangah puanin thenhlimh an siam ding, anmah tla sinah ka um 

khonâk ding hen. 

9A ruakhâu ka ruat mi ka nan zauhtir mi hâwitê hen na siam ding asi. 

Thudântuk Bâwm 
(Ex 37.1-9) 

10“Thingrî thing tawbalâ siam le, a dung dâwng nih leh a tan, a vâng chu dâwng 

khat leh a tan, a sâng lei chu dâwng khat leh a tan si seh. 

11A sung a lêng chu ngûn karo hen luanh ding, a sîr tla khawm ngûn hen luanh 

ding. 

12A putnâk ding hen a nâ ngûn hen siam ding asi, a kê pali siam ding, a sîr 

kipah a nâ panih vima ding. 

13A zawnhnâk ding hen thingrî tluan siam le, ngûn hen luanh mi bâwm, 

14khatlei khatlei sîr vevê ah mi a nâ lakah lan dak hen sawh. 

15Chu thing tlûan a nâ lakah sawh mi chu bunh kumza ding asi, phâwi ding asi 

lo rawh. 

16Churawhchun, bâwm sungah chun lungtlêp panih dân rînnâk ka nan pêk mi 

siah rawh. 

17“Ngûn karo hen a sinh siam le, a sâu lei dâwng nih leh a tan, a lianh lei dawng 

khat leh a tan si seh. 

18Thilsiam tla a thla panih ngûn dêng hen siam le, 

19a sinh khatlei dawng vevê ah a sinh hen tâwk thap ding hen siam. 

20Thilsiam thla nei tla chu mâitawnh hen a sinh lakah an um ding asi, an thla 

nih mâichâm a zarh ding asi. 

21Lungtlêp panih chu bâwm sungah siah le, a tlûnah sinh. 

22Chunah ka nan tawng lai le, thilsiam panih thla panih karah mi a sinh tlûnlei 

thawk hen ka dân zawzawng tla Israel mi tla rangah ka nan pêk lai. 

Pathian Rangah Ap Mi 
Sang Siahnâk Dawhkân 

(Ex 37.10-16) 

23“Thingrî thing hen dawhkân siam le, a dung dâwng nih, a vâng dâwng khat, a 

sâng lei dâwng khat leh a tan hen si seh. 

24Ngûn hen luanh le, a sîr tla khawm ngûn hen luanh. 

25A kâwm chu zabawk tia si seh, a kâwmnâk sîr chu ngûn hen na luanh ding 

asi. 

26A zawnhnâk dingah ngûn hen a nâ pali siam le, a kî pali zâwn kipah mi a kê 

tla ah bunh rawh. 

27Dawhkân zawnhnâk tlûan zawnhnâk a nâ chu a tlâng sîr leiah bunh ding asi. 

28Thingrî tluan chu siam le, ngûn hen luanh. 

29Khêng tla, hâi tla, tî sâwknâk tla, khêngkûm tla, uain apnâk dingah siam rawh. 

Chubang zawzawng chu ngûn karo hen siam ding asi. 

30Dawhkân chu Thudântuk Bâwm mâika ah siah ding asi. Chu dawhkân tlûnah 

chun ka sinah ap ding mi sang thenhlimh siah kumza ding asi. 

Meichêu Tohnâk 
(Ex 37.17-24) 

31“Meichêu tohnâk ngûn karo hen siam le, a tohnâk leh a tung chu ngûn hen 

siam ding asi; a thuamhnâk chawmpâr tla, a kukulul leh chawmpâr chu a tlâi 
ver ding asi. 

32A ṭeng chu paruk ding asi, khatlei sîrah pathum, khatlei sîrah pathum. 

33A ṭeng paruk kipah a thuamhnâk chawmpâr pathum almon pâr a kukulul leh 

a pâr hâwi mi a um ding asi. 

34Meichêu tung nih chun a thuamhnâk chawmpâr pali, almon pâr a kukulul hen 

a pâr hâwi mi a nei ding asi. 

35A ṭeng bawp thum tang kipah a kukulul pakhat a um ding asi. 

36A kukulul tla, a ṭeng tla, a meichêu chu ngûn karo hen sa khat hep an si ding 

asi. 

37Meichêu lakah chun meichêu pasarih siam le, mâilei a cherh kho ding hen. 

38Châicheh leh vachâm siahnâk khêng chu ngûn karo hen siam. 

39Meichêu leh a ruakhâu siamnâk rangah ngûn kilogramme 35 na mang ding 

asi. 

40Tlâng ah siam dân ka nan zauhtir mi hâwitê hen siam ding hen a thiamthih 

rawh. 

Exodus 26 

LALPA Umnâk Puanin 
(Ex 36.8-38) 

1“Ka umnâk Puanin sunglei kâng chu puan mangṭhia, dumpâwl, senduk, samul 

lasen hen tah mi parâ hen siam. Thilsiam tla thla lem hen na thuamh ding asi. 

2Puanzâr chu anna tia rang ding asi, a dung dâwng kul leh dâwng riat, a vâng 

dâwng li ding asi. 

3Puanzâr pangâ chu zûn khat ah peh hep ding, puanzâr dang khawm chu hâwi 

hen peh hep ding asi. 

4Puanzâr zûn khat sâr ah puansa pâwl hen a nâ tla na siam seng ding asi. 

5Puanzâr zûn masa lakah a nâ sâwmngâ na siam lai le, puanzâr panihnâk 

khawm a tîr mi puanzâr nâ zâwn char hen a nâ sâwmngâ na siam ding asi. 

6Chu puanzâr zûn nih chu anna pehnâk ding hen ngûn hen banhnâk sâwmngâ 

na siam ding asi, zûn khat an si kho ding hen. 

7“Chu Puanin khuhnâk ding hen kêl mul puan leikhat siam. 

8Chu puan tla chu a tia rang hen siam le, puanzâr chu a sâu leikâng dâwng 

sâwmthum, a vâng chu dâwng li asi ding asi. 

9Chu lakah puan zûn ngâ chu zûn khat ah ṭhît le, paruk khawm chu zûn khat ah 

ṭhît. Puanzâr paruknâk chu Puanin mâilei a khuh ding asi. 

10Puanzâr ṭhît mi pakhat tlâng lakah a nâ sâwmngâ na siam ding asi, puanzâr 

dang pakhat ṭhît mi tlâng lak khawm a nâ sâwmngâ na siam ding asi. 

11Dâr hen banhnâk â kuai mi sâwmngâ siam ding hen puan zûn nih chu a peh 

ding hen a nâ lakah bunh. 

12Puanzâr khingkhuai a lei mi chu Puanin dunglei ah â thlâi ding asi. 

13Puanin khuhnâk puanzâr a vâng leiah mi khatlei khatlei dâwng khat a fawng 

mi chu â thlâi ding asi. 

14“Khuhnâk ding panih siam le, pakhat chu dawrâ chal vun rawng sen ah thlâk 

mi leh a dang savun ṭha tak mi a lênglei khuhnâk ding hen. 

15“Thingrî hen Puanin kâwpmi tung ding ziar hen siam. 

16A kâwpmi tung sâu lei chu dâwng râ, a lianh lei chu dâwng khat leh a tan. 

17A kê panih leh a kâwpmi tung tla anna tlâi ver kho ding hen a kâwpmi tung tla 

zawzawng nih hi bang a kê tla hi an nei ver ding asi. 

18Simlei kâng sîrah a kâwpmi tung kul siam le, 

19tangkasa hen a tung tohnâk sâwmli siam le, kâwpmi tung kip rangah tohnâk 

panih vima, kâwpmi tung pakhat lakah kê panih dirhkalhtu ding hen a tawbâ 
chu na kuartir ding asi. 

20Chu Puanin marlei kap rang dingah kâwpmi tung kul siam le, tangkasa 

21tohnâk sâwmli kâwpmi tung kip tohnâk panih vima ding hen. 

22Puanin dunglei thlanglei kâng rangah kâwpmi tung ruk siam, 

23a kî rangah kâwpmi tung nih. 

24Hi a kî mi kâwpmi tung tla chu a taw lei hen a tlâi ding asi, a tlûnlei tiang anna 

peh ver ding asi. Kâwpmi tung panih a kî ah mi tla chu hi hâwi siam ding asi. 

25Churawhchun tangkasa a tohnâk leiruk chu, kâwpmi tung pariat tohnâk chiau 

a hawng si lai, kâwpmi tung kipah panih vima hen. 

26“Thingrî hen a khuahkhang leingâ siam le, 

27khatlei pat rangah pangâ khatlei pat rangah pangâ, thlanglei kâng taw lei 

rangah pangâ. 

28A lâi mi khuahkhang hen Puanin khatlei dawng thawk hen khatlei dawng tiang 

thul dak ding asi. 

29Chu kâwpmi tung tla chu ngûn hen luanh ding asi, a lâi mi khuahkhang hen 

anna tlâi ding hen a nâ ngûn hen siam ding, chu khawm chu ngûn hen luanh 
ding asi. 

30puanin chu tlâng ah kan zauhtir mi hâwitê hen siam rawh. 

31“Puanzâr chu puan mangṭhia, dumpâwl, senduk leh samul lasen tah mi hen 

na siam ding asi. Thilsiam tla thla lem hen na thuamh ding asi. 

32Thingrî thing tung pali, ngûn hen luanh mi lakah a banhnâk hen thlâi le, a tung 

tla chu tangkasa a tohnâk pali lakah na toh ding asi. 

33Chu puanzâr chu Puanin tlûnlei ah a tlar hen banhnâk an siam mi lakah bah 

hen zâr ding asi. Thudântuk Bâwm, lungtlêp panih umnâk chu puanzâr pîn leiah 
siah. Chu puanzâr chu Mun Thenhlimh leh Mun Thenhlimh Chem dangnâk asi. 

34Thudântuk Bâwm chu a sinhnâk hen sinh. 

35Mun Thenhlimh Chem lênglei ah Puanin marlei kângah dawhkân, simlei 

kângah meichêu siah ding. 

36“Puanin tual mâilei rangah chun, puanzâr, puan mangṭhia dumpâwl, senduk 

leh samul lasen hen tah mi, dawh tak hen chawih mi siam. 

37Hi puanzâr thlâinâk ding hen thingrî thing tung ngûn hen an tuam mi pangâ, 

a banhnâk ngûn hen; a tung tohnâk dâr pangâ siam. 

Exodus 27 

Mâichâm Chu 
(Ex 38.1-7) 

1“Thingrî hen mâichâm siam le, kil li hen, a dung dâwng ngâ, a vâng dâwng 

ngâ, a sâng lei dâwng thum ding asi. 

2A tlûnlei kil li ah a kî kipah a fawng na siam ding asi. Chu mâichâm chu sa khat 

hep hen siam le, a pum hen dâr hen luanh ding asi. 

3Vachâm siahnâk bêl leh vachâm rûtnâk, khêngkûm leh sa thurnâk thîr ngawih 

mi leh mei lâknâk khêng siam ding asi. Hi ruakhâu zawzawng hi dâr hen siam 
ding asi. 

4Mâichâm rangah dâr lên siam le, chu lên tlûnlei a kî kipah dâr a nâ pali 

zawnhnâk ding na siam ding asi. 

5Dâr lên chu mâichâm tlâng tanglei ah siah le, a tlûnlei ah mâichâm vawmlâi 

tiang phâk ding hen. 

6A zawnhnâk ding hen thingrî thing hen siam le, dâr hen luanh. 

7Zawnh awt liauah mâichâm sîrlei a nâ lakah sawh ding asi. 

8Mâichâm chu thingphel hen sawng ding, kua hung hen siam, tlâng ah kan 

zauhtir mi hâwi hen. 

LALPA Umnâk Puanin Kulh Chu 
(Ex 38.9-20) 

9“Ka umnâk Puanin kulh chu puan mangṭhia hen puanzâr tla siam. Simlei sîr ah 

mi puanzâr chu a dung dâwng zâ si seh. 

10Dâr tung kul, a tohnâk dâr kul a thlâinâk ngawih mi leh a fung tangka hen siam 

mi lakah bah ding asi, 

11marlei sîr kulh khawm chu hâwitê si seh. 

12Tlâklei kâng sîr puanzâr chu dâwng sâwmngâ hen sâu si ding asi, a tung parâ, 

a tohnâk parâ hen. 

13Suahlei sîr a tualmâi leikâng puanzâr khawm dâwng sâwmngâ ber ding asi. 

14-15A tualmâi sîr kipah puanzâr chu dâwng leingâ ding asi, a tung pathum leh 

a tohnâk pathum hen. 

16A tualmâi vial ah puanzâr chu dâwng kul, puan mangṭhia, a dumpâwl, senduk 

leh samul lasen hen tah mi dawh tak chawih hen thuamh mi asi ding asi. A tung 
pali, a tohnâk pali asi ding asi. 

17A kulhnâk tung zawzawng chu tangkasa tluan hen anna tlâi ver ding asi, a 

bahnâk ngawih mi chu tangkasa hen siam le, a tohnâk chu dâr si seh. 

18A tualmâi kulh chu a dung dâwng zâ, a vâng dâwng sâwmngâ, a sâng lei chu 

dâwng ngâ si seh, a kulhnâk chu puan mangṭhia si seh, a tohnâk chu dâr si 
seh. 

19Puanin saknâk ding a ruakhâu zawzawng leh a kilhnâk zawzawng leh 

puanzâr kilhnâk zawzawng chu dâr ver ding asi. 

Meichêu Kilkâwinâk 
(Lev 24.1-4) 

20“Meichêu hâng rangah oliv sariak ṭha chem hawng put ding hen Israel tla chu 

thu pêk na le, zânlei siar chêu kho ding hen. 

21Aron leh a fapa tla nih chu meichêu chu ka umnâk Puanin sung, ka Thudântuk 

Bâwm mâika ah puanzâr lênglei ah an siah ding asi. Ka umnâk ah chun zânlei 
thawk hen zînglei tiang an chêu ding asi. Hi thupêk hi Israel tla leh an thlâk tla 
nih an kil kumza ding asi. 

Exodus 28 

Bâwlpu Tla Thuam 
(Ex 39.1-7) 

1“Na unaupa Aron leh a fapa tla Nadab, Abihu, Eleazar leh Ithamar chu kawh 

na. Israel mi zapi lakah mi thlei na le, ka sinah bâwlpu rianṭuantu ding hen siam 
na. 

2Na unaupa Aron rangah bâwlpu thuam siam le, rokualtirtu leh dawhtirtu rang 

dingah pêk. 

3Mi zungthiam tla tikhonâk ka pêk mi zawzawng kawh na le, Aron nipuan tla 

siam ding hen simh na; keimah rianṭuan ding hen bâwlpu ah siam ansi khonâk 
ding hen. 

4Bâwlpu ir ah bêk mi, ephod leh bâwlpu kawrdawh fual, thuamh mi kawrdawh, 

bâwlpu upâwng leh tâisâwm siam ding hen simh na. Chu tla nih chun bâwlpu 
thuam na unaupa leh a fapa tla rangah siam piak na sele, ka sinah bâwlpu 
rianṭuan na seh. 

5Mi zungthiam tla nih chun dumpâwl, senduk, samul lasen, ngûn lazâi, puan 

mangṭhia an mang ding asi. 

6“Ephod chu a pâwl, a senduk, samul lasen, ngûn lazâi, leh puan mangṭhia 

chawih hen thuamh mi an siam ding asi. 

7Liangbah panih a thlâinâk ding a sîr ah bêk ding asi. 

8Tâisâwm dawh tak a tah mi a ruakhâu tla hen siam mi chu ephod lakah thlaih 

ding asi, chu zûn khat lakah um ding asi. 

9Karnelian lung panih lâk le; Jakob fa leinih min chu lakah rîn rawh; 

10an suak an a sang dân hâwi vima hen, lung khat lakah min ruk, a dang lakah 

min ruk hen. 

11Lungmantam siamtu tla nih chu lung panih lakah Jakob fapa tla min ngûn hen 

rîn na seh. 

12Ephod liangbah lakah Israel phun leinih theihnâk ding hen thlaih na seh. Hi 

hâwi hen Aron nih a liang tlûnah an min tla chu a put vima lai le, churawhchun 
Kei, LALPA nih ka mi le chu ka theihkumza na lai. 

13Ngûn lazâi panih phiar le, 

14ngûn karo chikchîn panih rî hâwi hen rual mi, phiar mi lakah thlaih. 

Ṭâng Bêk 
(Ex 39.8-21) 

15“Ṭâng bêk, Bâwlpu Lalchem rangah Pathian duhzia thiltum ah mang ding mi 

siam rawh. Ephod thuamh mi hâwitê hen a ruakhâu hen siam ding asi. 

16Kî li nei hen thuang nih ding asi, a dunglei khâp khat, a vânglei khâp khat tluk 

asi ding asi. 

17Chunah chun lung sung tlar li hen bêk ding asi, tlar khatnâk ah ruby, topaz, 

garnet; 

18a tlar nihnâk, emerald, sapphire, diamond, 

19a tlar thumnâk turquoise, agate leh amethyst; 

20tlar linâk beryl, karnelian leh Jaspar. Ngûn rirual lakah hi tla hi bêk ding asi. 

21Hi lung leinih lakah hin Israel phun tla zauhtirnâk ding hen Jakob fapa tla min 

lung pakhat lakah min pakhat rîn vima ding asi. 

22Ṭâng bêk rangah ngûn chikchîn rualpâwk mi na siam ding asi. 

23Ngûn kual panih siam le, ṭâng bêk a tlûnlei mi kî lakah thlaih. 

24Chu ngûn rî panih chu ngûn kual panih lakah sih. 

25Ngûn rî panih pâr chu ngûn rî dang panih lakah sih, hi hâwi hen ephod mâilei 

kâng liangbah ah thlaih ding asi. 

26Churawhchun ngûn kual panih chu ephod sangah ṭâng bêk sâr sunglei ah 

thlaih ding asi. 

27Ngûn kual panih dang siam le, tâisâwm dawh tak hen tah mi tlûnlei a liah 

tawnh mi ṭhîtnâk kiangah, ephod liangbah panih mâilei kâng tanglei dauh ah 
thlaih. 

28Ṭâng bêk kual chu ephod ngûn kual lakah dumpâwl rirual hen sih, tâisâwm 

tlûnah mi ṭâng bêk chu â lît kho lonâk ding hen. 

29“Aron chu Mun Thenhlimh ah a lût tikah Israel phun min rînnâk ṭâng bêk â 

awih ding asi, chu rawh chun, Kei, LALPA nih ka mi tla chu ka theihkumza lai. 

30Ṭâng bêk lakah chun Urim leh Thummim bêk le, chu chu ka umnâk thenhlimh 

ah Aron a hawng tikah a hawngpi ding asi. Chubang hâwi liau kipah ṭâng bêk 
chu a awih kumza ding asi. Chu tikah Israel mi tla rangah ka duhzia thil a ti mi 
asi lai. 

Bâwlpu Thuam Dang Tla 
(Ex 39.22-31) 

31“Ephod tlûnah kawrfual chu samul dumpâwl karo hen siam mi asi ding asi. 

32Lû sawhnâk ding hen a kua um ding asi. Chu kua chu tlêk lo ding hen tah mi 

hen a tlâng kâwm pang ding asi. 

33-34A tanglei kâng zawzawng hêl dak hen puan sâr ah pomegranate rah lem a 

pâwl mi, a senduk, samul lasen rawng hâwi mi a karah ngûn khi-îng na thlaih 
ding asi. 

35Aron nih bâwlpu rian a ṭuan kipah hi kawrfual hi â ruk ding asi. Ka sinah Mun 

Thenhlimh ah a hawng tikah mawh a suak awt liauah mawh chu khi-îng hâu 
chu theih hen a um lai le, thah hen a um lai lo. 

36“Chun, ngûn karo hen thuamhnâk siam le, ‘LALPA sinah ap mi’ ti hen rîn rawh. 

37Upâwng lakah mâilei ah rirual pâwl hen sih. 

38Aron nih a chal ah â pawnh lai le, churawhchun Kei, LALPA nih Israel tla 

thilpêk zawzawng leh ka sinah anna pêknâk leh mi zapi tla nih an thil ap lakah 
palh sualnâk khawmah ka pawm lai. 

39“Aron kawrdawh leh upâwng chu puan mangṭhia hen siam le, tâisâwm chu 

ṭial dawh tak hen siam rawh. 

40“Rokual leh dawhtir ding hen Aron fapa tla rangah kawrdawh, tâisâwm, lukhuh 

siam tir na. 

41Hi bang thuam tla hi na unaupa Aron leh a fapa tla thuamhtir na. Oliv thuh na 

hen ap na le, birhtir na, ka rianṭuan ah bâwlpu si ding hen. 

42Puan mangṭhia hen kekawr kaih ding siam piak na le, tâi thawk hen an êl tiang 

fual hen, an taksa a lang lonâk ding hen. 

43Aron leh a fapa tla nih ka umnâk Puanin ah mawh Mun Thenhlimh ah mi 

mâichâm ah bâwlpu rian an ṭuan tikah anna kaih kumza ding asi. Churawhchun 
an hawng a langh tikah thah an si lonâk ding hen. Hi hi Aron leh a thlâk tla 
rangah dân a um kumza ding mi chu asi. 

Exodus 29 

Aron Leh A Fapa Tla Bâwlpu 
Rangah Birhtirnâk Leh Sîntîrnâk 

1“Hi hi ka rianṭuantu bâwlpu tla si ding hen Aron leh a fapa tla apnâk ding hen 

na ti ding mi chu asi. Chawchal tuai pakhat leh dawrâ chal panih simsâwinâk 
umlo mi lâk rawh. 

2Sangvut a ṭha chem mi mang le, thilnu telh lo mi, oliv sariak hen sang siam le, 

a zeimaw mi chu sariak tel lo mi, a zeimaw mi sariak buaih mi sang siam rawh. 

3Bâwm lakah khumh le, chawchal leh dawrâ chal panih hen bâwlnâk na hawng 

timhtuah tikah ka sinah hawng ap. 

4“Ka umnâk Puanin kawtkâ kiangah Aron leh a fapa tla hawngpi na le, dân hâwi 

hen tak khawlh ding hen simh na. 

5Churawhchun Aron chu bâwlpu thuam hen thuamh, kawrdawh, ephod, ephod 

tlûnah mi kawrfual, ṭâng bêk leh tâisâwm hen. 

6Upâwng pawnhtir le, ‘LALPA sinah ap mi’ ti rîn apnâk singsiahnâk thenhlimh 

kha a upâwng lakah sih. 

7Churawhchun sariak thuh ding mi lâk le, a lû ah tawih le, chulh. 

8“A fapa tla hawngpi na le, kawrdawh ruk na; 

9an tâi ah tâisâwm hen sâwm na le, lukhuh khuh na. Chu chu Aron leh a fa tla 

na birhtir na ding mi dân chu asi. Anmah leh an thlâk le tla nih bâwlpu si hen ka 
rian an ṭuan kumza ding asi. 

10“Ka umnâk Puanin tualmâi ah chawchal hawng put le, Aron leh a fapa tla nih 

a lû tlûnah an kut thâng seh. 

11Ka umnâk thenhlimh Puanin mâika ah chawchal thah. 

12Chun, chawchal thisen chu na kutdawng hen tawh le, mâichâm kî fawng lakah 

nalh. Thisen a lei mi chu mâichâm bul ah bungh hep. 

13Churawhchun, a sungril thâu zawzawng lâk, a thin a ṭha chem mi lâk le, akal 

panih a tuamtu thâu hen, mâichâm tlûnah duah le, ka sinah hawng ap. 

14Sikhawmsele, chawchal sâ, a vun, a ril chu dâivâu ah duah. Chu chu bâwlpu 

tla sual thiangnâk dingah thil ap chu asi. 

15“Dawrâ chal pakhat lâk le, Aron leh a fapa tla nih a lû tlûnah an kut thâng na 

seh. 

16Chun, dawrâ chu thah le, a thî lâk le, mâichâm sîr ki li ah theh. 

17Dawrâ chal chu chan dip le, a kê leh a sungril chu ṭâwl le, a neknâwi tla hen 

a lû hen munkhat siah na. 

18Eiphung thî ap hâwi hen mâichâm tlûnah duah hep. Chu apnâk rim nih chun 

hawng ka lawmhtir asi. 

19“Dawrâ chal dang ap ding mi chu lâk le, Aron leh a fapa tla nih a lû tlûnah an 

kut thâng ding hen simh na. 

20Thah le, a thî lâk le, Aron nakhaw sâr ah leh a fapa tla an vawrhlei kutpi tla 

leh an vawrhlei kepi tla ah buaih; a lei mi thî chu mâichâm ki li ah theh. 

21Mâichâm tlûnah mi thî tla leh sariak buaih mi tla lâk le, Aron leh a fapa tla 

nipuan lakah theh. Amah leh a fapa tla nipuan chu ka sinah ap mi asi lai rawh. 

22“Dawrâ chal thâu, a mei thâu, a sungril thâu, a thin ṭha chem sêu khat, a kal 

panih leh a thâu, leh a êl vawrhlei kâng mi lep. 

23Keimah an hawng ka apnâk pâi lakah mi chikip lakah mi sang tlang khat chiau; 

oliv sariak hen zêu mi tlang khat, sariak hen zêu lo mi tlang khat leh sang dang 
tlang khat lâk. 

24Hi bang eiphung tla hi Aron leh a fapa tla kut lakah pêk na le, ka sinah a bîk 

hen thilpêk hawng ap ding hen simh na. 

25Chun, an sinah thawk hen thil an hawng ap mi chu lâk le, bâwlnâk mâichâm 

tlûnah ka sinah eiphung apnâk hâwi hen mâichâm tlûnah duah. Chu thil ap rim 
nih chun hawng ka lawmhtir asi. 

26“Dawrâ î-âwm chu lâk le, a bîk hen thilpêk si ding hen ka sinah hawng ap. Hi 

anrang lam chu nangmah vo asi lai. 

27“Bâwlpu birhtir tikah dawrâ î-âwm leh a êl, birhtirnâk ah mang mi tla chu a bîk 

hen thilpêk si ding hen ka sinah ap ding asi. Chu chu bâwlpu tla rangah siah. 

28Bâwlpu vo, ran a êl leh a î-âwm ka mi le tla nih a tlâinâk ding hen thil ap an 

siam mi chu ka thuthlûk lêt kho lo mi asi. Hi hi mi zapi tla nih, Kei, LALPA sinah 
an thilpêk chu asi. 

29“Aron Bâwlpu thuam tla chu a thih nûnah a fapa tla sinah pêk ding asi, birhtir 

an si tikah anna ruk ding hen. 

30Aron fapa amah bâwlpu sinâk luahtu ka umnâk Puanin Mun Thenhlimh ah ka 

rianṭuan ding hen lûttu nih ni sarih kar hi nipuan tla hen a thuam ding asi. 

31“Dawrâ chal sâ Aron leh a fapa tla birhtirnâk ah mang mi chu mun thenhlimh 

ah suang. 

32Ka umnâk Puanin tualmâi ah pâi lakah sang siah mi hen an ei ding asi. 

33Anmah birhtirnâk dingah ngaihdamnâk dân ah mang mi chu an ei ding asi. Hi 

hi thil thenhlimh asi ruangah bâwlpu tla cho nih an ei ding asi. 

34Meh mawh sang mawh zînglei tiang hen a leifuan a um mi chu thil thenhlimh 

asi ruangah ei ding asi lo, duah hep ding asi. 

35“Aron leh a fapa tla rangah thu ka nan pêk mi hâwi hen birhtirnâk dân chu ni 

sarih si ding hen siam. 

36Nisiar hen chawchal hen bâwlnâk na ap ding asi, sual tla ngaihdam asi 

khonâk ding hen. Hi nih hin mâichâm a thiangtir lai. Oliv sariak hen buaih mi 
chu a thenhlimhtir lai. 

37Hi ni sarih karah hin nisiar hen ti. Churawhchun mâichâm chu a hawng 

thenhlimh ver lai le, âutal nih mawh zeital nih mawh a tawnghtu chu a 
thenhlimhnâk thiltikhonâk nih nganfâk a pêk lai. 

Nisiar Thil Ap 
(Num 28.1-8) 

38“Nisiar hen tik a hawng tlung ding mi rang zawng khawmah kum khat mi dawrâ 

fa panih mâichâm tlûnah bâwlnâk a um ding asi. 

39Dawrâ pakhat chu zînglei ah, a dang chu zânlei ah ap. 

40Dawrâ fa masa chu sangvut kilogramme khat leh oliv sariak litre khat hen 

chawmh hen ap. Uain litre khat chu apnâk dingah tawih. 

41Dawrâ fa panihnâk chu zânlei bâwlnâk ah mang le, oliv sariak leh sangvut 

khawm a tîr mi zat hen mang le, uain khawm zînglei mi zat hen. Hi hi Kei, LALPA 
sinah eiphung ap mi chu asi le, a rim nih hawng ka lawmhtir asi. 

42Zeiliau zawngah hi duah mi thil ap hi ka umnâk Puanin tualmâi ah nan hawng 

ap ding asi. Chunah chun ka mi tla hen kanna tawng lai le, nan sinah thu ka 
sim lai. 

43Chunah chun Israel mi tla hen kanna tawng lai le, ka chêu mit ser rê mi nih 

chun mun chu a thenhlimhtir lai. 

44Puanin leh mâichâm chu ka thenhlimhtir lai le, Aron leh a fapa tla chu ka 

rianṭuan ding hen bâwlpu ah ka thlei na lai. 

45Israel mi tla lakah ka um lai le, Kei an Pathian ka si lai. 

46Kei LALPA, an Pathian Aigupta ram ah mi suakpi natu ka si ti an theih lai, 

churawhchun kei an sinah ka um lai. Kei, LALPA an Pathian chu ka si. 

Exodus 30 

Rimthâw Duahnâk Mâichâm 
(Ex 37.25-28) 

1“Rimthâw duahnâk ding hen thingrî hen mâichâm siam. 

2Kî li hen a dung dâwng khat, a vâng dâwng khat hen, a sâng lei dâwng nih hen 

siam. A kî pali kipah a kî tuah, sa khat hen siam ding asi. 

3A tlûn, a sîr pali leh a kî tla chu ngûn hen luanh ding asi, a tlâng sîr hêl dak hen 

ngûn hen luanh. 

4A putnâk ding hen ngûn hen a bing panih siam le, a tlâng sîr panih tanglei ah 

thlaih, a zawnhnâk thingtluan sawhnâk ding hen. 

5Hi thingtluan a zawnhnâk khawm hi thingrî ngûn hen luanh mi ding asi. 

6Chu mâichâm chu Thudântuk Bâwm mâilei kiangah puanzâr thlâi mi lênglei ah 

siah. Chu chu kanna tawngnâk ding mun asi lai. 

7Zînglei kipah Aron a hawng tikah meichêu chu timhtuah zet hen a um ding asi, 

chu lakah chun rimthâw a duah ding hen. 

8Zânlei ah mei a kaih tikah chu hâwi hen a ti ding asi. Chu rimthâw ap mi chu 

zeiliau zawngah nawktir lo hen ti vima ding asi. 

9Hi mâichâm tlûnah hin khap mi rimthâw zeikhawm ap lah, ran ap mi khawm, 

ei mi apnâk khawm, a tlûnah uain ap mi khawm tawih lah. 

10Kum khat ah veikhat Aron nih mâichâm thenhlimhtir ding hen dân a siam ding 

asi; sual rangah ran hen bâwlnâk thisen chu mâichâm kî pali a chulh ding asi. 
Hi hi zeiliau zawngah kum siar hen nan ti ding asi. Kei, LALPA sinah mâichâm 
nan hawng ap mi chu a thenhlimh ver ding asi,” a ti. 

LALPA Umnâk Puanin 
Siah Rang Ding Mi 

11LALPA nih Mosi sinah, 

12“Israel tla minung nan rêl tikah, an nungnâk rangah mikip nih a man an hawng 

ka pêk ding asi, a rêl liauah siat leh râwknâk a lakah a tlung lonâk ding hen. 

13Minung rêlnâk lakah telh mi tla zawng nih chun a man an khiah mi zat chu an 

pêk ding asi, dân hâwi hen an ruat mi rih zat vima hen. Mikip nih ka sinah an 
hawng ap mi hawi hen an pêk ding asi. 

14Rêlnâk ah telh mi tla, kum kul mawh chu ngâk hen upa dauh mawh nih zat 

ver an hawng ka pêk ding asi. 

15Minei nih tam dauh a pêk ding asi lo, mipâm khawm nih tâwm dauh a pêk 

ding asi lêm lo, chu hâwi hen a nungnâk ding man an pêk ding asi. 

16Chu tangka chu Israel mi tla lakah khawlh le, ka umnâk puanin zauhkhenhnâk 

rang dingah mang rawh. Hi siah hi an nungnâk rang dingah man pêk mi chu asi 
le, anmah zauhkhenh na ding hen ka theihkumza lai,” a ti. 

Dâr Mâihûm 

17LALPA nih Mosi sinah, 

18“Dâr mâihûm, a tohnâk dâr hen siam rawh. Puanin leh mâichâm karah siah 

le, tî tleng. 

19Aron leh a fapa tla nih Puanin ah mawh mâichâm ah mawh eiphung ap ding 

hen 

20an kal lânah an kut leh kê ṭâwlnâk ding hen. Churawhchun thah hen an um 

lai lo. 

21An thi lonâk ding hen an kut leh an kezaphah ṭâwl na seh. Hi dân hi anmah 

leh an thlâk tla nih an zûl kumza ding asi,” a ti. 

Thuh Ding Sariak 

22LALPA nih Mosi sinah, 

23“Rimthâw, mura hâng kilogramme ruk, cinnamon rimthâw kilogramme thum, 

cane rimthâw kilogramme thum, 

24cassia kilogramme ruk, (tah dân rih zat) oliv sariak litre li telh. 

25Chun, thuh ding mi sariak thenhlimh siam, rimthâw hâwi hen chawmh. 

26Thudântuk Bâwm leh ka umnâk Puanin, 

27dawhkân leh a thuamthil, meichêu leh a thuamthil, rimthâw duahnâk 

mâichâm, 

28duahphung apnâk mâichâm, a thuamthil zawzawng tla hen leh ṭâwlnâk 

mâihûm leh a tohnâk tla chulhnâk ah mang. 

29Hi hâwi hen hi bang thil tla hi ap le; thenhlimh ver an si lai. Âuzawng nih mawh 

zeital nih a tawngh chun a thenhlimhnâk thiltikhonâk nih nganfâk a pêk lai. 

30Aron leh a fapa tla chu sariak thuh na le, ka rianṭuan ding hen bâwlpu ah 

birhtir na. 

31Israel mi tla sinah, ‘Hi sariak thuhnâk thenhlimh hi ka rianṭuannâk ah zeiliau 

zawngah mang kumza ding hen simh na. 

32Mi rarâu rangah nan thuh ding asi lo. Zei thil tal a banghpi ding hen chawmh 

mi na mang ding asi lo, a thenhlimh ruangah thenhlimh tak hen na ti ding asi. 

33Âuzawng nih a banghpi a siam hen mawh, bâwlpu silo mi lakah an mang chun 

keimah minung ah ngaih an si lai lo,”’ a ti. 

Rimthâw 

34LALPA nih Mosi sinah, “Hi bang rimthâw tla stacte, onycha, galbanum leh 

rimthâw karo zat chiau hen lâk. 

35Rimthâw ah chawmh le siam, a tak leh thenhlimh tak a kil ding hen chitê telh. 

36A khing chu dip bit hen dêng le, ka umnâk Puanin ah put le, Thudântuk Bâwm 

mâika ah theh. Hi rimthâw hi thenhlimh tak hen ti rawh. 

37A banghpi mi zei rimthâw khawm nan rangah na siam ding asi lo. Ka sinah 

thil thenhlimh ap mi asi hâwi hen ruat. 

38Âuzawng nih amah banghpi mi rimthâw a siam hen a mang chun ka minung 

ah ngaih asi lai loh,” a ti. 

Exodus 31 

LALPA Puanin Saktu Mi Zungthiam 
(Ex 35.30—36.1) 

1LALPA nih Mosi sinah 

2“Juda phun lakah mi, Bezalel, Uri fapa, Hur tupa ka thîm. 

3Anih chu ka thiltikhonâk hen ka khattir rawh. Theihthiamnâk, zungthiamnâk, 

rian kip ṭuan thiamnâk ka pêk. 

4A timhtuah dân leh a ṭuan dân thiam tak hen, ngûn, tangkasa, dâr; 

5lungmantam tenh ding hen nektir dân, thing ker dân leh rian dang chikip 

ṭuannâk ka pêk. 

6Dan phun ah mi Ahisamak fapa Oholiab chu a sinah ṭuan bâk ding hen ka thîm. 

Mi zungthiam dang tla sin khawmah tikhonâk rokual tak ka pêk na bâk, siam 
ding hen thu ka pêk na mi zawng an tikho ding hen. 

7Ka umnâk Puanin, Thudântuk Bâwm leh a sinh, Puanin thilthuam zawzawng, 

8dawhkân leh a thuamthil, meichêu ngûn thenhlimh hen siam mi a thuamthil 

zawzawng, rimthâw duahnâk mâichâm, 

9bâwlnâk duahnâk mâichâm leh a thuamthil tla, ṭâwlnâk mâihûm leh a tohnâk, 

10bâwlpu thuam rokual tak Aron leh a fapa tla nih bâwlpu rianṭuannâk ah mang 

ding mi tla. 

11Thuh ding mi sariak, Mun Thenhlimh rangah rimthâw tla. Hi bang thil siam 

ding hen thu ka nan pêk na mi zawzawng hi, thu kan pêk na mi hâwitê hen nan 
ti ding asi. 

Sabbath Dinhni 

12LALPA nih Mosi chu Israel tla simh ding hen thu a pêk le; 

13“Sabbath ka dinhni hi ulh u. Nannih leh keimah karah hi nûnthâi zawzawng 

khawmah, Kei LALPA nih keimah minung ah ka nan siam na mi ti zauhtirnâk 
asi. 

14A thenhlimh ruangah dinhni chu nan ulh ding asi. Âuzawng nih chu ni chu ulh 

lo hen rian a ṭuan chun thah ding asi. 

15Nan rianṭuannâk dingah ni ruk nan nei, a ni sarih ni lam chu dinhnâk ni rangah 

ka sinah apnâk ni asi. Chu ni ah rianṭuantu zawng chu thah ding asi lai. 

16Israel mi tla nih hi ni hi thudântuk singsiahnâk ding ah an ulh ding asi. 

17Hi hi Israel mi zapi leh keimah karah singsiahnâk um kumza ding mi chu asi. 

Kei LALPA nih tual leh vân ni ruk sungah ka siam le, a ni sarihnâk ah ka rianṭuan 
chu ka dinhtâk ruangah,” a ti. 

18Pathian nih Sinai Tlâng ah Mosi sinah thu a sim mi chu a lîm rawh chun, amah 

Pathian ngelchel nih a rîn mi lungtlêp panih lakah thupêk rîn mi tla chu Mosi 
sinah a pêk rawh. 

Exodus 32 

Ngûn Chawchal 
(Deut 9.6-29) 

1Mi zapi tla nih Mosi sâwt tak tlâng ah a um ti an theih rawh chun, Aron sinah 

an va kal le, “Mosi Aigupta ram thawk hen hawng kan suakpitu lakah zei thil a 

hawng tlung âukhawm nih kan theih lo; churuangah hawng kan ruitu ding hen 
pathian hawng kan siam piak,” an ti. 

2Aron nih an sinah, “Nan nupi tla, nan fanu tla, nan fapa tla nih anna beh mi 

ngûn tla kha lâk ule, ka sinah hawng put u,” a ti na. 

3Churawhchun, mi zapi tla nih an ngûn nabeh tla an lît le, Aron sinah an pêk. 

4Chun, nabeh tla chu a lâk le, a êr le, a bûrnâk ah a tawih le, ngûn chawchal 

lem a siam. Mi zapi tla nih chun, “Israel tla, hi hi kan pathian, Aigupta ram thawk 
hen hawng kan suakpitu chu asi,” an ti. 

5Churawhchun, Aron nih ngûn chawchal mâika ah mâichâm a siam le, thu a 

sim “Thâi chu LALPA chawnglawmhnâk ding hen kût a um lai,” a ti. 

6A thâizîng zîngtê ah ran tla bâwlnâk ah duah ding mi leh a tlâinâk ding thil ap 

ei ding mi tla an hawng put. Zû din leh pung-le-lêngnâk leiah pial mi, mi zapi 
nuamchenhtu tla chu din leh ei ding hen an to rawh. 

7LALPA nih Mosi sinah, “Va ṭum sawm le, Aigupta ram thawk hen na suakpi na 

mi tla nih thilsual an ti le, an ka duh lo rawh. 

8An kalnâk ding lampi ka ruat mi chu an mâk le; ngûn hen chawchal an siam le, 

an sawnh le, a sinah bâwlnâk an pêk. Hi hi Aigupta ram thawk hen hawng kan 
suakpitu pathian asi an ti. 

9Hi minung tla nih simh an ngâi lo zia chu ka theih rawh. 

10Tuah hawng ka khap rîlmâl lah, ka thin an hawng ka thawktir tuk; ka kal lai le, 

ka veih dep na awt. Churawhchun nangmah leh na thlâk tla phun rokual takah 
ka nan siam na awt,” a ti. 

11Sikhawmsele, Mosi nih LALPA a Pathian chu a ngiar le, a sinah, “LALPA, 

zeirangah na thiltikhonâk rokual tak hen Aigupta ram ah mi ruang na suah na 
mi tlûnah ti ti na thin a run? 

12Aigupta mi tla nih Aigupta ram thawk hen a suakpi na mi chu tlâng ah thah na 

hen, veih dep na ding a tum mi ma kha a, an ti lai lo mazei? Na thinrun lah; na 
thinlung lêt le, na mi le tla lakah hi siat leh râwknâk hi tlungtir lah. 

13Na to-aw tla, Abraham, Isak leh Jakob theihkumza na rawh. An sinah na 

thutiam vân ah ârfi zat si ding leh zungzâl hen an thlâk tla nih luah ding hen ram 
na tiamh mi tla theihkumza rawh,” a ti. 

14Churawhchun LALPA nih a thinlung a lêt le, a mi le tla siat leh râwk ding a 

tum mi chu a lêt. 

15Mosi tlâng tlûnah mi chu a va ṭum le, thupêk rînnâk lungtlêp panih chu a put. 

16Amah Pathian tak nih chu lungtlêp lakah thupêk tla chu a rîn mi asi. 

17Josua nih mi zapi âu hâu a theih rawh chun Mosi sinah, “Riaknâk mun ah 

râltuk hâu ka theih,” a ti. 

18Mosi nih, “Chu hâu chu râltuk nehnâk hâu mawh a si lai loh; la sak hâu ding 

asi,” a ti. 

19Mosi chu riaknâk mun ah a va tleng le, chawchal lem leh zapi minung lâm mi 

a muh le, thungâi a thinthawk rawh. Chu tlâng bul ah chun lungtlêp a put mi tla 
chu a puak le, a kuai dip. 

20An chawchal lem an siam mi chu a lâk le, a zawrtir le, sangvut hâwi hen a rial 

dip le, tî hen a chawmh dip. Churawhchun Israel mi zapi tla chu a dintir na. 

21Aron sinah, “Hi bang hâwi sual ṭihnungkâi titir ding hen hi minung tla nih hin 

zeitin a nan ti?” a ti. 

22Aron nih a sâng le, “Ka tlûnah na thinthawk ding asi loh, hi minung tla hi 

thilsual leikâng ti tumtu an si ti na theih ko khateh. 

23Ka sinah, “Mosi Aigupta ram thawk hen hawng kan suakpitu tlûnah zei thil a 

hawng tlung ti âukhawm nih kan theih lo. Churuangah hawng kan ruitu ding 
pathian hawng kan siam piak,” an ka ti. 

24Kei nih an sinah nan ngûn nabeh hawng put u ka ti na le, a neitu tla vial nih 

an lît le, an hawng ka pêk, chu nabeh tla chu mei ah ka êr le, chawchal lem ah 
ka bûr ko,” a ti. 

25Mosi nih mi zapi tla chu Aron nih a zauhkhenh neh na lo zia leh an mêlma tla 

mâika ah â tak hen a siam na mi chu a muh rawh. 

26Churawhchun, an riaknâk mun kawtkâ ah a dîr le, “LALPA leikângah 

ṭângtawmtu vial hinah hawng u,” ti hen a âu le, churawhchun, Levi tla chu a 
kiangah an hawng a pûm le, 

27an sinah, “LALPA Israel Pathian nih nan ektê hen nan nâmsâu lâk ule, khatlei 

mi riak mun kawtkâ thawk hen khatlei mi kawtkâ tiang nan unau tla, nan hâwi 
tla, nan zâwlbâwm tla thah na ding hen LALPA Israel Pathian nih thu a nan pêk 
na,” ti hen a simh na. 

28Levi tla nih anna âwi le, chu ni ah chun mi sâng thum an thah na. 

29Mosi nih Levi tla sinah, “Tusûn ni chu, nan fapa, nan unau tla thah hen LALPA 

rianṭuantu bâwlpu ah zarh thil ah nanna siam rawh le, churuang chun LALPA 
nih a malsâwmnâk a nan pêk na,” a ti. 

30A thâituan chun Mosi nih mi zapi tla sinah, “Sual ṭihnungkâi tak nan ti rawh. 

Sikhawmsele, tlâng ah LALPA sinah tuah ka va kâi nawlh lai; nan sual mi 
ruangah ngaihdâmnâk ka tawng lai mawh,” a ti. 

31Mosi chu LALPA sinah a kal nawlh le, a sinah, “Hi mi zapi tla nih sual 

ṭihnungkâi tak an ti rawh. Ngûn hen pathian an siam le, an sawnh rawh. 

32Zângfahtê hen an sual ngaihdam râu rawh; na ngaihdam na awt lo asi chun, 

na mi tla min rînnâk lasuibu lakah mi ka min kha lawnh ving,” a ti. 

33LALPA nih a sâng le, “Ka lakah sualtu min cho ka lasuibu lakah mi ka lawnh 

awt. 

34Tuah ka nan simh mi mun ah mi zapi tla chu kalpi na ko. Ka vânmifial nih a 

nan ruai vima ding mi kha theihkumza le, sikhawmsele, ka mi le tla an sual 
ruangah ka rêp na ding mi tik chu a tlung teh lai,” a ti. 

35Churawhchun, LALPA nih mi zapi nâwngah râi a fial, Aron rangah ngûn 

chawchal lem siam ding an nâwr ruangah. 

Exodus 33 

Israel chu Tla LALPA Nih Sinai Tlâng 
Kaltâk Ding hen Thu A Pêk na 

1LALPA nih Mosi sinah, “Hi mun hi kaltâk ule, nang leh Aigupta thawk hen na 

hawng suakpi na mi mi zapi hen, Abraham, Isak leh Jakob leh an thlâk tla sinah 
pêk ding ka tiamh mi ram ah chun kal u. 

2Nanmah an ruai natu ding hen vânmifial ka hawng fial lai le, Kanaan mi, Amor 

mi, Hit mi, Periz mi, Hiv mi, Jebus mi tla ka nar hep na lai. 

3Neihnâk leh ram ningno ah nan va kal lai le, kei lam chu nanmah sinah ka 

hawng awt lo, mi lungkhung tak nan si ruangah lam lakah kan veih na salam 
lai,” a ti. 

4Chu chu an theih rawh chun, an thinlung a fâk le, lungmantam tla rêng anna 

beh lo rawh. 

5LALPA nih Mosi sinah Israel fa tla chu simh ding hen thu a pêk le, “Nan sinah 

ka kal chun, mi lungkhung tak nan si ruangah, tu ko ah kan veih dep na lebang 
lai. Tuah lungmantam lît ule, nan lakah thilti ding mi chu ka thlûk kho lai,” a ti. 

6Churawhchun, Israel fa tla nih Sinai Tlâng an kaltâk rawh chun lungmantam 

anna awih lo rawh. 

LALPA Umnâk Puanin 

7Israel mi tla nih mun an khuarnâk kipah Mosi nih Puanin thenhlimh chu a lâk 

le, riak mun thawk hen lât dauh ah a siam. LALPA umnâk Puanin ti asi ruangah 
âuzawng nih LALPA rangah thu deih ding duhtu zawng chu chunah kal ding 
asi. 

8Zeiliau zawngah Mosi a suak chun, zapi tla chu an puanin kawtkâ chiauah an 

dîr lai le, Mosi a lût lân lo ngâk ding asi. 

9Mosi chu a sungah a va lût rawh chun, sûm dîr chu a hawng ṭum hen LALPA 

umnâk Puanin kawtkâ zâwnah a um lai le, LALPA nih sûm thawk hen Mosi chu 
a sawnh lai. 

10Mi zapi tla nih sûm dîr LALPA umnâk Puanin kawtkâ ah an muh kâ hen an 

buk chiau ding asi. 

11LALPA leh Mosi chu mah minung hâwi anna sâwn mi bang hen mâitawnh hen 

LALPA nih Mosi chu a sawnh lai. Churawhchun Mosi chu riakmun leiah a lâwi 
lai rawh. Sikhawmsele amah ṭângpitu tlangvâl, Nun fapa Josua chu Puanin ah 
a um ko ding asi. 

LALPA Nih A Mi Tla Sinah Um 
Ding Hen Thu A Tiamh Mi 

12Mosi nih LALPA sinah, “Hi zapi minung tla hi ram tiamh ah kalpi na, na ka ti 

mi hi a dik asi; sikhawmsele, ka sinah na hawng fial awt mi minung âu asi na 
hawng ka simh lo. Nan ka theih thlo ko, ka lakah nanna lâwm ko na ti. 

13Tuah chu hâwi na si chun na thiltum hawng ka simh, nangmah duhzia ti vima 

hen ka nan lawmhtir khonâk ding hen. Hi phun tla hi na rangah na thîm na mi 
an si ti theihkumza,” a ti. 

14LALPA nih a sinah, “Na sinah ka hawng lai le, nehnâk kan pêk lai,” a ti. 

15Mosi nih a sâng le, “Kan sinah na hawng ding asi lo chun hi mun hi hawng 

kan mâktir lah. 

16Kan sinah na hawng lo mi asi chun na mi le tla leh ka lakah na lâwm mi âu 

nih a theih lai? Nangmah kan sinah na um mi nih hin tual tlûnah midang tla hen 
kanna khat lo ti a langtir asi,” a ti. 

17LALPA nih Mosi sinah, “Nan ka deih mi hâwi hen ka ti lai, nang rang chun kan 

theih hen, na lakah ka lâwm ruangah,” a ti. 

18Churawhchun Mosi nih, “Zângfahtê hen na umnâk chêu mit ser rê mi hawng 

ka muhtir,” ti hen a deih. 

19LALPA nih a sâng le, “Ka rokualnâk nan mâika ah ka langh lai le, ka min 

thenhlimh khawm na sinah ka phuang lai. Kei LALPA ka si, ka thîm mi tla tlûnah 
zângfahnâk leh siherhnâk suahtu ka si. 

20Ka mêl lam chu kan muhtir ding asi loh, ka mêl muh hen âukhawm dam mi an 

um lo ruangah. 

21Sikhawmsele, ka kiangah lungpi tlûnah hin dîr rawh. 

22Ka chêunâk rokual a hawng kal tikah lungpi kak lakah ka nan siah lai le, ka 

lan ving lân lo chu ka kut hen ka nan huh lai. 

23Churawhchun ka kut ka hawng lâk lai le, ka mêl silo hen ka dung lei na muh 

lai,” a ti. 

Exodus 34 

Lungtlêp Siam Veinihnâk 
(Deut 10.1-5) 

1LALPA nih Mosi sinah “A lân hâwitê hen lungtlêp panih siam le, a lânah na 

khuai mi lungtlêp lakah thu a um mi tê kha ka rîn nawlh lai. 

2A tîm zet le, thâizîng ah hawng ka tawng ding hen Sinai Tlâng tlûnah hawng 

kâi. 

3Âukhawm na sinah an hawng ding asi lo, chu tlâng ah chun âukhawm a langh 

lah na seh, tlâng bul khawmah ranrual leh dawrâ tlawngtir ding asi lo,” a ti. 

4Churawhchun Mosi nih lungtlêp panih a siam le, thâi zîngtê ah LALPA nih a 

sinah thu a pêk mi hâwi hen Sinai Tlâng ah a kâipi rawh. 

5LALPA chu sûm lakah a hawng ṭum le, chunah chun a sinah a hawng dîr, a 

min thenhlimh, LALPA asi ti a hawng phuang. 

6LALPA chu a kiangah a hawng le, Mosi rangah a kawh, “Kei LALPA Pathian, 

lungkham leh siherhnâk nei mi ka si, mi nunfual leh dâwttu rokual zumhkâi ka 
si. 

7San sâng tla tiang thutiam kil thlirtu leh sualnâk leh palhnâk ngaihdamtu ka si; 

sikhawmsele, an tu leh fa tla san thum leh san li thlâk tiang an nu leh an pa 
sualnâk ruangah ka rêp na ding mi chu an âwl rerêng lai loh,” a ti. 

8Mosi chu mawhsareh hen a kûn le, LALPA chu a sawnh rawh. 

9“LALPA nangmah lawmhkâng mi ka si chun kan sinah hawng ding hen ka nan 

ngiar, hi minung tla hi an lung a khung le, sikhawmsele, kan palhnâk leh kan 
sual tla hawng kan ngaihdam le, nangmah mi takah hawng kan ruat rawh,” a ti. 

Thudântuk Chu Tharh Nawlh Asi 
(Ex 23.14-19; Deut 7.1-5; 16.1-17) 

10LALPA nih Mosi sinah, “Tu chun Israel fa tla sinah thudântuk ka siam rawh. 

An mâika ah thil rokual tla zei ram khawmah ti dah lo mi, hi tual tlûn zei phun 
lak khawmah um dah lo mi ka ti awt. Mi zawzawng nih Kei LALPA nih thil rokual 
ka ti kho zia an muh lai, nan rangah thil ṭihnungkâi ka ti awt ruangah. 

11Tusûn ni ah dân kan pêk na mi tla hi zûl u. Amor tla, Kanaan tla, Hit tla, Periz 

tla, Hiv tla, Jebus tla nan kalnâk kipah ka nar vima lai. 

12Nan kalnâk ding ram mi tla hen zeikhawm khatnâk nei lah u, nan rangah 

thihnâk thang asi awt ruangah. 

13Chu hâwi ti ngâk hen an mâichâm tla siat ule, an lungphun thenhlimh tla râwk 

u, an pathiannu Aserah ruk tla hâu u. 

14“Kei LALPA nih helnâk ka sâithiam lo ruangah pathian dang rerêng sawnh lah 

u. 

15Chu ram ah um mi minung tla hen khatnâk nei lah ule, an pathian tla sawnh 

hen anna bâwl tikah ti bâk ding hen an sâwm na lai le, an pathian sinah an ap 
mi buh tla chu ei ding hen an lêm na lai. 

16Nan fapa tla nih chubang ramdang mi nunau tla an umpi lai le, ka lakah 

zumhkâilo tak hen an siam na lai le, an pathian tla an sawnhtir na lebang lai. 

17“Thîr hen pathian lem siam hen sawnh lah. 

18“Sang Thilnu telh lo Kût nei ule, thu ka nan pêk mi hâwi hen Abib thla ah sang 

thilnu telh lo ni sarih sung nan ei ding asi, chu thla ah chun Aigupta ram nan 
suaktâk ruangah. 

19“Fa tîr zawzawng, mipa fa, vulh mi ran lakah mi khawm ka tâ asi. 

20Sikhawmsele, chu fa tîr sanatung tla khawm bâwlnâk ding mi dawrâ hen a 

ruangrûl ah tlanh u. Nan tlanh lo chun a ngâwng chu nan khiak ding asi. Mipa 
fa tîr chu na tlanh nawlh ding asi. “Thil ap put lo hen ka mâika ah âukhawm 
hawng a langh lah na seh. 

21“Ni ruk kar rianṭuannâk ding nan nei, a ni sarih ni ah chun rian nan ṭuan ding 

asi lo, fângzûn liau khawm si seh, phâisen nâwn liau khawm si seh. 

22“Fângzûn nanna dawmh tîr ah Fângzûn Kût nei u, nan fâng nan pumh ver 

nûnah Basâ Kût nei u. 

23“Kei LALPA, Israel Pathian hawng ka sawnh ding hen nan mipa vial kum khat 

ah veithum nan hawng ding asi. 

24Phun zawzawng nan mâika ah mi ka nar ver na hen nan ram ka kauh lai le, 

hi kût pathum sungah chun nan ram lâk ding âukhawm an tum lai lo. 

25“Bâwlnâk ran ka sinah nan hawng ap liauah thilnu telh mi sang nan hawng ap 

ding asi lo. Kalkanh Kût ah nan thah mi ran chu a thâituan tiang nan siah ding 
asi lo. 

26“Kum siar hen nan fa thar LALPA in ah nan hawng put ding asi. “Dawrâ fa 

mawh kêl fa mawh a nu nûk hâng hen suang lah u,” a ti. 

27LALPA nih Mosi sinah, “Hi thu tla hi rîn rawh, hi thu tla hi asi Israel leh 

nangmah lakah thudântuk ka siam mi chu,” a ti. 

28Mosi chu chunah LALPA sinah ni sâwmli leh zân sâwmli a um, zeikhawm a 

din hen a ei lo. Lungtlêp lakah thudântuk Thupêk Parâ tla chu a rîn rawh. 

Mosi Sinai Tlâng ah mi A ṭum 

29Mosi Sinai Tlâng ah Thupêk Parâ put hen a ṭum liauah LALPA hen anna sâwn 

mi ruangah a mêl chu a chêu pup le; sikhawmsele amah nih chun a theih loh. 

30Aron leh mi zapi tla zawzawng nih Mosi chu an zauh le, a mêl chêu pup hen 

an muh le, a kiangah va kal ding hen an ṭih. 

31Sikhawmsele, Mosi nih a kawh na le, Aron leh mi zapi ruitu tla zawzawng chu 

a sinah an va kal le, Mosi nih an sinah thu a sim rawh. 

32Chu nûnah chun Israel mi tla chu a kiangah an hawng a pûm. Mosi nih Sinai 

Tlâng ah LALPA nih dân a pêk mi zawzawng chu a pêk na. 

33Mosi nih an sinah thu a sim mi a lîm rawh chun a mêl chu puan hen a khuh. 

34Mosi chu LALPA umnâk Puanin sungah LALPA sinah thusim ding hen a kal 

kipah puan â khuh mi chu a awng. Israel mi zapi tla sinah LALPA thupêk sim 
ding hen a hawng suak chun, 

35a mêl chu chêu pup hen an muh. LALPA va sawnh nawlh ding hen a kal lân 

lo chu a mêl chu a khuh kumza. 

Exodus 35 

Dinhni Rangah Dân 

1Mosi nih Israel mi zapi chu munkhat ah a pumh ver na le, an sinah, “Hi hi 

LALPA nih ti ding hen thu an pêk na mi chu asi: 

2Ni ruk nanmah rianṭuannâk ding nan nei, sikhawmsele, a ni sarih ni chu zarh 

ding mi Dinhnâk ni zahkâi, LALPA, keimah sinah ap mi chu asi. Âuzawng nih 
chu ni ah rian a ṭuan chun thah ding asi. 

3Nan in sungkhur khawmah mei nan tih ding asi lo,” a ti. 

Puanin Thenhlimh Apnâk 
(Ex 25.1-9) 

4Mosi nih Israel mi zapi zawzawng sinah, “Hi hi LALPA thupêk chu asi: 

5LALPA sinah thil apnâk nei ule, mikip nih mah thinlung thawk dân hâwi vima 

hen ngûn, tangkasa, dâr; 

6puan mangṭhia, dumpâwl, senduk, samul lasen, kêl mul puan; 

7dawrâ vun rawng sen lakah thlâk mi a vun a ṭha mi, thingrî thing; 

8meichêu hâng, rimthâw thuh ding leh rimthâwttirtu rangah; 

9karnelian leh lungmantam chu Bâwlpu Lalchem a ṭâng bêk lakah mi ephod 

thenhlimh lakah thlaih ding mi hawng ap u. 

LALPA Umnâk Puanin Rang 
Ding Mi Thil Tla 

(Ex 39.32-43) 

10“Nan lakah rianṭuantu zungthiam tla chu LALPA nih thu an pêk na mi 

zawzawng siam ding hen hawng na sele; 

11Puanin a khuhnâk leh a lênglei khuhnâk, a banhnâk tla, a kâwpmi tung tla, a 

talkhang, a tung tla, a tohnâk tla; 

12Thudântuk Bâwm, a zawnhnâk thingtluan, a sinh leh a puanzâr; 

13dawhkân, a zawnhnâk thingtluan, leh a thuamthil dang zawzawng, Pathian 

sinah ap mi sangtlêp, 

14cherhtu dingah meichêu leh a thuamthil; meichêu leh a hâng; 

15rimthâw duahnâk mâichâm leh a zawnhnâk thingtluan, thuh ding mi sariak 

rimthâw, Puanin tualmâi puanzâr; 

16bâwlnâk duahnâk ding mâichâm, dâr lên, a zawnhnâk thingtluan leh a 

thuamthil zawzawng, khawlh ṭâwlnâk mâihûm leh a tohnâk; 

17a khârnâk ding puanzâr, a tung leh a tohnâk; a tualmâi puanzâr khârnâk; 

18puanin kilhnâk leh rirual, a khâr; 

19Aron leh a fapa tla Mun Thenhlimh ah an kal tikah ruk ding mi bâwlpu thuam 

rokual tla,” a ti. 

Mi Zapi Tla Nih Thil Ap An Hawng Put Mi 

20Israel mi zapi tla chu an ṭiak rawh. 

21Mi kip thinlung duhnâk nei mi vial nih LALPA umnâk Puanin siam ding hen 

LALPA sinah thilpêk an hawng put. Pathian sawnhnâk ah herh ding mi thil 
zawzawng leh bâwlpu thuam siamnâk ding mi zawzawng an hawng put. 

22Mi âuzawng nunau khawm mipa khawm a duhtu zawng nih pin tla, nabeh tla, 

pizung tla, ṭhî tla, ngûn chikip tla chu LALPA sinah an hawng put le, an ap rawh. 

23Âuzawng nih, puan mangṭhia, dumpâwl, senduk, samul lasen, kêl mul puan, 

dawrâ chal vun rawng sen ah thlâk mi mawh savun ṭha mi zât an hawng put. 

24Âuzawng thawh khotu nih chun tangkasa, dâr tla LALPA sinah ap ding an 

hawng put, thingrî thing neitu zawng nih zeilak tal ah mang ding hen an hawng 
put. 

25Nunau zungthiam zawzawng nih puan nêm lazâi leh lazâi dumpâwl, senduk, 

samul lasen an siam mi tla chu an hawng put. 

26Dawrâ mul hen lazâi an siam mi khawm. 

27Ruitu tla khawm nih karnelian leh lungmantam tla ṭâng bêk lakah mi ephod 

thenhlimh lakah thlaih ding mi an hawng put. 

28Rimthâw leh meichêu hâng thuh ding mi sariak, rimthâwttirtu rimthâw tla an 

hawng put. 

29Israel mi tla, LALPA nih Mosi sinah thu a pêk mi rianṭuannak dingah an thilpêk 

tla LALPA sinah an hawng put. 

LALPA Umnâk Puanin 
Siamtu Mi Zungthiam Tla 

(Ex 31.1-11) 

30Mosi nih Israel mi tla sinah, “LALPA nih Juda phun lakah mi Uri fapa Bezalel, 

Hur tupa a thîm. 

31Pathian nih a thiltikhonâk zung thiamnâk, tikhonâk, thil chi kip siam thiamnâk 

a pêk, 

32zeizawng ti dân thiamnâk leh ngûn tla, tangkasa leh dâr leikâng rianṭuan 

thiamnâk tla. 

33Lungmantam bêk ding mi nek thiamnâk, thing ker dân tla, thil dang zeizawng 

siam thiamnâk a pêk. 

34LALPA nih amah leh Dan phun ah mi, Ahisamak fapa Oholiab sinah an 

thiamnâk midang sîntir khonâk a pêk na. 

35An sinah chun rianṭuan zât kip thiamnâk a pêk na, rîn thiamnâk, 

theihthiamnâk, puan mangṭhia tah thiamnâk, dumpâwl, senduk, samul lasen 
leh puan dang tla khawm tah thiamnâk a pêk. Rianṭuan dân chi kip an ti kho 
hen theihthiamnâk an nei. 

Exodus 36 

1“LALPA nih Bezalel, Oholiab leh mi zungthiam dang zawzawng tla 

zungthiamnâk leh theihthiamnâk a pêk na mi, Puanin thenhlimh sak ding dân 
thil herh zeizawng theihtu tla nih chun LALPA nih thu a pêk na hâwitê hen an 
siam ding asi,” a ti. 

Mi zapi Tla Nih Thilpêk 
Tamtak An Hawng Put 

2Mosi nih Bezalel, Oholiab leh mi zungthiam dang tla, LALPA nih tikhonâk a 

pêk na mi zawzawng leh ṭangpi ding hen duhtu tla chu rianṭuan dawmh rawh 
ding hen a simh na. 

3Israel mi tla nih Puanin saknâk ding thilpêk an hawng put mi chu Mosi thawk 

hen an tawng ver. Sikhawmsele Israel mi tla nih an thilpêk chu Mosi sinah zîng 
siar hen an hawng put vima rih. 

4Churawhchun, mi zungthiam rianṭuantu tla chu Mosi sinah an va kal le, 

5“LALPA nih ṭuan ding hen thu a pêk na mi rangah mi nih thil herh an hawng 

pêk mi chu a lei zut rawh,” ti hen an simh. 

6Churawhchun, Mosi nih riakmun ah mi zawzawng sinah âukhawm nih Puanin 

rangah zeikhawm khawlh lo rawh ding hen thu a pêk; churuangah mi zapi tla 
nih zeikhawm an pêk lo rawh. 

7An hawng pêk mi zawng tla chu rianṭuannâk a tinh nûnah a lei zut. 

LALPA Umnâk Puanin Saknâk 
(Ex 26.1-37) 

8Chu zawng rianṭuantu lakah a thiam chem mi tla nih LALPA umnâk Puanin chu 

an siam, Puanzâr parâ, puan mangṭhia a dumpâwl hen tah mi, a senduk, samul 
lasen, thilsiam thla lem thuamh mi hen an siam. 

9Puanzâr chu â tia rang asi, a dung dâwng kul leh pariat, a vâng dâwng li asi. 

10puan zûn ngâ chu zûn khat ah suah ding hen an peh, a dang zûn ngâ khawm 

chu hâwi hen. 

11Puan zûn kip lênglei sâr ah a nâ puan pâwl hen an siam. 

12Puan tawnh mi zûn khat ah a nâ sâwmngâ, zûn khat dang khawm chu a tîr 

ah mi zâwn cho hen a nâ sâwmngâ an siam. 

13Ngûn ngawih mi a bahnâk ding sâwmngâ an siam, zûn khat ah a panih hen a 

peh kho ding hen. 

14Kêl mul hen siam mi puan zûn leikhat Puanin khuhnâk dingah an siam. 

15Tia rang hen a lian a mê, a dung dâwng sâwmthum, a vâng dâwng li seng 

hen. 

16Puan zûn ngâ chu zûn khat ah an ṭhît le, a dang zûn ruk chu zûn khat dangah 

an ṭhît. 

17A tîr ah mi lakah a nâ sâwmngâ a sâr ah an thlaih le, a panihnâk lakah khawm 

a sârah a nâ sâwmngâ an thlaih. 

18Dâr kuaih mi sâwmngâ zûn nih pehtu ding hen an siam, puan zûn khat si ding 

hen, 

19khuhnâk ding a dang zûn nih an siam, dawrâ chal vun rawng sen ah thlâk mi 

leh savun ṭha mi zât a lênglei khuhnâk ding hen. 

20Puanin kâwpmi tung rangah thingrî thing an siam. 

21Kâwpmi tung kip a sâu lei chu dawng râ, a lian lei chu dâwng khat leh a tan. 

22A kê panih zâwn cho hen an siam le, kâwpmi tung tla chu anna tlâi dut ding 

hen. Kâwpmi tung zawzawng nih hi hâwi hen kê an nei chiau ding asi. 

23Simlei kângah tung kul, a 

24tohnâk tangkasa sâwmli, kâwpmi tung kip tangah tohnâk panih nih a kê panih 

birhtir ding hen. 

25Puanin marlei kângah kâwpmi tung kul, 

26leh a tohnâk tangkasa sâwmli, kâwpmi tung kip tangah panih seng ding hen. 

27Puanin thlanglei ah kâwpmi tung ruk, 

28leh a kî ah kâwpmi tung nih an siam. 

29Hi bang a kî mi kâwpmi tung tla chu a tanglei mi hen anna peh le, a tlûnlei mi 

tla hen khawm anna tlâi ver. Kâwpmi tung panih a kî panih tla chu hi hâwi hen 
siam asi. 

30Kâwpmi tung pariat leh a tohnak tangkasa leiruk chu kâwpmi tung kip lakah 

panih vima asi. 

31Thingrî thing hen a khuahkhang leingâ an siam le, Puanin khatlei sîr rangah 

kâwpmi tung pangâ, 

32khalei sîr ranh khuahkhang pangâ, thlanglei kângah mi a taw leiah kâwpmi 

tung rangah pangâ. 

33A lâi mi khuahkhang chu kâwpmi tung tlûnlei kâng a lâi ah an bêk, Puanin 

khatlei dawng thawk hen khatlei dawng tiang hen. 

34Chu kâwpmi tung tla chu ngûn hen an luanh le, a khuahkhang sawhnâk ding 

hen ngûn kual an thlaih, chu khuahkhang khawm chu ngûn hen luanh mi asi. 

35Puanzâr chu puan mangṭhia a dumpâwl, senduk, samul lasen hen tah mi, 

thilsiam thla lem hen an thuamh. 

36Puanzâr tleihtu ding hen thingrî tung li an siam le, ngûn hen an luanh, ngûn 

ngawih mi an thlaih. Tangkasa a tung tohnâk ding pali a tung tleihdîrtu ding hen 
an siam. 

37Puanin tualmâi rang dingah puanzâr puan mangṭhia, dumpâwl, senduk, 

samul lasen hen dawh tak ṭialh mi an siam. 

38Chu puanzâr rangah a tung pangâ lakah a bahnâk ngawih mi an thlaih, a tung 

pâr leh a bing thulnâk fung chu ngûn hen an luanh le, dâr hen a tung tohnâk 
pangâ an siam. 

Exodus 37 

Thudântuk Bâwm Siamnâk 
(Ex 25.10-22) 

1Bezalel nih thingrî thing hen Thudântuk Bâwm a siam le, a dung dâwng nih leh 

a tan, a vâng chu dâwng khat leh a tan, a sâng lei chu dâwng khat leh a tan 
hen. 

2A sung a lêng ngûn hen a luanh, a tlâng hêl dak hen ngûn hen a luanh. 

3A zawnhnâk rang dingah ngûn kual pali a siam le, a kê pali ah a thlaih, a sîr 

leiah panih vevê hen. 

4A zawnhnâk ding hen thingrî thingtluan a siam le, ngûn hen a luanh. 

5Chu bâwm sîrah mi ngûn kual ah tleng dak hen a thul vevê. 

6A sinh chu ngûn karo hen a siam, a dung chu dâwng nih leh a tan, a vâng chu 

dâwng khat leh a tan. 

7Ngûn hen thilsiam thla nei panih a siam; 

8a sinh dawng ah khatlei khatlei vevê ah a sinh hen sa khat ding hen a siam. 

9Mâichâm sinh khatlei dawng ah mâitawnh hen thilsiam thla nei chu an um, an 

thlazâr nih a khuh. 

Pathian Sinah Ap Mi 
Sang Siahnâk Ding Dawhkân 

(Ex 25.23-30) 

10Thingrî thing hen dawhkân, a dung dâwng nih a vâng dâwng khat, a sâng lei 

dâwng khat leh a tan hen a siam. 

11Ngûn karo hen a luanh, a tlâng tla khawm ngûn hen a luanh. 

12A tlâng kâwm hêl dak hen zabawk tia hen a siam le, ngûn hen a luanh. 

13Ngûn kual a zawnhnâk ding hen pali a siam le, a kî zâwn ah a kê kipah a 

thlaih. 

14Dawhkân chu zawnhnâk ding hen thingtluan sawhnâk dingah a kî kipah ngûn 

kual chu a tlâng kâwmnâk kiangah an thlaih. 

15Thingrî tluan chu ngûn hen a luanh. 

16Dawhkân ah siah ding hen ngûn khêng, hâi tla, tisâwknâk hâi, khêngkûm, 

uain apnâk mang ding mi tla a siam. 

Meichêu Siamnâk. 
(Ex 25.31-40) 

17Ngûn hen meichêu a siam. A tohnâk leh a tung chu ngûn asi; a chawmpâr tla, 

a kukulul, a pâr tla sa khat hen a siam. 

18A ṭeng paruk sîr khat leiah pathum vevê. 

19A ṭeng paruk nih chawmpâr pathum almon chawmpâr hâwi a kukulul leh a pâr 

um hen a siam. 

20Chu meichêu nih chun almon chawmpâr pali a kukulul leh a pâr a nei. 

21A ṭeng bawp thum tang kipah a kukulul a um. 

22Chu a kukulul, a ṭeng, a meichêu chu ngûn sa khat ver hen siam mi asi. 

23Chu meichêu chu pasarih hen a siam, a châicheh leh vachâm siahnâk chu 

ngûn karo asi. 

24Chu meichêu leh a ruakhâu zawzawng siamnâk ding hen ngûn karo 

kilogramme sâwmthum pangâ a mang. 

Rimthâw Duahnâk 
Mâichâm Siamnâk 

(Ex 30.1-5) 

25Rimthâw duahnâk ding hen thingrî thing hen mâichâm a siam. A dung a vâng 

tia cho hen, a dung dâwng khat a vâng dâwng khat, a sâng lei dâwng nih hen 
a siam. A kî mi a kê chu sa khat hen siam asi. 

26A tlûn a khuh le, a sîr pali, a kê tla chu a sîr hêl dak hen ngûn hep asi. 

27A zawnhnâk ding hen ngûn kual panih a siam, a sîr nih ah a tlâng tang tê ah 

a thlaih, zawnh tikah thingtluan chu a kua lakah sawh ding hen. 

28Chu a zawnhnâk thingtluan chu thingrî thing ngûn hen luanh mi asi. 

Chulh Ding Mi Sariak leh 
Rimthâw Siamnâk 

(Ex 30.22-38) 

29Chulh ding mi sariak thenhlimh leh rimthâw chawmh mi a siam: 

Exodus 38 

Thil Ap Duahnâk Dingah 
Mâichâm Siamnâk 

(Ex 27.1-8) 

1Thil ap duahnâk dingah thingrî thing hen mâichâm a siam. A dung a vâng tia 

cho hen, a dung dâwng ngâ, a vâng dâwng ngâ, a sâng lei dâwng thum hen. 

2Tlûnlei ah a kî pali kipah a kî fawng pakhat chiau a siam, mâichâm hen sa khat 

si ding hen. Dâr hen a luanh hep. 

3Mâichâm thuamthil zawzawng tla khawm a siam: khêng tla, vachâm rûtnâk, 

khêngkûm, thîr kuaih leh mei bêl tla, chu zawng ruakhâu chu dâr hen siam asi. 

4Dâr lên mâichâm tlâng tangah um ding mi a siam, chu chu tlûnlei mâichâm 

vawmlâi ri ding asi. 

5Zawnhnâk dingah ngûn kual pali, kî li lakah pakhat chiau a thlaih. 

6Thingrî tluan zawnhnâk ding hen a siam, chu chu dâr hen a luanh, 

7mâichâm sîr vevê ah ngûn kual lakah a sawh. Mâichâm chu thing phel asi le, 

a sung kua ruang hen a siam. 

Dâr Mâihûm Siamnâk 
(Ex 30.18) 

8LALPA umnâk Puanin tualmâi ah rianṭuantu nunau tla tâ thlalang hen dâr 

mâihûm leh a tohnâk ah a siam. 

LALPA Umnâk Puanin Kulhnâk 
(Ex 27.9-19) 

9LALPA umnâk Puanin kulhnâk ding hen, puanzâr puan mangṭhia hen a siam. 

Simlei ah mi puanzâr chu dâwng zâ asi, 

10a birhtirtu ding hen dâr tung kul leh a tohnâk kul, a banhnâk ding leh a zârnâk 

a tlâng tangkasa hen a siam. 

11Marlei kâng kulhnâk khawm chu tia ber hen a siam. 

12Thlanglei pat ah zâr ding mi chu dâwng sâwmngâ, a tung parâ leh a tohnâk 

parâ, a banhnak kuaih mi leh a tlâng tangkasa hen siam asi. 

13Saklei kâng puanzâr a tualmâi khuhnâk chu dâwng sâwmngâ asi. 

14-15A tualmâi sîr kipah mi puanzâr chu dâwng leingâ asi, a tohnâk pathum leh 

a tung pathum asi. 

16A kulhnâk puanzâr chu puan mangṭhia hen siam mi hep asi. 

17A tung tohnâk chu dâr hen siam asi le, a banhnâk kuaih mi leh a zârnâk tlâng 

leh a tung pâr khuhnâk chu tangkasa hen siam mi asi. A kulhnâk tung tla hêl 
dak hen um mi tla chu a tlâng tangkasa hen siam mi hen â tlâi hep. 

18A tualmâi kulhnâk puanzâr chu puan mangṭhia dumpâwl, senduk, samul lasen 

hen thuamh mi asi. A sâu lei chu dâwng kul, a sâng lei chu dâwng ngâ asi, a 
kulhnâk puanzâr zia hen. 

19A tung pali chu a tohnâk dâr nih ah birhtir asi. A banhnâk tla, a tung khuh tla, 

a zârnâk dâng tla chu tangkasa hep asi. 

20puanin kulhnâk kilh zawzawng chu dâr hen siam ver asi. 

LALPA Umnâk Puanin Ah Mang Mi Thîr Tla 

21Thupêk Parâ rînnâk lungtlêp siahnâk LALPA umnâk Puanin rangah thîr an 

mang mi rînnâk ah mi zat chu hi hi asi. Bâwlpu Aron fapa Ithamar rui hen Levi 
tla nih rian an ṭuan mi rînnâk ah mi zat chu Mosi thawk hen thupêk mi asi. 

22Bezalel Uri fapa, Hur tupa, Juda phun a mi nih LALPA nih thu a pêk mi hâwi 

hen zeizawng a siam. 

23Amah ṭangpitu chu Oholiab, Ahisamak fapa, Dan phun a mi chu rîntu, ti dân 

thiam, puan mangṭhia dumpâwl, senduk, samul lasen tahtu asi. 

24LALPA Puanin thenhlimh rangah an hawng pêk mi ngûn zawzawng tla chu 

kilogramme sâng khat, tahnâk dân hen kilogramme sâng khat rih asi. 

25Mi zapi rêl rawh mi thawk hen tawng mi tangkasa vial chu tahnâk dân hen 

kilogramme sâng thum zali sâwmthum rih asi. 

26Minung pakhat nih tahnâk dân hen an pêk mi zat vima hen mi rêlnâk lakah rîn 

mi zawzawng nih an pêk mi zawzawng fawnh mi chu hi hen â zat asi. Chu mi 
rêlnâk ah rîn mi kum kul mawh chu ngâk a upa dauh mi vial nuai ruk leh sâng 
thum leh zangâ leh sâwmngâ an si. 

27Tangkasa kilogramme sâng thum leh zali lakah mi chu Puanin thenhlimh 

tohnâk zâ leh a puanzâr rangah mang asi, a tohnâk pakhat ah kilogramme 
sâwmthum pali vima asi. 



168 

Bawm Common Language Bible Version 
@ 2006 Bangladesh Bible Society  

 
 

 

 

28A lei mi tangkasa sâwmthum hen Bezalel nih a bahnâk tlâng, a banhnâk kuaih 

mi in tung lakah thlaih ding mi leh a tung khuhnâk ah a mang. 

29LALPA rangah dâr ap mi zawzawng tla chu kilogramme sâng nih zali leh kul 

leh pangâ a tling. 

30Chu hen chun LALPA umnâk tualmâi rangah a tohnâk tla a siam, dâr 

mâichâm leh a dâr lên leh mâichâm thuamthil zawzawng tla a siam. 

31A tohnâk tla chu Puanin kulhnâk leh a tualmâi kulhnâk ding asi, a kilhnâk 

zawng khawm chu Puanin leh a kulh kilhnâk asi. 

Exodus 39 

Bâwlpu Tla Rangah Nipuan Siamnâk 
(Ex 18.1-14) 

1Bâwlpu tla nih Mun Thenhlimh ah LALPA rian an ṭuan tikah anna ruk ding hen, 

thuam rokual tak, dumpâwl, senduk, samul lasen hen an siam. Bâwlpu thuam 
chu LALPA nih Mosi sinah thu a pêk mi hâwi hen Aron rangah siam asi. 

2Ephod chu puan mangṭhia, dumpâwl, senduk, samul lasen leh ngûn lazâi hen 

an siam. 

3Ngûn chu an dêng le, an sêu le, pan der hen a zâi ṭhia dîk hen an siam le, 

dumpâwl, senduk, samul lasen ah an siam. 

4Ephod rangah liangbah panih an siam, khatlei sîr vevê ah an sih, â sih khonâk 

ding hen. 

5Puan mangṭhia tah mi tâisâwm a ruakhâu bang cho hen siam mi chu sa khat 

si ding hen ephod lakah LALPA nih Mosi sinah thu a pêk mi hâwi hen an bêk. 

6Karnelian chu an timhtuah le, ngûn lakah an chawnh le, thiam tak hen Jakob 

fa tla leinih min an rîn. 

7LALPA nih Mosi sinah thu a pêk mi hâwi hen bâwlpu ephod liangbah lakah 

Israel phun leinih zauhtirnâk ah an thlaih. 

Ṭâng Bêk Siamnâk 
(Ex 28.15-30) 

8Ephod, lakah mi hâwitê hen a ruakhâu leh a thuamh dân bang cho hen ṭan bêk 

an siam. 

9Kî li thuang nih hen an siam, a dung khâp khat, a vâng khâp khat. 

10Lungmantam tlar li hen an chawnh, a tlar masachem chu ruby, topaz, garnet, 

11a tlar nihnâk chu emerald, sapphire, diamond, 

12a tlar thumnâk chu turquoise agate, amethyst; 

13a tlar linâk chu beryl, karnelian, Jasper. Hi tla hi ngûn lakah chawmh mi hep 

asi. 

14Lung leinih chu Israel phun leinih zauhtirnâk asi le, chu lung pakhat lakah 

Jakob fapa pakhat vima min rîn asi. 

15Chun, ṭâng bêk rangah ngûn chikchîn rirual an siam. 

16Ngûn zâi phiar mi panih leh ngûn kual panih an siam, chu ngûn kual panih 

chu ṭâng bêk a tlûnlei kâng kî ah an thlaih. 

17Ngûn rî panih chu ngûn kual panih lakah an sih. 

18Chu rirual panih dawng chu ephod liangbahnâk mâilei kâng rirual ah an sih. 

19Ngûn kual panih chu ṭâng bêk tanglei kâng kî ah, ephod sangah a sunglei sâr 

ah an thlaih. 

20A dang panih ngûn kual an siam le, ephod liangbah mâilei tangah dawh tak 

mi tâisâwm tlûn a zung ṭhîtnâk kiangah an thlaih. 

21LALPA nih Mosi sinah thu a pêk mi hâwi hen ṭâng bêk lakah mi ngûn kual chu 

ephod ngûn kual lakah a dumpâwl mi rî hen an sih, ṭâng bêk chu tâisâwm tlûnah 
um thlir hen â sût lonâk ding hen. 

Bâwlpu Thuam Dang Siamnâk 
(Ex 28.31-43) 

22Ephod tlûnah mi kawrfual chu samul dumpâwl hen siam mi asi. 

23Lû luhnâk a ngâwng chu tlêk lo ding hen tah mi puan hen kâwm asi. 

24-26A tang lei sâr ah hêl dak hen pomegranate, dumpâwl, senduk leh samul 

lasen leh ngûn khi-îng tla chu lâkṭhelh vima hen LALPA nih Mosi sinah thu a 
pêk mi hâwi hen an thlaih. 

27Aron leh a fapa tla rangah kawrdawh an siam le, 

28upâwng tla, lukhuh tla, kekawr puan mangṭhia, 

29puan mangṭhia tâisâwm, a dumpâwl, senduk, samul lasen hen thuamh mi chu 

LALPA nih Mosi sinah thu a pêk mi hâwi hen an siam. 

30Apnâk thenhlimh singsiahnâk thuam ngûn hen an siam le, “LALPA sinah ap 

mi” ti hen an rîn. 

31LALPA nih Mosi sinah thu a pêk mi hâwi hen upâwng mâilei ah rirual dumpâwl 

hen an thlaih. 

Rianṭuan Lîmnâk 
(Ex 35.10-19) 

32LALPA umnâk Puanin chu a dawnghnâk ah lîm asi rawh. Israel nih Mosi sinah 

Pathian nih thu a pêk hâwi vima hen thil zeizawng an siam. 

33Puanin leh a thuamthil zawzawng, a thîr kuaih tla, kâwpmi tung tla, a 

khuahkhang tla, a tung tla, a tohnâk tla; 

34dawrâ chal vun rawng sen ah thlâk mi, a khuhnâk savun nêm, a kulhnâk 

puanzâr; 

35Thudântuk Bâwm, a sungah lungtlêp tla, a zawnhnâk thingtluan, a sinh; 

36dawhkân leh a thuamthil zawzawng, Pathian sinah ap mi sang; 

37ngûn meichêu, a mei leh a thuamthil, meichêu hâng chu; 

38ngûn mâichâm, thuh ding mi sariak, rimthâw, Puanin tualmâi puanzâr; 

39dâr mâichâm leh a dâr lên, a thingtluan leh a thuamthil zawzawng, ṭâwlnâk 

mâihûm leh a tohnâk; 

40a kulhnâk ding puanzâr leh a tung leh a tohnâk; puanzâr tualmâi kulhnâk ding 

leh rirual; Puanin kilhnâk, Puanin ah mang ding mi a thuamthil zawzawng; 

41Mun Thenhlimh ah bâwlpu nih a ruk ding mi puan rokual, puan thenhlimh Aron 

leh a fapa tla nih anna ruk ding mi chu Mosi sinah an hawng put. 

42Israel mi tla nih chun LALPA nih Mosi sinah thu a pêk mi hâwi hen an ti rawh. 

43Mosi nih chubang thil zawzawng tla chu LALPA thupêk hâwi hen an siam mi 

a muh le, mal a sâwm na. 

Exodus 40 

LALPA Puanin Dirhnâk leh Apnâk 

1LALPA nih Mosi sinah, 

2“A thla khatnâk a ni khat ni ah LALPA umnâk Puanin chu dirh. 

3LALPA Thudântuk Bâwm Thupêk Parâ umnâk chu a sungah siah le, a mâilei 

ah puanzâr siah. 

4Dawhkân chu a sungah luh le, a thuamthil tla chu a tlûnah siah. Meichêu chu 

a sungah luh le, a tlûnah a chêunâk toh. 

5Rimthâw duahnâk ngûn mâichâm chu Thudântuk Bâwm mâika ah siah le, 

Puanin mâilei ah puanzâr chu thlaih. 

6Duah mi thil ap rang dingah mâichâm chu Puanin mâilei ah siah. 

7Ṭâwlnâk mâihûm chu Puanin leh mâichâm karah siah le, tî tleng. 

8A kulhnâk puanzâr chu kulh dak hen zâr le, a tualmâi leikâng puanzâr chu thlâi. 

9“Churawhchun Puanin leh a thuamthil zawzawng chu sariak thenhlimh buaih 

hen ap le, a hawng thenhlimh lai rawh. 

10Chu nûnah chun mâichâm leh a thuamthil zawzawng a thenhlimh lai rawh. 

11Chu hâwi ber hen ṭâwlnâk mâihûm leh a tohnâk khawm chu ap. 

12“Aron leh a fapa tla chu Puanin tualmâi ah kalpi na le, dân hâwi hen tak khawlh 

ding hen simh na. 

13Aron chu Bâwlpu thuam hen thuamh le, sariak thuh le, hi hâwi hen zarh thil 

ah siam, bâwlpu ah ka rian a ṭuan khonâk ding hen. 

14A fapa tla hawngpi na le, kawrdawh ruktir na. 

15An pa hâwi hen sariak thuh na le, ka sinah bâwlpu rian an ṭuan khonâk ding 

hen. Hi nûnthâi ah zeiliau khawmah hi sariak thuhnâk nih bâwlpu ah a siam na 
rawh asi,” a ti. 

16Mosi nih chun LALPA nih thu a pêk mi hâwitê hen a ti rawh. 

17Aigupta ram an suaktâk nûnah a kum nihnâk a thla khatnâk a ni khat ni ah 

LALPA umnâk Puanin chu an dirh rawh. 

18Mosi nih a tohnâk a toh le, kâwpmi tung tla a toh, a khuahkhang a khuap, a 

tung tla a phun. 

19Puanin chu a tlûn khuh a pharh le, a tlûnah mi khuhnâk hen a khuh, LALPA 

nih thu a pêk mi hâwitê hen. 

20Lungtlêp panih chu a lâk le, Thudântuk Bâwm ah a siah. Thing tluan chu 

bâwm a nâ kual tla lakah a sawh le a sinh. 

21Churawhchun bâwm chu Puanin ah a siah le, a kar dangnâk puan a zâr. Chu 

hâwi hen LALPA nih thu a pêk mi hâwi hen Thudântuk Bâwm chu a kilkâwi. 

22Dawhkân chu Puanin sungah a siah le, puanzâr lênglei marlei kângah, 

23LALPA nih thu a pêk mi hâwi hen LALPA sinah ap mi sang chu dawhkân 

tlûnah a siah. 

24LALPA nih thu a pêk mi hâwi hen dawhkân zâwnah simlei kâng sîrah meichêu 

chu Puanin sungah a siah le, 

25LALPA nih thu a pêk hâwi hen LALPA umnâk ah meichêu a kaih. 

26LALPA nih thu a pêk mi hâwi hen ngûn mâichâm chu Puanin sungah puanzâr 

mâika ah a siah le, 

27rimthâw a duah. 

28Puanin tualmâi ah puanzâr chu a thlâi le, 

29chu puanzâr mâika ah chun thil ap duahnâk mâichâm a siah. LALPA nih thu 

a pêk hâwi hen chu tlûnah chun duahphung apnâk, eiphung apnâk hen bâwlnâk 
a pêk. 

30Ṭâwlnâk mâihûm chu Puanin leh mâichâm karah a siah le, tî a tleng. 

31Mosi, Aron leh a fapa tla nih chunah chun an kut leh an kê tla an ṭâwl. 

32LALPA thupêk hâwi hen Puanin ah mawh mâichâm ah an kal tik zawngah 

anna ṭâwl. 

33Mosi nih Puanin leh mâichâm kulhnâk ding puanzâr a zâr le, a kulh tualmâi 

khawm ah puanzâr a thlaih. Churawhchun rianṭuan zawzawng chu a lîm rawh. 

LALPA Umnâk Puanin 
Tlûnah Mi Sûm 

(Num 9.15-23) 

34LALPA Puanin chu sûm nih a hawng khuh le, mit ser rê hen chêu nih chun 

LALPA umnâk chu a khattir rawh. 

35Churuangah chun Mosi chu Puanin ah a lût kho lo rawh. 

36Puanin ah mi sûm chu â ṭhial tik cho ah Israel tla chu an riakmun ah mi chu 

anna ṭhial. 

37Chu sûm chu a um kar zawng chu an mun chu âukhawm anna ṭhial lo. 

38An kal kar zawng chu sûn ah chun LALPA umnâk Puanin tlûnah sûm muh 

kho hen a um, zân ah chun Puanin tlûnah meialh hâwi hen an muh. 

Leviticus 

Leviticus 1 

Duah Hep Mi Bâwlnâk 

1LALPA nih Mosi chu LALPA umnâk Puanin ah mi a kawh le, 

2Israel tla nih bâwlnâk an ap tikah an zûl ding mi dân tla a pêk. Mi âuzawng nih 

bâwlnâk ah ran a ap chun a ranrual lakah mi kêl mawh dawrâ mawh pakhat a 
ap ding asi. 

3A ranrual lakah mi duahphung thil ap ah pakhat a ap chun sâwi ding umlo mi 

chawchal a put ding asi. LALPA nih rem a ti ding hen LALPA umnâk Puanin 
tualmâi ah a hawng put ding asi. 

4Chu minung nih chun chaw lû ah a kut a thâng lai le, a sual thiangtir ding hen 

bâwlnâk ah rem ti piak asi lai. 

5Chunah chun chawchal chu a thah lai le, Aron thlâk bâwlpu tla nih a thisen chu 

LALPA sinah an ap lai le, Puanin mâika ah mi mâichâm kî pali chu an theh lai. 

6Ran chu a vun a lîk lai le, a chan lai le, 

7bâwlpu nih mâichâm tlûnah thing a pawng lai le, a duah lai. 

8Chu mei lakah ransa neknâwi tla chu an paih lai, a lû leh a thâu tla khawm. 

9A sungril tla, a kê tla a ṭawl lai le, bâwlnâk ah bâwlpu nih mâichâm tlûnah a 

duah hep lai. Chu eiphung ap mi rim nih chun LALPA chu a lawmhtir. 

10Mi nih a dawrâ mawh kêl mawh pakhat bâwlnâk ah a ap mi chu, a mipa 

simsâwinâk umlo mi asi ding asi. 

11Marlei kâng mâichâm sîrah a thah lai le, bâwlpu nih a thî a lâk lai le, mâichâm 

kî pali lakah a theh lai. 

12A chan dih hep tikah bâwlpu nih chun a ektê hen a lû leh a thâu telh sih hen 

mei lakah a paih ding asi. 

13A sungril leh a kê chu a ṭâwl lai le, bâwlpu nih mâichâm, tlûnah bâwlnâk 

LALPA sinah ap hen a duah hep lai. Chu eiphung ap mi rim nih LALPA chu a 
lawmhtir asi. 

14Mi nih vâ duahphung thil ap ah a ap chun, vaṭhu mawh lâilêng mawh asi ding 

asi. 

15Bâwlpu nih mâichâm ah a pêk lai le, a ngâwng a merh phak lai le, a lû chu 

mâichâm ah a duah lai. A thî chu mâichâm sîrah a luangtir lai. 

16A chawkpaw leh a zeizawng chu mâichâm sîr saklei kângah vachâm 

lawnhnâk ah a lawnh ving lai. 

17A thla ah a tleih lai le, a pum chu a ek lai le, a thla chu sâm lo hen mâichâm 

ah duah hep ding asi. Chu eiphung ap mi rim nih LALPA chu a lawmhtir. 

Leviticus 2 

Fâng Ap Mi 

1Mi nih LALPA sinah fâng a ap chun, sangvut ah a rial masa ding asi. Oliv sariak 

leh rimthâw a telh lai le, 

2Aron thlâk bâwlpu tla, sinah a pêk lai. Bâwlpu nih sangvut zapei khat leh 

rimthâw leh sariak tla chu a lâk lai le, a ektê hen LALPA sinah thil ap 
singsiahnâk dingah mâichâm ah a duah lai. Chu eiphung bâwlnâk rim nih chun 
LALPA a lawmhtir. 

3Ap mi fâng a lei mi vial chu bâwlpu rang ding asi; LALPA sinah eiphung thil ap 

lakah mi asi ruangah a thenhlimh asi. 

4Sangvut chu bêl ah hût mi asi chun thilnu telh ding asi lo. Oliv sariak hen 

chawmh mi sang tlang a sah mi mawh, oliv sariak hen sang siam mi mawh asi 
kho. 

5Ap mi sang chu bêl lakah suang mi asi chun, thilnu tel lo hen oliv sariak hen 

chawmh mi asi ding asi. 

6Thil ap na pêk tikah sêu le, sariak tawih. 

7Sang ap ding mi chu khêng ah rêu mi asi chun sangvut chu oliv sariak hen 

siam ding asi. 

8LALPA sinah ap ding hen put le, mâichâm ah puttu ding mi bâwlpu sinah pêk. 

9LALPA sinah ap hep mi asi ti zauhtirnâk ah bâwlpu nih a khingkhuai a lâk lai 

le, mâichâm ah a duah lai. Chu eiphung duah mi rim nih LALPA a lawmhtir. 

10Ap mi lakah a lei mi vial chu bâwlpu vo asi, LALPA sinah eiphung thil ap lakah 

mi asi ruangah a thenhlimh asi. 

11LALPA sinah fâng ap mi rêng chu thilnu telh ding asi lo. LALPA sinah eiphung 

ap mi rêng chu thilnu mawh khuaitizû mawh mang ding asi lo. 

12Kum siar hen fa thar ât masachem mi chu LALPA sinah nan pêk ding asi, 

mâichâm lakah lam chun duah ding asi lo. 

13Fâng ap mi kip lakah chite telh u, chite nih chun LALPA leh nan karah 

thudantuk a zauhtir ruangah. (Nan ap mi thil zawzawng lakah chite telh ver ding 
asi.) 

14LALPA sinah fa thar nan ât masachem mi nan ap tikah, rêu mi mawh rial mi 

mawh nan ap ding asi. 

15Oliv sariak leh rimthâw telh u. 

16Bâwlpu, nih chu sariak leh buh khingkhuai chu theihkumzanâk ding hen a 

duah lai le, rimthâw zawzawng khawm chu LALPA sinah eiphung ap mi hawi 
hen a pêk ding asi. 

Leviticus 3 

Kawmhnâk Thil Ap 

1Âuzawng nih, kawmhnak thil ap, a ranrual lakah mi pakhat a ap chun, 

chawchal mawh a nunau mawh simsâwinâk umlo mi asi ding asi. 

2Ran lû tlûnah a kut a thâng lai le, LALPA umnâk Puanin mâika ah a thah lai. 

Aron thlak bâwlpu tla nih a thisen chu mâichâm sâr pali ah an theh lai le, 

3LALPA sinah ran a khingkhuai chu eiphung thil ap ah an pêk ding asi, a sungril 

thâu tla, 

4akal tla leh a thâu, a thin a ṭha mi vial hen LALPA sinah ap ding asi. 

5Bâwlpu tla nih chubang zawng chu mâichâm ah duahphung thil ap hen an 

duah ver ding asi. Chu eiphung apnâk rim nih LALPA chu a lawmhtir. 

6Dawrâ mawh kêl mawh hi hawi bâwlnâk ah mang asi chun, a nunau mawh a 

mipa mawh khawm siseh sawi ding umlo mi asi ding asi. 

7Mi nih dawrâ mawh a ap chun, 

8a lû tlûnah a kut a thâng lai le, Puanin tualmâi ah a thah lai. Bâwlpu tla nih a 

thisen chu mâichâm kî lî sîrah an theh lai le, 

9LALPA sinah eiphung thil ap hâwi hen hi tla hi pêk seh; a thâu, a mei thâu 

zawzawng a kâwl ruh kiangah tan le, a sungril thâu, 

10akal leh a thâu, a thin a ṭha mi vial hen. 

11Bâwlpu nih LALPA sinah mâichâm tlûnah eiphung thil ap ah a duah ver ding 

asi. 

12Mi nih kêl a ap chun, 

13a lû tlûnah a kut a thâng lai le, Puanin mâika ah a thah lai. Bâwlpu tla nih a 

thisen chu mâichâm sîr li ah an theh lai. 

14A khingkhuai chu LALPA sinah eiphung thil ap ah a pêk lai; a sungril thâu 

zawzawng; 

15a kal leh a thâu, a thin a ṭha mi vial LALPA sinah ap ding asi. 

16Bâwlpu tla nih LALPA lawmhtir ding hen hi bang zawzawng hi mâichâm tlûnah 

eiphung ap mi ah an duah hep ding asi. A thâu zawzawng chu LALPA vo asi. 

17Israel fa âukhawm nih a thâu leh a thî an ei ding asi lo; hi dân hi an umnâk 

zawngah Israel fa tla nih an zûl ding asi. 

Leviticus 4 

Tumlo Mi Sual Apnâk 

1LALPA nih Mosi chu thu a pêk le, 

2LALPA mi lakah âuzawng nih hi bang dân tla hi zûl ding hen simh na a ti. 

3Bâwlpu Lalchem sualnâk ruangah zapi tla tlûnah mawhnâk a tlung chun, 

chawchal sâwinâk umlo mi sual bâwlnâk dingah LALPA sinah a pêk ding asi. 

4Puanin kawtkâ ah chawchal chu a hawng put lai le, a lû tlûnah a kut a thâng 

lai le, LALPA mâika ah a thah lai. 

5Churawhchun, Bâwlpu Lalchem nih chawchal thisen zeimaw zat chu a put lai 

le, Puanin sungah a lûtpi lai. 

6A kutdawng chu thisen lakah a nîm lai le, puanzar mâika ah vei sarih a theh 

lai. 

7Thisen chu Puanin sungah mi rimthâw duahnâk mâichâm ki fawng a buaih lai. 

Thisen dang vial chu Puanin tualmâi ah mi bâwlnâk duahnâk mâichâm bul ah 
a thlêt lai. 

8Hi chawchal lakah mi a thâu zawzawng, a sungril thâu, 

9a kal leh a kal lakah mi a thâu, a thin a ṭha mi zawng chu a lâk ding asi. 

10Bâwlpu nih kawmhnâk thil ap lakah ran thâu an ap mi hâwi hen a thâu chu a 

lâk lai le, duahphung thil ap mâichâm tlûnah a duah lai. 

11Sikhawmsele, a vun tla, a sâ tla, a lû, a kê, a sungril 

12chu an riaknâk mun lênglei mun thenhlimh ah a lâk lai le, vachâm lawnhnâk 

mun ah thing châr pawng lakah a duah lai. 

13Israel mi lakah tum mi si lo hen LALPA thupêk a buar hen a sual chun, 

14chu sual chu a puang ka hen mi zapi nih chawchal tuai chu sual thil ap ah an 

put ding asi. LALPA umnâk, Puanin tualmai ah an hawng put lai le, 

15zapi ruitu tla nih an kut a lû tlûnah an thâng lai le, chunah chun an thah lai. 

16Bâwlpu Lalchem nih chawchal thisen zeimaw zat chu lâk hen Puanin sungah 

a lûtpi lai. 

17A kutdawng a nîm lai le, puanzâr mâika ah vei sarih a theh lai. 

18Thisen chu Puanin sungah mi rimthâw duahnâk mâichâm kî chu a chulh lai 

le, bâwlnâk duahnâk mâichâm Puanin mâika ah mi bul ah a bungh lai. 

19A thâu zawzawng chu a lâk lai le, mâichâm tlûnah a duah lai. 

20Sual thil ap rangah chawchal an mang mi hâwitê hen, hi khawm hi ti ding asi. 

Hi hâwi hen zapi sualnâk ruangah bâwlnâk siam ding asi, churawhchun 
ngaihdam an si lai. 

21Mah rangah sual bâwlnâk ah chawchal ap mi hâwi hen chawchal chu an 

riaknâk mun lenglei ah an duah ding asi. Chu chu zapi sual thiangnâk dingah 
thil ap chu asi. 

22Lâirêltu nih tumnâk ruang silo hen LALPA thupêk a buar hen a sual chun, 

23a tumnak chu sual hen ngaih asi chun kêl chal sâwinâk umlo mi bâwlnâk 

dingah a hawng put ding asi. 

24A lû tlûnah a kut a thâng lai le, ran duah mi bâwlnâk an thahnâk mun mâichâm 

sîr marlei kângah a thah ding asi. Chu chu sual thiangnâk ding hen thil ap asi. 

25Chu ran thisen lakah chun bâwlpu nih a kutdawng a nîm lai le, mâichâm kî 

chu a va chulh lai, a dang vial chu mâichâm bul ah a thlêt lai. 

26Kawmhnâk thil ap rangah thah mi ran thâu hâwi ber hen mâichâm tlûnah a 

thâu duah ding asi. Hi hâwi hen bâwlpu nih lâirêltu sual ruangah bâwlnâk a ap 
lai le, churawhchun ngaihdam asi lai. 

27Zatlâng lakah minung pakhat nih tum ruangah, si lo hen LALPA thupêk pakhat 

a buar hen a sual chun, 

28chu chu sual hen ngaih asi ka hen sâwinâk umlo mi kêl nunau a hawng put 

lai le, 

29a lû ah a kut a thâng lai le, bâwlnâk duahnâk mâichâm marlei kâng sîrah ran 

duahnâk mun ah a thah ding asi. 

30Bâwlpu nih chu ran thisen ah a kutdawng a nîm lai le, mâichâm kî a chulh lai 

le, a dang chu mâichâm bul ah a thlêt lai. 

31Kawmhnâk thil ap rangah ran an thah le; a thâu an lâk mi hâwi hen a lâk lai 

le, mâichâm tlûnah a duah lai, chu rim nih LALPA a lawmhtir ding hen. Hi hâwi 
hen bâwlpu nih bâwlnâk chu sualtupa rangah a ap lai le, ngaihdam asi lai rawh. 

32Mi nih sual bâwlnâk ah dawrâ a hawng put chun a mipa sâwinâk umlo mi asi 

ding asi. 

33A lû tlûnah a kut a thâng lai le, mâichâm sîr marlei kângah duahphung thil ap 

rangah ran thahnâk mun ah an thah ding asi. 

34Chu ran thisen ah bâwlpu nih a kutdawng a nîm lai le, mâichâm kî tla a chulh 

lai, a dang tla chu a mâichâm bul ah a thlêt lai. 

35Churawhchun kawmhnâk thil ap rangah dawrâ an thah le, a thâu an lâk mi 

hâwi hen a thâu chu lâk ding asi. LALPA sinah eiphung thil ap mi hen an duah 
ding asi. Hi hâwi hen a sualtupa rangah bâwlnâk chu an ap lai le, ngaihdam asi 
lai rawh. 

Leviticus 5 

Sual Thil Ap lakah Thu Herh 

1Hi bang thu lakah hin sual thil ap a herh. Mi âumawh thu fiang deih hen 

lâirêlnâk mun ah kawh asi hen, a muh le a theih mi fiang tak a sim kho lo chun, 
a mawh chu amah nih a phurh lai. 

2Mi âu nih mawh tum ruang silo hen, dân nih thianglo hen a ruat mi a tawngh 

chun, chu tla chu ran a thi mi mawh, a tawngh hen thil thianglo a tawngh mi a 
theih kâ hen amah chu a nâwm hen a sual asi. 

3Mi âu nih mawh tum ruang silo hen îk mi minung a tawngh chun amah khawm 

a nâwm sih, thil a ti mi â theih ka hen sual ah ngaih asi. 

4Mi âu nih mawh a thu zeikhawm lo lakah siat a tham chun a thilti a theih kâ 

hen sual ah ngaih asi. 

5Mi nih thilsual a ti chun thutluang a vâwr lai le, 

6a sual man rêpnâk rang ding hen LALPA sinah dawrâ a nunau mawh kêl mawh 

thil ap ah a put ding asi. Bâwlpu nih chu minung sual rangah bâwlnâk a ap lai. 

7Mi nih kêl mawh dawrâ mawh a ti kho lo chun a sual man pêk ding hen vaṭhu 

panih mawh lâilêng panih mawh LALPA sinah a pêk lai le, pakhat chu sual thil 
ap ah, pakhat chu duahphung thil ap rangah. 

8Bâwlpu sinah a put lai le, amasa hen vâ chu sual bâwlnâk ah a ap lai. A lû 

dawh phak lo hen a ngâwng a khiak lai le, 

9a thî chu mâichâm sîr a theh lai. A thî dang chu mâichâm bul ah a luangtir lai. 

Hi hi sual thiangnâk ding hen thil ap asi. 

10Vâ a panihnâk chu dân hâwi hen duahphung thil ap ah a ap lai. Hi hâwi hen 

bâwlpu nih chun, chu minung sual bâwlnâk chu a ap lai le, ngaihdam asi lai 
rawh. 

11Mi nih vaṭhu panih mawh lâilêng panih mawh a nei lo chun, sangvut 

kilogramme khat sual thil ap rangah a ap ding asi. Oliv sariak mawh rimthâw 
mawh a telh ding asi loh, fâng thil ap asi lo le, sual thil ap asi ruangah. 

12Bâwlpu sinah a hawng put lai le anih nih zapei khat LALPA sinah zeizawng 

ap ver asi ti theihnâk ding hen eiphung thil ap mi hâwi hen mâichâm tlûnah a 
duah lai. Chu chu sual thiangnâk thil ap asi. 

13Hi hâwi hen bâwlpu nih chun minung sualnâk rang dingah bâwlnâk ap asi lai 

le, ngaihdam asi lai. Fâng ap mi hâwi hen a lei mi vial chu bâwlpu vo asi. 

Rulhnâk Thil Ap 

14LALPA nih Mosi sinah hi bang dân tla hi a pêk. 

15Mi nih a tum lo hâwi tak hen LALPA thil thenhlimh ah rulh ding mi lakah a rulh 

kho lo chun, rulh nawlhnâk thil ap LALPA sinah dawrâ mawh, kêl mawh a mipa 
simsâwinâk umlo mi a hawng put ding asi. A man zat chu dân nih a ruat mi zia 
asi lai. 

16A rulh kho lo mi rulhnâk ding hen a lei zâ lakah kul a pêk ding asi. Bâwlpu 

sinah a va pêk lai le, bâwlpu nih ran chu, chu minung sual ruangah a ap lai le, 
chu minung chu ngaihdam asi lai. 

17Mi nih a tum ruang si lo thlo hen LALPA thupêk a buar chun a sual asi, a sual 

man chu châwi asi lai. 

18Rulhnâk thil ap rang dingah bâwlpu sinah kêl mawh dawrâ mawh a mipa 

sâwinâk umlo mi a hawng put ding asi. A man chu dân nih a ruat zia zia asi lai. 
Chu misual rangah bâwlpu nih bâwlnâk a ap lai le, ngaihdam asi lai. 

19LALPA lakah a sual mi rulhnâk dingah thil ap asi. 

Leviticus 6 

1LALPA nih Mosi sinah hi bang dân tla hi a pêk: 

2Âuzawng nih mah Israel mi tla lakah thil siah mi khirh thu ah, a fîr piak hen 

mawh a perpet hen mawh, 

3thil thlâu tawng ko hen tawng lo ti hen siat â barh chun LALPA lakah a sual 

asi, thil ap a pêk ding asi. 

4-5Mi âuzawng nih hi bang hâwi hen a sual chun, zumh a kai lo mi ruangah a 

neih zei tal hen a rulh ding asi. A sualnâk theih asi ni ah tling khap hen a 
dâwngpu sinah a rulh ding asi, chun nûnah a lei zâ lû ah kul a dân hâwi hen a 
pêk ding asi. 

6Rulhnâk ding hen LALPA sinah thil ap pêk ding mi chu bâwlpu sinah a kalpi lai 

le, chu chu dawrâ mawh kêl mawh a mipa sâwinâk umlo mi asi ding asi. A man 
chu a dân hâwi hen ruat mi zat asi ding asi. 

7Bâwlpu nih chu minung sualnâk rang dingah bâwlnâk a ap lai le, ngaihdam asi 

lai rawh. 

Bâwlnâk Duah Hep Mi 

8LALPA nih Mosi sinah 

9Aron leh a fapa tla sinah hi bang duahphung ap mi dân tla chu pêk ding hen 

thu a pêk. Duahphung ap mi chu zân khuadei ver hen mâichâm ah siah ding 
asi, mei khawm alh kumza ding asi. 

10Churawhchun bâwlpu nih puan mangṭhia â aih mi leh kekawr â ruk lai le, 

mâichâm tlûnah mi vachâm tla chu maichâm sîrah a siah ding asi. 

11Churawhchun a nipuan a thleng lai le, vachâm chu riakmun lenglei, mun 

thenhlimh ah a va siah ding asi. 

12Mâichâm tlûnah mi mei chu mittir ding asi lo, alh kumza ding asi. Zing siar 

hen bâwlpu nih thing a tih lai le, a tlûnah duahphung thil ap a timhtuah lai le, 
kawmhnâk thil ap thâu chu a duah lai. 

13Mâichâm tlûnah mei chu zeiliau zawngah a alh kumza ding asi, mittir ding asi 

lo. 

Fâng Ap Mi 

14Hi bang hi fâng apnâk dân chu asi. Aron thlâk bâwlpu tla nih mâichâm mâika 

ah LALPA sinah fâng ap mi an pêk lai. 

15Sangvut zapei khat leh sariak rimthâw a lâk lai le, LALPA sinah ap ver mi ti 

theihnak ding hen mâichâm tlûnah a duah lai. Chu thil ap rim nih chun LALPA 
a lawmhtir asi. 

16-17A lei mi vial bâwlpu tla nih an ei lai. Thilnu telh lo hen sang an siam lai le, 

LALPA umnâk Puanin tualmâi mun thenhlimh ah an ei ding asi. LALPA nih 
bâwlpu tla rangah eiphung ap mi anmah vo rangah a ruat mi chu asi. Sual 
ruangah ap mi leh rulh mi thil ap hâwi hen a thenhlimh asi. 

18Zeiliau zawngah Aron thlâk mipa tla nih chun LALPA sinah eiphung ap mi thil 

chu an vo si kumza hen an ei kho lai. Chu eiphung ap mi chu mi nih an tawngh 
chun a thenhlimhnâk thiltikhonâk nih nganfâk a pêk lai. 

19LALPA nih Mosi rangah Aron thlâk bâwlpu tla rangah hi bang 

20birhtirnâk dân tla hi a pêk. Birhtir hen an um ni ah LALPA sinah thil ap sangvut 

kilogramme khat, (nisiar fâng ap chu a tam lei zat seng hen) a khing zînglei ah 
a khing zânlei ah an ap ding asi. 

21Sariak chawmh hen a hûtnâk bêl ah hût ding, churawhchun phel hen fâng ap 

thil ap pêk ding asi, chu rim nih chun LALPA a lawmhtir asi. 

22Zeiliau zawngah Aron thlâk Bâwlpu Lalchem rianṭuantu nih hi thil ap hi a pêk 

kumza ding asi. LALPA sinah duah hep mi bâwlnâk asi ding asi. 

23Bâwlpu si mi nih chu fâng ap mi chu an ei ding asi lo; an duah hep ding asi. 

Sual Thil Ap 

24Sual bâwlnâk dân thu ah 

25Aron leh a fapa chu simh na ding hen LALPA nih Mosi rangah thu a pêk. Sual 

thil ap rang ding mi ran chu mâichâm marlei sîrah duahphung thil ap ah ran an 
thahnâk mun ah thah ding asi. Chu chu thil ap thenhlimh asi. 

26Bâwlpu bâwlnâk ran aptu nih LALPA umnâk Puanin kulh sung mun thenhlimh 

ah a ei lai. 

27Âutal nih mawh zeital nih chu ransa chu a tawngh chun a thenhlimhnâk 

thiltikhonâk nih nganfâk a pêk lai. Zei nipuan tal ran thî â buaih mi chu mun 
thenhlimh ah suk ding asi. 

28Zei tualbêl tal meh suangnâk chu khuai ding asi, thîr bêl asi chun nâwt vik hen 

tî hen ṭawl ding asi. 

29Bâwlpu dâwngsung mipa vial nih chun hi thil ap hi an ei kho lai, thungâi a 

thenhlimh asi. 

30Sikhawmsele zei thî tal Puanin sungah lûtpi mi sual thiangnâk dingah mang 

mi chu, chu ran chu an ei ding asi lo; duah ding asi. 

Leviticus 7 

Rulhnâk Thil Ap 

1Hi bang hi rulhnâk thil ap dân thenhlimh tak chu asi. 

2Ap mi ran chu duahphung ap mi ran thahnâk mâichâm sîr marlei kângah an 

thah ding asi, a thî tla chu mâichâm kî pali ah theh ding asi. 

3A thâu zawzawng chu a lâk lai le, mâichâm ah a ap lai; a sungril tuamtu thâu, 

4akal leh akal lakah mi thâu, a thin ṭha mi vial lâk hen mâichâm ah ap ding asi. 

5Bâwlpu nih a thâu zawzawng chu eiphung thil ap ah LALPA sinah mâichâm 

tlûnah a duah ding asi. Chu chu rulhnâk thil ap asi. 

6Bâwlpu dâwngsung mipa fa vial nih an ei kho lai le, sikhawmsele thungâi a 

thenhlimh ruangah mun thenhlimh ah ei ding asi. 

7Sual thil ap leh rulhnâk thil ap chu â bang cho mi dân pakhat ah mang asi, sâ 

chu bâwlnâk aptu bâwlpu tâ asi. 

8Duahphung thil ap mi ran vun khawm chu bâwlnâk aptu bâwlpu vo asi. 

9Fâng ap mi bêl lakah hût mi mawh, khêng lakah timhtuah mi mawh rial mi 

mawh chu LALPA sinah aptu bâwlpu vo asi. 

10Suang lo mi fâng ap mi; sariak hen telh mi mawh, rêu mi mawh chu Aron thlâk 

bâwlpu tla nih zat seng anna ṭhen ding asi. 

Kawmhnâk Thil Ap. 

11Hi hi LALPA sinah kawmhnâk thil ap dân chu asi. 

12Mi nih lâwmthu simnâk thil ap Pathian sinah a ap chun, ran bâwlnâk ah mi leh 

thilnu telh loh sang ap mi hen munkhat hen a pêk lai. Oliv sariak hen chawmh 
mi sang tlang a sah mi mawh, sang rêu oliv sariak telh mi mawh, em mi mawh 
a pêk ding asi. 

13Chun, a dang thilnu telh lo mi sang tlang a ap ding asi. 

14A chi kip a khingkhuai vima hen a bîk hen khawlh mi chu LALPA sinah a pêk 

lai; mâichâm ah ran thî thehtu bâwlpu vo asi. 

15Chu ransa meh chu bâwlnâk pêk ni ah an ei ding asi; a thaituan tiang a leifuan 

siah ding asi lo. 

16Mi nih a thutiam tlingtir ding hen kawmhnâk thil a ap chun mawh amah duh 

thu hen a ap mi asi chun, ap ni ah ei hep ding asi lêm lo, a leifuan tla chu a 
thaituan lei khawmah a ei kho lai. 

17Sâ a lei mi ni thum tiang a um nget rih asi chun duah ding asi. 

18A ni thum ni tiang a ei chun Pathian nih chu minung thil ap chu a pawm lai 

loh. Chu thil ap chu siar piak asi lai lo le, nâwm hen ngaih asi lai, âuzawng a ei 
tu chu a tuar lai. 

19Chu sâ chu dân ah a thianglo mi hen telh asi chun, ei ding asi lo, duah ding 

asi. Âuzawng dân hawi a thenhlimh mi nih sâ chu an ei kho lai. 

20Sikhawmsele â thenhlimh lo mi nih a ei chun Pathian mi ah ngaih asi lai lo. 

21Âuzawng nih dân ah thil thianglo minung mawh ran mawh a tawngh nûnah 

chu ap mi sâ chu a ei asi chun, Pathian minung ah ngaih asi lai lo. 

22Hi bang dân tla hi 

23Israel mi tla rangah LALPA nih Mosi sinah a pêk. Ran, dawrâ mawh kêl mawh 

a thâu ei ding asi lo. 

24Ran amah thi hen a thi mi mawh, ram sa nih a thah mi mawh a thâu ei ding 

asi lo, thil dang rang chun mang kho asi lai. 

25Mi âuzawng eiphung thil ap LALPA rangah ap mi ran thâu a ei chun, Pathian 

mi ah ngaih asi lai lo. 

26Israel fa le umnâk kipah vâ mawh ran mawh thî ei ding asi lo. 

27Âuzawng nih chu dân chu a buar chun Pathian mi ah ngaih asi lai lo. 

28LALPA nih Mosi sinah 

29Israel fa tla rangah hi bang dân tla hi a pêk. Âuzawng nih kawmhnâk thil ap 

hawng puttu nih chun thilpêk a bîk hen a khingkhuai LALPA rangah a hawng 
pêk ding asi. 

30Eiphung ap mi hawi hen amah kut ngelchel hen a hawng put ding asi. Ran 

thâu chu a î-âwm hen a bîk hen LALPA sinah thilpêk hâwi hen a hawng pêk 
ding asi. 

31A thâu chu bâwlpu nih mâichâm tlûnah a duah lai le, a î-âwm lam chu bâwlpu 

vo asi lai. 

32Ran a kê, a vawrhlei kâng a kê chu 

33kawmhnâk thil ap lakah ran thâu leh thî aptu bâwlpu sinah pêk ding asi. 

34Ran î-âwm leh a kê chu a bîk hen bâwlpu rang dingah LALPA nih Israel mi tla 

thawk hen bâwlpu pêk ding hen a lâk mi asi. Hi hi zeiliau zawngah Israel tla nih 
bâwlpu sinah an pêk ding mi asi. 

35Hi hi LALPA sinah eiphung ap mi lakah Aron leh a fapa tla chu bâwlpu ah 

birhtir an sinâk ni thawk hen an vo chu asi. 

36Chu ni ah chun LALPA nih, Israel fa tla chu thil ap lakah mi chu an vo siam 

ding hen thu a pêk na mi asi. Hi nûnthâi mâilei zawng khawmah Israel mi nih 
an zûl ding mi dân chu asi. 

37Hi bang tla hi duahphung thil ap, fâng thil ap, sual thil ap, rulhnâk thil ap, 

birhtirnâk thil ap, leh kawmhnâk thil ap dân tla chu asi. 

38Ramkaro ah mi Sinai Tlâng ah Mosi nih Israel mi tla rangah an thil ap tla ap 

ding hen a simh na ni ah LALPA nih hi bang thupêk tla hi Mosi sinah a pêk mi 
chu asi. 

Leviticus 8 

Aron Leh A Fapa Tla Birhtirnâk 
(Ex 29.1-37) 

1LALPA nih Mosi sinah, 

2“Aron leh a fapa tla chu ka umnâk Puanin tualmâi ah hawngpi na le, bâwlpu 

thuam, chulh ding mi sariak, chawchal tuai sual thil ap rang ding mi, dawrâ chal 
panih, sang thilnu telh lo bâwm hawng put. 

3Mi zapi tla zawzawng chunah hawng a pûm ding hen kawh na,” a ti. 

4Mosi nih LALPA thupêk hâwi hen a ti le, zapi tla an hawng a pûm rawh chun 

an sinah, 

5“Tuah ka ti ding mi hi LALPA thupêk asi,” a ti. 

6Mosi nih Aron leh a fapa tla a kalpi na le, dân hâwi hen tak khawlh ding hen a 

simh na. 

7Aron chu kawrdawh leh kawrfual a ruktir le, tâisâwm puan hen a tâi a menh. 

Ephod a bah le, a tâi chu puan mangṭhia tah mi tâisâwm hen a sâwm. 

8Ṭâng bêk a ṭângah a bêk le, Urim leh Thummim a thlaih. 

9A lû ah upâwng â pawnh, a mâilei kângah ngûn thuamhnâk a bêk, chu chu 

LALPA nih thu a pêk mi hâwi hen apnâk thenhlimh singsiahnâk asi. 

10Mosi nih chulh ding mi sariak chu a lâk le, LALPA umnâk Puanin leh a sungah 

mi thil zawzawng chu a buaih; hi hâwi hen zeizawng chu LALPA sinah a ap. 

11Sariak a lâk le, mâichâm leh a thuamthil, mâihûm leh a tohnâk, LALPA sinah 

ap hen vei sarih a theh. 

12Aron chu a lû ah sariak thuh hen a birhtir. 

13Churawhchun Mosi nih Aron fapa tla chu a kalpi na, le, kawrdawh a ruktir na, 

tâi sâwmnâk puan a menh na, lukhuh a khuh na, LALPA nih thu a pêk mi hâwitê 
hen. 

14Mosi nih chawchal tuai sual thil ap rang ding hen a put le, Aron leh a fapa tla 

nih a lû ah an kut an thâng. 

15Mosi nih a thah le, a thî chu a lâk le, apnâk ding hen a kutdawng hen mâichâm 

kî tla a chulh. A dang vial chu mâichâm bul ah a thlêt. Hi hâwi hen a ap le, a 
thenhlimh rawh. 

16Mosi nih a sungril thâu zawzawng, a thin a ṭha mi, akal leh a thâu chu a lâk 

le, mâichâm tlûnah a duah. 

17Mosi nih LALPA thupêk hâwi hen a leifuan zawzawng, a vun, a sâ, a riltê tla 

chu riakmun lênglei ah a duah. 

18Churawhchun, Mosi nih duahphung thil ap rangah dawrâ chal a put le, Aron 

leh a fapa tla nih a lû tlûnah an kut an thâng. 

19Mosi nih a thah le, mâichâm kî pali lakah a thî a theh. 

20-21LALPA nih thu a pêk mi hâwi hen a chan dip le, a sungril tla leh a kê tla chu 

tî hen a ṭawl, a lû leh a thâu leh a leifuan zawzawng mâichâm ah a duah. Hi 
duahphung thil ap hi eiphung thil ap chu asi. Chu rim nih chun LALPA a 
lawmhtir. 

22Mosi nih dawrâ chal panihnâk a lâk, chu chu bâwlpu birhtirnâk asi. Aron leh a 

fapa tla nih an kut a lû tlûnah an thâng. 

23Mosi nih a thah le, a thî chu a lâk le, Aron vawrhlei nakhaw, a vawrhlei kutpî, 

a vawrhlei kepî lakah a buaih. 

24Aron fapa tla khawm chu a kalpi na le, an vawrhlei nakhaw ah leh an vawrhlei 

kutpî leh an vawrhlei kepî ah thî a buaih na. A dang a lei mi thî vial chu mâichâm 
kî li sîrah a theh. 

25A mei thâu, a sungril thâu, a thin a ṭha mi, akal leh a thâu a vawrhlei kê a lâk. 

26LALPA sinah ap mi sang thilnu telh lo bâwm lakah mi tlang khat, sang sariak 

telh mi tlang khat, sang rêu tlang khat a lâk le, a thâu leh a vawrhlei kê tlûnah 
a siah. 

27Chu zawng eiphung tla chu Aron leh a fapa tla kut ah a pêk le, a bîk hen 

LALPA sinah thilpêk rangah an pêk. 

28Mosi nih anmah sin thawk ber hen a lâk le, birhtirnâk thil ap rang dingah 

duahphung thil ap mâichâm tlûnah a duah. Hi hi eiphung thil ap asi, chu rim nih 
chun LALPA a lawmhtir. 

29Mosi nih a î-âwm chu a lâk le, a bîk a thilpêk si ding hen LALPA sinah a pêk. 

Birhtirnâk ah dawrâ chal mang mi chu Mosi tingvo asi. Mosi nih LALPA thupêk 
hâwi hen zeizawng a ti ver. 

30Mosi nih sariak leh thî mâichâm tlûnah mi a lâk le, Aron leh a fapa tla leh an 

nipuan chu a theh. Hi hâwi hen anmah leh an nipuan tla chu LALPA sinah a ap. 

31Mosi nih Aron leh a fapa tla sinah, “LALPA thupêk hâwi hen sâ hi LALPA 

umnak Puanin tualmai ah kalpi ule, chunah chun suang u, birhtirnâk thil ap 
bâwm lakah mi sang hen chu mun ah chun ei u. 

32Sâ mawh sang mawh a lei mi chu duah hep u. 

33Chu Puanin tualmâi chu ni sarih kar birhtir nan sinâk dân â lîm lân lo chu nan 

suak kho ding asi lo. 

34Hi nan sual thiang ding hen tusûn ni ah kan ti mi hi LALPA nih thu hawng kan 

pêk mi asi. 

35Ni sarih kar chu LALPA Puanin tualmâi ah a sûn a zân hen nan um lai le, 

LALPA nih thu an pêk na mi chu nan ti lai. Nan tilo chun nan thi lai. Chu chu 
LALPA nih thu hawng ka pêk mi asi,” a ti. 

36Aron leh a fapa tla nih Mosi mang hen LALPA nih thu a pêk na mi zawng chu 

an ti. 

Leviticus 9 

Aron Nih Bawlnâk A Ap 

1Birhtirnâk rian a lîm nûnah Mosi nih Aron leh a fapa tla leh Israel ruitu tla a 

kawh na. 

2Aron sinah, “Chawchal tuai leh dawrâ chal simsâwi kawp lo mi lâk le, chawchal 

chu sual thil ap, dawrâ chal chu duahphung thil ap ah LALPA sinah ap rawh. 

3Churawhchun Israel mi tla chu sual thil ap ah kêl chal, chaw lâ kum khat mi leh 

dawrâ fa kum khat mi simsâwinâk umlo mi duahphung thil ap rang dingah, 

4chawchal leh dawrâ chal chu kawmhnâk thil ap rang dingah hawng put ding 

hen simh na. LALPA sinah bâwlnâk chu fâng ap mi sariak hen chawmh mi an 
ap ding asi. Tusûn ah an sinah LALPA a hawng a langh awt ruangah hi hi an ti 
ding asi,” a ti. 

5Mosi nih thu a pêk na mi hâwi hen Puanin mâiah an hawng put ver. Mi zapi 

zawzawng chu chunah LALPA sawnh ding hen anna pûm. 

6Mosi nih, “LALPA nih a chêu nan sinah a hawng langh khonâk ding hen hi 

bang zawzawng hi ti ding hen thu an pêk na asi,” a ti. 

7Churawhchun Aron sinah; “Mâichâm ah va kal le, na sualnâk leh zapi sualnâk 

thiangtir ding hen sual thil ap leh duahphung thil ap va ap rawh. LALPA nih thu 
an pêk mi hâwi hen mi zapi tla sual thiang ding hen hi thil ap hi va pêk rawh,” a 
ti. 

8Aron chu mâichâm ah a va kal le, amah sual thil ap rang dingah chawchal a 

thah. 

9A fapa tla nih thisen chu an hawng pêk le, anih nih a kutdawng a nîm le, 

mâichâm kî chu a chulh, a dang vial chu mâichâm bul ah a thlêt. 

10LALPA nih Mosi sinah thu a pêk mi hâwi hen, a thâu, akal, a thin a ṭha mi 

mâichâm tlûnah a duah. 

11A sâ leh a vun chu riakmun lênglei ah a duah. 

12Ran chu mah rangah duahphung thil ap rangah a thah. A fapa tla nih thisen 

chu an hawng put le, mâichâm kî pali lakah a theh. 

13A lû leh ransa neknâwi tla chu an pêk le, mâichâm tlûnah a duah. 

14Churawhchun, a sungril tla leh a kê tla a ṭâwl le, duahphung ap mi a lei mi tla 

hen mâichâm tlûnah a duah. 

15Chu nehnûnah zapi tla thil ap chu a pêk. Kêl chu zapi sual rangah a lâk le, a 

thah le, a ap, amah sual rangah a ap mi hâwitê hen a ti. 

16Ran duahphung thil ap rang dingah a hawng put mi khawm chu dân hâwitê 

hen a ap, 

17Fâng ap mi chu a pêk le, zapei khat sangvut a lâk le, mâichâm tlûnah a duah. 

(Nisiar hen duahphung thil ap lakah sap mi asi.) 

18Dawrâ chal leh chawchal zapi rangah kawmhnâk thil ap rangah a thah. A fapa 

tla nih thisen chu an hawng pêk le, mâichâm kî pali lakah a theh. 

19Aron nih chawchal leh dawrâ chal thâu khingkhuai 

20chu ran î-âwm tlûnah a siah le, mâichâm ah a put hep. Mâichâm tlûnah a duah 

le, 

21Mosi nih thu a pêk hâwi hen a î-âwm a vawrhlei kê chu bâwlpu rang dingah 

LALPA sinah a bîk hen a pêk. 

22Aron nih bâwlnâk zawzawng a ti thluh rawh chun, zapi tla tlûnah a kut a phar 

le, mal a sâwm na, churawhchun a ṭum rawh. 

23Mosi leh Aron chu LALPA umnâk Puanin ah an va lût le, an hawng suak rawh 

chun zapi tla mal an sâwm na. LALPA chêu chu zapi zawzawng sinah a hawng 
lang rawh. 

24Lâkkhat ko ah LALPA nih mei a hawng thlâk le, mâichâm tlûnah duahphung 

thil ap leh a thâu chu a kâng hep. Chu chu zapi tla nih an muh le, an ektê hen 
an âu le, tual leiah an buk hep. 

Leviticus 10 

Nadab Leh Abihu Sualnâk 

1Aron fapa Nadab leh Abihu nih meikhêng an lâk vevê le, meiṭil an siah le, 

rimthâw an phulh le, LALPA sinah an pêk. Sikhawmsele chu mei chu a 
thenhlimh loh. LALPA nih ap ding hen thu a pêk na mi asi lo ruangah. 

2Mawhsareh hen LALPA nih mei a hawng thlâk le, an panih hen a khangh na 

le an thi. 

3Churawhchun, Mosi nih Aron sinah, “Hi hi asi LALPA nih âuzawng ka 

rianṭuantu nih chun ka thenhlimhnâk hi an zah ding asi, ka mi le sinah ka 
rokualnâk ka langh lai a ti liauah a sim mi chu,” a ti. Sikhawmsele Aron chu a 
dâisip. 

4Mosi nih Misael leh Elzaphan, Uziel fapa tla, Aron patê chu a kawh na le, an 

sinah, “Hawng ule, hinah nan unau ruak Puanin thenhlimh ah mi hi lâk ule, 
riakmun lênglei ah siah u,” a ti. 

5Churawhchun an kal le, ruak chu a puan tuam lakah an tleih le, Mosi nih thu a 

pêk na mi hâwi hen riakmun lênglei ah an kalpi rawh. 

6Churawhchun Mosi nih Aron leh a fapa tla Eleazar leh Ithamar sinah, “Nan 

lungfâk ruangah nan nipuan thlêk lah ule, nan lû khawm thurhtir lah u. Chu hawi 
nan ti chun nan thi lai le, zapi pumpi tlûnah LALPA a thinrun lai. Sikhawmsele 
LALPA mei thlâk nih a thah na mi asi ruangah nan unau Israel tla lam chu an 
lungfâk siang asi. 

7Hi Puanin tualmâi khawm hi kaltâk lah u, nan thi sual lai. LALPA sariak thuh 

hen thenhlimh tir mi nan si ruangah,” a ti. Churawhchun Mosi nih a sim mi hâwi 
hen an ti. 

Bâwlpu Tla Rangah Dân Tla 

8LALPA nih Aron sinah, 

9“Nang leh na fapa tla chu zû mawh uain mawh nan din hen ka umnâk Puanin 

sungah nan hawng lût ding asi lo, nan hawng lût ni ah nan thi lai. Hi hi nan thlâk 
tla zawzawng nih nan kil thlir ding mi dân chu asi. 

10Pathian tâ leh mang salam mi thil nan thliar ding asi. Dân lakah thenhlimh mi 

leh thenhlimh lo mi khawm nan thliar ding asi. 

11Mosi mang hen dân kan pêk na mi zawzawng tla kha Israel mi tla rangah nan 

sîntir na ding asi,” a ti. 

12Mosi nih Aron leh a fapa panih an um rih mi tla, Eleazar leh Ithamar sinah, 

“LALPA sinah eiphung ap mi a leifuan fâng ap mi lâk ule, chu hen sang thilnu 
telh loh hen siam ule, chu chu mâichâm kiangah ei u, chu thil ap chu a thenhlimh 
ruangah. 

13Mun thenhlimh ah ei ule, eiphung LALPA sinah ap mi tla lakah mi nang leh na 

fapa tla tingvo asi ruangah. Chu chu LALPA nih thu hawng ka pêk mi asi. 

14Sikhawmsele, nang leh na dâwngsung tla nih chun a î-âwm leh a kê nan ei 

kho lai, a bîk hen bâwlpu rang dingah LALPA sinah thilpêk asi ruangah. Dân 
hâwi hen a thenhlimh mi mun ah nan ei kho lai. Hi ap mi thil hi nang leh na fa 
tla nih kawmhnâk thil ap Israel fa le nih an pêk mi thawk hen nanna ting ding mi 
asi ruangah. 

15Ei phung ap mi a thâu LALPA sinah an pêk liauah, a kê leh a î-âwm an hawng 

put ding asi. Hi bang hi LALPA thupêk hâwi hen nanmah leh nan fa tla vo kumza 
ding asi,” a ti. 

16Mosi nih sual thil ap rang dingah kêl thu a deih mi chu duah asi rawh ti a theih. 

Churuang chun Eleazar leh Ithamar tlûnah a thinrun le, thu a pêk. 

17“Zeirangah sual rangah ap mi mun thenhlimh ah nan ei lo zia? Mi zapi tla sual 

thiangnâk ding hen LALPA nih a nan pêk na mi thil thenhlimh tak asi mi. 

18Puanin thenhlimh ah a thî khawm nan hawng put lo, thu ka nan pêk na mi 

hâwi hen chunah chun bâwlnâk sâ chu nan ei ding asi mi,” a ti. 

19Aron nih a sâng le, “Tusûn ah hi sual ruangah ap mi ka ei asi chun zei hâwi 

asi lai rawh ne? Chu nih LALPA chu a lawmhtir khun awt ma? Tusûn hin zapi 
tla nih sual thil ap chu LALPA sinah an hawng pêk le, duahphung thil ap khawm 
an hawng put, chu khawmah ka rangah ṭihnung a kai nget rih,” a ti. 

20Chu chu Mosi nih a theih rawh chun a lungâwi rawh. 

Leviticus 11 

Ran Ei Kho Ding Mi Zât 
(Deut 14.3-21) 

1LALPA nih Mosi leh Aron chu, 

2Israel mi tla rangah hi bang dân tla hi a pêk na. Ran lakah 

3a tin kâk mi leh a râwl dawlh hen a khai nawlh mi vial chu nan ei kho lai. 

4-6Sikhawmsele, sangâwngsâu, sairem, leh zungnampî tla nan ei ding asi lo. 

Thianglo hen ngaih ding an si, an râwl dawlh chu an khai nawlh le, khawmsele 
an tin a kâk lo ruangah. 

7Vawksa ei lah u; thianglo hen ngaih ding an si, an tin chu a kâk le, an râwl 

dawlh an khai lo. 

8Nan ei ding asi lo, a ruak khawm nan tawngh ding asi lo, thianglo hen ngaih 

mi an si. 

9Ngâ a zeitin mi tal a mei phar leh a hir a um mi chu nan ei kho lai. 

10Sikhawmsele tî lakah ngâ rerêng a mei phar leh a hir a um lo mi chu nan ei 

ding asi lo. 

11Chubang thilsiam tla chu thianglo a ngaih asi, nan ei ding asi lo, a thi mi 

khawm nan tawngh ding asi lo. 

12Zeital tî lakah a um mi, a mei phar leh a hir umlo mi chu nan ei ding asi lo. 

13-19Hi bang vâ tla hi nan ei ding asi lo, murâ, sûmbuh, kâitê, thlakâwi, 

sûmbuhsialkinei, ruaklâwmmu, langâk; vachâ, tivarak, ngaihkuangrâl, lili âr, 
varakmûrsâu, tipi vâ, vasuangtuar leh balâk tla an si. 

20Ran nung thla nei zawzawng an thianglo, 

21a per zât lo chu. 

22Khâubawk, khuangbâi, khâuchangbawk tla nan ei kho lai. 

23Sikhawmsele, thil dang a mê mi zât murui chu thil nâwm ah ngaih asi. 

24-28Hi bang ran ruak tawnghtu tla chu zânlei tiang hen thianglo ah ngaih asi lai. 

Ran zawzawng a tin kâk lo mi an râwl dawlh an khâi mi leh ran kê pâli nei 
khawm thianglo ah ngaih asi. Âuzawng an ruak nan put chun nan nipuan suk 
ngelchel ding, khawmsele zânlei tiang thianglo hen ngaih an si lai. 

29-30Zubui, zungnam, châichîm, sanhtang tla chu thianglo hen ngaih an si. 

31Chubang tla ruak tawnghtu chu zânlei tiang thianglo hen ngaih an si lai. 

32An ruak tla nih zeital a tawngh chun thianglo hen ngaih asi. Chu umzia chu 

zei thil tal, thing, nipuan, savun, salâ, mang mi thil rerêng chu mang thianglo 
tinâk asi. Tî lakah zânlei tiang nîm ding asi, sikhawmsele zânlei tiang thianglo 
hen ngaih asi lai. 

33An ruak tla chu tualbêl sungah a tlâ chun, bêl sungah mi chu a nâwm hep 

rawh, a bêl chu nan khuai ding asi. 

34Thil ei kho zeital, chu bêl lakah mi tî tawih asi chun thianglo hen ngaih asi. Din 

mi thil zeital chu bêl lakah mi chu thianglo hen ngaih asi. 

35Chu ruak tla nih a denh mi chu thianglo hen ngaih asi; tual lungthu mawh tappi 

chu râwk ding asi. 

36Sikhawmsele tikhur mawh, tipang mawh chu thiang asi, an ruak nih a tawngh 

mi chu thianglo ah ngaih asi. 

37Zei chî tal tuh ding mi ruak nih a denh chun, thiang hen ngaih asi. 

38Sikhawmsele, thlâi chî chu tî lakah an chiah mi lakah a tlâ chun, thlâi chî chu 

thianglo ah ngaih asi. 

39Ran ei kho mi zât a thi mi tawnghtu chu nî tlâk tiang thianglo ah ngaih asi. 

40Mi nih a sa a ei asi chun a puan a suk lai le, zânlei tiang thianglo ah ngaih asi 

lai. A ruak puttu chu a nipuan a suk lai le, amah chu nî tlâk thianglo ah ngaih 
asi lai. 

41Ran nung tênâu, tual ah vâk mi tla nan ei ding asi lo, 

42a vâk hen an vâk mi mawh an kê pali hen an kal mi mawh, kê tamtak a nei mi 

khawm. 

43Hi bang tla ei hen a nawmhtir lah. 

44Kei, LALPA, nan Pathian ka si, keimah ka thenhlimh ruangah nanna 

thenhlimh tir ding asi. 

45Kei, Aigupta ram ah mi an suakpi natu ka si, churuangah nan Pathian ka si. 

Keimah ka thenhlimh ruangah nanna thenhlimh ding asi. 

46Hi vial hi ran leh vâ leikâng thu ah, tî lakah a um mi leh tual tlûnah a châng 

kho mi zawng leikâng thu ah dân asi. 

47Dân lakah a thenhlimh mi leh thenhlimh lo thiamthih tak hen nan thlei ding 

asi, ran ei kho mi leh ei kholo mi zât lak khawmah. 

Leviticus 12 

Nunau Fa A Ring Nûnah 
Â Thenhlimhtir Ding Dân 

1Hi bang tla hi LALPA nih Mosi sinah 

2Israel tla rangah dân a pêk mi chu asi. Nunau nih fapa a ring nâk thawk hen ni 

sarih kar chu, a nunau râitâ neih liau hâwitê hen thenhlimh loh hen ngaih asi. 

3A fa chu ni riat ni ah a fêm a tan ding asi. 

4Chun, ni sâwmthum dang dân hâwi hen thiangtir asi lân lo chu, a thî suak mi 

ruangah zei thil khawm a thenhlimh mi a tawngh ding asi lo. Puanin thenhlimh 
khawmah a lût ding asi lo. 

5Nunau nih nunau fa a ring chun thlasiar nunau râitâ a nei mi hâwi hen ni leili 

kar chu thenhlimh lo hen ngaih asi. Churawhchun a thî suak mi ruangah ni 
sâwmruk leh ni ruk a thiang lân lo chu thenhlimh loh hen ngaih asi. 

6A thenhlimh ni a tling rawh chun mipa fa khawm nunau, fa khawm LALPA 

umnâk Puanin tualmâi ah bâwlpu sinah a kalpi lai le, dawrâ kum khat mi 
duahphung thil ap rangah, lâilêng mawh vaṭhu mawh pakhat sual thil ap rangah 
a put ding asi. 



191 

Bawm Common Language Bible Version 
@ 2006 Bangladesh Bible Society  

 
 

 

 

7Bâwlpu nih a thil ap chu LALPA sinah a nawmhnâk chu thiangtir ding hen a 

pêk lai le, dân hâwi hen a thenhlimh lai rawh. Hi hâwi hen nunau nih fa a ring 
nûnah ti dân ding chu asi. 

8Nunau, nih dawrâ put ding a tlinh kholo chun, vaṭhu panih mawh lâilêng panih 

mawh duahphung thil ap rangah pakhat leh sual thil ap rang dingah pakhat a 
put ding asi; bâwlpu nih dân hâwi hen a nâwm mi chu a thenhlimh ding hen a 
timhtuah lai le, dân hâwi hen a thiang lai rawh. 

Leviticus 13 

Vun Râi Leikângah Dân Tla 

1Hi bang dân tla hi LALPA nih Mosi leh Aron rangah a pêk. 

2Mi âuzawng nih a vun a mâ chun mawh, khuailumâ mawh, mei mâ mawh 

ṭihnungkâi asi chun Aron thlâk bâwlpu sinah an kalpi ding asi. 

3Bâwlpu nih mâ chu a nik lai le, a mul chu a ngo hen mâ chu a kiangkam vun 

ngâk hen a thûk dauh chun vun râi ṭihnungkâi asi. Bâwlpu nih mi thianglo ti hen 
a phuang ding asi. 

4Sikhawmsele a mâ chu a ngo hen, a kiangkam vun ngâk hen a thûk lo hen a 

mul khawm a ngo lo chun, bâwlpu nih a dang hen ni sarih sung chu a siah ding 
asi. 

5Bâwlpu nih a ni sarih ni ah a nik nawlh lai le, a mâ chu a mahmuntê asi hen a 

lâwn lo chun ni sarih dang a siah nawlh fâwn ding asi. 

6Bâwlpu nih a ni sarihnâk ah a nik nawlh fâwn lai le, a mâ chu a ziam lei si hen 

a lâwn vima lo chun dân hâwi hen a thiang ti hen a phuang ding asi, mâ salam 
asi ruangah. Chu minung nih chun a nipuan tla chu a suk lai le, thiang asi lai 
rawh. 

7Sikhawmsele bâwlpu nih a nik hen a thiang a ti nûnah mâ chu a lâwn vima 

chun, bâwlpu sinah â langh nawlh ding asi. 

8Bâwlpu nih a nik nawlh lai le, a mâ chu a lâwn vima ruangah thianglo asi ti hen 

a phuang ding asi; chu chu vun râi ṭihnungkâi asi. 

9Âuzawng nih vun râi ṭihnungkâi a nei chun bâwlpu sinah a kalpi ding asi. 

10Anih nih a hawng nik lai le, a mâ chu a vun ah a ngo hen a mul khawm a ngo 

chun, ma nâi a tuah mi asi. 

11Vun râi dam kho lo mi asi. Bâwlpu nih îk ding mi asi ti hen a phuang ding asi. 

A dangtê hen siah a herh lo, a thianglo mi a fiang ruangah. 

12Chu a vun râi nih a lû thawk hen a kepâr tiang a tuam hep asi chun, 

13bâwlpu nih a nik nawlh ding asi. A pum hen a khuh hep tak ti a muh chun chu 

minung chu dân hâwi hen a thiang ti a phuang ding asi. A vun zawzawng a 
hawng ngo ruang chun dân hâwi hen a thiang asi. 

14Sikhawmsele a nehnûnah a hawng mâ chiam chun thianglo ah ngaih asi. 

15Bâwlpu nih a nik nawlh lai le, a mâ chu a kâu thlo hen a muh chun a thianglo 

ti hen a phuang ding asi. A mâ a kâu ti mi chu vun râi ṭihnungkâi asi, chu minung 
chu a thianglo asi. 

16A mâ chu a hawng dam hen, a hawng ngo nawlh chun, chu minung chu 

bâwlpu sinah a va kal nawlh lai le, 

17anih nih a hawng nik nawlh lai. A mâ chu a ngo mi asi chun a thiang mi asi 

lai, bâwlpu nih a thiang ti hen a phuang ding asi. 

18Âuzawng khuailumâ a vei mi chu a dam hen a nehnûnah 

19a phing mi chu a ngo chun mawh a khuailumâ chu a sen dâng zâu hen a lang 

chun bâwlpu sinah a va kal ding asi. 

20Bâwlpu nih a nik lai le, chu a mâ chu a kiangkam vun ngâk hen thûk hen a 

lang chun a mul khawm a ngo chun a thianglo ti a phuang ding asi. Chu 
khuailumâ lakah vun râi ṭihnungkâi a hawng um mi asi. 

21Sikhawmsele bâwlpu nih a nik hen a mul khawm a ngo lo, a kiangkam vun 

ngâk khawm hen a thûk lo ti a muh chun, a dâng dauh chun, bâwlpu nih ni sarih 
kar a dang hen a siah ding asi. 

22A mâ chu a lâwn vima chun bâwlpu nih a thianglo ti hen a phuang ding asi; 

amah chu râi a vei mi asi. 

23Sikhawmsele, â dang lo hen a lâwn lo chun, khuailumâ masî asi, bâwlpu nih 

a thiang ti hen a phuang ding asi. 

24Mi mei nih a duah mi thu ah, a kângnâk makâ a ngo hen a sen dâng asi chun, 

25bâwlpu nih a nik ding asi. Chu a mâ lakah mi a mul chu a ngo hen a kiangkam 

vun ngâk hen a thûk chun, chu mei mâ lakah vun râi ṭihnungkâi a vei mi asi, 
bâwlpu nih a thianglo ti hen a phuang ding asi. 

26Sikhawmsele, a mul chu a ngo lo hen a kiangkam vun ngâk hen a thûk lo hen, 

a dâng dauh chun, bâwlpu nih ni sarih kar a dang hen a siah ding asi. 

27Bâwlpu nih a ni sarih ah a nik nawlh lai le, a lâwn chun vun râi ṭihnungkâi asi 

lai. Bâwlpu nih a thianglo ti a phuang ding asi. 

28Sikhawmsele a makâ a mahmun nget a um hen a lâwn lo hen a dâng dauh 

chun, vun râi ṭihnungkâi asi lo. Bâwlpu nih a thiang ti a phuang ding asi, mei 
mâ salam ko asi ruangah. 

29Nunau mawh mipa mawh nih a lû ah mawh a khâ lakah mawh mâ a nei chun, 

30bâwlpu nih a nik ding asi. A kiangkam mi vun ngâk hen thûk dauh hen a mul 

eng zâu hen a ṭhia dîk chun vun râi lakah ṭihnungkâi asi, chu minung chu 
thianglo ti hen phuang ding asi. 

31Bâwlpu nih a mâ a nik hen, a kiangkam mi vun ngâk hen a thûk lo chun, a mul 

khawm a ṭha lo rih asi chun, ni sarih a dang ê hen a siah rih ding asi. 

32Bâwlpu nih a mâ chu ni sarih ni ah a nik nawlh lai le, mâ chu a lâwn lo hen a 

mul khawm a eng lo hen a kiangkam vun ngâk hen a thûk lo chun, 

33Chu minung nih a mâ kiangkam tla a mêt ding asi. Bâwlpu nih ni sarih a dang 

hen a siah ding asi. 

34A ni sarih ni ah bâwlpu nih a mâ chu a nik fâwn ding asi, lâwn lo hen a mâ 

chu a kiangkam vun ngâk hen a thûk lo chun, a thiang ti hen phuang ding asi. 
Chu minung nih chun a nipuan a suk lai le, a thiang lai rawh. 

35Sikhawmsele, chu mâ chu a thiang ti hen phuang asi nûnah a lâwn chun 

36bâwlpu nih a nik nawlh lai. A mâ chu a lâwn vima chun, a mul a eng mawh ti 

zauh a herh lo rawh, chu minung chu a thianglo hen ngaih asi rawh. 

37Sikhawmsele, bâwlpu nih amah ruat dân ah lâwn lo hen a mul khawm a ṭha 

hen, a mâ khawm dam hen a ruat chun, bâwlpu nih a thiang ti hen a phuang 
ding asi. 

38Nunau mawh mipa mawh a vun lakah a ngo mi a um chun 

39bâwlpu nih chu minung chu a nik ding asi. A mâ chu a dâng zâu chun vun 

lakah a tuah salam mi asi; chu minung chu a thiang asi. 

40-41Mi a lubik mawh a chal mawh a sam a kawlh chun a thenhlimh lo tir lêm lo. 

42A kawlhnâk ah mâ a sen dâng zâu hen a lang chun vun râi ṭihnungkâi dauh 

asi. 

43Bâwlpu nih a nik lai le, a mâ sen dauh zâu hen a um chun, chu a chal lakah 

mi vun mâ ṭihnungkâi ruang chun 

44bâwlpu nih a thianglo ti a phuang ding asi. 

45Mi vun râi ṭihnungkâi nei mi nih puansia nâwi â aih ding asi, a sam khawm riat 

ding asi lo, a mêl khingkhuai a tanglei chu a khuh ding asi, “Thianglo, thianglo!” 
ti hen a âu ding asi. 

46A mâ a dam lân lo chu thianglo kumza hen a um ding asi, khua lênglei ah a 

um ding asi. 

Buar Râi Leikângah Dân Tla 

47Nipuan mawh, samul mawh, puan nêm mawh, 

48samul puan mawh, zei thil tal savun hen siam mi, 

49a ring mi mawh, a sen mi mawh buar râi a kâi chun bâwlpu a zauhtir ding asi. 

50Bâwlpu nih a nik lai le, chu nipuan chu a dang hen ni sarih kar a siah lai. 

51A ni sarih ni ah a zauh dik lai le, a buar mi râi chu a zan chun a thianglo mi 

asi. 

52Râi a zan mi zât asi ruangah bâwlpu nih mei lakah a duah ding asi. 

53Bâwlpu nih a nik liauah chu buar râi chu zan lo hen a muh chun, 

54suk ding hen thu a pêk lai le, ni sarih kar a dangah a siah fâwn lai. 

55Churawhchun a nik lai le, chu buar râi chu amah mun nget asi chun zan lâh 

menza khawmsele thianglo hen nget ngaih asi lai; a mâ chu dunglei khawm si 
seh, mâilei khawm si seh na duah ding asi. 

56Sikhawmsele, bâwlpu nih a nik nawlh hen chu buar râi chu â zûk leikâng asi 

chun puan mawh savun mawh khawm si sele a thlêk ding asi. 

57Churawhchun chu buar râi chu a hawng lang nawlh hen a zan vima chun a 

nipuan neitupa nih a duah hep ding asi. 

58Chun a suk hen a lang lo thlo asi chun a suk nawlh lai le, a thiang lai rawh. 

59Hi hâwi hen, buar râi leikângah nipuan lakah a kâi mi chu puan nêm khawm 

si seh samul puan khawm savun tah mi khawm a dân chu asi. 

Leviticus 14 

Vun Râi Vei Nûnah Thenhlimhtirnâk 

1LALPA nih Mosi rangah 

2vun râi ṭihnungkâi mi nih a vei hen a dam nûnah hi thenhlimh tirnâk dân tla a 

pêk mi chu asi. A dam rawh asi ti phuang asi ni ah bâwlpu sinah kalpi ding asi. 

3Bâwlpu nih riakmun lênglei ah a kalpi lai le, a nik lai. Chu râi chu a dam mi asi 

chun, 

4bâwlpu sinah thenhnâk ding hen vâ panih, sidar thing ṭeng, samul lasen leh 

husop ṭeng hen an put ding asi. 

5Bâwlpu nih vâ chu tî tleng mi tual khêng lakah a thah ding hen thu a pêk lai. 

6Vâ pakhat dang khawm a lâk lai le, sidar ṭeng, samul lasen leh husop hen vâ 

thah mi thî lakah mun khat hen a nîm ding asi. 

7Vun râi veitupa thiangtir ding mi tlûnah vei sarih thî chu a theh ding asi; chu 

tikah a thiang rawh ti hen phuang ding asi. Chun vâ a nung mi chu a suah ving 
ding asi. 

8Chu minung pa nih a puan a suk hen a mul tla a mêt hen tak â khawlh lai le, 

chu tikah a thiang mi asi lai rawh. Riakmun ah a lût kho lai rawh, sikhawmsele, 
ni sarih kar chu a puanin lênglei ah a um rih ding asi. 

9A ni sarih ni ah a lû a mêt lai le, a khamul, a mit tlâng mul, a taksa mul 

zawzawng a mêt hep ding asi; a puan a suk lai le, tak â khawlh lai le, a thiang 
lai rawh. 

10A ni riat ni ah dawrâ fa a mipa panih leh a nunau pakhat kum khat fa 

simsâwinâk umlo mi a hawng put lai le, sangvut oliv sariak telh mi kilogramme 
thum leh oliv sariak litre mun thum ṭhen hen munkhat a hawng put lai. 

11Bâwlpu nih chu minung leh a thil ap chu LALPA umnâk puanin tualmâi ah a 

kalpi lai. 

12Churawhchun, bâwlpu nih dawrâ a mipa pakhat leh sariak litre mun thum a 

ṭhen hen mun khat a put lai le, rulhnâk thil ap rang dingah a ap lai. LALPA sinah 
a bîk hen bâwlpu rang dingah a ap ding asi. 

13Duahphung thil ap leh sual thil ap mi ran an thahnâk mun thenhlimh ah chu 

dawrâ fa chu a thah ding asi. Rulhnâk thil ap chu sual thil ap mi hen â bang 
ruangah bâwlpu vo asi vevê le, thungâi a thenhlimh asi. 

14Bâwlpu nih dawrâ fa thî chu a lâk lai le, thenhlimh tir ding mi pa a vawrhlei 

nakhaw, a vawrhlei kutpi, a vawrhlei kepi ah a nêk lai le, a thiang lai rawh. 

15Bâwlpu nih oliv sariak a lâk lai le, a kutza kehlei kângah a bungh lai le, 

16a vawrhlei kutdawng a nîm lai le, LALPA umnâk chu vei sarih a theh lai. 

17A kutza lakah mi sariak leh dawrâ fa thî chu a lâk lai le, a thenhlimh tir ding 

mi pa vawrhlei nakhaw sâr leh a vawrhlei kutpî, a vawrhlei kepî ah a buaih lai. 

18A dang a kutza lakah a um mi vial sariak chu thiangtir ding mi pa lû lakah thuh 

hep ding asi. Hi hâwi hen thenhlimh tirnâk dân chu a siam ding asi. 

19Churawhchun bâwlpu nih sual thil ap chu a ap lai le, thenhlimh tirnâk dân chu 

a siam ding asi. Chu nûnah ran chu duahphung thil ap rangah a thah lai le, 

20Fâng ap mi hen mâichâm ah a ap lai. Hi hâwi hen bâwlpu nih thenhlimh tirnâk 

a siam lai le, chu minung chu a thiang lai rawh. 

21Chu minung chu a pâm hen a tlinh lo chun, dawrâ fa a mipa pakhat cho 

thenhlimhnâk dingah rulhnâk thil ap ah a pêk lai le, chu chu a bîk hen bâwlpu 
rang dingah LALPA sinah thilpêk chu asi. Fâng ap mi rang dingah oliv sariak 
hen telh mi sangvut kilogramme khat leh oliv sariak litre mun thum a ṭhen hen 
mun khat a hawng put ding asi. 

22Vaṭhu panih mawh lâilêng panih mawh duahphung thil ap rangah pakhat, sual 

thil ap rangah pakhat a hawng put ding asi. 



196 

Bawm Common Language Bible Version 
@ 2006 Bangladesh Bible Society  

 
 

 

 

23A ni riat ni, a thenhlimhnâk ni ah Puanin tualmâi ah bâwlpu sinah a hawng put 

ding asi. 

24Bâwlpu nih sariak leh dawrâ fa leh oliv sariak chu a lâk lai le, bâwlpu rang 

dingah a bîk hen LALPA sinah thilpêk rangah a ap lai. 

25Dawrâ fa chu a thah lai le, a thî a lâk lai le, chu minungpa vawrhlei nakhaw, a 

vawrhlei kutpî, a vawrhlei kepî ah a buaih lai. 

26Bâwlpu nih sariak chu a kehlei kutza ah a bungh lai le, 

27a vawrhlei kutdawng hen LALPA umnâk chu vei sarih a theh lai. 

28Sariak khawm chu a lâk lai le, chu minungpa rangah thî a buaihnâk mun kip 

a vawrhlei nakhaw, a vawrhlei kutpî, leh a vawrhlei kepî tla ah a buaih nawlh 
lai. 

29A kut ah mi sariak chu, chu minungpa lû ah a thuh lai, chu hâwi hen 

thenhlimhnâk dân chu siam ding asi. 

30Chun, vaṭhu pakhat mawh lâilêng pakhat mawh a lâk lai le, pakhat chu sual 

thil ap rang dingah, a dang pakhat chu 

31duahphung thil ap rang ding leh fâng ap mi rangah pêk ding asi. Hi hâwi hen 

thenhlimh tirnâk dân chu bâwlpu nih a siam ding asi. 

32Hi hi mi nih vun râi ṭihnungkâi lakah â thenhlimh tir ding hen a tlinhlo mi rangah 

a ti ding mi dân chu asi. 

In Sungah Buar a Kâi mi 
Thawk hen Kâi Kho Mi Râi 

33Hi bang tla hi in sung khur lakah buar a kâi mi thawk hen râi a vei mi thu ah 

34LALPA nih Mosi leh Aron rangah dân a pêk mi tla chu asi. (LALPA nih anmah 

ram rang dingah a pêk na mi Kanaan ram ah an lût tikah Israel fa tla nih an 
mang ding mi chu asi.) 

35Mi âuzawng nih a in lakah a buar mi thawk hen râi a vei mi a um chun bâwlpu 

rangah an simh sawm ding asi. 

36Bâwlpu nih buar râi nik ding hen a va kal lânah in sungkhur ah mi thil 

zawzawng chu suah hep ding hen thu a pêk ding asi. Chu lo chun in sungah mi 
thil chu thianglo hen phuang asi awt ruangah. 

37Chu tikah in sungah a va lût lai le, buar râi chu a nik lai; ei ding mi mawh vâm 

lakah mawh a sen mi leh a ring mi a um chun, 

38Chu in chu a mâk lai le, ni sarih kar chu renh pang ding asi. 

39A ni sarih ni ah a hawng lai le, a nik nawlh lai. Chu buar râi chu a zan chun, 

40chu buar râi langhnâk lung chu khuapi lênglei mun nâwmtâm lakah lawnh ding 

asi. 

41Chu nûnah chun a in sungah mi vâm tla leh â bêk mi tla chu mun nâwmtâm 

khuapi lênglei ah lawnh ding asi. 

42A lânah an siatnâk mun ah lung dang hen an sak hen, a vâm dang an bêk 

nawlh ding asi. 

43In tla sak nawlh hen a vâm tla sawng asi nûnah buar râi a hawng lêng nawlh 

chun 

44bâwlpu a va kal hen a zauh ding asi. A lêng tak mi asi chun in chu a nâwm mi 

asi. 

45In tla siat hen, a lung tla, a thing tla leh a vâm zawzawng mun nâwmtâm 

khuapi lênglei ah thiar ver ding asi. 

46Âuzawng chu in chu renh asi liauah va lûttu chu zânlei tiang thianglo hen 

ngaih asi lai. 

47Âuzawng chu in ah a zâu hen eitu leh dintu chu a nipuan a suk ding asi. 

48Bâwlpunih in sak thar mi zauh ding a hawng hen buar râi a lang lo asi chun, 

chu in chu a thiang asi ti hen a phuang lai, chu râi chu a thiang ver rawh 
ruangah. 

49Chu in chu thenh ding hen vâ panih, sidar thing, samul lasen, husop ṭeng a 

lâk ding asi. 

50Tî siahnâk valei khêng tlûnah vâ chu a thah ding asi. 

51Churawhchun, sidar thing, husop, samul lasen, vâ a nung mi chu a lâk lai le, 

vâ an thah mi thî an thlawrhnâk khêng ah mi tî lakah a nîm lai. In chu vei sarih 
a theh lai. 

52Hi hâwi hen in chu sidar thing, husop, samul lasen, vâ thî, tî thiang, vâ a nung 

mi hen a thenh ding asi. 

53Vâ a nung mi chu khuapi lênglei ah phâisen ah a thlah ding asi. Hi hâwi hen 

in chu dân hâwi hen thenhlimhnâk siam ding asi, churawhchun a thiang lai 
rawh. 

54Hi hi vun râi ṭihnungkâi lakah mi dân tla chu asi; 

55-56mâ-le-rung, khuailumâ, meikâng mâ; buar mâ, nipuan ah mi mawh in lakah 

mi mawh ti ding dân chu. 

57Hi dân hi â thenhlimh mi thu ah leh thenhlimh lo mi thu ah mang ding dân chu 

asi. 

Leviticus 15 

Taksa Ah Thil Thianglo A Suak Mi 

1LALPA nih Mosi leh Aron sinah 

2Israel mi tla rangah hi bang dân tla hi a pêk na. Mipa nih a siaṭha lakah thil 

suak mi a nei chun; chu a suak mi chu thianglo ah ngaih asi. 

3Chu a siaṭha lakah chun suak hen mawh, chu nih chun phih khawmsele a 

thianglo. 

4Ihkhun a zâunâk leh a tonâk khawm a nâwm asi. 

5Âuzawng a ihkhun tawnghtu mawh, 

6zei lak tal si seh a tonâk tawnghtu nih chun a nipuan a suk hen tak â khawlh 

ding asi. Zânlei tiang a thianglo asi. 

7Âuzawng nih chu minung thil a suak mi neitupa tawnghtu nih chun a nipuan a 

suk ding asi, zânlei tiang a thianglo asi. 

8Thil suak mi neitupa nih âutal a thiang mi pa rangah chil a sah chun, a sah 

mipa nih chun nipuan suk hen tak â khawlh lai, zânlei tiang thianglo asi lai. 

9Tangphah mawh tophah lakah thil suak neitupa a to chun a nâwm rawh asi. 

10Chu minung tonâk tawnghtu zawng chu zânlei tiang an thianglo asi. Chu 

minungpa tonâk puttu chu a nipuan suk hen tak â khawlh lai le, zânlei tiang hen 
thianglo hen a um lai. 

11Chu thil suak neitupa nih âumawh a kut ṭâwl lo hen a tawngh chun a tawngh 

mi pa nih a nipuan a suk lai le, tak â khawlh lai le, zânlei tiang thianglo hen 
ngaih asi lai. 

12Zei tual bêl tal a thianglo mi pa nih a tawngh mi chu khuai ding asi, thing khêng 

a tawngh mi chu ṭâwl ding asi. 

13Chu thil suak neitupa chu a dam chun, ni sarih â ngâichâng lai le, a nipuan tla 

suk hen tî thiang lakah tak â khawlh lai le, a thiang lai rawh. 

14A ni riat ni ah vaṭhu mawh lâilêng mawh bawp khat a put lai le, LALPA umnâk 

Puanin mâi ah a kalpi lai le, bâwlpu a pêk lai. 

15Bâwlpu nih pakhat chu sual thil ap rangah a mang lai le, pakhat chu 

duahphung thil ap rangah a mang lai. Hi hâwi hen mi a thenhnâk dân chu a 
siam ding asi. 

16Mipa chi pung liauah a suak chun tak a khawlh ding asi, zânlei tiang a thianglo 

asi. 

17Nipuan mawh savun mawh chu chi buaihnâk chu ṭâwl ding asi. Zânlei tiang 

thianglo a ngaih asi lai. 

18Mipa leh nunau anna pung chun tak anna khawlh ding asi, zânlei tiang 

thianglo hen ngaih asi. 

19Nunau nih a nunau râitâ a nei chun ni sarih kar thianglo a ngaih asi. Chu kar 

lakah amah tawnghtu khawm nî tlâk tiang thianglo a ngaih asi. 

20A thî neih liauah a tonâk leh a zâunâk khawm thianglo a ngaih asi. 

21-23Âuzawng a ihkhun mawh a tonâk tawnghtu chu a nipuan suk hen tak a 

khawlh ding asi, nî tlâk tiang thianglo hen ngaih asi lai. 

24Mipa nih a nunau râitâ a nei liauah a pung chun â thenhlimh lonâk nih a 

nâwmtir asi; ni sarih thianglo hen ngaih asi. A zei ihkhun tal chu mipa zâunâk 
khawm thianglo hen ngaih asi. 

25Nunau nih thî a nei hen ni dang ngâk a sâwt hen a nei chun mawh ni dangah 

a neih dan hâwi asi lo chun a thî neih kar zawzawng chu thianglo a ngaih asi, 
thla siar a thî neih liau mi hâwi hen. 

26A thî neih karah a itnâk ihkhun leh tonâk zawzawng chu a thianglo ah ngaih 

asi. 

27Âuzawng a tonâk tla tawnghtu chu thianglo ah ngaih asi. A nipuan suk hen 

tak â khawlh lai le, zânlei tiang thianglo a ngaih asi. 

28A thî neih a dawng nûnah ni sarih a ngâichâng ding asi, chu tikah dân hâwi 

hen thiang asi. 

29A ni riat ni ah vaṭhu bawp khat mawh lâilêng bawp khat mawh LALPA umnâk 

Puanin tualmâi ah bâwlpu sinah a kalpi lai. 

30Chun, bâwlpu nih pakhat chu sual thil ap rangah a mang lai le, a dang chu 

duahphung thil ap rangah a mang lai. Hi hâwi hen nunau thenhlimh tirnâk chu 
a siam lai. 

31LALPA nih Mosi sinah Israel mi tla chu LALPA umnâk Puanin, an umnâk mun 

lâi ah mi chu nawmh lo ding hen simhkan na ding hen a simh. An nawmh asi 
chun thah an si ngelchel lai. 

32Hi bang hi mipa chi suak leikâng thu ah dân chu asi. 

33Nunau nih a nunau râitâ a neih kar mawh, mipa nih nunau a pung kar thianglo 

an sinâk dân chu asi. 

Leviticus 16 

Tlanhnâk Ni 

1Aron fapa panih mei thenhlimh lo LALPA sinah an ap ruangah thah an si mi 

nehnûnah LALPA nih Mosi sinah thu a sim. 

2“Na unaupa Aron chu tuhin Mun Thenhlimh Chem ah puanzâr pîn leiah a kal 

ding hen a tik tak ah a kal ding asi ti simh, Thudântuk Bâwm sinh tlûnah sûm 
lakah ka a langh ruangah. A ngâi lo chun thah asi lai. 

3Chawchal sual rangah ap ding mi leh dawrâ duahphung thil ap rangah a hawng 

put tik cho ah Mun Thenhlimh Chem ah a lût kho lai,” a ti. 

4Churawhchun LALPA nih hi bang sîntirnâk tla a pêk. Aron chu Mun Thenhlimh 

Chem ah a lût lânah tak â khawlh lai le, bâwlpu thuam puannêm kawrfual leh 
kekawr, tâisâwm, upâwng hen â thuam ding asi. 

5Israel mipi nih Aron chu kêl chal panih sual thil ap rangah leh dawrâ chal 

duahphung thil ap rangah ap ding an pêk ding asi. 

6Chawchal chu amah leh a dâwngsung tla sual thiangnâk ding hen bâwlnâk ah 

ap ding asi. 

7Churawhchun, kêl panih chu LALPA umnâk Puanin mâi ah a kalpi ding asi. 

8Chunah chun lung panih hen chamchawhnâk a nei lai le, pakhat chu “LALPA 

rang ding,” pakhat dang chu “Azazel.” 

9Chamchawh hen LALPA rangah a tlû mi kêl bâwlnâk ah mang ding mi chu 

Aron nih sual thil ap rangah a mang ding asi. 

10Azazel rangah a tlû mi kêl chu LALPA sinah a nung hen pêk ding; chun 

ramkaro ah Azazel leiah, zapi tla sual thiangnâk ding hen a thlah ding asi. 

11Aron nih amah leh a dâwngsung tla rangah chawchal sual thil ap rangah a ap 

chun, 

12mâichâm lakah mi meiṭil khêng hen a lâk lai le, zapei nih rimthâw hen Mun 

Thenhlimh Chem ah a kalpi lai. 

13Chunah LALPA mâika ah chun mei lakah rimthâw chu a phulh lai le, a rimthâw 

khû nih chun Thudântuk Bâwm sinh chu a phenh lai le, a muh lai lo le, a thi lai 
lo. 

14Chu chawchal thî chu a lâk lai le, a kutdawng hen, a tawh lai le, Thudântuk 

Bâwm mâilei ah a theh lai le, Thudântuk Bâwm mâilei ah vei sarih a theh lai. 

15Chu nûnah chun kêl chal chu zapi rangah sual thil ap rangah a thah lai le, a 

thî chu Mun Thenhlimh Chem ah a va lûtpi lai le; a sinh tlûn leh Thudântuk 
Bâwm mâilei ah a theh lai, chawchal thî a ti mi ziatê hen. 

16Hi hâwi hen Israel mi tla nâwmnâk leh an sual zawzawng chu Mun Thenhlimh 

Chem ah thenhlimh tir dân chu siam ding asi. Hi hi LALPA Puanin ah a ti 
ngelchel ding asi, riakmun lâi ah nâwmtâm mun ah a um ruangah. 

17Aron chu Mun Thenhlimh Chem ah a va lût hen dân hâwi hen thenhlimhnâk 

a va siam hen a hawng suak lân lo chu Puanin sungah âukhawm um ding asi 

lo. Amah leh a dâwngsung rangah leh mi zapi zawzawng rangah a va timhtuah 
rawh chun, 

18a hawng suak lai le, mâichâm ah duahphung thil ap a ap lai le, a thenhlimh tir 

lai. Dawrâ thî leh kêl thî a lâk lai le, mâichâm kî zawzawng chu a buaih lai. 

19Mâichâm chu a kutdawng hen thî vei sarih a theh lai. Hi hâwi hen Israel mi 

zapi sualnâk chu a thiangtir hen a thenhlimh tir ding asi. 

Thlah Mi Kêl 

20Aron nih Mun Thenhlimh Chem, LALPA umnâk Puanin leh mâichâm tla 

thenhlimh tirnâk dân a timhtuah thluh rawh chun, Azazel rangah ti mi kêl nung 
chu LALPA sinah a pêk lai. 

21A kut khiang khinih kêl lû tlûnah a thâng lai le, diklonâk, sualnâk leh Israel mi 

zapi tla helnâk a phuang lai le, kêl lû ah a thâng lai. An ruat mi minung nih kêl 
chu ramkaro ah a khanh ving lai. 

22Chu kêl nih an sual zawzawng tla chu minung umlonâk mun ah a kalpi lai 

rawh. 

23Aron chu Puanin ah a lût hen Mun Thenhlimh Chem ah a lût lânah â ruk mi 

bâwlpu thuam a lît lai le, chunah chun a nipuan a siah lai. 

24Mun Thenhlimh ah tak â khawlh ding asi, amah nipuan â ruk nawlh ding asi. 

Chu nûnah a va suak lai le, amah leh mizapi sual rangah duahphung thil ap a 
pêk ding asi. 

25Ran thâu tla chu sual thil ap rang dingah mâichâm ah a duah ding asi. 

26Azazel leiah kêl khalhtu chu riakmun a hawng tleng lânah a nipuan tla a suk 

hen tak â khawlh ding asi. 

27Chawchal leh kêl sual thil ap rangah mang mi sual thiangnâk ding hen a thî 

Mun Thenhlimh Chem ah put mi chu riakmun lênglei ah put hen duah ding asi. 
A vun, a sâ, a riltê tla duah hep ding asi. 

28Chu duahtupa chu riakmun a hawng kîr lânah a nipuan suk hen tak â khawlh 

ding asi. 

Tlanhnâk Ni Ulh Dân 

29Hi nûnthâi mâilei zawng khawmah hi bang dân tla hi nan mang ding asi. A 

thla sarihnâk ni râ ni ah Israel mi tla leh ramdang mi an lakah um mi tla nih chun 
an ulh hen zei rian khawm an ṭuan ding asi lo. 

30Chu ni ah chun, an sualnâk zawzawng lakah mi thenhlimhnâk ding hen an 

timhtuah ding asi, chu tikah dân hâwi hen thenhlimh an si khonâk ding hen. 

31Chu ni chu, ni thenhlimh ni asi ding asi. Chu ni ulhtu nih buh ngei hen rian 

rerêng ṭuan ding asi lo. Hi nûnthâi mâilei khawmah hi dân hi nan zûl kumza ding 
asi. 

32Bâwlpu Lalchem a rua dingah birhtir mi leh a pa ruangrûl ah mun luahtu nih 

chu thenhlimhnâk dân chu a timhtuah ding asi. 

33Bâwlpu nipuan hen â thuam lai le, Mun Thenhlimh Chem, LALPA umnâk 

Puanin, mâichâm, bâwlpu tla leh mi zapi zawzawng thenhlimh tirnâk dân a 
timhtuah ding asi. 

34Hi bang dân tla hi, hi nûnthâi tiangah nan mang kumza ding asi. Hi dân hi 

Israel mi zapi tla sual thenhlimh tirnâk ding hen kum khat ah veikhat nan nei 
ding asi. Mosi nih LALPA thupêk hâwi hen a ti rawh. 

Leviticus 17 

Thî Thenhlimh 

1LALPA nih Mosi chu 

2Aron leh a fapa tla leh Israel mi tla rangah dân tla pêk na ding hen thu a pêk. 

3-4Israel lakah mi nih chaw mawh dawrâ mawh LALPA umnâk Puanin tualmâi 

ah silo hen mun dangah LALPA rangah thil ap pêktu nih chun dân a buar asi. 
Thî a suah ruangah Pathian mi ah ngaih asi lai lo. 

5Hi thupêk umzia chu Israel mi tla nih LALPA sinah ran an pêk mi chu mun 

dangah khawm thah hen an mang tinâk asi. Tu chun Puanin ah bâwlpu sinah 
an hawngpi hen kawmhnâk thil ap rangah thah ding asi. 

6Bâwlpu nih a thî chu LALPA Puanin mâika ah mi mâichâm sîr tla a theh lai le, 

a thâu a duah lai, a rim nih LALPA a lawmhtir ding hen. 

7Israel mi tla nih phâi ah kêl khuri sinah bâwlnâk rang dingah an ran tla thah 

hen LALPA lakah zumhkâilo hen a um ding asi lo rawh. Hi nûnthâi mâilei zawng 
khawmah hi dân hi Israel fa tla nih an mang kumza ding asi. 

8Israel minung an sinah um mi khawm nih LALPA Puanin mâika silo hen 

9a zei mun zawngah LALPA sinah duahphung thil ap mawh bâwlnâk dang 

rerêng a pêk chun Pathian mi ah ngaih asi lai lo. 

10Israel mi mawh ramdang minung an sinah um mi âutal nih ran sâ a thî hen a 

ei chun LALPA a lungsi lai lo le, a mi ah ngaih asi lai lo. 

11Thilnung zawzawng nungnâk chu thî lakah a um. Churuangah asi, LALPA nih 

zapi tla sual thiangnâk ding thî zawzawng chu mâichâm tlûnah tawih ding a ti 
mi chu. Thî chu nungnâk asi, sual thiangnâk khawm asi. 

12Churuangah asi, LALPA nih, Israel fa tla rangah nan lakah ramdang minung 

um mi khawm nih a sâ leh a thî hen nan ei ding asi lo a tinâk chu. 

13Israel mi tla mawh ramdang minung nan sinah um mi nih ran a kah mi mawh 

vâ a kah mi mawh sa thiang asi mi chu, a thî tual ah a thlêt lai le, valei hen a 
vurh ding asi. 

14Thil nung zawzawng nungnâk chu thî lakah a um. Churuangah asi, Israel mi 

tla chu a thî tel hen sâ nan ei ding asi lo, a eitu zawng chu amah minung ah 
ngaih asi awt lo a tinâk chu. 

15Mi âuzawng, Israel mi mawh ramdang mi mawh nih ran sâ thi rerêng mi 

mawh, ram sa seh mi mawh eitu chu a nipuan a suk hen tak â khawlh lai le, a 
thenhlimh cham a tling lân lo chu zânlei tiang a ngâk ding asi. 

16Chu hâwi a tilo chun mawh a phurh lai. 

Leviticus 18 

Hur-Le-Khuang Khapnâk 

1LALPA nih Mosi sinah, “Kei LALPA nan Pathian chu ka si ti hen 

2Israel mi tla simh na. 

3Aigupta ram nan umnâk ah mi tla ti dân chu châwng lah ule, tuah kan kalpi na 

awtnâk ram Kanaan ram mi minung umdân khawm châwng lah u. 

4Kei LALPA nan Pathian ka si, thu ka nan pêk na mi ka dân nan zûl ding asi. 

5Dân ka nan pêk na mi zûl hen ti ule, chu hâwi nan ti chun nan nungnâk nan 

hum mi asi lai. Kei LALPA ka si,” a ti. 

6Hi bang dân tla hi LALPA nih a pêk na. Nan unau tla âu lak khawmah pung le 

lêngnâk nei lah u. 

7Na nu ihpi hen na pa rangah mualphoh lah. Mah nu tak rangah khawm 

mualphoh lah. 

8Na pa nupi tla âu hen khawm ihpi hen na pa rangah mualphoh lah. 

9Na in sungkhur ah mi na farnu mawh na nu-ei fanu mawh na ihpi ding asi lo. 

10Na tunu ihpi lah, na rangah ningzaknâk asi lai. 

11Na nu-ei fanu khawm na ihpi ding asi lo, anih khawm na farnu asi. 

12-13Na nutê na pa farnu mawh na nu unaunu mawh na ihpi ding asi lo. 

14Na patê nupi na ihpi ding asi lo, anih khawm na nutê asi bâk. 

15Na monu na ihpi ding asi lo, 

16na unaupa nupi khawm. 

17Na ihpi mi nunau nih a ring mi fanu mawh tunu mawh na ihpi ding asi lo; 

nangmah lei tlâi asi bâk ruangah mi rua lo na sâng lai. 

18Na nupi dam ko hen na nupi unaunu na umpi ding asi lo. 

19Nunau a nunau râitâ a nei liauah na ihpi ding asi lo, a thianglo ruangah. 

20Midang nupi ihpi lah; chu nih chun dân hâwi hen a nan nâwmtir lai. 

21Na fa tla Molek pathian sawnhnâk ah mang ding hen pêk lah, LALPA Pathian 

min mualphohnâk asi ruangah. 

22Mipa leh mipa âukhawm anna pung ding asi lo, chu chu Pathian nih a hua 

asi. 

23Nunau mawh mipa mawh ran hen anna pung ding asi lo; chu hurnâk nih dân 

hâwi hen a nan nâwmtir asi. 

24Hi bang hâwi thilti hen a nâwmtir lah u, lunglo mi tla nih chubang hen anna 

nâwmtir tâwn. Chu ram ah nan va lût khonâk ding hen lunglotu tla chu ram ah 
nanmah lânah um masa mi tla chu LALPA nih a nar na asi. 

25An thilti nih ram chu an nawmh le, chu ram ah minung tla chu LALPA nih a 

rêp na hen a nawng na. 

26-27Hi bang thil fihnungkâi an ti le, ram chu an nawmh. Sikhawmsele, nannih 

tla nih chun ti bâk lah u. Nan ektê hen Israel mi leh ramdang minung nan sinah 
um mi tla khawm nih LALPA dân leh a thupêk nan zûl ding asi. 

28A lânah lunglotu tla nanmah lânah an um mi hâwi hen nawng nan si lonâk 

ding hen. 

29Âuzawng hi bang thil nâwmtâm titu tla chu Pathian minung ah ngaih nan si 

awt lo ti nan theih. 

30LALPA nih, “Ka thupêk tla hi ngâi ule, nanmah lânah um mi minung umdân 

châwng lah ule, chubang hâwi thil ti hen khawm a nawmtir lah u. Kei LALPA 
nan Pathian ka si,” a ti. 

Leviticus 19 

Thenhlimhnâk Leh Repnâk Dân 

1LALPA nih Mosi chu 

2Israel mi tla sinah thusim ding hen a simh, “Kei LALPA nan Pathian ka 

thenhlimh ruangah nanna thenhlimh ding asi. 

3Mikip nih nan nu leh nan pa nan zah ding asi; thu kan pêk na mi hâwi hen 

Dinhni nan ulh ding asi. Kei, LALPA nan Pathian ka si. 

4“Hawng ka kaltâk lah ule, milem sawnh lah u, thîr hen pathian siam hen sawnh 

lah u, Kei hi LALPA nan Pathian chu ka si. 

5“Ran thah hen thil ap nan hawng pêk tikah dân kan pêk na mi kha zûl ule, thil 

ap chu ka pawm lai. 

6Ran nan thah mi sâ chu a thah ni ah mawh a thâituan ah mawh nan ei ding 

asi. A lei mi ni thum tiang a um mi chu duah ding asi. 

7Dân lakah a thianglo ruangah mi nih a ei asi chun, a thil ap ka pawm awt lo. 

8Âuzawng nih ka sinah ap mi a rarâu a ruat hen eitu chu sual hen ngaih asi lai 

le, amah khawm ka mi ah ngaih asi lai lo. 

9“Nan phâisen fâng nan ât chun, a vâu tleng khet hen ât lah u, a vûi nan relh mi 

khawm ât ding hen kîr nawlh lah u. 

10Nan grep dûm ah a rah kawih ding nan va kal chun, nan relh mi mawh a tlâ 

mi mawh va sar ding hen kîr lah u; mi ngâkṭah leh ramdang mi tla rangah mâk 
u. Kei LALPA nan Pathian chu ka si. 

11“Fîr lah, perpê lah, âwkrâwl thu sim lah. 

12Na zulh kho lo ding mi chu ka min sâl hen thu tiamh lah, chubang nih ka min 

a mualphoh asi. Kei, LALPA nan Pathian ka si. 

13“Âu tâ khawm lâk hen a dingchang ding tum lah. Zân khat kar lak ko khawmah 

lawh pêk ding na lâk mi chu pêk lo hen um lah. 

14Mi nasêt chu siatbarh lah le, mi mitchâw rangah a tlûknâk ding hen a mâilei 

ah thil siah lah; Kei LALPA na Pathian hi hawng ka ṭih rawh. 

15“Dân lakah thu na thlûk mi lakah zumhkâi rawh. Mi pâm rang khawmah 

sunhsak khun lah le, minei khawm ṭih khun lêm lah. 

16Mi thu lakah âwkrâwl zanh lah le, mi vânduai an tawng ni ah na ṭangpi kho 

ding mi chu ṭangpi rawh. Kei, LALPA ka si. 

17“Âukhawm nahsuah lah, amah hen rêllonâk nan kar lakah a um chun a rem 

u, amah ruangah na palhrah lebang lai. 

18Âukhawm lehrul sam hen hua kumza lah. Sikhawmsele nangmah na dâwt 

hâwi hen na zâwlbâwm dâwt rawh. Kei LALPA chu ka si. 

19“Ka thupêk zûl le, ran chu chi dang thlahtir lah. Phâisen pakhat ah thlâichî chi 

nih chîng lah. Puan zât nih hen tah mi a aih lai. 

20“Mi nih a salnu midang sinah nupisûn rangah zuar ding hen thu a tiamh hen, 

a man a pêk lo mi asi chun, chu nunau leh a dâwngpu chu thah ding asi lo, a 
ihpi chun rêp ding an si. Chu nûn khawmah a sal nget lai rih. 

21Chu minung nih chun ka umnâk Puanin tualmâi ah dawrâ chal a hawng put 

lai le, rulhnâk thil ap a hawng pêk lai. 

22Bâwlpu nih chu hen chun chu minung sual thiangnâk dân chu a hawng 

timhtuah lai le, Pathian nih a ngaihdam lai. 

23“Kanaan ram nan hawng lût tikah thingthei zeitin mi zât tal kum thum kar chu 

thianglo hen ngaih asi. Chu kar vial chu nan ei ding asi lo. 

24A kum linâk ah theirah zawzawng chu Kei LALPA sinah nanna lâwmnâk 

zauhtirnâk dingah nan hawng ap ding asi. 

25Sikhawmsele a kum nga nakah rah chu nan ei kho lai. Hi bang zawzawng hi 

nan ti chun nan thingthei a rah tam khun lai. Kei LALPA nan Pathian ka si. 

26“Sâ a thî hen ei lah u. Dâwi leikâng thil rerêng ti lah u. 

27Na nâ chabeng leh na khamul na mêt ding asi lo. 

28Mithi zûn phurh hen na tak na rawi hen na ṭialh ding asi lo. Kei LALPA ka si. 

29“Na fanu tla â zuar mi nunau biakin ah siam hen mualphoh na lah; chu hâwi 

na ti chun, pathian dang leikângah ṭângṭawm mi na si lai le, ram chu hur-le-
khuangnâk hen a khat lai. 

30Dinhni ulh le, an ka sawnhnâk mun zah rawh. Kei LALPA ka si. 

31“Mithi thlarau kawhtu sinah thu deih ding hen kal lah. Na ti chun dân hâwi hen 

na nâwm lai. Kei LALPA nan Pathian ka si. 

32“Tar tla chu zah na ule, chawnglawmh na u. Kei LALPA hi hawng ka ṭih u. 

33“Ramdang mi nan sinah a um mi chu nehsawh lah u. 

34Nanmah Israel mi tla hâwi hen zauh na u, nanmah nanna dâwt mi hâwi hen 

dâwt na u. Aigupta ram ah nan um liauah ramdang mi nan si mi kha theihkumza 
u. Kei LALPA nan Pathian ka si. 

35“A dung a rit lei, a tam lei tahnâk diklo mang hen âukhawm perpet lah na u. 

36Khîng dik tak, rit leh tahnâk dik tak mang u. Kei LALPA nan Pathian, Aigupta 

ram ah mi an suakpi natu ka si. 

37Ka thupêk leh ka dân zawzawng zûl u. Kei LALPA ka si,” a ti. 

Leviticus 20 

Ê-aw ngâilo Rangah Rêpnâk 

1LALPA nih Mosi rangah Israel mi tla sinah thusim ding hen a simh. 

2“Nan lakah leh ramdang minung nan sinah um mi âuzawng nih Molek pathian 

sawnhnâk dingah a fa tla mangtu chu zapi nih lung hen thi thlo seh ding asi. 

3Mi âuzawng nih a fa pakhat mawh Molek sinah pêktu chu ka Puanin nâwmtirtu 

leh ka min mualphohtu asi. Chu minung chu ka do lai le, ka minung asi kho lai 
lo. 

4Sikhawmsele, zapi chu simh ngâilo hen chu hâwi thil titu an thah lo chun, 

5keimah ngelchel nih amah leh a dâwngsung leh amah leikâng ṭângṭawmtu chu 

ka lakah zumhkâi lo hen Molek sawnhtu chu ka minung ah ka ruat awt lo. 

6“Âuzawng mithi thlarau sawnhtu sinah thu deihtu chu ka do lai le, ka minung 

asi kho lai lo. 

7Thenhlimh hen um u, Kei LALPA nan Pathian ka si ruangah. 

8Ka dân zûl u, Kei, LALPA a nan thenhlimh natu ka si,” a ti. 

9LALPA nih hi bang dân tla hi a pêk. A nu mawh a pa mawh hawlhsiat barhtu 

chu thah ding asi, mah thihnâk ding amah nih theih seh. 

10Mi âuzawng mah Israel mi tla nupi hen ṭângdang pawmtu chu an panih hen 

thah ding asi. 

11Mi nih a pa nupi a ihpi chun a pa a mualphoh asi, nunau leh mipa an panih 

hen thah na ding asi, anmah thihnâk chu anmah mawh asi. 

12Mi nih a monu a ihpi chun an panih hen thah ding asi. An sualnâk a leiluat le, 

an thihnâk chu anmah mawh asi. 

13Mipa leh mipa anna pung chun thil nâwmtâm an ti mi asi, an panih hen thah 

na ding asi. An thihnâk chu anmah mawh asi. 

14Mi nih nunau an nufa hen a umpi chun an pathum hen duah hep na ding asi. 

Thil mualpho kâi tak an ti ruangah nan lakah chu hâwi thil um ding siang lah u. 

15Mi nih ran a pung chun ran leh amah chu thah na ding asi. 

16Nunau nih ran â pungtir chun ran leh amah chu thah na ding asi, an thihnâk 

chu anmah mawh asi. 

17Mi nih a farnu mawh, a pa-ei leh a nu-ei fanu mawh a umpi chun zatlâng lakah 

ningzak saih na hen mi zapi lak thawk hen nar ving na ding asi. A farnu ihpitu 
nih chu hâwi a tuar ding asi. 

18Mipa nih nunau a thî neih liauah a ihpi chun zapi lakah mi nar ving na ding 

asi, dân lakah thil thianglo an buar ruangah. 

19Mi nih a ninu a ihpi chun, chu hâwi hen thil diklo a leiluat an ti ruangah an 

panih hen an tuar vevê ding asi. 

20Mi nih a patê nupi a ihpi chun a patê a mualphoh mi asi, amah leh a nunau 

chu rêp ding asi, fa tla chu anna ting vevê ding asi lo. 

21Mi nih a unaupa nupi a umpi chun fa lo hen an thi lai. Dân ah thil thianglo a ti 

hen a unaupa a mualphoh ruangah. 

22LALPA nih, “Ka dân tla leh ka thupêk tla zûl u, ka nan kalpi na ding mi Kanaan 

ram nan luah khonâk ding hen. 

23Chunah um mi tla dân chu zûl lah ule; chu ram chu nan luah khonâk ding hen 

lunglotu tla chu ka nar ver na lai. An thilsual ti chu ka fih asi. 

24Sikhawmsele, hi ram ningno leh neihnâk hi nan tâ si ding hen thu kan tiamh 

na, nan rangah kan pêk na awt asi. Kei LALPA nan Pathian ka si, phun dang 
lakah mi a dang hen kan thlei na mi nan si. 

25Churawhchun ran lakah leh vâ lakah dân ah a thenhlimh mi leh thenhlimh lo 

mi nan thliar ding asi. Ran mawh vâ mawh a thenhlimh lo mi chu ei lah u. A 
thenhlimh lo ka ti mi nan ei chun chu nih chun an nawmh na lai. 

26Nanna thenhlimh ding asi, keimah lakah cho nan um ding asi; Kei LALPA ka 

si, ka theihlimh ruangah. Keimah tâ lâwng nan si ding hen phundang thawk hen 
kan thlei na mi nan si. 

27“Mipa mawh nunau mawh mithi thlarau a sawnh chun lung hen thi thlo seh 

ding asi; zei minung zawng chu hâwi titu chu mah thihnâk chu amah mawh asi,” 
a ti. 

Leviticus 21 

Bâwlpu Tla Thenhlimhnâk 

1LALPA nih Mosi chu Aron thlâk bâwlpu tla sinah thu sim ding hen thu a pêk. 

“Bâwlpu âukhawm nih dân hâwi hen a unau tla thi mi vûinâk lakah tel hen â 
nâwmtir ding asi lo; 

2a nu mawh, a pa, fapa, fanu, a unaupa, 

3mawh a in sung khur ah pasal nei lo mi a far tla an si lo chun. 

4Umhnâk leikângah unau si mi thihnâk lak khawmah amah â nâwmtir ding asi 

lo. 

5“Bâwlpu âukhawm mithi zûn phurh hen a lû mawh a khamul mawh a mêt hen 

a taksa a rawi ding asi lo. 

6A thenhlimh tir ding asi, ka min a mualphoh ding asi lo. Ka sinah eiphung thil 

ap hen a thenhlimh tir ding asi. 

7Bâwlpu nih nunau â zuar mi mawh, a thenhlimh lo mi mawh mi mâk chia mawh 

a umpi ding asi lo; amah chu mi thiang asi ruangah. 

8Mi nih bâwlpu chu mi thenhlimh ah a ruat ding asi, ka sinah eiphung thil ap 

aptu asi ruangah. Kei LALPA ka si; ka thenhlimh le, ka minung tla khawm ka 
thenhlimh tir na. 

9Bâwlpu fanu â zuar chun a pa a mualphoh mi asi, thi thlo duah ding asi. 

10“Bâwlpu Lalchem chu a lû ah sariak thuh hen bâwlpu thuam hen thuamh ding 

hen ruat asi le, mithi ruangah a lungfâk zauhtirnâk ding hen a puan a thlêk ding 
asi lo, sam riat lo hen a siah ding asi lo. 

11-12Ka sinah pêk asi rawh le, amah chu â nâwmtir ding asi lo; ka puanin 

thenhlimh nâwmtir ding hen mithi umnâk in ah a lût ding asi lo, amah nu leh 
amah pa tak sikhawmsele. 

13Nungâk thenhlimh a umpi ding asi, 

14numei mawh, mi mâk mi nunau mawh, â zuar mi nunau mawh a umpi ding 

asi lo. Amah chi lakah mi nungâk thenhlimh cho a umpi ding asi. 

15Chu hâwi lo chun a fa le tla chu thenhlimh ding mi an si ruangah dân ah 

thianglo an si sual lai. Kei, LALPA nih a dang ê hen thlei hen Bâwlpu Lalchem 
ah ka ruat mi asi,” a ti. 

16LALPA nih Mosi chu 

17Aron sinah thusim ding hen thu a pêk le, “Na thlâk tla âukhawm taksa leiah 

sâwinâk um mi nih ka sinah eiphung thil ap an hawng pêk ding asi lo. Hi hi 
zeiliau zawng rang ding asi. 

18Âukhawm taksa ah sâwinâk um mi nih thil ap an hawng pêk ding asi lo; 

mitchâw, ke khêng, kut kê tling lo, mi suaksual; 

19kut le kê khêng mi; 

20a kêngkûn mi, hâwi bangh lo mi, mit leh vun râi nei mi; mi tilkhei tla. 

21Aron bâwlpu thlâk taksa ah sâwinâk um mi khawm nih ka sinah eiphung thil 

ap an hawng ka pêk kho lai lo. 

22Chubang hâwi minung tla nih chun ka sinah eiphung thil ap mi tla eiphung thil 

ap thenhlimh leh eiphung thil ap thenhlimh tak mi an ei kho lai. 

23Sikhawmsele, an taksa leiah sâwinâk nei an si ruangah puanzâr thenhlimh 

kiang leh ka mâichâm kiangah an hawng kal ding asi lo. Hi thil thenhlimh tla hi 
a nâwmtir ding asi lo, Kei LALPA nih ka thenhlimh tir na mi asi ruangah,” a ti. 

24Churawhchun hi hi Mosi nih Aron, a fapa leh Israel mi zapi sinah a sim rawh. 

Leviticus 22 

Thil Ap Thenhlimhtirnâk 

1LALPA nih Mosi chu 

2Aron leh a fapa tla chu thu simh na ding hen thu a pêk le, “Ka min thenhlimh 

nan mualphoh ding asi lo, Israel mi tla nih ka sinah thil nan ap mi zawng chu 
zah tak hen nan hawng ap ding asi. Kei LALPA chu ka si. 

3Nan thlâk tla âuzawng dân lakah a thenhlimh lo mi Israel mi tla nih ka sinah 

thil ap thenhlimh an hawng ka ap liauah a kiangah hawng naihtu chu mâichâm 
ah rian a ṭuan kho lai lo rawh. Hi hi zeiliau zawngah a um kumza ding asi. Kei 
LALPA ka si. 

4“Aron thlâk âukhawm nih vun râi ṭihnungkâi a nei mi nih mawh, chi suak nei mi 

nih dân hen a thenhlimh lân lo chu ap mi thenhlimh a ei kho lai lo. Bâwlpu âutal 
nih ruak mawh, thil thianglo mawh amah lakah chi a suak mi mawh, 

5mi a nâwm mi leh ran thianglo a tawngh chun amah chu a thianglo asi. 

6Bâwlpu â nawmh mi chu zânlei tiang thianglo a ngaih asi, tak â khawlh lân lo 

chu thil thenhlimh ap mi tla khawm a ei ding asi lo. 

7Nî tlâk nûnah lam chun a thiang lai rawh, chu tikah ap mi thenhlimh amah 

tingvo tla chu a ei kho lai rawh. 

8Ran zeital amah lung hen a thi mi leh ram sa nih a seh mi a ei ding asi lo; amah 

thianglo tirtu asi lai. Kei LALPA ka si. 

9“Bâwlpu zawzawng nih dân ka pêk mi tla chu an zûl ding asi. An zûl lo chun 

sual hen an thi lai, dân thenhlimh chu an zûl lo ruangah. Kei LALPA anmah 
thenhlimh tirtu chu ka si. 

10“Bâwlpu dâwngsungkhur cho nih thil ap thenhlimh chu an ei kho lai; âukhawm 

nih an ei kho lai lo. Bâwlpu sinah a um mi mawh amah sinah lawh hen a siah 
mi khawm nih a ei kho lai lo. 

11Sikhawmsele, bâwlpu sal tangka hen a châwk mi mawh a in sungkhur ah a 

suak mi mawh tla nih a bâwlpu tingvo an ei kho lai; 

12Bâwlpu fanu nih bâwlpu silo mi âu hen mawh anna umh chun thil ap thenhlimh 

a ei kho lai lo. 

13Sikhawmsele numei mawh a fanu mi nih an mâk mi fa nei lo, a pa in sungkhur 

ah hawng kîr mi nih a pa bâwlpu tingvo chu a ei kho lai. Bâwlpu dâwngsung tla 
zawzawng nih chu lakah mi chu an ei kho lai. 

14“Mi âuzawng bâwlpu dâwngsungkhur silo mi nih thil ap thenhlimh a ei palh 

chun a hêu zat a rulh nûnah a lei zâ lû ah kul a pêk ding asi. 

15Bâwlpu tla nih thil ap thenhlimh chu 

16a ei kho lo ding mi minung tla eitir hen an nawmh ding asi lo; hi nih hin sualnâk 

leh rêpnâk chubang minung tlûnah a tlungtir lai. Kei LALPA nih thil ap chu ka 
thenhlimh tir mi asi,” a ti. 

17LALPA nih Mosi sinah 

18Aron leh a fapa tla leh Israel mi zawzawng tla rangah hi dân tla pêk ding hen 

thu a pêk. Israel mi tla mawh an sinah ramdang mi um tla nih mawh, duahphung 
thil ap, thutiam rangtlingnâk mawh mah duh thu hen ap mi mawh an pêk chun 
ran simsâwinâk umlo mi asi ding asi. 

19Sâwinâk umlo mi a mipa pawm asi lai. 

20Sâwinâk um mi ran nan ap chun LALPA nih a pawm awt lo. 

21Mi nih kawmhnâk thil ap LALPA sinah a pêk chun thutiam rangtlingnâk mawh 

mah duh thu ah ap mawh chu ran simsâwinâk umlo mi pawm tlâk asi ding asi. 

22LALPA sinah ran a mitchâw mi, a kê khêng mi, a kut kê bul mi, mâ a vei mi, 

a vun phâr mi, râisê a vei mi ap lah u. Chubang hâwi mi chu eiphung thil ap ah 
nan ap ding asi lo. 

23Mah duh thu ah ap mi lakah a râwm fêk mi a tling lo mi khawm ap kho asi lai; 

thutiam rangtlingnâk rangah lam chun pawm asi lai lo. 

24LALPA sinah ran til rial mi, khei mi duktir mi, rawi mi nan ap ding asi lo. Chu 

chu nan ram sungah siang asi lo. 

25Ramdang thawk hen nan tawng mi ran chu eiphung thil ap ah nan mang ding 

asi lo. Chubang ran tla chu sâwinâk um leh pawm tlâk lo hen ngaih asi. 

26-27Chawfa mawh, dawrâ fa mawh, kêl fa mawh a ring chun ni sarih kar chu a 

pinu sinah mi lâk ding asi lo, chu nûnah lam chun eiphung thil ap ah pawm asi 
lai. 

28Ni khat lakah chawpê leh a fa mawh dawrâ leh a fa mawh, kêl leh a fa mawh 

bâwlnâk ah na mang ding asi lo. 

29LALPA sinah lâwmthu simnâk bâwlnâk na ap chun, a dân hâwitê hen ti le, 

pawm piak na si lai. 

30Chu ni ah chun ei, thâizing tiang siah lah. 

31LALPA nih, “Kei LALPA ka si, ka thupêk zûl u. 

32Ka min thenhlimh mualphoh lah u, Israel mi tla nih ka min thenhlimh zia nan 

theihtir ding asi. Kei LALPA a nan thenhlimh tir natu chu ka si; 

33nan Pathian si ding hen Aigupta ram ah mi kan suakpi na asi. Kei LALPA ka 

si,” a ti. 

Leviticus 23 

Phung Kût 

1LALPA nih Mosi sinah, 

2Pathian sawnh ding hen Israel mi tla an hawng a pûm liauah phung Kût an 

mang dân ding a pêk. 

3Ni ruk kar nan rianṭuannâk ding nan nei, sikhawmsele a ni sarih ni chu Dinhni 

asi ti theihkumza u. Chu ni ah chun rianṭuan lah ule, Pathian sawnh ding hen a 
pûm u. Dinhni chu LALPA tâ asi, zei mun tal ah um khawm ule mang vima u. 

4A tik ni vima ah Kût ni chu phuang u. 

Kalkanh Kût Leh Sang Thilnu Telh Loh 

5Kalkanh Kût chu LALPA zah zauhtirnâk ding hen ulh u, a thla khatnâk ni leili 

nî a tlâk ah a dawmh u. 

6A ni leinga ni ah chun Sang Thilnu Telh loh Kût dawmh u, ni sarih kar vial chu 

sang thilnu telh mi nan ei ding asi lo. 

7A ni khat ni ah Pathian sawnh ding hen nanna pûm lai le, mah rianṭuan 

âukhawm nih ṭuan ding asi lo. 

8Ni sarih kar chu eiphung thil ap LALPA sinah ap u. A ni sarih ni ah Pathian 

sawnh ding hen nanna pûm lai le, âukhawm nih mah rian nan ṭuan ding asi lo. 

9-10LALPA nih a nan pêk na mi ram nan va luah tikah fâng nan ât chun nan fatêl 

masachem bâwlpu sinah nan pêk ding asi. 

11Anih nih chun a bîk hen LALPA sinah thil ap ah a pêk lai le, chu hâwi hen 

pawm nan si kho lai rawh. Bâwlpu nih Dinhni a thâituan ah a ap ding asi. 

12Fâng nan ap mi ni ah duahphung thil ap bâwlnâk khawm dawrâ fa a mipa kum 

khat mi sâwinâk umlo mi ap u. 

13Chu lakah oliv sariak hen chawmh mi kilogramme nih eiphung thil ap rangah 

pêk u. Hi thil ap rim nih LALPA chu a lawmhtir asi. Chu lakah chun uain litre 
khat nan pêk ber ding asi. 

14LALPA sinah hi hâwi thil ap nan pêk lân chun hi fa thar chu a fâng mawh, rêu 

mi mawh, sang hen mawh nan ei ding asi lo. Hi dân hi nan thlâk tla zawzawng 
khawm nih an mang kumza ding asi. 

Fângzûn Kût 

15Dinhni thâituan LALPA sinah fatêl nan pêk mi ni thawk hen zarhkar sarih tling 

khap hen rêl u. 

16A ni sâwmnga ni Dinhni vei sarih nûnah fa thar dang apnâk LALPA sinah pêk 

u. 

17Dâwngsungkhur kip nih sang tlang nih put hen LALPA sinah a bîk hen thilpêk 

ap ding asi. Sang tlang kip sangvut kilogramme nih sang thilnu chawmh hen 
em mi, fângzûn dawmhtîr thil ap rangah LALPA sinah pêk ding asi. 

18Mi zapi tla nih chun sang hen dawrâ fa kum khat mi pasarih, chawchal pakhat, 

kêl panih simsâwinâk umlo mi a pêk ding asi. LALPA rangah duahphung thil ap 
leh fâng thil ap leh uain thil ap chu a rual hen an ap ding asi. Hi bang apnâk rim 
nih LALPA chu a lawmhtir asi. 

19Kêl chal pakhat, sual thil ap rangah, dawrâ fa a mipa kum khat mi panih 

kawmhnâk thil ap rangah ap u. 

20Bâwlpu nih sang leh dawrâ fa panih hen bâwlpu tla rangah a bîk hen thilpêk 

ah LALPA sinah ap seh. Hi bang thil pêk tla hi a thenhlimh asi. 

21Chubang ni ah chun âukhawm nih rian nan ṭuan ding asi lo, Pathian sawnh 

hen nanna pûm ding asi. Nan thlâk tla nih hi nûnthâi ah zeiliau zawngah an 
umnâk mun kipah hi dân hi an mang vima ding asi. 

22Na phâisen fâng na ât chun a vâu dêng khêt hen ât lah, favûi na relh mi tla ât 

ding hen kîr nawlh lah; mipâm leh ramdang mi tla rangah siah rawh. LALPA chu 
na Pathian asi. 

Kum Thar Kût 
(Num 29.1-6) 

23-24A thla sarihnâk a ni khat ni ah dinhnâk bîk ni nei ule, tâwtawrâwt a âwn 

chun Pathian sawnh ding hen a pûm u. 

25Eiphung thil ap LALPA sinah pêk ule, âukhawm nih mah rianṭuan lah u. 

Tlanhnâk Ni 
(Num 29.7-11) 

26-27A thla sarihnâk a ni râ ni ah kum siar dân mi zapi sualthiangnâk ding hen 

nei u. Chu ni ah chun zei thil khawm ei lah u; Pathian sawnh ding hen a pûm 
ule, LALPA sinah eiphung thil ap pêk u. 

28Chu ni ah zei rian khawm ṭuan lah u, sual thiangnâk ding dân timhtuah ni asi 

ruangah. 

29Âuzawng nih chu ni ah zei thil tal eitu chu Pathian mi ah ngaih asi lai lo. 

30Mi âuzawng nih chu ni ah rian a ṭuan chun LALPA nih amah chu a thah lai. 

31Hi dân tla hi nan thlâk tla nih an umnâk zawngah an mang ding asi. 

32A ni kua ni, nî tlâknâk thawk hen a ni râ ni, nî tlâk tiang hen a bîk hen dinhnâk 

ni chu ulh ding asi; chu kar chun zeikhawm ei ding asi lo. 

Basâ Kût 
(Num 29.12-40) 

33-34Basâ Kût chu a thlasarih nâk ni leinga ni ah dawmh asi le, ni sarih tiang 

mang asi. 

35A ni masachem chu Pathian sawnh ding hen pumhnâk asi; âukhawm nih 

rianṭuan ding asi lo. 

36Chu ni sarih kar vial chu nisiar eiphung thil ap pêk ding asi. A ni riat ni khawm 

Pathian sawnh ding hen nanna pûm lai le, eiphung thil ap pêk ding asi. Pathian 
sawnh ni asi, âukhawm rian nan ṭuan ding asi lo. 

37(Hi bang tla hi phung Kût LALPA zahnâk ding dân chu asi, Pathian sawnh 

ding hen pumh tla, eiphung thil ap, duahphung thil ap, fâng thil ap, bâwlnâk leh 
uain apnâk, a ni ni hen a herh zia hâwi vima hen pêk ding mi chu asi. 

38Hi Kûtnâk hi Dinhni peh zal hen mang mi sapsuan asi. Hi thil apnâk tla chu 

peh zal hen thilpêk tla lakah sap singsuannâk asi. Nan thutiam rangtlingnâk 
ding hen apnâk leh mah duh thu hen LALPA rangah thil nan pêk mi chu asi.) 

39Nan phâisen fâng nan ât tikah ni sarih sung kût nâk hi a thla sarihnâk ni leinga 

ni ah dawmh u. A ni masachem chu a bîk hen dinhnâk ni asi lai. 

40Chu ni ah chun, nan theirah a ṭha chem mi tla, tûmkâu leh thing nah ṭeng tla 

put hen, LALPA nan Pathian zahnâk phung Kût nanna dawmh ding asi. 

41Ni sarih kar ulh u. Hi dân hi nan thlâk tla nih zeiliau zawngah an nei kumza 

ding asi. 

42Israel mi zapi zawng chu ni sarih kar chu basâ ah an um ver ding asi. 

43Churawhchun chu tikah nan thlâk tla nih Israel mi tla chu basâ salam ah 

Aigupta ram thawk hen a suakpi na liauah an um ti an theih lai. Amah chu 
LALPA nan Pathian asi. 

44Chu hâwi hen Mosi nih LALPA zahnâk ding hen phung Kût chu Israel fa tla 

rangah zûl kumza ding hen a pêk na rawh. 

Leviticus 24 

Meichêu Kilkâwinâk 
(Ex 27.20-21) 

1LALPA nih Mosi chu 

2Israel tla rangah hi bang hâwi thupêk tla pêk ding hen a simh. Oliv sariak a ṭha 

chem mi Puanin ah mi meichêu rangah hawng put u; zeiliau zawng phân zên 
chêu kumza ding hen. 

3Mun Thenhlimh Chem ah mi LALPA umnâk Thudântuk Bâwm mâika ah mi 

puanzâr lênglei ah Aron nih zânlei kip hen meichêu a kaih lai le, zînglei tiang 
alh kumza ding hen a kilkâwi lai. Hi dân hi zeiliau zawngah mang kumza ding 
mi asi. 

4Aron nih LALPA mâika ah mi ngûn meichêu lakah mi meichêu chu a alh kumza 

ma ti a zauh ding asi. 

Pathian Sinah Sang Ap Mi 

5Sangvut kilogramme leinih lâk hen sang tlang em mi leinih siam. 

6LALPA mâika ah mi dawhkân ngûn hen an luanh mi tlûnah paruk paruk hen 

tlar nih hen siah. 

7Tlar kipah rimthâw telh le, LALPA sinah eiphung thil ap sang ruangrûl ah si 

ding hen. 

8Dinhni kipah zeiliau zawngah sang chu LALPA umnâk ah siah ding asi. Hi hi 

Israel rianṭuan si kumza ding asi. 

9Sang chu Aron leh a thlâk tla tingvo asi. Hi hi bâwlpu rang dingah LALPA sinah 

eiphung ap mi asi ruangah mun thenhlimh ah an ei ding asi. 

Diknâk Zûnzauh Ding Mi 
Leh Rêpnâk Ṭha 

10-11Minung pakhat a pa chu Aigupta mi, a nu chu Israel lakah mi, a min chu 

Selomit, Dan phun lakah mi Dibri fanu asi. Chu chu minungpa chu Israel mi hen 
riakmun ah thu anna êl. Thu anna êl liauah chu pa nih chun Pathian rangah siat 
a barh le, churuangah Mosi sinah an kalpi, 

12an rêng le LALPA thupêk zei hâwi asi lai ti an ngâk. 

13LALPA nih Mosi sinah, 

14“Kha minung kha riaknâk mun ah mi lêng ah suah ving u. Siatbarh liau theihtu 

zawng nih a lû tlûnah an kut thâng na seh, a sual ti theihnâk ding hen, 
churawhchun zapi nih thi thlo hen lung hen seh na seh. 

15Churawhchun Israel mi tla chu Pathian rangah siatbarhtu zawzawng chu hâwi 

hen an tuar lai le, 

16thah an si lai ti hen simh na. Israel mi mawh ramdang mi an sinah um mi 

minung âutal nih LALPA rangah siat a barh chun zapi minung nih lung hen thi 
thlo an seh ding asi. 

17“Minung thahtu chu âuzawng thah ding asi. 

18Âuzawng mi ran thahtu chu a rulhnawlh ding asi. Thahtu chu thah bâk ding ti 

hi thupi asi. 

19“Mi nih a hâwipa a liamh chun anih khawm liamh bâk ding asi. 

20A ruh a khiak chun khiak bâk ding asi; a mit a châwtir chun a châwtirtu mit 

châwtir bâk ding asi; ha khiaktu chu anih khawm khiak piak bâk ding asi. Zei 
nganfâk tal mi nih midang rangah a pêk chun lehrûl sam vima ding asi. 

21Âuzawng ran thahtu chu a rûlah a pêk ding asi. Sikhawmsele, minung thahtu 

chu amah khawm thah bâk ding asi. 

22Hi dân hi nan lakah Israel mi khawm ramdang minung nan sinah um mi 

khawm nih a mang ding asi, Kei LALPA nan Pathian ka si ruangah,” a ti. 

23Mosi nih chu thu chu a sim thluh rawh chun, chu minung chu lênglei ah an 

suah le, thi thlo hen lung hen an seh. LALPA nih Mosi rangah thu a pêk mi hâwi 
hen Israel mi tla nih an ti rawh. 

Leviticus 25 

Kum Sarihnâk 
(Deut 15.1-11) 

1LALPA nih Mosi sinah Israel fa tla rangah dân pêk na ding hen 

2Sinai Tlâng ah thu a pêk. LALPA nih ram an pêk na mi nan va lût tikah LALPA 

nan zah tih theihnâk ding hen, a kum sarihnâk kipah lo nan tuah ding asi lo. 

3Kum ruk kar chu nan phâisen tla nan tuah lai le, grep zûn tla nan no tir lai le, 

nan pumh lai. 

4Sikhawmsele, a kum sarihnâk chu ram rangah dinhnâk kum asi rawh, LALPA 

sinah ap mi kum asi. Nan phâisen nan tuah ding asi lo, nan grep zûn nan no tir 
ding asi lo. 

5Nan tuh lo mi fâng amah lung hen a kho mi khawm nan ât ding asi lo, grep 

nanmah siam lo mi rah khawm nan kawih ding asi lo, ram rangah dinhnâk kum 
asi. 

6Chu kum kar zawng chu rianṭuan lo hen um khawm ule, nan sal tla lawh nan 

lâk mi tla nan sinah ramdang minung um mi tla rangah pêk ver asi awt. 

7Nan vulh mi ran leh ram sa nih nan phâisen ah mi zeizawng an duh duh an ei 

kho asi. 

Rulh Nawlhnâk Kum 

8Kum sarih mun sarih fawnh le, kum sâwmli leh kum kua asi. 

9Churawhchun a thla sarihnâk a ni râ ni ah tlanhnâk ni asi, ram pumpi ah 

minung pakhat tâwtawrâwt tum ding hen fial. 

10Hi hâwi hen a kum sâwmnganâk chu ram sungah minung tla sinah a bîk hen 

thawsuaknâk phuang ding asi. Chu kum sungah zuar mi thil zawzawng chu a 
dâwngpu mawh a thlâk tla mawh khirh nawlh ver ding asi. Sal zuar mi tla khawm 
a dâwngsung sinah kîrtir nawlh ver ding asi. 

11Na phâisen ah fâng na chîng ding asi lo, amah lung hen a kho mi khawm na 

ât ding asi lo. Na no tir lo mi grep zûn lakah mi a rah khawm na kawih ding asi 
lo. 

12Chu kum khat kar chu na rangah a thenhlimh asi; phâisen ah a suak mi cho 

na ei ding asi. 

13Chu kum ah thil zawzawng zuar mi chu a dâwngpu sinah khirh ver ding asi. 

14Churuangah na unau Israel tla sinah mun na zuar hen mawh amah sin thawk 

hen na châwk khawmah dawh lo tak hen ti lah. 

15A man chu a kum rêl hen Rulh Nawlh Kum lânah a mun lakah a suak zia hen 

nan ruat ding asi. 

16A kum a tam chun a man khawm a tam lai, a kum a tâwm chun a man khawm 

a tâwm lai, a mun nih a suah kho zat hen zuar asi ruangah. 

17Na hâwi Israel mi tla rangah perpet lah. LALPA na Pathian ṭih rawh. 

A Kum Sarihnâk Ah Thil Har Ding Mi 

18LALPA dân leh thupêk zûl u, chu ram ah him tak hen nan um khonâk ding 

hen. 

19Ram nih neihnâk a hawng suah lai le, nan duh mi zawzawng ei kho hen him 

tak hen nan um kho lai. 



217 

Bawm Common Language Bible Version 
@ 2006 Bangladesh Bible Society  

 
 

 

 

20Sikhawmsele, mi zeimaw mi nih phâisen ah fâng khawm kan tuh lo, fâng 

khawm kan ât lo chun zei me a kum sarihnâk kum sungah kan ei lai me khawm 
nan ti kho. 

21LALPA nih a kum ruknâk ah chun kum nih ei tâwk hen hawng suah ding hen 

mal a sâwm lai. 

22A kum riatnâk ah phâisen ah nan buh tuh mi chu nan ât tiang hen kum ruknâk 

ah mi fâng kha fângzûn phanh dak hen nan ei lai. 

Thil-leh-rî Rulhnawlhnâk 

23Na mun chu ting pawt ding hen na zuar ding asi lo, nangmah tâ tak asi lo 

ruangah; Pathian tâ asi, nang chu ramdang mi mang sungtir mi hâwi na si. 

24Mun zuar asi chun a dâwngpu tak thu theihfiang hen tlanh ding asi. 

25Israel mi lakah mi a pâm hen mun zuar ngelchel ding a suak chun a rualsia 

amah naih chemtu nih a tlanh piak ding asi. 

26Tlanh piaktu ding unau a nei lo mi asi chun amah ngelchel khawm nih mâilei 

ah a in-lo tuah â rêl chun a tlanh kho bâk asi. 

27Chu thu lakah chun a châwktupa sinah chu kum kar zawzawng a kum vei 

Rulh Nawlh Kum tiang rang ding man chu a pêk ding asi, chu chu a ram a tawng 
tikah asi lai. 

28Sikhawmsele, tlanh nawlhnâk ding tangka a nei tâwk lo chun a kumvei Rulh 

Nawlhnâk Kum tiang hen a châwktupa kut ah a um ding asi. Chu kum ah a 
dâwngpu a tîr mi sinah pêk nawlh asi lai. 

29Kulhnei khua ah mi nih in a zuar chun a zuar ni thawk hen kum khat kar lakah 

a tlanh nawlh kho lai. 

30Sikhawmsele kum khat sungah a tlanh kho lo mi asi chun tlanh khonâk a nei 

lo rawh, chu in chu a châwktupa tâ leh a thlâk le tâ asi pawt lai rawh. Rulh 
Nawlhâk Kum tik khawmah pêk nawlh ding asi lo rawh. 

31Khua kulhnei lo khua lakah mi in tla lam chu phâisen hâwi hen a dân â bang 

ding asi; a tîr mi dâwngpu nih Rulh Nawlhnâk Kum ah a tlanh lai le, an pêk 
nawlh lai. 

32Levi murui tla lam chu zeiliau zawngah khuapi sungah mi an thil tlanh nawlh 

khonâk pêk asi. 

33Levi mi nih khuapi ah mi in a zuar hen a tlanh nawlh lo chun Rulh Nawlh Kum 

ah khirh ding asi, Israel mi lakah Levi murui tla chu an luah mi in chu ting pawt 
mi asi ruangah. 

34Levi khuapi tla umnâk kiangah mun ṭha dauh chu zuar ding asi lo; zeiliau 

zawng an tâ kumza asi. 

Mipâm Rangah Pûk Pêk 

35Nanmah Israel chi amah â châwmlâwm kho lo chun, nan kiangah a um kho 

bâk ding hen lawh nan siah na mi hâwi hen pêk na bâk u. 

36A fa lâk lah u, Pathian ṭih rawh; nan kiangkam ah nan hâwi Israel tla chu umtir 

na u. 

37Tangka na lângtir mi lakah a fa lâk lah le, fâng na zuar mi khawm a lei lâk lah. 

38Hi hi LALPA nan Pathian thupêk asi. Nan Pathian si ding hen Aigupta ram ah 

mi an suah natu leh Kanaan ram an pêk natu asi. 

Sal Suahnâk 

39Nanmah Israel mi nan kiangkam ah um mi, a pâm tuk ah nan sal ah â rawnh 

chun, sal hâwi hen rian nan ṭuantir ding asi lo. 

40Lawh nan siah mi hâwi hen; Rulh Nawlhnâk Kum vei tiang hen na rian a ṭuan 

ding asi. 

41Chu tikah amah leh a fa tla hen an suak lai le, a dâwngsung leh a thlâktu tla 

thil-le-rî umnâk ah an kal lai. 

42Israel mi tla chu LALPA sal an si, Aigupta ram thawk hen a suakpi na mi an 

si; sal ah anna zuar ding asi lo. 

43Ṭha lo tak hen nan ti na ding asi lo, Pathian ṭih u. 

44Sal nan duh asi âwk leh nan kiangkam phun lakah mi châwk u. 

45Ramdang minung nan sinah um mi tla lakah mi nan châwk kho lai, chu an fa 

tla nan ram ah suak mi chu nan tâ asi kho. 

46Chubang tla chu nan fa le tla rangah nan rauh na hen an dam sung zawngah 

nan fa le rangah rian an ṭuan piak na ding asi. Sikhawmsele, nan hâwi Israel 
lakah mi khuaruat lo hen na ti ding asi lo. 

47Hawlhnâk ah, ramdang minung nan sinah um mi a nei hen nan hâwi Israel mi 

a pâm hen, ramdang mi tla sinah sal ah â zuar hen a dâwngsungkhur ah a um 
kho. 

48Â zuar nûnah tlanh nawlh khonâk a nei nget rih. 

49A unau lakah pakhat mawh a patê mawh a rualsia amah taksa tlâi nih an tlanh 

nawlh kho; asi lo leh a lawh kho chun amah leh amah khawm â tlanh kho. 

50Amah châwktupa hen an ruat lai le, a lût kum thawk hen Rulh Nawlhnâk Kum 

tiang rêl hen lawh an siah mi rangah a man an pêk mi dân hâwi hen a suak ding 
asi. 

51-52A châwknâk a man chu a kum zat hisâp hen a rulh ding asi, 

53kum khat kar lawh lâk dân hâwi hen. A lâk tupa nih khuaruat lo tak hen a ti 

ding asi lo; 

54Hi hâwi hen suak kho asi lo khawmah, Rulh Nawlh Kum ah chun a fa hen an 

suak ngelchel ding asi. 

55Israel mi rerêng sal si kumza kho asi lo, Israel tla chu LALPA sal an si 

ruangah. Aigupta ram thawk hen suakpitu chu LALPA an Pathian asi. 

Leviticus 26 

Ê-aw-ngâi Ruangah Malsâwmnâk 
(Deut 7.12-24; 8.1-14) 

1LALPA nih, “Milem tla siam mi ruklem, lung phun tla, lung rîn tla sawnh ding 

hen siam lah. Kei LALPA nan Pathian ka si. 

2Phung kût tla nei ule, nan hawng ka sawnhnâk mun tla chu zah u. Kei LALPA 

ka si. 

3“Ka dân thu hâwi hen nan um hen ka thupêk nan zûl chun, 

4a tik takah ruah ka sûrtir lai le, ram nih chun neihnâk a hawng suah lai le, thing 

khawm nih rah a suah lai. 

5Mîm-le-fâng cherkhet nan nei lai le, fâng nan ât liauah grep rah kawih a zâ lai, 

grep rah nan kawih liauah fâng tuh cham a hawng si fâwn lai. Nan duh mi 
zawzawng nan ei lai le, nan ram ah him tak hen nan um lai. 

6“Nan ram ah thlangamnâk kan pêk na lai le, ningṭihnâk nei lo hen nuam tak 

hen nan it lai. Ram sa ṭihnungkâi tla nan ram ah mi ka kiangtir ver lai le, râltuk 
khawm a um lai lo rawh. 

7Nan mêlma lakah nehtu nan si lai; 

8minung panga nih minung zâ nan neh kho lai, minung zanih mi sâng râ nan 

neh kho lai. 

9Mal kan sâwm na lai le, fa tamtak ka nan pêk na lai; dân kan pêk na mi ziatê 

hen thil ka ti lai. 

10Nan fâng thungâi a tling lai le, a ât kum khat nanna tâwk lai, falun siahnâk a 

tlum lai lo, fa thar nih a siahnâk ding a luah hep lai. 

11Ka puanin thenhlimh ah nan sinah ka um lai le, zeiliau khawmah dunglei kan 

sît na lai lo. 

12Nan sinah ka um lai le; nan Pathian ka si lai le, nannih chu ka mi le nan si lai. 

13Kei, LALPA nan Pathian nih Aigupta mi kan suakpi na le, churuang chun sal 

ah nan um lai lo rawh. Nanmah an niamtir natu thiltikhonâk chu ka râwk rawh, 
thawsuak hen kan kaltir na rawh,” a ti. 

Ê-aw Ngâilo Ruangah Rêpnâk 
(Deut 28.15-68) 

14LALPA nih, “Ka thupêk nan ngâilo chun, rêp nan si lai. 

15Ka dân leh ka thupêk tla nan zûl duh lo hen ka thudântuk tla nan buar chun, 

16ka nan rêp na awt. Nan tlûnah vânduainâk râi dam kho lo leh zâwtnâk, nan 

mit châwtirtu ka hawng tlungtir lai le, nan nungnâk chu a vei lai. Thlâi nan chîng 
lai le, zeikhawm a ṭha lai lo, nan mêlma tla nih an neh na lai le, nan chîng mi tla 
khawm an ei piak hep na lai. 

17Ka nan hawitâk na lai le, neh hen nan um lai le, a nan hua natu nih nan tlûnah 

lâi an rêl lai; nan ṭih tuktarâi na lai le, âukhawm ṭhâwl lo hen nan tek lai. 

18“Chu hâwi tluk nûn khawmah ka thu nan ngâilo nget rih chun, rêpnâk chu a 

leh sarih hen ka pungtir lai. 

19Zûm tak hen nan lung nan khungtir mi chu ka veih lai; ruah khawm ka sûrtir 

lai lo, nan ram chu a châr fêk lai le, thîr hâwi hen a chang lai. 

20Hamh tak hen rian nan ṭuan mi chu zeikhawm asi lai lo, nan thlâi chîng khawm 

ti-râwl a suak lai lo, nan thingthei khawm a rah lai lo. 

21“Nan ka do nget hen ka thu nan ngâilo chun, kan rêp na nâk chu leh sarih hen 

ka pungtir lai. 

22Ram sa ṭihnungkâi nan sinah ka hawng fial lai, nan fa tla leh nan ran tla a seh 

lai le, nan lampi tla khawm a king thlo lai. 

23“Hi tluk rêpnâk nûn khawmah ka thu nan ngâi duh lo nget lai rih, chu khawmah 

nan hawng ka siarlo nget lai. 

24Churawhchun ka nan hawitâk na lai le, a lân ah mi ngâk fâk dauh hen vei 

sarih ka nan rêp na lai. 

25Nanmah rêpnâk ding hen tuknâk ka tlungtir lai, ka thudântuk nan buar 

ruangah; khuapi ah him ding duh hen nan tek lai le, chunah chun dam kho lo 
mi râi ka hawng tlungtir lai, nan mêlma tla lakah zângran hen pêk nan si lai. 

26Nan buh tawngnâk lampi ka sah lai, nunau parâ nih sang zawzawng bût ding 

hen bêl pakhat cho a herh lai. Chu lakah mi chu an hawng ṭhen lai le, nan ei 
thluh ver nûn khawmah nan sungvangh chu a mahmun nget lai. 

27“Chubang zawzawng nûn khawmah nan ka siarlo hen ka thu nan êl nget mi 

asi chun, 

28ka thinthawk hen nan lakah ka lung asi lai lo le, kan rêp na nâk chu a ṭha lo 

chem mi vei sarih ka hawng tlungtir lai. 

29Nan sungvangh chu a fâk tuktarâi lai le, nan fa tla sa tiang nan ei lai. 

30Tlâng ah nan ruk sawnhnâk mun tla chu ka râwk lai le, nan rimthâw duahnâk 

mâichâm tla ka siat lai le, nan ruak chu milem a tlû mi tlûnah lawnh asi lai. 

31Fih hen nan khuapi tla chu ka râwk lai le, nan pathian sawnhnâk tla khawm 

râwk hen, nan bâwlnâk ka nawng awt. 

32Nan ram chu ka râwk dep lai le, nan mêlma a luahtu tla khawm an thinlung a 

lâu rê lai. 

33Nan tlûnah râltuknâk ka hawng tlungtir lai le, ramdang leiah nanna thektham 

ver lai. Nan ram tla a karo hen a um lai le, nan khuapi tla râwk hen a um lai. 

34-35Nan ram nan siang lo mi ram chu a âwl thlo lai rawh. Kaltâk hen a um lai 

le, nan mêlma ram ah nan um kar zawng chu a âwl ko lai rawh. 

36“Sal ah put hen an um mi tla chu an lâu tuktarâi ah thing nah thlî nih a sêm mi 

hâu lak khawmah an tek lai. Râltuk liauah ṭhâwl mi hâwi hen an tek lai le, mêlma 
nan kiangah umlo pet hen nan tlû phah rê lai. 

37Âukhawm ṭhâwltu umlo hen nanmah leh nanmah nanna pah lai le, mêlma do 

kho khawm nan si lai lo. 

38Nan mêlma tla ram ah sal ah nan tâng lai le, chu ram ah chun nan vei lai. 

39Nanmah leh nan thlâktu tla sual ruangah nan mêlma tla ram ah nan vei 

dadauh lai. 

40“Sikhawmsele, nan thlâk tla hawng ka do leh heltu 

41ka lung an sitir lo ruangah an mêlma tla ram ah sal ka tângtir na mi nih an 

sual tla leh an pu sual tla an lêt lai. A dawnghnâk ah chun nan thlâk tla chu an 
helnâk leh an sual ruangah rêp an si lai le, anna nautir lai rawh. 

42Jakob, Isak leh Abraham sinah ka thudântuk leh ka mi tla sinah ram pêk ding 

hen ka tiamh mi chu ka tharh nawlh lai kati mi chu ka theihkumza lai. 

43A masachem hen ram chu mi zapi nih an kaltâk rih ding asi, chu kar chun ram 

chu a âwl ziar lai le, ka thupêk leh ka dân thu an duh lo ruangah rêp an si lai. 

44Sikhawmsele, an mêlma tla ram ah an um liau khawmah ka kaltâk na hen ka 

veih dep na lai lo. Chu nih chun an sinah thu dân ka tuk mi chu a dawngtir lai 
le, Kei LALPA an Pathian ka si. 

45Kei LALPA an Pathian ka si khonâk ding hen an thlâktu tla sinah phundang 

tla lakah ka thiltikhonâk langh hen Aigupta ram thawk hen ka suakpi na mi leh 
ka thudântuk chu ka tharh nawlh lai,” a ti. 

46Hi bang dân leh thupêk tla zawzawng hi LALPA nih Israel mi tla rangah Sinai 

Tlâng ah Mosi sinah a pêk mi chu asi. 

Leviticus 27 

LALPA Sinah Thilpêk Thu Ah Dân Tla 

1LALPA nih Mosi sinah 

2hi bâng dân tla hi Israel mi tla rangah a pêk. Mi nih LALPA sinah a thutiam 

rangtling tir ding hen thilpêk a pêk chun, chu minung nih chun dân hâwi hen 

3-7hi bang tangka tla hi pêk hen suah kho asi: -mipa kum tling, kum kul thawk 

hen kum sâwmruk mi: tangka sâwmnga, -nunau kum tling mi chu: tangka 
sâwmthum, -tlangvâl kum nga thawk hen kum kul mi chu: tangka kul, -nungâk 
chu: tangka râ, -mipa kum nga tanglei mi: tangka ngâ, -nunau ngâksia chu: 
tangka thum, -mipa kum sâwmruk tlûnlei mi chu: tangka leinga, -nunau kum 
sâwmruk tlûnlei mi chu: tangka râ. 

8Mi nih a thutiam dân hâwi pêk ding hen a pâm tuk chun, bâwlpu sinah kalpi 

hen bâwlpu nih amah tikho tâwk ding hen niam dauh hen a ruat piak lai. 

9A thutiam chu ran asi chun LALPA sinah thil ap ah pawm piak asi lai. LALPA 

sinah thilpêk chu a thenhlimh asi. 

10Mi nih thu a tiamh rawh mi chu a ruangrûl ah ran dang hen a thleng kho lai lo. 

A thleng awt êu chun, a thlengnâk hen LALPA tâ asi vevê lai. 

11Mi nih ran thianglo hen thu a tiamh chun, chu chu LALPA sinah thil ap rangah 

pawm asi lai lo, chu ran chu bâwlpu sinah kalpi ding asi. 

12Bâwlpu nih a man zat ding a ruat lai le, a ran a siat a ṭhat zauh hen a man chu 

a ruat lai. 

13A pêktupa nih tlanh nawlh ding a duh asi chun, a man zâ lakah kul dân tam 

hen a sap ding asi. 

14Mi âu nih mawh LALPA sinah a in a ap chun, bâwlpu nih a siat a ṭhat a zauh 

lai, a man zat a sim lai. 

15Chu a dâwngpu nih in chu tlanh nawlh ding a duh chun, a man zat nûnah zâ 

lakah kul dân hen a sap ding. 

16Mi nih a mun LALPA sinah a ap chun, a man chu a fachî lût zat hâwi hen ruat 

ding asi, fâng kilogramme kul lakah tangka râ dân asi lai. 

17Mi nih Rulh Nawlh Kum nûntê ah mun a ap chun, a man tling hep ding asi. 

18A nehnûn ah ap mi asi chun, bâwlpu nih a kum tam dân hâwi vima hen a kum 

vei Rulh Nawlhnâk Kum tiang a man dân a siam lai le, a man zat a suah lai. 

19A aptu nih phâisen chu tlanh nawlh ding a duh chun, a man zâ lû ah kul dân 

hen a pêk ding asi. 

20Tlanh lo hen LALPA sinah mi midang sinah a zuar chun tlanh khonâk a nei lo 

rawh, a tâng ding asi. 

21A kum vei Rulh Nawlh Kum ah phâisen chu LALPA tâ asi pawt lai le, bâwlpu 

tla vo asi lai. 

22Mi nih phâisen a châwk mi LALPA rangah a ap chun, 

23bâwlpu nih a kum vei Rulh Nawlh Kum tiang a man a kum tam zat hâwi hen 

a ruat lai le, chu minung nih chun chu ni ah chun a man a pêk ding asi, tangka 
chu LALPA tâ asi lai. 

24Rulh Nawlh Kum ah chu phâisen chu a dâwngpu tak sinah mawh a thlâk tla 

sinah mawh a pêk nawlh ding asi. 

25A man zawzawng chu a dân hâwi hen ruat ding asi. 

26Ran a fa ring tîr mi chu LALPA vo asi, churuangah âukhawm nih mah duh thu 

thil ap rangah an pêk kho lai lo. Chawlâ, dawrâ fa, kêl fa chu LALPA tâ asi, 

27sikhawmsele, ran thenhlimh lo a ring tîr mi chu dân hâwi hen zâ lû ah a man 

kul sap hen tlanh nawlh kho asi lai. A tlanh nawlh lo mi asi chun, âu sinah mawh 
dân hâwi hen zuar ding asi. 

28A san umlo hen LALPA sinah aptu nih chun âukhawm nih an zuar hen an 

tlanh nawlh kho ding asi lo, minung mawh, ran mawh siseh LALPA tâ si pawt 
ding asi. 

29Minung asi lo chun a san lo hen thil ap mi rêng chu tlanh hen thah ding asi. 

30Ram sungah a hawng suak mi parâ lû ah pakhat chu fâng khawm, theirah 

khawm LALPA tâ asi. 

31Mi nih a tlanh duh asi chun a man dân parâ lû ah kul sap hen a pêk ding asi. 

32Ran vulh mi kip parâ lû ah pakhat chu LALPA tâ asi. Ran nan rêl hen parâ lû 

kipah pakhat chu LALPA tâ asi. 

33A dâwngpu nih ran lakah a sia â ṭha ai thîm ding asi lo, a ruangrûl khawm a 

siam ding asi lo. A ruangrûl ding hen pakhat a ruat chun ran chu LALPA tâ asi 
vevê lai, a tlanh nawlh kho ding asi lo. 

34Hi bang hi LALPA nih Israel tla rangah Mosi sinah Sinai Tlâng âh a pêk mi 

thupêk chu asi. 

Number 

Number 1 

Israel tla Minung Rêlnâk Masachem 

1Israel tla nih Aigupta an suaktâk nûnah a kum nihnâk a thla nihnâk a ni khat ni 

ah Sinai Ramkaro ah Pathian umnâk Puanin ah LALPA nih Mosi sinah thu a 
sim. 

2“Nang leh Aron nih Israel mi tla chu an chi leh an dâwngsungkhur umdân hâwi 

hen minung rêlnâk nei u. Mipa kum kul mi leh 

3kum kul tlûnlei mi râltuktu kawrsen rangah â tâwk mi min zawzawng rîn ver u. 

4Phun kip lakah mi a lû dauh an ṭangpi na ding hen deih na u,” a ti. 

5-16Hi bang tla hi anmah phun lakah mi ruitu hi rianṭuan ding hen zapi minung 

thawk hen thîm mi tla chu an si: 

Phun Chikhat lakâh a lû dauh 

Reuben Sedeur fapa Elizur 

Simeon Zurisadai fapa Selumiel 

Juda Aminadab fapa Nason 

Isakar Zuar fapa Nethanel 

Zebulun Helon fapa Eliab 

Efraim Amihud fapa Elisama 

Manaseh Pedazur fapa Gamaliel 

Benjamin Gideoni fapa Abidan 

Dan Amisadai fapa Ahiezer 

Aser Okran fapa Pagiel 

Gad Deuel fapa Eliasap 

Naphtali Enan fapa Ahira 

17Hi minung leinih tla nih ṭangpi hen, mi zapi zawzawng tla chu a thla nihnâk a 

ni khat ni ah 

18Mosi leh Aron nih an pumh hep na le, anmah chi leh dâwngsungkhur dân hâwi 

hen lasuibu ah an rîn le an luh. Mipa kum kul leh a tlûnlei mi tla chu an rêl le, 

19LALPA thupêk hâwi hen an rîn hep. Sinai Ramkaro ah Mosi nih mi zapi tla 

chu a rîn hep na rawh. 

20-46Mipa fa kum kul tlûnlei mi, kawrsen râltuk ah lût kho ding mi tla chu an chi 

leh an dâwngsung zia hâwi hen Reuben, Jakob fapa upachem mi thawk a 
dawmh hen an min a rîn hep na. An fawnh mi tla chu hi hâwi asi: 

Phun Minung zat 

Reuben 46,500 

Simeon 59,300 

Gad 45,650 

Juda 74,600 

Isakar 54,400 

Zebulun 57,400 

Efraim 40,500 

Manaseh 32,200 

Benjamin 35,400 

Dan 62,700 

Aser 41,500 

Naphtali 53,400 

A ektê fawnh hen: 603,550 

47Levi phun chu phun dang tla lakah rîn sih asi lo, 

48LALPA nih Mosi sinah, 

49“Râltuk kal ding mi minung nan rîn na tikah Levi phun chu telh lah na u,” a ti 

ruangah. 

50Chu ngâk chun Levi phun chu LALPA umnâk Puanin leh a thuamthil lakah 

hotu an si ding asi. A thuamthil tla an put lai le, chu lakah rian an ṭuan lai le, chu 
lakah riaknâk mun an siam lai. 

51An um mun an ṭhial chun, Levi tla nih Puanin chu an lâwm lai le, um mun an 

khuar thar mi lakah an dirh nawlh vima ding asi. Âuzawng chu Puanin naihtu 
chu thah ding asi. 

52Israel mi lakah midang vial nih mun an khuar lai le, a murui a murui hen, mikip 

mah murui puanzâr tangah um ding asi. 

53Levi murui lam chu vêngtu ding hen Puanin kiangah an um lai le, mi nih 

Puanin an hawng naih hen Israel tla tlûnah ka thin an thawktir lonâk ding hen. 

54Israel tla nih chun LALPA nih Mosi sinah thu a pêk mi hâwi hen an ti rawh. 

Number 2 

Riaknâk Mun Ah Phun Tla Siamremnâk 

1LALPA nih Mosi leh Aron sinah hi sîntirnâk tla hi a pêk na. 

2Israel tla nih mun an khuar tikah mah murui chiau puanzâr tangah um hen mah 

chi singsiahnâk puanthlâi um chiau ding asi. Um mun chu Puanin hêl bung hen 
an siam ding asi. 

3-9Suahlei kângah Juda tla chu mah murui puanzâr tang chiauah an murui hotu 

tang chiauah hi hâwi hen an um ding asi. 

Phun Ruitu Minung zat 

Juda Aminadab fapa 74,600 Nason 

Isakar Zuar fapa 54,400 Nethanel 

Zebulun Helon fapa 57,400 Eliab 

A ektê fawnh hen: 186,400 

A masachem ah Juda murui kal ding. 

10-16Simlei kâng Reuben murui tla chu mah murui puanzâr tang chiauah an 

murui hotu tangah hi hâwi hen an um ding asi. 

Phun Ruitu Minung zat 

Reuben Sedeur fapa 46,500 Elizur 

Simeon Zurisadai fapa 59,300 Selumiel 

Gad Deuel fapa 45,650 Eliasap 

A ektê fawnh hen: 151,450 

Reuben murui chu a masachem zûltu murui nihnâk an si lai. 

17A masachem mi murui nih leh a madung mi murui nih karah Levi tla Puanin 

zawnhtu an kal ding asi. Murui kip chu riakmun a mi hâwi hen a sang vima hen 
kal ding asi, mah puanzâr mi mun chiauah. 

18-24Tlâklei kângah Efraim murui tla chu mah puanzâr tang chiauah an murui 

hotu tangah hi hâwi hen an um ding asi. 

Phun Ruitu Minung zat 

Efraim Amihud fapa 40,500 Elisama 

Masaseh Pedazur fapa 32,200 Gamaliel 

Benjamin Gideoni fapa 35,400 Abidan 

A ektê fawnh hen: 108,100 

Efraim murui chu a murui thumnâk ah an kal lai. 

25-31Marlei kângah Dan murui tla chu mah puanzâr tang chiauah mah murui 

hotu tangah hi hâwi hen an um ding asi. 

Phun Ruitu Minung zat 

Dan Amisadai fapa 62,700 Ahiezer 

Aser Okran fapa 41,500 Pagiel 

Naphtali Enan fapa 53,400 Ahira 

A ektê fawnh hen: 157,600 

Dan murui chu a madungchem ah an kal lai. 

32Israel mi tla a murui a murui hen rîn mi zat chu 603,550 asi. 

33LALPA nih Mosi sinah thu a pêk na hâwi hen Israel midang vial leh Levi phun 

chu rîn sih an si lo. 

34Israel mi tla nih chun LALPA nih Mosi sinah thu a pêk mi zawng chu an ti, 

mah puanzâr tang chiauah an um le, anmah chi chiau hen an kal. 

Number 3 

Aron Fapa Tla 

1Hi hi Sinai Tlâng LALPA nih Mosi sinah thu a sim liauah Aron leh Mosi 

dâwngsung tla chu an si. 

2Aron nih fapa pali a nei: Nadab, upachem mi, Abihu, Eleazar leh Ithamar an 

si. 

3Bâwlpu rangah sariak thuh hen birhtir mi an si, 

4sikhawmsele Nadab leh Abihu lam chu Sinai Ramkaro ah LALPA sinah mei 

thianglo an ap ruangah an thi asi. Fa tla khawm an nei lo, churuangah Aron 
dam liauah Eleazar leh Ithamar nih bâwlpu rian an ṭuan. 

Levi Murui Chu Bâwlpu Rianṭuan Piaktu Ah Ruat An Si 

5LALPA nih Mosi sinah, 

6“Levi tla chu Aron bâwlpu rianṭuantu ding hen a masa hen hawngpi na le, ruat 

na. 

7Ka umnâk Puanin rangah rian herh an ṭuan lai le, bâwlpu tla leh zapi minung 

rangah an ti ding mi siam piak na. 

8Puanin thuamthil zawzawng mawhphurhnâk leh Israel mi zapi dang tla rangah 

rianṭuan piaktu dingah siam na. 

9Levi tla mawhphurhnâk chu Aron leh a fa tla rianṭuan piak ding asi. 

10Aron leh a fapa tla chu bâwlpu rianṭuan lakah mawhphurhnâk na pêk na ding 

asi, midang âutal chu rianṭuan tumtu chu thah ding asi,” a ti. 

11LALPA nih Mosi sinah, 

12-13“Levi chu ka tâ ding an si, Aigupta mi fa tîr ka thah liau khan Israel 

dâwngsungkhur kipah fapa tîr leh ran lakah suak masachem chu ka tâ rang 
dingah ka thenhlimhtir rawh. Tuah Israel dâwngsungkhur lakah fapa tîr tla 
ruangrûl ah Levi tla kâ ting rawh; ka tâ an si rawh. Kei LALPA ka si,” a ti. 

Levi Chi Tla Rêlnâk 

14Sinai Ramkaro ah LALPA nih Mosi sinah, Levi tla chu an dâwngsungkhur leh 

an chi leh kuang um hâwi hen, mipa fa thla khat mi mawh, 

15chu ngâk a upa mawh rîn le, singsiah na, a ti le, 

16chu hâwi hen Mosi nih a ti. 

17-20Levi nih fapa pathum a nei: Gerson, Kohat leh Merari, chu tla chu anmah 

thlâktu min puttu chu an si. Gerson nih fapa panih a nei: Libni leh Simei; Kohat 
nih fapa pali a nei; Amram, Izhar, Hebron leh Uziel; chun, Merari nih fapa panih 
a nei: Mahli leh Musi an si. Chu tla chu dâwngsungkhur tla thlâktu min puttu chu 
an si. 

21Libni leh Simei dâwngsungkhur tla chu Gerson thlâk an si. 

22Mipa fa thla khat mi leh chu ngâk a upa rîn mi zat chu 7,500 an si. 

23Hi chi tla hi thlanglei kângah Puanin dunglei ah 

24an hotu Lael fapa Eliasap hen mun an khuar ding asi. 

25Puanin, a sunglei khuhnâk, a lênglei khuhnâk, a tualmâi mi puanzâr, 

26puanzâr tla Puanin leh mâichâm kulhnâk leh a tualmâi kulhnâk tla lakah 

mawhphurhnâk an nei. Rianṭuannâk zawzawng leh hi bang tla lakah 
mawhphurhnâk an nei. 

27Amram, Izhar, Hebron leh Uziel thlâktu chu Kohat asi. 

28Mipa fa thla khat mi leh chu ngâk a upa rîn mi zat chu 8,600 asi. 

29Hi phun tla chu Puanin simlei kângah Uziel fapa 

30Elizaphan an hotu hen an um ding asi. 

31Thudântuk Bâwm, dawhkân, meichêu, mâichâm, Mun Thenhlimh ah mi khêng 

leh bêl bâwlpu tla nih mang mi leh Mun Thenhlimh Chem mi puanzâr tla lakah 

mawhphurhnâk an nei. Rianṭuan zawzawng leh hi bang tla lakah 
mawhphurhnâk an nei. 

32Levi lakah an hotu chu Aron bâwlpu fapa Eleazar asi. Mun Thenhlimh ah 

rianṭuantu tla hotu asi. 

33Musi leh Mahli dâwngsung chu Merari thlâk an si. 

34Mipa fa thla khat mi leh chu ngâk a upa rîn mi zat chu 6,200 an si. 

35Hi chi tla chu Abihail fapa Zuriel an hotu hen Puanin marlei ah an um ding asi. 

36Puanin kâwpmi tung, a talkhang, a tung, a tohnâk leh a kaihkawhnâk 

zawzawng ah mawhphurhnâk anna ting. Rianṭuannâk zawzawng leh hi bang 
tla lakah mawhphurhnâk anna ting. 

37Lênglei mi kulh lakah mi a tung, a tohnâk, a renhnâk, a kulh rangah mi rirual 

lakah mawhphurhnâk an nei. 

38Mosi leh Aron leh a fapa tla chu Puanin mâilei kângah suahlei ah an um ding 

asi. Israel mi tla rangah Mun Thenhlimh ah rianṭuantu dingah mawhphurhnâk 
anna ting. Midang âutal nih chu rianṭuan ding tumtu chu thah ding asi. 

39Levi lakah mipa fa thla khat mi leh chu ngâk a upa mi LALPA nih Mosi thu a 

pêk mi hâwi hen rîn mi fawnh ver hen 22,000 an si. 

Levi Tla Fapa Tîr Tla 
Ruangrûl An Sinâk 

40-41LALPA nih Mosi sinah, “Israel lakah fapa tîr vial chu ka tâ asi. Churuangah 

Israel lakah fapa tîr chu rîn le, thla khat mi leh chu ngâk a upa tla. Sikhawmsele, 
chubang tla ruangrûl ah Levi tla chu ka rang dingah ka ruat rawh. Kei LALPA 
ka si! Levi ran tla chu ranrual zawzawng fa tîr ruangrûl ah ka ruat rawh a ti. 

42Mosi nih â âwi le 

43mipa fa thla khat mi leh chu ngâk a upa dauh tla chu a rîn na rawh; an ektê 

hen 22,273 an si. 

44LALPA nih Mosi sinah, 

45“Tuah Levi tla chu Israel fapa tîr zawzawng ruangrûl ah ka tâ ding hen hawng 

ap le, Levi ranrual tla chu Israel ran zawzawng fa tîr mangrûl ah hawng ap. 

46Israel fa tîr tla chu Levi fa tîr ngâk hen 273 hen an tam le, chu a lei mi chu nan 

tlanh nawlh ding asi. 

47Pakhat lakah dân hâwi hen tangka ngâ vima asi lai. 

48Chu tangka chu Aron leh a fapa tla sinah pêk u,” a ti. 

49Mosi chu â êt le, 

50tangka 1,365 chu a lâk le, 

51Aron leh a fapa tla sinah a pêk na. 

Number 4 

Kohat Thlâk Levi Tla 
Rianṭuan Ding Mi 

1LALPA nih Mosi sinah 

2Kohat thlâk Levi murui minung rêlnâk nei ding hen a simh, dâwngsungkhur leh 

an chi umdân hâwi vima hen, 

3LALPA umnâk Puanin rianṭuan leikâng thiam mi minung kum sâwmthum leh 

kum sâwmnga karah mi zawzawng rîn hep ding asi. 

4An rianṭuan nih thil thenhlimh chem a uap hep. 

5LALPA nih Mosi sinah hi bang hâwi sîntirnâk tla hi a pêk. Um mun ṭhial tikah 

Aron leh a fapa tla chu Puanin sungah an va lût lai le, Thudântuk Bâwm mâika 
mi puanzâr chu an lâwm lai le, chu hen chun Bâwm chu an khuh lai. 

6A tlûnah savun a ṭha mi hen khuh ding asi, chu tlûnlei ah puan dumpâwl mi 

hen khuh ding, chu tikah a zawnhnâk fung sawh ding asi. 

7LALPA sinah ap ding mi sang siahnâk dawhkân tlûnah puan dumpâwl phah 

hen, a tlûnah khêng tla, rimthâw khêng, ap mi khêng, uain ap ding mi dûr siah. 
Zeiliau zawngah sang chu dawhkân tlûnah um kumza ding asi. 

8A tlûn zawzawng chu puansen phah ding, savun ṭha mi hen a lênglei tuam 

ding, churawhchun a zawnhnâk fung sawh ding. 

9Meichêu tung, a meichêu, châicheh, vachâm rûtnâk leh oliv sariak siahnâk 

zawzawng chu puan dumpâwl hen tuam ding asi. 

10A thuamthil zawzawng chu savun a ṭha mi hen tuam hen kâwpmi tung zawnh 

mi tlûnah siah ding. 

11Chu nûn chun dumpâwl hen ngûn mâichâm chu khuh ding, savun a ṭha mi 

hen khuh le, chu tikah a zawnhnâk fung sawh ding. 

12Khêng leh bêl Mun Thenhlimh ah mang mi zawzawng chu, puan dumpâwl a 

tuam hen savun a ṭha mi hen khuh ding, chun kâwpmi tung zawnh mi tlûnah 
siah ding. 

13Mâichâm ah sathâu duah mi dap chu an lawnh lai le, puan dumpâwl an khuh 

ding asi. 

14Mâichâm ah rianṭuannâk thil zawzawng a tlûnah siah ding asi: mei lâknâk, thîr 

kuaih mi, vachâm rûtnâk, mâihûm tla khawm. Churawhchun savun ṭha mi hen 
a khuh lai le, a zawnhnâk fung an sawh lai. 

15Chun, riakmun chu an lâwm tikah, Aron leh a fapa tla nih a thuamthil 

zawzawng chu an khuh thluh rawh chun Kohat thlâk tla chu thil thenhlimh 

zawnh ding hen an hawng ding asi. Kohat thlâk tla nih thil thenhlimh tla chu an 
tawngh ding asi lo, an tawngh chun an thi lai. Hi hi zeiliau zawngah Puanin an 
ṭhial kipah Kohat thlâk tla mawhphurhnâk asi. 

16Aron bâwlpu fapa Eleazar chu Puanin leikâng zawzawng meichêu, sariak, 

rimthâw, fâng ap mi, thuh mi sariak leh Puanin ah thil thenhlimh zawzawng tla 
LALPA sinah ap mi leikângah mawhphurhtu asi. 

17LALPA nih Mosi leh Aron sinah, 

18“Kohat thlâk tla chu thil thenhlimh kiangah hawng tir lah u, 

19an thi lebang lai. Hi bang hâwi lakah palh-le-rah umlo ding hen Aron leh a 

fapa tla chu an va kal lai le, mikip nih an ti ding mi leh an put ding mi an ruat 
hen an simh na ding asi. 

20Sikhawmsele Kohat thlâk tla chu Puanin ah an va lût hen bâwlpu tla nih 

Puanin sungah thil thenhlimh ṭhial awt liauah an timhtuah mi an va muh chun 
an thi lai,” a ti. 

Gerson Thlâk Lakah Mi 
Levi Tla Rianṭuan 

21LALPA nih Mosi chu, 

22Gerson thlâk Levi tla dâwngsungkhur leh an chi umdân hâwi vima hen minung 

lû rêlnâk nei hen, LALPA umnâk Puanin ah rianṭuan kho ding mi, 

23kum sâwmthum leh kum sâwmnga karah mi mipa zawzawng rîn hep ding hen 

a simh. 

24Hi bang Puanin, a sunglei mi khuhnâk, 

25a lênglei khuhnâk, a tlûn chem khuhnâk savun ṭha chem mi, a tualmâi puanzâr 

26puanzâr leh a rirual, Puanin leh mâichâm kulhnâk, a tualmâi kulhnâk puanzâr; 

chubang thil zawzawng kilhnâk tla puttu ding hen mawhphurhnâk an nei. Hi 
bang thil lakah a herh mi zawzawng an ti ding asi. 

27Mosi leh Aron nih chun Gerson thlâk tla rianṭuan zawzawng leh Aron fapa tla 

rangah rianṭuan ding an ap mi chu an zauh ding asi. 

28Hi bang tla hi Gerson thlâk tla nih Puanin sungah an mawhphurhnâk asi; Aron 

bâwlpu fapa Ithamar thupêk hen hi bang tla hi an put ding asi. 

Merari Thlâk Levi Tla Rianṭuan. 

29LALPA nih Mosi sinah Merari thlâk Levi murui tla chu an dâwngsungkhur leh 

chi umdân hâwi vima hen minung lû rêlnâk nei hen 

30LALPA umnâk Puanin ah rianṭuan kho ding mi mipa kum sâwmthum leh kum 

sâwmnga karah mi zawzawng rîn ding hen a simh. 

31Kâwpmi tung, a khuahkhang, a tung, a tohnâk, 

32Puanin kulhnâk tung, a tohnâk, a kilhnâk, Puanin kulhnâk rirual, chu lakah 

kaihkawhnâk ah mang mi zawzawng hen puttu dingah mawhphurhnâk pêk an 
si. Mi kip mah vo chiau put ding hen ruat an si. 

33Hi bang tla hi Merari thlâk tla Puanin ah an rianṭuan mawhphurhnâk chu asi: 

Aron bâwlpu fapa Ithamar thupêk hen chubang chu an put ding asi. 

Levi Murui Minung lû Rêlnâk 

34-48LALPA thupêk zûl hen Mosi, Aron leh zapi tla ruitu tla nih chun Levi chi 

pathum, Kohat, Gerson leh Merari thlâk minung lû rêlnâk chu an rîn rawh. Hi 
bang hi an dâwngsungkhur umdân hâwi hen mipa vial kum sâwmthum leh kum 
sâwmnga karah mi, LALPA umnâk Puanin ah rianṭuan khotu tla rîn mi chu an 
si. Hi bang tla hi: 

A phun Minung zat 

Kohat 2,750 

Gerson 2,630 

Merari 3,200 

A ektê tawnh hen 8,580  

49Mi kip chu LALPA nih Mosi rangah thu a pêk hâwi hen rîn an si; LALPA nih 

Mosi mang hen mikip an ṭuan ding mi leh an put ding mi a ruat piak chiau na. 

Number 5 

Mi Thianglo Tla 

1LALPA nih Mosi sinah, 

2“Israel mi tla chu âutal vun râi neitu mawh, thî nei leh ruak tawngh ruangah a 

nâwm mi tla chu thlei na ding hen thu pêk na. 

3Chubang tla chu ka va um nawhnâk mi tla an nawmh lonâk ding hen dân hâwi 

a thianglo mi chu mi zapi lakah mi suah na,” a ti. 

4Israel mi tla nih chu hâwi hen zapi lakah mi chu an nar na. 

Thil Diklo Ti Ruangah Rulhnâk 

5Israel mi zapi tla sîntir ding hen 

6hi bang tla hi LALPA nih Mosi rangah a pêk. Âutal LALPA lakah zumh a kâi lo 

hen mi tlûnah thil diklo a ti chun, 

7thutluang a vâwr hen tling zat hen a rulh nûnah zâ lakah kul dân hen a va 

sualnâk pa sinah a pêk sap ding asi. 

8Sikhawmsele a va pêk ding mi pa chu a thi hen a unau pêk ding mi khawm a 

um lo chun, bâwlpu rang dingah LALPA sinah pêk ding asi. Hi pêk mi hi 

misualpa sual thiangnâk ding hen thiangtirnâk dawrâ chal ruangrûl ah sap mi 
hâwi asi. 

9A bîk hen thil thawh mi LALPA sinah Israel tla nih an ap mi chu an va apnâk 

bâwlpu vo asi. 

10Bâwlpu kip nih anmah sinah pêk mi vial chu anna ting vima lai. 

Pasal Lakah Nupi Zumhmaih 
Hen Um Mi Thunawk 

11LALPA nih Mosi rangah thu a pêk le, 

12-14hi bang sîntirnâk tla hi Israel tla rangah pêk ding hen a simh. Nupi chu a 

pasal rangah zumhmaih kâi hen midang mipa hen a duh hen nawmh hen a um 
kho. Sikhawmsele, theihpitu a um lo ruangah a theih fianglo kho, churuangah 
a thilti lakah tleih kho asi lo. Asi lo leh, a nupi chu zumhkâi ko nâ hen a pasal 
nih a zumhmaih kho. 

15Zei leikâng thu tal sikhawmsele chubang leikâng thu ah chun mipa nih a nupi 

chu bâwlpu sinah a kalpi ding asi. Sangvut kilogramme khat ap ding a put lai 
le, sikhawmsele oliv sariak a chawmh ding asi lo, rimthâw khawm a telh ding 
asi lo, a pasal nih a zumh lo le, thudik langhtirnâk thil ap asi ruangah. 

16Bâwlpu nih nunau chu mâilei ah mâichâm mâika ah a dîrtir lai. 

17Bâwlpu nih tî thenhlimh chu tual khêng ah a tleng lai le, khâtir ding hen LALPA 

umnâk Puanin mi valei a lâk lai le, tî lakah a thlâk lai. 

18Nunau sam chu a samh tir lai le, a kut ah ap mi sangvut chu a puttir lai. Bâwlpu 

nih siat tlungtirtu tî khâ khêng chu a put lai. 

19Bâwlpu nih siat a cham mi chu êt ding hen simh seh: “Ṭângdang pawmtâktu 

na silo chun, hi siat tlungtirtu tî nih hin, zei nganfâk khawm an pêk lai lo. 

20Sikhawmsele, ṭângdang pawmtâktu na si lam chun, na mi tla lakah na min 

chu 

21LALPA siatbarh hen na um lai. Na fa ringnâk a dawng lai le, na pawpi a phing 

lai. 

22Hi tî nih hin na pawpi chu phingtir sele, na fa neinâk khawm dawngtir seh,” a 

ti. Nunau nih chun, “LALPA nih chu hâwi ti ding hen rem ka ti,” a ti ding asi. 

23Churawhchun bâwlpu nih hi siatbarhnâk hi a rîn lai le, chu a rîn mi chu khêng 

ah mi tikhâ hen a ṭâwl lai. 

24Bâwlpu nih chu nunau chu tî a dintir hen nganfâk a hawng pêk lânah, 

25nunau kut ah mi sangvut chu a lâk lai le, LALPA sinah ap ding mi chu mâichâm 

tlûnah a siah lai. 

26Churawhchun thil ap zapei khat a lâk lai le, mâichâm tlûnah a duah lai. A 

dawnghnâk ah chu tî chu nunau rangah a dintir lai. 

27Ṭângdang pawmtâktu asi chun, chu tî nih chun nganfâk ṭha lo tak a tlungtir 

lai; a pawpi a phing lai le, a nau neih a dawng lai. A min chu a mi le tla lakah 
siatbarh mi asi lai. 

28Sikhawmsele, sual lo thlo asi chun nganfâk khawm a tawng lai lo, a falû 

khawm a dawng lai lo. 

29-30Hi hi mipa nih a nupi zumhlo hen ṭângdang pawm ah a ruat mi thu ah chek 

dân chu asi. Nunau chu mâichâm mâi ah dîrtir hen bâwlpu nih hi dân hi a siam 
lai. 

31A pasal chu a thiang lai le, a nupi lam chu, a sual mi asi chun, chu hâwi hen 

a tuar lai. 

Number 6 

Nazirit Mi Rangah Dân 

1LALPA nih Mosi sinah 

2Israel mi tla rangah hi bang sîntirnâk tla pêk ding hen thu a pêk. Mipa mawh 

nunau mawh Nazirit si duh hen thutiam a nei chun, LALPA sinah pumpêk hen, 

3zû leh uain a ngei ding asi. Grep hâng din mi zât zeital a din ding asi lo, a grep 

rah leh a ring mi leh a châr mi khawm a ei ding asi lo. 

4LALPA rangah thlei asi kar vial chu grep zûn lakah mi mawh, a chî mawh, a 

zûn hâwng khawm a ei ding asi lo. 

5Thlei mi (Nazirit) sinâk thutiam a nei kar zawng chu a lû khawm a khamul 

khawm mêt ding asi lo; a thutiam LALPA sinah â pumpêknâk ruang chun a sam 
leh a khamul chu a zuah ding asi. 

6-7A sam chu Pathian sinah pêk asi ti theihnâk asi, churuangah a pa mawh, a 

nu mawh, a unaupa mawh, a farnu mawh ruak kiangah a kal ding asi lo. 

8Nazirit asi kar vial chu LALPA rangah thenhlimh asi. 

9A kiangah minung mawhsareh hen a thih nawh ruangah â thleinâk sam chu a 

nâwm mi asi chun, ni sarih a ngâk lai le, a sam leh a khamul chu mêt hen dân 
hâwi hen a hawng thiang lai rawh. 

10A ni riat ni ah vaṭhu bawp khat mawh lâilêng bawp khat mawh lâk hen LALPA 

umnâk Puanin tualmâi ah bâwlpu sinah a kalpi ding asi. 

11Bâwlpu nih pakhat chu sual ruangah ap hen, a pakhat dang chu duahphung 

thil ap rangah a pêk lai le, ruak lakah â nawmh mi ruangah, dân ah thenhnâk 
ding hen a timhtuah ding asi. Chu ni lîlâ ah, chu minung nih chun a sam chu a 
thenhlimhtir nawlh lai le, 

12a Nazirit sinâk chu LALPA sinah â pumpêk nawlh lai. A lânah mi tla chu siar 

asi lo rawh, a thenhlimhtir mi sam chu nawmh asi rawh ruangah. Rulhnawlhnâk 
thil ap rangah dawrâ fa kum khat mi a put ding asi. 

13Nazirit asi nâk thutiam a lîm rawh chun, dân hâwitê hen a ti ding asi. Puanin 

tualmâi ah a va kal lai le, 

14ran pathum simsâwinâk umlo mi: kum khat mi dawrâ fa a mipa duahphung 

thil ap rangah, kum khat mi dawrâ fa a nunau sual thil ap rangah, dawrâ chal 
kawmhnâk thil ap rangah, LALPA sinah pêk ding asi. 

15Thilnu telh loh mi sang bâwm khat khawm ap ding asi: sangtlêp sah, oliv 

sariak hen chawmh mi leh sang oliv sariak hen chulh mi a dang thil ap herh mi 
fâng leh uain khawm a ap ding asi. 

16Bâwlpu nih hi bang tla hi LALPA sinah a pêk lai le, sual rangah thil ap leh 

duahphung thil ap a ap lai. 

17Dawrâ chal chu kawmhnâk thil ap rangah LALPA sinah bâwlnâk a pêk lai le, 

sang bâwm khat a ap lai le, fâng leh uain khawm a pêk lai. 

18LALPA Puanin mâika ah Nazirit mi nih chun a sam tla a mêt lai le, kawmhnâk 

thil ap duah mi lakah a paih ding asi. 

19Churawhchun, dawrâ chal dâr an suang mi chu bâwlpu nih a lâk lai le, 

sangtlêp sah pakhat leh sang rêu pakhat bâwm sungah mi hen, Nazirit si mi pa 
kut ah a pêk lai. 

20Churawhchun bâwlpu nih LALPA sinah a bîk thilpêk rangah a pêk lai; chubang 

tla chu bâwlpu rangah thil ap thenhlimh asi, a î-âwm tla, dawrâ chal kevâng dân 
hâwi hen bâwlpu vo chu asi. Chu tikah Nazirit mi nih uain chu a din kho lai rawh. 

21Hi hi Nazirit si mi tla rangah dân chu asi; sikhawmsele Nazirit si mi nih thil ap 

a tiamh mi nûnah a lei a thil tiamh lakah a herh mi chu a tiamh mi hâwitê hen a 
tlinh ngelchel ding asi. 

Bâwlpu Malsâwmnâk 

22LALPA nih Mosi sinah 

23Aron leh a fapa tla nih Israel mi tla rangah hi bang malsâwmnâk thu tla hi 

mang ding hen thu a pêk na: 

24LALPA nih an kilkâwi na hen mal an sâwm na seh; 

25LALPA chu nan lakah vêlnei hen an zângfah na seh; 

26LALPA nih an sunhsak na hen thlangamnâk an pêk na seh. 

27LALPA nih, “Ka min hen Israel mi tla tlûnah malsâwmnâk an sim chun mal ka 

sâwm na lai,” a ti. 

Number 7 

Ruitu Tla Thil Ap 

1Chu ni ah chun Mosi nih LALPA umnâk Puanin zeizawng a timhtuah thluh rawh 

chun, Puanin leh a thuamthil zawzawng, mâichâm leh a thuamthil zawzawng 
sariak buaih hen a ap. 

2Israel phun lakah a ruitu dauh leh a lukhâi dauh, 

3minung lurêl leikângah mawhphurhtu tla nih chun LALPA sinah thil ap ding an 

hawng put: kari paruk leh chawchal leinih, ruitu panih rangah kari pakhat vima 
leh ruitu pakhat rangah chawchal pakhat chiau ding hen. An ektê hen an pêk 
thluh rawh chun, 

4LALPA nih Mosi sinah, 

5“Puanin leikângah rianṭuannâk ah mang ding hen hi bang thilpêk tla hi lâk le, 

an rianṭuan ding dân hâwi vima hen Levi tla rangah pêk na,” a ti. 

6Churawhchun, Mosi nih kari tla leh chawchal tla chu Levi tla rangah a pêk na. 

7Gerson thlâk tla rangah kari panih leh chawchal pali a pêk na, 

8kari pali leh chawchal pariat Merari thlâk tla rangah a pêk na. Chubang 

zawzawng rianṭuan tla chu Aron fapa Ithamar thu hen ver asi ding asi. 

9Sikhawmsele, Mosi nih Kohat thlâk murui rangah lam chun kari leh chawchal 

a pêk na lo, thil thenhlimh kilkâwitu leh an liangah zawnhtu an si ruangah. 

10Ruitu tla nih mâichâm ap mi rang dingah thil ap an hawng put. Mâichâm ah 

thilpêk ding anna tîm liauah, 

11LALPA nih Mosi sinah, “Ni leinih karah nisiar hen ruitu pakhat vima nih 

mâichâm apnâk rangah thilpêk tla chu pêk ding hen simh na,” a ti. 

12-83Hi hâwi hen an thilpêk tla chu a sang sang hen an pêk asi: 

Ni Phun Hotu 

1 nâk Juda Aminadab fapa Nason 

2 nâk Isakar Zuar fapa Nethanel 

3 nâk Zebulun Helon fapa Eliab 

4 nâk Reuben Sedeur fapa Elizur 

5 nâk Simeon Zurisadai fapa Selumiel 

6 nâk Gad Deuel fapa Eliasap 

7 nâk Efraim Amihud fapa Elisama 

8 nâk Manaseh Pedazur fapa Gamaliel 

9 nâk Benjamin Gideoni fapa Abidan 

10 nâk Dan Amisadai fapa Ahiezer 

11 nâk Aser Okran fapa Pagiel 

12 nâk Naphtali Enan fapa Ahira. 

An ap mi kip â bang hep: tangka khêng pakhat kilogramme 1.5 rih leh tangka 
mâihûm pakhat gramme 800 rih khingh dân hen, fâng ap mi rangah sangvut 
sariak hen chawmh mi; ngûn khêng pakhat gramme 110 rih, rimthâw hen khat 
mi; duahphung thil ap rangah chawchal tuai pakhat, dawrâ chal pakhat leh kum 
khat mi dawrâ fa; sual thil ap rangah kêl pakhat; kawmhnâk thil ap rangah 
chawchal panih, dawrâ chal panga, kêl panga, dawrâ fa kum khat mi panga. 

84-88Ruitu leinih tla nih mâichâm apnâk dingah thil ap an hawng put mi a ektê 

fawnh hen hi hawi asi: 

-tangka khêngkûm leinih leh tangka mâihûm leinih an rih zat fawnh hen 
kilogramme 27.6 asi. 

-Ngûn khêng leinih rimthâw hen khat mi an rih zat fawnh hen kilogramme 1.32 

-Chawchal leinih, dawrâ chal leinih, dawrâ fa kum khat mi leinih chu fâng thil ap 
leh duahphung thil ap rang ding an si. 

-Sual thil ap rangah kêl leinih 

-kawmhnâk thil ap rangah chawchal kul leh pali, dawrâ chal sâwmruk, kêl 
sâwmruk, kum khat mi dawrâ fa sâwmruk. 

89Mosi chu LALPA sawnh ding hen Puanin ah a lût liauah Thudântuk Bâwm 

sinh tlûnlei ah thilsiam panih thla karah Pathian nih tlûnlei thawk hen a hawng 
sawnh mi a theih. 

Number 8 

Meichêu Siah Mi 

1LALPA nih Mosi sinah, 

2“Aron chu meichêu tung lakah meichêu pasarih siah ding hen a chêu nih mâilei 

chu a cherh khonâk ding hen simh,” a ti. 

3Aron nih chun a sim mi hâwi hen meichêu chu meichêu tung mâilei hawih hen 

a siah. 

4Meichêu tung chu a tlûn thawk hen a tawbul tiang ngûn dêng mi asi, Mosi 

rangah LALPA nih zûnzauh ding hen a muhtir mi hâwi hen. 

Levi Tla Pumpêknâk 
Leh Thenhlimhnâk 

5LALPA nih Mosi sinah hi hâwi hen, 

6“Levi tla chu Israel lakah mi 

7thlei na le, thenhlimhtir na; Thenhnâk tî theh na le, an taksa mul zawzawng 

mêttir na le, an nipuan suktir na, chu tikah dân hâwi hen an thiang lai rawh. 

8Churawhchun chawchal pakhat leh sangvut thil ap oliv sariak hen chawmh mi 

put ding asi; nangnih chawchal dang sual thil ap rangah na put ding asi. 

9Israel mi zapi zawzawng na pumh na lai le, Levi tla chu ka umnâk Puanin 

mâika ah dîrtir na. 

10Israel zapi tla nih Levi murui tlûnah an kut an thâng lai le, 

11Aron nih Levi tla chu Israel lakah mi a bîk thilpêk hâwi hen ka sinah a hawng 

ap ding asi, chu tikah ka rian an ṭuan kho lai. 

12Churawhchun Levi tla nih chawchal panih lû tlûnah an kut an thâng lai le, 

pakhat chu sual thil ap rangah ap ding, a dang pakhat chu duahphung thil ap 
rangah mang ding, Levi tla chu dân hâwi hen thenhlimhtir an sinâk ding hen. 

13“Levi tla chu a bîk thilpêk hâwi hen ka sinah hawng ap le, Aron leh a fapa tla 

chu an hotu ah siam na. 

14Levi tla chu Israel lakah mi hi hâwi hen thlei na, ka tâ an si khonâk ding hen. 

15Levi tla chu na thenhlimhtir na hen na ap na nûnah, Puanin ah rianṭuantu si 

ding hen an tlâk lai rawh. 

16Israel mi lakah fapa tîr ruangrûl ah keimah vo ah ka ruat na mi an si le, keimah 

tâ rang ding cho an si. 

17Aigupta ram ah fa tîr ka thah na liauah, Israel lakah mi fapa upachem 

zawzawng chu ka tâ si ding hen ran lakah a ring tîr mi hen ka thenhlimhtir rawh. 

18Israel lakah mi fa tîr ruangrûl ah Levi tla chu ka lâk rawh le, 

19chun Levi tla chu Israel thawk a thilpêk hâwi hen Aron leh a fapa tla sinah ka 

pêk na, Puanin lakah Israel mi tla rangah rianṭuan ding leh Israel mi tla nih Mun 
Thenhlimh an hawng naih tuk hen siat-le-râwknâk lakah vêngtu dingah ka ruat 
na asi,” a ti. 

20Mosi, Aron leh Israel mi zapi tla nih LALPA nih Mosi sinah thu a pêk hâwi hen 

Levi tla chu an ap na rawh. 

21Levi tla nih anmah chu anna thenhlimhtir le, an nipuan tla an suk, Aron nih a 

bîk thilpêk hâwi hen LALPA sinah a ap na. Dân hâwi hen thenhlimh tirnâk 
khawm a timhtuah piak na. 

22Zapi tla nih chun Levi murui thu ah LALPA nih Mosi sinah thu a pêk mi hâwi 

hen thil zeizawng an ti rawh. Churawhchun Levi tla chu Aron leh a fapa tangah 
Puanin ah rianṭuan kho an si rawh. 

23LALPA nih Mosi sinah, 

24“Levi tla lakah kum kul leh kum nga thawk hen ka umnâk Puanin ah 

rianṭuannâk an nei lai le, 

25kum sâwmnga an tling nûnah anna dîn lai. 

26Chu nûn chun an hâwi Levi tla Puanin ah an rianṭuan an bawmh na kho, 

sikhawmsele, amah lâwng hen rianṭuannâk lam chu a nei ding asi lo. Hi bang 
tla hi Levi tla rangah an rianṭuan nan siam piak ding mi dân chu asi. 

Number 9 

Kalkanh Kût Vei Nihnâk 

1Israel mi tla nih Aigupta ram an kaltâk nûnah a kum nihnâk a thla khatnâk ah 

LALPA nih Sinai Ramkaro ah Mosi sinah thu a sim le, hi hâwi hen a ti. 

2-3“Hi thla a ni leili ni ah Israel mi tla nih chun a dân hâwitê hen Kalkanh Kût chu 

nî tlâk rawp ah dawmh hen an mang ding asi,” a ti. 

4Churawhchun Mosi nih Israel mi tla chu a thla khatnâk, 

5ni leili zânlei ah Sinai Ramkaro ah Kalkanh Kût chu mang ding hen a simh na 

le, chu hâwi hen an mang rawh. LALPA nih Mosi rangah thu a pêk mi hâwi hen 
mi zapi tla nih chun zeizawng an ti rawh. 

6Sikhawmsele, mi zeimaw mi nih ruak an tawngh ruangah dân hâwi hen 

thianglo mi an um le, chu ni ah chun Kalkanh Kût chu an mang kho lo. Mosi leh 
Aron sinah an va kal le, 

7“Ruak kan tawngh ruangah kan thianglo ma chu, sikhawmsele Israel tla nih 

LALPA sinah thil an ap mi lakah zeirangah kanna tel bâk kho lo zia?” an ti. 

8Mosi nih a sâng na le, “LALPA thawk hen sîntirnâk ka tawng lân lo chu ngâk u 

rih,” a ti. 

9LALPA nih Mosi sinah 

10Israel tla sinah simh na ding thu a simh le, “Nan lakah mi mawh, nan thlâk tla 

lakah mawh âutal nih ruak tawngh ruangah thianglo hen mawh, khualtlâwng 
ruangah mang kho lo hen an um hen, mang ding an duh thlo bâk asi chun, 

11thla khat mawh chu ngâk a tam dauh a thla nihnâk ni leili ni zânlei ah mang 

ding siang asi. Sang thilnu telhlo leh belh khâ hen mang u. 

12Buh chu zeitin mi tal a thâituan tiang nan siah ding asi lo, ran ruh khawm nan 

khiak ding asi lo. Kalkanh Kût chu a dân hâwitê hen nan mang ding asi. 

13Sikhawmsele, âutal dân hâwi hen thiang ko hen khualtlâwng khawm kal lo 

hen, Kalkanh Kût mang lotu chu ka mi ah ngaih asi lai lo, ka sinah thil ap pêk 
tik takah a um lo ruangah. A sualnâk mawh chu amah nih a phurh lai. 

14“Ramdang minung nan sinah um mi nih Kalkanh Kût mang ding a duh bâk asi 

chun, ti ding mi dân hâwitê hen a mang ding asi. A ram mi mawh ramdang mi 
hen a dân bang cho hen mang ding asi. 

Sûm Mei 
(Ex 40.34-38) 

15-16LALPA umnâk Puanin dirh asi ni ah, sûm a hawng um le, a khuh pang. Zân 

ah chun sûm chu mei hâwi asi. 

17Chu sûm chu â thawh kipah Israel mi tla nih an riakmun chu an lâwm le, sûm 

a hawng ṭumnâk kipah riakmun chu an khuar nawlh. 

18Mi zapi tla nih LALPA thupêk hen riakmun an lâwm le, LALPA thupêk ber hen 

riakmun an khuar. Puanin tlûnah sûm a um kar vial chu riakmun ah an um 
kumza. 

19Puanin tlûnah sûm chu hun sâwt vat a um chun LALPA thu ngâi hen anna 

ṭhial lo. 

20A zeimaw zâwn chun Puanin tlûnah sûm chu ni tâwmtê a châm; zei lak 

zawngah LALPA thupêk hen an um hen an kal. 

21A zeimaw zâwn chun sûm chu zânlei thawk hen zînglei tiang cho a um, sûm 

chu â ṭhial rawh chun mawhsareh hen anna ṭhial bâk. Zeiliau zawngah sûm â 
thawh chun anna thawh bâk. 

22Ni nih mawh, thla khat mawh, kum khat mawh, chu ngâk a sâwt mawh Puanin 

tlûnah sûm a um kar vial chu anna ṭhial lo; sikhawmsele â thawh tikah anna 
ṭhial. 

23LALPA nih Mosi sinah thu a pêk zia hâwi hen ê-aw ngâi tak hen riakmun an 

khuar le, an lâwm. 

Number 10 

Tangkasa Hen Siam 
Mi Tâwtawrâwt 

1LALPA nih Mosi sinah, 

2“Tangkasa hen tâwtawrâwt siam, mi zapi kawhnâk leh um mun lâwmnâk ah 

mang ding hen. 

3Chu tâwtawrâwt chu sâwt ual an tum vevê chun ka umnâk Puanin tualmâi ah 

zapi zawzawng chu na kiangah anna pûm ver ding asi. 

4Sikhawmsele pakhat cho tum mi hâu asi chun, murui khat lakah ruitu vial cho 

na kiangah an hawng a pûm ding asi. 

5An tum mi a sâwt lo chun saklei kângah um mi phun tla anna thawh ding asi. 

6A veinihnâk sâwt lo hen tum mi lakah chun, simlei kângah an um mi phun tla 

anna thawh ding asi. Sâwtlotê tum mi lakah riakmun an lâwm lai le, 

7mi zapi mun khat ah pûm ding hen chun hâu sâwt ual tum ding asi. 

8Tâwtawrâwt chu Aron fapa bâwlpu tla nih an tum ding asi. “Hi bang dân tla hi 

zeiliau zawngah mang ding asi. 

9Nan ram ah tuknâk a um hen, an do natu mêlma lakah nanna vêng chun, hi 

tâwtawrâwt hâu lakah hin râltuk ding mi singsiahnâk nan nei ding asi. Kei 
LALPA nan Pathian nih nan mêlma lakah mi kan ṭangpi na lai le, kan hum na 
lai. 

10Nanna lâwm zâwn khawmah nan Thla Thar Kût leh nan phung kût ni khua ah 

nan tum ding asi, duahphung thil ap liauah leh kawmhnâk thil ap liau khawmah. 
Churawhchun, Kei LALPA nan Pathian nih kan ṭangpi na lai,” a ti. 

Israel Tla Nih Riakmun 
An Lâwm 

11Israel tla nih Aigupta an suak tâk nûnah a kum nihnâk a thla nihnâk ni kul ni 

ah, LALPA umnâk Puanin tlûnah mi sûm chu â châwi rawh le, 

12Israel tla chu Sinai Ramkaro thawk hen an kalnâk ding leikângah anna thawh 

rawh. Sûm chu Paran ramkaro ah â dîn. 

13LALPA nih Mosi mang hen thu a pêk zia zia hen an kal le, 

14an kal kipah thupêk hâwi hen bang khap hen an kal. A masachem ah Juda 

phun tla anna thawh masa le, a murui a murui hen, Aminadab fapa Nason 
thupêk hâwi vima hen. 

15Isakar phun chu Zuar fapa Nethanel nih thu a pêk na, 

16Zebulun phun tla chu Helon fapa Eliab nih thu a pêk na. 

17Churawhchun Puanin chu Gerson leh Merari phun puttu ding mi nih an put lai 

le, an suakpi lai. 

18A sangtu ah Reuben phun murui puanzâr tangah mi nih an zûl lai, a murui a 

murui hen an suak lai, Sedeur fapa Elizur thupêk hen. 

19Zurisadai fapa Selumiel chu Simeon phun thu pêktu asi, 

20Gad phun thu pêktu ding chu Deuel fapa Eliasap asi lai. 

21Kohat thlâk Levi murui nih thil thenhlimh chu put hen anna thawh lai. An 

riakmun ding mi an va tlung rawh chun an Puanin chu an zâr nawlh lai. 

22Chu zûl ah Efraim phun tla anmah puanzâr tangah mi tla chu anna thawh lai 

le, a murui a murui hen, Amihud fapa Elisama thu pêk hen. 

23Manaseh phun thu pêktu chu Pedazur fapa Gamaliel, 

24Gideoni fapa Abidan chu Benjamin phun thu pêktu asi. 

25A dawnghnâk chem ah Dan phun tla chu anmah murui puanzâr tangah mi an 

suak lai le, murui zawzawng hotu Amisadai fapa Ahiezer thu pêk hen a murui a 
murui hen an suak lai. 

26Aser phun thu pêktu chu Okran fapa Pagiel, 

27Naphtali phun thu pêktu chu Enan fapa Ahira asi. 

28Churawhchun Israel tla a murui a murui hen an kal liauah an mun an khuar 

liauah leh an suak dân a sang vima hen an kal dân chu asi. 

29Mosi nih a nupi ṭapa Hobab, Midian mi Jethro fapa sinah, “LALPA nih hawng 

kan pêk mi mun leiah kan kal awt rawh. Israel tla chu sul-le-lam tluangtir ding 
hen thu a tiamh na rawh, churuangah kan sinah hawng bâk le, kan sul-le-lam 
tluangnâk kan voh bâk lai,” a ti. 

30Hobab nih a sâng le, “Ka duh lo, ka ram leiah ka kîr awt,” a ti. 

31Mosi nih, “Hawng kan mâk thlap lah bâk ma a, ramkaro ah kan kalnâk ding 

mun khawm na theih, nang chu na hawng kan rui kho lai. 

32Kan sinah na hawng bâk asi chun, LALPA nih mal hawng kan sâwm mi 

zawzawng kan ṭhenh bâk lai,” a ti. 

Zapi Tla Chu Anna Thawh Rawh 

33Zapi tla nih Sinai tlâng thenhlimh chu an kaltâk rawh le, ni thum ding an kal. 

LALPA Thudântuk Bâwm chu an riaknâk mun hâwltu si hen an mâilei ah a kal. 

34An mun thawk hen anna thawh kipah LALPA sûm chu sûn ah chun an tlûnah 

a um. 

35LALPA Thudântuk Bâwm â thawh awt kipah Mosi nih, “LALPA thawk le, na 

mêlma tla chu rektir na le, an huatu tla chu tektir na,” a ti. 

36Â dîn kipah, “LALPA, Israel mi sâng tamtak dâwngsung sinah hawng kîr 

rawh,” a ti ding asi. 

Number 11 

Chu Mun Min Chu Taberah 

1Mi zapi tla chu an lawksawngnâk ruangah LALPA sinah an chipchiar. LALPA 

nih a theih rawh chun a rothawk le, mi zapi lakah mei a suaktir. A hawng kâng 
le, riakmun khatlei dawng tiang hen a râwk hep. 

2Mi zapi tla chu ṭangpi deih hen Mosi an auh le, Mosi nih LALPA sinah thla a 

cham le, mei chu a mit rawh. 

3Churuangah chu mun min chu Taberah ti asi, chunah chun an lakah LALPA 

mei nih a khangh ruangah. 

Mosi Nih Ruitu Sâwmsarih 
A Thîm Na 

4Israel tla lakah ramdang mi tla khawm an kal bâk. Meh ei ding an duh chiam 

le, Israel mi tla men an vûirâm rawh: 

5“Aigupta ram ah chun ngâ zawzawng duh tâwk a thawt hen ei ding kan tawng. 

Chawngmâ, kawr chawngmazil, parûn a hel hen ei mi, parûn tla, parûn ngo kan 
nei mi tla kha dawn nik u? 

6Sikhawmsele tu chun tha kharua kan nei lo rawh. Ei ding zeikhawm a um lo 

rawh, nisiar hen manna cho lo chu,” an ti. 

7(Manna chu chi mêtê hâwi asi, chu chu tâwm a eng ngo zâu. 

8-9Riakmun ah dâm tlâk liauah zân ah a tlâ. Zînglei ah zapi tla nih an sar le, an 

râwt mawh sangvut ah an dêng, churawhchun an suang le, sangtlêp ah an 
siam. Ei chun oliv sariak sang em mi hâwi asi.) 

10Mosi nih zapi tla an puanin tualmâi ah a murui hen an dîr le an vûirâm mi chu 

a theih. LALPA an lakah a thinthawk ti a theih ruangah nuam a ti lo thlo. 

11LALPA sinah, “Zeirangah hi hâwi hen ṭha lo tak hen na ka ti? Zeirangah ka 

lakah lâwmnâk rêng na nei lo? Hi zapi minung tla rangah mawhphurhnâk 
zeirangah na ka pêk êu? 

12Ka siam na mi leh ka ring na mi khawm an si lo! An thlâktu tla sinah na tiamh 

mi ram leiah nausêm tla, ka bân ah put mi hâwi hen lampi tluan anmah bulsân 
ding hen zeirangah na ka ruat? 

13Hi bang zawzawng minung khawp rang ding hen zei mi sa ka tawng kho lai? 

Anna nauh hen sa an ka ngiar ṭualmâl. 

14Hi zapi minung rangah keimah lâwng chun mawhphurhnâk ka ting kho ding 

asi lo; ka rangah a rit tuk! 

15Hi hâwi hen na hawng ka hamhtir asi chun hawng ka zângfah le, hawng ka 

thah râu rawh, na ka hamhtirnâk hi ka tuar lo rawh nâk ding hen,” a ti. 

16LALPA nih Mosi sinah, “Zapi ruitu rangah ruat mi minung sâwmsarih zahkâi 

tak tla kha ka umnâk Puanin tualmâi ah pumh na le, na kiangah dîrtir na. 

17Chunah chun ka hawng lai le, kan sawnh lai, thlarau kan pêk mi kha annih 

khawm ka pêk na lai, chu tikah zapi lakah na mawhphurhnâk chu, chu tla nih 
an ṭangpi lai le, nangmah lâwng na si lai lo rawh. 

18Tuah zapi minung tla chu thâituan rangah anna thenhlimhtir ding hen simh 

na; sa ei ding nan tawng lai rawh. Aigupta ram ah sa nan duh mi nan tawng le 
chunah um a ṭha dauh nan ti mi leh nanna nauh mi LALPA nih a theih rawh. Tu 
lam chun LALPA nih sa an pêk na awt rawh le, ei ding nan tawng lai rawh. 

19Ni khat mawh, ni nih mawh, ni nga mawh, ni râ mawh, 

20ni kul mawh tiang cho nan ei awt lo le, dangtawk leh neng rê hen thla khat kar 

nan ei lai. Hi hi a hawng tlungnâk san chu LALPA nan sinah um mi chu nan duh 
lo le, a lakah nan chipchiar hen Aigupta ram nan thlah dah lo rih ruangah asi,” 
a ti. 

21Mosi nih LALPA sinah, “Hinah minung 600,000 ka rui na le, nangnih thla khat 

kar an ei tâwk sâ ka pêk na lai na ti mu? 

22Anmah khimtir ding hen dawrâ leh ranrual tla a tam tâwk awt ma? Tipi mi ngâ 

tla an rangah a tam tâwk awt ma?” a ti. 

23LALPA nih a sâng le, “Ka thiltikhonâk hi tikho ri leh ti kholo ri a um mazei? Ka 

sim mi hi a tlung lai ma, tlung lai lo na muh tuan lai,” a ti. 

24Churawhchun Mosi nih LALPA thusim chu zapi rangah a simh na. Ruitu 

sâwmsarih tla chu a pumh na le Puanin kiangah a umtir na. 

25Churawhchun LALPA chu sûm lakah a hawng ṭum le, Mosi chu a sawnh. Mosi 

rangah a pêk mi thlarau chu a lâk le, ruitu sâwmsarih chu a pêk na. Chu thlarau 
chu an tlûnah a hawng tlung rawh chun khuavâng tla hâwi hen an hawng âu 
sawm, sikhawmsele hun sâwt tak rang ding chu asi lo. 

26Ruitu sâwmsarih lakah mi panih, Eldad leh Medad chu riakmun ah an um ko, 

suak hen Puanin leiah an va kal lo. Chu riakmun ah annih sin khawm thlarau a 
hawng tlung le, khuavâng hâwi hen an âu. 

27Tlângvâl pakhat chu Eldad leh Medad umdân Mosi simh ding hen a va tek 

rawh. 

28Nun fapa Josua a tlangvâl liau thawk hen Mosi ṭangpitu nih chun, Mosi sinah, 

“Pu bângtir na!” a ti. 

29Mosi nih a sâng le, “Ka duh mi hi na duhzia ma? LALPA nih hi mi zapi tla hi 

khuavâng hâwi hen âu ding hen a thlarau pêk chiau na sele ka duh asi,” a ti. 

30Churawhchun Mosi leh ruitu sâwmsarih tla chu anmah riakmun leiah an kîr 

nawlh rawh. 

LALPA Nih Mîmtê A Tlungtir 

31Lâkkhatko hen LALPA nih tipi thawk hen mîmtê tlungtirtu ding hen thlî a fial, 

tual ah dâwng nih tluk sah hen a hawng tlâ. Riakmun leh a kiangkam zawzawng 
munkip an khat dil. 

32Churawhchun, nî tlâk leh khuadei hen a thâizîng tiang khawmah mîmtê chu 

mi zapi tla nih an tleih rawh. Minung pakhat nih a sar mi vial kilogramme sâng 
khat ngâk a tâwm lo. An riakmun kiangah châr ding hen an pho. 

33Sâ tamtak ei ding an nei liauah LALPA chu mi zapi tlûnah a thinthawk le, an 

lakah râi a tlungtir. 

34Chu mun min ah chun “Kibrot-hatava’’ (chipchiartu tla thlân) ti hen an sak, sâ 

duh ruangah chipchiar mi tla an vûi na ruangah. 

35Chu thawk hen mi zapi tla chu Hazerot ah anna ṭhial le, chunah chun um mun 

an khuar. 

Number 12 

Miriam Rêp Asi Nâk 

1Mosi nih Kus nunau a umpi; churuangah Aron leh Miriam nih an sâwi. 

2“LALPA nih Mosi cho mang hen ma thu a sim? Kannih mang hen khawm thu 

a sim lo ma?” an ti. LALPA nih an thusim chu a theih. 

3(Mosi chu tual tlûnah mi zawzawng ngâk hen nâu tak hen um mi asi.) 

4Lâkkhatko ah LALPA nih Mosi sinah, “Aron leh Miriam nan pathum hen Puanin 

kawtkâ ka umnâk ah hawng ule kan duh na,” a ti. 

5An pathum hen an kal le, LALPA chu sûm lakah a hawng ṭum le, Puanin 

tualmâi ah a dîr le, “Aron! Miriam!” ti hen a kawh na. An panih hen an va fûk le, 

6churawhchun LALPA nih, “Thu ka sim ding mi hi ngâi u, nan sinah khuavâng 

an um liauah an sinah keimah tak ka langh le, mang leiah an sinah thu ka sim. 

7Ka to-aw Mosi sinah thu ka sim mi lam chu â dang; Israel mi tla zawzawng 

tlûnah hotu ah ka siah. 

8Churuangah mâitawnh hen a sinah thu ka sim le, fiang tak leh lâilanh hen thu 

ka sim; ka minung khawm hawng ka muh, ka to-aw Mosi hi zeitin nan sâwi 
ngam zia?” a ti. 

9An lakah LALPA chu a thinthawk le, a kaltâk na liauah Puanin chu 

10sûm nih a kaltâk le, Miriam vun chu lâkkhatko ah râi ṭihnungkâi hen a khat 

phak, vûr hâwi hen a ngo pût. Aron nih a van zauh le, râi ṭha lo nih a tuam mi 
chu a muh. 

11Mosi sinah, “Pu âtkâi tak hen kan sual ruangah hi hâwi ngâi hen rêpnâk chu 

tuar ding hen hawng kan siam lah. 

12A taksa khingkhuai ei hep hen a hawng suak le, a thi mi hâwi hen umtir lah,” 

a ti. 

13Churawhchun Mosi nih LALPA chu a auh le, “Pathian hawng damh rawh,” ati. 

14LALPA nih a sâng le, “A pa nih a mêl lakah chil sah sele, a mualphonâk ni 

sarih phurh seh. Churawhchun riakmun ah mi chu lênglei ah zarhkar khat ding 
suah u, chu nûnah lûttir nawlh kho asi lai,” a ti. 

15Miriam chu riakmun lêngah ni sarih kar an siah le, a hawng lût nawlh lân lo 

chu zapi tla khawm anna ṭhial lo. 

16Churawhchun Hazerot chu an kal tâk le, Paran ramkaro ah mun an khuar. 

Number 13 

Zauh Thlingthlâktu Tla 
(Deut 1.19-33) 

1LALPA nih Mosi sinah, 

2“Israel ruitu lakah mi minung pakhat vima hen phun leinih lakah mi thîm na le, 

Israel tla rangah ka pêk na mi Kanaan ram zauh thlingthlâktu ah leh zauhtu 
rangah fial na,” a ti. 

3-15Mosi chu â êt le, Paran ramkaro mun thawk hen hi bang ruitu tla hi a fial na 

rawh: 

Phun Ruitu 

Reuben Zakur fapa Samua 

Simeon Hori fapa Saphat 

Juda Jephuneh fapa Kaleb 

Isakar Josef fapa Igal 

Efraim Nun fapa Hosea 

Benjamin Rafu fapa Palti 

Zebulun Sodi fapa Gadiel 

Manaseh Susi fapa Gadi 

Dan Gemali fapa Amiel 

Aser Mikael fapa Sethur 

Naphtali Vopsi fapa Nabi 

Gad Maki fapa Geuel. 

16Hi bang tla hi ram zauh thlingthlâk ding hen Mosi nih a fial na mi chu an si. 

Nun fapa Hosea min chu Josua ti hen a thleng. 

17Mosi nih a fial na liauah an sinah, “Hi thawk hen marlei kângah kal ule, Kanaan 

ram sim leikâng mi ram tla leh tlâng ram ah va kal u. 

18Zei hâwi mi ram asi ti leh minung zeizat an um, an chak ma ti tla zauhfiang u. 

19A ram chu a ṭha ma a sia, minung um mi tla chu kulh nei lo khuapi lakah ma, 

kulhnei mi khuapi lakah zauhfiang u. 

20A ram chu a ningno ma, thing mun ma asi zauhfiang u. Chu ram ah a kho mi 

theirah tla chu nan kîr leiah hawng put ngelchel u,” a ti. (Grep rah a min tîr liau 
asi.) 

21Chu minung tla nih chun marlei kângah mi Hamat kiang Liamnâk, Zin ramkaro 

simlei thawk hen Rehob tiang hen ram chu an zauhfiang ver. 

22A masa hen marlei ram an zauh le, Hebron ah an kal, chunah chun Ahiman, 

Sesai, Talmai, Anakim murui milian thlâk tla an um. (Hebron chu Aigupta ram 
Zoan um lân kum sarih a ti rawh.) 

23Eskol Tivakuam an hawng tleng le, grep ṭeng an lengh le, a rah sûr khat chu 

minung panih zawnh a um, pomegranate leh theipi tla khawm an tlungpi. 

24(Israel tla nih chunah grep sûr an lengh ruangah Eskol Tivakuam an ti.) 

25Ni sâwmli sungah ram chu an zauh thluh rawh chun, zauh thlingthlâktu tla chu 

26Mosi, Aron leh Israel mi zapi tla umnâk Paran ramkaro ah mi Kades ah an kîr 

rawh. An muh mi tla chu an phuang le, an theirah phurh chu an zauhtir na. 

27Mosi sinah, “Ram chu kan zauh le, ram ningno tak leh neihnâk tak asi ti kan 

muh; hin ah a rah tla khawm hi. 

28Sikhawmsele, chu ram ah um mi tla chu mi thiltikho tak, an khuapi tla khawm 

a lian hen kulhnei mi an si. Ṭhatlo leikângah khawm milian thlâk ṭihnungkâi tak 
tla an si hen kan muh. 

29Amalek mi tla chu simlei kâng ram ah an um le; Hit mi tla, Jebus mi tla leh 

Amor mi tla chu tlâng ram ah an um; Kanaan mi tla chu Mediteranian tipi kapah 
leh Jordan Tiva dung ah an um,” an ti. 

30Mosi tlûnah mi zapi chipchiartu tla chu Kaleb nih a dâitir ruap na le, “Neh ding 

hen kan chak tâwk reng, tuah kan va kal lai le, ram chu kan lâk ko lai,” a ti. 

31Sikhawmsele Kaleb sinah kal mi tla nih chun, “Mah lai le, annih tla do ding 

hen kan chak tâwk lo; chunah um mi tla chu kan nih ngâk hen thil an ti kho 
dauh,” an ti. 

32Churawhchun Israel mi tla sinah ram an va zauh mi thâwngthâng chu diklo 

tak hen an zanh rawh. Mi zapi chu ram ah um mi tla châwm kho ding hen a ram 
khawm tirâwl a suak tâwk lo, kan muh na mi zawzawng chu mi sâng tatak an 
si, 

33chunah chun, milian tla Anak thlâk khawm kan muh na. Kan zauh na nâkah 

khâubawk hâwi mêtê hen kanna theih,” an ti. 

Number 14 

Mi Zapi Tla An Chipchiar 

1Mi zapi chu zân khuadei ver hen lawksawng hen an âu. 

2Aron leh Mosi tlûnah an lungsilo le, “Hinah ramkaro ah mawh, Aigupta ram ah 

khan mawh thi ving sele a ṭha dauh ding mi! 

3Zeirangah LALPA nih chu ram leiah hawng kan kalpi êu me? Râltuknâk ah kan 

thi lai le, kan nupi leh kan fa tla chu râl nih an tleih hep na ding ko rawh. Aigupta 
leiah kîr ving sele a ṭha dauh awt lo ma?” an ti. 

4Churawhchun “Ruitu thîm hen Aigupta ram leiah kan kîr nawlh ko lai” ti hen 

anna sâwn! 

5Churawhchun Mosi leh Aron chu mi zapi zawzawng mâika ah an buk thlo. 

6Churawhchun Josua Nun fapa leh Kaleb Jephuneh fapa, zauh thlingthlâk kal 

mi panih nih chun an ngaih a sia tuk le, an nipuan an thlêk le, 

7mi zapi sinah, “Ram kan va zauh mi chu ram ṭha tak asi. 

8LALPA thinlung tawngtu kan si chun chunah hawng kan kalpi lai le, neihnâk 

leh ram ṭha chu hawng kan pêk lai. 

9LALPA tlûnah hel lah ule, chu ram ah um mi tla khawm ṭih lah na u. Awl tak 

hen kan neh na lai. LALPA kan sinah a um asi, anmah vêngtu pathian tla chu 
a neh rawh; churuangah ṭih rîlmâl lah u,” an ti. 

10Mi zapi zawng tla nih lung hen thi thlo seh na ding hen an ṭhih na le, 

sikhawmsele lâkkhat ko ah zapi tla nih LALPA umnâk Puanin tlûnah chêu a 
hawng lang mi an muh. 

Mosi Nih Mi Zapi Rangah 
Thla A Cham 

11LALPA nih Mosi sinah, “Zeitiang rêmruam me hi zapi tla nih an hawng ka 

nawng awt? Zeitiang rêmruam me an lakah thilchê tamtak ka ti khawmah an ka 
zumh lo awt? 

12Râi ka tlungtir lai le ka veih dep na awt, sikhawmsele nang hi anmah ngâk 

hen tam dauh leh thiltikho dauh phun pa rangah kan siam lai,” a ti. 

13Sikhawmsele Mosi nih LALPA sinah, “Hi zapi tla hi Aigupta mi na thiltikhonâk 

hen na hawng suakpi na. Aigupta mi tla nih na mi le tla lakah na thilti an theih 
tikah, 

14hi ram ah um mi tla hi an simh na lai. Hi bang mi zapi tla nih nang, LALPA, 

kan sinah na um mi tla, na sûm kan tlûn leiah fiang tak hen a lang mi tla, kan 
mâilei ah sûn ah chun sûm dîr, zân ah chun mei hen na kal mi tla an muh hen 
an theih ver rawh. 

15Tuah na mi tla na thah hep na chun, na min thang zia theihtu phun tla nih pêk 

ding hen ram a tiamh na mi 

16leiah a kalpi kho na lo le, ramkaro ah a thah hep na an ti lai. 

17Churuangah tuah LALPA, na thiltikhonâk hawng kan muhtir hen, thu na kan 

tiamh mi khawm 

18‘Kei, LALPA mi nunfual ka si, mi hel tla lakah zângfahnâk rokual leh sual 

ngaihdamtu ding hen mi zumhkâi ka si, na ti asi lo ma?’ An nu leh an pa sual 
ruangah an tu leh an fa tla san thum leh san li nâk tiang hen ka rêp na awt ti 
rawh khawm le; 

19LALPA tuah, na dâwtnâk rokual dang kho lo hen hi bang minung tla hi Aigupta 

ram an suaktâk nâk thawk hen na ngaihdam kumza na hâwi hen khan na 
ngaihdam na ding hen kan ngiar,” a ti. 

20LALPA nih a sâng le, “Na ka ngiar hâwi hen ka ngaihdam na lai. 

21Sikhawmsele, ka nung mi leh ka umnâk tual sâl hen thu ka tiamh asi, 

22hi bang zapi minung lakah pakhat khawm chu ram ah lût ding hen an dam lai 

lo. Ka umnâk mi chêu leh Aigupta ram leh ramkaro ah thilchê ka ti mi khawm 
an muh, sikhawmsele hi tluk kâ dawnh mi lakah ka thu an êl hen ê-aw an ngâi 
lo nget rih. 

23An thlâktu tla sinah ka tiamh mi ram chu an lût dah lai lo. Hawng ka duhlotu 

tla rerêng chunah chun pakhat khawm an lût lai lo. 

24Sikhawmsele, ka to-aw Kaleb chu thinlung dang tak nei mi ka lakah zumhkâi 

chu a va zauh mi ram ah chun ka kalpi lai le, tuah Kanaan leh, 

25Amalek tla ram kuam chu a thlâk tla nih an luah lai. Thâi ah Akaba likâwlneng 

lei mi ramkaro ah kîr u,” a ti. 

An Chipchiarnâk Ruangah LALPA 
Nih Zapi Tla A Rêp 

26LALPA nih Mosi leh Aron sinah, 

27“Zeitiang rêmruam me hi zapi minung sual tla hi ka tlûnah an chipchiar awt? 

Hi chipchiarnâk tla hi ka theih tâwk rawh. 

28Tuah hi sângnâk tla hi pêk na, “Ka nung kar zawzawng chu nan ka deih zia 

hâwitê hen an pêk na ding hen ka tiam ti, Kei LALPA ni hin ka sim asi. 

29Nan thi lai le, ramkaro ah nan ruak â vawrh phut lai. Ka tlûnah nan chipchiar 

ruangah kum kul tlûnlei mi vial chu chu ram ah nan lût lai lo. 

30Chunah an umtir na ding hen thu chu kan tiamh na, sikhawmsele Kaleb leh 

Josua cho lo nih chun pakhat khawm nih nan luah lai lo. 

31Nan fa tla tleih an si ding hen nan ruat le, sikhawmsele nan duh lo mi ram ah 

chun keimah nih ka kalpi na lai le, an umnâk ram asi lai. 

32Nannih lam chu hi ramkaro ah hin nan thi lai. 

33Nan fa le chu hi ramkaro ah hin kum sâwmli an rawl lai le, nan lakah a 

madungchem mi a thih tiang hen nan zumh kâilonâk chu nan tuar lai. 

34Ram nan va zauh liauah ni sâwmli nan râu mi chu nikhat chu kum khat ah 

ngaih hen kum sâwmli nan sual ruangah nan tuar lai. Ka duh lo zia hen um hi 
zei hâwi asi ti nan theih lai! 

35Keimah do hen a pûmtu misual tla sinah ka ti awt ti hen ka tiam rawh asi. Hi 

ramkaro hi nan ektê hen nan thihnâk mun ding chu asi ti hen, Kei LALPA nih 
ka sim rawh asi,” a ti. 

36-37Mosi nih zauh thlingthlâktu ding hen a fial na mi thusim diklo nih zapi tla chu 

LALPA tlûnah a chipchiartir na. Churuang chun LALPA nih râi hen a rêp na le, 
an thi. 

38Zauh thlingthlâktu leinih lakah Josua leh Kaleb cho an dam. 

Ram Rûn Ding Hen Tumnâk Masa 
(Deut 1.41-46) 

39Mosi nih LALPA thusim chu Israel tla a va simh na le, thungâi an lung a fâk. 

40A thâizîng zîngtê hen tlâng ram chu rûn ding hen anna thawh le, “Tuah chun 

LALPA nih hawng kan simh mi mun leiah kal ding hen kanna tîm ver rawh. Kan 
sual ngâk ma chu ti hen kanna pûmpêk ver rawh,” an ti. 

41Sikhawmsele Mosi nih, “Asi chun zeirangah tuah Pathian lakah ê-aw nan ngâi 

lo ne? Nanna dingchang rerêng lai loh. 

42Kal rîlmâl lah u, nan sinah LALPA a um awt lêm lo, nan mêlma tla nih an neh 

na lai. 

43Amalek mi leh Kanaan mi leiah nanna hawi chun tuknâk ah nan thi ding nget; 

LALPA chu zûl ding nan duh lo ruangah nan sinah a um awt lêm lo,” a ti. 

44Chu khawmah LALPA Thudântuk Bâwm leh Mosi chu riakmun ah mâk thlap 

hen tlâng leiah kal chu an ngamh nget rih. 

45Amalek mi leh Kanaan mi chu ram ah um mi nih chun an do na le, an neh na 

le, Hormah tiang hen an ṭhâwl na. 

Number 15 

Bâwlnâk Thu Ah Dân Tla 

1LALPA nih Mosi sinah 

2Israel mi tla rangah a pêk na ding mi ram ah an mang ding hen hi bang dân tla 

hi a pêk na. 

3Chawchal, dawrâ chal, dawrâ mawh kêl mawh LALPA sinah duahphung thil 

ap mawh, thutiam lîm bâwlnâk mawh, mah duh thu hen thil ap mawh, nan 

phung kût nan nei kumza mi thil ap rangah mawh nan pêk kho; chubang hâwi 
eiphung thil ap rim nih LALPA a lawmhtir. 

4-5Âuzawng nih kêl mawh, dawrâ LALPA sinah duahphung thil ap a hawng pêk 

chun ran ap mi kipah sangvut kilogramme khat oliv sariak litre khat hen chawmh 
mi fâng ap mi uain litre khat hen a hawng put ding asi. 

6Dawrâ chal ap liauah sangvut kilogramme nih oliv sariak litre khat leh tan hen 

chawmh mi chu fâng ap mi 

7uain litre khat leh tan hen pêk ding asi. 

8Chawchal, LALPA sinah duahphung thil ap mawh thutiam lîmnâk ding hen 

bâwlnâk mawh, kawmhnâk thil ap, 

9fâng ap mi ap liauah sangvut kilogramme thum oliv sariak litre nih hen chawmh 

mi 

10uain litre nih hen pêk ding asi. Hi bâwlnâk rim nih hin LALPA chu a lawmhtir 

asi. 

11Chu chu chawchal, dawrâ chal, dawrâ mawh kêl ap mi kip lakah pêk ding mi 

chu asi. 

12Ran ap mi pakhat ngâk a tam ap asi chun, telh sih mi a dawh tâwk hen a tam 

bâk ding asi. 

13A ram mi Israel tla kip nih eiphung thil ap an ap chun hi hi an ti ding asi, chu 

rim nih LALPA a lawmhtir asi. 

14Zeiliau zawngah ramdang minung nan sinah um mi mawh, um salam mi 

mawh, um pawt mi mawh nih eiphung thil ap LALPA lawmhtir ding hen a siam 
chun hi dân hâwitê hen a ti ding asi. 

15Zeiliau zawngah ramdang minung nan lakah um mi hen dân bang cho hen 

nan mang ding asi. LALPA mitmuh ah annih leh nannih chu nanna bang cho 
asi. 

16Chu dân chu an sinah leh nan sinah bang cho hen mang asi. 

17LALPA nih Mosi sinah 

18Israel mi rangah ram a pêk na ding mi ah mang ding hen dân tla a pêk. 

19Zei fâng tal chunah a hawng suak hen ei mi tla chu LALPA sinah thawhlâwm 

rang bîk ah zeimaw zat ding chu siah ding asi. 

20Sang nan em chun nan fa thar lakah sang tlang masachem mi chu LALPA 

sinah thawhlâwm rang dingah a bîk hen nan pêk ding asi. Hi hi fâng nan khâwng 
mi lakah thawhlâwm a bîk a nan pêk mi hâwi hen bang cho nan pêk ding asi. 

21Zeiliau zawngah sang nan em mi chu LALPA sinah a bîk hen nan pêk kumza 

ding asi. 

22Sikhawmsele, mi zeimaw mi nih hi bang dân tla LALPA nih Mosi sinah a pêk 

mi chu ruat lo tak hen an palh kho. 

23Zapi minung khawm nih hi nûnthâi ah LALPA nih Mosi mang hen thu a pêk 

mi lakah an palh kho. 

24Mi zapi nih an theihthiam lo ruangah palhnâk an nei chun, chawchal hen 

duahphung thil ap an pêk lai le, fâng ap mi leh uain ap mi rim nih LALPA a 
lawmhtir asi. Chu lo khawmah, a dang kêl chal sual thil ap rangah an ap ding 
asi. 

25Tum ruang silo hen palh mi chu an sual thil ap chu eiphung thil ap hâwi hen 

LALPA sinah an put lai le, bâwlpu nih mi zapi rangah dân hâwi hen thiangnâk 
a siam lai le, ngaihdam an si lai rawh. 

26Mi kip nih thilsual an ti rawh ruangah Israel mi zawzawng leh ramdang minung 

an sinah um mi tla khawm ngaihdam an si lai rawh. 

27Mi nih tumnâk ruang silo hen a sual mi chu kêl nunau kum khat mi sual thil ap 

ah a ap ding asi. 

28Mâichâm ah bâwlpu nih chu minung pa rangah dân hen thiangnâk a siam lai 

le, ngaihdam asi lai rawh. 

29A ram mi Israel tla mawh, ramdang minung um bâk mi mawh tum mi silo hen 

sualtu zawng chu dân bang khap hen an mang ding asi. 

30Sikhawmsele, zei minung tal a sual êu mi chu, a ram mi mawh ramdang mi 

mawh khawm si seh, LALPA nehsawhtu leh zauhnawmhtu asi. 

31LALPA nih a sim mi a êl le, a thupêk a buar ruangah thah ding asi. A thihnâk 

chu amah mawh asi. 

Dinhni Buartu 

32Veikhat chu Israel tla ramkaro ah an um liauah minung pakhat Dinhni ah thing 

khawmh hen an muh. 

33Mosi leh Aron leh zapi sinah an kalpi le, 

34vêngtu sinah an siah, zeitin ti ding ti â thei lo rih ruangah. 

35Churawhchun LALPA nih Mosi sinah, “Chu minung chu riakmun lênglei ah 

zapi minung nih lung hen thi thlo an seh ding asi,” a ti. 

36Churawhchun zapi tla nih riakmun lênglei ah an kalpi le, LALPA thupêk hâwi 

hen lung hen thi thlo hen an seh. 

Puânsar Thlaih Mi Thu Ah Dân Tla 

37LALPA nih Mosi chu 

38Israel tla simh na ding hen thu a pêk: “Nan nipuan kî ah a sâr thlaih siam ule, 

a sâr thlaih lak kipah larual dumpâwl mi nan thlaih ding asi. Hi hi zeiliau 
zawngah nan ti kumza ding asi. 

39Chu puan sâr thlaih chu nan zauh kipah ka thupêk zawzawng zûl hen; ka 

sinah mi kâng dang lei pial lo hen nan thinlung duhnâk leikâng zawh lo hen nan 
um ding asi ti theihnâk asi. 

40Chu puan sâr thlaih nih chun ka thupêk zawzawng nan zûl ding mi leh keimah 

tâ tak nan si rawh ti an theihtir na lai. 

41Kei, LALPA nan Pathian, nan Pathian si ding hen Aigupta ram ah mi an suakpi 

natu ka si. Kei LALPA chu ka si,” a ti. 

Number 16 

Korah, Dathan Leh 
Abiram Helnâk 

1-2Kohat thlâk Levi phun ah mi Izhar fapa Korah chu Mosi tlûnah hel a tum. 

Reuben phun a mi minung pathum nih an hawng bawp, Eliab fapa tla Dathan 
leh Abiram, Peleth fapa On leh Israel mi a dang 250, chubang tla chu zapi tla 
nih ruitu ah an thîm na mi minthang tla an si. 

3Mosi leh Aron mâikâ ah an va a pûm le, “Nan leiluat tuk, zapi minung zawng 

chu LALPA tâ hep an si, kan ektê sinah LALPA a um. Chu hâwi mi lakah, 
zeirangah nang Mosi hi LALPA mi tla lakah chungnung khun hen na ngaih,” an 
ti. 

4Chu chu Mosi nih a theih rawh chun, tual ah â lawnh tlak le, thla a cham. 

5Korah leh a murui tla sinah, “Thâizîng ah LALPA nih a tâ ding mi chu âu asi 

awt a hawng langh lai; amah tâ ding mi tak chu a hawng ruat lai, chu minung 
tak chu a mâichâm ah rianṭuantu dingah a thîm mi chu asi lai. 

6-7Thâizîng chu nang leh na murui tla hen mei khêng lâk ule, meiṭil siah ule, 

rimthâw phulh u, mâichâm leiah kalpi u. Chu tikah LALPA nih kan lakah a thîm 
mi chu kan muh lai. Nanmah Levi chi tla tak kha nan leiluat mi chu,” a ti. 

8Mosi nih Korah sinah thu a sim vima. “Ngâi u, nannih Levi tla! 

9LALPA Puanin ah rianṭuan hen amah nan va naih kho ding hen leh mi zapi tla 

rangah rian nan ṭuan piak na ding hen, Israel Pathian nih mi zapi lakah mi a 
dang ê hen an thlei na mi hi thil metê ah ma nan ruat? 

10Nannih leh Levi chi dang tla khawm zahkâi tak hen a nan siam na mi lakah, 

tuah bâwlpu rian khawm ting ding nanna tîm fâwn rih! 

11Aron lakah nan chipchiar mi chu nang leh na murui tla nih hel hen LALPA nan 

do mi asi,” a ti. 

12Churawh chun Mosi nih Dathan leh Abiram chu a kawhtir na, sikhawmsele 

“Kan hawng ding asi lo an ti; 

13Aigupta ram ṭha lakah mi hinah ramkaro ah thah ding hen na kan put mi hi a 

tâwk ko lo ma? Kan tlûnah lal ding hen ma na tum? 

14Ram ṭhatnâk ah na kan kalpi hen phâisen leh grep zûn tla ting ding hen na 

kan pêk mi asi lo, tuah perpet ding na kan tum mi asi. Kan hawng awt rîlmâl lo!” 
an ti. 

15Mosi chu a rothawk le, LALPA sinah, “Hi minung tla thil ap hi pawm lah rawh. 

An lakah zeikhawm ka sual mi a um lo; an sanatung pakhat tê khawm ka lâk 
lo,” a ti. 

16Mosi nih Korah sinah, “Thâi ah nang leh na murui 250 hen LALPA umnâk 

Puanin ah nan hawng ding asi; Aron khawm chunah a hawng bâk lai. 

17Mi kip nih nan mei khêng nanna put chiau lai le, rimthâw nan phulh lai le, 

churawh chun mâichâm ah nan pêk lai,” a ti. 

18Churawh chun mi kip nih an mei khêng an lâk le, a tlûnah meiṭil an siah le, 

rimthâw an phulh, Mosi leh Aron sinah Puanin kawtkâ ah an va dîr. 

19Churawh chun, Korah nih mi zapi a pumh na le, Mosi leh Aron lei hawi hen 

Puanin kawtkâ ah an va dîr. Lâkkhatko ah zapi lakah LALPA chêu a hawng 
lang le, 

20LALPA nih Mosi leh Aron sinah, 

21“Kha minung tla lakah mi kha a dang hen dunglei kângah dîr u, ka hawng veih 

sawm na awt hi,” a ti. 

22Sikhawmsele Mosi leh Aron chu an mêl tual lei hawih hen an kûn le, “Pathian, 

nang chu nungnâk bul zawzawng na si. Minung pakhat sual ruangah zapi 
minung tlûnah na rothawk na maw?” an ti. 

23LALPA nih Mosi sinah 

24“Zapi tla kha Korah, Dathan leh Abiram puanin tla thawk hen a ṭhial ding hen 

simh na u,” a ti. 

25Mosi chu Israel ruitu tla hen Dathan leh Abiram sinah an kal. 

26Mosi nih zapi tla sinah, “Kha misual tla puanin thawk hen a ṭhial ving ule; an 

neih tla zeikhawm tawngh lah u. Chu hâwi asi lo chun, an sualnâk ruangah an 
sinah veih sih hen nan um lebang lai,” a ti. 

27Churawh chun, Korah, Dathan, leh Abiram puanin kiangah mi chu anna ṭhial 

rawh. Dathan leh Abiram chu an hawng suak le, an nupi leh an fa tla hen an 
puanin tualmâi ah an dîr. 

28Mosi nih zapi sinah, “Hi bang thil tla zawzawng hi LALPA nih ti ding hen hawng 

ka fial mi asi, keimah thu hen ka ti mi asi lo ti nan theih lai. 

29Hi minung tla hi Pathian rêpnâk ruang silo hen thih dân salam hen an thi mi 

asi chun, kei hi LALPA fial mi ka si lai lo. 

30Sikhawmsele LALPA nih theih lo mi thil a ti mi asi chun tual hawng a sêu sele, 

an neih zawzawng hen dawlh hep na seh, churawh chun a nung hen laikulh 
thihnâk ah an kal mi asi lai le, chu minung tla nih LALPA an duh lo ti nan theih 
lai,” a ti. 

31Chu thusim chu a lîm kâ hen, Dathan leh Abiram umnâk tang tual chu â sêu 

phawk le, 

32an dâwngsung tla leh Korah leiah tângtawmtu leh an neih zawzawng a dawlh 

hep na. 

33Churawh chun, an thil neih tla hen laikulh thihnâk ah a nung hen an kal rawh. 

An tlûnlei tual chu a hawng a chîp pang le, an vei rawh. 

34Israel mi chun ah um mi tla zawzawng nih an râk hâu an theih le an tek. “Tek 

u! Tual nih hawng kan dawlh bâk lai!” ti hen an âu. 

35Churawh chun, LALPA nih mei a hawng fial le, rimthâw pêktu minung 250 chu 

a khangh hep na. 

Mei Khêng Tla 

36Chun, LALPA nih Mosi sinah, 

37“Aron fapa Eleazar bâwlpu chu dâr meikhêng mei nih a khangh na mi sinah 

mi kha ṭhial ding hen simh, khêng lakah mi meihawl kha zei mun ah mawh 
lawnh na sele, meikhêng tla chu a thenhlimh ruangah. 

38LALPA mâichâm ah an hawng pêk liauah a thenhlimh asi. Churuangah an 

sual ruangah an thi mi tla meikhêng chu lâk ule, khêng pan der ah dêng u, 
mâichâm khuhnâk ah siam u. Israel mi tla rangah theihtirnâk ding asi lai,” a ti. 

39Churawh chun bâwlpu Eleazar nih meikhêng chu a lâk le, mâichâm khuhnâk 

rangah pan der hen a dêng. 

40Hi hi Israel mi rangah âukhawm Aron thlâk silo mi nih chun LALPA rangah 

rimthâw duah ding hen mâichâm ah an kal ding asi lo ti theihtirnâk asi. Chu lo 
chun Korah leh a minung tla hâwi hen an vei lai. Hi bang zawng tla hi LALPA 
nih Mosi mang hen Eleazar rangah thu a pêk mi asi. 

Aron Nih Mi Zapi A Hum Na 

41A thâituan chun, zapi minung tla chu Mosi leh Aron tlûnah an chipchiar, 

“LALPA minung zeimaw zat chu nan thah na asi,” an ti. 

42Mosi leh Aron êl ding hen an ektê hen an hawng a pûm nûnah, Puanin 

leikângah anna hawi le, sûm nih a khuh mi leh LALPA umnâk chêu mit ser rê a 
hawng lang mi chu an muh rawh. 

43Mosi leh Aron chu an va kal le Puanin mâi ah an dîr. 

44LALPA nih Mosi sinah, 

45“Hi minung tla sinah mi hi dunglei kângah a ṭhial u, kha munah khan ka veih 

na awt asi!” a ti. An lakah minung panih chu tual leiah an buk le, 

46Mosi nih Aron sinah, “Na meikhêng kha put le, mâichâm ah mi meiṭil kha siah 

le, chu meiṭil lakah chun rimthâw phulh. Chu hen chun mawhsareh hen zapi 
minung sinah kal le, an rangah dân hâwi hen thenhlimhnâk siam piak na. 
Mawhsareh hen kal! LALPA thinthawknâk chu a hawng tlung taktê rawh; râi vei 
khawm anna dawmh rawh,” a ti. 

47Aron chu â êt le, meikhêng a lâk le, zapi lâiah a va tek rawh, râi a lêng mi â 

dawmh mi a muh le, rimthâw chu meiṭil lakah a phulh le, dân hâwi hen mi zapi 
rangah thenhlimhnâk a siam. 

48Hi nih hin râi chu a rehtir le, a thi mi leh a nung mi karah a dîr rawh. 

49Mi zapi an thi mi zat chu 14,700, Korah helnâk ah thi mi tla rêl sih lo hen. 

50Râi a hawng a dîn rawh chun Aron chu Puanin tualmâi leiah Mosi sinah a kîr 

rawh. 

Number 17 

Aron Ṭhianṭhunh 

1LALPA nih Mosi sinah 

2Israel mi zapi tla nih phun kip lakah mi ruitu pakhat chiau ṭhianṭhunh leinih a 

nan pêk ding hen simh na. An ṭhianṭhunh chiauah anmah min rîn na le. 

3Aron min chu Levi phun ruangrûl mi ṭhianṭhunh lakah rîn. Phun kip ruitu nih 

ṭhianṭhunh pakhat chiau nei ding asi. 

4Ka umnâk Puanin ah kalpi le, ka nan tawngnâk ding mun Thudântuk Bâwm 

mâika ah siah rawh. 

5Ka thîm mi minung ṭhianṭhunh chu a hawng chawrh lai. Hi hâwi hen Israel mi 

tla na lakah an chipchiarnâk chu ka bângtir awt,” a ti. 

6Churawhchun, Mosi nih Israel mi tla sinah chun, “Ruitu kip sinah ṭhianṭhunh 

pakhat pêk chiau u, phun khat ruangrûl ah pakhat chiau, a ektê hen leinih, Aron 
tâ khawm an sinah siah bâk u,” a ti. 

7Mosi nih ṭhianṭhunh tla chu LALPA Thudântuk Bâwm mâika ah Puanin ah a 

siah hep. 

8A thâituan ah Mosi chu Puanin ah a va kal le, Levi phun ruangrûl ah mi Aron 

ṭhianṭhunh chu chawrh hen a muh rawh. A kukulul a tuah le, a pâr le, almon rah 
min a hawng suah. 

9Mosi nih ṭhianṭhunh zawzawng a lâk le, Israel mi tla a zauhtir na. Thil a hawng 

um mi chu an muh le, ruitu kip nih mah ṭhianṭhunh chu an lâk nawlh. 

10LALPA nih Mosi sinah, “Aron ṭhianṭhunh chu Thudân tuk Bâwm mâika ah siah 

rawh. Israel hel mi tla an chipchiarnâk an bâng lo chun an thi ding mi theihtirnâk 
dingah kil ding asi,” a ti. 

11Mosi nih LALPA thupêk hâwi hen a ti rawh. 

12Mi zapi tla nih Mosi sinah, “Chu hâwi asi chun kan dawng rawh ma chu! 

13Mi âuzawng Puanin naihtu chu thi ding asi chun kan ektê hen ṭha khawmsele 

kan thi mi rawh,” an ti. 

Number 18 

Bâwlpu Leh Levi Tla Rianṭuan 

1LALPA nih Aron sinah “Nang leh na fapa tla leh Levi tla nih ka umnâk Puanin 

lakah rianṭuan leikâng palhnâk a mawh chu nanmah tuar ding asi, sikhawmsele 
nang leh na fapa tla cho nih bâwlpu sinâk rianṭuan lakah chun nan tuar lai. 

2Na fapa tla leh nangnih Puanin ah rian nan ṭuan liauah ṭuan ding leh an bawmh 

natu ding hen na unau Levi chi tla chu kalpi na. 

3An rianṭuan ding leh Puanin ah an mawhphurhnâk chu tling tak hen an ti ding 

asi, sikhawmsele, mâichâm leh Mun Thenhlimh ah thil thenhlimh tla chu an 
tawngh ding asi lo. An tawngh chun nang leh annih tla chu thah ding nan si lai. 

4Puanin ah an mawhphurhnâk rianṭuan zawzawng chu tling tak hen an ṭuan 

ding asi, sikhawmsele, ti kholo ding mi minung chu na sinah an ṭuan ding asi 
lo. 

5Nang leh na fapa tla lâwng nih Mun Thenhlimh leh mâichâm lakah 

mawhphurhnâk chu nan ti kho lai, chu tikah ka thinthawknâk chu Israel mi zapi 
tlûnah a tlung nawlh lai lo rawh. 

6Na unau Levi tla Israel phun lakah mi nan sinah thilpêk si ding thîmtu chu ka 

si. Ka sinah ap an si rawh le, churuangah Puanin lakah an rianṭuan chu an ti 
kho lai. 

7Sikhawmsele, nang leh na fapa tla lâwng nih bâwlpu mawhphurhnâk 

zawzawng mâichâm ah leh Mun Thenhlimh chem ah um mi tla chu nan ti kho 
lai. Bâwlpu sinâk ka nan pêk na ruangah hi bang thil tla hi nan mawhphurhnâk 
ding mi tla chu asi. Tawngh kholo tu ding mi minung thil thenhlimh kiangah a 
hawng kaltu chu thah ding asi,” a ti. 

Bâwlpu Tla Tingvo 

8LALPA nih Aron sinah, “Thawhlâwm a bîk hen ka sinah pêk mi zawzawng 

bâwlnâk ah duah lo mi chu ka nan pêk na mi asi ti theihkumza u. Nan thlâk leh 
nanmah rangah nan vo si kumza ding hen kan pêk na mi asi. 

9Thil thenhlimh ap hen mâichâm ah duah lo mi vial chu nan tâ asi: fâng thil ap, 

sual thil ap leh rulhnâk thil ap tla hi. Thil thenhlimh ka sinah pêk mi zawzawng 
chu nang leh na fapa tla tâ asi. 

10Hi bang thil tla hi mun thenhlimh ah nan ei lai le, mipa cho nih an ei kho lai, 

thil thenhlimh ah ngaih u. 

11“Chu lo khawmah, thil dang a bîk hen thawhlâwm Israel fa le nih ka sinah an 

hawng pêk mi chu nan tâ asi lai. Zeiliau zawngah nang, na fapa leh na fanu tla 
rangah ka nan pêk na mi asi. Nan dâwngsungkhur lakah dân hen thenhlimh mi 
vial nih an ei kho lai. 

12“Israel mi tla nih thil suak masa a ṭha chem mi zawzawng kum siar an hawng 

ka pêk mi oliv sariak, uain leh fâng tla chu ka nan pêk na asi. 

13Nan tâ hep asi. Nan dâwngsungkhur lakah dân hâwi hen a thenhlimh mi vial 

nih an ei kho lai. 

14“Thil zeizawng Israel tla nih a san umlo hen an ap mi chu nan tâ asi. 

15“Minung mawh ran mawh fa tîr Israel mi tla nih an ka pêk mi chu nan tâ asi. 

Sikhawmsele fa tîr minung lakah mi khawm ran lakah mi khawm dân hâwi a 
thenhlimh lo mi fa tîr chu tlanh nawlh kho asi lai. 

16Ngâksia tla thla khat mi chu dân hâwi hen a man zat tangka ngâ ruat hen 

tlanh ding asi. 

17Sikhawmsele, chaw, dawrâ, kêl lakah mi fa tîr chu tlanh nawlh ding asi lo; ka 

tâ hep an si le, bâwlnâk ah mang ding asi. An thî tla mâichâm ah theh hen, a 
rim nih hawng ka lawmhtir ding hen an thâu chu eiphung thil ap rangah duah 
ding asi. 

18An sâ tla chu nan vo asi, a bîk hen thil ap lakah a î-âwm leh a vawrhlei kevâng 

nanna ting mi hâwi hen. 

19“Israel tla nih a bîk hen ka sinah thawhlâwm an hawng pêk mi chu zeiliau 

zawngah nanmah, nan fanu leh nan fapa tla rangah kan pêk na asi. Hi hi 
nanmah leh nan thlâk tla rangah thudântuk râwk kholo ka siam mi chu asi,” a ti. 

20LALPA nih Aron sinah “Israel tla lakah ro ting ding leh ram tingvo zeikhawm 

nan nei ding asi lo. Kei, LALPA hi nan herhnâk zawzawng rang dingah nan vo 
ka si,” a ti. 

Levi Tla Tingvo 

21LALPA nih, “Israel mi tla nih parâ lû ah pakhat an ka pêk mi vial chu Levi tla 

rangah ka pêk na. Hi hi ka umnâk Puanin zauhkhenhnâk rian an ṭuan mi man 
ah pêk mi chu asi. 

22Israel lakah midang tla nih anmah thihnâk ding rêpnâk tlungtir ding hen 

Puanin leiah an kal ding asi lo. 

23Tu thawk hen zeiliau zawngah Levi tla cho nih Puanin kilkâwi leh a 

mawhphurhnâk pumpi anna ting ding asi. Hi hi nan thlâk tla rang khawmah dân 
um kumza ding mi chu asi. Levi tla nih thil nei pawt ding zeikhawm Israel lakah 
an nei ding asi lo, 

24Israel tla nih thawhlâwm a bîk hen parâ lû ah pakhat an hawng ka pêk mi chu 

an tâ si ding hen ka pêk na ruangah. Churuangah asi, Israel lakah zei thil 
khawm ting pawt ding hen nei lah u kan ti na mi chu,” a ti. 

Levi Tla Nih Parâ Lû Ah 
Pakhat An Pêk Mi 

25LALPA nih Mosi chu 

26Levi tla sinah sim ding hen thu a pêk: “Israel tla thawk hen parâ lû ah pakhat 

nanna ting ding hen LALPA nih a nan pêk na mi chu LALPA rangah a bîk hen 
thawhlâwm parâ lû ah pakhat nan pêk bâk ding asi. 

27Hi a bîk hen thawhlâwm hi, lo neitu nih fâng thar leh uain thar a ap mi tluk hen 

ngaih ding asi. 

28Hi hâwi hen Israel mi tla lakah nanna ting mi parâ lû ah pakhat zawzawng chu 

LALPA rangah a bîk a thawhlâwm ah nan pêk bâk ding asi. Hi a bîk hen 
thawhlâwm LALPA rang ding mi hi Aron bâwlpu rangah nan pêk ding asi. 

29Nan tawng mi lakah a ṭha chem mi pêk u. 

30A ṭha chem mi tla nan pêk tikah, lo neitu nih a thil ap a ap nûnah a dang vial 

chu â ting hâwi hen a dang vial chu nanna ting kho lai. 

31A dang vial chu nang leh na dâwngsung tla nih zei mun zawngah an ei kho, 

Puanin ah nan rianṭuan man asi ruangah. 

32LALPA sinah a ṭha chem mi nan pêk kar zawzawng chu ei khawm ule, 

mawhnâk zeikhawm a um lai lo. Sikhawmsele Israel mi tla thilpêk thenhlimh 
chu a ṭha chem mi ap lânah ei hen nawmh ding asi lo ti theih u; nan nawmh 
chun thah nan si lai,” a ti 

Number 19 

Chaw Sen Dap 

1LALPA nih Mosi leh Aron chu 

2hi bang dân tla hi Israel tla pêk ding hen thu a pêk na. Chaw nunau a sen mi 

sâwinâk umlo mi leh rianṭuannâk ah mang lo mi hawng put le, 

3Eleazar bâwlpu sinah pêk. Riakmun lênglei ah kalpi sele, a umnâk ah thah 

seh. 

4Churawhchun Eleazar nih a thî chu lâk sele, Puanin mâilei a kutdawng hen vei 

sarih theh seh. 

5Chu ran chu a vun, a sâ, a thî leh a ril a pum hen bâwlpu mâika ah a duah ding 

asi. 

6Churawhchun sidar, husop ṭeng leh lazâi sen a lâk lai le, mei ah a paih lai. 

7Chu nûnah chun a nipuan tla a suk lai le, tak â khawlh lai le, chu tikah riakmun 

ah a lût kho lai; sikhawmsele zânlei tiang hen thianglo ah ngaih asi lai. 

8Chaw duahtupa khawm nih a puan a suk lai le, tak â khawlh lai, sikhawmsele 

zânlei tiang thianglo ah ngaih asi lai. 

9A thiang mi pa nih chaw dap a pumh lai le, dân hâwi hen riakmun lêngah mun 

thenhlimh mun ah a siah lai, Israel mi zapi tla an nâwmnâk dân hâwi hen 
thiangtirnâk tî rangah mang ding hen chunah chun an kil ding asi. Hi dân hâwi 
hen sual thiangtirnâk ti dân chu asi. 

10Chu dap pumhtu nih a puan a suk lai le, sikhawmsele zânlei tiang thianglo 

hen ngaih asi lai. Hi hi Israel mi leh ramdang an sinah um mi tla rangah zeiliau 
zawngah an dân si kumza ding asi. 

Ruak Tawnghnâk 

11Ruak tawnghtu zawng chu dân hâwi hen ni sarih kar a thianglo asi. 

12Thenhlimhnâk tî hen a ni thum ni ah leh a ni sarih ni ah a thenhlimhtir ding 

asi, chu tikah a thiang lai rawh. Sikhawmsele chu hâwi hen a ni thum ni ah leh 
a ni sarih ni ah amah â thenhlimhtir lo chun thenhlimh lo asi lai. 

13Âuzawng ruak a tawngh hen amah â thenhlimhtir lo chun thianglo asi lai, 

thenhlimhnâk tî chu a lakah theh asi lo ruangah. LALPA Puanin chu a nawmh 
le, Pathian mi ah ngaih asi lai lo. 

14Mi âumawh puanin ah a thi chun, a thih liauah puanin sungah um mi mawh a 

va lûttu chu dân hâwi hen ni sarih kar thianglo asi. 

15Tî sâwknâk leh bêl puanin sungah mi a sinh a umlo mi chu a nâwm hep asi. 

16Mi âu nih mawh, thah mi minung mawh, amah thih hen lêng ah a thi mi mawh 

tawnghtu mawh âu ruh mawh thlân mawh tawnghtu chu ni sarih kar thianglo ah 
ngaih asi. 

17Chu nâwmnâk chu thiangtir ding hen chun chaw a sen mi sual thiangnâk 

dingah duah mi dap lâk sele, bêl ah siah hen tî telh seh. 

18A masachem hen a thiang mi pa nih husop ṭeng a lâk lai le, tî lakah a nîm lai 

le, puanin, a sungah mi thil tla leh chunah mi zapi um mi tla khawm a theh lai. 
A panihnâk chu, mi âumawh a thiang mi nih chu tî hen chun ruh tawnghtu leh 
ruak tawnghtu leh thlân tawnghtu chu a theh na lai. 

19A ni thum ni ah leh a ni sarih ni ah a thiang mi pa nih a thianglo mi pa rangah 

tî chu a theh ding asi. A ni sarih ni ah chun a thenhlimhtir ding mi minung chu a 
nipuan a suk lai le, tak â khawlh lai le, nî a tlâ chun dân hâwi hen a thiang lai 
rawh. 

20Mi dân hâwi hen thianglo mi chu amah â thiangtir lo chun thianglo hen a um 

kumza lai, thenhlimhnâk tî hen tak â khawlh lo ruangah. LALPA Puanin chu a 
nawmh ruang chun Pathian mi ah ngaih asi lai lo rawh. 

21Hi bang dân tla hi zeiliau zawngah nan mang kumza ding asi. Mi thiangnâk tî 

hen theh mi khawm nih puan a suk ding asi; âuzawng nih tî chu a tawngh chun 
zânlei tiang a nâwm asi. 

22Chun, mi thianglo nih a tawngh mi zawng chu a thianglo asi, âuzawng a 

tawnghtu chu zânlei tiang hen a thianglo asi. 

Number 20 

Kades Ah Thil A Hawng Um Mi 

1A thla khatnâk ah Israel tla chu Zin ramkaro ah an hawng tleng le, Kades ah 

mun an khuar. Chunah chun Miriam a thi le, an vûi. 

2Chunah an umnâk ah chun tî rerêng a um lo, zapi tla chu Mosi leh Aron kiangah 

an hawng a pûm le, 

3an vûirâm, “LALPA Puanin mâiah kan hâwi Israel tla hen thi hep sele a ṭha 

dauh lai. 

4Zeirangah hi ramkaro ah hin nan hawng kan kalpi êu? Hinah kan ran tla hen 

thi ding ko ma asi awt? 

5Zeirangah Aigupta ram ah mi hi hamhkâi tak zeikhawm a kho lonâk mun ah 

nan hawng kan kalpi êu? Fâng, theipi, grep, pomegranate khawm a um lo. Tî 
din ding men a um lo!” an ti. 

6Mosi leh Aron chu mi zapi lakah mi anna kiang ving le, Puanin mâika ah an va 

dîr. Tual leiah an mâi hawih hen an buk le, LALPA umnâk chêu mitser rê mi chu 
an sinah a hawng lang. 

7LALPA nih Mosi sinah, 

8“Thudântuk Bâwm mâika mi ṭhianṭhunh kha lâk le, nang leh Aron nih zapi 

zawzawng pumh na u. An mâika mi lungpi sinah thu va sim rawh, churawhchun 
tî a hawng suak lai. Hi hâwi hen zapi minung rangah lungpi thawk hen tî na lâk 
piak na lai le, anmah leh an ran tla din ding hen,” a ti. 

9Mosi nih chun LALPA thupêk hâwi hen a kal le, ṭhianṭhunh chu a lâk rawh. 

10Lungpi kiangah Mosi leh Aron nih mi zapi tla chu an pumh na le, Mosi nih, “Mi 

hel tla, ngâi u! Nan rangah hi lungpi thawk hen tî kan lâk piak na lai ma?” a ti. 

11Churawhchun, Mosi nih ṭhianṭhunh a lirh le, lungpi chu vei nih a vuak, 

churawhchun tî tamtak a hawng luang le, zapi leh ran tla nih an din rawh. 

12Sikhawmsele LALPA nih Mosi leh Aron rangah fâk tak hen a fâi na. “Ka 

thiltikhonâk thenhlimh Israel mi tla mâika ah langhtir ding hen lungnâk nan nei 
tâwk lo ruangah, pêk ding hen ram ka tiamh na mi ram ah nan lûtpi kho na lai 
loh,” a ti. 

13Hi hi Meribah ah, Israel mi tla LALPA tlûnah an chipchiar le, a thenhlimhnâk 

a zauhtir na mi mun ah a hawng um mi asi. 

Edom Lalchem Nih Israel 
Lan Ding A Siang Lo 

14Mosi nih Kades thawk hen Edom lalchem sinah mi a fial. “Hi thuchah hi 

nangmah chi-leh-kuang Israel phun tla thawk hen mi asi. Thil harsa kan tuar mi 
khawm na theih, 

15kan thlâktu tla Aigupta ram ah an kal le, chunah kum tamtak kan um rawh mi 

khawm na theih. Aigupta mi tla nih kan thlâktu tla hen thungâi hawng kan 
nehsawh, 

16LALPA sinah ṭangpi deih hen kan âu. Kan âu hâu chu a theih le, Aigupta ram 

ah mi hawng kan suah ding hen vânmifial a hawng fial. Tuah chun na ramri ah 
mi khuapi Kades ah kan um. 

17Na ram pal hen lan ding zângfahtê hen hawng kan siang piak râu rawh. Kan 

ran tla hen nan phâisen leh grep dûm leiah pial lo hen nan tikhurchawh ah mi tî 
khawm kan din awt lo, a lampi tê ah na ram lanh tiang kan kal lai,” an ti. 

18Edom mi tla nih an sâng le, “Kan ram pal hen nan lan ding kan siang lo! Nan 

kal êu chun, kan hawng lai le, kan do na awt,” an ti. 

19Israel mi tla nih, “Lampi tê hen kan kal lai le, nan tî kan ran tla nih an din chun 

a man kan pêk na lai, lan ding cho kan duh,” an ti. 

20Edom mi tla nih an sâng nawlh le, “Kan siang lo rerêng,” an ti le, an kawrsen 

chak tla hen Israel mi tla do ding hen an suak rawh. 

21Edom mi tla nih an ram lan ding an siang lo ruangah Israel tla chu anna lêt le, 

lam dang leiah an kal rawh. 

Aron Thihnâk 

22Israel mi zapi tla nih Kades chu an mâk le, Hor Tlâng Edom ramri an va tleng. 

23Chunah LALPA nih Mosi leh Aron sinah, 

24“Aron lam chu Israel tla rangah ram ka tiamh mi lakah a lût lai lo; a thi lai, 

Meribah ah ka thupêk nan ngâi lo le, nan panih hen nan hel ruangah. 

25Aron leh a fapa Eleazar hi Hor Tlâng ah kâipi na le, 

26chunah chun Aron bâwlpu thuam chu lît le, Eleazar rangah ruktir. Chunah 

chun Aron chu a thi lai rawh,” a ti. 

27Mosi nih LALPA thupêk hâwi hen a ti rawh. Israel zapi mitmuh ah Hor Tlâng 

ah an kâi rawh. 

28Mosi nih Aron bâwlpu thuam chu a lît le, Eleazar a ruktir rawh. Chu tlâng ah 

chun Aron chu a thi le, Mosi leh Eleazar chu an kîr rawh. 

29Zapi minung tla nih Aron a thi mi an theih le, ni sâwmthum an ulh rawh. 

Number 21 

Kanaan Mi Tla Rangah Nehnâk 

1Kanaan mi Arad lalchem Kanaan ram simlei kângah um mi nih Atharim lampi 

leiah Israel tla an hawng ti a theih le, mi zeimaw mi chu a do na le, a tleih na. 

2Churawhchun, Israel tla nih LALPA sinah thutiamnâk an nei: “Hi minung tla 

nehtu ah na kan siam chun, anmah tla chu ka nan pêk lai le, an khuapi tla 
khawm kan pêk lai le, kan râwk dep lai,” an ti. 

3LALPA nih a ngâi piak na le, Kanaan mi tla chu neh ding hen ṭangpi na. 

Churawhchun Israel tla nih anmah leh an khuapi tla an veih dep na le, chu mun 
min ah chun Hormah an ti. 

Dâr Hen Siam Mi Rûl 

4Israel mi tla nih chun Hor Tlâng chu an mâk le, Akaba leiah a kal mi lampi zawh 

hen Edom ram chu an rial. Sikhawmsele mi zapi tla chu lampi ah an nengtawr 
rawh le, 

5Pathian leh Mosi rangah an sâwi rawh. An chipchiar le, “Zeirangah Aigupta 

ram ah mi hi ramkaro buh leh tî umlo nâk ah thi ding hen na hawng kan kalpi 
êu? Hi buh khawm hi kan neng zuk rawh!” an ti. 

6Churawhchun LALPA nih mi zapi lakah rûl tûrnei tla a fial le, Israel tla chu an 

chuk na le, cherkhet an thi rawh. 

7Mi zapi tla chu Mosi sinah an hawng le, “LALPA leh nangmah kan sâwi na mi 

hi kan sual asi. Tuah hi bang rûl tla hi kiangtir ding hen LALPA sinah thlacham,” 
an ti. Churawhchun Mosi nih zapi minung tla rangah thla a cham piak na rawh. 

8Chun, LALPA nih Mosi chu dâr rûl siam hen thingtluan pâr ah thlâi hen, rûl 

chuk mi âuzawng nih an zauh chun an dam khonâk ding hen ti ding hen a simh. 

9Churawhchun Mosi nih dâr rûl a siam le, thingtluan pâr ah a thlâi. Âuzawng rûl 

nih a chuk na mi, chu dâr rûl chu an zauh chun an dam vima. 

Hor Tlâng Thawk Hen Moab 
Mi Tla Umnâk Kuam 

10Israel mi tla chu anna ṭhial le, Oboth ah mun an khuar. 

11Chu mun an kaltâk nûnah chun Abarim a râwk mi munah Moab ramri saklei 

kâng ramkaro ah mun an khuar. 

12Churawhchun Zered Vakuam ah mun an khuar rawh. 

13Chu thawk hen chun anna ṭhial nawlh le, Arnon Tiva marlei kâng Amor mi 

ramri dêng khet hen um mi ramkaro ah mun an khuar. (Arnon chu Moab mi leh 
Amor mi anna kar ramri asi.) 

14Churuangah asi, LALPA râltuknâk bu ah chun, “Suphah bial ah Waheb khua 

leh Arnon Tivakuam, 

15tivakuam tlâng, Moab ramri leikângah Ar khua tiang hen an ti mi chu,” a ti. 

16Chu thawk hen an kal vima le, Tikhurchawh tla an ti mi mun lei, LALPA nih 

Mosi sinah, “Zapi minung hawng pumh na le, tî ka pêk na lai,” a tinâk mun ah 
an tleng rawh. 

17Chuliau chun Israel tla nih hi la hi an sak: “Tikhurchawh tla, nan tî hawng suah 

u; La hen chibai kan bûk lai 

18Chu tikhur chu lal tla leh Mi zapi ruitu tla chawh mi asi, Lalchem ṭhianṭhunh 

leh An ṭhianṭhunh hen chawh mi asi,” ti hen. Ramkaro thawk hen Mattanah ah 
an kal le, 

19chu thawk hen Nahaliel ah an kal. Nahaliel thawk hen Bamoth ah an kal, 

20Bamoth thawk hen Moab ram kuam Pisgah Tlâng tang ramkaro chuanhnâk 

ah an kal. 

Sihon Lalchem leh 
Og Lalchem Neh an sinâk 

(Deut 2.26—3.11) 

21Israel tla nih Amor mi Sihon lalchem sinah mi an fial: 

22“Na ram lakah hawng kan lantir. Nan phâisen leh nan grep dûm khawm kan 

pal awt lo, nan tikhurchawh mi tî khawm kan din awt lo, lampi tê hen nan ram 
lanh tiang kan kal awt,” an ti. 

23Sikhawmsele Sihon nih Israel tla a ram sungah lan ding a siang lo. A kawrsen 

a pumh le, Jahaz leikâng ramkaro ah a va kal le, Israel tla chu a va do na. 

24Sikhawmsele Israel tla nih an mêlma tla chu tuknâk ah tamtak an thah na le, 

marlei mi Amon Tiva thawk hen Jabok tiang, Amon murui umnâk tiang an luah, 
chu chu Amon mi tla leikâng asi, Amon mi tla ramri chu vêng thlir asi ruangah. 

25Churawhchun Israel mi le nih Amor khuapi tla zawzawng an lâk le, Hesbon 

leh a kiangkam mi khua tla khawm an lâk le, chunah chun an um. 

26Hesbon chu Amor lalchem Sihon umnâk khuapi asi, amah chu a lânah Moab 

lalchem dotu asi le, Amon Tiva tiang hen a ram zawzawng a lâk piak. 

27Churuangah asi la phuahtu nih, “Sihon lalchem khuapi Hesbon ah hawng u! 

Tharh hen remhnawlh mi chu muh kan duh. 

28Hi khuapi Hesbon thawk hen veikhat chu Sihon kawrsen tla chu mei hâwi hen 

an suak; Moab ram ah mi Ar khuapi chu a râwk dep, Arnon tlûnlei mi tlâng tla 
khawm a veih dep. 

29Moab mi tla, nan rang ṭihnung a kâi chiam e! Nannih Kemos sawnhtu tla, nan 

vei rawh! Nan pathian nih ramdang ah an dawrtir na, Nan nunau tla chu Amor 
lalchem sal ah an lût rawh. 

30Sikhawmsele tuah an thlâk tla chu an vei rawh le, Hesbon thawk hen Dibon 

tiang hen, Nasim thawk hen Medeba kiangah mi Nophah tiang hen an veih hep 
na,” an ti mi chu. 

31Churawhchun Israel mi tla chu Amor mi tla ram ah an um le, 

32Mosi nih Jazer khuapi do ding hen lampi ṭha hâwl ding hen mi a fial na. Israel 

tla nih Jazer khuapi leh a kiangkam khua tla chu an lâk ver le, Amor tla chunah 
um mi tla chu an nar phin na. 

33Chun, Israel tla chu anna her le, Basan lei kalnâk lampi an zawh le, Og, Basan 

lalchem chu a kawrsen tla hen Edrei ah anmah tla do ding hen an va kal. 

34LALPA nih Mosi sinah, “Amah chu ṭih rîlmâl lah, amah nehtu ah ka nan siam 

lai, a minung leh a ram zawzawng khawm ka nan pêk lai. Sihon lakah na ti hawi 
hen Hesbon ah lâirêltu Amor lalchem lakah ti rawh,” a ti. 

35Israel tla nih Og leh a fapa tla leh a mi tla chu an thah na, pakhat khawm an 

zuah na lo, churawhchun a ram chu an luah piak rawh. 

Number 22 

Moab Lalchem Nih Balaam 
Kawh Ding Hen Mi A Fial 

1Israel mi tla chu anna ṭhial le, Moab phâi Jordan Va saklei ah Jeriko zâwnah 

mun an khuar. 

2Moab lalchem Zipor fapa Balak nih chun Israel tla nih Amor lakah an thilti dân 

leh an tam dân a theih le, 

3amah leh a mi tla thungâi an lâu. 

4Moab mi nih Midian ruitu tla sinah, “Hi murui tla nih hin chawchal nih belh no a 

ei hâwi hen kan kiangkam mi thil zawzawng an râwk ver awt,” an ti. 

5Churawhchun lalchem Balak nih Amaw ram Eufretis Tiva kiangah Pethor khua 

ah um mi Beor fapa Balaam sinah mi a fial. Balak thawk hen hi thu hi an hawng 

tlunh: “Aigupta ram thawk hen phun khat an hawng le, mun kip an khat dil le, 
kan ram an lâk ver lai ti ṭihnung an kâi zia theih ding hen ka nan duh. 

6An minung chu kanmah ngâk hen an tam, churuangah hawng le siat hawng 

barh na. Chu hâwi hen kan neh na hen ram lakah mi kan nar kho lai dahmawh. 
Mal na sâwm na mi chu malsâwm hen an um le, siat na barh na mi chu siat ting 
hen an um ti ka theih,” a ti. 

7Churawhchun Moab mi leh Midian mi ruitu tla chu siatbarh man put hen 

Balaam sinah an kal le, Balak thuchah tla an simh. 

8Balaam nih an sinah, “Tuzân chu hinah riak ko u, thâizîng ah LALPA nih thu a 

ka simh mi chu kan simh na lai,” a ti. Churawhchun Moab mi ruitu tla chu 
Balaam sinah an riak rawh. 

9Pathian chu Balaam sinah a hawng le, “Âu me na sinah riak mi tla hi?” a ti. 

10Anih nih a sâng le, “Moab lalchem Balak nih 

11Aigupta ram thawk hen hawng mi tla nih ram pumpi an luah hep ti thu hawng 

ka simh ding hen a hawng fial na mi asi. Nar ding leh neh kho ding hen anmah 
tla siatbarh ding hen a hawng ka duh asi,” a ti. 

12Pathian nih Balaam sinah, “Hi minung tla hi zûl lah na, Israel mi tla khawm 

siatbarh lah na, keimah malsâwmnâk tingtu tla an si,” a ti. 

13A thâituan chun Balaam chu Balak mifial tla sinah a va kal le, “In leiah tlung 

ko u, LALPA nih nan sinah kal ding hawng ka siang lo,” a ti. 

14Churawhchun Balak sinah an kîr le, Balaam an sinah a kal duh lo mi thu an 

simh.” 

15Balak nih ruitu tam dauh a fial le, a lân mi ngâk hen mi pawiherh dauh tla an 

si. 

16Balaam sinah Balak thuchah chu an sim: “Zângfahtê hen ka sinah na hawng 

ding mi hi zeikhawm a khamtir lah. 

17Lâwmman cherkhet kan pêk lai le, na sim mi zawng kan ti piak lai. Zângfahtê 

hen hawng le, hi zapi minung tla hi siat hawng ka barh piak ko,” a ti. 

18Sikhawmsele Balaam nih, “Balak nih ngûn tangka a in ah a nei mi zawzawng 

hawng ka pêk khawmsele thil mêchem lak khawmah ka LALPA thupêk ka êl 
kho lai lo. 

19Sikhawmsele, ni dang mi tla hâwi hen riak ko ule, LALPA nih kâng dang hen 

thil zeimawh hawng ka simh lai mawh,” a ti. 

20Chu zânah chun Pathian chu Balaam sinah a hawng le, “Hi minung tla nih an 

sinah kal ding an ngiar chun, a tîm ko, khawmsele, ka nan simh mi cho ti rawh,” 
a ti. 

21Thâizîng ah chun Balaam nih a sanatung chu a timhtuah le, Moab mi ruitu tla 

sinah a kal bâk rawh. 

Balaam Leh A Sanatung 

22Balaam chu sanatung tlûnah â chuan hen a kal mi chu Pathian a thinrun, a 

to-awpanih nih an zûl le, LALPA vânmifial nih a lampi ah dîr hen lam a kham 
piak. 

23Sanatung nih vânmifial nâmsâu put hen a dîr mi a muh rawh chun lampi mi 

chu phâisen leiah a pial. Balaam nih a sanatung chu a vuak le, lampi leiah a 
kîrpi. 

24Churawhchun, vânmifial chu lam bîtnâk grep zûn panih karah, lung pang um 

vevê mi karah a dîr. 

25Sanatung nih vânmifial chu a muh le, dâi tlûnlei ah â lawk le, Balaam kê a 

rûn. Balaam nih sanatung chu a vuak nawlh. 

26Vânmifial chu â ṭhial nawlh le, rialnâk umlo thlonâk a bîtê nâk ah a dîr piak 

nawlh. 

27Chu liauah sanatung nih vânmifial a muh rawh chun a bawk thlo. Balaam nih 

a ti ding dân a theih lo rawh le, sanatung chu a ṭhianṭhunh hen a vuak fâwn. 

28Churawhchun LALPA nih sanatung chu hawlh khonâk a pêk le, Balaam sinah, 

“Zeitin kan ti, veithum bo na ka vuak zia?” a ti. 

29Balaam nih a sâng le, “Mi â ah na hawng ka ruat mi lebang, nâmsâu put sele, 

kan thah lai,” a ti. 

30Sanatung nih a sâng le, “Zeiliau zawngah na chuannâk sanatung nget kha ka 

si lo ma? A lânah hi hâwi hen kan ti dah rawh ma?” a ti. Balaam nih, “Na ti dah 
lo,” a ti. 

31Churawhchun LALPA nih Balaam chu vânmifial nâmsâu put bû hen a dîr mi 

a muhtir le; churawhchun Balaam chu tual lei hawi hen a kûn rawh. 

32Vânmifial nih, “Zeirangah kha hâwi hen na sanatung veithum na vuak? Na 

khualtlâwngnâk lampi kham ding hen ka hawng mi asi lo ma? 

33Na sanatung nih hawng ka muh le, veithum pial ding a awt. Chu hâwi si lah 

sele sanatung zuah hen nangmah ka nan thah ding mi,” a ti. 

34Balaam nih a sâng le, “Ka sual ngâk, ka lampi kham hen na dîr mi ka theih lo 

mi lebang; sikhawmsele tuah nangmah nih kal ding a diklo na ti chun in leiah 
ka kîr nawlh ko lai,” a ti. 

35Sikhawmsele vânmifial nih, “Hi minung tla sinah kal ko, sikhawmsele sim ka 

nan ti mi cho sim,” a ti. Churawhchun Balaam chu an sinah a kal bâk rawh. 

Balak Nih Balaam A Dawngnâk 

36Balak nih Balaam a hawng ti a theih rawh chun Moab ramri Amon Tiva ah mi 

Ar khuapi ah a tawng ding hen a va kal. 

37Balak nih a sinah, “A tîrah kan kawh liauah zeirang na hawng lo zia? 

Lâwmman tam tâwk pêk kholo ding hen ma na hawng ka ruat?” a ti. 

38Balaam nih a sâng le, “Ka hawng mi hi keimah duh thu mazei? Sikhawmsele, 

tuah zei thiltikhonâk me ka nei? Pathian nih sim ding hen hawng ka simh mi 
cho ka sim kho,” a ti. 

39Churawhchun Balaam chu Balak hen Huzoth khuapi ah an kal le, 

40chu khua ah chun ranrual dawrâ tla thah hen Balaam leh a sinah ruitu kaltu 

tla chu buh an pêk na rawh. 

Balaam Thusim Veikhatnâk 

41A thâituan ah chun Balaam chu Balak nih Bamoth Baal ah Israel mi tla muh 

khonâk ah a kâipi rawh. 

Number 23 

1Balak sinah, “Hinah hin mâichâm pasarih hawng ka siam piak le, chawchal 

pasarih leh dawrâ chal pasarih hawng put,” a ti. 

2Balak nih chun chu hâwi hen a ti le, mâichâm kipah chawchal pakhat leh dawrâ 

chal pakhat an ap. 

3Chun, Balaam nih Balak sinah, “Hi na duahphung thil ap kiangah hin dîr le, 

LALPA hen kanna tawng lai mawh tawng lai lo mawh ka va kal lai rih. Ka sinah 
a sim mi vial chu kan simh ver lai,” a ti. Churawhchun amah lâwng hen tlâng ah 
a va kai le, 

4chunah chun Pathian hen anna tawng. Balaam nih a sinah, “Mâichâm pasarih 

ka siam le, chu lakah chun chawchal pakhat leh dawrâ chal pakhat vima ka ap,” 
a ti. 

5LALPA nih Balaam chu a sim ding mi thu tla chu a simh le, Balak sinah a 

thuchah chu sim ding hen a kîrtir nawlh rawh. 

6Churawhchun a va kîr le, Balak chu a duahphung thil ap kiangah Moab ruitu 

tla zawzawng hen an dîr ko mi a muh na. 

7Balaam nih hi thu hi a sim: “Moab lalchem Balak nih chun Suria ram ah mi 

saklei tlâng thawk hen hawng ka kalpi. “Hawng le thu hawng ka sim piak, ‘Israel 
zapi minung tla chu siat barh na,’ a ti. 

8Pathian nih siatbarh lo hen kei nih zeitin ka barh kho lai, LALPA nih vânduainâk 

a pêk na lo mi chu kei nih zeitin vânduainâk thu ka sim kho lai? 

9Lungpi sâng tak thawk hen annih tla chu ka muh na le; Tlâng tla thawk hen 

annih tla chu ka vêng kho na. Anmah phun tla lâwng hen um mi an si; phun 
dang tla ngâk hen malsâwmnâk ting dauhtu an si ti anna theih. 

10Israel thlâk tla chu valeidip hâwi an si- Rêl ding hen an tam tuk. Pathian mi tla 

lakah pakhat hâwi hen ka san dawngtir le; Mi rep tla hâwi hen lungngam tak 
hen hawng ka thihtir” a ti. 

11Churawhchun, Balak nih Balaam sinah, “Zeitin kha hâwi na hawng ka ti zia? 

Ka mêlma tla siatbarh ding hen hinah ka nan hawngpi le, sikhawmsele na ti mi 
zawzawng an rangah malsâwmnâk hep asi,” a ti. 

12Anih nih a sâng le, “LALPA nih sim ding hen hawng ka simh mi cho ka sim 

kho,” a ti. 

Balaam Thusim Veinihnâk 

13Churawhchun Balak nih Balaam sinah, “Mun dangah ka sinah hawng rih, chu 

thawk chun Israel zeimaw zat ding na muh kho lai. Chu thawk hen chun siat 
hawng ka barh piak na,” a ti. 

14Zophin phâisen leiah mi Pisgah Tlâng tlûnah a kalpi. Chunah khawm chun 

mâichâm pasarih a siam le, mâichâm kipah dawrâ chal pakhat leh chawchal 
pakhat a ap. 

15Balaam nih Balak sinah, “Hinah na duahphung thil ap kiangah dîr le, kei 

Pathian hen a tawng ding hen tlûn leiah ka va kal lai,” a ti. 

16LALPA chu Balaam hen anna tawng le, sim ding mi thu chu a simh le, Balak 

sinah a thuchah chu sim ding hen a kîrtir nawlh. 

17Churawhchun a va kîr le, Balak chu a duahphung thil ap kiangah Moab ruitu 

tla hen dîr hen a muh na. Balak nih LALPA nih thu a sim mi chu a deih le, 

18Balaam nih hi thu hi a sim: “Zipor fapa Balak, hawng le, Ka sim ding mi thu hi 

ngâi rawh. 

19Pathian chu minung hâwi hen âwkrâwl thusim mi asi lo; Minung hâwi hen 

thinlung dang lemang mi asi lo. Thu a tiamh rawh mi chu a ti vima; A sim mi chu 
a ti ngelchel. 

20Malsâwm ding hen simh ka si, Pathian nih mal a sâwm mi chu kei nih ka lêt 

kho lo. 

21Israel tla nih mâilei ah vânduainâk Leh nawknâk an tawng lo ding mi ka 

muhkanh asi. LALPA an Pathian chu an sinah a um le; An lalchem asi ti an 
phuang. 

22Aigupta ram ah mi Pathian nih a suakpi na le; An rangah mâng chawchal hâwi 

hen a do piak na. 

23Israel phun do ding hen dâwi Leh mitleh dâwi mang kho mi a um lo. Tuah 

Israel tla thu ah zapi tla nih, ‘Pathian nih a ti mi chu zauhnik u!’ an ti lai. 

24Israel phun tla chu chakeibaknei chak tak hâwi an si: A thlêr dip le a râwk dep 

hen, A thah na mi tla thî a din lân lo chu â dîn lo,” a ti. 

25Churawhchun Balak nih Balaam sinah, “Israel mi zapi tla siat na barh duh na 

lo, sikhawmsele mal lam chu sâwm rerêng lah na!” a ti. 

26Balaam nih a sâng le, “LALPA nih hawng ka simh mi chu ka ti kho ka nan ti si 

lo ma?” a ti. 

Balaam Thusim Veithumnâk 

27Balak nih, “Ka sinah hawng rih, mun dangah kan kalpi nawlh lai rih. Chu thawk 

hen chun Pathian nih ka rangah anmah siatbarh na ding hen a nan siang lai 
mawh,” a ti. 

28Churawhchun Balaam chu ramkaro chuanhnâk Peor Tlâng tlûnah a kalpi 

rawh. 

29Balaam nih a sinah, “Mâichâm pasarih hinah ka rangah hawng ka siam piak 

le, chawchal pasarih leh dawrâ chal pasarih hawng put,” a ti. 

30Balak nih chun a sim hâwi hen a ti le, mâichâm kipah chawchal pasarih leh 

dawrâ chal pasarih a ap rawh. 

Number 24 

1Israel tla chu LALPA nih malsâwm na ding a duh ti Balaam nih a theih rawh 

chun, chu tan chu a lânah a ti hâwi hen simhkannâk hâwl hen a kal lo rawh. 
Balaam chu ramkaro leiah a pial le, 

2Israel tla chu a phun phun hen mun an khuar mi a muh na. Pathian thlarau nih 

a mang le, 

3hi thu hi a sim rawh: “Beor fapa Balaam thuchah, Minung thu fiang tak a 

theihthiam khotu, 

4Pathian nih thu a sim mi theihkhotu Pathian chak tak thawk hen langhnâk lakah 

mit zauh hen ka muh. 

5Israel puanin tla chu â dawh a! 

6Tûmkûng tlar sâu tak hawi mawh Tiva kap mi dûm tla hâwi, LALPA nih aloe 

thing a phun mi hâwi mawh Sidar thing tiva kap mi hâwi asi. 

7Ruahtî tamtak anna ting lai le, Tî umnâk phâisen ah an thlâi an chîng lai. An 

lalchem chu Agag ngâk hen a rokual lai le, A lâirêlnâk chu a sâwt hen a kâu lai. 

8Aigupta ram ah mi Pathian nih a suakpi na; Ram chawchal hâwi hen a do piak 

na. An mêlma tla chu an veih phin na le, An ruh tla an khiak le, An thalzum tla 
an khiak dip. 

9Chu phun chu chakeibaknei chak tak hâwi asi le, A it liauah âukhawm nih an 

thawh ngam lo. Âuzawng Israel malsâwmtu chu malsâwm hen a um lai le, 
Âuzawng Israel siatbarhtu chu siatbarh asi bâk lai,” a ti. 

10Churawhchun, Balak chu a thinrun tukah a kut a tum le, Balaam sinah, “Ka 

mêlma tla siatbarh ding hen kan kawh le, sikhawmsele tuah veithum bo siatbarh 
na ngâk hen mal lam na sâwm na. 

11Tuah na in leiah tlung vit! Lâwmman pêk ding kan tiamh le, sikhawmsele, na 

lâwmman tawng ding LALPA nih a kham pang,” a ti. 

12Balaam nih a sâng le, “Mi na hawng fial na mi tla sinah, 

13ngûn leh tangka na in ah mi hawng ka pêk ver khawmsele, LALPA thupêk êl 

hen zeikhawm ka ti awt lo, LALPA nih sim ding hen hawng ka simh mi lâwng 
ka sim awt ka ti ngen lo mazei,” a ti. 

Balaam Thusim Dawnghnâk 

14Balaam nih Balak sinah, “Tuah ka in leiah ka mi le sinah ka kîr awt rawh le, 

sikhawmsele ka kal lânah Israel mi tla nih na mi le tla mâilei ah an ti na ding mi 
dân zei asi, ka nan simh lai,” a ti. 

15Churawhchun hi thu hi a sim rawh: “Beor fapa Balaam thuchah: Minung thu 

fiang tak hen theihkhotu, 

16Pathian thusim theihkhotu leh Chungnungchem thawk hen A hawng kal mi 

theihnâk tingtu, Pathian chak tak thawk hen langhnâk lakah mit zauh hen ka 
muh. 

17Mâilei thil um ding mi ka zauh le, Israel phun ka muh. Lalchem ârfi chêu tak 

hâwi hen Chu phun lakah mi a hawng suak lai. Israel thawk hen ârfi zuang hâwi 
hen a hawng kal lai. Moab ruitu tla chu a vuak na lai le, Seth mi tla zawzawng 
chu a thlûk phin lai. 

18Edom ram ah mi a mêlma tla chu a neh na lai le, An ram chu amah nih â ting 

lai. Israel tla nehtu an si kar vial chun. 

19Israel phun tla nih an lamhbêk na lai le, A thibang tla khawm an veih hep lai,” 

a ti. 

20Churawhchun Balaam nih langhnâk ah Amalek mi tla a muh na le, hi thu hi a 

sim: “Amalek chu phun zawzawng ah chak chem mi asi le, Sikhawmsele a 
dawnghnâk ah lam chun a vei pawt lai,” a ti. 

21Langhnâk lakah chun Kenit tla chu a muh le, hi thu hi a sim rawh: “Na umnâk 

mun chu a him, Lungpi tlûnah sâng takah bû khuar mi hâwi hen a him le, 

22Sikhawmsele, Asiria nih sal ah an put tik chun Nang Kenit hi na vei awt,” a ti. 

23Balaam nih hi thu hi a sim rawh: “Marlei ah anna pûm mi zapi minung tla hi 

âu tla me an si? 

24Rûntu tla chu Kupra thawk hen an hawng lai le; Asiria leh Eber an neh lai, 

sikhawmsele, annih khawm an kîr leiah an vei pawt lai,” a ti. 

25Churawhchun, Balaam chu a in leiah tlung ding â tîm le, a tlung rawh, Balak 

khawm a umnâk leiah a tlung bâk. 

Number 25 

Israel Mi Tla Peor Ah An Umnâk 

1Israel mi tla Akasia Vakuam ah an um liauah, chunah um mi Moab nunau tla 

chu an pung na. 

2Chubang nunau tla nih chun anmah Moab pathian an sawnh mi bâwlnâk puai 

ah an sâwm na. Israel mi tla nih 

3Peor ah mi Baal pathian sawnhnâk tî-le-râwl an ei. Churawhchun LALPA chu 

an tlûnah a thinthawk le, 

4Mosi sinah, “Israel ruitu tla chu, ka thu ngâi hen put na le, zapi tlûnah ka 

thinthawknâk a reh khonâk ding hen sûn nî chêu ah thah hep na,” a ti. 

5Mosi nih ruitu tla sinah, “Nan phun lakah Peor a mi Baal sawnhtu vial chu thah 

ver ding,” a ti. 

6Israel lakah mi pakhat nih LALPA umnâk puanin mâika ah an ulh liau chirah 

Midian nunau Mosi leh zapi minung mitmuh hen a puanin ah a lûtpi. 

7Chun, Phinehas, Eleazar fapa Aron bâwlpu tupa nih a muh le, a thawk le, anna 

pûm mi zapi minung tla chu a mâk thlap na. Fei a lâk le, 

8puanin sungah chu nunau leh mipa chu a va lût khumh na le, an panih hen 

tleng fêk a sunh na. Hi hâwi hen Israel mi tla tlûnah siat-le-râwknâk chu bângtir 
asi, 

9sikhawmsele, minung sîng nih leh sâng li chu thah chia an si rawh. 

10LALPA nih Mosi sinah, 

11“Phinehas thilti ruangah Israel mi zapi tlûnah ka thinthawknâk chu a reh rawh. 

Keimah cho lo chu zei pathian khawm sawnh a duh lo ruangah, churuang tak 
chun ka thinthawk hen ka veih na lo mi asi. 

12Churuang chun a sinah zeiliau zawng rang dingah thudân ka tuk asi ti simh. 

13Amah leh a thlâk tla chu bâwlpu si kumza ding hen ka birhtir, ka lakah hel mi 

tla a sâithiam lo ruangah leh mi zapi sual rangah ngaihdamnâk a siam ruangah,” 
a ti. 

14Israel lakah mi Midian nunau hen an thah na mi Salu fapa Zimri chu Simeon 

phun lakah a lukhâi chem asi. 

15A nunau min chu Kozbi asi. A pa Zur chu Midian phun murui hotu asi. 

16LALPA nih Mosi thu a pêk le, 

17“Midian mi tla chu do ule, veih na u, 

18Peor ah an perpet na liauah nan lakah thilsual an ti ruangah leh Peor ah 

thihnâk râi a lêng liau chirah Kozbi an thah ruangah,” ti hen. 

Number 26 

Minung Lurêl Veinihnâk 

1Chu râi a lêng nûnah chun Mosi leh Aron fapa Eleazar sinah, 

2“Israel mi zapi zawzawng lakah mi lurêlnâk um sele, mipa kum kul mi leh a 

tlûnlei mi, râltuk kawrsen rang dingah tlâk ding mi vial rêl na,” a ti. 

3-4Mosi leh Eleazar nih chun anna êt le, mipa murui zawzawng kum tling mi vial 

an pumh na. Jeriko thawk hen Jordan Va kanh hen Moab phâi ah anna pûm. 
Chubang tla chu Aigupta ram thawk hen hawng kal mi tla an si: 

5Reuben phun (Reuben chu Jakob fapa upachem asi): Hanok thlâk tla chu 

Pallu, 

6Hezron, leh Karmi an si. 

7Hi chi lakah mipa rêl mi zat chu 43,730 an si. 

8Pallu thlâk tla chu Eliab leh a 

9fapa tla Nemuel, Dathan leh Abiram an si. (Hi Dathan leh Abiram tla hi mi zapi 

nih an thîm na mi asi. Korah leh a murui tla LALPA lakah an hel liauah Mosi leh 
Aron zuam hen Korah murui leikângah ṭângṭawmtu an si. 

10Tual a hawng a sêu le, a dawlh hep na le, Korah leh a murui tla hen chunah 

chun an thi le, chu liauah minung 250 mei nih a veih na; mi zapi rangah lungfîm 
suahtu an si rawh. 

11Sikhawmsele, Korah fapa tla chu thah an si lo.) 

12Simeon phun lakah Nemuel chi tla chu Jamin, Jakin, 

13Zerah leh Shaul an si. 

14Hi chi tla hi an tam zat chu mipa 22,200 an si. 

15Gad phun a mi: Zephon chi tla chu Hagi, Suni, 

16Ozni, Eri, 

17Arod, leh Areli. 

18Hi chi tla tam zat chu mipa 40,500 an si. 

19-21Juda phun a mi, Selah chi tla chu Ferez, Zerah, Hezron, Hamul, (Juda fapa 

panih Er leh Onan chu Kanaan ram ah an thi.) 

22Hi chi tam zat chu mipa 76,500 an si. 

23Isakar phun a mi, Tola chi tla: Puah, 

24Jashub leh Simron, 

25hi phun tam zat chu mipa 64,300 an si. 

26Zebulun phun a mi: Sered chi, Elon, leh Jahleel. 

27Hi chi tla tam zat chu mipa 60,500 an si. 

28Fapa panih Manaseh leh Efraim pa Josef phun. 

29Manaseh phun: Manaseh fapa Makir chu Gilead pa asi, hi thlâk tla bulpi chu 

Gilead asi: 

30Iezer chi tla chu Helek, 

31Asriel, Sekem, 

32Semida leh Hepher, 

33Hepher fapa Zelophehad nih fapa tla a nei lo le, fanu tla cho a nei: an min tla 

chu Mahlah, Noah, Hoglah, Milkah leh Tirzah an si. 

34Hi chi tam zat chu mipa 52,700 an si. 

35Efraim phun a mi: Suthelah chi, Beker, leh Tahan, 

36Eran thlâk tla bul chu Suthelah. 

37Hi chi tla tam zat chu 32,500 an si. Hi tla hi Josef thawk hen thlâk mi chi tla an 

si. 

38Benjamin phun a mi: Bela chi tla, Asbel, Ahiram, 

39Sephupham leh Hupham. 

40Ard leh Naaman chu Bela thlâk an si. 

41Hi chi tam zat chu mipa 45,600 an ti. 

42Dan phun a mi: Husim chi tla, 

43an tam zat chu mipa 64,400 an si. 

44Aser phun a mi: Imnah chi tla, Isvi, leh Beriah an si. 

45Heber leh Malkiel chu Beriah thlâk an si. 

46Aser nih fanu a min Serah a nei. 

47Hi chi tam zat chu mipa 53,400 an si. 

48Naphtali phun a mi: Jahzeel chi, Guni 

49Jezer, leh Silem. 

50Hi chi tam zat chu mipa 45,400 an si. 

51Israel mi lakah mipa tam zat 601,730 an si. 

52LALPA nih Mosi sinah, 

53“Ram chu phun tla lakah an tâwm an tam zia hen ṭhenh na. 

54-56Ram chu chamchawh hen ṭhen, a minung tam mi chu kâu dauh hen pêk, a 

minung tâwm mi chu bî dauh hen pêk na,” a ti. 

57Levi phun a mi Gerson chi tla chu, Kohat leh Merari an si. 

58Libni chi a dang tla fawnh hen, Hebron, Mahli, Musi leh Korah an si. Kohat 

chu Amram pa asi, 

59Levi fanu Aigupta ram ah suak mi Jokebed umpitu asi. Amram rangah fapa 

panih Aron leh Mosi, leh a fanu pakhat Miriam a ring piak. 

60Aron nih fapa pali a nei, Nadab, Abihu, Eleazar leh Ithamar. 

61Nadab leh Abihu lam chu mei thianglo LALPA sinah an ap liauah an thi. 

62Levi chi lakah mi mipa fa thla khat mi mawh chu ngâk a upa dauh mi tam zat 

chu 23,000 an si. Israel lakah mi a dang ê hen rîn an si. Israel lakah mi thil 
zeikhawm pêk an si lo ruangah. 

63Hi bang chi tla hi Mosi leh Eleazar nih Jeriko thawk hen Jordan Va kanh hen 

Moab phâi ah Israel tla minung lurêl liauah an rîn mi asi. 

64Mosi leh Aron nih Sinai ramkaro ah an rêl masa mi lakah pakhat khawm an 

relh na lo. 

65LALPA nih, “Jephunneh fapa Kaleb leh Nun fapa Josua zeizawng titu cho lo 

chu ramkaro ah an thi ver lai,” a ti. 

Number 27 

Zelophehad Fanu Tla 

1Josef fapa chu Manaseh, Manaseh fapa chu Makir, Makir fapa chu Gilead, 

Gilead fapa chu Hepher, Hepher fapa chu Zelophehad asi le, Zelophehad nih 
chun fanu Mahlah, Noah, Hoglah, Milkah, Tirzah a neih na. 

2Chu tla chu an va kal le, LALPA umnâk Puanin tualmâi ah Mosi, bâwlpu 

Eleazar, ruitu tla leh zapi minung zawzawng mâika ah an va dîr le, 

3“Kan pa chu ramkaro ah a thi le, fapa rerêng a nei loh. LALPA lakah hel mi 

Korah murui tla lak khawmah â tel lo; amah sual ruangah a thi mi asi. 

4Fapa a nei lo ruang ko ah, zeitin kan pa min Israel lakah lang lo hen a um zia? 

Kan pa unau tla rangah thil hawng kan pêk bâk u,” an ti. 

5Mosi nih chu thu chu LALPA sinah a tlunh le, 

6LALPA nih a sinah, 

7“Zelophehad fanu tla nih an deih mi hi a dik asi, an pa unau tla sinah thil pêk 

na bâk u. An pa vo chu tingtir na u. 

8Zeiliau zawngah mi fapa nei lo hen a thi chun, a fanu nih a inthâwng ting vima 

ding hen Israel zapi rangah simh na. 

9Fanu a nei lo chun a unau tla nih anna ting lai. 

10Unau tla a nei lo chun a pa unau tla nih anna ting ding asi. 

11Unau mawh patê mawh khawm a nei lo chun amah taksa tlâi nih â ting lai le, 

amah thil rangah a tleih lai. Israel mi tla nih hi dân herh tak hi Kei LALPA nih 
thu ka nan pêk na mi hâwi hen nan zûl ding asi,” a ti. 

Mosi Ruangrûl Ah Josua Thîmnâk 
(Deut 31.1-8) 

12LALPA nih Mosi sinah, “Abarim Tlâng ah kâi le, Israel tla rangah ram ka pêk 

ding mi va chuanh. 

13Na muh thluh rawh chun na unanpa Aron hâwi hen na thi lai, 

14Zin ramkaro ah ka thupêk lakah nan hel vevê ruangah. Zapi minung tla 

Meribah ah ka tlûnah an chipchiar liau khan ka thiltikhonâk thenhlimh an lakah 
nan langhtir duh lo ruangah,” a ti. Meribah chu Zin ramkaro ah Kades mi tinung 
va asi. 

15Mosi nih thla a cham le, 

16“LALPA Pathian, nungnâk zawzawng bulpi, mi zapi rui kho ding mi 

17leh râltuknâk ah thupêk kho ding mi, na ruat ding hen ka nan ngiar, zapi 

minung tla chu vêngtu neilo dawrâ hâwi an si lonâk ding hen,” a ti. 

18LALPA nih Mosi sinah, “Nun fapa Josua, mi thiltikho tak, lû tlûnah na kut 

thâng. 

19Bâwlpu Eleazar leh mi zapi mâika ah dîrtir le, chunah chun an ektê mâika ah 

nangmah ruangrûl ah ruat mi asi ti phuang. 

20Na thuneihnâk zeimaw zat a sinah pêk le, Israel mi zawzawng nih a thu an 

ngâi khonâk ding hen. 

21Bâwlpu Eleazar, Urim leh Thummim mang hen ka duhzia hen umtu lakah a 

ngauh ding asi. Hi hâwi hen bâwlpu Eleazar nih Josua leh Israel mi tla 
zawzawng chu an rianṭuan ding thu ah an rui na ding asi,” a ti. 

22Mosi nih chun LALPA thupêk hâwi hen a ti. Josua chu bâwlpu Eleazar leh mi 

zapi mâika ah a dîrtir. 

23LALPA nih thu a pêk hâwi hen Josua lû tlûnah Mosi nih a kut a thâng le, amah 

ruangrûl ah ruat asi rawh ti a phuang rawh. 

Number 28 

Zulhpeh Vima Mi Thilpêk 
(Ex 29.38-46) 

1LALPA nih Mosi sinah 

2amah lawmhtir ding hen eiphung thil ap herh mi tla, a tik vima ah Israel mi tla 

nih Pathian sinah pêk ding hen sîntir na ding hen thu a pêk. 

3Hi bang tla hi LALPA sinah eiphung thil ap ap ding mi tla chu asi: nisiar hen 

duahphung thil ap ap ding mi chu, dawrâ panih a mipa kum khat mi sâwinâk 
umlo mi asi ding asi. 

4Pakhat chu zînglei ah ap ding asi, a panih nâk chu zânlei ah, 

5fâng ap mi kipah sangvut kilogramme khat, oliv sariak a ṭha chem mi litre khat 

hen chawmh mi ap ding asi. 

6Hi hi nisiar thil ap duah hep mi Sinai Tlâng ah eiphung thil ap, masachem mi 

asi le, chu rim nih LALPA chu a lawmhtir. 

7Dawrâ fa pakhat nâk hen uain ap mi chu, uain litre khat mâichâm ah thlêt. 

8Zânlei khawmah chun dawrâ fa a panih nâk chu zînglei mi hâwi hen uain hen 

mun khat hen an ap. Chu khawm chu eiphung thil ap asi le, a rim nih LALPA a 
lawmhtir. 

Dinhni Thil Ap 

9Dinhni ah kum khat mi dawrâ fa a mipa simsâwinâk umlo mi panih leh sangvut 

oliv sariak hen chawmh mi kilogramme nih fâng thil ap leh uain thil ap rangah 
nan ap ding asi. 

10Hi duahphung thil ap hi Dinhni kipah ap ding asi, nisiar thil ap uain hen ap mi 

sap singsuan ah. 

Thla Khat Ah A Ni Khatnâk 
Ah Mi Thil Ap 

11Thla bul kipah duahphung thil ap LALPA sinah pêk ding asi: chawchal panih, 

dawrâ chal pakhat, dawrâ fa kum khat mi a mipa pasarih simsâwinâk kawp lo 
mi pêk ding asi. 

12Fâng thil ap hâwi hen sangvut oliv sariak hen chawmh mi ap: chawchal kip 

lakah sangvut kilogramme thum; dawrâ chal pakhat lakah sangvut kilogramme 
nih; 

13dawrâ fa pakhat kip lakah kilogramme khat sangvut hen ap ding asi. Hi 

duahphung thil ap tla hi eiphung thil ap asi, a rim nih LALPA a lawmhtir. 

14Uain apnâk tak lakah chun chawchal kipah litre nih seng ding asi, dawrâ chal 

lakah chun litre khat leh a tan, dawrâ fa pakhat lakah litre khat seng ding asi. Hi 
hi kum khat sungah thla siar hen a ni khat ni ah duahphung thil ap ap ding dân 
chu asi. 

15Chun, chu lâwng silo hen nisiar duahphung thil ap uain thil ap hen kêl chal 

pakhat sual thil ap rang dingah pêk ding asi. 

Sang Thilnu Telhlo Kût 
Lakah Thil Ap 

(Lev 23.5-14) 

16LALPA zahnâk dingah Kalkanh Kût chu a thla khatnâk ni leili nâk ah mang 

ding asi. 

17A ni leinga ni ah phung Kût chu dawmh asi lai le, ni sarih tiang mang asi lai, 

chu kar zawng chun sang thilnu telh loh hen siam mi ei ding asi. 

18A ni khatnâk Kût ni ah chun, Pathian sawnh ding hen pumhnâk asi, zei rian 

khawm ṭuan ding asi lo. 

19Eiphung thil ap hâwi hen duahphung thil ap LALPA sinah ap u: chawchal tuai 

panih, dawrâ chal pakhat, dawrâ fa a mipa kum khat mi pasarih simsâwinâk 
umlo mi nan ap ding asi. 

20Fâng thil ap oliv sariak hen chawmh mi sangvut kilogramme thum, chawchal 

pakhat vima lakah telh ding, dawrâ chal lakah kilogramme nih, 

21leh dawrâ fa pakhat lakah kilogramme khat vima ap sih ding asi. 

22Chun, kêl chal pakhat sual thil ap rangah ap ding asi, hi hâwi hen zapi 

thenhlimhtir dân nan timhtuah ding asi. 

23Chu lo khawmah zîng siar hen duahphung thil ap ap ding asi. 

24Hi hâwi hen ni sarih kar zawng chu eiphung thil ap LALPA rangah ap ding asi, 

a rim nih a lawmhtir. Chu lo khawmah nisiar duahphung thil ap leh uain thil ap 
ap ding asi. 

25A ni sarih ni ah chun Pathian sawnh ding hen pumhnâk asi le, zei rian khawm 

ṭuan ding asi lo. 

Fângzûn Kût Ah Thil Ap 
(Lev 23.15-22) 

26Fângzûn Kût a ni khat ni ah LALPA sinah fa thar nan ap chun, Pathian sawnh 

ding hen nanna pûm lai le, zei rian khawm nan ṭuan ding asi lo. 

27LALPA lawmhtirnâk dingah duahphung thil ap ap u: chawchal tuai panih, 

dawrâ chal pakhat, dawrâ fa a mipa kum khat mi pasarih simsâwinâk umlo mi 
nan ap ding asi. 

28Fâng thil ap oliv sariak hen chawmh mi sangvut ap u: chawchal kipah 

kilogramme thum, dawrâ chal lakah kilogramme nih 

29dawrâ fa pakhat kip kilogramme khat sangvut ap sih ding asi. 

30Kêl chal pakhat khawm sual thil ap rangah nan ap ding asi, hi hâwi hen zapi 

rangah thenhlimhtir dân nan timhtuah ding asi. 

31Chu lo khawmah hi bang uain ap mi hi nisiar duahphung thil ap leh fâng thil 

ap lakah ap ding asi. 

Number 29 

Kum Thar Kût Ah Thil Ap 
(Lev 23.23-25) 

1A thla sarihnâk a ni khat ni ah Pathian sawnh ding hen nanna pûm lai le, zei 

rian khawm nan ṭuan ding asi lo. Chu ni ah chun tâwtawrâwt nan tum ding asi. 

2Duahphung thil ap LALPA sinah pêk u, a rim nih amah lawmhtir ding hen: 

Chawchal pakhat, dawrâ chal pakhat leh dawrâ fa kum khat mi a mipa pasarih, 
simsâwinâk umlo mi pêk ding asi. 

3Fâng thil ap sangvut oliv sariak hen chawmh mi ap u: chawchal lakah sangvut 

kilogramme thum, dawrâ chal lakah kilogramme nih, 

4dawrâ fa pakhat lakah kilogramme khat chiau ap ding asi. 

5Kêl chal khawm sual thil ap rangah ap u, hi hâwi hen zapi thenhlimhtir dân 

siam u. 

6Chu lo khawmah chu thla a ni khat ni ah duahphung thil ap lakah chun fâng 

thil ap leh duahphung thil ap ap ule, nisiar duahphung thil ap fâng thil ap leh 
uain thil ap hen ap u. Hi eiphung thil ap rim nih LALPA a lawmhtir. 

Tlanhnâk Ni Ah Thil Ap 
(Lev 23.26-32) 

7Thla sarihnâk a ni râ ni ah Pathian sawnh ding hen a pûm ule, buh khawm ei 

lah ule, rian khawm ṭuan lah u. 

8Duahphung thil ap LALPA sinah pêk ule, a rim nih a lawmhtir asi: chawchal 

tuai pakhat, dawrâ chal pakhat, dawrâ fa a mipa kum khat mi pasarih 
simsâwinâk umlo mi pêk ding asi. 

9Fâng thil ap sangvut oliv sariak hen telh mi ap ding asi: sangvut kilogramme 

thum chu chawchal hen, sangvut kilogramme nih chu dawrâ chal hen 

10leh sangvut kilogramme khat chu dawrâ fa pakhat chiauah ap ding asi. 

11Chu lo khawmah mi zapi rangah dân hen thenhlimh tirnâk ah ap mi kêl leh 

nisiar duahphung thil ap ah ap, fâng thil ap leh uain thil ap lakah kêl chal pakhat 
sual thil ap ah ap ding asi. 

Basâ Kût Ah Thil Ap Tla 
(Lev 23.33-44) 

12A thla sarihnâk ni leinga ni ah Pathian sawnh ding hen a pûm u. Hi kûtnâk hi 

Pathian zahnâk ding hen ni sarih nan mang ding asi, zei rian khawm nan ṭuan 
ding asi lo. 

13A ni khat ni ah LALPA sinah eiphung thil ap ap ule, a rim nih a lawmhtir asi: 

chawchal tuai leithum, dawrâ chal panih, leh dawrâ fa a mipa kum khat mi 
simsâwinâk umlo mi leili pêk ding asi. 

14Fâng thil ap sangvut oliv sariak hen chawmh mi ap u: chawchal kipah sangvut 

kilogramme thum, dawrâ chal kipah kilogramme nih vima, 

15dawrâ fa pakhat kipah kilogramme khat vima, uain thil ap herh tak mi hen pêk 

ding asi. 

16Kêl chal pakhat sual thil ap rangah pêk ding asi. Hi lo khawmah nisiar 

duahphung thil ap, fâng thil ap leh uain thil ap hen ap ding asi. 

17A ni nih ah chun chawchal tuai leinih, dawrâ chal panih, dawrâ fa kum khat mi 

a mipa leili, simsâwinâk umlo mi ap ding asi. 

18-19A ni khat ni rangah thil ap ding mi dang a herh mi zawzawng ap sih u. 

20A ni thum ni ah chawchal tuai leikhat, dawrâ chal panih, dawrâ fa kum khat 

mi a mipa leili, simsâwinâk umlo mi ver ap u. 

21-22A ni khat ni rangah thil ap a herh mi dang zawzawng chu ap sih u. 

23A ni li ni ah chun chawchal tuai parâ, dawrâ chal panih, dawrâ fa kum khat mi 

a mipa leili simsâwinâk umlo mi ap u. 

24-25A ni khat ni rangah thil ap a herh mi dang zawzawng ap sih u. 

26A ni nga ni ah chawchal tuai pakua, dawrâ chal panih, dawrâ fa kum khat mi 

a mipa leili, simsâwinâk umlo mi nan pêk ding asi. 

27-28A ni khat ni rangah thil ap a herh mi dang zawzawng ap sih u. 

29A ni ruk ni ah chawchal tuai pariat, dawrâ chal panih, dawrâ fa kum khat mi 

leili, simsâwinâk umlo mi hep ap ding asi. 

30-31A ni khat ni rangah thil ap a herh mi dang zawzawng ap sih u. 

32A ni sarih ni ah chun chawchal tuai pasarih, dawrâ chal panih, dawrâ fa a 

mipa kum khat mi leili, a ektê hen simsâwinâk umlo mi nan ap ding asi. 

33-34A ni khat ni rangah thil ap a herh mi dang zawzawng ap sih u. 

35A ni riat ni ah chun Pathian sawnh ding hen a pûm ule, rian ṭuan lah u. 

36Duahphung thil ap chu eiphung thil ap hâwi hen LALPA sinah ap u, a rim nih 

a lawmhtir asi: chawchal tuai pakhat, dawrâ chal pakhat, dawrâ fa kum khat mi 
a mipa pasarih, an ektê hen simsâwinâk umlo mi ap u. 

37-38A ni khat ni rang thil ap ding a herh mi dang zawzawng chu ap sih u. 

39Hi bang tla hi duahphung thil ap, fâng thil ap, uain thil ap, kawmhnâk thil ap 

tla chu LALPA lakah nan ruat mi Kût thu ah nan siam ding mi dân tla chu asi. 
Hi bang tla hi thutiam rangtling tirnâk mawh mah duh thu hen thil ap nan pêk mi 
lakah sap mi chu asi. 

40Churawhchun Mosi nih Israel tla rangah simh ding hen LALPA nih thu a pêk 

mi thil zeizawng chu a simh na rawh. 

Number 30 

Thutiamhnâk Ah Dân Thu 

1Mosi nih Israel phun ruitu tla rangah hi bang sîntirnâk tla hi a pêk na. 

2Mi nih LALPA sinah thilpêk ding hen â tiam chun mawh thil tilo ding hen â tiam 

mi thu ah, a thutiam chu a râwk ding asi lo, thil zeizawng ti ding â tiam mi chu 
a ti ngelchel ding asi. 

3Nungâk nih a pa in sungkhur ah a um liauah LALPA sinah thilpêk ding hen 

tiamnâk a nei chun mawh, thil tilo ding hen â tiam mi thu ah 

4a pa nih chu thu chu a theih hen a êl mi asi lêm lo chun a thutiam hâwi hen a 

ti ngelchel ding asi. 

5Sikhawmsele a pa nih a thutiam tlingtir ding mi a theih hen a khap chun a ti êu 

ding asi lo. A pa nih a khap mi asi ruangah LALPA nih a ngaihdam lai. 

6Pasal nei lo mi nunau nih thil zeimawh tilo ding hen bir tak hen mawh, a salam 

hen mawh, thu a tiam hen pasal a nei chun, 

7a pasal nih a thutiam a theih hen a êl lêm lo chun a tiam mi zeizawng a ti 

ngelchel ding asi. 

8Sikhawmsele, a pasal nih a thutiam chu tlingtir ding a theih hen a khap mi asi 

chun a ti êu ding asi lêm lo. LALPA nih a ngaihdam lai. 

9Numei mawh mâk mi nunau nih mawh thil tilo ding hen tiamnâk a nei chun a 

thutiam chu a zulh ngelchel ding asi. 

10Pasal nei mi nunau nih thil zeimawh tilo ding hen a tiam chun 

11a thutiam chu a pasal nih a theih hen a êl lêm lo chun, a tiam mi hâwi hen a 

zulh ngelchel ding asi. 

12Sikhawmsele a pasal nih a thutiam chu a theih hen tilo ding hen a khap mi asi 

chun a ti êu ding asi lo. A pasal nih a thutiam zawh ding mi a khap mi asi 
ruangah LALPA nih a ngaihdam lai. 

13Zei lak zawngah a thutiam chu a pasal nih birhtir ding leh lawnh piak ding hen 

thu a nei. 

14Sikhawmsele, thu a tiam mi chu a theih ko na hen a thâituan khawmah a khap 

lo asi chun, a tiam mi zeital a zulh ngelchel ding asi. A theih ni ah a êl lo ruangah 
amah nih a birhtir mi asi. 

15Sikhawmsele chu thutiam chu a nehnûnah a râwk chun, chu thutiam chu tling 

lo hen a râwk mi ruangah a tuar ding asi. 

16Hi bang dân tla hi nunau pasal nei lo, a pa in sung khur a mi leh pasal nei mi 

nih thu anna tiam mi leikângah LALPA nih Mosi sinah a pêk mi chu asi. 

Number 31 

Midian Lakah Tuknâk Thenhlimh 

1LALPA nih Mosi sinah, 

2“Israel lakah an thilti ruangah Midian tla chu rêp na. Chu chu na ti thluh chun 

na thi lai rawh,” a ti. 

3Churawhchun Mosi nih zapi tla sinah, “Râltuk ding hen a tîm ule, LALPA lakah 

an thilti ruangah Midian tla chu do ule, rêp na u. 

4Israel phun kip thawk hen sâng khat vima hen râltuk ding hen fial na u,” a ti. 

5Churawhchun phun kip thawk hen sâng khat vima an thîm le, an ektê fawnh 

hen sîng khat leh sâng nih minung chu râltuk ding hen anna tîm rawh. 

6Mosi nih bâwlpu Eleazar fapa Phinehas, singsiahnâk tâwtawrâwt leh thil 

thenhlimh mawhphurhnâk lâktu thupêk hen Mosi nih râltuk ah a fial na rawh. 

7LALPA nih Mosi rangah thu a pêk hâwi hen Midian tla chu an va do le, mi 

zawzawng leh 

8Midian lalchem panga: Evi, Rekem, Zur, Hur leh Reba an thah na. Beor fapa 

Balaam khawm an thah sih. 

9Israel mi tla nih Midian mi nunau leh an fa tla chu an tleih na le, an ranrual, an 

dawrâ rual tla hen, an neih zawzawng hen an lâk hep le, 

10an riakmun leh an khuapi zawzawng an duah piak na. 

11An thil lâk tla, an minung tleih tla leh an ran tla hen an kalpi na le, 

12Jeriko thawk hen Moab phâi ah Jordan Va kanh hen Israel zapi tla umnâk 

mun Mosi leh Eleazar sinah an kalpi na. 

Kawrsen An Kîr Mi 

13Mosi, Eleazar leh zapi ruitu dang tla chu râltuk kawrsen tla dawng ding hen 

riakmun ah mi an suak le, an kal. 

14Mosi chu râltuknâk ah hotu leh thuneitu tuknâk thawk hen an hawng kîr mi tla 

tlûnah a rothawk. 

15“Zeirangah nunau tla kha nung hen nan zuah na? 

16Kha nunau tla kha Baal sîntirnâk zûltu leh Peor ah zapi tla LALPA lakah 

zumhkâi lo ding hen râwktu an si ti theih u. Chu nih chun LALPA mi le tla tlûnah 
râi a tlungtir phah asi. 

17Churuangah tuah mipa fa leh nunau fa pung-leh-lêngnâk neitu tla kha thah 

hep na u. 

18Sikhawmsele nungâk leh nunau a thenhlimh mi chu nan rangah zuah na u. 

19Tuah kha minung thahtu leh ruak tawnghtu vial chu ni sarih kar riakmun 

lênglei ah nan um rih ding asi. A ni thum ni ah leh a ni sarih ni ah nanmah leh 
nan tleih na mi nunau tla chu a thenhlimhtir u. 

20Nan lakah puan tliar leh savun hen siam mi thil zeizawng, kêl mul mawh, thing 

rerêng khawm nan thiangtir ding asi,” a ti. 

21Eleazar bâwlpu nih râltuknâk thawk hen hawng kîr mi tla sinah, “Hi bang tla 

hi LALPA nih Mosi sinah dân a pêk mi chu asi. 

22-23Thil zeizawng a kâng lo mi ngûn, tangkasa, dâr, thîr, tâma, mawh suan, 

thenhlimh ding hen mei hen liau ding asi. A dang vial chu tî hen thiangtir ding 
asi. 

24A ni sarih ni ah nan nipuan tla nan suk lai le: dân hâwi hen nan thiang lai rawh 

le, riakmun ah lût ding hen siang asi lai rawh,” a ti. 

Râltuknâk ah Lâk Mi Thil Ṭhennâk 

25LALPA nih Mosi sinah, 

26“Nang leh Eleazar, Israel zapi minung ruitu tla hen lâk mi thil leh tleih mi 

minung leh ran tla nan rêl hep ding asi. 

27Zat cho hen mun nih hen ṭhen ule, anrang khat chu kawrsen rang, anrang 

khat chu zapi minung rangah. 

28Kawrsen tla tingvo lakah mi LALPA rangah pêk ding hen tleih mi minung tla 

zanga lakah pakhat, chu hâwi hen ranrual tla sanatung tla, dawrâ tla, leh kêl tla 
lakah mi khawm pêk ding asi. 

29LALPA rangah a bîk thawhlâwm si ding hen bâwlpu Eleazar sinah pêk u. 

30Mi zapi tla vo lakah mi tleih mi minung sâwmnga lakah pakhat chu hâwi hen 

ranrual, sanatung tla, dawrâ tla, kêl tla lakah mi khawm chu lâk ding asi. LALPA 
Puanin lakah rianṭuantu Levi murui rangah pêk na,” a ti. 

31Mosi leh Eleazar nih LALPA thupêk hâwi hen an ti rawh. 

32-35Hi bang tla hi kawrsen tla nih an lâk mi anmah vo anna kil mi asi, anmah 

rang dingah an lâk mi tla fawnh hen: dawrâ leh kêl tla 675,000; ranrual 72,000; 
sanatung 61,000; nunau thenhlimh 32,000 an si. 

36-40Kawrsen tingvo khingkhuai dawrâ leh kêl 337,500, chu lakah mi 675 chu 

LALPA vo asi; 36,000 chu kawrsen vo asi, chu lakah 72 chu LALPA sinah pêk 
mi asi; sanatung kawrsen rang mi vial 30,500 asi, chu lakah mi 61 chu LALPA 
rangah asi; kawrsen rang ding mi nungâk thenhlimh vial 16,000 asi, chu lakah 
mi 32 chu LALPA vo asi. 

41LALPA nih thu a pêk mi hâwi hen Mosi nih chun Eleazar sinah a bîk hen 

LALPA sinah thawhlâwm rangah a pêk. 

42-46Zapi vo khawm chu kawrsen vo hen â bang: dawrâ tla, leh kêl tla 337,500; 

ranrual 36,000; sanatung 30,500 leh nungâk thenhlimh 16,000. 

47Hi lakah mi hi Mosi nih ran leh tleih mi minung sâwmnga lû ah pakhat vima a 

lâk le, LALPA thupêk hâwi hen LALPA Puanin rianṭuantu Levi tla rangah a pêk 
na. 

48Churawhchun, kawrsen hotu chu Mosi sinah a va kal le, thu a va sim. 

49“Pu, kan ho na mi kawrsen zawzawng kan rêl na le, pakhat khawm kanna zûk 

loh. 

50Thuamhnâk ngûn, bânkhimh, zaksiar, pizung, nabeh, leh ṭhi kan lâk mi chiau 

chu kan hawng put. Kan nungnâk hawng kan hum mi ruangah LALPA sinah 
kan pêk chiau, amah nih hawng kan vêng ding hen,” an ti. 

51Mosi leh Eleazar nih chun ngûn leh thuamnâk siam mi tla chu an lâk rawh. 

52Hotu tla thawhlâwm chu a khîng an thlâi le; kilogramme 200 a tling. 

53Hotu an silo mi tla nih an thil lâk tla chu an kil. 

54Churawhchun Mosi leh Eleazar nih ngûn tla chu Israel mi tla LALPA nih hum 

na ding hen LALPA Puanin ah an kalpi rawh. 

Number 32 

Jordan Saklei Ah Um Mi Phun Tla 
(Deut 3.12-22) 

1Reuben leh Gad phun nih ranrual tamtak an nei. Gilead leh Jazer ram chu an 

zauhnâk ah ran vulhnâk ding hen thungâi â rem hen an muh. 

2Mosi, Eleazar leh zapi ruitu tla sinah an va kal le, 

3-4“LALPA nih Israel mi tla rangah luahtir na ding hen a ṭangpi na mi khua tla, 

Atarot, Dibon, Jazer, Nimrah, Hesbon, Eleazar, Sibmah, Nebo, Beon tla hi ran 
rangah ram ṭha tak asi le, kannih tâ nih ran thungâi kan chawng. 

5Zângfahtê hen ran hi kanmah rang dingah hawng kan pêk ule, Jordan Va kanh 

lo hen hinah hin hawng kan umtir u,” an ti. 

6Mosi nih, “Nan hâwi Israel tla nih râltuk ding an kal liauah hinah um ko ding 

nan duh awt mazei? 

7Chu hâwi asi chun Israel mi tla chu Jordan Va kanh hen LALPA ram tiam ah 

kal ding mi chu zeitin an lung nan dawngtir na awt zia? 

8Chu ram chu nan pa le tla rangah Kades Barnea thawk hen va zauhfiang ding 

hen ka fial na mi asi. 

9Eskol Vakuam tiang an va kal le, ram chu an va muh le, sikhawmsele an hawng 

kîr nawlh le, chu ram LALPA nih a pêk na mi ah lût lo ding hen mi tla an ṭhih na. 

10LALPA chu chu ni ah a rothawk le, thu a tiamh na: 

11‘Ka duhzia hen an um lo ruangah kum kul mi leh a tlûnlei mi Aigupta ram 

thawk hen hawng suak mi nih chun Abraham, Isak leh Jakob sinah ka tiamh mi 
ram ah an lût rerêng lai loh ti hen thu ka tiamh.’ 

12Hi lakah hin, Keniz phun ah mi Jephuneh fapa Kaleb leh Nun fapa Josua cho 

lo chu an si hep; annih chu LALPA duhzia hen um mi an si ruangah. 

13LALPA chu mi zapi lakah a rothawk le, amah lawmhtir lotu tla thlâk zawzawng 

an thi hep lân lo chu kum sâwmli kar ramkaro ah a vâitir na. 

14Tuah nan pa le mun chu nan luah fâwn rawh, tuah thlâk thar misual tla khawm 

nih Israel lakah Pathian thinthawknâk tlungtir ding hen nanna tîm fâwn. 

15Nannih Reuben leh Gad mi tla nih tuah LALPA nan zûl duh lo mi asi chun, hi 

ramkaro ah mi zapi zawzawng tla hi an kaltâk ving fâwn na lai le, siat-le-râwk 
an si nâk chu nanmah mawh asi lai,” a ti. 

16Mosi kiangah an kal le, “A masa hen, kan dawrâ tla rangah lung kulh leh a 

dangtê hen kan umnâk dingah kulhnei khuapi tla hawng kan siam tir rih. 

17Chu tikah kan hâwi Israel tla sinah râltuk ding hen kan kal lai le, an luah ding 

mi ram lakah kan umtir na lân lo chu râltuk kan bawmh na lai. Chu karah kan 
umnâk khua kulh lakah hin hi ram minung tla lakah mi an him kho ding hen. 

18Anmah rangah ruat mi ram kan hâwi Israel tla nih an luah lân lo chu kan kîrtâk 

rîlmâl na lai lo. 

19Jordan varâl leiah chun an lakah mi neih zeikhawm kan lâk awt lo, hinah 

Jordan saklei kannih chu tingvo kan nei rawh ruangah,” an ti. 

20Mosi nih a sâng le, “Nan tum tak mi asi chun, LALPA mâika ah râltuk ding hen 

a tîm u. 

21Nan lakah râltuk ding mi zawzawng nih LALPA thupêk hen Jordan Va kanh 

ding asi. 

22LALPA nih a neh hen ram a lâk lân lo chu kan mêlma tla chu an do ding asi. 

Chu nûn chun LALPA sinah nan ti ding mi tla leh nan hâwi Israel tla sinah nan 
ṭuan ding mi chu nan ti thluh ruangah nan kîr kho lai rawh. Chu tikah Jordan 
saklei ram hi nan tâ asi tak rawh ti LALPA nih an theihtir na lai. 

23Sikhawmsele, nan thutiam hâwitê nan tilo chun LALPA lakah thilsual nan ti mi 

asi ti ka nan simh na. Chu thu lakah chun palhrahnâk nei lah u; nan sual 
ruangah rêp nan tawng lai. 

24Churuangah khua tla tuah ule, nan dawrâ rangah kulh tla siam u, sikhawmsele 

nan thutiam chu nan zulhpeh ding asi,” a ti. 

25Reuben leh Gad mi tla nih chun, “Pu, nangmah thupêk hâwi hen kan ti lai. 

26Kan nupi, kan fa tla, kan ranrual leh dawrâ tla chu hi Gilead ram khua tla ah 

hin um na ko seh. 

27Sikhawmsele kannih lam chu LALPA thupêk zûl hen râltuk ding hen kanna 

tîm kumza. Na sim zia hâwitê hen Jordan Va kan kanh lai le, kan do na lai,” an 
ti. 

28Churawhchun Mosi nih Eleazar, Josua leh Israel ruitu dang tla sinah hi bang 

thu hi a pêk na: 

29“Reuben leh Gad mi tla nih Jordan an hawng kanh chun LALPA thupêk hen 

râltuk ding hen a tîm ule, anmah tla ṭangpi hen ram chu nan neh kho chun, chu 
tikah Gilead ram chu anmah rang dingah pêk na u. 

30Sikhawmsele, Jordan Va kanh hen nan sinah râltuk ding hen an hawng lo 

chun, nanmah hâwi hen Kanaan ram ah tingvo an nei bâk lai,” a ti. 

31Reuben leh Gad mi tla nih an sâng le, “Pu, LALPA thupêk hâwi hen kan ti lai. 

32A thupêk hen Jordan kan kanh lai le, râltuk ding hen Kanaan leiah kan kal lai, 

chu tikah Jordan saklei hinah kan thil ting ding mi chu kanna ting kho lai rawh,” 
an ti. 

33Churawhchun Mosi nih Gad leh Reuben phun leh Manaseh phun khingkhuai 

chu Amor lalchem Sihon leh Hasan lalchem Og ram zawzawng an kiangkam 
mi khuapi tla leh ram chu anmah rang dingah a ruat rawh. 

34Gad phun tla nih Dibon, kulhnei khua tla, Atarot, Aroer, 

35Atarot Sophan, Jazer, Jogbehah, 

36Bet Nimrah leh Bet Haran an sak nawlh. 

37Reuben thlâk tla nih Hesbon, Elealeh, Kiriathaim, 

38Nebo, Baal Meon, (hi min hi an thleng), leh Sibmah an sak nawlh. An sak 

nawlh mi khua tla min thar an sak. 

39Makir chi Manaseh fapa nih Gilead ram a va do le, a luah, chunah Amor um 

mi tla chu a nar phin na. 

40Mosi nih Gilead ram Makir phun a pêk na le, chunah chun an um. 

41Jair, Manaseh phun ah mi nih chun a do na le, khua zeimaw zat ding a lâk, a 

min ah “Havot-jair’’ (Jair khua tla) ti hen a sak. 

42Nobah nih Kenat a do le, a khua tla a lâk, amah min put hen Nobah ti hen a 

sak nawlh. 

Number 33 

Aigupta Thawk Hen Moab Ah Khualtlâwngnâk 

1Mosi leh Aron mi hen Aigupta ram an suaktâk nûnah Israel tla nih hi bang tla 

hi an riaknâk mun min tla chu asi. 

2LALPA thupêk hen riakmun an khuar kip ah Mosi nih riakmun min chu a rîn. 

3Israel mi tla nih Aigupta chu kum khat sungah thla masachem a ni leinga ni ah 

Kalkanh Kût masachem lîm kâ hen an suaktâk. LALPA humnâk hen Aigupta mi 
tla, an fapa tîr 

4LALPA nih a thah na mi vûitu tla mitmuh hen Rameses khuapi chu an suaktâk 

rawh. Hi lakah hin LALPA chu Aigupta pathian ngâk hen thil a ti kho dauh asi ti 
a langh. 

5Israel mi tla nih Rameses chu an kaltâk le, Sukot ah mun an khuar. 

6Chu nûnah chun ramkaro rîl ah Etham ah mun an khuar. 

7Chu thawk hen Baal Zephon saklei mi Pi Hahirot leiah an kîr le, Migdol kiangah 

riakmun an khuar. 

8Chun, Pi Hahirot an mâk le, Tipi Sen an kanh le, Sur ramkaro leiah an kal; ni 

thum an kal nûnah Marah ah mun an khuar. 

9Chu thawk hen Elim ah an kal le, chunah chun mun an khuar, chu mun ah 

chun tinung va leinih leh tûm kûng sâwmsarih a um. 

10Elim chu an kaltâk le, Suez likâwlneng kiangah mun an khuar. 

11Chu nûnah chun Sin ramkaro ah mun an khuar. 

12Churawhchun Dopkah ah mun an khuar, 

13chu nûnah chun Alus ah mun an khuar nawlh. 

14Chu nehnûnah chun Rephidim ah, chunah chun din ding tî an tawng lo. 

15-37Rephidim thawk hen Hor Tlâng ah an kal le, hi bang mun tla ah hin riakmun 

an khuar: Sinai Ramkaro, Kibrot Hataavah (mawh “thlân ker mi tla”), Hazerot, 
Ritmah, Rimmon Perez, Libnah, Risah, Kehelathah, Sepher Tlâng, Haradah, 

Makhelot, Tahat, Terah, Mitkah, Hasmonah, Moserot, Bene Jaakan, Hor 
Hagidgad, Jotbathah Abronah, Eziongeber, Zin ramkaro (chu chu Kades asi) 
leh Edom ram kiangah mi Hor Tlâng. 

38-39LALPA thupêk hen bâwlpu Aron chu Hor Tlâng ah a kâi. Aigupta ram Israel 

tla nih an suak tâknâk thawk hen a kum sâwmlinâk, a thla nganâk a ni khat ni 
ah, kum 123 tling hen chunah a thi rawh. 

40Kanaan simlei kâng mi Arad lalchem nih Israel tla an hawng ti a theih rawh. 

41-49Hor Tlâng thawk hen Moab phâi ah Israel tla nih hi bang mun tla ah hin 

riakmun an khuar: Zalmonah, Punon, Obot, Moab ram ah Abarim a râwknâk 
mun ah, Dibon Gad, Almon Diblathaim, Nebo Tlâng kiangah mi Abarim Tlâng, 
chun Jeriko thawk hen Jordan Va kanh hen Moab phâi ah Bet Jesimot leh 
Akasia Tivakuam karah. 

Jordan Va Kanh Lânah Sîntirnâk 

50Jeriko thawk hen Jordan Va kanh hen Moab phâi ah Israel tla rangah 

51hi bang sîntirnâk tla LALPA nih Mosi rangah a pêk: “Jordan Va kanh hen 

Kanaan ram nan lût tik chun, 

52ram sungah minung um mi tla zawzawng chu nan nar phin ding asi. An sawnh 

mi milem lung leh thîr hen an siam mi tla leh an sawnhnâk mun tla râwk dep u. 

53Chu ram chu ka nan pêk na mi asi ruangah luah ule, um u. 

54An chi leh phun tla lakah ram chu chamchawh hen ṭhenh na ule, a chi tam 

dauh mi tla sinah tam dauh pêk ule, a chi tâwm dauh mi sinah tâwm dauh hen 
pêk na u. 

55Sikhawmsele, chu ram ah um mi tla nan nar hep lo chun, nan thah bang tla 

nih an nawktir na lai le, nan mit sunhtu leh nan tak lakah ling hâwi an si lai le, 
nanmah dotu an si lai. 

56Nan nar phin na lo chun, anmah râwk dep ding ka tum mi chu nanmah lam 

kan râwk na awt,” a ti. 

Number 34 

Ram Rî 

1LALPA nih Mosi sinah 

2Israel tla rangah hi bang sîntirnâk tla hi a pêk; “Kanaan ram ka nan pêk na mi 

nan lût tik chun, a ramri ding mi chu hi hâwi asi lai. 

3Simlei kâng chun Zin ramkaro thawk hen Edom ramri tiang asi lai. Saklei thawk 

hen simlei kâng Tipi Thi dawngh tiang asi lai. 

4Simlei kâng vima kal hen Akrabim Liamnâk simlei ah Zin ramkaro pal hen 

Kades Barnea simlei tiang hen. Churawhchun mar thlang leiah Bazar Addar 
leiah leh Azmon leikâng vima ah, 

5Aigupta ramri leikâng kuam ah a hawng kal lai le, Mediteranian Tipi ah a dawng 

lai. 

6“Thlanglei kang ramri chu Mediteranian Tipi. 

7“Marlei kâng ramri chu Mediteranian thawk hen Bor Tlâng, 

8chu thawk hen chun Hamat liamnâk, Zedad leh 

9Ziphron leiah Razar Enan ah a dawng lai. 

10“Saklei ramri chu Hazar Enan thawk hen Sepham ah. 

11Simlei kâng Ain Saklei Harbel ah, Galili rilî saklei kâng tlâng leiah kal vima 

hen, 

12churawhchun simlei Jordan Va dungtê Tipi Thi tiang asi. “Hi hi nan ramri pali 

ding mi chu asi,” a ti. 

13Mosi nih Israel tla sinah, “Hi ram hi asi chamchawh hen nanna ting ding mi 

ram chu, chu ram chu LALPA nih phun kua leh a khingkhuai umnâk rangah a 
ruat mi chu asi. 

14Reuben leh Gad phun leh Manaseh phun khingkhuai nih chun anmah 

dâwngsung mah tam dân hâwi vima hen anna ṭhen mi thil, 

15Jordan Va saklei Jeriko zâwn ram chu anna ting rawh.” 

Ram Ṭhen Ding Hen Ruitu 
Tla Mawhphurhnâk 

16LALPA nih Mosi sinah, 

17“Bâwlpu Eleazar leh Nun fapa Josua nih ram chu zapi tla an ṭhenh na ding 

asi. 

18Ṭhen tikah anmah ṭangpitu ding hen phun kip thawk hen ruitu pakhat vima lâk 

na,” a ti. 

19-28Hi bang tla hi LALPA nih a thîm na mi chu an si: Phun Ruitu Juda Jephuneh 

fapa Kaleb Simeon Amihud fapa Selumiel Benjamin Kislon fapa Elidad Dan 
Jogli fapa Bukki Manaseh Ephod fapa Haniel Efraim Siptan fapa Kemuel 
Zebulun Parnak fapa Elizaphan Isakar Azan fapa Paltiel Aser Selomi fapa 
Ahihud Naphtali Amihud fapa Pedahel 

29Hi bang tla hi Kanaan ram Israel mi tla tingvo ṭhenh natu ding hen LALPA nih 

a ruat na mi chu an si. 

Number 35 

Levi Murui Rangah Ruat Mi Khuapi Tla 

1Jeriko thawk hen Jordan Va kanh hen Moab phâi ah LALPA nih Mosi a sawnh 

le, 

2“Israel tla nih thil-le-rî anna ting mi lakah mi khuapi tla leh a kiangkam mun ṭha 

tla Levi tla rangah an umnâk ding hen pêk na ding hen simh na. 

3Chubang khuapi tla chu Levi tingvo asi lai le, chunah chun an um bâk lai. Mun 

ṭha anna ting mi tla khawm chu an ran tla zawzawng rangah asi lai. 

4Mun anna ting mi tla chu an khua kulh thawk hen lênglei dâwng 1,500 tluk khua 

hêl dak hen a kâu ding asi. 

5A vâu lei kil li dâwng 3,000 vima kâu hen a um ding asi, chu a lâi ah chun khua 

chu um ding hen. 

6Mi nih palh-le-rah hen anna thah sual zâwn ah himnâk ding hen teknâk khuapi 

paruk Levi tla rangah nan pêk na ding asi. Chu lo khawmah a dang khua 42 

7mun anna ting mi fawnh hen 48 nan pêk na ding asi. 

8Levi khuapi zat chu phun kip nih a mun a bît a kauh anna ting zia chiau hen 

asi lai,” a ti. 

Himnâk Khuapi Tla 
(Deut 19.1-13; Jos 20.1-9) 

9LALPA nih Mosi sinah 

10Israel tla sinah sim ding hen thu a sim le, “Jordan Tiva nan kanh hen Kanaan 

nan lût chun, 

11mi anna thah palh sual ah him ding hen teknâk khuapi tla nan thîm ding asi. 

12Chunah chun, thah hen a um mi minung unau tla nih phû an lam ding mi lakah 

a himnâk ding hen. Mi nih minung thahtu a phiar chun zatlâng lâirêlnâk lo hen 
thah ding asi lo. 

13Khuapi paruk thîm ule, 

14pathum chu Jordan saklei ah, pathum dang chu Kanaan ram ah. 

15Hi bang tla hi Israel mi tla rangah leh ramdang mi tla um salam mi leh um 

kumza mi rang khawmah himnâk khuapi rangah mang asi lai. Âuzawng nih 
âumawh a thah palh chun chu khua tla a zei mi lak tal ah a lût chun a him 
khonâk ding hen. 

16-18“Mi nih riamnâm thîr mawh, lung mawh, thing mawh hen mi thahnâk dingah 

a mang chun, minung thah hen a sual ruangah anih khawm thah bâk ding asi. 

19A thi mi unau taksa tlâi naih chemtu nih a thahtupa rangah thah bâk ding â 

tâng. A tawngnâk zawngah a thah bâk ding asi. 

20“Mi nih a hua ruangah a tûl hen mawh, thil dang hen a seh hen mawh, 

21a kut hen a chumh hen mawh a thah chun amah khawm thah bâk ding asi. A 

thi mi unau taksa tlâi naih chemtu nih a thahtupa rangah thah bâk ding hen â 
tâng asi. A tawgnâk zawngah a thah bâk ding asi. 

22“Sikhawmsele, mi nih hua ruang silo hen, âumawh a tûl hen mawh, zei thil 

hen mawh a seh hen a thah palh kho. 

23Asi lo leh, hawlhnâk ah a leido si lêm lo hen, nganfâk pêk a tum ruang khawm 

silo hen, liah lo hen lung a lawnh mi lakah âumawh a thah palh kho. 

24Chu hâwi thu lakah chun zatlâng nih lâi an rêl lai le, a thahtupa lei ṭângṭawm 

hen a thi mi unau tla, lehrûl sam tumtu tla leiah ṭângṭawm lo hen lâi an rêl ding 
asi. 

25Zatlâng tla nih chu mi thahtu chu a thi mi unau lakah mi chu an hum lai le, 

ruangsuak ding hen himnâk khuapi leiah an kîrtir ding asi. Chunah chun bâwlpu 
lalchem asi mi thih lân lo chu a um ding asi. 

26Mi thahtu nih chu himnâk khuapi chu kaltâk hen a suak chun, 

27a thi mi unau tla nih tawng hen thah na khawmsele, phû lâknâk ah thah mi asi 

ruangah mi thah mawhnâk â ting lai lo. 

28Minung thahtu rerêng chu himnâk khuapi ah bâwlpu lalchem thih tiang um 

ding asi le, bâwlpu lalchem thih nûnah a in leiah a tlung kho ding asi. 

29Nan umnâk kipah nan thlâk leh nanmah nih hi dân hi nan mang ding asi. 

30“Mi nih minung a thah ti hen an hawng phiar chun, minung panih mawh chu 

ngâk a tam mawh muh fiangtu a um tik lâwngah thah ding asi; theihtu minung 
pakhat cho hen chun thah rê ding hen phiarnâk chu zumh tâwk asi lo. 

31Mi thahtu chu thah bâk ding asi. Hi rêpnâk hi tangka pêk hen a âwl kho ding 

asi lo. 

32Mi himnâk khuapi ah a tek asi chun, bâwlpu lalchem a thih lân lo chu tangka 

pêk khawmsele in leiah kîrtir ding asi lo. 

33Hi nan ti mi asi chun, nan umnâk ram nan nawmh mi asi lai. Mi thahnâk nih 

ram chu a nawmhtir le, mi thahtu thihnâk lo hen chun mi thah hen a umnâk ram 
chu dân hen thiangtirnâk lampi a um lo. 

34Nan umnâk ram chu nawmh lah u, Kei LALPA chu Israel mi tla lakah ka um 

ruangah,” a ti. 

Number 36 

Nunau Pasal Nei Mi Tla Ro Tingnâk 

1Josef fapa Manaseh, Manaseh fapa Makir, Makir fapa Gilead chi 

dâwngsungkhur ah a lukhâi dauh tla leh ruitu dang tla chu Mosi sinah an va kal. 

2Annih nih chun, “Israel fa le rangah ram chamchawh hen ṭhenh na ding hen 

LALPA nih thu a nan pêk asi. Kan unau Zelophehad thil-le-rî tla khawm a fanu 
tla sinah pêk na ding hen thu a nan pêk. 

3Sikhawmsele, ruat nik, phun dang tla hen anna umh chun, an thil-le-rî chu chu 

phun tla tâ asi awt le, kan lakah pêk ding mi zat chu â zûk ding nget asi. 

4Rulh Nawlh kum ah thil-le-rî zawzawng zuar mi tla chu a tîrah a dâwngpu sinah 

pêk ver ding asi lai le, Zelophehad fanu tla thil-le-rî chu a umpi natu phun tâ asi 
pawt awt ruangah kan phun lakah mi chu a vei awt rawh,” an ti. 

5Churuangah Mosi nih Israel mi tla chu LALPA thupêk hen hi bang thu tla hi a 

simh na, “Manaseh phun thusim chu a dik asi, 

6churuangah LALPA nih Zelophehad fanu tla nih chun âutal an duh mi zawng 

hen anna umh kho, sikhawmsele anmah phun lakah mi asi ding asi. 

7Israel tla thil-le-rî rerêng chu amah phun tâ asi kumza lai. 

8Israel lakah thil-le-rî ringtu nunau nih chun chu phun lakah mi mipa hen anna 

umh ding asi. Hi hâwi hen Israel mikip nih an pu le thil-le-rî tla chu anna ting lai 
le, 

9thil-le-rî chu phun khat thawk hen phun dang sinah anna lân vima lai lo rawh. 

Phun kip nih mah neih chiau anna ting vima ding asi,” a ti. 

10-11Churawhchun Mahlah, Tirzah, Hoglah, Milkah leh Noah, Zelophehad fanu 

tla nih chun LALPA nih Mosi thu a pêk hâwi hen anmah tlâi lakah mi hen anna 
umh rawh. 

12Josef fapa Manaseh phun lakah mi tla hen anna umh le, an thil-le-rî tla chu 

an pa phun mi tâ asi rawh. 

13Jeriko thawk hen Jordan Va kanh hen Moab phâi ah Mosi mang hen LALPA 

nih Israel tla rangah hi bang dân tla hi a pêk asi. 

Deuteronomy 

Deuteronomy 1 

Thu Masa 

1Hi lasuibu lakah mi thu tla chu Jordan saklei ramkaro ah an um liauah Mosi nih 

Israel mi tla sinah a sim mi asi. Jordan Vakuam ah mi Suph kiangah an um le, 
khatlei kângah Paran khuapi a um le, khatlei kângah Tophel, Laban, Hazerot 
leh Dizahad khuapi tla an um. 

2(Edom tlâng ram lampi ah kal hen Sinai Tlâng thawk hen Kades Barnea tiang 

ni leikhat kal asi.) 

3Aigupta ram an mâknâk thawk hen a kum sâwmlinâk thla leikhatnâk ah LALPA 

nih mi zapi tla simh na ding hen thil zeizawng Mosi sinah thu a pêk mi chu a 
simh na rawh. 

4Hi hi LALPA nih Amor lalchem Sihon, Hesbon khua ah lâirêltu leh Basan ram 

Og lalchem Astarot leh Edrei ah lâirêltu a neh na nûnah mi asi. 

5Chu liau chun Jordan saklei Moab ramri ah an um le, chunah chun Mosi nih 

Pathian dân tla leh sîntirnâk a simhfiang. 

6“Sinai Tlâng ah kan um liauah, LALPA kan Pathian nih, ‘Hi tlâng ah hin nan 

um tâwk ual rawh. 

7Nan riakmun tla siat ule, a ṭhial u. Amor umnâk tlâng ram ah chun kal ule, a 

kiangkam ah mi ram tla zawzawng ah khawm, Jordan Vakuam lei tla, tlâng ram 
lei leh phâi lei tla, simlei tla, Mediteranian leiah. Kanaan ram leiah kal ule, 
Lebanon Tlâng lanh lei ram Eufretis Tiva tiang hen. 

8Hi bang ram zawzawng tla chu Kei LALPA nih a nan thlâk natu tla, Abraham, 

Isak leh Jakob leh an thlâk zawzawng tla rangah ka tiamh na mi asi; kal ule, 
luah u hawng kan ti’” a ti. 

Mosi Nih Lâirêltu Tla A Ruat Na 
(Ex 18.13-17) 

9Mosi nih zapi tla sinah, “Sinai Tlâng ah kan um liau khawmah, ‘Ka nan rui na 

mi thu ah hin mawhphurhnâk ka rangah a rit tuktarâi, keimah lâwng hen ka tikho 
ding asi lo. 

10LALPA nan Pathian nih chun vân ah ârfi zat hen an tamtir na rawh. 

11LALPA, nan thlâktu tla Pathian nih chun, thu a tiamh mi hâwi hen a let sâng 

hen an pungtir na sele, nan sul-le-lam an tluangtir na seh: 

12Sikhawmsele nan thunawk lâirêl ding hen zeitin keimah lâwng hen hi tluk 

mawhphurhnâk rit hi ka phurh kho lai? 

13phun kipah mi theihthiam ding mi leh ruatdân thiam mi mifing ruat na ule, nan 

tlûnah hotu ah ka siah na lai. 

14Nan remti hâwi hen thil ṭha ti ding tak asi lai. 

15Churawhchun, phun kip lakah mi mifing leh ti dân thiam tla nan thîm na mi 

chu ka put na lai le, nan hotu rang dingah ka siam na lai. A zeimaw mi sâng 
tlûnah mawhphurhtu ding hen, a zeimaw mi zâ tlûnah, a zeimaw mi sâwmnga 
tlûnah, a zeimaw mi parâ tlûnah mawhphurhtu tla ka ruat na. 

16“Chu tikah chun ka sîntir na lai le, ‘Nan lakah thunawk tla chu nanmah lakah 

mi minung mawh ramdang mi nan sinah um mi tla thunawk tla chu ṭha tak hen 
rêl u. 

17Nan thu thlûk chu âu lei khawm ṭângṭawm lo hen langhtir ule, mikip rangah 

bang khap hen lâirêl ule, anih rang ê tilo hen. Âukhawm ṭih na lah ule, nan thu 
thlûk chu Pathian thawk hen mi asi ruangah. Zei thu tal nan rangah a har 
tuktarâi chun ka sinah hawng put ule, keimah nih ka thlûk lai.’ 

18Chu tikah chun thil zeizawng nan ti ding mi chu kan sîntir na lai. 

Zauh Thlingtlâktu Kades Barnea 
Thawk Hen Fial Mi Tla 

(Num 13.1-33) 

19“LALPA kan Pathian thupêk hâwi hen Sinai Tlâng chu kan mâk le, ramkaro 

ṭihnungkâi kâu tak pal hen Amor umnâk tlâng ram lampi leiah kan kal. Kades 
Barnea ah kan tlung rawh chun, 

20-21‘Tu chun Amor umnâk tlâng ram chu nan hawng tlung rawh le, LALPA kan 

Pathian hawng kan thlâktu tla Pathian nih hawng kan pêk mi ram chu kan tlung 
rawh. Zauhnik u, hi hi asi rawh. Kal ule, a thupêk hâwi hen luah u. Zenh lah ule, 
ṭih khawm ṭih lah u,’ ka nan ti na. 

22“Sikhawmsele, ka sinah nan hawng le, ‘Keimah lânah mi ram zauh ding hen 

thlingthlâktu kan fial lai le, chunah a khuapi tla leh a lampi tla a ṭha kâng hawng 
kan simhtu ding hen, nan ti. 

23“Chu chu thungâi ṭha ding hen a lang, churawhchun minung leinih ka thîm na 

le, phun khat mi pakhat vima hen. 

24Tlângram leikângah Eskol Vakuam tiang an va kal le, an va zauhfiang ver. 

25Chu ram ah mi theihrah tla an muh mi chu an hawng put le, LALPA kan 

Pathian nih hawng kan pêk mi ram chu thungâi a ṭha ti hen an hawng kan simh. 

26“Sikhawmsele, LALPA nan Pathian thupêk lakah nan hel le, chu ram sungah 

lût ding nan duh lo. 

27Nan chipchiar le, ‘LALPA nih hawng kan hua le, Aigupta ram ah mi Amor kut 

ah hawng kan pêk ding hen leh thah ding hen hawng kan put. 

28Zeirangah chunah kan va kal rîlmâl lai? Kan ṭih asi. Minung kan va fial mi tla 

nih chunah um mi tla chu kanmah ngâk hen an chak hen an sâng dauh, khuapi 
kulh vân tawgh khet mi lakah um mi an si. Milian tla an muh na an ti!’ nan ti. 

29“Sikhawmsele, kei nih, ‘Chubang minung chu ṭih na lah u. 

30LALPA nan Pathian nih an rui na lai le, an do piak na lai; Aigupta leh ramkaro 

ah nan muh mi hâwi hen khan. 

31Him tak hen hi mun tiang ah pa nih a fapa a rui mi hâwi hen an rui na mi nan 

muh asi! 

32Sikhawmsele, ka sim mi thu ngâi ding ngangâk hen LALPA chu nan zumhlo 

nget rih. 

33Chu hâwi si menza khawmsele nan mâilei ah nan rangah um mun ding hâwl 

hen a kal masa vima. Lampi an muhtir na ding hen sûn ah sûm dîr, zân ah mei 
dîr hen nan mâilei ah a kal vima. 

LALPA Nih Israel Tla A Rêp Na 
(Num 14.20-45) 

34“Pathian nih nan chipchiar mi a theih le, a thinthawk, churuangah thinlung tak 

hen thu a sim le, 

35‘Nan thlâktu tla sinah ka tiamh mi ram ṭha ah hi thlâk misual tak tla hi pakhat 

khawm nan lût lai lo. 

36Jephuneh fapa Kaleb lâwng a lut lai. Anih chu ka lakah zumhkai tak hen a um 

le, a va zauh mi ram chu amah leh a thlâk tla rangah ka pêk lai.’ 

37Nanmah ruangah ka tlûnah LALPA chu a rothawk le, ‘Nang Mosi khawm hi 

chu ram ah chun na lût lai lo hawng ka ti. 

38Sikhawmsele, nangmah an ṭangpitu Nun fapa Josua thiltum chu birhtir rawh. 

Ram chu luah ding hen Israel tla chu a rui na lai.’ 

39“Churawhchun LALPA nih kan ektê sinah, ‘Nan fa tla a siat a ṭhat theihlo rih 

mi, mêlma nih tleih ver na ding hen nan ruat na mi tla nih ram chu an luah lai. 
An sinah ram chu ka pêk na lai le, an luah lai rawh. 

40Sikhawmsele, nannih zapi tla lam chu nan kîr lai le, nan dung leiah ramkaro 

ah Akaba Likâwlneng lei mi lampi ah nan kal lai.’ 

41“Nannih nih nanna thawh le, Mosi LALPA lakah kan sual ngâk. Sikhawmsele 

tuah LALPA nih thu hawng kan pêk mi hâwi hen kan do lai nan ti.’ Nan ektê hen 
do ding nanna tîm chiau le, chu tlâng ram chu awldek rûn ding hen nan ruat. 

42“Sikhawmsele, LALPA nih ka sinah, ‘Do lo ding hen simh na, an sinah ka um 

awt lêm lo mi, an mêlma tla nih an neh salam na lai a ti.’ 

43LALPA nih a ka simh mi hâwi hen ka nan simh na le, khawmsele nan ngâi 

duh lêm lo. LALPA tlûnah nan hel le, mah zumhnâk hen tlâng ram ah nan va 
kal. 

44Churawhchun Amor tla, chu tlâng ram ah um mi tla chu khuai bû lai sut mi 

hâwi hen nan lakah an hawng. Hormah tiang hen an ṭhawl na le, Edom tlâng 
ram ah an neh na rawh. 

45Churawhchun LALPA sinah ṭangpi deih hen nan âu le, sikhawmsele nan thu 

chu a ngâi duhlo hen nan leiah a nâ a thlîr duh lo. 

Ramkaro Ah An Râu Mi Kum Tla 

46“Kades ah hun sâwt ual kan um rawh chun, la dawnghnâk ah kanna her le, 

ramkaro leiah kan kal. 

Deuteronomy 2 

1LALPA thupêk hâwi hen Akaba Likâwlneng lei mi lampi ah kan kal le, Edom 

tlâng ram ah sâwt ual kan vâi. 

2LALPA nih chun ka sinah, 

3“Tlâng ram ah nan um sâwt tawk rawh, marlei kângah na kal ding asi hawng 

ka ti. 

4Hi bang sîntirnâk tla hi a nan pêk na ding hen hawng ka simh: ‘Edom tlâng ram 

tla chu pal hen nan kal lai le, nan unau Esau thlâk tla lât takah um mi ram ah 
nan va kal lai. Annih nih chun an ṭih na lai le, 

5sikhawmsele, annih tla hen nanna do ding asi lo, an ram chu feet khat khawm 

ka nan pêk na awt lem lo ruangah. Edom ram chu Esau thlâk rangah ka pêk mi 
asi. 

6An lakah thawk hen tî-le-râwl nan châwk kho lai,” a ti. 

7“LALPA nih nan thilti zawzawng mal an sâwm na zia theihkumza u. Hi ramkaro 

kâu tak ah nan vâi mi tla khawm a nan zauhkhenh na asi. Hi kum sâwmli sung 
zawng nan sinah a um le, nan thil herh zeizawng nan nei. 

8“Churawhchun, Elat leh Eziongeber khuapi thawk hen a kal mi lampi chu kan 

mâk le, Tipi Thi leiah kan kal, mar saklei kângah Moab leiah kanna her. 

9LALPA nih, ‘Lot thlâk Moab minung tla chu nawktir lah na ule, do lah na u. Ar 

khuapi anmah ka pêk na rawh, an ram zeikhawm ka nan pêk na awt lêm lo,” a 
ti. 

10(Milian phun chak tak Emim an ti mi chu Ar khua ah an um. Milian chi dang 

tla Anakim hâwi hen mi sâng an um. 

11Anakim an ti na mi hâwi hen annih tla chu Rephaim an ti na; sikhawmsele 

Moab mi nih chun Emim an ti na. 

12Hor mi tla chu Edom ram ah an um le, sikhawmsele, Esau thlâk tla nih an nar 

na. An phun chu an râwk dep na le, anmah chu chunah chun an um. Israel tla 
nih an mêlma tla LALPA nih a pêk na mi ram sungah mi an nar na mi hâwi hen.) 

13“LALPA nih hawng ka simh mi hâwi hen Zered Va chu kan kanh rawh. 

14Chu chu Kades Barnea kan mâknâk thawk hen kum sâwmthum leh kum 

riatnâk asi. LALPA nih a sim rawh mi hâwi hen chu thlâk lakah mi râl dotu tla 
zawzawng chu an thi hep rawh. 

15An vei dep lânlo chu LALPA nih a do thlir na. 

16“An thi hep nûnah, 

17LALPA nih kan sinah, 

18‘Tusûn chu Moab ram pal hen Ar khua lei lampi ah nan kal lai. 

19Lot thlâk Amon mi tla ram kiangah nan va um lai rawh. Nawktir lah na ule, 

annih tla chu do lah na u, anmah tla ka pêk na mi ram asi, nannih rangah tâwm 
khawm kan pêk na ding mi asi lo ruangah’” a ti. 

20(Hi ram hi Rephaim ram khawm an ti, chu ram ah um mi tla min asi; Amon mi 

tla nih Zamzummim an ti. 

21Anakim mi hâwi hen an sâng. Phun dang ngâk hen an tam le, mi chak chi an 

si. Sikhawmsele LALPA nih a veih hep na le, churawhchun Amon mi tla nih an 
ram an lâk le, chunah chun an um. 

22Esau thlâk Edom tlâng ram ah um mi tla rangah LALPA nih chu hâwi hen a ti 

piak na. Hor murui chu Pathian nih a veih dep na, Edom mi nih an ram chu an 
lâk le, chunah chun an um le, an um pawt rawh. 

23Kret tikulh lei mi tla chu Mediteranian kiangkam tla ah an um. Avim tla a tîr 

thawk hen umtu tla chu an veih na le, an ram Gaza khuapi simlei kâng mi tiang 
an lâk hep.) 

24“Moab ram kan lanh nûnah LALPA nih kan sinah, ‘Tuah a thawh ule, Arnon 

Va kanh u. Sihon, Hesbon ah mi Amor lalchem leh a ram chu nan thu neihnâk 
tangah ka siah rawh. Do ule, a ram chu luah u. 

25Tusûn ni thawk hen mun kipah mi nih an ṭih na ding hen ka siam na lai. Mikip 

nan min an simnâk ko khawmah lâu hen an thir lai,’ a ti. 

Israel tla Nih Sihon Lalchem An Neh Mi 
(Num 21.21-30) 

26“Churawhchun Kedemot ramkaro thawk hen Hesbon ah mi Sihon lalchem 

sinah hi bang remnâk thu sim ding hen mi ka fial na: 

27‘Na ram pal ding hawng kan siang piak rawh. Lampi tê hen pial lo hen kan kal 

lai. 

28Kan ei ding buh leh kan din ding tî man kan pêk ver lai. Kan duh chem mi chu 

na ram pal hen 

29Jordan Va kanh hen LALPA kan Pathian nih hawng kan pêk mi ram ah kal 

ding chu asi. Esau thlâk tla Edom ram ah um mi leh Moab tla Ar khua ah um mi 
tla khawm nih an ram tla pal ding hawng kan siang piak asi,’ ti hen. 

30“Sikhawmsele, Sihon lalchem nih chun a ram kan pal ding mi chu a siang lo. 

LALPA nan Pathian nih a lung a khungtir le, a hel, amah chu kan neh hen kan 
luah mi ram hi kan lâk khonâk ding hen. 

31“Churawhchun LALPA nih ka sinah, ‘Zauh u, Sihon lalchem leh a ram chu nan 

mâika ah humtu a nei lai lo; a ram chu lâk ule, luah u,’ ti hen a ka simh. 

32Sihon chu a mi zawzawng hen Jahaz khuapi kiangah hawng kan do ding hen 

a hawng le, 

33sikhawmsele, LALPA kan Pathian nih kanmah thuneihnâk tangah a siah le, 

amah leh a fapa tla leh a mi zawzawng tla kan thah hep na. 

34Chu liau chun kan neh na le, an khua tla kan râwk le; nunau mipa an fa tla 

kan thah ver na. Pakhat khawm kan zuah na lo. 

35Ranrual tla kan lâk le, khua tla kan rûn. 

36LALPA kan Pathian nih khuapi zawzawng hawng kan lâk tir le, Arnon 

tivakuam kiangah mi Aroer thawk hen leh chu vakuam a lâi ram ah mi khuapi 
thawk hen Gilead lei mi lampi zawzawng tla khawm kan lâk. Kulhnei khuapi 
pakhat khawm ti kholo kan nei loh. 

37Sikhawmsele Amon tla ram kiangkam mawh Jabok Tiva kap tla mawh tlâng 

ram mi khuapi leikâng mawh LALPA kan Pathian nih kal lo ding hen thu hawng 
kan pêk mi mun tla chu zei mun khawmah kan kal lo. 

Deuteronomy 3 

Israel Tla Nih Og Lalchem An Nehnâk 
(Num 21.31-35) 

1“Churawhchun, marlei kângah mi Basan ram ah kanna ṭhial le, Edrei khua 

kiangah hawng kan do ding hen Og lalchem chu a mi tla zawzawng hen an 
hawng suak. 

2Sikhawmsele LALPA nih ka sinah, Anih chu ṭih rîlmâl lah, a ram leh a minung 

zawzawng chu nangmah ka nan pêk awt. Hesbon lâirêltu Amor lalchem Sihon 
lakah na ti hâwi hen a lakah ti rawh,’ a ka ti. 

3“Churawhchun LALPA nih Og lalchem leh a mi tla khawm kanmah thu thu hen 

a siah rawh, kan thah hep na. 

4Chu liauah a khuapi zawzawng kan lâk hep le, kan lâk lo mi pakhat khawm a 

um lo. Basan lalchem, Og nih lai a rêlnâk ram Argob ram zawzawng ah mi 
khuapi sâwmruk kan lâk hep. 

5Chubang khuapi zawzawng tla chu sâng tak hen kulhnei tla, kulh kawtkâ tla ah 

a renhnâk um mi tla leh kulh neilo khua tetê tla tamtak an si. 

6Khuapi zawzawng tla kan râwk le, mipa tla, nunau tla leh ngâksia tla kan thah 

hep na, Hesbon ah mi Sihon lalchem khuapi tla kan ti hâwitê hen kan ti. 

7Khua tla kan râwk le, ran tla kan lâk. 

8“Chu liauah Amor lalchem panih thawk hen Jordan Va saklei lakah ram kan 

lâk mi chu, Arnon Tiva thawk hen Hermon Tlâng tiang asi. 

9(Hermon tlâng hi Sidon mi tla nih chun Sirion an ti le, Amor mi tla nih Senir an 

ti.) 

10Basan ram ah mi Og lalchem ram zawzawng chu kan lâk hep: phai ram mi 

khuapi tla, Gilead leh Basan ram tla, saklei ah Salekah leh Edrei khuapi tiang 
hen,” a ti. 

11(Og lalchem chu Rephaim lal madungchem asi. A ruak siahnâk kuang chu 

lung hen siam mi asi; tahnâk dân hâwi hen feet leili hen a sâu le, feet ruk hen 
a lian. Amon khuapi Rabah ah muh kho asi rih.) 

Jordan Va Saklei Ah Um Mi Phun Tla 
(Num 32.1-42) 

12“Ram tingvo kan siam liauah Reuben phun leh Gad phun chu Amon Tiva 

kiangah mi Aroer khuapi marlei kâng ram leh Gilead tlâng leh a khuapi tla ka 
pêk na asi. 

13Manaseh phun khingkhuai rangah chun Gilead ram a leifuan leh Basan ram 

zawzawng, Og lalchem nih lai a rêlnâk Argob ram zawzawng khawm ka pêk na 
asi,” a ti. (Basan chu Rephaim ram ti asi. 

14Jair, Manaseh phun a mi nih Argob ram pumpi, chu chu Basan asi, Gesur leh 

Maakah ram tiang hen a lâk. Amah min put hen min a phuah le, Jair khua tla ti 
hen theih an si nget rih.) 

15“Gilead ram chu Makir thlâk Manaseh phun a mi rangah ka pêk. 

16Reuben phun leh Gad phun rangah chun Gilead thawk hen Arnon Tiva tiang 

ka pêk. Tiva dung khingkhuai chu simlei kângah an ramri asi le, marlei kâng 
ramri lam chu Jabok Tiva asi, a khingkhuai chu Amon ramri lei asi. 

17Thlanglei kângah chun Jordan Va tiang asi le, marlei kângah Galili rilî thawk 

hen simlei kângah mi Tipi Thi ah a kal le, saklei kângah Pisgah Tlâng bul tiang 
a asi. 

18“Chu liau chun hi bang sîntirnâk tla hi ka pêk na: ‘LALPA kan Pathian nih 

Jordan Va saklei ram hi nan luah ding hen an pêk na asi. Tuah nan minung 
râltuktu tla chu râlthuam pêk na ule, Israel phun dang tla mâilei ah Jordan Va 
kanh ding hen fial na u, an ram luah ding hen ṭangpitu dingah. 

19Nan nupi tla, nan fa tla, ranrual tla ran tamtak nan nei ti ka theih mi tla cho 

nan dunglei ah khuapi ka nan pêk na mi tla lakah um na seh. 

20Nan hâwi Israel tla chu Jordan Va thlanglei kâng ram LALPA nih a pêk na mi 

an luah tiang hen leh hi ram ah nan rangah LALPA nih a ti mi hawi hen thlangam 
tak hen an um tiang hen ṭangpi na u. Chu nûnah ram nan rangah ka nan pêk 
na mi ah hin nan hawng kîr kho lai,’ a ti. 

21“Churawhchun Josua rangah ka simh le: Lalchem panih Sihon leh Og tlûnah 

LALPA nan Pathian nih a ti dân zawzawng kha na muh asi; na va rûn mi ram 
kipah chu hâwi vima hen a ti lai. 

22Annih tla chu ṭih na rîlmâl lah, LALPA na Pathian nih a nan do piak awt asi, a 

ti. 

Mosi Chu Kanaan Ram Ah Lût Ding 
Hen Siang Asi Lonâk 

23“Chu liau chun sunhsak tak hen thla ka cham le, 

24‘Rokual chem mi LALPA, na rokualnâk leh na thilchê ti ding mi dawmhnâk cho 

na ka muhtir ti ka theih. Thil rokual na ti mi hi tual leh vân ah tikhotu zei pathian 
khawm a um lo! 

25LALPA Jordan Va hawng kan kanhtir rawh, ram ningno varâl lei mi tlâng ram 

dawh tak leh Lebanon Tlâng tla hawng kan muhtir,’ ka ti. 

26“Sikhawmsele nanmah zapi tla ruangah LALPA ka tlûnah a thinrun le, ka thu 

a ngâi awt lo rawh. Ngâi ding ngâk hen, ‘A tâwk asi! Hi thu hi sim nawlh lemang 
lah! 

27Pisgah Tlâng sîpah va kâi le, simlei, marlei, saklei leh thlanglei zauh. 

Chiamcheriam tê hen zauh, Jordan Va kanh ding na silo ruangah. 

28Josua chu sîntirnâk pêk rawh. A thiltum lakah fawrh le, na muh mi ram luah 

ding hen zapi tla chu rui hen a ṭangpi na awt ruangah,’ a ka ti. 

29“Churawhchun Bethpeor khua zâwn tivakuam ah kan um ko rawh,” a ti. 

Deuteronomy 4 

Mosi Nih Israel Tla Ê-aw Ngâi 
Ding Hen A Fawrh Na Mi 

1Churawhchun Mosi nih zapi tla sinah, “Ka nan sîntir na mi dân hi zûl ule, chu 

tikah LALPA an thlâk natu Pathian nih an pêk na mi ram nan luah lai le, nung 
dam hen nan um lai. 

2Thu ka nan pêk na mi lakah zeikhawm sapsuan nâk nei lah ule, chu lakah mi 

zeitê khawm nan lawnh ding asi lo. LALPA nan Pathian thu ka nan pêk na mi 
cho zûl u. 

3Peor Tlâng ah nanmah ngelchel nih LALPA thilti nan muh rawh asi. Chunah 

Baal sawnhtu zawng chu a veih hep na le, 

4sikhawmsele, LALPA nan Pathian ah zumhkai hen umtu tla chu tusûn ni tiang 

nung dam hen an um asi. 

5“LALPA ka Pathian nih dân zûl ding hawng ka simh mi zawng chu kan sîntir 

na rawh. Nan va rûn hen nan va luah ding mi ram ah chun nan zûl kumza ding 
asi. 

6Zumhkâi tak hen zûl ule, phun dang tla lakah mifing nan sinâk a lang lai. 

Chubang dân zawzawng an theih tikah chun, ‘Hi phun rokual tak nih finghnâk 
leh theihthiamnâk an nei a!’ an ti lai. 

7“Phun dang zei ti tal rokual khawmsele, an herh leh an duh ni ah an pathian 

nih naih na khawmsele, LALPA kan Pathian kan sinah a um mi hâwi chu asi lo. 
Zeiliau zawngah ṭangpi kan deih chun hawng kan sâng. 

8Phun dang, zei ti tal rokual khawmsele, tusûn ni ah ka nan simh na mi hâwi 

hen dân dik an nei lo. 

9A vêng thlir u! Philh lo ding hen theih set u, nan mit ngelchel hen nan muh mi 

kha nan thih lân lo philh lah u. Sinai Tlâng ah LALPA nan Pathian mâika ah 

10nan dîr liau tla kha nan fa le nan tu tla simh na u. Chu liau chun Pathian nih 

ka sinah, ‘Zapi tla pumh na. Ka sim ding mi thu ngâi na seh, an dam kar 
zawzawng ka lakah ê-aw an ngâinâk ding leh an fa le tla nih an hawng ka ṭih 
ding an sîntir khonâk ding hen, a ti. 

11“Tlâng bul ah nan va kal hen nan va dîr le, tlâng chu sûm sah tak meikhû thim 

pang mi nih a hawng khuh mi leh vân leiah meialh a hawng lang mi tla kha nan 
fa tla simh na u. 

12LALPA nih mei thawk hen thu a hawng sim le, a thusim nan theih le, amah 

chu zei hâwi asi nan muh lo thlo mi tla kha simh na u. 

13Thudântuk kil thlir ding hen a nan siam piak na mi tla, Thupêk Parâ lungtlêp 

panih lakah a rîn mi tla chu nan zûl ding hen a nan simh na asi. 

14LALPA nih dân zawzawng chu nan va rûn hen nan va luah ding mi ram ah 

nan zûl kumza ding hen an sîntir na ding hen a hawng ka simh. 

Milem Sawnh Lo Ding 
Hen Khapnâk 

15“Sinai Tlâng ah LALPA nih mei thawk hen nan sinah thu a sim liau khan zei 

hâwi mi me asi, nan muh lo. Nanmah rangah ṭhatnâk ding hen 

16zei lem tal a banghpi hen siam hen sual lo ding hen a thiamthih u, mipa mawh, 

nunau mawh, 

17ram sa leh vâ, 

18vâk phung mawh ngâ lem khawm nan rangah siam lah u. 

19Vân ah nan muh mi nî tla, thlâ tla, ârfi tla sawnh ding hen khawm perpet hen 

um lah u. Chubang zawzawng tla chu LALPA nan Pathian nih midang tla rangah 
sawnh ding hen a pêk na mi asi. 

20Sikhawmsele, nannih lam chu Aigupta ram ah êrnâk meialh lakah mi an suah 

na mi asi. Amah minung tak si ding hen a nan lâk na mi asi, tusûn tiang nan si 
hâwi hen. 

21Nanmah ruangah asi, LALPA nan Pathian chu ka tlûnah a thinthawk le, ram 

ṭha a nan pêk na mi lakah lût ding hen Jordan Va ka kanh lo ding hen a sim mi 
chu. 

22Kei lam chu hi ram ah hin ka thi lai le, tiva chu ka kanh awt lo, sikhawmsele, 

nannih lam chu nan va kanh lai le, ram ṭha chu nan va luah lai. 

23LALPA nan Pathian nih nan sinah thudân a tuk mi chu philh lo ding hen theih 

set u. A thupêk zûl ule, zeitin mi zât lem khawm siam lah u, 

24LALPA nan Pathian chu meialh hâwi asi ruangah; hel mi rêng a saithiam lo. 

25“Chu ram ah chun sâwt tak nan um hen, fa tla, tu tla nan nei khawmah zei lem 

banghpi khawm nan rangah siam hen sual lah u. Hi bang hi LALPA mitmuh hen 
sual asi le, a thinrunh tirnâk asi. 

26Theihpitu dingah tusûn ni ah hin nanmah ruangah tual leh vân ka auh asi, ka 

thu nan ngâilo asi chun chu ram ah mi chu nan vei dep sawm lai. Jordan Va 
kanh hen nan va umnâk ding ram ah chun tam nan um sâwt lai lo. Nan vei dep 
lai. 

27LALPA nih phundang nâwngah a nan rektir phin na lai le, chunah chun a 

thibang tâwmtê cho nan um lai. 

28Chunah chun minung kut hen siam mi pathian tla, thing pathian, lung pathian 

muh kholo mi, theih kholo mi, ei kholo mi leh rim khawm theih kholo mi nan 
sawnh lai. 

29Chunah chun LALPA nan Pathian nan hâwl lai le, nan thinlung zawzawng hen 

amah chu nan hâwl tikah nan tawng kho lai. 

30Nan lawksawng hen chubang thil tla chu nan lakah a hawng tlung tikah a 

dawnghnâk ah amah leiah nanna her lai le, a thu nan ngâi lai. 

31Anih chu khuaruattu Pathian asi. A nan kaltâk na lai lo, veih khawm an veih 

dep na lai lo, a nan thlâk natu tla sinah amah ngelchel nih thudântuk a siam mi 
khawm a philh lai lo. 

32“A lân mi tla, nan suak lânah mi, Pathian nih tual tlûnah minung a siam liau 

mi zawzawng tla ruat set u. Tual pumpi ruat nik u. Hi hâwi rerêng a lânah thil 
rokual a um tâwn ma? Zeital hi bang hâwi thil hi âu nih theih dah tâwn? 

33Nanmah hâwi hen Pathian nih mei thawk hen an sinah thu a sim mi an theih 

hen an nung mi âu nan theih dah tâwn? 

34Aigupta ram ah LALPA nan Pathian nih a nan ti piak na mi hâwi hen phun 

dang lakah um mi suah ding hen kal ngamtu leh amah minung ah siam natu 
pathian rerêng nan nei mazei? Nan mitmuh ngelchel hen a thiltikhonâk rokual 
leh a chaknâk mang hen râi leh râltuknâk a tlungtir, thilchê a ti le, thilchê a umtir, 
thil ṭihnungkai tla a tlungtir. 

35LALPA nih amah cho chu Pathian asi zia leh pathian dang rêng a um lo ti 

theihnâk ding hen hi hi an muhtir na mi asi. 

36Vân thawk hen a hâu a nan theihtir na, an sîntir kho na ding hen; hi tual tlûnah 

hin a mei thenhlimh a nan muhtir na le, chu mei thawk hen chun nan sinah thu 
a hawng sim. 

37A nan thlâk natu tla a dâwt na ruangah a nan thîm na le, a thiltikhonâk rokual 

hen amah ngelchel nih Aigupta thawk hen a nan suakpi na. 

38Nan kalnâk zawngah nanmah ngâk hen phun rokual leh chak dauh tla a nan 

nar piak na, an ram an pêk na mi, nanna ting mi ram lakah hin an lûtpi kho na 
ding hen. 

39Churuang chun tusûn ni tiang hen theihkumza ule, philh lah u; LALPA chu 

tual leh vân Pathian asi. Chu lo chu pathian dang rerêng a um lo. 

40Tusûn ni ah ka nan pêk na mi dân zawzawng chu zûl ule, nan thlâk leh 

nanmah rangah sul-le-lam tluangnâk asi vima lai. LALPA, nan Pathian nih nan 
tâ si kumza ding hen a nan pêk na mi ram ah hin nan um vima lai,” a ti. 

Jordan Saklei Mi Himnâk Khuapi Tla 

41Mosi nih Jordan saklei kângah himnâk khuapi pathum a ruat le, 

42chunah chun mi nih mêlma silo hen mi a thah palh chun chunah chun ruang 

a suak kho ding hen leh a him khonâk ding hen. Hi khua tla lakah hin a zei mi 
khua tal ah a him hen thah asi lonâk ding hen. 

43Reuben phun rangah chun ramkaro phâi ah Bezer khuapi asi; Gad phun 

rangah chun Gilead ram Ramoth khua asi; Manaseh phun tla rangah chun 
Basan ram ah mi Golan khua asi. 

Pathian Dân Pêk Mi 
Lakah Thu Masa 

44Mosi nih Israel tla chu Pathian dân leh sîntirnâk a pêk na. 

45-46Aigupta ram an suaktâk nûnah Bethpeor khua zâwnah mi Jordan Va saklei 

kuam ah an um liauah hi bang dân tla hi a pêk na mi asi. Hi ram hi Hesbon khua 
ah lâirêltu Amor lalchem Sihon tâ asi. Mosi leh Israel mi tla nih Aigupta ram 
thawk hen an hawng suak liauah an neh mi chu asi. 

47A ram leh Basan lalchem Og, Amor lalchem dang Jordan Va saklei ah a um 

mi ram chu an luah. 

48Hi ram hi Aroer khuapi thawk hen Arnon Tiva rîl hen; marlei kângah Sirion 

Tlâng tiang asi, chu chu Hermon Tlâng asi. 

49Jordan Va saklei ram zawzawng, simlei kângah Tipi Thi leh saklei kângah 

Pisgah Tlâng phûr tiang a uap hep asi. 

Deuteronomy 5 

Thupêk Parâ 
(Ex 20.1-17) 

1Mosi nih Israel mi tla a pumh na le, an sinah, “Israel mi tla, tusûn ni ah dân kan 

pêk na mi zawzawng tla hi ngâi u. A sîn ule, nan zûl ding mi chu theihthiam u. 

2LALPA kan Pathian nih chun Sinai Tlâng ah 

3kan pa le rang cho ah thudântuk a pêk lo le, tusûn ni tiang ah nung dam hen 

um mi tla rangah khawm pêk asi. 

4Chu tlâng ah chun LALPA nih mâitawnh hen mei thawk hen nan sinah thu a 

sim. 

5Chu liauah chun tlâng ah kal ding hen mei nan ṭih ruangah LALPA nih thu a 

sim mi zawzawng chu keimah nih an simh na ding hen LALPA leh nanmah 
karah ka dîr asi. “LALPA nih, 

6‘Aigupta ram ah sal ah nan um mi an suah natu LALPA nan Pathian ka si. 

7“ ‘Keimah lo chu zei pathian khawm sawnh lah u. 

8“ ‘Zei lem khawm, vân ah mi mawh tual tlûnah mi mawh tual tangah tî lakah mi 

mawh nan rangah nan siam ding asi lo. 

9Zei lem khawm sawnh hen mâimûk lah u, Kei LALPA nan Pathian ka si 

ruangah, hel hi ka sâithiam lo. Hawng ka huatu tla chu an thlâk tla san thum leh 
san li tiang ka rêp na tâwn asi. 

10Sikhawmsele hawng ka dâwttu leh ka dân zâwttu tla chu san sâng tiang an 

lakah ka dâwtnâk ka langh asi. 

11“ ‘Sual leikâng rang dingah ka min mang lah u, Kei, LALPA nan Pathian 

âuzawng ka min diklo tak hen mangtu tla rêptu ka si. 

12“ ‘Dinhni chu ulh ule, thenhlimh tak hen mang u, LALPA nan Pathian nih thu 

ka nan pêk na mi hâwitê hen. 

13Nan rianṭuannâk ding hen ni ruk nan nei, 

14sikhawmsele a ni sarih ni chu ka sinah ap hen dinhnâk ni chu asi. Chu ni ah 

chun âukhawm nih rian an ṭuan ding asi lo, nan fa tla, nan sal tla, nan ran tla, 

ramdang minung nan ram ah mi tla khawm nih an ṭuan ding asi lo. Nanmah 
hâwi hen nan sal tla khawm anna dîn ding asi. 

15Nannih khawm Aigupta ram ah sal nan si, Kei LALPA nan Pathian nih ka 

thiltikhonâk rokual leh ka chaknâk hen kan suah na mi nan si ti theihkumza u. 
Churuang tak chun Dinhni ulh ding hen thu ka nan pêk na asi. 

16“ ‘Kei, LALPA nan Pathian nih thu kan pêk na mi hâwi hen nan nu leh nan pa 

tla zah na ule, thil zeizawng tluang tak hen a kal lai le, kan pêk na mi ram ah 
sâwt tak hen nan um kho lai. 

17“ ‘Minung thah lah. 

18“ ‘Ṭang dang pawmtâk lah. 

19“ ‘Fîr lah. 

20“ ‘Diklo tak hen âukhawm phiar lah. 

21“ ‘Mi nupi, a in, a ram, a sal, a ranrual, a sanatung mawh a neih rerêng ngarh 

lah, a ti. 

22“Tlâng sâng takah nanna pûm liauah LALPA nih a nan pêk na mi dân tla chu 

hi bang hi asi. Mei leh sûm sah tak thawk hen hâu fâk tak hen a hawng sim le, 
hi bang thupêk lo chu zei dang khawm a sim lo. Churawhchun lungtlêp panih 
lakah a rîn le, ka sinah a hawng ka pêk rawh. 

Mi Zapi Tla Nih An Ṭih 
(Ex 20.18-21) 

23“Tlâng chu mei hen a khat dil liauah, a mûinâk thawk hen hâu nan theih le, a 

nan ruitu tla leh nan phun lakah a lû dauh tla ka sinah an hawng le, 

24‘Mei thawk hen thu a sim mi kan theih liauah LALPA kan Pathian nih a 

rokualnâk hawng kan muhtir! Tu chun Pathian nih minung a sawnh khawmsele 
a thi lêm lo ti kan theih. 

25Sikhawmsele zeirangah hawng kan veihtu ding mei ṭihnungkâi lakah thih kan 

tum nawlh awt? LALPA kan Pathian thusim kan theih chun kan thi ngelchel ding 
hen kan ruat. 

26Pathian nung nih mei thawk hen thu a sim mi theihtu minung a dam mi âu me 

um? 

27Mosi, va kîr le, LALPA kan Pathian nih a sim mi zeizawng va ngâi. Chun 

hawng kîr le, na sinah a sim mi zawng hawng kan simh bâk. Kan ngâi lai le, kan 
zûl lai, an ti. 

28“Hi hi LALPA nih a theih rawh chun ka sinah, ‘Hi zapi tla thusim hi ka theih 

asi, an dik asi. 

29Hi hâwi hen an dawn kumza hen, keimah lâwng an ka zah kumza hen ka 

thupêk tla an zûl kumza chun zeizawng ah an sul-le-lam a tluang lai le, an thlâk 
tla khawm an um kumza lai. 

30Kal le an puanin leiah kîr ding hen simh na. 

31Sikhawmsele nang Mosi lam chu ka sinah um rih le, ka dân zawzawng leh ka 

thupêk tla ka nan pêk lai. Zapi tla chu sîntir na le, ka pêk na mi ram ah chun an 
zûl ding hen, a ti. 

32“Israel mi tla, LALPA nan Pathian nih thu an pêk na mi thil zeizawng nan ti mi 

chu theih u. A dân pêk pakhat khawm zûl lo hen um lah u. 

33A ektê hen zûl ule, churawhchun thil zeizawng ah nan sul-le-lam a tluang lai 

le, nan va luah ding mi ram ah chun nan um kumza lai. 

Deuteronomy 6 

Thupêk Rokual 

1“Hi bang dân tla zawzawng hi LALPA nan Pathian nih a nan sîntir na ding hen 

thu hawng ka pêk mi chu asi. Chu ram ah nan va lût hen nan luah tikah zûl u. 

2Chu ram ah nan um kar zawzawng chu nanmah leh nan thlâk tla nih LALPA 

nan Pathian chu zah hen a dân ka nan pêk na mi zawzawng hi nan zûl ding asi, 
chu tikah chu ram ah chun sâwt tak nan um kho lai. 

3Israel mi tla, ngâi ule, zûl u! Chun nan sul-le-lam a tluang lai le, phun chak tak 

nan hawng si lai le, neihnâk leh ram ṭha ah chun nan um lai, LALPA hawng kan 
thlâktu Pathian nih a tiamh mi hâwi hen. 

4“Israel tla, hi hi theih u! LALPA, LALPA amah cho chu kan Pathian asi. 

5LALPA nan Pathian chu nan thinlung zawzawng hen nan thlarau zawzawng 

hen nan chaknâk zawzawng hen dâwt u. 

6Tusûn ni ah ka nan pêk na mi thupêk tla hi philh rîlmâl lah u. 

7Nan fa le tla chu sîntir na u. In ah nan um liau khawm umlo liau khawm, nanna 

dîn liau leh rian nan ṭuan liau khawmah sîntir lemang na u. 

8Nan bân ah khih ule, nan chal ah a khimh u, theih nawlh lemang ding hen. 

9Nan in kawtkâ tung leh nan kulh kawtkâ ah rîn u. 

Ê-aw Ngâilo Ruangah Nunsimhnâk 

10“An thlâk natu Abraham, Isak leh Jakob sinah LALPA nan Pathian nih thu a 

tiamh na mi hâwi hen ram leh khuapi ṭha tak nan sak lo mi a nan pêk na lai. 

11In tla chu nanmah siah silo mi thil ṭha hen a khat zat lai, nan chawh lo mi 

tikhurchawh tla a um lai, nan phun lo mi grep leh oliv tla a um lai. Chu ram ah 
LALPA nih an lûtpi na tikah chun nan duh mi zawng nan ei lai. 

12LALPA nih Aigupta ram ah sal ah nan um mi an suah na mi kha philh lah ule, 

theihkumza u. 

13LALPA nan Pathian chu ṭih ule, amah cho chu sawnh u, amah min cho hen 

thutiamnâk nei u. 

14Pathian dang sawnh lah ule, nan kiangkam ah um mi tla pathian zeikhawm 

sawnh lah u. 

15Pathian dang tla nan sawnh chun LALPA thinthawknâk chu nan lakah mei 

hâwi hen a hawng tlung lai le, an veih dep na lai, nan sinah um mi LALPA nan 
Pathian chu helnâk sâithiam lo mi asi ruangah. 

16“Masah ah nan ti mi hâwi hen LALPA nan Pathian niksak dêl lah u. 

17Dân a nan pêk na mi nan zûl mi zawzawng kha fiang tak hen theih u. 

18LALPA thusim a dik leh a ṭha mi chu ti ule, nan sul-le-lam a tluang lai. LALPA 

nih an thlak natu sinah a tiamh mi ram ṭha chu nan luah kho lai le, 

19thu a tiamh rawh hâwi hen nan mêlma tla chu a nar phin na lai. 

20“Hi nûnthâi ah nan fa tla nih, ‘Zeirangah LALPA kan Pathian nih hi bang dân 

tla hi zûl ding thu hawng kan pêk?’ ti hen an deih na lai. 

21Churawhchun nannih nih, Aigupta lalchem sal ah kan um le, LALPA nih a 

thiltikhonâk rokual tak hen ruang hawng kan suah. 

22Kan mit ngelchel nih thilchê a ti mi tla, Aigupta mi tla leh an lalchem leh a 

rianṭuantu tla zawzawng tlûnah thil ṭihnungkâi a ti mi tla kan muh. 

23Hinah hawng kan kalpi ding hen Aigupta ah mi chu hawng kan suah le, hawng 

kan thlâktu tla sinah ti ding hen a tiamh rawh hâwi hen hi ram hi hawng kan pêk 
rawh. 

24Churawhchun LALPA kan Pathian nih hi bang dân zawzawng hi zûl ding hen 

leh amah chu ṭih ding hen thu hawng kan pêk rawh asi. Kan zûl asi chun kan 
phun tla hawng kan vêng kumza lai le, sul-le-lam tluang tak hen hawng kan kil 
lai. 

25LALPA nih thu hawng kan pêk mi zawzawng zumhkâi tak hen kan zûl chun 

kan tlûnah a lâwm lai,’ nan ti ding asi. 

Deuteronomy 7 

LALPA Mi Tla 
(Ex 34.11-16) 

1“LALPA nan Pathian nih nan va luah ding mi ram ah an kalpi na lai le, a sungah 

mi phun tamtak tla chu a nar hep na lai. Nan kalnâk kipah nanmah ngâk hen 
tam dauh mi leh thiltikho dauh mi phun sarih: Hit mi, Girgasit mi, Amor mi, 
Kanaan mi, Periz mi, Hiv mi, leh Jebus mi tla a nar phin na lai. 

2LALPA, nan Pathian nih hi bang minung tla hi nan thiltikhonâk ah a siah na 

hen nan neh na tikah chun nan thah hep na ding asi. Anmah hen a tlainâk 
mawh, an lakah khuaruatnâk rêng nei lah u. 

3Anmah tla chu nupi ah umpi na lah ule, nan fa tla khawm anmah hen umhtir 

lah na u, pathian dang tla sawnh ding hen 

4nan fa le tla chu LALPA lakah mi pathian dang sawnh ding hen an rui na awt 

ruangah. Chubang hâwi thil a hawng um sual chun, LALPA nan tlûnah a 
thinthawk lai le, an veih sawm na lai. 

5Churuangah an mâichâm tla râwk ule, an lungphun tla kektir dip u, Aserah an 

pathiannu lem chu hâu ving ule, an ruk tla chu duah u. 

6LALPA nan Pathian tâ nan si ruangah hi bang tla hi ti u. Tual tlûnah minung 

zawzawng lakah mi a bîk hen amah minung si ding hen an thîm na mi nan si. 

7“LALPA nih phundang ngâk hen nan tam ruangah an dâwt na hen an thîm na 

mi asi lo; tual tlûnah phun mêchem nan si. 

8Sikhawmsele LALPA nih an dâwt na le, an thlâk natu sinah thu a tiamh mi zûltu 

si ding hen an duh na. Churuangah asi, Aigupta lalchem sal nan si mi a chaknâk 
hen ruang an suah na mi chu. 

9LALPA nan Pathian amah cho chu Pathian asi hen zumh a kâi ti theihkumza 

u. A thudântuk leh a dâwtnâk dawng lo chu, amah dâwttu leh a thupêk zûltu tla 
sinah thlâk san sâng khat tiang hen a langhtir lai le; 

10sikhawmsele, amah huatu tla chu rêp ding hen a dawrh na awt lo. 

11Churuangah tuah nanna sîn mi chu zûl ule; tusûn ni ah dân ka nan pêk na mi 

zawzawng zûl u. 

Ê-aw Ngâitu Rangah Malsâwmnâk 
(Deut 28.1-14) 

12“Hi thupêk hi nan ngâi hen zumhkai tak hen nan zûl chun LALPA nan Pathian 

nih nan sinah thu a tiamh mi chu a theihkumza lai le, a nan thlâk natu sinah thu 
a tiamh mi hâwi hen a dâwtnâk dawng lo a nan muhtir kumza na lai. 

13A nan dâwt na hen mal an sâwm na lai le, nan zan hen fa tamtak nan nei lai; 

nan phâisen tla mal a sâwm lai le, fâng tla uain tla, oliv sariak tla nan nei lai le, 
ranrual tamtak leh dawrâ tla an pêk na hen mal an sâwm na lai. Hi bang 
malsâwmnâk zawzawng tla hi an thlâk natu sinah a tiamh na mi ram ah chun 
an pêk na lai. 

14Laikulh ah nanmah hâwi hen âukhawm neih-le-siah hen malsâwm hen an um 

lo. Nanmah leh nan ranrual lak khawmah fa ring lo mi rêng an um lai lo. 

15LALPA nih damlonâk zawzawng lakah an vêng na lai le, Aigupta ram ah nan 

muh rawh mi râi ṭihnungkâi rerêng nan lakah a tlungtir lai lo, nan mêlma tla 
zawzawng tlûnah a tlungtir dauh lai. 

16LALPA nan Pathian nih nan thiltikhonâk lakah a siah mi zawzawng tla chu 

veih dep na ule, khuaruatnâk an tlûnah nei lah u. An pathian tla chu sawnh lah 
u, thihnâk ding mi asi awt ruangah. 

17“Hi bang minung tla hi rêl châwk an silo, kannih suah kho na ding mi asi lo ti 

hen a ruah lah u. 

18Anmah chu ṭih na lah ule; Aigupta ram lalchem leh a mi le tlûnah LALPA nan 

Pathian nih thil a ti mi kha theihkumza u. 

19Nanmah mit ngelchel hen râi ṭihnungkâi nan muh mi kha theihkumza u, thilchê 

ti leh thilchê tla, thiltikhonâk rokual leh chaknâk hen LALPA, nan Pathian nih an 
suah na mi kha theihkumza u. Chu hâwi hen Aigupta mi khawm a veih na le, 
tuah nan ṭih mi minung tla khawm hi a veih ver na lai. 

20An lakah zerhnâk a pêk na lai le, a tek mi tla leh â thup mi tla khawm a veih 

hep na lai. 

21Churuangah hi minung tla hi ṭih na lah u. LALPA nan Pathian nan sinah a um; 

amah chu Pathian rokual leh ṭih ding mi chu asi. 

22Nan kalnâk zawngah hi bang phun tla hi tâwm tâwm hen a nar vima na lai. 

Lâkkhatko chun nan veih hep kho na lai lo, chu hâwi asi chun ram sa tla a 
hawng pung lai le, nan rangah ṭihnungkâi asi lai. 

23LALPA nan Pathian nih nan mêlma tla chu nanmah neh ding hen a siam na 

lai le, an vei hep tiang hen zerhnâk a pêk na lai. 

24An lalchem tla chu nanmah neh ding hen a siam na lai. Nan thah na lai le, 

theih an si lai lo rawh. Âukhawm nih a nan kham kho na lai lo; mikip nan veih 
phin na lai. 

25An milem tla chu duah u. Tangka leh ngûn hen siam an si mi kha ngarh lah u, 

nanmah rang ding hen a lâk lah u. Nan ti bâk chun nan thi phah lai, Pathian nih 
milem chu a hua ruangah. 

26Chubang lem tla chu nan in sungkhur ah lûtpi lah u, chu hâwi asi lo chun an 

lakah siatnâk kha nan tlûnah a hawng tlung lai. Milem tla chu nan zauhnawmh 
hen hua ding asi, LALPA siatbarh mi an si ruangah. 

Deuteronomy 8 

Ting Ding Mi Ram Ṭha 

1“Tusûn ni ah dân ka nan pêk na mi tla hi zumhkâi tak hen zûl ule, nan thlâktu 

tla sinah LALPA nih a tiamh na mi ram nan luah tikah nungdam hen tamtak nan 
zan khonâk ding hen. 

2LALPA nan Pathian nih ramkaro pal hen lam lât tak kum sâwmli kar a nan rui 

na mi kha theihkumza u, a thupêk nan ngâi ma ngâilo, zei hâwi hen nan thinlung 



310 

Bawm Common Language Bible Version 
@ 2006 Bangladesh Bible Society  

 
 

 

 

a um ti a theih kho ding hen nan lakah harsatnâk tlungtir hen a nan nik na mi 
kha. 

3Sungvâng tak hen a nan siam na le, churawhchun manna ei ding a nan pêk 

na, an thlâk natu tla nih a lânah an ei dah lo mi buh chu. Hi hi mi nih sang lak 
cho ah a ngauh lo hen, sikhawmsele thil zeizawng LALPA nih a sim mi lakah a 
ngauh ding hen a nan sîntir na mi asi. 

4Hi kum sâwmli sungah nan nipuan tla a ṭet lo, nan kê tla khawm a phing lo. 

5LALPA nan Pathian nih pa nih a fa tla nun a simh hâwi hen repnâk hen lungfîm 

an suah na asi ti theih u. 

6Churuangah LALPA nih thu an pêk na mi hâwi hen ti u, a dân hâwi hen um 

ule, amah chu ṭih u. 

7LALPA nan Pathian nih ram ṭha tak tiva leh tinungva tla, tual tang thawk hen 

tiva kuam lei leh tlâng tla ah tî a suak mi tla; 

8chu ram ah chun wheat leh barley fâng tla, grep leh theipi tla, pomegranate leh 

oliv tla leh khuaitizû suaknâk ram ah an kalpi na. 

9Chu ram ah chun nan sung a vâng hen zeikhawm nan samphâng lai lo rawh. 

Lungpi sung tla ah chun thîr a um le, tlâng tla lakah chun dâr chawh ding a um. 

10Ei ding phung nan duh mi zawng nan nei lai, LALPA nan Pathian nih ram ṭha 

a nan pêk na mi ruangah a sinah lâwmthu nan sim lai rawh. 

LALPA Philhnâk 
Ruangah Nunsimhnâk 

11“LALPA nan Pathian chu philh lo ding hen theih set u; tusûn ah ka nan pêk 

na mi a dân tla hi pakhat khawm relh lo hen nan zûl ding asi. 

12Ei ding nan duh phung zawzawng nei hen umnâk ding hen in ṭha tla 

13nan sak hen ranrual leh nan dawrâ, nan ngûn leh tangka, nan neih dang 

zawzawng a hawng pung tikah, 

14Aigupta ram ah sal nan si mi ruang an suah natu LALPA nan Pathian chu 

philh hen nanna zûm sual lai, theih set u. 

15Ramkaro ṭihnungkâi kâu tak, rûl tûrnei leh tlâng cha-âi umnâk ram pal hen a 

nan rui na asi. Chu ram châr leh tî umlo nâkah chun lungpi thawk hen nan 
rangah tî a suaktir. 

16Ramkaro ah an thlâk natu tla nih an ei dah lo mi buh manna an pêk na. 

Nanmah niknâk ding hen harsatnâk an pêk na le, a dawnghnâk ah thil ṭha hen 
mal an sâwm na ding hen. 

17Churawhchun nanmah thiltikhonâk leh chaknâk hen neih-le-siah hen um ah 

nanna ruat lonâk ding hen. 

18Nei ding hen thiltikhonâk a nan pêk natu chu LALPA nan Pathian asi ti 

theihkumza u. A nan thlâk natu sinah thu a tiamh mi lakah tusûn ni tiang hen 
zumh a kâi ruangah hi hi a ti mi asi. 

19LALPA nan Pathian chu philh rîlmâl lah u, pathian dang tla sawnh ding leh an 

rianṭuan piak hen hertâk lah u. Nan ti asi chun nan vei ngelchel lai ti tusûn ni 
hin kan simh na asi. 

20LALPA thu nan ngâilo chun, nan kalnâk ram ah phun tla a veih na ding mi 

hâwi hen nan vei lai. 

Deuteronomy 9 

Mi Zapi Ê-aw Ngâilonâk 

1“Israel mi tla, ngâi u! Tusûn ni ah nanmah ngâk a chak leh rokual mi phun 

umnâk ram chu luah ding hen Jordan Va chu nan kanh awt rawh asi. An khuapi 
tla chu a lian hen a kulh tla thungâi a sâng. 

2An minung tla khawm an sâng hen an chak le; milian tla an si le, âukhawm nih 

do na kho an silo ti nan theih. 

3Sikhawmsele, nanmah ngelchel nih LALPA nan Pathian chu nan mâilei ah 

meihumpi hâwi hen a kal mi nan muh lai. Nan kalnâk zawng nan neh vima lai 
le, nan nar phin na lai, thu a tiamh hâwi hen tuko ah nan neh dep lai. 

4“LALPA nan Pathian nih nan rangah an nar piak phin na tikah chun kanmah 

ṭhat ruangah hi ram hi ting ding hen hawng kan put asi ti a ruat lah u. Churuang 
asi lo, an sual tuk ruangah LALPA nih hi minung tla hi an nar piak na awt asi. 

5LALPA nih an ram an tingtir na mi chu nan ṭhat ruang leh nan dik ruangah asi 

lo. An sual ruangah leh a nan thlâk natu Abraham, Isak, Jakob sinah thu a tiamh 
mi ti a tum ruangah a nar na awt mi asi. 

6Pêk tlâk nan si ruangah hi ram ṭha hi LALPA nih an pêk na mi asi lo ti theih u. 

Chu hâwi ding ngâk hen, mi lungkhung tak nan si. 

7“Ramkaro ah LALPA nan Pathian nan thinthawk tir mi kha philh lah u. Aigupta 

ram nan kaltâknâk ni thawk hen hi mun nan tlung tiang hen a tlûnah nan hel mi 
kha. 

8Sinai Tlâng khawmah nanmah an veih dep na ding rê hen LALPA thin nan 

thawktir. 

9Tlâng ah lungtlêp nan sinah thudân a tuk mi rînâk chu lâk ding hen ka va kâi. 

Chunah ni sâwmli leh zan sâwmli tî dinlo leh buh eilo hen ka va râu. 

10Churawhchun LALPA nih lungtlêp panih tlâng bulah nanna pûm liauah mei 

thawk hen nan sinah thudântuk a sim mi amah kut ngelchel hen a rîn mi chu 
hawng ka pêk rawh. 

11Asi, ni sâwmli leh zân sâwmli nûnah chun thudântuk a rîn mi lungtlêp panih 

chu LALPA nih hawng ka pêk rawh. 

12“Churawhchun LALPA nih ka sinah, ‘Hi tlâng ah mi hi ṭum rereh, Aigupta ram 

thawk hen na hawng suakpi mi tla kha thilsual an ti le, anna râwk ver rawh. Thu 
ka pêk na mi duhlo hen kâng dang leiah anna her ving le, an rangah milem an 
siam, a ti. 

13“LALPA ber nih ka sinah, ‘Hi minung tla hi an lung a khung thlo ti ka theih. 

14Hawng ka thloh rîlmâl lah. Ka veih dep na awt, âukhawm nih an theih na lai 

lo rawh. Nang hi anmah ngâk hen phun lian leh thiltikho dauh pa ah ka nan 
siam awt,’ a ti. 

15“Churawhchun tlâng ah mi chu thudântuk rînnâk lungtlêp panih put hen ka 

ṭum rawh. Tlâng ah mi meialh chu a hawng ṭum. 

16LALPA nan Pathian thupêk chu nan ngâi lo zia ka nan muh na, nan rangah 

thîr hen chawchal lem nan siam le, a lakah thilsual nan ti. 

17Churuangah nan mâika ah chu lungtlêp chu ka lawnh le, a kuai dip. 

18Churawhchun LALPA mâika ah ni sâwmli leh zân sâwmli tî dinlo leh buh eilo 

hen ka buk nawlh. Hi hi LALPA tlûnah nan sual ruangah leh a thin nan thawktir 
mi ruangah ka ti mi asi. 

19LALPA thinthawknâk chu thungâi hen ka ṭih, an veih dep na ding hen ṭihnung 

a kâi ruangah; sikhawmsele LALPA nih hawng ka ngâi piak nawlh fâwn. 

20Aron tlûn khawmah thah ding rê hen LALPA a thinthawk le, chu liau khawmah 

Aron rangah thla ka cham piak. 

21Nan thilsual siam chawpê lem chu ka lâk le, mei ah ka lawnh rawh. Ka khuai 

dip le, valeidip hâwi hen ka rial dip le, tlâng ah a luang mi tiva ah a dip chu ka 
lawnh rawh. 

22“LALPA nan Pathian chu Taberah, Masah leh Kibroth Hataavah ah nan um 

liauah a thin nan runtir ber. 

23Kades Barnea thawk hen ram a nan pêk na mi va luah ding hen a nan fial na 

liauah a tlûnah nan hel le; amah chu nan zumh lo hen a thu khawm nan ngâi 
lo. 

24Chu thawk hen chun LALPA lakah hel mang mi nan si ti kan theih na. 

25“LALPA nih a nan veih dep na awt ti ka theih ruangah a mâika ah ni sâwmli 

leh zân sâwmli ka buk. 

26Churawhchun, LALPA sinah thla ka cham le, LALPA zahkai, na mi tla, na 

thiltikhonâk leh chaknâk hen Aigupta ram ah mi na suakpi na mi chu veih lah 
na. 

27Na to-aw Abraham, Isak, Jakob chu theihkumza na le, hi bang zapi mi 

lungkhung, ṭhatlonâk leh sualnâk hi ngâi piak lah na. 

28Chu hâwi asi lo chun, Aigupta mi tla nih na mi tla chu na tiamh na mi ram ah 

a kalpi na kholo an ti lebang lai. A hua na ruangah a mi tla chu ramkaro leiah a 
suakpi na le, a thah hep na an ti lai. 

29Na thiltikhonâk rokual leh na chaknâk hen Aigupta ram thawk hen na suakpi 

na mi, na mi rang dingah na thîm na mi an si lo mazei?’ ka ti. 

Deuteronomy 10 

Mosi Nih Thupêk A 
Tawng Nawlh Mi 

(Ex 34.1-10) 

1“Churawhchun LALPA nih ka sinah, ‘A tîr mi hâwi hen lungtlêp panih siam le, 

a sungah siah ding hen thing tawbala siam. Tlâng ah ka sinah hawng kâi le, 

2na khuai mi lungtlêp ah rîn mi ber chu lungtlêp lakah ka rîn nawlh lai le, chu 

tikah tawbala sungah na siah lai,’ a ti. 

3“Churawhchun thingrî thing hen tawbala ka siam le, a tîr mi hâwi hen lungtlêp 

panih ka siam le, tlâng ah ka kâipi rawh. 

4Chun LALPA nih a tîr mi thu tê kha chu tlâng ah nanna pûm liauah mei thawk 

hen nan sinah thu a hawng sim mi thupêk parâ a nan pêk na mi kha chu lungtlêp 
tla lakah chun a rîn rawh. Chu lungtlêp chu LALPA nih hawng ka pêk le, 

5ka kîr le, tlâng ah mi chu ka ṭum rawh. Pathian nih thu hawng ka pêk mi hâwi 

hen thing tawbala ka siam mi sungah ka siah le, chunah chun a um pawt rawh,” 
a ti. 

6(Israel mi tla chu Jaakan tikhurchawh thawk hen anna thawh le, Moserah ah 

an kal. Aron chu chunah chun a thi le an vûi, a fapa Eleazar nih a ruangrûl ah 
bâwlpu rian a ṭuan rawh. 

7Chunah thawk hen Gudgodah ah an kal le, Jotbathah tikhurchawh tî umnâk 

mun ah an kal. 

8Tlâng tlûnah khan LALPA nih Levi phun a mi tla chu bâwlpu rianṭuan ding hen 

Thudantuk Bâwm lakah thuneitu si ding leh a min hen malsâwmnâk simtu ding 
hen a ruat na. Chu chu an rianṭuan asi kumza. 

9Churuangah asi Levi phun tla chu phun dang hâwi hen ram an neilo mi chu; 

LALPA nan Pathian nih thu a tiamh hâwi hen LALPA bâwlpu tla tawng mi chu 
an tâ asi bâk ko. 

10“A lânah mi hâwitê hen tlâng ah chun ni sâwmli leh zân sâwmli ka râu. LALPA 

nih veih ding a nan duh na lo le, ka thu a ngâi nawlh fâwn. 

11Churawhchun a nan thlâk natu sinah pêk ding hen thu a tiamh mi ram chu 

nan va luah khonâk ding hen nanmah tla a nan rui na ding hen hawng ka simh.) 

Pathian Nih A Ngiar Mi Chu 

12“Tuah Israel mi tla, LALPA nan Pathian nih a nan ngiar na mi chu ngâi u: 

LALPA chu sawnh ule, thu a nan pêk na mi zawng chu ti u, amah chu nan 
thinlung zawzawng hen dâwt ule, a nâwl zulh u, 

13a dân zawzawng tla zûl u. Nanmah ṭhatnâk ding ah tusûn hin ka nan pêk na 

asi. 

14Vân a sâng chem mi leh tual lakah mi thil zawzawng LALPA tâ asi. 

15Sikhawmsele LALPA nih nan thlâktu tla a dâwt zia chu thungâi a fâk le, 

phundang tla ngâk hen an thîm dauh na le, nannih chu a mi thîm tla nan si. 

16Churuangah chun LALPA thu ngâi ule, nan lung khungtir lah u rawh. 

17LALPA nan Pathian chu pathian zawzawng lâirêltu leh thiltikhonâk lakah 

Chungnungchem asi. Anih chu a chak hen a rokual le, ṭih ding mi tak asi. Mi 
thliar leh dang a nei lo le, nawhnâk khawm a lâk lo. 

18Ngâkṭah leh numei tla a dâwt na, kan sinah ramdang minung um mi tla khawm 

a dâwt le, ei ding leh nipuan tla a pêk na. 

19Churuang chun ramdang minung tla chu dâwt na ule, nannih khawm veikhat 

Aigupta ram ah nan va um bâk rawh ruangah. 

20LALPA nan Pathian thu cho ngâi ule, amah cho sawnh u. A sinah zumhkâi 

tak hen um ule, amah min cho hen thutiamnâk nei u. 

21Sawr u, anih chu nan Pathian asi, thilchê rokual tak an ti piak na mi chu nan 

mit ngelchel hen nan muh asi. 

22Aigupta ram ah a nan thlâk natu tla an kal liau chun sâwmsarih cho an tling. 

Tu lam chun LALPA nan Pathian nih vân ah ârfi zat an pungtir na rawh. 

Deuteronomy 11 

LALPA Rokualnâk 

1“LALPA nan Pathian chu dâwt ule, a dân zawzawng tla chu zûl kumza u. 

2LALPA ruangah amah lakah theihthiamnâk nan nei mi chu theihkumza u. Hi 

theihthiamnâk neitu hi nan fa le tla asi lo, nanmah tla nan si. LALPA rokualnâk, 
a thiltikhonâk, a chak zia, 

3thilchê ti tla nan muh rawh asi. Aigupta lalchem leh a ram pumpi ah thil a ti mi 

tla khawm nan muh asi. 

4Aigupta mi kawrsen leh an rang tla leh an kari tla, Tipi Sen lakah nanmah an 

ṭhawl na liauah an pil le, a veih hep na mi kha nan muh asi. 

5Hi mun nan hawng tleng lânah ramkaro ah LALPA nih thil a ti mi tla khawm 

nan theih asi. 

6Dathan leh Abiram, Reuben phun a mi Eliab fapa tla lakah a ti mi khawm nan 

theih nawlh kha. Tual a hawng kak le, nan ektê mitmuh hen an dawngsungkhur 
hen an puanin tla, an to-aw tla leh an ran zawzawng tual a kak le, a dawlh hep 
na mi tla. 

7Asi, nanmah tak kha LALPA nih thil rokual a ti mi tla chu nan muh asi. 

Ram Tiam Lakah Mi Malsâwmnâk 

8“Tusûn ni ah dân ka nan pêk na mi zawzawng hi zûl u. Chu tikah Jordan Va 

kanh hen nan lûtnâk ding mi ram chu nan luah kho lai. 

9Nan thlâktu tla leh an thlâk tla sinah pêk ding hen LALPA nih a tiamh mi ram 

ṭha leh neihnâk ram ah sâwt tak nan um lai. 

10Nan luah ding mi ram chu a lânah nan umnâk Aigupta ram hâwi asi lo. Chunah 

chun thlâi chî nan erh khawmah har tak hen tidil ding hen rianṭuan a herh le; 

11sikhawmsele, nan va lûtnâk ding mi ram chu tlâng sâng tak leh tivakuam 

tinung um mi ram asi. 

12LALPA nan Pathian nih hi ram chu a kilkâwi kumza, tlâitluan hen a vêng hen 

a kil ding mi asi. 

13“Churuangah, thupêk tusûn ni ah kan pêk na mi tla hi zûl ule, LALPA, nan 

Pathian chu dâwt ule, nan thinlung zawzawng hen amah nâwl zulh u. 

14Chu hâwi nan ti chun, nan ram ah a herh tik zawngah ruah a hawng sûrtir lai 

le, fângzûn liau leh fûr tla khawmah, churawhchun, fâng tla, uain tla, Oliv sariak 
tla, 

15nan ranrual tla rangah belh tla a hawng um lai. Nan duh tâwk hen fâng tla nan 

nei lai. 

16LALPA lakah nan um mi chu pathian dang tla leiah pial rîlmâl lah u. 

17Nan pial chun, LALPA nan tlûnah a thinthawk lai. Ruah a khap lai le, nan thlâi 

chî keuhnâk ding mi tual a char fêk lai. Churawhchun ram ṭha an pêk na mi 
sikhawmsele zeikarlo ah nan thi hep lai. 

18“Hi bang thupêk tla hi theihkumza hen nan thinlung tharhnâk ah mang u. Nan 

bân ah a khimh ule, nan chal ah khimh u, thinlung ah theihkumzanâk dingah. 

19Nan fa tla sîntir na ule, in ah khawm simh na u, mun dang khawmah, rian nan 

ṭuan liau leh nanna dîn liau khawm ah sîntir na u. 

20Nan kawtkâ tung leh nan kawtkâ kawm ah khawm rîn u. 

21Churawhchun LALPA nan Pathian nih nan thlâktu tla rangah a tiamh mi ram 

ah chun nanmah leh nan fa tla hen hun sâwt tak nan um lai. Tual tlûnah vân a 
um kar vial chu chunah hun sâwt tak nan um lai. 

22“Dân ka nan pêk na mi zawzawng chu zumhkâi tak hen zûl ule, LALPA nan 

Pathian chu dâwt ule, thu a nan pêk na mi kip ti hen a lakah zumhkâi tak hen 
um u. 

23Churawhchun nan kalnâk zawngah phun tla chu an nar piak na lai le, nanmah 

ngâk hen thiltikho dauh tla ram chu nan luah lai. 

24Nan lamh mi tual nan kalnâk zawng chu nan tâ asi lai. Nan ramri simlei mi 

ramkaro thawk hen marlei mi Lebanon Tlâng leh, saklei mi Eufretis tiva thawk 
hen thlanglei mi Mediteranian Tipi tiang asi lai. 

25Chu ram ah nan kalnâk kipah LALPA nan Pathian nih chunah minung tla chu 

nanmah an ṭih na ding hen a siam na lai le, âukhawm nih a thutiam hâwi hen a 
nan kham kho na lai lai lo. 

26“Tusûn ni ah hin malsâwmnâk leh siatbarhnâk thîm ding hen kan pêk na. 

27LALPA, nan Pathian thupêk tusûn ah kan pêk na mi hi nan zûl chun 

malsâwmnâk asi lai le; 

28a tlûnah nan sawnh dah lo mi phun dang pathian leikângah nan pial hen hi 

bang thupêk tla hi nan zûl lo chun siatbarh nan si lai. 

29LALPA nih ram nan va luah ding mi lakah an kalpi na tikah chun malsâwmnâk 

chu Gerizim Tlâng ah nan sim lai le, siarbarh thu chu Ebal Tlâng ah nan sim lai. 

30(Hi bang tlâng hi Jordan Va saklei kângah Jordan Vadung Kanaan mi umnâk 

ram tla asi. Gilgal khua kiangah mi More ah mi thing thenhlimh thawk hen lât 
tuktarâi lo ah thlanglei kângah a um mi asi.) 

31Tuah LALPA nan Pathian nih an pêk na mi ram Jordan Va chu nan kanh awt 

rawh asi. Chunah chun nan va kal hen nan va um tikah chun 

32tusûn ah dân kan pêk na mi hi zûl ding hen theihkumza u. 

Deuteronomy 12 

Sawnhnâk Dingah Mun Pakhat 

1“Hi bang tla hi an thlâk natu LALPA Pathian nih a nan pêk na mi ram ah nan 

um kar zawzawng nan zûl ding mi dân tla chu asi. Ngâi na u! 

2Nan luah ding mi ram ah chun thupêk tla chu zûl hen, chunah um mi tla nih an 

sawnh mi pathian tlâng sâng leh tlâng tlûnah tla, thing ring tang tla ah an pathian 
sawnhnâk mun chu râwk ver u. 

3An mâichâm leh an lungphun tla chu khuai dip u. An pathiannu Aserah 

singsiahnâk ruk tla chu duah ule, hâu ule, chu mun ah chun zeiliau khawmah 
an sawnh lo rawhnâk ding hen. 

4“Hi bang hâwi minung tla nih an pathian an sawnh mi dân hen nan LALPA leh 

nan Pathian chu nan sawnh ding asi lo. 

5Nan ram sungah mi nan phun zawzawng tla nih sawnhnâk ding mun chu 

LALPA nih amah sawnhnâk ding mun pakhat cho a thîm awt. 

6Chunah chun bâwlnâk tla nan pêk lai le, duah ding mi leh thil dang bâwlnâk 

tla, parâ lû ah pakhat leh nan thilpêk tla, LALPA sinah thilpêk nan tiamh mi tla, 
nanmah duh thu hen thil nan ap mi leh nan ranrual leh nan dawrâ lakah a ring 
tîr mi fa tla nan ap ding asi. 

7Chunah chun LALPA nan Pathian umnâk mal a nan sâwm na mi ram ah chun 

nan fa le, nan dâwngsung tla hen nan rianṭuan mi thil ṭha chu lâwm tak hen nan 
ei lai. 

8“Chunah nan va kal tikah chun, a lân hâwi hen thil nan ti ding asi lo rawh. Tu 

tiang hen nanmah duh thu hen Pathian nan sawnh, 

9thlangam tak hen nan va umnâk ding mun, LALPA, nan Pathian nih a nan pêk 

na mi ram ah nan va lût lo rih ruangah. 

10Jordan Va nan kanh tikah LALPA nih a nan luahtir na lai le, chunah chun nan 

va um lai rawh. Nan mêlma zawzawng lakah mi a nan hum na lai le, thlangam 
tak hen nan um lai. 

11LALPA nih amah nan sawnhnâk ding hen mun pakhat cho a thîm lai le, 

chunah chun thu kan pêk na mi thil zeizawng a sinah nan kalpi lai. Nan bâwlnâk 
duahphung tla leh bâwlnâk dang tla, parâ lû pakhat leh nan thil ap tla, a bîk hen 
LALPA sinah thilpêk nanna tiam mi tla LALPA sinah nan pêk ding asi. 

12Chunah LALPA umnâk ah chun nan fa tla, nan to-aw tla, nan khua lakah Levi 

um mi tla hen munkhat lâwm tak hen um ule; Levi tla nih anmah rang ê hen 
mun an neilo ti theihkumza u. 

13Nanmah duhnâk kipah bâwlnâk nan ap ding asi lo. 

14Nan phun lakah mi phun khat umnâk ah LALPA nih a ruat mi mun pakhat cho 

ah nan pêk ding asi. Chu mun pakhat cho ah chun ap ding mi bâwlnâk tla, duah 
ding mi leh thil dang zawzawng tla chu nan ap ding asi. 

15“Sikhawmsele, nan ran lam chu nan umnâk zawzawng ah nan thah hen nan 

ei kho. LALPA nih a nan pêk na mi chu nan duh zat zawng nan ei kho. Nan ektê 
hen dân lakah a thiang mi mawh a thianglo mi mawh, khawm nan ei kho, nan 
ei nget tâwn hâwi hen sakhi leh sazuk sâ tla. 

16Sikhawmsele, a thî tla chu ei lah ule; tî hâwi hen tual ah nan thlêt ver ding asi. 

17LALPA sinah nan pêk mi chu zei thil khawm nan umnâk ah nan ei ding asi lo; 

fâng parâ lû pakhat, uain, oliv sariak, nan ranrual leh dawrâ lakah a ring tîr mi 
LALPA sinah thilpêk ding nanna tiam mi, nanmah thinlung suak hen nan ap mi 
leh thil dang ap mi tla zawzawng hi. 

18Nanmah leh nan fa tla, nan to-aw leh nan khua lakah Levi um mi tla hen, 

munkhat dut hen hi bang thil ap tla hi LALPA nan Pathian nih amah sawnhnâk 
mun ah a thîm mi mun cho ah nan ei dut ding asi. Chunah chun nan thilti 
zawzawng ah nanna lâwm ding asi. 

19Nan ram ah nan um sung zawzawng chu Levi tla rangah thlawrhthlâu lah na 

u. 

20“LALPA, nan Pathian nih nan ram a kauh tikah chun thu a nan tiamh na mi 

hâwi hen nan duh tik zawngah sâ nan ei kho lai rawh. 

21Sawnhnâk ding munkhat ah a lât tuktarâi chun nan sinah ka sim rawh hâwi 

hen LALPA nih a nan pêk na mi ranrual leh dawrâ tla chu zeiliau zawngah in ah 
an sâ tla nan ei kho. 

22Dân ah thiang mi leh thianglo mi khawm nih chu sâ chu an ei kho, sakhi leh 

sazuk sâ ei kho asi hâwi hen. 

23Nungnâk chu thisen ah a um mi asi ruangah a thî hen châwm nuk hen sâ nan 

ei ding asi lo. 

24Ei ding hen thî mang lah u, chu ngâk chun tî hawi hen tual ah thlêt u. 

25Hi bang thupêk tla hi nan zûl chun, LALPA a lâwm lai le, nanmah leh nan thlâk 

tla rangah thil zeizawng a tluang lai. 

26LALPA sinah thilpêk ding nan tiamh mi leh nan thil ap tla amah nan sawnhnâk 

leh thil ap nan pêknâk ding mun pakhat cho ruat u. 

27LALPA mâichâm ah duah hep ding mi bâwlnâk pêk ule; bâwlnâk a sâ ei hen 

mâichâm tlûnah a thî thlêt hep ding mi khawm chunah ap u. 

28Thu ka nan pêk na mi zeizawng zumhkâi tak hen zûl ule, nan rangah leh nan 

thlâk tla rangah sul-le-lam tluangnâk asi kumza lai le; LALPA lawmhtirnâk ding 
hen thil dik nan ti ruangah. 

Milem Sawnhnâk Thu 
Ah Nunsimhnâk 

29“An ram chu nan va rûn tikah phun tla chu a veih na lai le, nan va luah lai le, 

chunah chun nan va um lai. 

30Chubang phun tla chu LALPA nih a veih tik chun an phung-leh-lam zûl lo ding 

hen a thiamthih ule, chu chu siat thihnâk asi ruangah. An pathian chu zei hâwi 
hen an sawnh ti hen theih ding a tum lah u, anmah sawnh dân nan châwng sual 
lebang lai. 

31An pathian an sawnh dân hen nannih chu LALPA nan Pathian rangah sawnh 

lah u, annih nih an pathian an sawnhnâk LALPA nih a hua mi thil fihnungkâi 
zawzawng an ti ruangah. An mâichâm tlûnah an fa tla bâwlnâk dingah mei ah 
an paih na. 

32“Thu ka nan pêk na mi zawzawng ti ule, chu lakah mi chu zeikhawm sap lah 

ule, lawnh ber lah u. 

Deuteronomy 13 

1“Nan lakah khuavâng nih mawh mang simhfiangtu nih mawh, a lânah nan 

sawnh dah loh mi Pathian sawnh leh zûl ding hen thilchê ti leh langhtir hen, 

2chu leikângah kalpi ding hen an awtpi na kho; chu hâwi hen ti na menza 

khawmsele, 

3an thu tla ngâi piak na lah u. LALPA, nan Pathian nih nan thinlung zawzawng 

hen, amah chu nan dâwt ma dâwtlo ti muh ding duh hen a nan nik na mi asi. 

4LALPA chu ṭih hen amah chu zûl ule, ê-aw ngâi tak hen a thupêk tla zûl u, 

zumhkâi tak hen amah chu sawnh u. 

5Aigupta ram ah sal nan sinâk ah mi an suah natu lakah heltu, mang 

simhfiangtu mawh, khuavâng mawh si mi âutal nan thah na ding asi. Chubang 
hâwi minung tla chu misual, LALPA nih um ding dân thu an pêk na mi lakah mi 
chu pial tâk ding hen an awt natu an si. Chu sualnâk lakah mi chu nan suak 
khonâk ding hen anmah tla chu nan thah na ding asi. 

6“Na unau nih mawh, na fapa nih mawh, na fanu nih mawh, na nupi na dâwt tak 

mi nih mawh, na kâwi tak nih mawh, an thlâk natu nih an sawnh dah lo mi 
pathian sawnh ding hen an fawrh na kho. 

7An lakah âu nih mawh, nan kiangkam mi pathian mawh, lât tak a um mi pathian 

mawh sawnh ding hen an fawrh na kho. 

8Anmah perpet ding hen um lah ule, an thu khawm ngâi lah u. An lakah khuaruat 

lah ule, lungkham lah na ule, hum lah na u. 

9Amasa chem ah lung hen seh masatu si rawh, chu tikah midang tla khawm nih 

seh bâk na seh. 

10Thi thlo hen seh u! Aigupta ram ah sal nan sinâk ah mi an suah natu LALPA 

nan Pathian lakah mi chu mahlo leikângah an pialpi na ding hen a awt ruangah. 

11Chu tikah Israel mi tla nih thil umdân chu an theih lai le, an lâu lai le, chu hâwi 

thilsual chu âukhawm nih an ti lai lo rawh. 

12“LALPA nan Pathian nih a nan pêk na mi khuapi lakah nan va um tikah 

13mi-do-tla-lo zeimaw mi nih a lânah nan sawnh dahlo mi pathian sawnh ding 

hen an khua lakah mi minung tla mahlo leikângah an kalpi na mi nan theih tâwn 
lai. 

14Chu hâwi thu thang nan theih chun, deihfiang ver na ule; chubang thilsual chu 

a um tak ti nan theih chun, 

15chu khua mi an minung leh ranrual hen thah hep na u. Chu khua chu veih dep 

u. 

16Chunah mi tla neih-le-siah tla chu munkhat ah pawng ver ule, kil li hen pawng 

u. LALPA sinah thil ap rang dingah thil zeizawng a khua hen duah hep u. Râwk 
dep hen siah asi lai le, zeiliau khawm sak nawlh asi lai lo rawh. 

17Zei thil tal rawk ding hen nawmh asi mi chu mah rangah kil lah u, chu tikah 

LALPA nih a thinthawknâk a lêt lai le, nan lakah khua a ruat lai. A nan thlâk natu 
tla sinah thu a tiamh mi hâwi hen nan lakah khua a ruat lai le, a nan puatir na 
lai. 

18Tusûn ni ah thu ka nan pêk na mi zawzawng hi nan zûl hen a nan ngiar na mi 

tla nan ti mi asi chun. 

Deuteronomy 14 

Ulhnâk Lei Thu Ah Khapnâk 

1“LALPA nan Pathian mi nan si le, mithi ruangah lungfâk tuk ah nan taksa ât 

hen nan khamul tla midang nih an ti hâwi hen mêt lah u. 

2LALPA nan Pathian mi nan si, amah mi si ding hen laikulh ah um mi lakah an 

thîm na mi asi. 

Sâ Thiang Leh Thianglo 
(Lev 11.1-47) 

3“LALPA nih thianglo a ti mi chu zeikhawm ei lah. 

4Hi bang ran tla hi nan ei kho lai: ranrual: dawrâ tla, kêl tla, 

5sakhi tla, saza, mâng kêl, sazuk, 

6zei ransa tal a ketin a kâk mi leh a râwl dawlh a khâi nawlh mi. 

7Sikhawmsele zei ransa tal a ketin kâklo mi leh a râwl dawlh a khâi nawlh lo mi 

chu ei kho asi lo. Sangâwngsâu, zungnampi, sâirem nan ei kho lai lo. Thianglo 
hen ngaih an si, an râwl dawlh chu an khâi nawlh le, khawmsele an ketin a kâk 
lo. 

8Vawksa ei lah u, thianglo hen ngaih asi, an ketin chu a kâk le, an râwl dawlh 

an khai nawlh lo. Hi bang hâwi ransa tla hi ei lah ule, an taksa tawngh khawm 
tawngh lah u. 

9“Zei ngâ tal a ṭek leh a hir a um mi chu nan ei kho lai. 

10Sikhawmsele, tî lakah nungnâk nei mi hir leh ṭek neilo mi chu nan ei kho lai 

lo, thianglo hen ngaih an si. 

11“Zei vâ tal a thiang mi chu nan ei kho lai. 

12-18Sikhawmsele, hi bang hi nan ei lo ding mi vâ tla chu an si: murâ, sumbuh, 

kâite, thlâkâwi, mû, chawpê ruaklâwm, langâk, vachâ, tisumsumriat vâ, lili âr, 
tivarak, ngaikuang râl, tipi vâ, vasuangtuar leh balâk tla. 

19“Thilnung thla nei vial ei lah u, 

20Thilnung a thiang mi vial nan ei kho. 

21“Amah lung hen a thi mi ransa nan ei ding asi lo. Ramdang minung nan sinah 

an um mi tla chu nan eitir na kho, asi lo leh an sinah nan zuar kho. Sikhawmsele 
nannih lam chu LALPA nan Pathian lakah mi nan si le, a mi tla nan si. “Kêl fa 
mawh dawrâ fa mawh a nu nûk hâng hen suang lah u. 

Parâ Lû Ah Pakhat Dân 

22“Nan phaisen ah a suak mi kum siar hen parâ lû pakhat vauh u. 

23Churawhchun LALPA nan Pathian nih amah sawnhnâk ding a ruat mi mun ah 

kal ule, chunah chun nan parâ lû ah pakhat fâng, uain, oliv sariak leh nan 
ranrual lakah a fa tîr, dawrâ lakah mi khawm ei u. LALPA nan Pathian nan 
chawnglawmhnâk dingah ti kumza u. 

24Nan in thawk hen sawnhnâk in chu, LALPA, nan Pathian nih mal an sâwm na 

mi parâ lû ah pakhat put ding hen a lât tuktarâi chun, hi hâwi hen ti u: 

25Nan thil tawng tla chu zuar ule, a tangka hen put u. 

26Nan duhnâk lei zawngah mang ule, chaw sâ rangah mawh, dawrâ mawh, uain 

leh zû rang khawmah, chunah LALPA, nan Pathian mâika ah nan dâwngsung 
hen lâwm tak hen ei u. 

27“Nan khua ah Levi murui tla chu thlawrhthlâu lah na u, mah rang ê hen thil an 

nei lo ruangah. 

28Kum thumnâk pâwl tlâk ah nan parâ lû pakhat nan thilneih zawzawng chu 

khua lakah pumh u. 

29Hi bang ei ding tla hi Levi murui rangah asi, thil zeikhawm an tâ a umlo 

ruangah, ramdang mi le mi ngâkṭah, numei tla nan khua ah um mi tla rang 
khawm asi. An hawng lai le, an herh zia zawng hen anna ting bâk ding asi. Hi 
hâwi hen ti ule, LALPA nan Pathian nih mal an sâwm na lai. 

Deuteronomy 15 

Kum Sarihnâk 

1“Kum sarih kum kip a dawng rawh chun, pûk nan pêk mi tangka chu veih piak 

na u. 

2Hi hâwi hi nan ti ding mi chu asi. Mi âuzawng nih nan hâwi Israel lakah tangka 

nan lângtir na mi tla chu veih piak na u, tangka chu âukhawm nih chawh lah 
seh, LALPA amah tak nih â bat mi chu veih asi rawh a ti ruangah. 

3Ramdang mi sinah mi lam chu nan chawh na kho, nanmah minung tak lakah 

mi chu nan chawh na ding asi lo. 

4“LALPA nan Pathian nih ram a nan pêk na ni ah chun mal a nan sâwm na lai. 

5Tusûn ni ah thu ka nan pêk na mi hi thiamthih tak hen nan zûl hen, a lakah ê-

aw nan ngâi chun pakhat khawm nan pâm lai loh. 

6LALPA nih thu an tiamh na mi hâwi hen mal an sâwm na lai. Phun tamtak tla 

rangah nan pûktir na lai le, nannih lam nih chun âu sin khawmah nan pûk lai 
loh, phun tamtak tla chu nan thu thu hen nan siah lai le, sikhawmsele zei phun 
khawm nih nan tlûnah thu an nei lai loh. 

7“LALPA nan Pathian nih a nan pêk na mi ram ah, a zei khua lak khawmah 

ṭangpi herh mi Israel mi an um chun mah kawngkâ cho ruat hen ṭangpi ding 
duhlo lah u. 

8Chu ngâk hen chun khiar lo hen a herh rirî chu pûktir u. 

9Thil zeimawh pûktir ding sianglo lah u, bângki veihnâk kum a nâi rawh ruangah 

khawm ti lah u. Chubang hâwi dawnnâk diklo chu nan thinung ah um lah seh. 
Pûk ding nan sianglo chun nanmah sâwi hen Pathian a auh lai le, nan mawh 
lai. 

10Siang tak hen mah kawngkâ ruat lo hen pêk u, nan thilti zeizawng ah LALPA 

nih mal an sâwm na lai. 

11Israel lakah mi zeimawh ṭangpi herh mi an um tâwn lai, an lakah khiar lo ding 

hen thu kan pêk na. 

Sal Tlûnah Ti Dân 
(Ex 21.1-11) 

12“Israel lakah mi, nunau mawh, mipa mawh nan sinah sal ah anmah an hawng 

a zuar chun, nan sinah a um mi kum ruk a tling rawh chun suah na u. A kum 
sarih kum a tling chun nan suah ding rêng asi. 

13Nan suah na liauah kut karo hen suah lah na u. 

14Siang tak hen LALPA nih mal a nan sâwm na mi fâng, dawrâ, uain nan pêk 

na bâk ding asi. 

15Nannih khawm Aigupta ram ah sal nan si mi kha theihkumza ule, chunah mi 

chu LALPA, Pathian nih an suah na mi nan si ruangah, hi thupêk tla hi tuah kan 
pêk na mi asi. 

16“Sikhawmsele, nan sal nih suak ding a duh lo hen, nang leh na dâwngsung 

chu an duh na hen um rih ding khawm a duh kho. 

17Churawhchun nan in kawtkâ leiah kalpi ule, a nâ vih ule, a damsung 

zawzawng nan sal asi lai rawh. Nan sal nunau chu, chu hâwi ber hen ti u. 

18Nan sal chu lungsilo bû hen suah lah u, sal asi nâk man chu kum ruk karah 

rian a ṭuan rawh ruangah. 

Ranrual Leh Dawrâ Lakah 
A suak Masachem Mi 

19“Nan ranrual leh dawrâ lakah a suak masachem mi, a mipa zawzawng chu 

LALPA, nan Pathian rangah siah u. Hi ranrual lakah mi chubang chu a zei mi 
khawm rian nan ṭuantir ding asi lo, dawrâ khawm a mul nan mêt ding asi lo. 

20Kum siar hen nanmah leh nan dâwngsung tla hen sawnhnâk mun ah nan ei 

ding asi. 

21Sikhawmsele, ran lakah diklonâk a um chun, a khêng hen mawh, a mitchâw 

hen mawh, râwknâk lian tak a um asi chun LALPA sinah bâwlnâk ah nan mang 
ding asi lo. 

22Chubang ran tla chu in leiah nan ei kho lai. Nan ektê hen a thiang mi khawm 

a thianglo mi khawm sazuk leh sakhi hâwi hen nan ei kho lai. 

23Sikhawmsele a thî nan ei ding asi lo, ei ding ngangâk hen tual ah tî hâwi hen 

thlêt u. 

Deuteronomy 16 

Kalkanh Kût 
(Ex 12.1-20) 

1LALPA, nan Pathian zahnâk ding hen Abib thla ah Kalkanh Kût ulh u, chu thla 

zân ah chun Aigupta ram ah mi ruang an suah na ruangah. 

2Mun pakhat, sawnhnâk ding mun ah chun kal ule, Kalkanh Kût buh LALPA 

zahnâk dingah ei ding hen nan ranrual mawh dawrâ mawh pakhat thah u. 

3Chu buh chu nan ei tikah sang thilnu telh mi hen nan ei ding asi lo. Aigupta 

ram nan mâk awt liauah mawhsareh nan ei hâwi khan ni sarih chu sang thilnu 
telhlo mi nan ei ding asi. Chu sang nan ei ding mi chu tuarnâk sang ti asi lai. 
Aigupta ram thawk hen nan hawng suak hen, chu ram chu tuarnâk ram asi ti 
nan damsung zawzawng ah nan theih khonâk ding hen. 

4Ni sarih kar zawng nan ram sungah âukhawm nih thilnu nan siah ding asi lo, a 

ni khat ni ah zânleibâi ah ran thah mi sâ chu chu zân lîlâ ah ei ding asi. 

5-6“Kalkanh Kût ran chu sawnhnâk mun pakhat ah thah u, mun dang rerêng chu 

LALPA nan Pathian nih an pêk na awt lo. Aigupta ram nan suaktâk liau mi ni 
cham nî tlâk tikah ti u. 

7Sawnhnâk mun pakhat ah chu sâ chu suang ule, ei u; a thâituan ah in leiah kîr 

u. 

8A dang ni ruk kar chu sang thilnu telhlo mi nan ei lai le, a ni sarih ni chu LALPA 

nan Pathian sawnh ding hen a pûm ule, chu ni ah chun zei rian khawm ṭuan lah 
u. 

Fângzûn Kût 
(Ex 34.22; Lev 23.15-21) 

9Fângzûn nanna dawmhnâk thawk hen rêl ule, zarhkar sarih ah 

10Fângzûn Kût ulh u, LALPA nan zahnâk dingah malsâwmnâk an pêk na mi 

mah duh thu a thil ap tla a sinah put u. 

11Nan khua ah um mi tla numei, ngâkṭah, ramdang minung, Levi tla, nan fa leh 

to-aw tla hen, munkhat dut hen lâwm bû hen LALPA mâika ah um u. Hi hi 
sawnhnâk mun pakhat ah ti u. 

12Hi thupêk tla hi zûl ding hen theihkumza u; Aigupta ram ah sal nan si mi kha 

philh lah u. 

Basâ Kût 
(Lev 23.33-43) 

13“Nan fâng nan khâwng hen grep nan sûr dih rawh chun Basâ Kût ni sarih ulh 

u. 

14Nan khua sungah um mi numei, ngâkṭah, ramdang mi, Levi, nan to-aw leh 

nan fa tla hen a lâwm u. 

15Sawnhnâk mun pakhat ah hi kût hi LALPA nan Pathian zahnâk ding hen ni 

sarih ulh u. LALPA nih nan fângzûn leh nan rianṭuan mal a sâwm ruangah a 
lâwm u. 

16“Nan phun ah minung zawzawng sawnhnâk mun pakhat ah LALPA sawnh 

ding hen kum khat ah veithum nan kal ding asi: Fângzûn Kût tla, Kalkanh Kût 
leh Basâ Kût liau tla ah. 

17Mikip nih thilpêk LALPA nan Pathian nih malsâwmnâk a pêk na mi chu mah 

tikho tâwk hen an pêk ding asi. 

Lâirêl Dân Dik 

18“LALPA nan Pathian nih a nan pêk na mi khua kipah lâirêltu leh rianṭuantu 

ruat na u. Chubang tla nih zapi tla chu thliar dangnâk neilo hen lâi an rêl ding 
asi. 

19An lâirêlnâk lakah khat leikâng ṭângṭawmnâk nei hen diklo tak hen lâi an rêl 

ding asi lo; nawhnâk khawm an ei ding asi lo, thilpêk nih mifing leh mi zumhkâi 
mit a châwttir le, diklo tak hen thu thlûknâk a siam tâwn. 

20Rep tak leh ṭha tak hen um kumza ule, churawhchun LALPA nan Pathian nih 

an pêk na mi ram nan luah lai le, chunah chun nan um kumza lai. 

21LALPA nan Pathian rangah mâichâm nan siam chun a kiangah Aserah 

pathiannu lem thing hen siam mi siah lah u. 

22Milem sawnhnâk ding hen lung zeikhawm phun lah u; chubang chu LALPA 

nih a hua asi. 

Deuteronomy 17 

1“LALPA nan Pathian sinah ranrual mawh dawrâ mawh sâwinâk um mi hen a 

bâwl lah u; chu chu LALPA nih a hua asi. 

2“Nan khua tla lakah mi khua pakhat ah nunau mawh mipa mawh, LALPA lakah 

sual leh a thudântuk buar hen 

3pathian dang nî mawh, thlâ mawh, ârfi mawh sawnh leh a rian a ṭuan ti nan 

theih chun LALPA thupêk hen â kalh asi. 

4Chu hâwi thu nan theih chun deihfiang ver u. A dik mi asi hen chubang hâwi 

thilsual Israel lakah a hawng um mi asi chun, 

5chu minung chu khua lênglei ah suah ule, lung hen thi thlo seh u. 

6Chu hâwi chu a mawh ti minung panih mawh chu ngâk a tam mawh theihpitu 

a um tik cho ah thah asi lai le; theihpitu minung pakhat cho asi chun thah ding 
asi lo. 

7Theihpitu tla nih a masachem hen lung hen an seh lai le, chu tikah midang tla 

nih chu minung chu lung hen an seh ding asi; hi hâwi hen sualnâk lakah nanna 
thlei ding asi. 

8“A zeimaw mi thunawk tla chu khua mi lâirêltu tla rangah thlûk ding hen a har 

tuk khawm asi kho, thil-le-rî thunawk, taksa liamh thu, thah mi leh thahtu kar 
lakah mi thunawk tla. Chubang hâwi thu a hawng um chun LALPA nan Pathian 
nih a ruat mi sawnhnâk mun pakhat ah kal ule, 

9Levi bâwlpu tla leh lâirêltu, chu liauah rianṭuan hen um mi sinah nan thunawk 

tlunh ule, anmah rangah thu chu thlûktir na u. 

10Annih nih thu an thlûk lai le, a nan simh na mi hâwitê hen nan ti ding asi. 

11An thuthlûk leh an sîntir na mi tla pawm hep u. 

12Âuzawng lâirêltu mawh bâwlpu tla nih an ti mi siarlo tak hen zûl duhlotu tla 

chu thah ding asi; chu hâwi hen Israel lakah mi thilsual chu nan lawnh ding asi. 

13Mikip nih an theih lai le, an ṭih lai, âukhawm nih chu hâwi ti ding an ngamh lai 

lo rawh. 

Lalchem Thu Ruangah Sîntirnâk 

14“LALPA nan Pathian nih an pêk na ding mi ram nan va luah hen nan va um 

tik chun, nan kiangkam ah phun tla hâwi hen nan herh mi lalchem nan ruat bâk 
lai. 

15Lalchem nan thîm ding mi chu LALPA thîm mi asi ngelchel ding asi. Nanmah 

lakah mi pakhat asi ngelchel ding asi; ramdang mi minung nan lalchem rangah 
siam lah u. 

16Lalchem nih chun a kawrsen tla rangah rang tla tamtak a nei ding asi lo, rang 

tla châwk ding hen Aigupta ah mi a fial na ding asi lo, LALPA nih chu ram ah 
chun a mi tla kîr lo rawh ding a ti ruangah. 

17Lalchem nih nupi tamtak a nei ding asi lo, LALPA lakah mi pial tirtu an si awt 

ruangah; ngûn leh tangka tamtak nei a tum ding asi lo. 

18Lalchem a hawng si chun Pathian dân bu leh a sîntirnâk Levi bâwlpu tla nih 

an kil mi a bul ah mi thu bu siam mi a nei ding asi. 

19A dam kar zawngah chu lasuibu chu a kiangah kil hen a rêl ding asi, 

churawhchun LALPA chu zah dân a theih lai le, chu lakah mi thupêk zeizawng 
tla chu zumhkâi tak hen a zûl ding hen. 

20A hâwi Israel tla ngâk hen ṭha dauh hen â ruat ding mi leh LALPA thupêk 

lakah zei kâng khawmah a zûl lonâk ding mi lakah cho nih chun a vêng ding 
hen. Churawhchun kum tamtak lâi a rêl lai le, a thlâk tla nih Israel tla chu thlâk 
tamtak rangah lâi an rêl lai. 

Deuteronomy 18 

Bâwlpu Tla Vo 

1“Levi phun bâwlpu tla nih Israel ram ah zeikhawm tingvo an nei ding asi lo; 

LALPA sinah thil ap leh bâwlnâk pêk mi lakah an nung ding asi. 

2Phun dang tla nih an nei hâwi hen ram an nei ding asi lo; an vo chu LALPA nih 

a tiamh mi hâwi hen LALPA bâwlpu tla sinâk chu asi. 

3“Zeiliau zawngah ranrual mawh dawrâ mawh hen bâwlnâk chu a dâr, a khâ, a 

pawpi chu bâwlpu rangah pêk ding asi. 

4An vo anna ting masachem ding mi chu fâng, uain, oliv sariak leh samul tla 

asi. 

5Nan phun zawzawng lakah Levi phun chu LALPA nih amah rian ṭuan kumza 

ding hen bâwlpu ah a thîm na mi chu an si. 

6“Levi âutal a duhtu zawzawng nih Israel ram ah zei khua tal thawk hen mun 

pakhat sawnhnâk ding mi lakah a va kal hen 

7LALPA a Pathian rangah bâwlpu rianṭuan ding hen Levi dang tla nih chunah 

an ṭuan hâwi hen chunah chun a ṭuan kho bâk lai. 

8Bâwlpu dang tla tawng mi zat hâwitê â ting lai le, a dâwngsung nih zeital an 

hawng kuat mi chu a kil kho lai. 

Lunglotu Tla Umdân Zûl Lo Ding Hen Nunsimhnâk 

9“LALPA nan Pathian nih a nan pêk na mi ram nan va lût tikah chunah um mi 

phun tla umdân fihnungkâi châwng lah u. 

10Nan mâichâm tlûnah mi mei lakah nan fa tla bâwlnâk ah mang lah ule; nan 

mi tla chu simkan khotu mawh, tuakthiam mawh, simkhotu mawh, 

11tamhthiam mawh leikâng châwngtir lah na ule, mithi thlarau khawm thu deihtir 

lah na u. 

12LALPA nan Pathian nih chubang hâwi thil fihnungkâi titu chu a hua asi, 

churuang tak chun asi nan kalnâk zawzawng ram ah mi phun tla a narnâk chu. 

13LALPA lakah zumhkâi thlir hen um u,” a ti. 

Khuavâng Fial Ding Hen Thutiamhnâk 

14Churawhchun, Mosi nih, “Ram nan luah ding mi ram ah um mi tla nih chun 

sim khotu tla leh tuak khotu tla thu an châwng tâwn, sikhawmsele LALPA nan 
Pathian nih chun chu hâwi ti ding an siang na lo asi. 

15Keimah hâwi mi khuavâng nanmah lakah mi ngelchel a ruat lai le, chu thu nan 

ngâi ding asi. 

16“Sinai Tlâng ah nanna pûm liauah LALPA thusim chu theih lo rawh ding hen 

leh ṭihnung a kâi zia muh lo rawh ding hen nan ngiar le, kan thi lebang lai ti nan 
ṭih ruangah. 

17Churuangah LALPA nih ka sinah, An deih mi chu deihnâk fing asi. 

18Anmah lakah mi nangmah hâwi mi khuavâng pakhat an sinah ka fial lai le; 

thusim ding mi tla chu ka simh lai le, thu ka pêk mi tla zawzawng chu zapi tla a 
simh na lai. 

19Ka min hen thu a sim lai le, a thu ngâi duhlo tu âuzawng ka rêp na lai. 

20Sikhawmsele zei khuavâng zawng keimah thupêk lo hen ka min hen thusimtu 

chu, chu hâwi a ti ruangah a thi ding asi, chu hâwi hen zei khuavâng tal pathian 
dang tla min hen thusimtu tla chu an thi ding asi, a ti. 

21“Khuavâng thusim chu LALPA thawk hen mi asi lai lo ti ruangah nan lawk a 

sawng kho. 

22Khuavâng nih LALPA min hen thu a sim hen, a thusim chu a diklo asi chun 

LALPA thuchah asi lo. Chu khuavâng chu mah thu hen a sim mi asi le, amah 
chu nan ṭih ding asi lo. 

Deuteronomy 19 

Himnâk Khuapi Tla 
(Num 35.9-28; Jos 20.1-9) 

1“LALPA nan Pathian nih an ram a nan pêk na mi minung tla a veih na hen an 

khuapi leh an in tla lakah nan va um tikah 

2-3ram chu mun thum hen ṭhen ule, a khuapi tla chu awlzâng tak a tlung kho 

ding hen. Mi âumawh mi thahtu chu chu khua tla lakah himnâk a zei khua tal 
ah a va tek hen a him khonâk ding hen. 

4Mi nih a mêlma silo mi âumawh a thah palh chun, hi khuapi tla a zei lak tal ah 

him ding hen a tek khonâk ding hen. 

5Hawlhnâk ah, thing hâu ding hen mi panih thing mun ah va kal sele, mi pakhat 

nih thing a hâu hen reitlung chu a hâ lakah mi tlawng hen a hâwipa tlâk hen thi 
sele, hi khuapi pathum lakah a zei mi tal ah him ding hen a tek kho lai. 

6Khuapi pakhat cho a um chun, anna lât tuktarâi lai le, a unaupa phû lamtu ding 

mi nih a tleih sual lebang lai le, a sual lo mi pa rangah a thinthawk tuk ah a thah 
sual lebang lai. Palh-le-rah ruang ko ah a mêlma silo thlo hen a thah mi asi 
ruangah. 

7Churuang tak asi khuapi pathum siam ding hen thu kan pêk na mi chu. 

8“LALPA nan Pathian nih a nan thlâk natu sinah ka ti lai, ti hen a simh na mi 

hâwi hen nan ram an kauh piak na tikah leh thu a tiamh mi hâwi hen ram 
zawzawng a nan pêk na tikah khuapi pathum nan thîm rih ding asi. 

9(LALPA nan Pathian chu nan dâwt hen leh tusûn ah thu ka nan pêk na mi hâwi 

hen zeizawng nan ti hen, a nan sîntir na mi hâwi hen nan um chun hi ram hi a 
nan pêk na lai.) 

10Hi hi ti ule, thilsual tilo mi tla chu an thi lonâk ding leh LALPA nih a nan pêk 

na mi ram ah mi thah ruangah nan mawh lonâk ding hen. 

11“Sikhawmsele, mi nih a mêlma a thah hen, chubang khua lakah mi khua 

pakhat ah him ding hen a va tek kho. 

12Chubang thu lakah chun a umnâk khua lakah ruitu tla nih a thah mi rualsia 

phû lamtu ding mi kut ah a va pêk lai le, anih nih a thah bâk ding hen. 

13Tâwmtê khawm khuaruat lah seh. Israel lakah mi thah hi a um lonâk ding leh 

thil zeizawng a tluang khonâk ding hen. 

A Lânah Mi ramri 

14“LALPA nan Pathian nih a nan pêk na mi ram ah a lân thawk hen nan unau 

tla hen nanna rînâk nan singsiah hen birhtir rawh mi chu ṭhial lah u. 

Theihpitu Leikâng Mi Thu 

15“Mi nih thilsual a ti mi lakah theihtu pakhat ko chu a tam tâwk lo; mi a mawh 

asi ti theih ding hen a tâwm leiah theihpitu panih a herh. 

16Minung pakhat nih midang rangah nganfâk pêk ding duh hen âwkrâwl hen a 

phiar chun, 

17an panih hen sawnhnâk mun pakhat ah an va kal lai le, bâwlpu tla leh lâirêltu 

tla chunah um mi nih lâi an rêl ding asi. 

18Lâirêltu nih zeizawng thunawk chu a deihfiang ding asi; chu minung nih a hâwi 

Israel mi tlûnah âwkrâwl hen phiarnâk a siam mi asi chun, 

19mi a phiar mi rêp tawng ding mi chu a phiartupa nih rêp a tawng rûl lai. Chu 

hâwi hen nan lakah sual chu nan veih ding asi. 

20Chun, mikip nih thil a hawng um mi tla chu an theih lai le, an ṭih lai le, chu 

hâwi thilsual chu âukhawm nih an ti lai lo rawh. 

21Chubang hâwi thu lakah chun khuaruat lah u; rêpnâk chu nungnâk ruangrûl 

ah nungnâk, mit ruangrûl ah mit, hâ ruangrûl ah hâ, kut ruangrûl ah kut, 
kezaphah ruangrûl ah kezaphah asi lai. 

Deuteronomy 20 

Râl tuknâk Thu 

1“Nan mêlma do ding hen nan kal tikah kâri tla, rang tla leh kawrsen tla, nanmah 

lei mi ngâk hen an tam ruang ko ah ṭih lah na u. LALPA nan Pathian Aigupta 
ram ah mi ruang a nan suah natu chu nan sinah a um awt asi. 

2Râl do nanna dawmh lântê ah bâwlpu chu nan mâilei ah a hawng lai le, 

kawrsen tla sinah, 

3‘Israel mi tla, ngâi u! Tusûn ni ah hin râl nan tuk awt asi. Nan mêlma tla chu ṭih 

lah na ule, zer hen nan thin dâwk lah u. 

4LALPA nan Pathian chu nan sinah a hawng a tel lai le, nehtu ah a nan siam 

na lai, a ti ding asi. 

5“Churawhchun hotu tla nih mi tla chu an kawh na lai le, ‘Hinah hin mi in sak 

hen ap lo rih mi nan um ma? A um asi chun in leiah tlung seh. Asi lo chun 
râltuknâk ah a thi beibâng chun a in chu midang nih an ap lai. 

6Chun, grep dûm siam hen a rah kawih lo rih mi nan um ma? A um chun in leiah 

tlung seh. Asi lo chun râltuknâk ah a thi beibâng chun, midang tla nih uain chu 
lâwptlonâk ah an mang salam lai. 

7Nupi deih hen umpi lo rih mi nan um ma? A um asi chun in leiah tlung seh. Asi 

lo chun râltuknâk ah a thi beibâng chun chu nunau a deih mi chu midang nih 
an umpi lebang lai, a ti ding asi. 

8“Hotu tla nih chun mi tla sinah, A zer hen a ṭih mi nan um ma? A um chun in 

leiah tlung seh. Midang thinlung a râwk lai, ti na seh. 

9Hotu tla nih kawrsen tla sinah thusim an lîm rawh chun murui kip rangah ruitu 

thîm ding asi. 

10“Khuapi nan rûn awt chun, a masa hen hawng a pêk ding hen mi tla chu nan 

simh na ding asi. 

11Kulh kawtkâ an awng hen an hawng a pêk chun, nan sal leh nan rangah 

rianṭuantu an si lai. 

12Sikhawmsele chu khua mi minung tla an hawng a pêk duhlo hen do ding an 

duh dauh chun, nan kawrsen tla hen kulh na u. 

13Churawhchun LALPA nan Pathian nih chu khua chu an lâktir na tikah a 

sungah minung tla chu thah na u. 

14Nunau tla, fa tla, an ran vulh tla leh thil dang zawzawng an khua lakah um mi 

tla mah rangah nan lâk kho lai. Nan mêlma thil-le-rî zeizawng chu nan mang 
kho lai. LALPA nih a nan pêk na mi asi. 

15Chubang chu nan umnâk ram thawk hen lât tak a mi khuapi tla nan do ding 

dân chu asi. 

16“LALPA nan Pathian nih a nan pêk na mi ram ah khuapi tla nan lâk tikah thah 

ver na u. 

17Hit mi tla, Amor mi tla, Kanaan mi tla, Periz mi tla, Hiv mi tla, Jebus mi tla chu 

LALPA nih thu a nan pêk na mi hâwi hen thah hep na u. 

18An pathian tla sawnhnâk thil fihnungkâi an ti mi an sîntir na hen LALPA lakah 

nan sual lonâk ding hen thah hep na u. 

19“Khuapi lâk ding nan awt chun nan hual mi sâwt ual khawm ule, thing thei tla 

hâu lah u. A rah chu ei ule, a kûng chu hâu lah u; thing tla chu nan mêlma an 
si lêm lo. 

20Thing dang lam chu khuapi nan lâk lân lo chu nan hâu hen khua hualnâk thil 

herh ah nan mang kho. 

Deuteronomy 21 

Mi Thah Leikâng Thu Ah 
A Fianglo Mi 

1“LALPA nan Pathian nih a nan pêk na mi ram ah, phâisen ah minung an thah 

mi, a thahtu theihlo mi, mi nih a muh chun, 

2nan hotu leh lâirêltu tla chu an va kal lai le, a kiang mi khua tla chu ruak hen 

zei vial a lât tah na seh. 

3Churawhchun a naih chemtu khua lakah ruitu tla nih chaw lâ, rianṭuannâk ah 

mang dah lo mi an thîm ding asi. 

4Tiva tî a kang dah lo mi kiangah, chu mun chu âukhawm nih nâwn lo mi, 

zeikhawm chîng lonâk mun ah chun a ngâwng an khiak ding asi. 

5Levi bâwlpu tla khawm chunah chun an va kal bâk lai le, anmah nih thunawk 

tla chu dân hâwi hen thlûktu ding an si ruangah. LALPA nan Pathian nih amah 
rianṭuantu leh a min hen malsâwmnâk simtu a thîm na mi an si ruangah. 

6Chu a naih chemtu khua lakah ruitu tla nih chun, an thah mi minung an 

tawngnâk mun ah chun chawpê tlûnah an kut an ṭâwl lai le, 

7‘Hi minung hi kannih thah mi asi lo, a thahtu khawm kan theih loh. 

8LALPA, na mi Israel tla Aigupta ram a mi na suah na mi tla chu ngaihdam na 

rawh. Hawng kan ngaihdam le, hi thilsual tilo hen an thah mi pa ruangah hawng 
kan mawhtir lah’ an ti ding asi. 

9Chu hâwi hen LALPA nih ti ding hen a nan duh na mi zia hen nan ti lai le, an 

thah mi ruangah mawhnâk chu nan tlûnah a um lai lo rawh. 

Râltuknâk Ah Nunau Rêngtlâk Thu 

10“LALPA nan Pathian nih râltuknâk ah nehtu ah an siam na hen, mi nan tleih 

mi tla lakah, 

11nunau mêlṭha umpi ding hen nan duh mi an um chun; 

12nan in leiah tlungpi ule, a lû mêt rel ule, a kuttin muar u. 

13chun a nipuan thleng u. Nan in ah a nu leh pa ruangah a lungfâk mi thla khat 

a ulh lai le; chu nûnah nan umpi kho lai. 

14A nehnûnah nan duhlo nawlh chun nan suah ding asi. Nanmah nih nan duh 

ruang ko ah zângran hen nan ihpi mi asi ruangah sal hâwi hen nan siam hen 
nan zuar ding asi loh. 

Fapa tîr Ro Thâwntu Thu 

15“Mi nih nupi panih nei hen an panih hen fapa ring piak vevê sele, sikhawmsele 

a fapa masachem chu a duh dauh mi nupi fa silo sele; 

16Chu tikah a fa tla rangah thil neih a ṭhenh zâr na ding dân chu a fapa tîr a duh 

dauh mi nupi fa ti hen a thliar hen a dang na ding asi lo. 

17A fapa tîr rangah tingvo a lehnih hen a neih lakah mi a pêk ngelchel ding asi, 

a nupi a duh dauh mi fapa silah menza khawmsele. Chu minung nih chun a 
fapa tîr chu dân hâwitê hen a vo pêk hen fapa tîr min a puttir ding asi. 

Ê-aw Ngâilo Mi Fapa Thu 

18“Mi nih fapa nei hen lungkhung leh ê-aw ngâilo si sele, a rêp khawmsele nu 

leh pa thu ngâilo mi si sele, 

19a nu leh pa nih a umnâk khua mi ruitu tla mâika ah kalpi na sele, lâirêlnâk ah 

dîrtir seh. 

20Annih nih chun an sinah, ‘Kan fapa hi a lungkhung hen a hel le, kan thu a ngâi 

duh lo; tangka tla a veih salam le, thungâi hen zû a duh, an ti ding asi. 

21Churawhchun, khua mi tla nih lung hen thi thlo hen an seh ding asi; chu hâwi 

hen sualnâk chu nan veih ding asi. Israel lakah mikip tla nih chubang thil chu 
an theih lai le, an lâu lai rawh. 

Dân Dang Dang Tla 

22“Minung a sual ruangah an thah hen a taksa thing phun lakah an thlâi mi chu, 

23zân khuavâr hen an siah ding asi lo. Chu ruak thlâi mi nih chun Pathian 

siatbarhnâk chu ram lakah a hawng tlungtir awt ruangah chu ni lîlâ ah ruak chu 
vûi ding asi. LALPA nan Pathian nih a nan pêk na mi ram chu nâwmtir lo ding 
hen ruak chu vûi ving u. 

Deuteronomy 22 

1“Nan hâwi Israel tla chawpê mawh dawrâ mawh a rî â sût hen a tek mi nan 

muh chun zauhtâu ko lah u; a dâwngpu sinah kalpi u. 

2Sikhawmsele a dâwngpu umnâk a lât thlo chun, âu tâ asi ti nan theih lo chun, 

in leiah tlungpi u. A dâwngpu nih a hawng hâwl chun pêk u. 

3Chu hâwi hen sanatung mawh puan tliar mawh zei thil tal nan hâwi Israel tla 

nih an thlâu mi chu ti u. 

4“Nan hâwi Israel tla sanatung mawh chaw mawh a rîl chun, zauhtâu ko lah; 

thawh le, dîrtir nawlh. 

5“Nunau nih mipa nipuan â ruk ding asi lo, mipa khawm nih nunau nipuan â ruk 

ding asi lo; LALPA nan Pathian nih chu hâwi titu chu a hua asi. 

6“Vâ bû thing lakah mi mawh tual ah mi mawh a fa hen mawh a ti tlûnah a khurh 

mi nan muh chun, chu apinu chu nan lâk piak ding asi lo. 

7A fa chu nan lâk kho lai le, a pinu chu nan thlah ding asi, chu tikah nan san a 

sâu lai le, nan sul-le-lam a tluang lai. 

8“In thar nan sak tikah in tlûn dâi nan siam ding asi. Mi âumawh chunah tla sual 

hen thi na khawmsele, nan mawh lonâk ding hen. 

9“Phâisen munkhat ah grep leh thlâi chi dang chîng lah u; nan chîng chun grep 

mawh thlâi chi dang mawh a pakhat chu mang ding siang asi loh. 

10“Phâisen nâwnnâk ah sanatung leh chawchal bawp na hen nâwn lah. 

11“Puan mangṭhia leh samul telh hen tah mi puan a aih lah. 

12“Nan puan a kî pali ah a mûm thlaih u. 

Pungnâk Thenhlimh Thu Ah Dân Tla 

13“Mi nih nungâk a umpi hen a nehnûn ah a duh nawlh lo hen, 

14chu nungâk chu a thiang tâwk lo ti hen anna umh ving nûnah a thang a nawmh 

kho. 

15“Chu hâwi thil a hawng um chun chu nungâk nu leh pa nih anna umhnâk puan 

lakah thisen â buaih mi chu a thiang ti theihnâk ding hen chu khua mi lâirêlnâk 
in ah ruitu sinah an zauhtir ding asi. 

16Chu nungâk pa nih an sinah, ‘Hi ka fanu hi, hi minung sinah a umpi ding hen 

ka pêk le, tu chun a duh lo rawh. 

17Âwkrâwl hen thang a nawmh le, a umpi rawh chun nungâk thenhlimh asi loh 

a ti. Sikhawmsele, hi lakah hin ka fanu chu nungâk thenhlimh asi ti â thei; 
zauhnik u, anna umhnâk nipuan lakah thî â buaih mi hi!’ a ti ding asi. 

18Churawhchun khua lakah ruitu tla nih a pasal chu an kalpi hen an vuak ding 

asi. 

19Tangka zâ an châwitir ding asi, chu tangka chu nungâk pa rangah an pêk ding 

asi, chu minung nih chun Israel nungâk rangah ningzak a saih ruangah. Chu 
lâwng khawm silo hen, a dam sung zawngah mâk lo hen a nupi ah a nei kumza 
ding asi. 

20“Chu thangnawmhnâk chu a dik hen nungâk thenhlimh asi nâk a fiang lo chun, 

21a pa tualmâi ah an kalpi lai le, khua mi minung tla nih thi thlo hen lung hen an 

seh ding asi. Kan mi lakah thil ningzakkâi tak a ti hen, pasal nei lânah a pa in 
ah a um liauah pung hen a um ruangah. Hi hâwi hen Israel lakah thilsual chu 
nan veih ding asi. 

22“Mi midang nupi a pung liauah an tleih chun, an panih hen thah na ding asi. 

Chu hâwi hen sualnâk chu veih ding asi. 

23“Mi nih mi deih mi nungâk a pung liauah khua lakah an tleih chun, 

24an panih hen khua lênglei ah nan suakpi hen thi thlo lung hen nan seh na ding 

asi. Khua lakah hâu theihkhonâk ah um ko hen chu nungâk chu ṭangpitu hâwl 
hen a âu lo ruangah a thi ding asi. Chu mipa khawm chu mi deih mi nungâk a 
pung ruangah a thi bâk ding asi. Hi hâwi hen chubang sualnâk chu nan veih 
ding asi. 

25“Mi nih âu nih mawh an deih mi nungâk mâng ah a tleihrêm chun, a tleihrêmtu 

mipa cho thah ding asi; 

26nungâk chu zeitin khawm ti ding asi lo, thih phah rê ding hen thilsual a ti lo 

ruangah. Hi thu hi minung pakhat nih minung pakhat rangah a do hen a thah 
mi hen â bang asi. 

27Mi nih mi deih mi nungâk rangah mâng ah a tleihrêm le, ṭangpitu duh hen a 

âu khawmah ṭangpitu an um lo. 

28“Mi nih mi deih lo mi nungâk a tleihrêm chun, 

29man rang dingah nungâk pa rangah tangka sâwmnga a pêk ding asi, a nupi 

asi lai rawh, zângran hen pung ding a awt ruangah. A thih lân lo a mâk kho ding 
asi lo. 

30“A pa nupi tla lakah a zei mi tal a pung hen a pa rangah ningzak a saih ding 

asi lo. 

Deuteronomy 23 

LALPA Mi Tla Lakah Mi Thleinâk 

1“Mipa tilkhei mi mawh a siaṭha tan mi mawh chu LALPA mi lakah telh kho asi 

lo. 

2“Lakfa mawh lakfa nih a thlâk mi a san ranâk tiang hen LALPA mi lakah tel kho 

asi lo. 

3“Amon mi mawh Moab mi mawh, an thlâk rerêng chu a san ranâk tiang khawm 

LALPA mi lakah telh kho asi lo. 

4Buh leh tî Aigupta ram thawk hen suak hen nan kal liauah pêk ding an duh na 

lo ruangah leh Mesopotamia ram ah Pethor khua mi Beor fapa Balaam chu 
nanmah tla siat an barh na ding hen an mang ruangah. 

5Sikhawmsele LALPA nan Pathian nih Balaam thu chu a ngâi piak duh lo le; 

siat an barh na ding ngâk hen an dâwt na ruangah bâwngmal lam an sâwmtir 
na. 

6Nan phun a um kar zawng chu hi bang phun tla hi an sul-le-lam tluang ding 

hen zei lak khawmah ṭangpi lah na u. 

7“Edom mi tla lam chu zauhnawmh lah na u; nan rualsia tla an si ruangah. 

Aigupta mi tla chu zauhnawmh lah na u; an ram ah veikhat nan um rawh asi. 

8An thlâk tla chu san thumnâk thawk hen LALPA mi lakah telh kho an si. 

Râltuktu Tla Um Mun Thiang 
Tak Hen Kilkâwinâk 

9“Râltuk liauah riakmun ah dân lakah an nawmhtir natu ding mi thil chu veih ver 

u. 

10Mi zân ah a mang asia hen a siaṭha lakah mipa chi a suak hen a nâwm chun 

riakmun lêngah a va suak lai le, chunah chun a va um ding asi. 

11Zânlei ah tak â khawlh lai le, nî tlâk nûnah riakmun leiah a hawng kîr nawlh 

lai. 

12“Suak ding nan duh tikah nan kal kho ding hen riakmun lênglei ah mun nan 

nei ding asi. 

13Chawhnâk nan thuamthil lakah a put sih ule; pâwng nan kal tikah nan chawh 

lai le, nan vurh nawlh kho ding hen. 

14Nan riakmun chu thiang tak hen kilkâwi ule, LALPA nan Pathian chu nan 

riakmun ah nanmah an zauhkhenh na ding hen leh nan mêlma tla an nehtir na 
ding hen a um ruangah. LALPA nih dunglei an sît na ding hen thil diklo 
zeikhawm ti lah u. 

Dân Dang Dang 

15“Sal a dâwngpu thawk hen him ding duh hen na sinah a hawng tek chun kîrtir 

nawlh lah. 

16Nan khua lakah a duhnâk zawngah a um kho, nan nehsawh ding asi lo. 

17“Israel lakah mipa mawh nunau mawh anna zuar ding asi lo. 

18LALPA nan Pathian in ah an thutiam zulhpeh ding hen chubang leikângah 

tawng mi tangka nan hawng put ding asi lo. Â zuar mi minung chu LALPA nih 
a hua asi. 

19“Nanmah Israel phun lakah tangka mawh fâng mawh thil dang zeital nan 

pûktir chun a fa lâk lah u. 

20Ramdang mi minung sin lam chun nan lâk kho lai le, nan hâwi Israel phun 

lakah lam chun nan lâk ding asi lo. Hi bang dân tla hi zûl ule, LALPA nan Pathian 
nih ram nan luah ding mi lakah thil zeizawng nan ti mi lakah mal an sâwm na 
lai. 

21“LALPA nan Pathian sinah thu nan tiamh mi chu zulhpeh lo hen siah lah u; 

LALPA nih nan thutiam lakah an tleih na lai le, nan zulh lo chun sual asi. 

22Sual lo ding hen LALPA sinah thutiamnâk neilo dâidua ule, 

23nan tiamh mi asi chun ti ngelchel ding asi ti theih u. 

24“Mi grep dûm nan kalnâk lampi ah nan pal chun, nan duh tâwk nan ei kho lai, 

sikhawmsele, a putnâk hen nan put ding asi lo. 

25Nan kalnâk lampi ah fâng mun nan pal khawmsele, a rah nan kut hen nan zûn 

kho rirî chu nan ei kho; favah hen lam chun nan ât ding asi lo. 

Deuteronomy 24 

Mâk-le-seh Leh Umhnawlh Mi Thu 

1“Mi nih nunau a umpi hen a nehnûn ah a um dân a muh hen a duh lo chun, 

mâknâk lasui a rîn hen a pêk lai le, a in sungkhur ah mi chu a kaltir lai rawh. 

2Chu nunau nih midang mipa a umpi hen, chu mipa nih chu nunau chu a duh 

lo ber fâwn chun, 

3anih khawm nih mâknâk lasui a rîn lai le, nunau sinah a pêk lai le, a in ah mi 

chu a kaltir lai. Asi lo leh, a pasal panihnâk chu a thi ving kho. 

4Zeitin tal khawm hen a pasal masa nih a umpi nawlh ding asi lo rawh; chu 

nunau chu a nâwm rawh mi hâwi hen a ruat ding asi. A umpi nawlh êu mi asi 
chun LALPA lakah a sual mi asi lai. LALPA nan Pathian nih a nan pêk na mi 
ram ah chubang hâwi sual ṭihnungkâi chu nan ti ding asi lo. 

Dân Dang Dang 

5“Mi, nupi a nei ka hen kawrsen rianṭuan mawh zatlâng rianṭuan ah rêlsih ding 

asi lo; kum khat chu rianṭuan awlh ding asi, in ah a nupi hen lâwm tak an um 
kho ding hen. 

6“Midang rangah thil zeimawh na pûktir chun, fângrialnâk lung sungkam ah lâk 

piak lah. Chu thil chu dâwngsung rangah nungnâk buh timhtuahnâk lâk piak 
ving mi hâwi asi. 

7“Âuzawng mah Israel phun lakah mi a fîr hen sal ah a siam hen mawh sal ah 

zuartu chu thah ngelchel ding asi. Hi hâwi hen chubang thilsual tla chu nan veih 
ding asi. 

8“Vun râi nan nei chun, Levi bâwlpu nih an sim ziatê hen ti ding mi kha theih 

ule; sîntirnâk ka pêk na mi kha zûl u. 

9LALPA nan Pathian nih Aigupta ram thawk hen nan hawng liauah Miriam 

tlûnah a ti mi kha theihkumza u. 

10“Mi rangah thil zeimawh na pûktir chun, sungkam ah a nan pêk ding mi nipuan 

lâk ding hen a in ah kal lah; 

11lênglei ah ngâk le, amah nih an pêk seh. 

12Mipâm tak asi chun zân khat khawm siah lah; 

13a zânlei siar va pêk nawlh, churawhchun ṭha tak a it khonâk ding hen. Â lâwm 

lai le, LALPA na Pathian khawm na tlûnah â lâwm lai. 

14“Mi ngâkṭah leh mipâm to-aw ah na siah mi perpet lah, Israel mawh, nan khua 

ah ramdang minung a hawng um mi mawh khawm si seh. 

15Nisiar hen nî tlâk lânah a lawh mi nikhat vo na pêk ngelchel ding asi; tangka 

a herh hen tawng ding sek hen â siar ko ruangah. Na pêk lo asi chun, nangmah 
min sim hen LALPA a auh lai le, sual hen ngaih na si lai. 

16“An fa tla thilsual ti ruangah nu leh pa an thah na ding asi lo, an nu leh pa 

thilsual ti ruangah fa le tla thah ding asi lo; mi amah sual ruangah amah a thi 
ding asi. 

17“An diknâk ah chun mi ngâkṭah khawm ramdang mi khawm dawktir lah u; lei 

â bat mi ruangah numei nipuan lâk piak lah. 

18Aigupta ram ah sal ah nan um mi LALPA nan Pathian nih an suah na mi kha 

theihkumza u; churuang tak chun hi thupêk hi kan pêk na mi asi. 

19“Fâng nan ât chun, nan fatêl nan relh mi lâk ding hen kîr nawlh lah u; ramdang 

mi, mi ngâkṭah leh numei tla rangah siah u, chu tikah LALPA nan Pathian nih 
nan thilti zeizawng ah mal an sâwm na lai. 

20Nan oliv veikhat nan kawih rawh chun, nan relh mi kawih nawlh ding hen kîr 

nawlh lah u; ramdang mi, mi ngâkṭah leh numei tla rangah um seh. 

21Nan grep tla veikhat nan kawih rawh mi chu va kal nawlh hen kawih nawlh lah 

u; chubang chu ramdang mi leh mi ngâkṭah leh numei tla rangah um seh. 

22Aigupta ram ah sal nan si mi kha philh lah u; churuangah asi hi bang thupêk 

tla kan pêk na mi hi. 

Deuteronomy 25 

1“Israel mi panih an thunawk sim ding hen lâirêlnâk mun ah va kal sele, pakhat 

chu sual lo hen, pakhat chu sual hen ngaih hawng si sele. 

2A sual dauh mi pa chu lâirêltu nih rêp hen a vuak awt chun, bawkbukhup hen 

ittir sele vuak seh. A vuak ding zat chu a thilsual ti zia vima hen asi lai. 

3A tam chem ah vei sâwmli vuak ding, chu lei chun vuak ding asi lo; a tam tuk 

chun nâuneh hen a kal lai. 

4“Chawchal rangah fâng na chîltir liauah a mûr phuar lah. 

Unaupa A Thi Mi Lakah 
Thilti Ding Mi 

5“Unau panih nih thil a bâwm na sele, pakhat dauh chu thi sele, fapa neilo sele, 

a nupi nih a pasal unau silo mi, midang âumawh a umpi ding asi lo; a dam mi 
pa nih a unaupa a thi mi nupi chu a umpi ding asi. 

6Fapa an nei masachem mi chu a thi mi pa fapa ah ngaih ding asi, a 

dâwngsungkhur a chi-le-kuang chu Israel lakah a um vima khonâk ding hen. 

7Sikhawmsele, a thi mi unaupa nih a umpi duhlo asi chun, khua lakah ruitu tla 

sinah a va kal lai le, ‘Ka pasal unaupa nih a thilti ding a ti duh lo; a unaupa 
rangah Israel lakah thlâk siam piak ding a êl, a va ti ding asi. 

8Churawhchun khua mi lâirêltu tla nih an kawh lai le, thu an simh lai. Chu nûn 

khawmah umpi ding a êl nget asi chun, 

9a unaupa nupi chu khua mi ruitu mâika ah a sinah a va kal lai le, a pheikawk 

pakhat a lît piak lai le, a mêl ah chil a sah lai le, ‘Hi minung hi a unaupa rangah 
chi thlah ding duhlotu asi, a ti lai. 

10A dâwngsungkhur chu Israel lakah ‘A pheikawk an lît piak mi pa dâwngsung’ 

ti asi lai. 

Dân Dang Tla 

11“Minung panih a sual na sele, pakhat pa nupi nih a pasal sanh hen a sualpi 

mi pa siaṭha dawh sele, 

12khuaruat lah ule; a kut tan piak u. 

13-14“Perpet hen khîng khingh hen tah lah. 

15Tahnâk dik leh khinghnâk dik mang rawh, chu tikah LALPA nan Pathian nih a 

nan pêk na mi ram ah kum sâwt tak nan um lai. 

16LALPA nih mi perpê tla chu a hua asi. 

Amalek Mi Thah Ding 
Hen Thupêknâk 

17“Aigupta ram thawk hen nan hawng liauah Amalek mi tla nih an ti na dân kha 

theihkumza u. 

18Pathian ṭihnâk neilo thlo hen, nan dît hen nan uai liauah dunglei thawk hen 

an do na le, dunglei mi murui tla an thah hep na mi kha. 

19Churuangah chun LALPA nan Pathian nih a nan pêk na mi ram ah, nan 

kiangkam ah nan mêlma tla lakah him ziar hen an umtir na tikah Amalek tla 
thah hep ding mi kha theih set u, pakhat khawm theih na lo rawh ding hen. Philh 
rîlmâl lah u. 

Deuteronomy 26 

Fâng Thar Ap Mi 

1“LALPA nan Pathian nih an pêk na mi ram nan luah hen chunah nan va um 

tikah chun, 

2mikip nih nan thlâi thar kawk lakah Pathian rangah voh masachem mi siah ule, 

Pathian sawnhnâk mun pakhat ah nan kalpi ding asi. 

3Chu liauah bâwlpu si mi sinah va kal ule, a sinah, ‘Hawng kan pêk ding hen 

hawng kan thlâktu tla sinah a tiamh mi ram ah tuah ka lût rawh ti LALPA ka 
Pathian sinah ka theihtir asi, nan ti ding asi. 

4“Bâwlpu nih nan kawk chu nan sinah mi a lâk lai le, LALPA nan Pathian 

mâichâm mâika ah a siah lai. 

5Churawhchun LALPA mâika ah hi bang thu tla hi nan sim ding asi: ‘Hawng ka 

thlâktu chu Aramean mi mivâi asi le, ramdang minung dawrnâk neilo mi asi, um 
ding hen a dâwngsung tla Aigupta ram ah kalpitu asi. An kal liauah chun minung 
tâwmtê an si, sikhawmsele, phun rokual leh thiltikho tak an hawng si rawh. 

6Aigupta mi tla nih chun sal hâwi hen rian fâk tak hawng kan ṭuantir. 

7Churawhchun, ṭangpi deih hen LALPA hawng kan thlâktu Pathian chu kan auh. 

Anih nih chun kan tuar mi tla, kanna hamh zia tla, kan vânduai zia tla a theih 
hen hawng kan muh rawh. 

8A chaknâk leh a thiltikhonâk rokual hen Aigupta ram ah mi hawng kan suah 

rawh. Thilchê ti leh thilchê tla, thil ṭihnungkâi tla a tlungtir. 

9Hi ram ningno tak leh neih-le-siahnâk ram ah hin hawng kan put hen hawng 

kan pêk rawh. 

10Churuang chun thlâi thar hawng ka pêk mi vo masachem tuah LALPA sinah 

ka hawng pêk asi, na ti ding asi. “Churawhchun kawk chu LALPA mâika ah toh 
ule, chunah chun sawnh u. 

11LALPA nan Pathian nih nanmah leh nan dâwngsungkhur tla rangah thil ṭha a 

nan pêk na mi tla lakah a lâwm u; Levi leh ramdang minung nan sinah um mi 
tla khawm nih an ulhpi na bâk seh. 

12“A kum thumnâk ah nan thil chîng mi lakah nan tawng mi parâ lû ah pakhat 

chu Levi tla, ramdang mi, mi ngâkṭah tla, numei tla sinah nan pêk lai le, chu 
tikah mi zapi nih an thil herh ei ding mi an tawng ver lai. 

13Hi bang hi nan ti tikah LALPA sinah, ‘Hi parâ lû ah pakhat thenhlimh zeikhawm 

ka in ah ka mâk lo; Levi tla, ramdang minung tla, numei tla rangah nangmah 
nih thu na ka pêk hâwi hen ka pêk na. Parâ lû ah pakhat leikângah zeikhawm 
philh leh zûl lo ka nei lo. 

14Ka ulh liau khawmah chu lakah mi zeikhawm ka ei lo; dân ah thianglo hen ka 

um khawmah ka in ah chu lakah mi zeikhawm ka lâk lo; mi thi rangah thil ap ah 
chu lakah mi zeikhawm ka pêk lo. LALPA, na thu ka ngâi le; parâ lû ah pakhat 
thu ah na thupêk hâwi hen ka zûl ver. 

15Vân ah na umnâk thenhlimh thawk hen na mi Israel tla rangah hawng zauh 

na le, malsâwm na rawh; hawng kan thlâktu tla rangah thu na tiamh mi hâwi 
hen ram ningno leh neihnâk na hawng kan pêk mi hi malsâwm rawh, nan ti ding 
asi. 

LALPA Mi Tla 

16“Tusûn ni ah hin LALPA nan Pathian nih a dân zawzawng zûl ding hen thu a 

nan pêk na; churuangah zumhkâi tak hen nan thinlung zawzawng hen zûl u. 

17Tusûn ni ah hin LALPA chu nan Pathian asi tih nan theihtir le; a thu ngâi ding 

hen, a dân tla zûl ding hen leh a thupêk zawzawng ti ding hen thu nan tiamh 
rawh asi. 

18Tusûn ni ah hin LALPA nih amah mi tak ah thu a nan tiamh na mi hâwi hen a 

nan pawm na rawh; a dân zawzawng zûl ding hen thu a nan pêk na asi. 

19A siam mi phun dang tla ngâk hen rokual dauh hen an siam na lai le, a min 

chu zah hen nan sawr lai. Thu a tiamh hâwi hen amah mi tak nan si lai rawh,” 
a ti. 

Deuteronomy 27 

Pathian Dân Lungtlêp 
Lakah Rîn Mi Tla 

1Churawhchun Mosi leh Israel ruitu tla nih zapi tla sinah, “Tusûn ni ah sîntirnâk 

ka nan pêk na mi zawng hi zûl u. 

2LALPA nan Pathian nih a nan pêk na mi ram ah lût ding hen Jordan Va nan 

kanh ni ah chun lung lian pipi tla phun hen lung chulhnâk nan chulh lai le, 

3chu lakah chun dân zawzawng leh sîntirnâk tla rîn u. LALPA nan thlâktu 

Pathian nih a nan tiamh na mi ram ṭha leh, neihnâk ram nan va lût tikah chun, 

4Jordan varâl lei nan tleng rawh chun, tusûn ni ah thu ka nan sîntir na hâwi hen 

Ebal Tlâng ah lung tla chu phun ule, lung chulhnâk chulh u. 

5Chun, chunah chun lung hen mâichâm siam ule, a ruakhâu thîr mang lah u; 

6LALPA nan Pathian rangah mâichâm nan siam mi rerêng chu phel lo mi lung 

hen siam ding asi ruangah. Chunah chun duah ding mi bâwlnâk chu nan ap lai 
le, 

7chunah chun nanna bâwl lai le, kawmhnâk thil ap chu ei ule, LALPA nan 

Pathian mâika ah lâwm tak hen um u. 

8Chu lung chulh mi tla lakah chun Pathian dân thu tla fiang tak hen rîn u,” an ti. 

9Churawhchun, Mosi leh Levi chi bâwlpu tla nih Israel zapi tla sinah, “Israel mi 

tla, hawng a hawi ule, ka thu hi ngâi u. Tusûn ni ah hin LALPA nan Pathian mi 
tla nan si rawh; 

10churuangah a thu ngâi ule, tusûn ni ah a dân tla ka nan pêk na mi zawzawng 

kil u,” an ti. 

Ê-aw Ngâilo Ruangah Siatbarh 

11Churawhchun, Mosi nih Israel mi tla sinah, 

12“Jordan Va nan kanh nûnah mi zapi tla tlûnah malsâwmnâk an sim tikah chun 

hi bang phun tla hi Gerizim Tlâng ah an dîr ding asi: Simeon, Levi, Juda, Isakar, 
Josef leh Benjamin tla hi. 

13Siatbarh liau khawmah hi bang phun tla hi Ebal Tlâng ah an dîr lai: Reuben, 

Gad, Aser, Zebulun, Dan leh Naphtali tla hi. 

14Hi bang thu tla hi Levi phun nih hâu fâk tak hen a sim lai: 

15“Pathian siat chu lung hen mawh, thing hen mawh thîr hen mawh milem siam 

hen a thup hen sâwnhtu tlûnah tlung seh; LALPA nih milem sawnh chu a hua 
asi,’ an ti lai. “Mi zapi zawzawng nih ‘Amen!’ ti hen an sâng lai. 

16“A nu leh pa siarlotu tlûnah Pathian siat um seh,’ an ti lai. “Mi zapi zawzawng 

nih ‘Amen!’ ti hen an sâng lai. 

17“A unau hen an nirî ṭhialtu chu Pathian siat a tlûnah um seh,’ an ti lai. “Mi zapi 

zawzawng nih ‘Amen!’ ti hen an sâng lai. 

18“ ‘Mitchâw, a mahlo leikângah kalpitu chu Pathian siat a tlûnah um seh,’ an ti 

lai. “Mi zapi zawzawng nih ‘Amen!’ ti hen an sâng lai. 

19“ ‘An diknâk lakah ramdang minung, numei, ngâkṭah tla thlawrhthlâu chu 

Pathian siat an tlûnah um seh,’ an ti lai. “Mi zapi zawzawng nih ‘Amen!’ ti hen 
an sâng lai. 

20“ ‘A pa nupi tla lakah a zei mi tal pung hen a pa rangah mualphohtu chu 

Pathian siat a tlûnah um seh,’ an ti lai. “Mî zapi zawzawng tla nih, ‘Amen!’ ti hen 
an sâng lai. 

21“ ‘Ran pungtu zawzawng chu Pathian siat a tlûnah um seh,’ an ti lai. “Mi zapi 

zawzawng nih ‘Amen!’ ti hen an sâng lai. 

22“ ‘A farnu tak mawh, a pa ei fanu mawh, a nu ei fanu pungtu chu Pathian siat 

a tlûnah um seh,’ an ti lai. “Mi zapi zawzawng nih ‘Amen!’ ti hen an sâng lai. 

23“ ‘A pi (nupi nu) pungtu chu Pathian siat a tlûnah um seh,’ an ti lai. “Mi zapi 

zawzawng nih ‘Amen!’ ti hen an sâng lai. 

24“ ‘A thup hen mi thahtu chu a tlûnah Pathian siat um seh,’ an ti lai. “Mi zapi 

zawzawng nih ‘Amen!’ ti hen an sâng lai. 

25“ ‘Mi sualnâk neilo mi thah ding hen tangka lâktu tlûnah Pathian siat um seh,’ 

an ti lai. “Mi zapi zawzawng nih ‘Amen!’ ti hen an sâng lai. 

26“ ‘Pathian dân zawzawng leh sîntirnâk zûl duhlotu tlûnah Pathian siat um seh,’ 

an ti lai. “Mi zapi zawzawng nih ‘Amen!’ ti hen an sâng lai. 

Deuteronomy 28 

Ê-aw Ngâi Ruangah Malsâwmnâk 
(Lev 26.3-13; Deut 7.12-24) 

1“LALPA nan Pathian thu ngâi hen zumhkâi tak hen a thupêk zawzawng tusûn 

ni ah kan pêk na mi hi nan ti thlir chun, tual tlûnah phun dang tla ngâk hen 
rokual dauh hen a nan siam na lai. 

2LALPA nan Pathian thu ngâi ule, hi bang malsâwmnâk tla hi nan tâ asi lai. 

3“Nan phâisen leh nan khua tla LALPA nih mal a sâwm lai. 

4“LALPA nih fa tamtak, mîm-le-fâng, ranrual leh dawrâ tla tamtak hen mal an 

sâwm na lai. 

5“LALPA nih nan fâng tla leh tî-le-râwl nan timhtuah mi mal an sâwm piak na 

lai. 

6“Nan thilti zeizawng ah LALPA nih mal an sâwm na lai. 

7“Nan mêlma tla nih an do na tikah LALPA nih an neh piak na lai. Kâng khat lei 

hen an do na chun, a dang chereh hen an tek lai. 

8“LALPA nan Pathian nih nan rianṭuan mal a sâwm lai le, nan fângbâwk tla fâng 

hen a khattir lai. A nan pêk na mi ram ah mal a nan sâwm na lai. 

9“LALPA nan Pathian aw-ân nan ngâi hen thupêk zeizawng nan ti chun, thu a 

tiam rawh hâwi hen amah mi tak ah a nan siam na lai. 

10Churawhchun tual tlûnah minung zawzawng tla nih LALPA nih amah mi tak 

si ding hen a nan thîm na mi nan si ti an muh lai le, an ṭih na lai rawh. 

11LALPA nih a nan thlâk natu tla sinah pêk ding hen a tiamh mi ram ah fa tla, 

ranrual tla, neihnâk tamtak an pêk na lai. 

12Vân ah a neih-le-siah kilnâk thawk hen ruah a tik takah a hawng sûrtir lai le, 

nan rianṭuan zawzawng mal a nan sâwm na lai, churawhchun phun tamtak tla 
rangah nan pûktir na lai le, sikhawmsele nannih tla lam chu âu sin khawmah 
nan pûk lai lo. 

13LALPA nan Pathian nih phun tamtak lakah ruitu ah a nan siam na lai le, anmah 

rui mi lam chu nan si lai lo; tusûn ni ah ka nan pêk na mi a thupêk zawzawng 
tla hi zumhkâi tak hen nan zûl asi chun tluang tak hen nan um kumza lai le, 
tlawlhnâk zeikhawm nan nei lai lo. 

14Sikhawmsele, zei lak khawmah ê-aw ngâilo hen nan um ding asi lo, pathian 

dang tla sawnh hen a rian nan ṭuan ding asi lo. 

Ê-aw Ngâilonâk Man 
(Lev 26.14-46) 

15“Sikhawmsele, LALPA nan Pathian thupêk leh a dân tla tusûn ni ah ka nan 

pêk na mi zawzawng zumhkâi tak hen nan zûl lo asi chun hi bang thil ṭhalo tatak 
tla nan sinah a hawng tlung lai. 

16“LALPA nih nan khua leh nan phâisen tla siat a barh lai. 

17“Nan fâng tla leh tî-le-râwl nan timhtuah mi tla LALPA nih siat a barh lai. 

18“LALPA nih siat a nan barh na lai le, fa tâwmtê, fâng tla tâwmtê, ranrual leh 

dawrâ tla tâwmtê cho an pêk na lai. 

19“Nan thilti zeizawng LALPA nih siat a barh lai. 

20“Thilsual nan ti hen LALPA chu nan duh lo asi chun nan tlûnah vânduainâk, 

nawknâk, lawksawngnâk nan thilti zeizawng ah nan vei dep tiang hen a hawng 
tlungtir lai. 

21Tuah luah ding hen nan tum mi ram ah râi dang dang a hawng tlungtir lai le, 

pakhattê khawm zuah nan si lai lo. 

22Râi a kâi kho mi, phingnâk leh damlonâk hen LALPA nih a nan vuak na lai le; 

nikhuakhêu leh thlilûm nan thlâi râwk ding hen a hawng fial lai. Nan thih lânlo 
hi bang siatnâk hi nan sinah a um lai. 

23Ruah rerêng a sûr lai lo le, nan tual chu thîr hâwi hen a chang lai. 

24Ruah sûr ding ngangâk hen nan vei hep lânlo chu LALPA nih phildip leh risep 

khû a hawng fial lai. 

25“LALPA nih nan mêlma tla nanmah nehtu ah a siam na lai. Kâng khat lei hen 

nan do na chun, a dang chereh hen nan tek lai, tual tlûn minung zawzawng nih 
nan lakah thil tlung mi an muh lai le, an lâu lai. 

26Nan thi tikah ram sa leh vâ nih nan ruak an ei lai le, âukhawm a dâwitu an um 

lai lo. 

27LALPA nih Aigupta mi tla tlûnah a ti hâwi hen khuailumâ an veitir na lai. Nan 

taksa lakah mapî a suahtir lai. Râithak nih an tuam pang na lai le, thungâi a 
thak lai, sikhawmsele damhtu ding âukhawm an um lai lo. 

28LALPA nih nan thinlung a mawlhtir thlo lai; mitchâwtnâk leh nawknâk hen a 

nan vuak na lai. 

29Mitchâw hâwi hen sûn nî chêu ah khawm nanna dap lemang lai le, kalnâk 

lampi rerêng nan muh kho lai lo. Nan thilti zeikhawm a tluang lai lo. Nauneh leh 
fîr piak kumza hen nan um lai le, an ṭangpi natu âukhawm an um lai lo. 

30“Nupi na deih lai le, sikhawmsele midang nih an umpi lai. In na sak lai le, 

khawmsele na luah lai lo. Grep na phun lai le, sikhawmsele a rah na ei lai lo. 

31Nan mitmuh ah nan ranrual tla an thah lai le, sikhawmsele a sâ lam chu nan 

ei lai lo. Nan sanatung tla chu nan zauh ko bû hen an ruai ving lai le, an hawng 
khirh nawlh rerêng lai lo. Nan dawrâ tla chu nan mêlma tla rangah pêk asi lai 
le, nannih ṭangpitu ding âukhawm an um lai loh. 

32Nan zauh ko bû hen nan fanu leh fapa tla ramdang ah sal ah an put na lai. 

Nisiar hen nan fa tla kîr ding lungum hen nan zauh mi chu a thawttham ko lai 
rawh. 

33Hamh tak hen thlâi nan chîng mi tla chu ramdang mi phun nih an lâk hep lai, 

chu tikah nannih chu nehsawh leh nauneh cho lo chu zeikhawm nan tawng lai 
lo. 

34Nan tuar fâk tuknâk nih nan thinlung a mawlhtir rê lai. 

35LALPA nih nan kê chu dam kholo mi mâ fâk tak hen a tuam tir zat lai le, nan 

lû thawk hen nan kepâr tiang khuailumâ nih an tuampang na lai. 

36“LALPA nih nanmah leh nan lalchem tla hen an thlâk natu um dah lonâk 

ramdang ah a nan kalpi ving na lai; chunah chun lung leh thing hen siam mi 
pathian tla rian nan va ṭuan lai. 

37LALPA nih a nan rektir phin na ding mi ram ah mi minung tla nih nan lakah 

thil a hawng tlung mi ruangah an lâu rê lai le; an nihsanh na hen an zauhnawmh 
na lai. 

38“Chî tamtak nan tuh lai le, tâwmtê ko nan zûn lai, khâubawk tla nih nan thlâi 

chîng an ei awt ruangah. 

39Grep dûm nan siam lai le, nan kurî lai, sikhawmsele a rah nan ei lai lo, a hâng 

khawm nan din lai lo, tholung nih a zûn a ei awt ruangah. 

40Oliv thing tla chu nan ram mun kipah nan phun lai le, sikhawmsele a sariak 

chu nan nei lêm lai lo, oliv tla chu a tlawng ver awt ruangah. 

41Fanu leh fapa nan nei lai le, khawmsele nan thlâu hep na lai, râltuknâk ah 

deih hen an kalpi hep na awt ruangah. 

42Nan thing leh nan thlâi tla khâubawk nih a veih hep lai. 

43“Ramdang minung nan ram ah um mi tla chu nannih nan vei dadauh liauah 

annih chu anna dingchang dadauh lai. 

44An pûk tir na ding hen annih chu tangka an nei lai le, anmah pûk tir na ding 

hen nannih lam chu nan nei lai lo. A dawnghnâk ah chun nan tlûnah lâirêltu an 
si lai. 

45“Chubang siatnâk zawzawng chu nan tlûnah a hawng tlung lai le, LALPA nan 

Pathian nih dân an pêk na mi zawzawng zûl lo hen a lakah ê-aw nan ngâilo 
ruangah nan vei dep lân lo chu nan sinah siatnâk chu a um kumza lai. 

46Nan thlâk leh nanmah tlûnah Pathian lâirêlnâk a hawng tlung kumza ding mi 

asi lai. 

47LALPA nih thil zeizawng ah mal an sâwm na le, sikhawmsele nannih lam nih 

chun thinlung lâwm bû leh lâwptlo bû hen a rian nan ṭuan lai lo. 

48Churuangah LALPA nih nan lakah mêlma a hawng fial ding mi tla rian nan 

ṭuan lai. Sungvâng leh tîhâl hen nan um lai le, ni leh puan neilo hen zeizawng 
ah samphâng hen nan um lai. Nan vei dep lânlo chu LALPA nih fâk tak hen an 
nehsawh na awt. 

49Tual dawngnâk ah mi phun an hawlh khawm nan theihlo mi LALPA nih 

nanmah do ding hen a hawng fial awt. Mupî â thlûr mi hâwi hen a nan nam na 
lai. 

50Upa, ngâksia âu lak khawmah khuaruatnâk leh siherhnâk neilo mi an si lai. 

51Nan ranrual leh nan fâng tla an ei lai le, nannih chu buh ngei hen nan thi lai. 

Fâng tla, uain tla, oliv sariak tla, ranrual leh dawrâ tla zeikhawm an mâk na lai 
lo le; chun nan thi lai rawh. 

52LALPA nan Pathian nih a nan pêk na mi ram lakah khua kip an do lai le, nan 

zumh chem mi khua kulh sâng tak tla a chim lai. 

53“Nan khua tla nan mêlma nih a hawng kulh tikah nan sung a vâng tuktarâi lai 

le, LALPA nan Pathian nih an pêk na mi fa tla tiang nan ei na lai. 

54-55Mi ṭha leh mi rokual tla hawng suak mi tla khawm nih ei ding buh an neilo 

rawh ruangah an hawng kulh na liau chun an sung a vâng tuk ah an fa le tla an 

ei lai. A unaupa mawh, a nupi a dâwt tak mi mawh a fa a um lem mi tla sin 
khawmah zeitê khawm a pêk lai lo. 

56-57Nunau ṭha mi rokual lakah suak mi, a neihsiah ruangah lêng suak dah lo mi 

khawm chu hâwi hep an si lai. An khua tla mêlma nih an kulh tikah chun a 
sungvâng tuktarâi ah a fa a ring ka mi leh alam khawm a thuptê hen a ei lai. A 
pasal a dâwt tak mi leh a fa tla rang khawmah a ṭhenh na lai lo. 

58“Pathian sîntirnâk lasuibu lakah a rîn mi zawzawng zumhkâi tak hen nan zûl 

lo hen leh LALPA nan Pathian min zahkâi leh chê tak nan zah lo chun, 

59râi dam kholo leh kaih kho mi ṭihnungkâi, reh kholo mi nanmah leh nan thlâk 

tla tlûnah a hawng fial lai. 

60Aigupta ram ah nan theih rawh mi ṭihnungkâi tak tla kha nan tlûnah a hawng 

tlungtir nawlh lai le, zeiliau khawm a dam lai lo. 

61Râi zât kip leh râi kaih kho mi hi Pathian dân leh sîntirnâk bu ah sim lo mi tla 

a hawng fial lai le, nan vei dep lai. 

62Vân ah ârfi zat hen tam khawm ule, a leifuan chu tâwmtê cho nan si lai, LALPA 

nan Pathian thu nan ngâi lo ruangah. 

63LALPA nih nan sul-le-lam a tluang tir hen zantir na ding a duh mi hâwitê hen 

nan lakah an veih na ding leh siatnâk nan tlûnah tlungtir ding a duh rûl rawh. 
Nan umnâk ram ah mi an ṭhial ving na lai. 

64“LALPA nih phun zawzawng nâwng ah tual dawnghnâk khatlei thawk hen 

khatlei kâng a dawnghnâk tiang an rekrâwi tir na lai le, chunah chun lung leh 
thing hen siam mi pathian, a nan thlâk natu leh nanmah khawm nih a lânah nan 
sawnh dahlo mi rian nan ṭuan lai. 

65Thlangamnâk mun rerêng nan tawng lai lo le, nan tâ ding mun rerêng a um 

lai lo; LALPA nih hamhnâk leh lawksawngnâk, lung dawngnâk leh kawng 
dawngnâk a tlungtir lai. 

66Zeiliau zawngah ningṭih kumza hen nan um lai. A sûn a zân hen ningṭih leh 

thih ṭih hen nan um lai. 

67Nan thil muh mi zawng nih nan thinlung a lâutir lai. Zînglei kipah zânleibâi si 

ding nan mawhlah lai, zânleibâi kipah zînglei si ding mi nan mawhlah lai. 

68LALPA nih chu leiah nan kîr nawlh rêng lai lo rawh a ti menza khawmsele 

Aigupta ram ah meilawng hen an kîrtir nawlh ving na lai. Chunah chun sal si 
ding hen nan mêlma sinah va a zuar ding nan tum lai le, sikhawmsele, 
âukhawm nih châwk ding hen an duh na lai lo,” a ti. 

Deuteronomy 29 

Moab Ram Ah Israel Tla Sinah 
LALPA Thudântuk 

1Hi bang tla hi Moab ram ah LALPA nih Mosi sinah Israel tla rangah thudântuk 

siam piak na ding hen thu a pêk mi chu asi; hi bang zawzawng tla hi Sinai Tlâng 
ah LALPA thudântuk sap singsuan mi asi. 

2Mosi nih Israel mi tla zawzawng chu a pumh na le, an sinah, “LALPA nih 

Aigupta lalchem leh a rianṭuantu tla leh a ram pumpi ah thil a ti mi tla chu 
nanmah ngelchel nih nan muh asi. 

3Râi ṭihnungkâi, thilchê ti tla leh thilchê rokual a ti mi tla chu nan muh asi. 

4Sikhawmsele tusûn ni tiang hen nan thil theih lakah theihthiamnâk zeikhawm 

a nan pêk na lo rih. 

5Kum sâwmli kar chu ramkaro ah LALPA nih an kalpi na le, nan nipuan leh nan 

pheikawk khawm a ṭet lêm lo. 

6Ei ding sang leh uain leh zû din ding khawm nan nei lo le, sikhawmsele LALPA 

nih amah chu nan Pathian asi ti an theihtir na ding hen nan herh mi zawzawng 
chu a nan pêk na. 

7Hi mun hi kan hawng tleng le, Hesbon ah mi Sihon lalchem leh Hasan ah mi 

Og lalchem chu hawng kan do ding hen an hawng suak rawh. Sikhawmsele 
annih tla chu kan neh na le, 

8an ram chu kan lâk le, Reuben phun leh Gad phun leh Manaseh phun 

khingkhuai tla sinah kan ṭhenh zâr na. 

9Hi bang thudântuk siam mi tla hi zûl ule, nan thilti zeizawng ah nanna 

dingchang lai. 

10“Tusûn ni ah LALPA nan Pathian mâika ah nan dîr le, nan ektê hen a nan rui 

natu leh rianṭuantu tla, nan mipa tla, 

11nunau tla leh nan fa tla leh nan sinah ramdang minung um mi tla, nan thing 

tuktu leh tî thantu tla hen. 

12Tusûn ah hinah hin LALPA nih a nan tiamh na mi thudântuk lakah chun lût 

ding nan si rawh le, ngelchel hen nan pawm ding asi, 

13LALPA nih a mi tla nan si mi leh nan Pathian sinâk chu nan sinah leh a nan 

thlâk natu Abraham, Isak leh Jakob sinah thu a tiamh mi hâwi hen tuah a birhtir 
khonâk ding hen. 

14LALPA nih ngelchel hen thudântuk a siam mi hi nanmah tla sinah cho asi lo. 

15Hinah tusûn ni ah a mâika ah dîrtu kan ektê rang leh kan thlâk tla a hawng 

suak lo rih mi tla rang khawm ah asi. 

16Aigupta ram ah kan nung dân leh mi ram tla kan hawng pal liauah kan umdân 

zei hâwi asi ti nan theih asi. 

17An milem thing, lung, tangkasa leh ngûn hen an siam mi fihnungkâi tla nan 

muh asi. 

18Hinah mipa, nunau, dâwngsungkhur mawh phun mawh tusûn ni ah dîrtu tla 

zawzawng nih LALPA nan Pathian chu kaltâk hen phun dang pathian tla nan 
sawnh lebang lai theih set u. Chubang tla chu thil khâ leh tûr keuh hen a ram a 
thlâk mi asi sual lebang lai. 

19Tusûn ni ah hi bang hâwi khung tak hen ngiarnâk tla hi theihthiam lo hen mah 

duh thu hen um mi tla khawm nih ka rangah ṭhatnâk asi titu âukhawm an um lo 
ti theih u. Mi sia khawm mi ṭha khawm, chu nih chun bang ver hen an râwk na 
lai. 

20Chubang hâwi minung chu LALPA nih a ngaihdam awt lo, ngaihdam ding 

ngangâk hen a thinthawknâk chu mei hâwi hen a lakah a alh lai le, LALPA nih 
a veih dep lânlo chu siatnâk hi lasuibu lakah rîn zawzawng hi a tlûnah a tlung 
lai. 

21LALPA nih Israel phun zawzawng theihtirnâk ding hen thudântuk lakah mi 

siatbarhnâk zawzawng, hi LALPA sîntirnâk bu ah rîn mi tla hâwi hen siatnâk a 
tlûnah a tlung lai. 

22“Hi nûnthâi ah nan thlâk tla leh ramdang mi tla nih nan ram ah siatnâk LALPA 

nih a hawng tlungtir mi tla chu ram lât tak a thawk hen a hawng muh lai. 

23Phâisen tla chu a karo hen a um lai le, kât leh chitê nih a tuam lai; zeikhawm 

chîng asi lai lo le, belh tiang a kho lai lo. Nan khuapi tla chu Sodom leh 
Gomorah, Adma leh Zeboiim a thinthawk fâk liauah LALPA nih a râwk mi hâwi 
asi lai. 

24Churawhchun laikulh pumpi nih, ‘Zei zia me si LALPA nih hi hâwi hen an ram 

ah a ti le? Hi hâwi thinthawknâk hi a san zei me si?’ an ti lai. 

25‘Aigupta ram thawk hen a suakpi na liauah an thlâk natu Pathian sinah 

thudântuk an siam mi LALPA mi tla nih an buar ruangah ti hen an sâng lai. 

26A lânah an sawnh dahlo mi pathian dang an sawnh le, chu pathian tla chu 

LALPA nih sawnh ding hen a khap na mi asi. 

27Churuang chun LALPA chu a mi tla tlûnah a thin a thawk le, an ram ah siatnâk 

hi lasuibu lakah rîn mi zawzawng a tlungtir mi asi. 

28LALPA chu thungâi a thin a thawk le, a thinthawknâk rokual tak hen an ram 

ah mi chu a ṭhial zek na le, ramdang ah a siah ving na, chunah chun tu liauah 
an um rawh.’ 

29“LALPA kan Pathian nih a thuptê hen a kil mi thil zeimawh a um; sikhawmsele 

a dân chu a hawng langh le, kanmah leh kan thlâk tla nih kan zûl kumza ding 
mi chu asi. 

Deuteronomy 30 

Malsâwmnik Leh Remnawlhnâk 
Ding Hen Thil Herh Tla 

1“Malsâwmnâk leh siatbarhnâk lakah tuah duh thîmnâk kan pêk na. Hi bang thil 

zawzawng hi nan sinah a hawng tlung hen LALPA nan Pathian nih an rek na 
nâk mi phun tla nâwngah nan va um tikah duh thîmnâk ka nan pêk na mi hi 
theihkumza u. 

2Nanmah leh nan thlâk tla LALPA leiah nanna hawi hen nan thinlung zawzawng 

hen tusûn ah ka nan pêk na mi a thupêk tla hi nan zûl chun, 

3LALPA nan Pathian nih nan lakah khua a ruat lai. A nan rek na nâk phun lakah 

mi chu an kîrpi nawlh na lai le, sul-le-lam tluang tak hen an siam nawlh na lai. 

4A lât chemnâk kâwlkil ah an rek na khawmsele, LALPA nan Pathian nih a nan 

pumh na hen an kîrpi nawlh na lai, 

5churawhchun a lânah an thlâk natu umnâk ram chu nan luah nawlh kho ding 

hen. A lânah an thlâk natu ngâk hen tam dauh leh sûl-le-lam tluang dauh hen 
an siam na lai. 

6LALPA nan Pathian nih nanmah leh nan thlâk tla rangah ê-aw ngâinâk thinlung 

a nan pêk na lai le, churawhchun nan thinlung zawzawng hen amah nan dâwt 
lai le, chu ram ah chun nan um kumza lai. 

7Nan lakah chubang siatbarhnâk zawzawng chu an hua natu leh an nehsawh 

natu nan mêlma tlûnah a tlung lai le, 

8tusûn ni ah ka nan pêk na mi a thupêk zawzawng tla hi nan zûl hen nan kil lai 

rawh. 

9Nan thilti zeizawng lakah LALPA nih nan sul-le-lam a tluang tir lai le; fa tamtak 

leh ranrual tamtak nan nei lai le, nan phâisen nih fâng tamtak a suah lai. A nan 
thlâk natu tla sul-le-lam tluang tir a duh mi hâwi hen, nan sul-le-lam tluang tir 
ding thungâi a duh lai, 

10sikhawmsele hi a sîntirnâk lasuibu ah rîn mi dân zawzawng nan zûl hen nan 

kil ding asi. Nan thinlung zawzawng hen amah leikângah nanna hawi ding asi. 

11“Tusûn ni ah thupêk ka nan pêk na mi hi nan ti kholo rê ding hen nan rang ah 

har tuktarâi mi asi lo. 

12Tlûn leiah vân ah mi khawm asi lêm lo. Âu me a va kâi hen, kan theih khonâk 

ding leh kan zûl ding hen hawng kan lâk piak kho lai?’ ti ding mi khawm chu asi 
lo. 

13Tisumsumriat varâl lei ving ah mi khawm asi lêm lo. Kan theih khonâk ding 

leh kan zûl ding hen, ‘Âu nih tisumsumriat tan hen hawng kan lâk piak kho lai?’ 
ti ding mi khawm asi lêm lo. 

14Asi lo zia chu, hinah nan sinah a um ko asi. Nan theih hen nan sim kho. 

Churuangah tuah zûl u. 

15“Tusûn ni hin thil ṭha leh thil ṭhalo, nungnâk leh thihnâk thîm ding hen ka nan 

pêk na. 

16LALPA nan Pathian thupêk tusûn ah ka nan pêk na mi hi nan zûl chun, nan 

dâwt hen a thu nan ngâi hen a dân zawzawng nan kil chun nan sul-le-lam a 
tluang lai le, minung tamtak mi phun nan si lai. Nan va luah ding mi ram ah 
LALPA nan Pathian nih mal an sâwm na lai. 

17Sikhawmsele, ê-aw ngâilo hen a thu nan êl chun, pathian dang tla sawnh hen 

nan pial chun 

18nan vei ver lai, tuah hinah ka nan theihtir na asi. Jordan Va kanh hen nan va 

luah ding mi ram ah tam sâwt nan um lai lo. 

19Tuhin thihnâk leh nungnâk, Pathian malsâwmnâk leh siatbarh thîm ding hen 

ka nan pêk na, nan thîm mi lakah theihpitu ding hen tual leh vân ka auh asi. 
Nungnâk chu thîm u. 

20LALPA nan Pathian chu dâwt ule, a lakah ê-aw ngâi hen zumhkâi hen um u, 

chu tikah an thlâk natu Abraham, Isak, Jakob tla sinah pêk ding hen thu a tiamh 
mi ram ah nanmah leh nan thlâk tla hen sâwt tak nan um lai,” a ti. 

Deuteronomy 31 

Josua Chu Mosi Mun Luahtu 
A Hawng Si Rawh 

1Mosi nih Israel mi tla sinah thu a sim vima le, 

2“Tu chun kum zâ leh kul ka si rawh le, an rui natu ding ka si kholo rawh. Chulo 

khawmah LALPA nih Jordan Va na kanh lai lo ti hen hawng ka simh. 

3LALPA nan Pathian amah ngelchel chu nan mâilei ah a kal lai le, chunah phun 

a um mi tla chu an veih piak na lai, an ram nan luah khonâk ding hen; LALPA 
nih a sim rawh hâwi hen Josua chu an rui natu asi lai. 

4LALPA nih Amor lalchem Sihon leh Og a neh na le, an ram a râwk dep na mi 

hâwi hen chubang minung tla chu a veih dep na lai. 

5LALPA nih anmah nehtu ah an siam na lai le, ka nan simh na ziatê hen nan ti 

na lai. 

6Zumh thlir le, tum thlir. Annih tla chu ṭih na lah u. Nan Pathian, LALPA amah 

tak chu nan sinah a um lai. A nan thlahthlamh hen a nan kaltâk na lai lo,” a ti. 

7Churawhchun Mosi nih Josua chu a kawh le, Israel mi zawzawng mâika ah a 

sinah thu a simh, “Zumh thlir le, tum thlir; nang hi an thlâktu tla sinah LALPA 
nih a tiamh mi ram va luah ding hen hi minung tla rangah ruitu ding mi chu na 
si. 

8LALPA amah tak chu na sinah um hen an rui lai. An thlawrhthlâu hen an kaltâk 

lai loh, churuangah na thinlung dâwk lo hen ṭih khawm ṭih lah,” a ti. 

Kum Sarih Dan Kipah 
Dân Rêl Ding Mi 

9Mosi nih Pathian dân chu a rîn le, Levi bâwlpu tla LALPA Thudântuk Bâwm 

kilkâwitu leh Israel ruitu tla sinah a pêk na. 

10Thu a pêk na, “A kum sarihnâk dawngh kipah lei bat mi tla râwk kum ah, Basâ 

Kût ah hâu fâk tak hen hi hi rêl rawh. 

11Sawnhnâk ding mun pakhat ah Israel mi tla nih LALPA an Pathian sawnh ding 

hen an hawng tikah rêl piak na rawh. 

12Mipa, nunau, ngâksia zawzawng leh nan khua ah ramdang minung um mi tla 

kawh ver na ule, LALPA nan Pathian thu theih leh zah ding hen a sîntirnâk tla 
chu mikip nih zumhkâi tak hen an zûl khonâk ding hen. 

13Hi hâwi nan thlâk tla LALPA nan Pathian dân theih dahlo mi tla nih an theih 

kho lai. Chu hâwi hen Jordan Va kanh hen nan va luah ding mi ram ah nan um 
kar zawzawng chu LALPA thu zûl ding dân an theih lai,” a ti. 

LALPA Nih Mosi Rangah A 
Sîntirnâk Madungchem 

14Churawhchun LALPA nih Mosi sinah, “Tam na dam lai lo rawh. Josua kawh 

le, Puanin ah hawngpi, chu tikah sîntirnâk ka pêk kho ding hen,” a ti. Mosi leh 
Josua chu Puanin ah an va kal le, 

15LALPA chu chunah chun sûm dîr hâwi hen Puanin kawtkâ kiangah dîr hen an 

sinah â langh rawh. 

16LALPA nih Mosi sinah, “Na thihnâk a nâi rawh, na thih nûnah mi le tla chu 

zumhkâi lo tak hen ka lakah an um lai le, an sinah thudân ka tuk mi tla khawm 
an buar lai. An ka kaltâk lai le, an va lûtnâk ding mi ram ah lunglotu pathian tla 
an sawnh lai. 

17Chu hâwi a hawng si tik chun an lakah ka thin a thawk lai le; ka kaltâk na lai 

le, an vei lai rawh. An lakah siatnâk ṭihnungkâi tak a hawng tlung lai le, chu tikah 
hi bang thil tla chu an tlûnah a hawng tlung tik chun, kei, an Pathian an sinah 
ka um lo rawh ruangah asi ti an theih lai rawh. 

18Chu tikah kei nih ka ṭangpi duh na awt lo rawh, thilsual ti hen pathian dang an 

ka sawnh tâk rawh ruangah. 

19“Tuah hi la hi rîn rawh. Israel mi tla rangah sîntir na le, an sinah thil a hawng 

um ding mi theihfiangnâk ruangrûl ah. 

20An thlâktu tla sinah thu ka tiamh rawh mi hâwi hen hi ram ṭha leh neihnâk ram 

ah ka kalpi na lai. Chunah chun ei ding an duh mi zawzawng an tawng lai le, 

lungngam tak hen an um lai. Sikhawmsele, mahlo leiah an pial lai le, pathian 
dang tla an sawnh lai. An ka nawng lai le, ka thudântuk tla an buar lai, 

21siatnâk ṭihnungkâi tamtak an lakah a hawng tlung lai. Sikhawmsele hi la hi 

sak kumza ding asi lai, an lakah thil a hawng um ding mi theihfiangnâk ruangrûl 
ah asi lai. Tu khawmah thu ka tiamh na mi ram ah ka kalpi na lân khawmah an 
thinlung ruat ka theih ko,” a ti. 

22Chu ni lîlâ ah Mosi nih chu la chu a rîn le, Israel mi tla chu a sîntir na rawh. 

23LALPA nih Josua Nun fapa chu a sawnh le, a sinah, “Zumh thlir le, tum thlir. 

Israel mi tla, hi ka tiamh mi ram ah na kaipi na lai le, na sinah ka um lai,” a ti. 

24Mosi nih lasuibu ah LALPA dân tla a rîn le, zeikhawm thlâu lo hen a kil ziar. 

25A ti thluh rawh chun Levi bâwlpu tla, LALPA Thudântuk Bâwm zauhkhenhtu 

tla sinah, 

26“Hi LALPA dân bu hi lâk ule, LALPA nan Pathian Thudântuk Bâwm sungah 

siah u, Israel mi le tla lakah a lungsilo zia theihpitu dingah chun a um ding asi. 

27An lungkhung zia leh hel an mang zia ka theih. Ka dam liau khawmah LALPA 

tlûnah an hel le, ka thih nûn châng chun thungâi an zual lai. 

28Ka mâika ah hin phun lakah ruitu leh rianṭuantu tla hawng pumh ver na, chu 

tikah hi bang thil tla ka simh kho na lai le; an tlûnah lung silonâk thu ah theihpitu 
ding hen tual leh vân ka kawh lai. 

29Ka thih nûnah hi minung tla hi an sual ding mi leh ka sîntir na mi tla an duh 

awt lo mi khawm ka theih ko. Tik a hawng tlung ding mi lakah siatnâk an tawng 
lai, a khap mi thil ti hen LALPA chu a thin an thawktir awt ruangah,” a ti. 

Mosi La 

30Churawhchun Mosi nih la zawzawng chu Israel mi tla ngâi ding hen a sim piak 

na rawh. 

Deuteronomy 32 

1“Tual leh vân, ka thu tla hi theih ule, nâi tek hen ngâi u. 

2Ka sîntirnâk tla chu ruah hâwi hen a sûr lai le, dâmtî hâwi hen tual tlûnah a um 

lai. Ka thu tla chu thlâi keuh no leh belh no lakah ruah a sûr mi hâwi asi lai. 

3LALPA min chu ka sawr lai le, a rokualnâk chu a mi tla nih an sim lai. 

4“LALPA chu nangmah vêngtu chak tak asi, a lampi zawzawng ah rangtling leh 

rep tak asi; Na Pathian chu zumh a kâi hen a dik asi; A dik mi leh a ṭha mi vial 
a ti. 

5Sikhawmsele, nannih lam chu a mi si ding hen zumh nan kâi lo hen nan tlâk 

lo. Phun sual tak leh perpet mang nan si. 

6Nannih mi â leh theihnâk neilo tla, LALPA nan ti ding mi chu hi hâwi mazei asi? 

An siam natu, phun ah an siam natu nan pa chu asi. 

7“Tik a kal rawh mi hun sâwt tak asi rawh mi tla dawn set ule; Zei zei thil me a 

hawng um ti an simh na ding hen nan pa le tla rangah deih na u, Tar tla rangah 
a lânah mi thusim ding hen deih na u. 

8Chungnungchem nih chun phun tla chu an ram tla a ruat piak na le; Mi zapi tla 

chu an umnâk ding ruat piak na a tum. Phun kip rangah pathian a ruat piak 
chiau na. 

9Sikhawmsele, Jakob thlâk tla lam chu amah rang ê ah a thîm na. 

10“Ramkaro, mun kingnâk, thlî rângnâk ah an vâi mi chu a tawng na. Amah â 

hum ding mi hâwi hen a hum hen a zauhkhenh na. 

11Mupî nih a fa tla zuang ding a sîntir na le, a thla a pharh mi tlûnah him tak hen 

a tleih thlir na mi hâwi hen, Israel tla chu an tlû ding mi lakah LALPA nih a kilkâwi 
na. 

12LALPA cho nih a mi tla chu ramdang pathian bawmh lo hen a rui na. 

13“Mun sâng tak tla ah lâi a rêltir na le, phâisen ah thil a kho mi tla an ei. Lungpi 

tla lakah mâng khuaitizû an tawng; an oliv thing tla chu lung nâwngah a ningno 

14An chawpinu leh an kêl tla nih nûk hâng tamtak an suah; dawrâ ṭha chem, kêl 

tla, ranrual tla, fâng ṭha chem tla leh uain sung tak tla anna ting. 

15“LALPA mi tla chu an nei dadauh le, sikhawmsele hel mang an si; An bit hen 

an khawp asi. An Siamtu Pathian chu an kaltâk le, an Ruangsuahtu chak chu 
an duh lo. 

16An ruk sawnhnâk ruangah LALPA thîknâk thinlung an thawktir; thilsual an ti 

mi nih a thin a thawktir. 

17Pathian tak silo mi tla sinah bâwlnâk an pêk, an thlâktu tla nih an theih dahlo 

mi pathian thar, Israel tla nih an zûl dahlo mi pathian tla chu. 

18An Pathian, an Ruangsuahtu chak tak, anmah rangah nungnâk pêktu chu an 

philh asi. 

19“LALPA nih chu chu a muh rawh chun a thin a thawk le, a fanu leh a fapa tla 

a nawng na. 

20‘Ka ṭangpi na lai lo rawh; mi zumhkâilo leh mi lungkhung lakah zei me a hawng 

tlung ka zauhnik lai,’ a ti. 

21An milem hen ka thin an ka thawktir, Pathian tak silo mi tla pathian an ti 

ruangah thîknâk an ka neihtir. Churuangah phun salam an ti mi tla chu mang 
hen an thin ka thawktir na lai le, phun â tla hen ka thîktir na lai. 

22Ka thinthawknâk chu mei hâwi hen a alh lai le, tual tlûnah thil zeizawng a kâng 

lai. Laikulh tanglei tiang a va tleng lai le, tlâng tonâk bul tla a râwk lai. 

23“An tlûnah siatnâk dawng lo ka tlungtir lai le, ka chanhtiang fung zum chu an 

lakah ka mang lai. 

24Sungvâng leh damlo hen an thi lai le, râi ṭihnungkâi hen an thi lai. Anmah 

sehtu ding hen ram sa tla ka fial lai le, anmah chuktu ding hen rûl tûrnei ka fial 
lai. 

25Râltuk ruangah zâwllâi ah thihnâk a tlung lai le; In ah ningṭihnâk a tlung lai. 

Tlangvâl leh nungâk tla an thi lai le, tarpa leh nausêm tla khawm zuah an si lai 
lo. 

26An ektê hen ka veih dep na lai le, pakhat khawm theih an si lai lo rawh. 

27Sikhawmsele, ka mi tla an neh na ruangah an mêlma tla chu an lakah putso 

hen ka umtir na awt lo. Keimah nih ka râwk na mi an si ruangah. 

28“Israel phun tla chu theihnâk neilo mi an si le; finghnâk rerêng an neilo. 

29Zeiruangah neh hen kan um ti khawm an theih lo; zei thil me a hawng tlung ti 

khawm an theih kholo. 

30Zeiruangah minung pakhat nih minung sâng khat a neh na hen, Minung panih 

nih sâng râ an neh na zia? LALPA an Pathian nih a kaltâk na le; an Pathian 
chak nih anmah rangah a pêk na ruangah asi. 

31An mêlma tla nih chun an pathian tla chu, Israel tla Pathian hâwi hen chun a 

chak lo ti an theih. 

32An mêlma tla nih Sodom leh Gomorah hâwi hen an râwk na le, Grep zûn khâ 

tîk leh tûr hen a rah mi hâwi an si. 

33Rûl tûr thawk hen uain hâng siam mi hâwi asi. 

34“LALPA nih an mêlma tla thilti chu a theih ko; anmah rêpnâk ding hen tik 

dêngkhâwng a ngâk. 

35LALPA nih lehrûl sam hen a rêp na lai le; an tlûk ding tik a tlung teh lai. An 

vânduainâk ni chu a nâi rawh. 

36Chaknâk zeikhawm an neilo rawh ti a muh tikah a mi le tla chu LALPA nih 

ruang a suah na lai. ṭangpi an herh mi a muh na tikah a rianṭuan piaktu tla tlûnah 
khua a ruat lai. 

37Churawhchun, ‘Nan pathian chak nan zumh mi tla chu kha zeiah an um 

rawh?’ ti hen. LALPA nih a mi le tla chu a deih na lai. 

38Nan bâwlnâk thâu hen nan châwm na le, din ding hen uain tla nan pêk na. 

Tuah hawng hen an ṭangpi na seh me; tuah ruang an suah na ding hen hawng 
tek na seh. 

39“ ‘Keimah cho hi Pathian ka si; Pathian dang tla chu a tak asi lo. Ka thah le, 

ka nunh, ka liamh le ka damh. Ka thilti lakah âukhawm an hawng ka do kho lo. 

40Kei, Pathian nung ka si kar vial chu ka kut phar hen thu ka tiamh. 

41Ka nâmsâu tlêu vak chu ka tât lai le, diknâk thilti chu ka zauhnik awt. Ka 

mêlma tlûnah lehrûl ka sam lai le, hawng ka huatu tla chu ka rêp na awt. 

42Ka chanhtiang fungzum lakah a thî a zut lai le, ka nâmsau nih hawng ka dotu 

tla a thah na lai. Hawng ka dotu chu pakhat khawm ka zuah na awt lo; liamh mi 
tla leh rêng an tlâ mi khawm an thi lai,’ a ti. 

43“Phun tla, LALPA mi tla chu sawr u, anmah thahtu tla zawzawng chu a rêp 

na. A mêlma lehrûl a sam na le, a mi tla chu an sual a ngaihdam na,” a ti. 

44Mosi leh Josua, Nun fapa nih hi la hi Israel tla nih an theih ding hen an sim. 

Mosi Sîntirnâk Madungchem 

45Mosi nih Pathian sîntirnâk zapi tla a pêk thluh rawh chun, 

46“Tusûn ni ah hi thupêk tla zawzawng ka nan pêk na mi hi zûl ding hen theih 

set u. Nan fa tla simh lemang na ule, Pathian sîntirnâk zawzawng zumhkâi tak 
hen an zûl kho ding hen. 

47Hi sîntirnâk tla hi thu salam asi lo; nan nungnâk bul tak asi. Zûl ule, Jordan 

Va kanh hen nan va luah ding mi ram ah nan um kumza lai,” a ti. 

48Chu ni lîlâ ah LALPA nih Mosi sinah, 

49“Jeriko khuapi zâwn ah mi Moab ram ah Abarim Tlâng ah kal le; Nebo Tlângah 

kâi, Israel tla ka pêk na ding mi Kanaan ram chu chuanh. 

50Na unaupa Aron chu Hor Tlâng ah a thi mi hâwi hen nang khawm chu tlâng 

ah na thi lai; 

51Israel mi zapi tla mâika ah nan panih hen ka lakah zumh nan kâilo vevê 

ruangah. Zin ramkaro, Kades khua kiangah mi zapi mâika ah Meribah tiva ah 
nan ka chawnglawmh lo ruangah. 

52Lât tak thawk hen ram chu na chuanh lai le, sikhawmsele Israel mi tla ka pêk 

na ding mi ram ah lam chun na lût lai lo,” a ti. 

Deuteronomy 33 

Mosi Nih Israel Phun Tla 
Mal A Sâwm Na Mi 

1Hi bang tla hi Pathian mi Mosi nih a thih lânah Israel mi tla tlûnah malsâwmnâk 

a sim mi chu asi. 

2LALPA chu Sinai Tlâng thawk hen a ṭum le; Edom ram tlûnah nî hâwi hen a 

hawng suak le, Paran Tlâng thawk hen a mi tla a hawng cherh na. A sinah 
vânmifial sâng râ an um le, a kut vawrhlei ah meialh a um. 

3LALPA nih a mi tla chu a dâwt na hen amah mi tla chu a hum na. Churuangah 

a kê phûr ah kan kûn le, a thupêk tla kan zûl. 

4Mosi nih dân hawng kan pêk mi tla chu kan zûl, kan phun tla rangah kan roting 

chem asi. 

5LALPA chu a mi Israel tla lakah lalchem asi, an ruitu tla leh an phun tla anna 

pûm liauah chun. 

6Mosi nih Reuben phun thu a sim: “Reuben chu an minung tla tâwm khawmsele 

a thi dah lai loh,” a ti. 

7Juda phun thu a sim: “LALPA, ṭangpi ding deih hen an auh mi chu ngâi le; 

phun dang tla hen tlâitir na. LALPA, an rangah do piak na le, An mêlma lakah 
mi chu ṭangpi na rawh,” a ti. 

8Levi phun thu a sim: “LALPA, nangmah nih, na duhzia chu Urim leh Thummim 

hen hawng langh, Na to-aw zumhkâi Levi tla mang hen: Masah ah niksak na 
dêl na le, Meribah tî ah diknâk ah na nik na. 

9Nu leh pa tla, unau tla, fa tla sin ngâk hen na sinah zumhkâi dauhnâk an 

langhtir. Na thupêk tla chu an zûl hen, Na thudântuk lakah zumh an kâi. 

10Na fa tla chu na dân zûl ding hen an sîntir lai le; Na mâichâm ah bâwlnâk an 

hawng ap lai. 

11LALPA, an phun tla chu ṭhang ding hen ṭangpi na; An thilti lakah a lâwm rawh. 

An mêlma tla chu râwk dep na le; Thawktir nawlh lah na rawh,” a ti. 

12Benjamin phun thu a sim: “Hi hi LALPA nih a dâwt hen a hum na mi phun chu 

asi; Nî tlâk hen anmah tla chu a vêng na le, An lakah â chêl,” a ti. 

13Josef phun thu a sim: “LALPA nih an ram chu ruah leh tual tang thawk hen mi 

tî hen malsâwm seh. 

14An ram chu nî sa lakah a min mi theirah hen malsâwm hen um seh; A tik kipah 

rah ṭha chem hen tamtak hen rah seh. 

15A lânah mi tlâng tla chu thei rah sung tak hen khat seh. 

16An ram chu thil ṭha hen khat seh, Thing bû lakah mi meialh thawk hen thusimtu 

LALPA ṭhatnâk hen malsâwm hen um seh. Hi bang malsâwmnâk tla hi Josef 
phun tla sinah um seh, Anih chu a unau tla lakah ruitu asi ruangah. 

17Josef nih chun chawchal chaknâk, Ram chawchal ki a nei. A ki tla chu 

Manaseh phun sâng khat leh Efraim phun sâng râ an si. Chu tla hen chun phun 
tla chu a suk na le, Kâwlkil tiang hen a nâwr na,” a ti. 



356 

Bawm Common Language Bible Version 
@ 2006 Bangladesh Bible Society  

 
 

 

 

18Isakar leh Zebulun phun tla thu a sim: “Zebulun phun chu tipi tlûnah an 

sawlehnâk sul-le-lam tluang hen um na seh. Isakar phun chu in leiah a neih 
siah pung seh. 

19An tlâng ah ramdang mi tla an sâwm na hen chunah chun bâwlnâk dik tak an 

ap. Neihnâk tla chu tipi thawk hen leh tiva kap mi sep thawk hen an tawng,” a 
ti. 

20Gad phun thu a sim: “An ram kâu tak hen siamtu Pathian chu sawr hen um 

seh. Gad nih chun chakeibaknei hâwi hen Lû vun leh a bân thlêr ding a bawh 
ko. 

21Anmah rangah ram ṭha chem an lâk. Hotu tingvo chu an rangah an ruat piak 

na. Israel ruitu tla anna pûm liauah LALPA thupêk leh dân tla an zûl,” a ti. 

22Dan phun thu a sim: “Dan chu chakeibaknei fa no asi; Basan ram thawk hen 

a hawng per,” a ti. 

23Naphtali phun thu a sim: “Naphtali chu LALPA sunhsaknâk ṭha hen neih-le-

siah hen malsâwm hen a um. An ram nih Galili Rilî thawk hen simlei kâng a 
dêng khet,” a ti. 

24Aser phun thu a sim: “Aser chu phun dang tla ngâk hen malsâwmnâk a tawng 

dauh. A unau tla nih sunhsak sele, A ram ah chun oliv thing tamtak um seh. 

25A khua chu thîr kulh kawtkâ hen hum hen um sele, Him tak hen um kumza 

seh,” a ti. 

26Israel mi tla, nan Pathian hâwi hi zei pathian khawm a um lo. Rokual tak hen 

vân ah â chuan le, Nanmah ṭangpi ding hen sûm lakah chuan hen a hawng kal. 

27Pathian chu nanmah vêng kumzatu asi; A zungzâl bân chu nanmah ṭangpitu 

asi. Nan kalnâk zawngah nan mêlma tla chu a nar le, An ektê râwk ver ding hen 
an simh na. 

28Churuangah Jakob thlâk tla chu thlangam tak hen an um, Vân mi dâmtî nih a 

chinh mi tual ah fâng leh uain hen a khat mi ram ah him tak hen um na seh. 

29Israel, na lâwptlo chiam e! Nangmah hâwi hen LALPA nih ruang a suah mi 

phun âukhawm an um lo. LALPA amah tak chu a nan vêng ding leh nehnâk a 
nan pêk ding hen na phâw leh na nâmsâu chu asi. Na mêlma tla chu 
khuaruatnâk deih hen an hawng lai le, nangnih na lamhbêk na lai. 

Deuteronomy 34 

Mosi Thih Thu 

1Mosi chu Moab phâi thawk hen Nebo Tlâng, Jeriko saklei Pisga Tlâng tlûnah 

a kâi le, chunah chun ram pumpi LALPA nih a zauhtir: Gilead ram marlei mi 
Dan khua tiang hen; 

2Naphtali ram pumpi; Efraim leh Manaseh ram tla; Juda ram thlanglei kângah 

Mediteranian Tipi tiang. 

3Juda ram simlei kâng mi khingkhuai; leh Zoar thawk hen Jeriko tiang mi phâi, 

Tûm khuapi tiang hen. 

4Churawhchun LALPA nih Mosi sinah, “Hi ram hi Abraham, Isak leh Jakob sinah 

an thlâk tla rangah pêk ka tiamh mi ram chu asi. Muh lam chu kan muhtir lai le, 
sikhawmsele, chunah chun kan kaltir awt lo,” a ti. 

5Churawhchun LALPA to-aw Mosi chu LALPA nih a sim rawh hâwi hen Moab 

ram ah chun a thi rawh. 

6Bethpeor khua zâwn ah Moab vakuam ah LALPA nih a vûi rawh, sikhawmsele 

tusûn ni tiang hen zei mun takah a vûi ti âukhawm nih an theih lo. 

7Mosi chu a thi liauah kum zâ leh kum kul mi asi; a chak dân hâwi nget hen a 

chak le, a mit muh dân khawm a ṭha kumza rih. 

8Israel mi tla nih Moab phâi ah ni sâwmthum an ulh. 

9Nun fapa Josua chu Mosi nih amah thlengtu ding a ruat mi asi ruangah 

finghnâk hen a khat rawh. Israel mi tla nih Josua thu chu an ngâi hen Mosi 
mang hen LALPA nih thu a pêk na mi khawm an zûl. 

10Israel ram ah Mosi hâwi khuavâng an um dah lo; LALPA nih mâitawnh hen 

thu a simh. 

11LALPA nih Mosi fial hen Aigupta lalchem, a rianṭuantu tla leh a ram pumpi ah 

thilchê ti leh thilchê tla ti mi hâwi hen zei khuavâng khawm nih an ti dah lo. 

12Mosi nih Israel tla mitmuh ah thil rokual leh ṭihnungkâi a ti mi chu zei khuavâng 

khawm nih an ti kho lo. 

Josua 

Josua 1 

Josua Chu Pathian Nih Kanaan Ram 
Neh ding Hen Thu A Pêk 

1LALPA to-aw Mosi a thih nûnah Nun fapa Josua, Mosi ṭangpitu sinah LALPA 

nih thu a simh. 

2“Ka to-aw Mosi chu a thi rawh le, tuah a tîm le, Israel mi tla zawzawng hen 

Jordan Va kanh ule, ka pêk na mi ram leiah kal u. 

3Mosi sinah ka sim rawh hâwi hen a mi zawzawng leh a ram pumpi nan ṭawl 

ding mi tla chu kan pêk hep na rawh. 

4Nan ramri ding mi chu simlei ramkaro thawk hen marlei kang Lebanon Tlâng 

tiang; saklei kângah Eufretis Va thawk hen Hit ram zawzawng leh thlanglei 
kângah Mediteranian Tipi tiang asi lai. 

5Josua, nang rangah neh khotu ding na dam karah âukhawm an um lai lo. Mosi 

sinah ka um hâwi ber hen na sinah ka um lai, na sinah ka um kumza lai le, 
zeiliau khawm kan kaltâk lai lo. 

6Tum thlir le, zumh thlir hen um, an thlâktu tla sinah ka tiamh mi ram luah ding 

hen hi bang zapi ruitu na si awt ruangah. 

7Rep tak leh tumnâk nei thlir leh zumh thlir hen um; Mosi ka to-aw nih a nan 

pêk mi dân zawzawng zûl ding hen theih set, a zeitê khawm thlawrhthâu lah le, 
na kalnâk zawzawng ah na dingchang lai. 

8Pathian nan sawnhnâk kipah hi dân bu hi rêl kumza ding asi ti theih set rawh. 

A sûn a zân hen a sîn le, a sungah rîn mi zawzawng tla hi zûl ding ti theih set 
rawh. Chu tikah na sul-le-lam a tluang hen na dingchang lai. 

9Tum thlir leh zumh thlir ding hen thu ka nan pêk asi ti theihkumza! ṭih lah le, 

dâwk lah, Kei LALPA na Pathian, na kalnâk kipah ka um vima lai,” a ti. 

Josua Nih Zapi tla Thu A Pêk Na 

10Zapi tla sinah thusim ding hen ruitu tla chu Josua 

11nih riakmun ah a fial na, “Buh ei ding timhtuah u, tusûn thawk hen a ni thum 

ni ah LALPA, nan Pathian nih ram luah ding hen a nan pêk na mi luah ding hen 
Jordan Va nan kanh awt asi,” a ti. 

12Josua nih Reuben phun leh Gad phun leh Manaseh phun khingkhuai tla sinah, 

13“Mosi, LALPA to-aw nih Jordan Va saklei kâng ram hi nan umnâk ding hen 

LALPA, nan Pathian nih a nan pêk na ti a nan simh na kha. 

14Nan nupi tla, nan fa tla, nan ranrual tla hinah an um lai le, sikhawmsele, nan 

kawrsen tla râltuk ding mi tla chu, Jordan Va thlanglei 

15kâng ram, LALPA nan Pathian nih a pêk na mi an luah tiang hen ṭangpi na 

ding hen nan hâwi Israel tla mâi nan ruai na hen nan ṭangpi na ding asi. Him 
tak hen Israel fa tla rangah pêk asi tikah hi Jordan saklei Mosi, LALPA to-aw 
nih an pêk na mi nan ram ah hin nan hawng kîr lai le, nan um lai rawh,” a ti. 

16Josua rangah an sâng le, “Na kan simh mi vial chu kan ti vima lai le, na kan 

fialnâk zawngah kan kal lai. 

17Mosi thu kan ngâi mi hâwi hen nang thu khawm kan ngâi vima lai; LALPA na 

Pathian thu Mosi sinah a um mi hâwi hen nang sinah khawm um seh! 

18Na thu êltu leh na thupêk zûl duhlotu chu thah ding asi. Tum thlir le, zumh thlir 

ko!” an ti. 

Josua 2 

Josua Nih Jeriko Ah Zauh 
Thling thlâktu A FiaI Na Mi 

1Josua nih thlingthlâktu panih Akasia ah mi riakmun thawk hen a thup hen 

Kanaan ram ah mi Jeriko khua zauh ding hen a fial na. Khuapi ah an va lût le, 
nunau â zuar mi Rahab in ah zân ah an riak. 

2Jeriko khua mi lalchem nih chu zân ah chun Jeriko ram ah mi thlingthlâktu an 

hawng ti a theih le; 

3Rahab sinah thu a thanh le, “Na in ah an hawng kal mi tla kha ram thlingthlâktu 

tla an si! Hawng suakpi na!” a ti. 

4-6“Ka in ah mi zeimaw mi chu an hawng le, a zei lei mi minung me an si ti lam 

chu ka theih loh. Nî tlâk lânah kulh an khâr lântê ah an suak ving rawh, an 
kalnâk khawm ka theih loh. Sikhawmsele, an dunglei ah nan ṭhâwl sawm chun 
nan tleih kho lai dahmawh,” ti hen a sâng. (Rahab nih thlingthlâktu chu in tlûnah 
a kalpi na le, lapawng a siah mi tlûnah a thuh na.) 

7Chu lalchem minung tla chu khuapi ah mi an suak le, kulh chu an khâr rawh. 

Jordan Va an kanhnâk mun tiang hen Israel thlingthlâktu tla chu kawrsen tla nih 
an va zauh. 

8Zauh thlingthlâktu tla chu an it lântê ah Rahab chu a in tlûn chawnh lakah a kal 

le, an sinah, 

9“LALPA nih hi ram hi an pêk na rawh ti ka theih. Ram sungah mikip nih an ṭih 

na ti ka theih rawh. 

10Aigupta ram nan kaltâk liauah nan mâika ah Tipi Sen a kangtir mi tla khawm 

kan theih. Jordan saklei ah Amor lalchem tla panih Sihon leh Og nan thah mi 
thu khawm kan theih. 

11Chu chu kan theih kâ hen thungâi kan ningṭih, nanmah ruangah kan thinlung 

thungâi kan lâu. LALPA nan Pathian chu tual leh vân Pathian asi. 

12Tuah nanmah rangah ṭhadektê hen ka nan ti na mi hâwi hen ka dâwngsung 

tla khawm nan ti bâk na ding hen thu tiam u, nanmah kan zumh na khonâk ding 
hen singsiahnâk hawng ka pêk u. 

13Ka pa leh ka nu, ka unaupa leh ka unaunu leh an dâwngsung tla zawzawng 

zuah na ding hen leh nan hawng kan thah lonâk ding hen ka sinah thu tiam u,” 
a ti na. 

14Annih nih nunau sinah, “Kan thusim hâwi hen kan tilo chun Pathian nih kan 

nungnâk lâk seh! Hi kan thilti tla hi pakhat khawm na simh na lo asi chun, LALPA 
nih hi ram hi hawng kan pêk tikah, ṭhadektê hen kan ti na lai ti hen thu kan tiamh 
asi,” an ti. 

15Rahab in chu khuapi kulh sungah asi le, churawhchun thlingthlâktu tla rî hen 

langawtkawt ah a thlâk na. 

16An sinah, “Tlâng ram ah kal ule, lalchem minung tla nih an hâwl na awt asi, 

an hawng kîr lân lo chu chunah ni thum va a thup u, chu tikah nan kalnâk ding 
mi leiah nan kal kho lai,” a ti na. 

17Annih nih a sinah, “Thu na kan simh mi hâwi hen kan ti lai. 

18Hi hi na ti ding mi chu asi. Nan ram kan hawng rûn tikah, hi na kan thlâknâk 

langawtkawt ah lasen thlâi. Na nu leh na pa, na unau tla leh na pa 
dâwngsungkhur tla, na in ah pumh ver na. 

19Âuzawng chu liauah lêng suaktu chu amah mawh asi lai, kannih mawh asi lai 

lo; in ah mi âutal nganfâk a tuartu an um chun kanmah mawh asi lai. 

20Sikhawmsele, kan thilti hi âumawh na simh mi asi chun, kannih khawm nih na 

lakah thu kan tiamh mi tla hi kan zûl ding asi lo,” an ti. 

21Nunau nih rem a ti le, a kaltir na rawh. An kal ving rawh chun lasen chu 

langawtkawt ah a thlâi rawh. 

22Chu thlingthlâktu tla chu tlâng leiah an va kal le, anna thup rawh. Lalchem 

minung tla nih tlâng kiangkam ah ni thum an hâwl na le, khawmsele an tawng 
na lo. Churawhchun Jeriko leiah an kîr rawh. 

23Churawhchun tlâng ah mi thlingthlâktu panih chu an hawng ṭum le, tiva an 

kanh rawh chun Josua sinah an kîr nawlh rawh. Thil zeizawng tla chu an simh 
rawh le, 

24a sinah, “LALPA nih ram pumpi chu hawng kan pêk rawh ti kan theihfiang 

rawh. Chunah mi tla nih chun hawng kan ṭih hep,” an ti. 

Josua 3 

Israel Tla Nih Jordan Va 
An Kanh Mi 

1A thâituan zingtê hen Josua leh Israel mi zawzawng tla an thawk le, Akasia 

mun chu an kaltâk le, Jordan Va kanh hen anna ngâknâk mun leiah an kal rawh. 

2Ni thum nûnah chun ruitu tla nih riakmun chu an ṭawl le, mi zapi sinah, 

3“Bâwlpu tla nih LALPA nan Pathian Thudântuk Bâwm an zawnh mi nan muh 

tikah chun riaknâk mun tla siat ule, zûl na u. 

4A lânah hi mun hi nan riak dah lonâk asi ruangah nan kalnâk ding lampi an 

simh na lai. Sikhawmsele Thudântuk Bâwm chu naih tuk lah ule, dunglei 
kângah kilometer khat ding lâtnâk ah nan um ding asi,” an ti. 

5Josua nih mi zapi tla sinah, “A thenhlimh ule, thâi chu LALPA nih nan lakah 

thilchê a ti awt,” a ti. 

6Churawhchun bâwlpu tla chu Thudântuk Bâwm put hen zapi mâilei ah kal ding 

hen a simh na le, a simh na mi hâwi hen an kal rawh. 

7LALPA nih Josua sinah, “Tusûn ah ka thilti ding mi chu Israel mi tla nih mi 

rokual tak hâwi hen nangmah zah anna dawmhnâk ding asi, Mosi sinah ka um 
mi hâwi hen nang sin khawmah ka um ti an theih lai rawh. 

8Bâwlpu tla chu Jordan Va leiah Thudântuk Bâwm chu tiva ah an tlungpi rawh 

chun an ṭum lai le, tivakap ah an dîr ding asi ti simh na” a ti. 

9Chun, Josua nih mipi tla sinah, “Hinah hawng hep ule, LALPA, nan Pathian 

thusim ngâi u. 

10Nan kalnâk zawngah Kanaan mi tla, Hit mi tla, Hiv mi tla, Periz mi tla, Girgasit 

mi tla, Amor leh Jebus mi tla Kanaan ram ah mi a nar na lai. 

11Nan mâilei ah laikulh zawzawng LALPA Thudântuk Bâwm nih Jordan Va a 

kanh tikah Pathian nung chu nan sinah a um ti nan theih lai. 

12Tuah minung leinih thîm ule, Israel phun kipah mi pakhat vima hen simh u. 

13Bâwlpu tla nih laikulh zawzawng LALPA Pathian Thudântuk Bâwm zawnhtu 

nih tî an kê hen an lamh kâ hen Jordan Va chu a luang mi â dîn lai le, chu tiva 
ah mi tî chu munkhat kâ ah â dil hep lai,” a ti. 

14-15Fângzûn liau asi le, tî khawm a sah thlo rih. Mipi tla nih Jordan Va tan ding 

hen an riakmun an kaltâk rawh chun bâwlpu tla chu Thudântuk Bâwm put hen 
mâilei ah an kal rawh. Bâwlpu tla nih an kê hen tî an lamh rawh chun 

16tî a luang mi tla â dîn thlo le, â pawng tung. Adam ti mi mun ah chun tiva ngâk 

hen a sâng le, chu chu Zarethan kiang asi. Tipi Thi leikângah a luang mi chu a 
chat bawk, churawhchun Jeriko khua kiangah an kanh kho rawh. 

17Mi zapi tla nih tual châr ah Jordan Va an tan liauah chun bâwlpu tla nih Jordan 

Va lâi tual châr tlûnah Thudântuk Bâwm put hen zapi tla nih an tan thluh ver 
tiang an dîr ko. 

Josua 4 

Theihkumzanâk Lung Pawng 

1Phun zawzawng nih Jordan Va an kanh rawh chun LALPA nih Josua sinah, 

2“Phun kipah mi minung pakhat vima hen leinih thîm na; 

3Jordan Va lâi ah mi lung leinih lâktir na le, chu lung tla chu bâwlpu tla dîrnâk 

ah mi lâk ding asi. Chu lung tla chu riaknâk mun leiah put hen siah ding hen 
simh na,” a ti. 

4Josua nih minung leinih a thîm na mi chu a kawh na le, 

5an sinah, “LALPA, nan Pathian Thudântuk Bâwm mâilei ah va put u, Israel 

phun kip ruangrûl ah lung pakhat vima hen nan liang ah put u. 

6Hi lung nih hin LALPA thilti mipi tla rangah theihtirnâk asi lai. Hi nûnthâi ah nan 

fa tla nih hi bang lung tla hi zei tinâk me si an ti na chun, 

7Jordan Va ah LALPA Thudântuk Bâwm an tanpi liauah a luang mi tî â dîn thlo 

ti nan simh na lai. Chu lung nih chun Israel mi tla rangah zei thil a hawng um ti 
theihtirtu asi kumza lai,” a ti. 

8Chu minung tla nih chun Josua thu chu an ngâi rawh. LALPA nih Josua rangah 

thu a pêk hâwi hen Jordan Va lâi ah mi lung leinih chu a lâk le, chu lung pakhat 
chu Israel phun khat ruangrûl vima ding asi. An riakmun leiah lung chu an kâipi 
le, chunah chun lung tla chu an siah rawh. 

9Chun, Josua nih Jordan Va lâi ah bâwlpu tla nih Thudântuk Bâwm an zawnh 

le, an dîrnâk mun ah lung leinih a pawng. (Chu lung tla chu a um ko rih.) 

10LALPA nih Josua rangah mipi ti ding hen a simh mi hâwi hen thil zeizawng a 

lîm lân lo chu bâwlpu tla chu Jordan Va lâi ah an dîr ko. Chu chu Mosi thupêk 
asi. Mi zapi tla nih mawhsareh hen tiva chu an kanh rawh. 

11Varâl lei an tan thluh rawh chun bâwlpu tla chu LALPA Thudântuk Bâwm hen 

zapi tla mâilei ah an kal rawh. 

12Reuben phun ah mi leh Gad phun leh Manaseh phun khingkhuai tla chu râltuk 

ding tîm chia zet hen Mosi nih ti ding a simh na mi hâwi hen zapi tla mâilei ah 
Jordan Va an tan. 

13LALPA mâika ah minung sâng sâwmli chu Jeriko khua kiangah mi phâi ah 

râltuk sek ding hen an tan rawh. Israel mi tla 

14nih Josua chu chu ni ah chun LALPA nih zei hâwi tluk rokual hen a siam awt 

ti an thinlung ah ruatnâk a neihtir na. Mosi an zah hâwi hen a dam kar 
zawzawng amah chu an zah rawh. 

15Churawhchun LALPA nih Josua sinah 

16bâwlpu Thudântuk Bâwm zawnh hen Jordan tiva ah um mi chu hawng kâi 

rawh ding hen thupêk na ding hen a simh. 

17Josua nih chu hâwi hen a ti le, 

18bâwlpu tla nih vakap an tlung rawh chun tiva chu a luang nawlh le, a tiva kâwr 

chu a khat nawlh rawh. 

19Zapi tla nih Jordan Va chu a thla khatnâk ni râ ni ah an kanh le, Jeriko saklei 

Gilgal ah riakmun an khuar. 

20Chunah chun Josua nih lung leinih Jordan Va ah mi chu a pawng. 

21Israel mi tla sinah, “Hi nûnthâi ah nan fa tla nih hi lung hi zei tinâk me si ti hen 

an deih na chun, 

22Israel tla nih Jordan Va tual hul lakah kal hen an tan liau mi asi ti nan simh na 

ding asi. 

23LALPA nan Pathian nih Tipi Sen a kangtir mi hâwi hen Jordan Va khawm tual 

châr lakah an tan hep lân lo chu tî chu a kangtir. 

24Hi ruangah hin tual tlûnah mikip nih LALPA thilti a rokual zia an theihnâk ding 

leh LALPA nan Pathian chu nan zah kumzanâk ding hen asi,” a ti. 

Josua 5 

1Amor lalchem Jordan thlanglei mi zawzawng tla, Mediteranian Tipi kiangkam 

ah um mi Kanaan lalchem tla nih Israel mi tla nih an tan ver tiang hen LALPA 
nih Jordan Va tî chu a kangtir piak na ti an theih. Israel mi tla ruangah an 
thinlung a dâwk hep le, thungâi an ningṭih. 

Gilgal Ah Fêm An Tannâk 

2Churawhchun LALPA nih Josua chu a simh le, “Lung hen nâmtê siam le, Israel 

fa tla fêm tan na,” a ti. 

3Josua nih LALPA thupêk hâwi hen a ti le, Israel tla chu Fêmtannâk Tlâng an ti 

mi ah fêm a tan na. 

4-6Israel mi tla chu Aigupta an kaltâk liauah mipa zawzawng chu an fêm an tan 

hep rawh. Sikhawmsele, zapi tla nih ramkaro kanh ding hen kum sâwmli an râu 
le, chu karah mipa ngâksia tla chu fêm tanlo hep an si. Chu lo khawm chu hun 
dawngh leikângah chun Aigupta ram thawk hen suak mi upa râltuktu vial chu 
LALPA thu an ngâilo ruangah an thi hep. A tiam rawh hâwi hen anmah thlâktu 
tla sinah a tiamh rawh mi neihnâk ram leh ram ṭha chu an muh ding hen a siang 
na lo. 

7Hi bang fapa tla chu an fêm tanlo mi an si le, Josua nih a tan na mi chu thlâk 

nawlh rangah a thartê hen a tan na mi asi. 

8Fêm an tan thluh rawh chun phun tla zawzawng chu an mâ a dam lân lo chu 

riakmun ah chun an châm ko. 

9LALPA nih Josua sinah, “Tusûn ni ah hin Aigupta ram ah mualpho tak hen sal 

nan si mi chu ka lawnh rawh,” a ti. Churuangah asi, a mun min ah Gilgal an 
tinâk chu, chu min chu a put nget ko rih. 

10Israel fa tla chu Jeriko phâi Gilgal ah an um liauah chun chu thla ni leili ni 

zânlei ah Kalkanh Kût an mang. 

11A thâituan ah an buh ei chu Kanaan ram buh chîng mi an ei tîrnâk asi. Sang 

tla an ei mi chu thilnu telhlo mi asi. 

12Churawhchun Manna a tlâ mi khawm â dîn rawh. Israel lakah âukhawm nih 

an neilo rawh. Chu thawk hen Kanaan ram ah an chîng mi buh an ei vima rawh. 

Josua Leh Nâmsâu Puttupa 

13Josua chu Jeriko khua kiangah a um liauah lâkkhatko ah minung nâmsâu put 

hen a mâika ah dîr mi a muh. Josua chu a sinah a va kal le, thu a deih, “Kan 
kawrsen lakah mi ma na si? Asi lo leh mêlma ma na si?” a ti. 

14“Zei leikâng mi khawm ka silo,” ti hen chu minung nih a sâng. “Kei chu hinah 

LALPA kawrsen tla thupêktu ah um mi ka si,” a ti. Josua chu a mâika ah a 
bawkbukhup le, a mâimûk le, a sinah, “Pu, na to-aw ka si, zei ti ding na ka duh?” 
a ti. 

15LALPA kawrsen thupêktu nih hi hâwi hen a simh, “Na pheikawk lît, mun 

thenhlimh ah dîr na si,” a ti. A simh mi hâwi hen Josua nih a ti rawh. 

Josua 6 

Jeriko Khuapi A Chim Mi 

1Jeriko khua chu an khâr le, Israel tla lût lo ding hen an vêng pang. Âukhawm 

chu khuapi ah chun an lût hen an suak kho lo. 

2LALPA nih Josua sinah, “Jeriko khua chu lalchem tla leh an kawrsen râlṭha tla 

zawzawng nanmah kut ah ka siah rawh. 

3Nang leh na kawrsen tla nih ni khat ah veikhat vima hen ni ruk tiang nan hêl 

vima ding asi. 

4Bâwlpu pasarih tla chu tâwtawrâwt put chiau hen Thudântuk Bâwm mâilei ah 

an kal ding asi. A ni sarih ni ah chun nang leh na kawrsen tla chu a vei sarihnâk 
ah khuapi chu nan hêl lai le, chu liauah chun bâwlpu tla nih chun tâwtawrâwt 
an tum lai. 

5A hâu chu hâu khat hâwi hen a rual hen sâwt vat tum ding asi. Chu rihâu chu 

nan theih ka hen mi zawzawng hâu fâk tak hen âu ding asi. Churawhchun 
khuapi kulh chu a chim ko lai rawh. Churawhchun kawrsen zawzawng nih ding 
zar hen khuapi lei chu fûk chawlh ding asi,” a ti. 

6Josua nih bâwlpu tla a kawh na le, an sinah, “Kha Thudântuk Bâwm kha lâk 

ule, minung pasarih a mâilei ah kal ule, tâwtawrâwt put chiau u,” a ti. 

7Churawhchun a minung tla chu khuapi hêl ding hen thu a pêk na rawh, LALPA 

Thudântuk Bâwm mâilei ah kaltu ding mi tla hen. 

8-9Churawhchun Josua nih thu a pêk na mi hâwi hen bâwlpu tla chu mâilei ah 

tâwtawrâwt tum hen an kal le, chu dunglei ah chun Thudântuk Bâwm zawnhtu 
bâwlpu tla an kal, vêngtu kawrsen tla nih an zûl na. Chat lo hen tâwtawrâwt chu 
an tum kumza. 

10Sikhawmsele, Josua nih a mi tla chu âu lo ding hen a khap na rih le, thu a pêk 

na lân lo chu zei thu khawm a simtir na lo. 

11Churawhchun chu murui tla chu LALPA Thudântuk Bâwm put hen khuapi chu 

veikhat hêl ding a ti na. An hawng kîr le, an riaknâk mun ah an riak. 

12-13Josua a thâi zîngtê ah a thawk le, a veinihnâk khawm chu bâwlpu leh 

kawrsen tla nih khuapi chu a lânah mi ni ah an ti hâwi hen an hêl rawh: a masa 
hen kawrsen vêngtu, a dunglei ah tâwtawrâwt tumtu bâwlpu pasarih, chu zûl ah 
bâwlpu LALPA Thudântuk Bâwm puttu tla, a dunglei chem ah vêngtu kawrsen 
tla. Hi kar zawzawng ah hin tâwtawrâwt chu tum kumza asi. 

14A ni nihnâk ah chun khuapi chu veikhat an hawng hêl nawlh le, an riakmun 

ah an kîr nawlh. Hi hâwi hen ni ruk tiang an ti. 

15A ni sarih ni ah khuadei bâiah an thawk le, vei sarih a ti hâwi hen an hêl le--a 

ni sarih ni cho vei sarih an hêl. 

16Vei sarih an hawng hêl rawh chun bâwlpu tla nih tâwtawrâwt an hawng tum 

rawh. Josua nih a mi tla chu âu ding hen thu a pêk na le, an sinah, “LALPA nih 
khuapi chu an pêk na rawh! 

17Khuapi leh a sungah mi thil zeizawng LALPA rangah bâwlnâk ding hen veih 

hep ding asi. Rahab â zuar mi nunau leh a dâwngsungkhur tla cho zuah ding 
asi, anih nih kan lakah thlingthlâktu tla a thuh na ruangah. 

18Sikhawmsele, veih ding mi thil chu zeikhawm nan lâk ding asi lo; nan lâk chun 

Israel riakmun lakah râwknâk nan tlungtir mi asi lai. 

19Thil zeizawng tangka, ngûn, dâr leh thîr tla LALPA vo asi. LALPA thil siahnâk 

ah siah ding asi,” a ti. 

20Churawhchun bâwlpu tla nih tâwtawrâwt chu an tum rawh. Tâwtawrâwt hâu 

chu mi nih an theih kâ hen hâu fâk tak hen an âu le, kulh chu a chim rawh. 
Churawhchun kawrsen zawzawng chu lan fêk hen tlâng leiah an kâi le, khuapi 
sungah chun an lût le, an lâk rawh. 

21Nâmsâu hen khua lakah mi chu mikip mipa, nunau, ngâksia leh upa an thah 

na. Ranrual tla, dawrâ tla, sanatung tla khawm an thah na. 

22Chun, Josua nih thlingthlâktu panih sinah chun, “Nunau â zuar mi in ah va kal 

ule, thu nan tiamh mi hâwi hen amah leh a dâwngsung tla hinah hawngpi na u,” 
a ti. 

23Churawhchun an va kal le, Rahab chu a nu leh a pa hen, a unau tla leh a 

dâwngsungkhur zawzawng an kalpi rawh. An dâwngsungkhur leh an to-aw tla 
leh an sal tla, Israel riakmun ah him tak hen an kalpi na. 

24Chun, khuapi chu an duah le, a tual leh a sungah mi thil hen a kâng hep. 

LALPA thil siahnâk ah an hawng put mi ngûn, tangka, dâr leh thîr cho a him. 

25Sikhawmsele, Josua nih Rahab leh a rualsia tla zawzawng chu Jeriko khua 

ah thlingthlâktu mi panih an fial mi tla a hum na ruangah an nungnâk tla a zuah 
na. (A thlâk tla chu tusûn ni tiang hen Israel tla lakah an um.) 

26Chu liau chun Josua nih fawrhnâk thu a sim le: “Âuzawng Jeriko khua sak 

nawlh ding tumtu chu LALPA siatbarh hen um seh! Âuzawng nih a lungphûm 
phûmtu chu a fapa upachem nih tlâu tâk seh. Âuzawng a kulh kawtkâ siamtu 
nih chun a fapa a tlum chem mi nih tlâu tâk seh,” a ti. 

27Churawhchun LALPA chu Josua sinah a um le, chun ram pumpi ah a min a 

thang rawh. 

Josua 7 

Akan Sualnâk 

1Israel tla sinah LALPA thupêk, Jeriko khua sungah mi thil zeikhawm râwk ding 

mi thil rerêng lâk lo ding ti hen LALPA thupêk chu an zûl lo. Mi pakhat Akan an 
ti mi nih thupêk chu a zûl lo. Churuangah LALPA thinthawknâk chu Israel tlûnah 
a hawng tlung. (Akan chu Karmi fapa, Jabdi tupa, Juda phun lakah mi Zerah 
thlâk asi.) 

2Josua nih mi zeimaw zat ding chu Jeriko khua thawk hen Ai khua ah a fial na 

le, Ai khua chu Bethel saklei ah Bethaven kiangah mi asi. Chu lei ram ah chun 
thlingthlâk ding hen a fial na mi asi. 

3An kal rawh chun Josua sinah an hawng kîr le, an hawng sim, “Ai khua chu 

âukhawm nih a rûn a herh lo, minung sâng nih mawh sâng thum cho fial ko. 
Kawrsen zawzawng fial lah na ko, khua lian chiam asi lo,” an ti. 

4Churawhchun Israel mi sâng thum nih do ding hen anna timhtuah, 

sikhawmsele anmah lam neh hen an um ving. 

5Ai khua mi tla nih khuapi kawtkâ thawk hen lung khur an chawhnâk tiang hen 

tlâng leikângah lampi tluan hen minung sâwmthum leh paruk an thah na. 
Churawhchun Israel tla chu an thin a dâwk hen an ningṭih rawh. 

6Josua leh Israel ruitu tla nih an ngaihsia tukah an puan tla an thlêk le, 

Thudântuk Bâwm kiangah chun tual ah an ngaihsia ti theihnâk ding hen an lû 
ah valei kawp buk hen zânlei tiang an rîl ko. 

7Churawhchun Josua nih, “LALPA, Pathian, zeirangah hi Jordan Va hi na 

hawng kan kanhtir êu? Amor mi kut lakah pêk ding hen ma? Hawng kan veih 
hep ding hen ma? Zeirangah khatlei râl ah khin kan um ko lo? 

8LALPA, zei thu ka sim kho lai rawh? Israel chu an mêlma nih an neh na rawh 

asi lo ma? 

9Kanaan mi leh ram lakah mi tla nih hi thu hi an theih lai le, hawng kan kulh lai 

le, hawng kan thah hep ding ko rawh. Chu hâwi asi chun zah na kâinâk hi zeitin 
na hum kho zia lai ne?” a ti. 

10LALPA nih Josua sinah, “Thawk, zeirangah kha hâwi hen na rîl ko! 

11Israel tla nih thilsual an ti! Zûl ding thu ka pêk na mi an buar rawh. Veih ding 

mi thil zeimawh tla an lâk. An fîr le, anmah thil nâwngah an siah. 

12Churuangah asi Israel tla nih an mêlma an neh lonâk san chu. Neh hen an 

um mi chu tuah anmah nih thil râwk ding mi lakah an mawh ruangah asi! Lâk lo 
ding ka ti mi thil kha nan veih lân lo chu nan sinah ka um ding asi lo. 

13Thawk! A thenhlimh ule, ka mâika ah hawng ding a tîm u. Thâituan rangah a 

tîm zet ule, Kei Israel LALPA leh Pathian nih hi thu hi ka sim awt ruangah: Israel, 
na neih lakah veih ding mi ka ti mi thil zeimawh na siah asi! Chubang thil lakah 
na thliar lân lo chu na mêlma na neh kho lai lo! 

14Churuangah thâizîng ah hawng a langh ver ding hen simh na, a phun phun 

hen. Keimah nih ka ruat na mi phun vial an hawng vima ding asi, a chi chi hen. 
Keimah nih ka thur na mi chi chu a dâwngsungkhur vima hen an hawng ding 
asi. Keimah nih ka thur na mi dâwngsung chu a mâilei ah pakhat vima hen an 
hawng ding asi. 

15Ka thur na mi zawng thil-le-rî ah mawh hen a lang mi chu mei ah duah an si 

lai, a dâwngsung leh a thil neih hen Israel lakah thil ṭihnungkâi a hawng tlungtir 
hen LALPA Thudântuk a buar mi ruangah,” a ti. 

16A thâituan zîngtê ah Josua nih Israel tla chu a phun phun hen a kalpi na le, 

chu lakah Juda phun chu thur asi. 

17Juda phun chu mâilei ah a chi chi hen a hawng kaltir le, chu lakah Zerah chi 

chu thur asi, churawhchun Zerah chi chu a dâwngsungkhur hen an hawngpi le, 

18Zabdi dâwngsungkhur chu thur asi. Mipa pakhat khat hen a kalpi le, Akan, 

Karmi fapa, Zabdi tupa chu thur asi. 

19Josua nih a sinah, “Ka fapa, LALPA mâika ah thudik sim rawh, Israel Pathian 

sinah na sual phuang rawh. Thil na ti mi tuah hawng ka simh. Ka sinah zei thu 
khawm pheh lah,” a ti. 

20Akan nih, “A dik asi, Israel tla LALPA tlûnah ka sual ngâk asi, ka ti mi chu hi 

hi asi,” ti hen a sâng. 

21“Thil kan tleih mi Babulon kawrfual dawh tak pakhat, tangkasa kilogram nih 

ding, ngûn a rih lei kilogramme khing ka muh. Thungâi ka duh le ka lâk. Ka 
puanin kiangah ka phûm le, a tanglei ah mi tangkasa hen nan tawng lai,” a ti. 

22Josua nih minung âumawh a fial na le, thil lâk thianglo phûm mi leh a tangah 

mi tangkasa hen an tawng rawh. 

23Chun puanin ah mi chu an lâk le, Josua leh Israel mi zawzawng sinah an kalpi 

le, LALPA mâika ah an siah. 

24Josua leh Israel mi tla nih Akan, tangkasa, kawrfual leh ngûn tla, Akan fapa 

tla leh fanu tla, a ranrual tla, dawrâ tla, a puanin a neih dang zawzawng hen 
Nawknâk Vakuam ah an kalpi rawh. 

25Josua nih, “Zeirangah kan lakah nawknâk na siam? LALPA nih na tlûnah 

nawknâk a hawng tlungtir bâk lai,” a ti. Churawhchun mi zapi tla nih Akan chu 
lung hen thi thlo an seh; a dâwngsung tla khawm chu hâwi hen lung hen an seh 
na le, a neih zawzawng khawm an duah hep. 

26A tlûnah lung tamtak an pawng le, tutiang hen chunah chun a um rih. 

Churuangah asi, chu mun chu “Akor’’ (Nawknâk Vakuam) an ti mi chu. 
Churawhchun LALPA chu a thinthawk lo rawh. 

Josua 8 

Ai Khua Râwknâk Leh An Lâk Mi 

1LALPA nih Josua sinah, “Kawrsen zawzawng put na le, Ai khua leiah va kâi 

rawh; ṭih lah le, dâwk lah. Ai khua lalchem nehtu ah ka nan siam awt; a mi tla, 
khuapi leh ram chu nangmah tâ asi lai rawh. 

2Jeriko khua leh a lalchem tlûnah na ti mi hâwitê hen Ai khua leh a lalchem 

tlûnah na ti ber lai. Sikhawmsele, tutan mi lam chu thil-le-rî leh a ranrual tla 
nangmah tâ asi lai. Khuapi do ding hen a tîm le, râl vêngtu tla siam na,” a ti. 

3Josua chu a kawrsen zawzawng hen Ai khua leiah kal ding hen â tîm rawh. A 

kawrsen a ṭha chem mi sâng sâwmthum a thîm le, zânah a fial na. 

4“Khuapi khatlei râl ah a thup ule, sikhawmsele khuapi hen lât tuktarâi lo hen, 

chunah chun do ding tîm zet hen um u. 

5Kei leh ka mi tla chu khuapi leiah kan va kal lai. Ai khua mi tla nih hawng kan 

do ding hen an hawng suak rawh chun, kanna let sawm lai le, a lânah kan tek 
mi hâwi khan. 

6Khuapi lei kiang mi chu kal ving ding hen hawng kan ṭhâwl lai le, a lânah mi 

hâwi khan tek ver hen hawng kan ruat lai. 

7Chu tikah nannih nanna thupnâk ah mi nan hawng suak lai le, khuapi chu nan 

lâk lai rawh. LALPA nan Pathian nih a nan pêk na lai rawh. 

8Khuapi nan lâk rawh chun LALPA thupêk hâwi hen duah hep u. Chu chu nan 

rangah thupêk chu asi,” a ti. 

9Josua nih a fial na le, anna thupnâk lei an va kal le, chunah chun an ngâk na 

ko, chu ram chu Ai thlanglei ah Bethel leh Ai kar asi. Josua chu chu zân ah 
chun riaknâk mun ah a riak rih. 

10A thâi zîngtê ah Josua chu a thawk le, kawrsen tla a pumh na, amah leh Israel 

ruitu tla nih Ai leiah an kalpi na. 

11Kawrsen a sinah um mi tla chu khuapi zâwllâi lian chemnâk leikângah an va 

kal le, marlei kângah riakmun an khuar, Ai leh an karah chun tivakuam a um. 

12Mi sângnga ding chu khuapi thlanglei kângah Ai leh Bethel karah a thuh na. 

13Khuapi marlei kângah riaknâk mun lian chemnâk ah mi khawm tîm chia zet 

hen an um; a dang vial chu thlanglei kângah an um. Josua chu zân ah tivakuam 
ah a riak. 

14Ai lalchem nih Josua minung chu a muh na le, mawhsareh hen â tîm rawh. A 

lânah mi hâwitê hen amah leh a minung zawzawng tla hen Jordan Vakuam ah 
Israel tla do ding hen an suak rawh, bawhtu tla nih hawng kan do awt ti rêng an 
theih lo. 

15Josua leh a minung tla nih neh mi hâwi hen anna tektir telê le, mâng leiah an 

tek ving. 

16Khuapi mi minung zawzawng chu munkhat ah a pûm ver ding hen a kawh na 

le, a ṭhâwltir na, Josua murui tla chu khuapi thawk hen lât ual an ṭhâwl. 

17Ai khua mi tla nih Israel tla an ṭhâwl na le, khuapi chu a vêngtu umlo hen awng 

hung hen an siah ko. 

18Churawhchun LALPA nih Josua sinah, “Na fei kha Ai leiah awt; ka nan pêk 

rawh asi,” a ti. A simh mi hâwi hen Josua nih a ti. 

19A kut chu a lirh kâ hen anna thup mi tla chu an hawng thawk sawm le, khuapi 

sungah chun an tek le, an lâk rawh. Mawhsareh hen khuapi chu an duah sawm. 

20Ai khua mi tla nih an dunglei an hawng zauh le, meikhû vân leiah a dîr mi an 

muh rawh. Annih rangah suaknâk lampi rerêng an nei lo rawh, Israel tla mâng 
leiah tek mi tla chu anmah do ding hen an hawng a her nawlh. 

21Josua leh a mi tla nih an lâk rawh mi leh mei tla chu an muh le, churawhchun 

an hawng a her le, Ai khua chu thah anna dawmh rawh. 

22Israel khuapi ah um mi tla khawm nih tuknâk chu an hawng bawmh bâk na 

rawh. Ai khua mi tla khawm nih Israel mi tla nih an kulh dak na le, an thah mi 
tla an muh na rawh. Âukhawm an suak lo, an lalchem pakhat 

23Ai lalchem cho lo chu pakhat khawm an dam lo. Ai lalchem chu an tleih le, 

Josua sinah an kalpi. 

24Israel tla nih anmah ṭhâwltu tla chu mâng ah an thah hep na. An kîr le, Ai khua 

khawmah chun an va thah hep na. 

25-26Josua nih minung tla an thah hep na lân lo chu Ai khua leiah a fei chu a 

zâwn kumza. Chu ni ah Ai khua an thah mi zawng chu sâng leinih an thah na, 
nunau leh mipa hen. 

27LALPA nih a simh hâwi hen Israel tla nih chun khuapi mi thil-le-rî tla leh ranrual 

tla chu anmah rang dingah anna lâk rawh. 

28Josua nih Ai khua chu a duah hep le, râwk dep hen a mâk. Tutiang hen chu 

hawi hen a um kumza. 

29Ai khua lalchem chu thing pâr ah a thlâi le, zânlei tiang a ruak chu an siah 

thlap. Josua nih nî tlâk nûnah a ruak chu lâk hen khuapi lûtnâk kawtkâ ram ah 
lawnh thlap ding hen thu a pêk na. A tlûnah lung cherkhet an pawng le, tusûn 
ni tiang hen a um ko. 

Ebal Tlang Ah Dân Rêlnâk 

30Josua nih Ebal Tlâng ah LALPA Israel Pathian rangah mâichâm a siam. 

31A siam mi chu LALPA to-aw Mosi dân Israel fa tla sinah a pêk mi hâwi hen, 

chu sîntirnâk Mosi dân lakah chun, “Mâichâm rang ding lung tla chu thîr 
riamnâm hen khuai lo mi lung mang ding asi,” a ti. Chu tlûnah chun duahphung 
bâwlnâk leh kawmhnâk thil ap LALPA sinah an ap. 

32Chu lakah chun Israel fa tla nih Josua nih lung a siam mi chu Mosi dân rîn mi 

a châwng ti theihnâk ding hen. 

33Israel mi tla, an ruitu leh an hotu tla, an lâirêltu leh ramdang minung an sinah 

an um mi tla hen Levi bâwlpu tla Thudântuk Bâwm zawnhtu lei hawi hen LALPA 
Thudântuk Bâwm khatlei sîr ah an dîr. Mi khingkhuai chu Gerajim Tlâng dunglei 
an sît le, a dang mikhing nih Ebal Tlâng dunglei an sît. LALPA to-aw Mosi nih 
malsâwmnâk an tawng kipah hi hâwi ti ding hen thu a pêk na. 

34Josua nih hâu fâk tak hen Dân zawzawng a rêl le, dân bu ah rîn mi hâwi hen 

malsâwmnâk leh siatbarhnâk khawm a rêl hep. 

35Nunau ngâksia, ramdang minung an sinah um mi tla zawzawng pumhnâk ah 

Mosi thupêk zawzawng chu Josua nih a rêl hep. 

Josua 9 

Gibeon Mi tla Nih Josua 
Rangah An Perpetnâk 

1Israel tla nih nehnâk anna ting mi chu Jordan thlanglei mi lalchem zawzawng 

tlâng ah mi, Mediteranian Tipi phâi ah mi zawzawng, Lebanon Tlâng marlei 
tiang hen an theih ver. Hi bang tla hi Hit lalchem tla, Amor lalchem tla, Kanaan 
lalchem tla, Periz mi lalchem tla, Hiv lalchem tla leh Jebus mi lalchem tla an si. 

2Chubang tla chu thu a rual hen Israel leh Josua do an tum. 

3Sikhawmsele, Gibeon mi tla chu Hiv mi an si le, Josua nih Ai leh Jeriko ah an 

thilti an theih le, 

4amah chu perpet ding an tum. An sanatung tla fâng vûitun leh uain dûr tla neh 

leh neh lo hen an phurhtir le, an kal rawh. 

5puan ṭet fup mi leh pheikawk an belh tup mi aih leh ruk hen, an ei ding mi sang 

tla châr fûk hen a mawr khur. 

6Gilgal an riakmun ah Josua leh Israel mi tla sinah, “Ram lât tak thawk hen 

hawng mi kan si, nanmah tla hen remnâk siam kan duh,” an ti. 

7Sikhawmsele, Israel mi tla nih, “Zeirangah nanmah tla hen remnâk kan siam 

zia lai? Kan kiangkam mi khawm nan si kho,” an ti. 

8Josua sinah, “Nangmah thu tangah mi kan si,” an ti. Josua nih an sinah, “Âu 

me nan si le? Zei thawk hen hawng mi me nan si?” a ti na. 

9Churawhchun hi thu hi an simh, “Ram lât tak thawk hen hawng mi kan si Pu, 

LALPA na Pathian thâwngthâng kan theih ruangah hawng mi kan si. Aigupta 
ram ah a thilti tla kan theih le, 

10Amor lalchem panih Jordan saklei mi Hesbon lalchem Sihon leh Basan 

lalchem Og Astarot ah um mi lakah a thilti tla khawm kan theih. 

11Kan hotu leh kan mi tla kan ram ah um mi tla nih ei leh bâr hawng kan timhtuah 

piak le, nanmah hen a tawng ding hen hawng kan fial. Nanmah tangah um hen 
nanmah hen remnâk siam ding hen an duh. 

12Kan sang tla hi zauhnik, nanmah tla hen tawng ding hen kan hawng liauah mi 

tla asi. A lum it mi, sikhawmsele zauhnik, tuah a châr hen a buar ver rawh. 

13Hi uain khawm kan râwn liauah chun a thar siak. Sikhawmsele, zauhnik, a dûr 

khawm a pem ver rawh. Kan pheikawk leh nipuan tla khawm kan tlâwngnâk a 
sâwt ruangah a li ver rawh,” an ti. 

14Israel mi tla nih chun an zumh na le, an sang an lâk le, LALPA khawm simh 

tâ ding herh hen an ruat lo. 

15Josua nih Gibeon mi tla hen hâwikawmh si ding hen remnâk a siam le, um 

ding a siang piak na. Israel ruitu murui tla nih thutiamnâk bir tak nei hen remnâk 
an siam. 

16Chu remnâk an siam nûnah ni thum thawk hen chun Israel tla nih an kiangkam 

mi an si ti an theih. 

17Churawhchun Israel mi tla chu an suak le, a ni thumnâk ah an umnâk khuapi 

chu an va tlung. Gibeon, Kephirah, Beeroth leh Kiriath Jearim khua mi tla an si. 

18Sikhawmsele, Israel tla nih thah na ding an tawng lo, an ruitu tla nih LALPA 

Israel Pathian min hen thutiam bir tak an siam rawh ruangah. Hi ruangah mi 
zawzawng chu ruitu tla tlûnah an chipchiar. 

19Sikhawmsele, annih nih an sâng le, “LALPA Israel Pathian min hen anmah 

hen thutiamnâk bir tak kan nei rawh. Annih rangah nganfâk pêk kho kan si lo 
rawh. 

20Kan thutiam ruangah kan zuah na ding si ko rawh, kan tilo ni ah Pathian nih 

hawng kan rêp lai. 

21Zuah na ko u, kan thing khawmh leh tî thantu si ko na seh,” an ti. Hi hi ruitu 

tla thuruat chu asi. 

22Josua nih Gibeon mi tla chu a sinah hawng put na ding hen a simh na le, thu 

a deih na, “Hinah um ko hen, ram lât tak mi kan si ti hen zeitin hawng kan perpet 
kho zia? 

23Hi hâwi nan ti ruangah Pathian nih an mawhtir na asi. Nan minung tla chu sal 

an si kumza lai le, ka Pathian mun thenhlimh rangah thing an khawmh lai le, tî 
an than lai,” a ti na. 

24Annih nih an sâng le, “Kan ti ko lai ma chu Pu, LALPA nan Pathian nih a to-

aw Mosi sinah ram pumpi pêk hen an kalnâk kipah minung tla chu ram ah um 
mi chu thah ding asi ti hen thu a pêk mi chu a dik asi ti kan theih ruangah asi. 
Kan ṭih na ruangah kan ti mi asi, thi ding kan ṭih ruangah. 

25Tuah chun nan thu thu hen um kan si rawh le, dik hen nan ruat mi zawng chu 

kan tlûnah ti ko,” an ti. 

26Churuangah asi hi hâwi hen Josua nih a ti mi hi; a hum thlir na le, Israel mi tla 

nih an thah na ding a siang na lo. 

27Sikhawmsele, chu liau lîlâ ah sal ah a siam na le, Israel mi leh LALPA 

mâichâm rangah thing an khawmh le, tî an than rawh. Tusûn ni tiang hen 
LALPA nih amah sawnhnâk mun a ruatnâk ah chun an ṭuan vima. 

Josua 10 

Amor Mi Tla Neh An Si 

1Adonizedek, Jerusalem lalchem nih Josua nih Ai khua leh a lalchem chu Jeriko 

khua leh a lalchem tlûnah a ti mi hâwi hen a lâk le, a râwk dep ti a theih. Gibeon 
mi tla khawm nih Israel tla hen remnâk an siam le, anmah tla sinah an um bâk 
ti a theih. 

2Jerusalem mi tla khawm chu thu ruangah thungâi an ningṭih. Gibeon chu 

lalchem tla nih khua an nei mi lakah chun khua lian tak asi. Ai khua ngâk hen 
khawm a lian, chunah minung tla khawm râltuk thiam mi an si. 

3Churuangah Adonizedek nih Hebron ah mi lalchem Hoham, Jarmut ah mi 

Piram lalchem, Lakis ah mi Japhia lalchem leh Eklon ah mi Debir lalchem sinah 
hi bang thu hi a chah na. 

4“Gibeon do ding hen hawng ule, hawng ka ṭangpi u, annih nih Josua leh Israel 

tla hen remnâk an siam ruangah,” a ti na. 

5Hi Amor lalchem panga tla, Jerusalem lalchem, Hebron, Jarmot, Lakis leh 

Eklon lalchem tla chu thurual hen Gibeon chu an kulh le, an do rawh. 

6Gibeon mi tla nih Gilgal riakmun ah mi Josua sinah thu an tlunh: “Pu, hawng 

kan thlawrhthlâu rîlmâl lah, khulrang hen hawng le, hawng kan hum! Amor 
lalchem tla tlâng ram ah mi anna bawp le, hawng kan do hi!” an ti. 

7Josua leh a kawrsen ṭha chem murui hen Gilgal mun thawk hen anna thawh 

rawh. 

8LALPA nih Josua sinah, “Annih tla chu ṭih lah na. Nehtu sinâk ka nan pêk ving 

rawh. Na lakah âukhawm an dîr kho lai lo,” a ti. 

9Khua dei ver Josua leh a kawrsen tla chu Gilgal leiah an kal rawh. Amor tla 

chu chê ti rê hen an do na. 

10Israel tla mitmuh ah Amor tla chu neh hen a tektir na. Israel tla nih Gibeon ah 

thungâi an thah na le, tlâng liamnâk Heth Horon tiang an ṭhâwl na, an do vima 
na le, Azekah leh Makedah simlei lât tak tiang an ṭhâwl na. 

11Amor tla Israel kawrsen lakah thawk hen an tek hen tlâng an liam liauah chun 

LALPA nih rial lian tak lampi tluan hen Azekah tiang hen a tlâktir. Israel tla nih 
an thah na mi ngâk hen rial nih a thah na mi an tam dauh. 

12Israel tla rangah LALPA nih Amor tla a nehtir na ni ah chun Josua nih Israel 

tla mâika ah LALPA chu a sawnh le, “Nî, Gibeon khua tlûnah dîr ko, Thlâ, Aijalon 
Kuam tlûnah a dîn rawh,” a ti. 

13Nî khawm a dîr ko, thlâ khawm â ṭhial lo, Israel tla nih an mêlma tla an neh na 

lân lo chu. Hi hi Jashar Lasuibu ah rîn asi. Nî chu vân lâi ah a dîr kumza le, ni 
khat tlâ lo hen a um. 

14A lânah chu hâwi a um dah loh, hi hâwi tluk hen LALPA nih minung thu a ngâi 

piak dah loh. LALPA nih Israel tla chu a dopi na. 

15Churawhchun Josua leh kawrsen tla chu an riaknâk mun Gilgal ah an kîr 

rawh. 

Josua Nih Amor Lalchem 
Panga A Neh Na 

16Amor lalchem panga chu zeitin tin mawh an suak le, Makedah pûk ah anna 

thup. 

17Âu nih mawh an muh na le, anna thup mi chu Josua rangah an simh. 

18Anih nih, “Pûk kâ ah lung lian pipî rilh ule, chunah vêngtu siah na u, 

19sikhawmsele nannih lam chu chunah va um lah u. Mêlma dunglei kângah um 

ule, nanna thupnâk thawk hen do na u. An khuapi sungah lûttir rêng lah na u! 
LALPA nan Pathian nih anmah nehtu ah a nan siam na rawh asi,” a ti. 

20Josua leh Israel mi tla nih an thah na, sikhawmsele a zeimaw mi chu khuapi 

sungah himnâk an hâwl le, thah an si lo. 

21Josua minung tla chu Makedah riakmun ah him tak hen an hawng kîr nawlh 

rawh. Ram lakah mi âukhawm nih Israel tla sâwi hen thu an sim ngam lo rawh. 

22Josua nih, “Kha pûk kawtkâ kha awng ule, lalchem panga tla hawng put na 

u,” a ti. 

23Churawhchun pûk chu an awng le, Jerusalem lalchem, Hebron lalchem, 

Jarmut lalchem, Lakis lalchem leh Eklon lalchem tla chu an suakpi na le, 

24Josua sinah an kalpi na. Josua nih Israel mi tla zawzawng chu a sinah a kawh 

ver na le, a sinah kal mi hotu tla khawm a kawh na le, an keza chu lalchem tla 
ngâwng tlûnah thâng ding hen thu a pêk na le, chu hâwi hen an ti. 

25Josua nih hotu tla sinah, “ṭih lah ule, dâwk lah u. Tumnâk nei thlir hen zumh 

thlir ule, nan mêlma zawzawng lakah LALPA nih hi hâwi hen a ti na awt 
ruangah,” a ti. 

26Josua nih lalchem tla chu a thah na le, thing panga lakah an ruak chu a thlâi 

na le, zânlei tiang a siah na. 

27Nî tlâk nûnah chun an ruak tla lâk na hen a lânah anna thupnâk pûk ah lawnh 

ding hen thu a pêk na. Pûk kâ ah chun lung lian tak an siah le, chunah chun an 
um ko rawh. 

Josua Nih Amor Ram Tamtak A Lâk 

28Chu ni ah chun Josua nih Makedah leh a lalchem chu a neh na le, khua mi 

tla zawzawng chu a thah na le, pakhat khawm nung hen a zuah na lo. Jeriko 
khua lalchem tlûnah a ti ziatê hen Makedah lalchem tlûnah khawm a ti rawh. 

29Chu nûnah chun Josua leh a kawrsen tla chu Makedah thawk hen Libnah ah 

an kal le, an va do na. 

30LALPA nih Israel tla chu khuapi leh an lalchem tlûnah nehnâk a pêk na. 

Pakhattê khawm zuah lo hen an thah hep na. Jeriko khua lalchem tlûnah an ti 
ziatê hen chu lalchem tlûnah khawm an ti. 

31Chu nûnah chun Josua kawrsen tla chu Libnah thawk hen Lakis ah an kal 

vima le, an kulh le, an do. 

32LALPA nih Israel tla chu an do mi a ni nihnâk ah nehnâk a pêk na. Libnah ah 

an ti mi hâwitê hen pakhat khawm an zuah na lo, khuapi sungah minung tla chu 
an thah hep na. 

33Gezer mi Horam lalchem chu Lakis bawmh ding hen a hawng le, sikhawmsele 

Josua nih amah leh a kawrsen tla chu a neh na le, a thah hep na. 

34Churawhchun Josua leh a kawrsen tla chu Lakis thawk hen Eklon ah an kal 

le, an kulh le, an do. 

35Chu ni ah chun an lâk le, Lakis ah an ti mi hâwi hen an thah hep na. 

36Chu nûnah chun Josua chu a kawrsen tla hen Eklon thawk hen thlanglei ah 

mi Hebron ah an va kâi le, an do le, 

37an lâk na. Lalchem leh khuapi sungah mi zawzawng an thah na le, a kiangkam 

khua mi tla khawm. Josua nih Eklon ah a ti mi hâwi hen khuapi chu a râwk dep, 
pakhat khawm nung hen a zuah na lo. 

38Josua leh a kawrsen tla chu Debir leiah an kîr le, an do. 

39Lalchem leh a kiangkam ah mi zawzawng a lâk hep, chunah mi chu a thah 

hep na. Josua nih Hebron leh Libnah leh a lalchem tlûnah a ti mi hâwitê hen 
Debir khua leh a lalchem tlûnah a ti. 

40Josua nih ram pumpi a neh rawh. Tlâng ram ah lalchem tla zawzawng a neh 

na le, saklei ram ah mi tla leh thlanglei kâng tlâng bul ah mi tla, marlei kâng 
ramkaro mun ah mi khawm. Pakhat khawm a zuah na lo, an ektê hen a thah 
hep na. Chu chu Israel LALPA Pathian thupêk asi. 

41Josua nih a lâk mi vial, simlei kângah Kades Barnea thawk hen Gaza ramri 

kiang leh Gosen ram zawzawng, marlei kâng Gibeon tiang hen asi. 

42Josua nih veikhat rûnnâk ah lalchem zawzawng leh a ram tla a lâk hep, 

LALPA, Israel Pathian nih Israel tla ruangrûl ah a do piak na ruangah. 

43Chu nûnah chun Josua leh a kawrsen tla chu Gilgal leiah an kîr rawh. 

Josua 11 

Josua Nih Jabin Leh A Ṭângṭawmtu 
Tla A Nehnâk 

1Israel tla nih nih an neh na mi thu chu Hazor mi Jabin lalchem nih a theih le, 

Madon ah mi Jobab lalchem, Simron lalchem leh Akshap lalchem, 

2marlei kângah tlâng ram ah mi lalchem tla, Galili Rilî simlei kângah Jordan 

Vakuam mi tla, tlâng bul ah um mi tla, ramri leikângah Dor kiangah um mi sinah 
thu a thanh na rawh. 

3Chu lo khawmah Jordan Va kiangkam Kanaan mi tla, Amor mi tla, Hit mi tla, 

Periz mi tla, tlâng ram ah Jebus mi tla, Mizpah ram ah Hermon Tlâng bul ah Hiv 
um mi tla sin khawmah thu a thanh na. 

4An kawrsen tla leh an minung tla tipi kap ah risep zat hen an hawng kal. Rang 

leh kari tla cherkhet an nei. 

5Chubang lalchem zawzawng tla chu thu anna rual le, Israel tla do ding hen 

Merom Tiva ah munkhat ah anna kulh. 

6LALPA nih Josua sinah, “Annih tla chu ṭih lah na. Thâituan tu tik dingah hin 

Israel tla ruangrûl ah keimah nih ka thah na hep awt. An rang tla nan khêngtir 
na lai le, an kari tla nan duah ver lai,” a ti. 

7Churawhchun Josua leh a minung tla nih Merom Tiva ah chê rê hen an do na 

rawh. 

8LALPA nih Israel tla chu anmah a nehtir na le, Israel tla nih an do na le, marlei 

kângah Misrephot Maim leh Sidon tiang hen an ṭhâwl na, saklei kângah Mizpah 
kuam tiang an ṭhâwl na. An do vima na le, pakhattê khawm relh lo hen an thah 
hep na. 

9LALPA nih thu a pêk hâwi hen Josua nih a ti rawh. An rang tla a khêngtir na 

le, an kari tla a duah hep. 

10Josua chu a kîr le, Hazor khua an lâk le, an lalchem a thah. (Chu liau chun 

Hazor chu lalram dang tla ngâk hen a chak chem.) 

11Chunah chun mi zawzawng an thah hep na le, pakhat khawm an suah na lo, 

an khuapi chu an duah hep. 

12Josua nih hi khuapi tla zawzawng a lâk le, an lalchem tla khawm, minung 

zawzawng khawm LALPA to-aw Mosi nih thu a pêk hâwi hen a thah hep na. 

13Sikhawmsele, Hazor khua Josua nih a duah mi cho lo chu Israel tla nih zei 

khua khawm an tlâng ah khuapi tla pakhat khawm an duah lo. 

14Israel mi tla nih thil sung tla, ranrual tla, chubang khuapi thawk hen an lâk mi 

chu mah rangah anna ting. Minung lam chu an thah hep na le, pakhat khawm 
an zuah na lo. 

15LALPA nih a to-aw Mosi sinah thu a pêk le, Mosi nih Josua rangah a pêk bâk. 

Josua nih chu thu a zûl. Mosi rangah thu a pêk mi zawng chu a ti ver. 

Josua Nih Ram A Lâk Mi 

16Josua nih ram zawzawng tlâng lei tlûnlei mi leh tlâng tanglei mi, marlei leh 

simlei mi, Gosen ram zawzawng leh simlei mi ramkaro, Jordan Vakuam tla 
khawm a lâk hep. 

17-18Simlei kâng Edom kiangah mi Halak Tlâng thawk hen marlei kângah 

Baalgad tiang asi, chu chu Hermon Tlâng simlei Lebanon kuam asi. Josua chu 
hi tlâng ram lalchem tla hen hun sâwt tak anna do, sikhawmsele a thah hep na 
le, a lâk hep na. 

19Israel mi tla hen remnâk siamtu Gibeon khua ah um mi Hiv tla lâwng zuah 

hen an um. A dang zawng chu râltuknâk ah neh ver an si. 

20LALPA nih Israel tla do ding hen a duhtir na le, khuaruat lo thlo hen mawhnâk 

ruangah thah hep an si khonâk ding hen. Chu tak chu LALPA nih Mosi sinah 
thu a pêk mi chu asi. 

21Hi liauah hin Josua nih milian chi Anakim an ti mi tlâng ram ah Hebron, Debir, 

Anab ah um mi tla leh Juda tlâng ram ah um mi leh Israel ram ah um mi 
zawzawng tla a veih dep na. Josua nih an khuapi leh anmah a veih dep na. 

22Anakim murui rerêng chu Israel ram ah an zuah lo, sikhawmsele Gaza, Gath 

leh Asdod ah tâwm an um. 

23Mosi nih thu a pêk hâwi hen Josua nih ram pumpi a lâk hep rawh. Anmah tâ 

si rawh ding hen Israel tla chu a pêk na le, anmah tingvo chiau a siam piak na, 
tingvo khat chu phun khat rang vima ding hen. Churawhchun mi tla chu râl 
tuknâk chu anna dîn rawh. 

Josua 12 

Mosi Nih Lalchem Tla A Neh Na Mi 

1Israel tla nih an neh rawh mi Jordan Va saklei ram Arnon Vakuam tiang hen 

leh marlei kângah Hermon Tlâng tiang an luah rawh. 

2Lalchem panih Hesbon ah lâirêltu Amor lalchem Sihon chu an neh le, Gilead 

ram khingkhuai chu a ram asi. Aroer thawk hen (Amon Va tiang hen) chu 
tivakuam lâi ah khuapi hen Jabok Va tiang hen, Amon ramri; 

3Jordan Vakuam khawm uap sih hen simlei kângah Galili Rilî thawk hen Beth 

Jesimoth tiang hen (saklei ah Tipi Thi) leh Pisgah Tlâng bul lei tiang asi. 

4Basan lalchem Og, Rephaim phun lakah a madungchem mi pakhat, Astarot 

leh Edrei ah lâirêltu khawm an neh rawh. 

5A ram sungah mi ram tla chu Hermon Tlâng, Salekah, Basan ram zawzawng 

Gesur leh Maakah tiang hen, Gilead ram khingkhuai khawm, Hesbon ah mi 
lalchem Sihon ramri tiang asi. 

6Chu lalchem panih tla chu Mosi leh Israel tla nih an neh mi asi. Mosi LALPA 

to-aw nih an ram tla chu Reuben phun leh Gad phun, Manaseh phun khingkhuai 
tla rang dingah a pêk na. 

Josua Nih Lalchem Tla A Neh Na 

7Josua leh Israel mi tla nih chun Jordan Va thlanglei ramri leikângah mi lalchem 

tla, Lebanon vakuam mi Baalgad thawk hen Edom kiang simlei Halak tlâng 
tiang hen an neh na. Josua nih hi ram hi anmah tâ si kumza ding hen Israel 
phun tla a ṭhenh na. 

8Chu ram chu tlâng ram telh sih hen thlanglei kâng tlâng bul ah mi, Jordan 

Vakuam leh a tlâng bul ah mi, saklei kâng tlâng leh simlei ramkaro tla an si. Hi 
ram ah hin Hit mi, Amor mi, Kanaan mi, Periz mi, Hiv mi, Jebus mi tla an um. 

9Hi bang khuapi ah mi lalchem tla hi Israel mi tla nih an neh na. Jeriko, Ai (Bethel 

kiangah mi), 

10Jerusalem, Hebron, 

11Jarmut, Lakis, 

12Eklon, Gezer, 

13Debir, Geder, 

14Hormah, Arad, 

15Libnah, Adulam, 

16Makedah, Rethel, 

17Tapuah, Hepher, 

18Aphek, Lasaron, 

19Madon, Hazor, 

20Simron Meron, Akshap, 

21Taanak, Megido, 

22Kades, Jokneam, (Karmel ah mi) 

23Dor (Tipi kap), Goim (Galili ah) 

24Tirzah an ektê hen lalchem sâwmthum leh pakhat an si. 

Josua 13 

Ram Chu Lâk Vima Ding 
Hen A Um Nget Rih 

1Josua chu thungâi a tar rawh. LALPA nih a sinah, “Na tar thlo rawh, ram chu 

lâk vima ding hen a um pung rih: 

2Philistia ram leh Gesur ram tla, 

3simlei ram ah Avim zawzawng, (Sihor va Aigupta ramri thawk hen Kanaan mi 

nih Ekron an ti mi marlei tiang hen, Philistia lalchem tla chu Gaza, Asdod, 
Askelon, Gath leh Ekron ah an um.) 

4Kanaan ram chu a um vima rih, Mearah (chu chu Sidon mi tla tâ asi), Amor 

ramri leiah Aphek tiang hen; 

5Gebal ram, saklei kângah Lebanon zawzawng Baalgad thawk hen, chu chu 

Hermon Tlâng asi, Hamat Liamnâk tiang hen. 

6Hi hi Sidon ram zawzawng, Lebanon Tlâng leh Misrephoth Maim karah mi 

tlâng ram ah um mi tla an si. Hi bang minung tla zawzawng hi Israel kalnâk kip 

mi chu ka nar phin na lai. Ram chu Israel tla sinah ti ding hen thu ka pêk hâwi 
hen Israel tla lakah na ṭhenh zâr na ding asi. 

7Tuah phun kua tla leh Manaseh phun khingkhuai rangah ṭhenh na le, mah rang 

chiau anna ting kho ding hen. 

Jordan Va Saklei Ram ṭhenh Zârnâk. 

8Reuben leh Gad phun tla leh Manaseh phun khingkhuai tla nih LALPA to-aw 

Mosi nih a pêk na liauah ram chu anna ting ving rawh le, chu chu Jordan Va 
saklei ram asi. 

9An ram chu Aroer tiang (Arnon Va kiang) leh chu tivakuam lâi ah tivapi, ram 

tênâu Medeba thawk hen Dibon tiang telh sih ver asi. 

10A kal vima le, Amon ramri leh Amor lalchem Sihon nih Hezbon ah â ting mi 

tiang hen. 

11Gilead ram fawnh sih hen, Gesur leh Maakah, Hermon Tlâng zawzawng leh 

Basan ram tla, Salekah tiang hen. 

12Og lalchem Astarot leh Edrei ah lâirêltu Rephaim phun madungchem ram telh 

sih hen. Mosi nih hi bang minung tla hi a nar phin na. 

13Sikhawmsele, Israel tla nih Gesur leh Maakah ah mi chu an nar na lo; Israel 

tla sinah an um ko rih. 

14Mosi nih Levi phun tla rangah chun ram a pêk na lo. LALPA nih Mosi sinah a 

simh mi hâwi hen Israel LALPA leh Pathian mâichâm ah bâwlnâk lakah mi 
tingvo chu an vo ah ting ding an si bâk. 

Reuben Phun Rangah Pêk Mi Ram 

15Mosi nih ram zeimaw zat chu Reuben dâwngsung rangah an tâ ding hen a 

pêk na rawh. 

16An ram chu Aroer tiang hen (Arnon Vakuam kiang) leh chu tivakuam lâi ah mi 

khuapi leh Medeba kiangkam mi ram tênek telh sih hen asi. 

17Hesbon leh chu ram tênâu khuapi tla, Dibon, Bamoth Baal, Beth Baalmeon. 

18Jahaz, Kedemoth, Mephath, 

19Kiriathaim Sibmah, Zereth Sahar tlâng ah mi leh tiva dung ah mi, 

20Bethpeor, Pisgah Tlâng, Beth Jeshimoth tla chu an si. 

21Chu ram tênâu khuapi zawzawng leh Amor lalchem Sihon, Hesbon ah lâirêltu 

ram pumpi rêlsih hen. Mosi nih Midian lâirêltu khawm a neh: Evi, Rekem Zur, 
Hur leh Reba tla. Chubang zawzawng tla chu lalchem Sihon ram ah lâirêltu tla 
an si. 

22Chubang tla zawzawng lakah Israel mi tla nih an thah bâk mi chu Beor fapa 

Balaam malsâwmnâk simtu asi. 



380 

Bawm Common Language Bible Version 
@ 2006 Bangladesh Bible Society  

 
 

 

 

23Jordan Va chu Reuben phun tla umnâk thlanglei ram asi. Hi bang khuapi leh 

khua tla hi Reuben phun tla rangah anmah tâ ding hen pêk mi ram chu asi. 

Gad Phun Tla Rangah Pêk Mi Ram 

24Mosi nih Gad phun tla rang khawm ram zeimaw zat a pêk na bâk. 

25An ram tla chu Jazer leh Gilead ram khuapi tla, Amon ram khingkhuai Aroer 

tiang hen, chu chu Rabah saklei ram asi. 

26An ram chu Hesbon thawk hen Ramath, Mizpeh leh Betonim tiang, Mahanaim 

thawk hen Lodebar ramri tiang asi. 

27Jordan Vakuam ah Beth Haram, Bethnimrah, Sukoth leh Saphon, Hesbon ah 

mi Sihon lalchem ram telh sih hen asi. Thlanglei mi ramri chu Jordan Va simlei 
kâng Galili Rilî tiang asi. 

28Hi bang khuapi tla leh khua tla hi Gad phun tla tingvo rangah pêk asi. 

Saklei Mi Manaseh Phun tla 
Rangah Pêk Mi tla Ram 

29Mosi nih ram zeimaw zat chu Manaseh phun khingkhuai tla rangah an tâ si 

ding hen a pêk na. 

30An ram chu Mahanaim leikâng leh Basan ram Og lalchem telh sih hen asi. 

Basan ram ah Jair khua sâwmruk tla khawm an si. 

31Gihad ram khingkhuai Astarot, Edrei leh Basan ram ah mi Og lalchem khuapi 

tla telh sih hen. Hi bang zawng tla hi Makir fapa Manaseh phun thlâk khingkhuai 
tla rangah pêk mi chu asi. 

32Hi hi Mosi nih Moab phâi ah Jeriko leh Jordan Va saklei ram a ṭhen dân chu 

asi. 

33Sikhawmsele, Mosi nih Levi phun tla rangah lam chun ram rerêng a pêk na 

lo. Israel tla LALPA Pathian vo chu an vo ding asi ti hen a simh na. 

Josua 14 

Jordan Thlanglei Ram 
Ṭhenh Zârnâk 

1Chu nûnah chun Kanaan ram Jordan Va thlanglei chu Israel tla rangah ṭhenh 

hen a hawng um nawlh. Bâwlpu Eleazar, Nun fapa Josua leh Israel dâwngsung 
lakah ruitu tla zapi tla lakah an ṭhenh zâr na. 

2LALPA nih Mosi sinah thu a pêk mi hâwi hen phun kua leh a khingkhuai tla 

lakah Jordan Va thlanglei ram chu chamchawh hen anna ṭhen. 

3-4Mosi nih Jordan Va saklei ram chu phun nih leh a khingkhuai rangah a pêk 

ving na rawh. (Josef thlâk tla chu phun nih hen anna ṭhen le, Manaseh leh 
Efraim) an si. Sikhawmsele Mosi nih Levi tla rangah lam chun ram tingvo a pêk 

na lo. Ram ruangrûl ah khuapi an umnâk leh an ranrual rangah phâisen anna 
ting bâk. 

5Israel tla nih LALPA nih Mosi rangah thu a pêk mi hâwi hen ram chu anna ṭhen 

zâr rawh. 

Hebron Chu Kaleb Rangah Pêk Asi 

6Ni khat chu Juda lakah mi âu tla mawh Josua sinah Gilgal ah an hawng. An 

lakah minung pakhat Keniz mi Jephuneh fapa Kaleb nih a sinah, “Kades Barnea 
ah nang leh keimah thu LALPA nih Mosi Pathian mi rangah a simh mi na theih 
ko kha. 

7Mosi LALPA to-aw nih hi ram thlingthlâk ding hen Kadesh Barnea thawk hen 

hawng ka fial liauah kum sâwmli tluk hen upa ka si. Thâwngthâng zumhkâi tak 
ka simh. 

8Kan sinah kal mi minung tla nih zapi tla rangah an zerhtir. Sikhawmsele kei 

lam chu LALPA ka Pathian chu ka zumh thlir le, a thu ka ngâi. 

9Chu hâwi ka um ruangah Mosi nih ka fa leh kei nih ka kalnâk ram tla chu kan 

tâ rangah a ting bâk ding hen thu hawng ka tiamh. 

10Sikhawmsele tuah, ngâinik rawh! LALPA nih Mosi sinah a simnâk thawk hen 

kum sâwmli leh kum nga tiang asi rawh. Chu chu Israel tla chu ramkaro ah an 
hawng kal le, LALPA nih thu a tiamh mi hâwi hen, tusûn ni tiang hen dam hen 
hawng ka zuah rih. Hawng ka zauhnik rawh! Kum sâwmriat leh kum nga ka si 
rawh. 

11Mosi nih hawng ka fial liau mi hâwi tluk hen tu khawmah ka chak nget rih. Râl 

tuk ding leh zei thil tal ti ding hen ka chak tâwk rerêng rih. 

12Asi chun, tuah ka mi le tla hen ram thlingthlâk thu kan sim liauah LALPA nih 

thu hawng ka pêk mi hâwi hen tlâng ram chu hawng ka pêk. Anakim murui, 
milian umnâk khuapi lian kulh pang mi ka nan simh mi kha. LALPA chu ka sinah 
a um lai ti ka ruat, LALPA nih a sim mi hâwi hen ka nar phin na lai,” a ti. 

13Josua nih Jephuneh fapa Kaleb rangah mal a sâwm le, amah tâ si ding hen 

Hebron khuapi chu a pêk rawh. 

14Hebron chu Keniz mi Jephuneh fapa Kaleb thlâk tla tâ asi kumza rawh. LALPA 

Israel Pathian lakah zumhkâi tak hen ê-aw a ngâi ruangah. 

15A lânah chun Hebron chu Arba khuapi an ti. (Arba chu Anakim lakah mi rokual 

chem asi.) Churawhchun ram sung chu thla a ngam rawh. 

Josua 15 

Juda Phun Tla Rangah Pêk Mi Ram 

1Juda phun tla nih hi hâwi hen ruat mi ram zeimaw zat chu anna ting: Chu ram 

chu Zin ramkaro simlei ram Edom ramri tiang asi. 

2Hi simlei ramri hi Tipi Thi dawnghnâk thawk hen a kal le, 

3Akrabim Liamnâk thawk hen simlei kâng a kal le, Zin tiang asi. Kades Barnea 

simlei ah a kal le, Hezron pal hen Adar leiah a kâi le, Karka leiah a pial. 

4Azmon leiah a kal vima le, Aigupta ram leiah tiva dung zûl hen a kal le, ramri 

dawnghnâk Mediteranian Tipi a tleng. Chu chu Juda phun tla simlei ramri asi. 

5Saklei ramri chu Tipi Thi asi, a luang vima le, Jordan Va suak tiang hen. Chun, 

marlei ramri chu a dawmh le, 

6Beth Hoglah tiang hen, Jordan Va tlûnlei marlei kâng tlâng tiang hen, Bohan 

Lung leikângah a kâi le, (Bohan chu Reuben fapa asi) 

7Nawknâk Vakuâm thawk hen Debir leiah a kâi le, churawhchun marlei kâng 

Gilgal leiah, Adumim Liamnâk lei hawi hen tivakuam simlei sîr tiang. Chu thawk 
hen a kal vima le, Ensemes tiva lâi ah, Enrogel ah a va suak le, 

8Hinom Vakuam leiah a kâi le, Jebus khuapi Jerusalem umnâk simlei tlâng sîr 

ah. Ramri chu tlâng tlûnlei kângah a kâi le, Hinom Vakuam thlanglei kâng sîr 
ah Rephaim Kuam mar dawnghnâk tiang hen. 

9Chu thawk hen Nephtoah tiva leiah a kal le, Ephron Tlâng kiang khuapi tla 

kiangah a va suak. Chu thawk hen a hawng mer le, Baalah leiah (mawh Kiriath 
Jearim), 

10Baalah chu kulh hen Edom tlâng leikângah Jearim Tlâng marlei sîr ah a kal 

le, (mawh Kesalon) Bethshemes leiah a ṭum le, Timna tiang hen. 

11Ramri Ekron marlei tlâng ah a kal le, Sikeron leiah a pial le, Baalah Tlâng pal 

hen Jamnia tiang hen, Mediteranian Tipi ah a dawng. 

12Chu chu thlanglei kâng ramri asi. Hi ramri tla sungah hin Juda dâwngsung 

minung tla an um asi. 

Kaleb Nih Hebron Leh 
Debir A Neh Mi Thu 

(Lâirêltu 1.11-15) 

13LALPA nih Josua rangah thu a pêk mi hâwi hen Juda tingvo lakah mi Juda 

phun lakah mi Jephuneh fapa Kaleb sinah khawm ram tingvo an pêk bâk. Anak 
thlâktu Arba khuapi Hebron â ting. 

14Kaleb nih Anak thlâk tla khuapi ah um mi Sesai chi, Ahiman chi leh Talmai chi 

chu a nar phin na. 

15Chu thawk hen Debir khua mi tla do ding hen a kal. (Hi khua hi Kiriath Sepher 

ti hen an sak.) 

16Kaleb nih, “Kiriath Sepher do hen hawng ka neh piaktu zawng chu ka fanu 

Aksah umpi ding hen ka pêk lai,” a ti. 

17Othniel, Kaleb unaupa Kenaz fapa nih khuapi chu a lâk le, churuangah umpi 

ding hen a fanu Aksah chu a pêk rawh. 

18Anna umh ni ah Othniel nih a nupi chu a pa rangah phâisen a deihtir. A 

sanatung tlûnah mi chu a ṭum le, a pa Kaleb nih, “Zei na duh?” a ti. 

19Anih nih, “Tikhurchawh ka duh, mun na hawng kan pêk mi kha mun char asi,” 

a ti. Churawhchun Kaleb nih a tlûnah mi leh a tangah mi tikhur a pêk. 

Juda Khuapi Tla 

20Hi hi Juda phun dâwngsungkhur tla nih ram anna ting mi tla chu asi. 

21Khuapi simlei kângah anna ting mi a lât chem mi chu Edom ramri kiang tla, 

chubang tla chu Kabzeel, Eder, Jaqur, 

22Kinah, Dimonah, Adadah, 

23Kades, Hazor, Ithnan, 

24Ziph, Telem, Bealoth, 

25Hazor Hadattah, Kerioth Hezron (mawh Hazor.) 

26Amam, Sema, Moladah, 

27Hazar Gadah, Hesmon, Bethpelet, 

28Hazar Shual, Bersheba, Beziothiah, 

29Baalah, Iim, Ezem, 

30Eltolad, Kesil, Hormah, 

31Ziklak, Madmanah, Sansanah, 

32Lebaoth, Silhim, Ain, Rimon: a ekte hen khua kul leh khua kua, a kiangkam 

ah khua lian tla zawzawng hen. 

33Tlâng bul ah mi khua tla Estaol, Zorah, Asnah, 

34Zanoah, Enganim, Tapuah, Enam, 

35Jarmut, Adulam, Sokoh, Azekah, 

36Saaraim, Adithaim, Gederah leh Gederothaim: a kiangkam ah khuapi tla hen 

khua leili asi. 

37Chu lo khawmah Zenan, Hadasah, Migdalgad, 

38Dilean, Mizpah, Joktheel, 

39Lakis, Bozkath, Eklon, 

40Kabon, Lahmam, Kitlis, 

41Gederoth, Bethdagon, Naamah, Makedah: a kiangkam mi khuapi hen khua 

leiruk asi. 

42Chu lo khawmah Libnah, Ether, Asan, 

43Iphtah, Asnah, Nezib, 

44Keilah, Akzib, Marsesah: a kiangkam mi khua lian tla hen khuapi pakua an si. 

45Ekron khawm a um, khua lian leh khuatê tla hen. 

46Khuapi leh khuatê Asdod, Ekron thawk hen Mediteranian Tipi tiang um mi tla 

an si. 

47Asdod leh Gaza khawm khua lian leh khua mê hen an um, Aigupta ramri kiang 

leh Mediteranian Tipi dawngnâk tiang ah a um. 

48Tlâng ram mi tla chu Samir, Jatir, Sokoh, 

49Danah, Kiriath Sepher (mawh Debir.) 

50Anab, Estemoa, Anim, 

51Gosen, Holon, leh Giloh: a kiangkam khua lian tla hen leikhat an tling. 

52Chun, Arab, Dumah, Esan, 

53Janim, Beth Tapuah, Aphekah, 

54Humtah, Hebron leh Zior: a kiangkam mi khua lian tla hen khua kua an si. 

55Maon, Karmel, Ziph, Jutah, 

56Jezreel, Jokdeam, Zanoah, 

57Kain, Gibeah leh Timnah: a kiangkam khua lian tla hen khua râ an si. 

58A dang Halhul, Bethzur, Gedor, 

59Maarath, Bethanoth, Eltekon: a kiangkam ah khua lian tla hen khua ruk an si. 

60Chu lo chu Kiriat Baal, (mawh Kiriath Jearim) leh Rabah; a kiangkam mi khua 

tla hen khua nih an si. 

61Ramkaro mi chu Beth Arabah, Midin, Sekakah, 

62Nibsan, Chitê khuapi leh Engedi: a kiangkam khua lian tla hen khua ruk an si. 

63Sikhawmsele Juda nih Jebus mi Jerusalem ah an um mi tla chu an nar kho 

lo, Juda mi tla hen munkhat hen an um ko. 

Josua 16 

Efraim Leh Thlanglei Mi Manaseh 
Phun Tla Rangah An Pêk Mi Ram 

1Simlei kâng ramri Josef thlâk tla rangah an ruat piak na mi ram chu Jeriko 

kiang Jordan thawk hen Jeriko khua saklei tinung va, chu thawk hen a kal vima 
le, ramkaro ah, Jeriko thawk hen tlâng ram leikângah Bethel tiang hen. 

2Bethel thawk hen Luz ah Atarot Adar pal hen, Arkit umnâk ah. 

3Chu thawk hen thlanglei kângah Japhlet ram leikângah a kal le, Beth Horon 

mun niam dauh ram tiang hen. Chu thawk hen chun Gezer leiah a kal vima le, 
Mediteranian Tipi ah a dawng. 

4Josef thlâk tla, Efraim phun tla leh thlanglei mi Manaseh thlâk tla nih hi ram hi 

an tâ ding hen anna ting. 

Efraim 

5Hi hi Efraim dâwngsung tâ ram asi. An ramri chu Atarot Adar thawk hen saklei 

kâng Beth Horon thlang dauh ah, 

6chu thawk hen Mediteranian Tipi leiah. Mikmethath chu marlei kângah um mi 

asi. Saklei mi ramri chu Taanath Siloh leiah a hawng a kuai le, saklei kâng 
Janoah ah a kal. 

7Janoah thawk hen a um le, Atarot leh Naarah, Jeriko a va phanh le, Jordan ah 

a dawng. 

8A ramri chu thlanglei kâng Tapuah thawk hen Kanah tiva Mediteranian Tipi ah 

a dawng, hi ram tla hi Efraim phun dâwngsungkhur rangah pêk asi. 

9Chu thawk hen khuapi leh khua tênâu Manaseh phun tla umnâk ramri mi tla 

hen, sikhawmsele Efraim phun rangah pêk mi asi. 

10Sikhawmsele, Gezer ah um mi Kanaan mi tla chu an nar na lo, churuang chun 

Kanaan mi tla chu tutiang Efraim phun tla nâwngah an um. Sikhawmsele an to-
aw ah rianṭuantir hen an um. 

Josua 17 

Thlanglei Mi Manaseh Phun Tla 

1Jordan Va thlanglei ram chu Josef fapa upachem mi Manaseh thlâk tla 

dâwngsungkhur rangah ruat asi. Makir, Gilead pa chu Manaseh fapa upachem 
asi, amah chu kawrsen râlṭha asi le, churuangah Gilead leh Basan, Jordan 
saklei chu a rangah pêk asi. 

2Jordan Va thlanglei ram chu Manaseh dâwngsungkhur tla zawzawng rangah 

pêk asi: Abiezer, Helek, Asriel, Sekem, Hephêt leh Semida. Hi tla hi Josef fapa 
Manaseh thlâk tla lakah mipa chu an si, dâwngsungkhur lakah a lû dauh an si. 

3Zelophehad, Hepher fapa, Gilead fapa, Makir fapa, Manaseh fapa tla nih chun 

fapa an nei lo, fanu karo an nei. An min tla chu Mahlah, Noah, Hoglah, Milkah 
leh Tirzah. 

4Eleazar bâwlpu leh Nun fapa Josua leh ruitu tla sinah an va kal le, “LALPA nih 

Mosi sinah kanmah leh kan unau mipa tla sinah, mun zeimaw zat hawng kan 
pêk ding hen thu a pêk,” an ti. Churawhchun LALPA thupêk hâwi hen an unau 
mipa sinah chun an pêk na. 

5Churuangah chun asi, Manaseh phun tla nih chun Gilead leh Basan, Jordan 

saklei mi ram chu tingvo râ anna ting mi chu. 

6Chu thawk hen a fanu leh a fapa thlâk tla rangah chun ram chu ruat piak asi 

rawh. Gilead ram chu Manaseh thlâk dang tla zawzawng rangah ruat asi. 

7Manaseh phun tla ram nih chun Aser thawk hen Sekem saklei mi Mikmethath 

rî. Chu ramri chu simlei kângah Entapuah mi tla a uap. 

8Tapuah kiangkam ah mi ram chu Manaseh phun tla tâ asi, sikhawmsele 

Tapuah khua ramri kiangah mi chu Efraim thlâk tla tâ asi. 

9Ramri chu thlanglei kâng Kanah tiva leikângah a ṭum. Chu tiva simlei kângah 

mi khuapi tla chu Efraim tâ asi, sikhawmsele Manaseh ramri kiangah um mi asi. 
Manaseh ramri chu tiva sîr marlei kângah a kal vima le, Mediteranian Tipi ah a 
dawng. 

10Efraim chu simlei kângah a um le, Manaseh chu marlei kângah, thlanglei 

kângah chun Mediteranian Tipi chu an ramri asi. Aser chu mar thlanglei kângah 
a um le, Isakar chu mar saklei ah. 

11Aser leh Isakar ram sungah Manaseh nih â ting mi chu Beth Shean leh 

Ibleam, a kiangkam ah mi khuapi tla, Dor khua khawm (Vakap mi pakhat asi) 
Endor, Taanak, Megido leh a kiangkam mi khuapi tla. 

12Manaseh phun tla nih chun chubang khuapi ah um mi tla chu an nar na kho 

lo le, churuangah Kanaan mi tla chu chunah an um vima. 

13Israel tla chu an hawng chak dauh tik khawmah Kanaan mi tla chu an nar ver 

na lo, sikhawmsele anmah rianṭuantu ah an mang na. 

Efraim Phun Leh Tlâklei 
Manaseh Phun Tla Nih Ram 

Kâu Dauh An Ngiarnâk 

14Josef thlâk tla nih Josua sinah, “Zei zia, ram chu tingvo khat cho hawng kan 

pêk zia? LALPA malsâwmnâk zârah minung kan tam thlo bâk rawh mi,” an ti. 

15Josua nih a sâng le, “Chu hâwi tluk hen nan tam asi chun, Efraim tlâng ram 

nan rangah a bî tuktarâi chun thing mun ah va kal ule, Periz leh Rephaim umnâk 
ram chu nanmah rangah va siam u,” a ti na. 

16Annih nih, “Tlâng ram chu kannih rangah a kâu tawk lo, phâi ah mi Kanaan 

mi tla nih chun thîr kari tla an nei, Beth Shean leh a kiangkam mi khuapi tla 
Jezreel Vakuam ah um mi tla khawm nih an nei,” an ti. 

17Josua nih Efraim phun leh thlanglei mi Manaseh phun tla sinah, “Nannih hi 

tam khawm nan tam le, thil khawm nan tikho thlo, rangkhat ngâk a tam nanna 
ting lai. 

18Tlâng ram chu nan tâ asi lai rawh. Chu lo khawmah zachang mun a um, 

chubang tla chu khatlei thawk hen khatlei dawng tiang siam ule, a ting u. 
Kanaan mi tla chu thîr kari nei hen chak khawmsele nar hep na u,” a ti na. 

Josua 18 

Ram A Leifuan Mi Ṭhennâk 

1Ram an lâk thluh ver nûnah chun, Israel mi zawzawng chu Siloh ah anna pûm 

le, chunah LALPA umnâk puanin an zâr. 

2Israel lakah phun sarih chu ram anna ting lo rih mi an um nget rih. 

3Churawhchun Josua nih Israel mi tla sinah, “Zei tiang riamruam me LALPA 

Pathian nih nan thlâktu rangah a pêk mi ram chu lâk lo hen nan ngâk ko awt? 

4Phun kip lakah mi pathum seng hawng ka pêk u, ram pumpiluk ṭawl hen a thlâ 

lâk ding hen ka fial na awt, anmah ting ding hen an duh mi ram tla chu. Chu 
tikah ka sinah an hawng kîr nawlh ding asi. 

5Ram chu an rangah anrang sarih hen ṭhen ding asi lai. Juda chu simlei kâng 

ram ah, Josef fa tla chu marlei kâng ram ah. 

6Hi ram mun sarih hi rîn ule, ka sinah hawng put u. Churawhchun LALPA kan 

Pathian sinah deih hen nan rangah chamchawhnâk ka siam lai. 

7Sikhawmsele Levi murui nih chun tuah nan lakah vo ting lo mi tla hâwi hen vo 

an nei lo, annih tla lam chu LALPA bâwlpu tla rianṭuantu an si ruangah. Asi, 
Gad phun leh Reuben phun leh saklei kângah um mi Manaseh phun tla nih 
chun Jordan Va saklei ram anna ting rawh le, LALPA to-aw Mosi nih an sinah 
a pêk na rawh asi” a ti. 

8Josua nih chu hâwi hen thu a simh na rawh chun minung tla chu ram lem rîn 

ding hen an kal rawh. “Ram pumpi kal ver hen a lem siam ule, ka sinah hawng 
kîr nawlh u. Churawhchun hi Siloh khua ah keimah nih chamchawhnâk siam 
hen nan rangah LALPA ka deih lai,” a ti. 

9Churawhchun chu mi tla chu ram pumpi ah an kal le, mun sarih ah an ṭhen mi 

chu, khuapi tla zawzawng an rîn sih ver. Churawhchun Josua sinah Siloh ah an 
kîr nawlh rawh. 

10Josua nih LALPA ngiar hen an rangah chamchawhnâk a siam le, Israel phun 

um rih mi nih anna ting ding hen a vauh na. 

Benjamin Thlâk Tla Rangah Pêk Mi Ram 

11Benjamin dâwngsungkhur tla rangah ruat mi ram chu a masachem ding asi. 

An ram ding mi chu Josef leh Juda phun kar lakah um ding asi. 

12Marlei kângah ramri chu Jordan Va thawk hen Jeriko Suk marlei kâng asi le, 

thlanglei kângah tlâng ram pal hen Bethaven ramkaro tiang asi. 

13Chun, chu ramri chu a kal vima le, simlei kâng Luz kiang (Bethel khawm an ti 

mi) tiang, chun Atarot Adar leiah a ṭum le, simlei kâng tlâng ah Beth Horon Tang 
dauh mi tiang. 

14Chu ramri chu mun dang leikângah a pial le, hi tlâng thlanglei thawk hen simlei 

kângah a hawng a kuai le, Kiriath Baal ah, (Keriath Jearim mawh) chu chu Juda 
phun tla tâ asi. Chu chu thlanglei kâng ramri asi. 

15Simlei kâng ramri chu Keriath Jearim thawk hen a dawmh le, Neptoah Tinung 

va leiah a kal. 

16Churawhchun tlâng bul ah a ṭum le, Hinom Kuam chu tlûnlei kâng asi, 

Rephaim Kuam marlei kâng dawnghnâk asi. Simlei kângah Hinom Kuam leiah 
a pal le, Jebus tlâng simlei Enrogel leiah. 

17Churawhchun marlei kângah her hen Ensemes leiah Geliloth ah, Adumim 

Liamnâk zâwn ah a kal. Bohan Lung leikângah ramri chu a liam le, (Bohan chu 
Reuben fapa asi) 

18Jordan Vakuam tlûnlei kângah marlei a hawng pal. Churawhchun tivakuam 

leikângah a liam le, 

19Beth Hoglah marlei kâng pal hen, Jordan Va a suaknâk mun marlei kâng Tipi 

Thi ah a dawng. Hi hi simlei kâng ramri asi. 

20Jordan chu saklei kâng ramri asi. Hi ramri hi Benjamin dâwngsung tla nih anna 

ting mi ram chu asi. 

21Hi bang tla hi Benjamin phun dâwngsungkhur nih anna ting mi ram sungah 

khuapi tla chu an si: Jeriko, Beth Hoglah, Emek Keziz 

22Beth Arabah, Zemaraim, Bethel, 

23Avim, Parah, Ophrah, 

24Kepharamoni, Opni, leh Geba: Khuapi leinih asi, a kiangkam mi tla khawm. 

25Chu lo khawmah, Gibeon, Ramah, Beeroth, 

26Mizpah, Kephirah, Mozah, 

27Rekem, Irpeel, Taralah, 

28Zela, Haeleph, Jebus (mawh Jerusalem) Gibeah leh Keriath Jearim: khuapi 

leili, a kiangkam mi khua tla khawm. Hi ram hi Benjamin phun dâwngsungkhur 
tla nih anmah rangah anna ting mi chu asi. 

Josua 19 

Simeon Rangah Pêk Mi Ram 

1Ruatnâk panihnâk chu Simeon phun dâwngsungkhur rangah asi. A ram chu 

Juda phun tla rangah ruat mi leikângah asi. 

2Hi lakah hin Bersheba, Seba, Moladah, 

3Hazar Shual, Balah, Ezem, 

4Eltolad, Bethul, Hormah, 

5Ziklak, Beth Markaboth, Hazar Susah, 

6Beth Lebaoth leh Saruhen: Khuapi leithum asi, a kiang mi khua tla hen. 

7Chu lo khawm a dang Ain, Rimmon, Ether leh Asan: khuapi pali, a kiang mi 

khua tla hen. 

8Hi bang tla hen a kiang kam khuapi hen Baalath Beer (Ramah mawh) simlei 

tiang hen. Hi hi Simeon phun dâwngsungkhur tla nih an umnâk ding hen anna 
ting mi chu asi. 

9Juda tla rangah tingvo chu anmah rang tâwk nûnah a leifuan ram zeimaw zat 

ding chu Simeon phun rangah pêk asi. 

Zebulun Phun Rangah 
Pêk Mi Ram 

10Ruatnâk veithumnâk chu Zebulun phun dâwngsung rang asi. An ram ting chu 

Sarid tiang asi. 

11Chu thawk hen ramri chu thlanglei kâng Mareal leiah a kal le, Dabeseth dêng 

hen, Jokneam saklei mi tiva a va tleng. 

12Sarid varâl saklei kângah a kal le, Kisloth Tabor ramri leiah kal hen Daberath 

ah, chu thawk hen Japhia leiah a kâi. 

13Saklei a kâi vima le, chu thawk hen chun Gath Hepher, Ethkazin ah, Neah 

leiah a ngâwi le, Rimon lampi leiah a kal. 

14Marlei kângah chun ramri chu Hanathon leiah a ngâwi, Iphtahel Tivakuam ah 

a dawng. 

15Katath, Nahalal, Simron, Idalah, Bethlehem: khuapi leinih, a kiangkam mi 

khua rêlsih hen. 

16Hi bang khuapi tla leh ram lakah khua lian tla chu Zebulun phun dâwngsung 

tla nih an mun rangah anna ting mi chu asi. 

Isakar Phun Tla Rangah 
Pêk Mi Ram 

17Ruatnâk palinâk chu Isakar phun dâwngsungkhur tla rang ding asi. 

18Chu lakah chun Jezreel, Kasuloth, Sunem, 

19Hapharaim, Sion, Anaharath, 

20Rabith, Kision, Ebez, 

21Remeth, Enganim, Enhadah, leh Bethpazez telh hen. 

22Ramri nih Tabor a va dêng le, Sahazumah, Beth Shemes pal hen Jordan Va 

ah a dawng, khuapi leiruk a kiangkam khua tla hen. 

23Hi bang khuapi tla hi Isakar phun dâwngsungkhur tla nih anna ting mi ram chu 

asi. 

Aser Phun Tla Rangah Pêk Mi Ram 

24Ruatnâk panganâk chu Aser dâwngsungkhur rang asi; 

25Chu ram sungah khuapi Helkath, Mali, Beten, Aksap, 

26Alam Melek, Amad, Misal tla an si. Thlanglei kângah Karmel leh Sihor Libnath 

a va dêng. 

27Saklei kângah â her le, Bethdagon ah a kal, Zebulun leh Iphtahel lei kuam a 

va dêng le, marlei ah Bethemek leh Neiel a va tleng. Marlei kâng Kabul leiah a 
kal vima le, 

28Ebron, Rehob, Ramon leh Kanah pal hen Sidon tiang a kal. 

29Ramri chuRamah leiah a ngâwi le, Tura kulhnei khuapi a va tleng, chu thawk 

hen Rosah leiah a kal le, Mediteranian Tipi ah a dawng. Chunah khuapi tla chu 
Mahalab, Akzib, 

30Umah, Aphek, Rehob, khuapi tla chu an si: khuapi kul leh panih a kiangkam 

mi hen. 

31Hi bang khuapi tla hi Aser phun dâwngsungkhur nih anna ting mi ram chu asi. 

Naphtali Phun Tla Rangah 
Pêk Mi Ram 

32Ruatnâk paruknâk chu Naphtali phun dâwngsung tla rangah asi. 

33A ramri chu Heleph thawk hen Zaananim leikângah Oak leiah a kal. 

Adaminekep leh Jamnia leikângah Lakum tiang a kal, churawhchun Jordan Va 
ah a dawng. 

34Ramri chu thlanglei kângah Aznoth Tabor leiah a pial le, chu thawk hen Rukok 

thawk hen simlei ah Zebulun a va dêng, thlang leiah Aser, Jordan chu saklei 
kângah. 

35Kulhnei khuapi tla chu hi tla an si: Zidim, Zer, Hamath, Rakath, Kinereth, 

36Adamah, Ramah, Hazor, 

37Kades, Edrei, Enhazor, 

38Iron, Mikdalel, Horem, Bethanath leh Beth Shemes tla hi an si: Khuapi leikua 

a kiangkam mi khua lian tla hen. 

39Hi bang khuapi tla hi Naphtali phun dâwngsung khur tla ting mi chu asi. 

Dan Phun Tla Rangah 
Pêk Mi Ram 

40Ruatnâk pasarihnâk chu Dan phun dâwngsung tla rang asi. 

41Chu lakah chun Zorah, Eshtaol, Irsemes, 

42Saalbim, Aijalon, Ithlah, 

43Elon, Timnah, Ekron, 

44Eltekeh, Gibethon, Baalath, 

45Jehud, Beneberak, Gathrimon, 

46Mejarkon, leh Rakon tla an um, a kiang mi Jopa khawm. 

47Dan tla nih an ram an nei lo liauah Laish an va do, an lâk le; mi tla an thah 

na, anna ting rawh. Chunah chun an um le, a min khawm Laish an ti mi chu 
Dan ti hen an thleng, anmah thlâktu Dan min suangkhâng hen. 

48Chubang khuapi tla chu Dan phun dâwngsung nih anna ting mi ram chu asi. 

Ram Ruatnâk Dawng Chem 

49Israel mipi tla nih ram tla anna ṭhen rawh chun, Nun fapa Josua khawm a tâ 

ding hen ram zeimaw zat an pêk bâk. 

50LALPA thupêk hâwi hen khuapi a deih mi chu an pêk: Timnath Serah, Efraim 

tlâng ram ah mi khuapi chu an pêk. Chu khuapi chu a sak nawlh le, chunah 
chun a um. 

51Bâwlpu Eleazar, Nun fapa Josua, Israel phun lakah ruitu tla nih chun Siloh ah 

LALPA puanin mâika ah mah vo chiau theihnâk ah chamchawh hen an ṭhen. Hi 
hâwi hen ram ṭhen chu anna lîm rawh. 

Josua 20 

Himnâk Khuapi Tla 

1Churawhchun LALPA nih Josua chu 

2Israel mi tla simh na ding hen thu a simh, “Mosi sinah an simh na ding hen thu 

ka pêk rawh hâwi hen himnâk khuapi thîm u. 

3Mi âu nih mawh, mi a thah palh sual chun chu himnâk khua ah chun a va tek 

lai le, lehrûl samtu ding mi lakah mi chu a suak khonâk ding hen. 

4Chu khua tla lakah zei mi khua tal ah a tek kho lai le, khuapi tual zâwllâi 

lâirêlnâk mun ah a va kal lai le, ruitu tla sinah thil a hawng umdân tla chu a va 
sim fiang lai. Churawhchun annih nih khuapi sungah umnâk ding mun an pêk 
lai le, chunah chun a um kho lai. 

5Lawhbâ samtu nih a hawng hâwl hen a zûl asi chun, khua mi minung tla nih a 

hâwltu kut ah an ap chawlh ding asi lo. Thinthawk ruang silo hen palhsual asi 
ruangah an hum ding asi. 

6Chu khuapi ah chun zatlâng nih lai an rêl lân lo leh chu liauah bâwlpu lal a thih 

lân lo chu, chu khua ah a um kumza ding asi. Chu tikah lam chun a in leiah 
amah khua ah a kîr nawlh lai rawh,” a ti. 

7Jordan Va thlanglei sîrah Galili ah Kades chu an siam, Naphtali tla umnâk tlâng 

ram; Sekem, Efraim umnâk tlâng ram ah, Hebron chu Juda umnâk tlâng ram 
asi. 

8Jordan saklei, ramkaro mun tênâu dauh Jeriko khua saklei ah, Reuben ram ah 

Hezer an thîm: Gilead a mi Ramoth, Gad phun umnâk ram; Hasan ah mi Golan, 
Manaseh phun tla umnâk ram. 

9Hi bang khuapi tla hi Israel mi zawzawng leh ramdang mi an sinah um mi tla 

rangah himnâk khuapi rangah thîm mi chu asi. Âuzawng nih mi a thah palh sual 
ah anmah lehrûl samtu lakah mi chu chunah chun himnâk an tawng khonâk 
ding hen. Zatlâng lâirêlnâk a um lân lo chu mi thahtupa chu thah ding asi lo. 

Josua 21 

Levi Khuapi Tla 

1Levi dâwngsung lakah ruitu tla chu Eleazar bâwlpu sinah an va kal le, Nun 

fapa Josua leh Israel phun lakah a lukhâi dadauh tla sin khawmah an va kal. 

2Kanaan ram Siloh khua ah an sinah thu an sim le, “LALPA nih Mosi mang hen 

khuapi tla umnâk ding hen hawng kan pêk ding leh a kiangkam ranrual 
tlawngnâk ding mun tla khawm hawng kan pêk ding hen thu a pêk,” an ti. 

3LALPA thupêk zia an ngiar hâwi hen Israel mipi tla nih chun khuapi zeimaw mi 

an pêk na le, an ran tlawngnâk ding hen an mun an pêk na. 

4Levi dâwngsung lakah Kohat chi tla chu khuapi pêk masachem ding asi. Aron, 

bâwlpu thlâk dâwngsungkhur rangah Juda, Simeon, Benjamin phun tla ram 
thawk hen khuapi leithum pêk ding hen ruat asi. 

5A dang Kohat chi tla rangah chun Efraim, Dan, leh thlanglei mi Manaseh phun 

tla ram lakah mi khuapi parâ ruat asi. 

6Gerson thlâk tla rangah khuapi leithum: Isakar, Aser, Naphtali leh saklei mi 

Manaseh tla ram lakah mi ruat asi. 

7Merari thlah rangah khuapi leinih, Reuben, Gad, leh Zebulun ram ah mi ruat 

asi. 

8Mosi mang hen LALPA nih thu a pêk hâwi hen, Israel mi tla nih chamchawhnâk 

mang hen Levi tla rangah hi bang khuapi tla leh an ran rangah ram tla an ruat 
piak na. 

9Levi chi Aron thlâk lakah mi Kohat chi tla rangah 

10Simeon leh Juda, ram lakah mi khuapi an pêk na mi min tla chu hi bang tla hi 

an si: An ruat masachem chu hi hi asi ding asi. 

11Arba khuapi pêk an si. (Arba chu Anak thlâktu asi), tuah lam chun Hebron ti 

asi, Juda tlâng ram ah a um, a kiangkam ah ran tlawngnâk mâng tla hen. 

12Sikhawmsele, chu khuapi tla, phâisen leh khua lian dauh tla khawm Kaleb, 

Jephuneh fapa tingvo rangah pêk asi rawh. 

13Hebron sap singsuan ah (himnâk khuapi pakhat) mun ah bâwlpu Aron thlâk 

tla rang dingah hi bang khuapi tla hi ruat asi: Libnah, 

14Jatir, Estemoa, 

15Holon, Debir. 

16Ain, Jutah leh Beth Semes leh ran tlawngnâk mâng hen. Juda leh Simeon 

phun tla thawk hen khuapi pakua asi. 

17Benjamin ram thawk hen khuapi pali Gibeon, Geba, 

18Anathoth leh Almon, ran tlawngnâk mâng hen pêk an si. 

19A ektê hen khua leithum ran tlawngnâk mun hen Aron thlâk bâwlpu tla rangah 

pêk an si. 

20Levi dâwngsungkhur lakah mi a dang tla, Kohat chi tla rangah Efraim lakah 

mi khuapi zeimaw zat chu ruat asi. 

21Khuapi pali an pêk na: Sekem leh a kiangkam ran tlawngnâk, Efraim tlâng 

ram (himnâk khuapi tla lakah pakhat), Gezer, 

22Kibzaim, Beth Horon, a kiangkam ran tlawngnâk mun hen. 

23Dan phun tla ram thawk hen khuapi pali pêk an si: Eltekeh Gibethon, 

24Aijalon leh Gathrimon, a kiangah ran tlawngnâk mun hen. 

25Thlanglei mi Manaseh phun tla ram lakah mi khuapi panih pêk an si: Taanak 

leh Gathrimon, a kiangkam ran tlawngnâk mun hen. 

26Kohat chi dâwngsungkhur tla nih khuapi parâ leh a kiangkam ran tlawngnâk 

mun hen anna ting. 

27Levi murui dang Gerson chi, saklei mi Manaseh ram mi khuapi panih anna 

ting. Basan ram ah mi Golan (himnâk khuapi tla lakah pakhat) leh Beeshterah, 
a kiangkam ah mi ran tlawngnâk hen. 

28Isakar ram lakah mi khuapi pali anna ting; Kision, Daberrath, 

29Jarmut leh Enganim tla, an kiangkam ran tlawngnâk hen. 

30Aser ram thawk hen khuapi pali anna ting; Misal, Abdon, 

31Helkath leh Rehob, an kiangkam mâng ran tlawngnâk hen. 

32Naphtali ram thawk hen khuapi pali anna ting; Galili ram ah mi Kades, a 

kiangkam mi ram ran tlawngnâk hen, (himnâk khuapi tla lakah pakhat asi), 
Hamoth Dor, Kartan, a kiangkam mi mang ran tlawngnâk hen. 

33Gerson phun tla dang dang nih anna ting mi zawzawng khuapi fawnh hen 

leithum asi, a kiangkam mi ram ran tlawngnâk mâng hen. 

34Levi dang tla Merari chi nih chun Zebulun phun tla ram ah mi khuapi leili anna 

ting: Jokneam, Kartah, 

35Dimnah, leh Nahalal, a kiangkam mâng ran tlawngnâk hen. 

36Reuben phun tla ram lakah mi khuapi pali anna ting: Bezer, Jahaz, 

37Kedemoth leh Mephath, a kiangkam mâng ran tlawngnâk hen. 

38Gad phun tla thawk hen khuapi pali anna ting; Gilead a mi Ramoth, a 

kiangkam ah mi mâng ran tlawngnâk hen (himnâk khuapi tla lakah pakhat asi), 
Mahanaim, 

39Hesbon leh Jazer, a kiangkam ah mi mâng ran tlawngnâk hen. 

40Merari phun tla rangah ruat mi fawnh ver hen khuapi leinih asi. 

41-42Israel mi tla nih anna ting mi ram thawk hen fawnh ver hen khuapi sâwmli 

leh pariat asi, a kiangkam ah mâng ran tlawngnâk hen, chu zawng chu Levi tla 
rangah pêk asi. 

Israel Tla Nih Ram Chu 
Anna Ting Rawh 

43Churawhchun LALPA nih an thlâktu tla rangah a tiamh na rawh hâwi hen 

Israel tla zawzawng rangah ram chu a pêk na rawh. Ram chu anna ting rawh 
chun chunah chun an um rawh. 

44Ram chu thlangam tak hen LALPA nih a pêk na le, an pu tla sinah a tiamh na 

rawh hâwi hen. Anmah dotu an mêlma zawzawng lakah pakhat khawm anmah 
do khotu an um lo, LALPA nih Israel tla chu an mêlma zawzawng lakah nehtu 
ah a siam na rawh ruangah. 

45LALPA nih Israel tla sinah thu a tiamh na mi vial chu pakhat khawm a thlâu 

lo. 

Josua 22 

Josua Nih Saklei Um Mi Phun Tla 
In Leiah A Tlungtir Na 

1Churawhchun Josua nih Reuben leh Gad phun tla leh saklei mi Manaseh phun 

tla chu a pumh na. 

2An sinah, “LALPA to-aw Mosi nih ti ding hen thu a nan pêk na mi nan ti hen, 

thu ka nan pêk na mi nan zûl ver. 

3Hi bang tla zawzawng lakah hin veikhat khawm nan hâwi Israel tla rangah nan 

thlawrhthlâu na lo. LALPA nan Pathian thupêk tla khawm thiamthih tak hen nan 
zûl. 

4Tuah LALPA, nan Pathian nih a tiamh rawh hâwi hen nan hâwi Israel tla rangah 

thlangamnâk a pêk rawh. Churuang chun Jordan Va saklei ram LALPA to-aw 
Mosi rangah nan deih le, a nan pêk na mi ram ah tlung u rawh. 

5Mosi nih dân a nan pêk na mi chu zûl ding hen theihkumza ule; LALPA, nan 

Pathian chu dâwt ule, a duhzia hen thil ti u, a thupêk tla zûl ule, a lakah zumhkâi 
hen um u, nan thinlung leh nan thlarau zawzawng hen a nâwl zulh u,” a ti. 

6-8Josua nih mal a sâwm na le, hi bang thu tla a simh na rawh chun, in leiah a 

tlungtir na le, “Tuah nan in leiah neih bû hen nan tlung awt rawh asi, ranrual, 
tangka, ngûn, dâr, thîr leh nipuan tamtak hen. Nan phun hâwi tla rangah nan 
mêlma thawk hen nan tawng mi tla pêk na bâk u,” a ti. Churawhchun in leiah 
an tlung rawh. Mosi nih Jordan Va saklei Manaseh phun khingkhuai a pêk na 
le, sikhawmsele phun khingkhuai dang chu Josua nih phun dang tla hen Jordan 
Va thlanglei ram a pêk na. 

9Churuangah Reuben leh Gad phun tla leh saklei mi Manaseh phun tla chu an 

in leiah an kîr rawh. Israel mi tla zawzawng Kanaan ram ah Siloh khua ah an 
mâk na le, Gilead ram Mosi mang hen LALPA nih thu a pêk na mi hâwi hen an 
lâk chia, anmah ram leiah chun tlung ding anna thawh rawh. 

Jordan Kiangah Mi Mâichâm 

10Reuben, Gad leh saklei mi phun Manaseh chu Geliloth an va tleng le, Jordan 

thlanglei kap tiva kiang ah chun thinlung purh tak mi mâichâm lian tak an siam. 

11Israel mi zawzawng chu an simh na le, “Ngâi u! Reuben, Gad leh saklei mi 

Manaseh phun tla nih Geliloth khua ah, kanmah lei thal Jordan vakap ah 
mâichâm an siam!” an ti. 

12Israel mi tla nih chu chu an theih rawh chun, mi zawzawng tla chu saklei mi 

phun tla do ding hen Siloh khua ah an va a pûm rawh. 

13Churawhchun Phinehas bâwlpu Eleazar fapa chu Gilead ram ah mi Reuben, 

Gad leh saklei mi Manaseh phun tla sinah an fial rawh. 

14Ruitu minung parâ tla chu Phinehas hen an kal, thlanglei mi phun lakah 

pakhat vima hen, chi khat lakah dâwngsungkhur lakah pakhat chiau hen. 

15Gilead ram ah Reuben, Gad, saklei mi Manaseh phun tla sinah an va kal le, 

16LALPA mi zawzawng ruangrûl ah an sinah thu an va sim. “Zei zia, Israel 

Pathian duh lo zia thilsual nan ti zia? Nanmah nih mâichâm nan siam mi hi 
LALPA lakah nan hel mi asi, amah chu nan zûl lo rawh ma hi! 

17Peor ah kan sualnâk tla kha theih ko u me, LALPA nih a mi tla râi hen a rêp 

na mi kha nan theih lo ma? Chu thilti ruangah tutiang kan tuar nget rih asi. Chu 
sualnâk chu â tâwk lo rih nan ti ma? 

18Tuhin LALPA chu nan zûl duh awt lo rawh mi masi? Tusûn ni hin LALPA lakah 

nan hel mi asi chun, thâituan ah Israel mikip lakah a thinthawk lai. 

19Nan ram ah LALPA sawnhnâk ding hen a tlâk lo tuktarâi chun a Puanin umnâk 

LALPA ram ah hawng ko u me. Kanmah lakah mi ram khawm hawng kan deih 
ko u, sikhawmsele LALPA lakah hel rîlmâl lah u. LALPA kan Pathian mâichâm 
nûnah mâichâm dang siam hen kan lakah khawm hel lah u. 

20Zerah fapa Akan nih thu ngâi duh lo hen râwk dep ding mi thil a veih lo 

ruangah Israel tla rêp an si; amah Akan sual ruangah amah cho mazei a thi,” 
an ti. 

21Reuben, Gad leh saklei mi Manaseh phun tla nih thlanglei ah mi phun 

dâwngsungkhur lakah a lû dauh si mi tla rangah an sâng na le: 

22“Mi thiltikho chu Pathian asi, amah chu LALPA asi! Mi chak pakhat chu 

Pathian asi! Amah chu LALPA asi! Zeirangah hi hi kan ti amah nih a theih asi, 
nannih khawm nih nan theih ding hen kan duh na! LALPA lakah kan hel hen 
amah kan zumh lo mi asi chun hawng kan zuah rerêng lah seh! 

23LALPA lakah ê-aw kan ngâi lo hen mah rangah mâichâm siam hen bâwlnâk 

ding leh ei phung apnâk mawh, kawmhnâk apnâk mawh rang dingah mang ding 
kan tum mi asi chun LALPA amah tak nih hawng kan rêp seh. 

24Chu hâwi ngâk hen! Mâilei ah nan thlâk tla nih kan thlâk tla sinah, ‘LALPA 

Israel Pathian hen nanna tlâinâk zei nan nei? 

25Kannih leh nannih Reuben leh Gad minung tla kanna rînâk ding hen Jordan 

Va a siam. LALPA hen nannih a tlâinâk zeikhawm nan nei lo,’ an ti ding mi kan 
ṭih ruangah kan siam mi asi. Chu tikah chun nan thlâk tla nih kan thlâk tla LALPA 
sawnhnâk chu an veih awt thlo. 

26Churuang chun hi mâichâm hi kan siam le, a tlûnah bâwlnâk kan duah ding 

asi lo, thil ap khawm kan nei ding asi lo, 

27sikhawmsele nan mi tla leh kan mi tla hi nûnthâi ah thlâk a hawng um vima 

ding mi nih LALPA Puanin thenhlimh mâika ah thil ap duahphung tla leh 
bâwlnâk, kawmhnâk thil ap tla nei hen LALPA kan sawnh tatak ti theihnâk ding 
hen asi dauh. Hi hi nan thlâk tla nih LALPA hen tlâinâk zeikhawm nan nei lo an 
ti kholonâk ding hen asi. 

28Kan thinlung ah kan ruatnâk ah hi hâwi hen a hawng um lai ti kan ruat 

ruangah, hi hâwi hen hawng um menza khawmsele, kan thlâk tla nih, ‘Zauhnik 
u me! Kan thlâktu tla nih LALPA mâichâm hâwitê an siam bâk hi teh. 
Duahphung apnâk mawh bâwlnâk mawh lam chu asi lo, nan mi leh kan mi tla 
rangah theihtirnâk cho asi’ an ti kho. 

29LALPA lakah hel hen zûl kan tum lo ruangah duahphung thil apnâk leh 

eiphung bâwlnâk mawh apnâk ding hen mâichâm kan siam mi asi rîlmâl lo. 
LALPA umnâk Puanin mâika mi mâichâm lo hen mâichâm dang rerêng kan 
siam ding asi lo,” an ti. 

30Phinehas bâwlpu leh a kalpi na mi minung parâ leh thlanglei kâng mi phun 

dâwngsungkhur lakah a lukhâi tla nih Reuben, Gad leh saklei mi Manaseh phun 
tla thusim chu an theih le, thungâi anna lâwm. 

31Bâwlpu Eleazar fapa Phinehas nih an sinah, “Tuah kan sinah LALPA a um ti 

kan theih. Nannih khawm a lakah nan hel mi asi lo, Israel mi tla LALPA rêp hen 
an um ding mi chu nan hum lehlam mi asi,” a ti. 

32Chun, Phinehas leh ruitu tla nih Reuben, Gad phun Gilead ram ah mi chu an 

kaltâk na le, Israel mi Kanaan ram ah um mi tla sinah an va kîr le, an simh na 
rawh. 

33Israel tla chu thungâi anna lâwm le, Pathian an sawr rawh. Churawhchun 

Reuben leh Gad umnâk ram leiah kal hen va râwk na ding thu rerêng an sim lo 
rawh. 

34Reuben leh Gad mi tla nih chun, “Hi mâichâm hi kan ektê rangah LALPA chu 

Pathian asi ti hawng kan theihtirtu asi,” an ti. Churuangah a min ah “Ed’’ 
(Theihtirtu) an ti. 

Josua 23 

Josua Thlahnâk Thusim 

1LALPA nih Israel tla rangah an kiangkam ah an mêlma lakah himnâk sâwt tak 

a pêk na nûnah chun Josua chu thungâi a tar rawh le, 

2Israel tla zawzawng, an upa tla, an ruitu tla, lâirêltu tla, zapi lakah hotu tla a 

kawh na le, an sinah, “Tuah chun thungâi ka tar rawh. 

3Nanmah ruangah hi bang phun zawzawng tlûnah LALPA, nan Pathian nih thil 

a ti mi tla nan muh rawh asi. LALPA nan Pathian nih an do piak na rawh. 

4Tuah a leifuan phun ah um mi tla leh phun zawzawng ram Jordan Va saklei 

ram thawk hen thlanglei ah Mediteranian Tipi ka lâk rawh mi tla chu nanmah 
phun tla rangah ka nan ruat piak na rawh. 

5LALPA, nan Pathian nih a ti vima lai le, nan kalnâk zawngah a nar vima lai. 

LALPA nan Pathian nih an tiamh na rawh hâwi hen an ram chu nan tâ asi lai. 

6Mosi Dân bu ah rîn mi thil, zeizawng zûl ding hen a thiamthih u. A zeitê khawm 

thlawrhthlâu lah ule, 

7chu tikah hi a leifuan um mi minung sinah hin kawpkaihnâk nan nei lai lo le, an 

pathian min khawm nan lam lai lo, an min sim hen thutiamnâk khawm nan nei 
lai loh, chubang tla pathian sawnh hen an sin khawmah nan kûn lai lo. 

8Chu hâwi ding ngâk hen, tuah nan umdân hâwi hen LALPA lakah chun 

zumhkâi hen um u. 

9LALPA nih phun rokual leh thiltikho tak chu nan kalnâk zawngah a nar le, 

nanmah do ding hen pakhat khawm an dîr kho lo. 

10Nan lakah pakhat khawm nih chun minung sâng khat tektirtu nan um lo 

ruangah thu a tiamh mi hâwitê hen LALPA nan Pathian nih an do piak na asi. 

11Churuangah LALPA nan Pathian chu dâwt ding hen a thiamthih u. 

12Zumh nan kâi lo hen hi phun a leifuan mi hen nanna tlâi hen nupi pasal nanna 

umh chun, 

13LALPA nan Pathian nih nan va kalnâk lak khawmah hi bang phun tla hi an nar 

piak na awt lo ti theih u, chu hâwi ngâk hen nan rangah thang hâwi hen 
ṭihnungkâi mawh khur mawh nan kêng lakah vuakfung mawh, nan mit lakah 
ling hâwi an si lai, chubang tla chu LALPA nan Pathian nih a nan pêk na mi ram 
ṭha lakah mi nan vei hep tiang an um lai. 

14“Tu chun ka thih ni a nâi rawh. LALPA, nan Pathian nih a nan tiamh na mi chu 

an pêk na rawh ti nan ektê hen nan theih rawh. Thu a tiamh mi zawng chu a 
zulh hep rawh, pakhat khawm a zulhpeh lo mi a um lo. 

15Sikhawmsele, nan lakah a thutiam a nan tiamh na mi zawng a zulhpeh hâwi 

hen, ningṭihnâk khawmah a nan rui vima na lai. 

16LALPA, nan Pathian nih thudântuk zûl ding a nan pêk na mi nan zûl lo hen, 

pathian dang tla rianṭuan hen nan sawnh chun a thin thawknâk hen a nan rêp 
na lai le, hi a nan pêk na mi ram ṭha lakah nan um mi hi zeikar lo ah pakhattê 
khawm an zuah na lai lo,” a ti. 

Josua 24 

Josua Nih Sekem Ah Mipi 
Sinah Thu A Sim Mi 

1Josua nih Israel mi zawzawng Sekem ah a pumh hep na. Upa tla, ruitu tla, 

lâirêltu tla, Israel lakah hotu tla a kawh na le, Pathian mâika ah an hawng ver. 

2Josua nih zapi minung zawzawng sinah, “Hi hi asi LALPA Israel Pathian nih a 

sim ding mi chu: ‘A lânah an thlâk natu tla chu Eufretis tiva râl leiah an um le, 
pathian dang tla an sawnh. Chu lakah mi pakhat chu Terah asi, amah chu 
Nahor leh Abraham pa asi. 

3Churawhchun an thlâk natu Abraham chu Eufretis pîn lei ram ah mi chu ka put 

le, Kanaan ram pumpi ka ṭawlpi. Thlâk tamtak ka pêk. Isak ka pêk le, 

4Isak rangah chun Jakob leh Esau ka pêk. Esau rangah a tâ ding hen Edom 

tlâng ram ka pêk. Sikhawmsele an thlâk natu Jakob lam chu a fa tla hen Aigupta 
ram ah an ṭum. 

5A nehnûnah chun Mosi leh Aron ka fial na le, Aigupta ram ah nawknâk fâk tak 

ka tlungtir rawh. Chu lakah mi chu ka nan suakpi na. 

6Nan thlâktu tla chu Aigupta ram thawk hen ka suakpi na le, Aigupta mi tla nih 

an kari leh rang tlûnah chuan mi tla hen an hawng ṭhâwl na. Sikhawmsele, an 
thlâk natu tla chu Tipi Sen an hawng tleng rawh chun, 

7ṭangpi deih hen an hawng ka auh le, Aigupta mi tla hen an karah mûi ka siah. 

Aigupta mi tla lakah chun tî ka luangtir le; ka nîmtir dep na. Chu hâwi hen 
Aigupta ram ah ka ti mi chu nan theih. “Ramkaro ah kum sâwt tak nan um. 

8Amor umnâk Jordan Va saklei ah kan kalpi na. A nan do na le, sikhawmsele 

nehtu ah ka nan siam na. An ram tla chu nan lâk le, nan kalnâk kipah ka veih 
na. 

9Churawhchun Moab lalchem Zipor fapa Balak nih a nan do na. Beor fapa 

Balaam sinah thu a thanh le, siat an barh na ding hen a ngiar. 

10Sikhawmsele Balaam thu ka ngâi piak lo, mal lam an sâwm na, hi hâwi hen 

Balak sinah mi kan hum na. 

11Jordan Va nan kanh le, Jeriko nan hawng tleng. Jeriko mi tla nih Amor mi, 

Periz mi, Kanaan mi, Hit mi, Girgasit mi, Hiv mi leh Jebus mi tla hâwi hen an do 
na. Chubang tla lakah nehtu ah kan siam na. 

12Nan kalnâk zawngah Amor lalchem tla panih nar ding hen ningṭihnâk ka pêk 

na. Nan chanhtiang leh nâmsâu tla nih zei kawngkâ khawm asi lo. 

13Nan vât dah lo mi ram ka nan pêk na le, nanmah tuah lo mi khuapi tla ka nan 

pêk na. Tuah chubang lakah nan um le, nan chîng lo mi grep tla nan ei, nan 
phun lo mi oliv sariak tla nanna ting,’ a ti. 

14Josua nih thu a sim vima le, “Churawhchun tuah, LALPA chu zah ule, zumhkâi 

tak leh rinh tlâk hen a rianṭuan u. A nan thlâk natu leh pathian tla Mesopotamia 
leh Aigupta ram ah an sawnh mi tla lakah mi chu a lêt ule, LALPA amah rian 
chu ṭuan u. 

15Amah rian chu ṭuan ding nan duh lo asi âwk leh tusûn ni ah hin âu rian nan 

ṭuan awt a ruat set u. Tuah nan umnâk ram Amor tla pathian mawh 
Mesopotamia ram ah an thlâk natu pathian rian ma nan ṭuan awt thlûk u. Kei 
leh ka dâwngsung lam nih chun LALPA rian kan ṭuan lai,” a ti. 

16Zapi tla nih an sâng le, “pathian dang sawnh ding hen LALPA chu kan kaltâk 

lai lo! 

17LALPA, kan Pathian nih chun Aigupta ram ah kan pa leh kanmah sal ah kan 

tâng mi hawng kan suah le, thilchê a ti mi tla khawm kan muh. Kan kalnâk leh 
kan pal mi zawzawng phun lakah mi hawng kan hum. 

18Hi ram ah hin kan hawng kal le, hinah Amor um mi tla khawm a nar ver na. 

Churuangah chun LALPA rian chu kan ṭuan bâk awt, amah chu kan Pathian 
asi,” an ti. 

19Josua nih zapi tla sinah, “Sikhawmsele, LALPA rian nan ṭuan kho ding asi lo. 

Pathian thenhlimh asi, nan sualnâk a ngaihdam ding asi lo, dotu chu a sâithiam 
lo. 

20Ramdang mi pathian sawnh ding hen amah nan thlawrhthlâu chun a nan do 

na lai le, a nan rêp na lai, a lânah ṭha ngâi khawmsele a nan veih hep na lai,” a 
ti. 

21Mi zapi nih Josua sinah, “Silo! LALPA rian kan ṭuan awt,” an ti. 

22Josua nih an sinah, “LALPA rianṭuan ding nan thîm mi lakah nan ti tatak mi 

asi le silo thu ah nanmah kha theihtu si chawlh u,” a ti. “Si seh” an ti le “Theihtu 
kansi” an ti. 

23“Asi chun, ramdang pathian nan nei mi thawk hen a thliar u,” ti hen thu a pêk 

na le, “LALPA Israel Pathian sinah buar lo ding thu tiam u,” a ti. 

24Mi zapi tla nih Josua sinah, “LALPA kan Pathian rian kan ṭuan awt, a thupêk 

tla kan zûl lai,” an ti. 

25Churawhchun Josua nih chu ni ah chun zapi rangah thudântuk a siam, Sekem 

ah an zûl ding hen dân leh ti ding mi a pêk na. 

26Josua nih LALPA dân bu ah hi bang thupêk tla hi a rîn. Lungtlêp lianpî a lâk 

le, oak thing tangah LALPA mun thenhlimh tangah a phun. 

27Zapi zawzawng sinah, “Hi lung hi kan rangah theihpitu si seh. Kan sinah 

LALPA nih thu a sim mi zawzawng chu a theih hep. Churuang chun, LALPA 
lakah hel lo ding hen theihpitu leh a nan vêng natu asi lai,” a ti. 

28Churawhchun Josua nih mi zapi tla chu a ṭiaktir na le, anmah ram chiauah an 

tlung rawh. 

Josua Leh Eliazar Thih Thu 

29Chu nûnah chun Josua Nun fapa LALPA to-aw chu kum zâ leh kum râ si hen 

a thi rawh. 

30Amah ram lei Gaash marlei tlâng ram Timnath Serah ah an vûi rawh. 

31Josua chu a dam sung zawzawng ah chun Israel mi tla nih LALPA rian an 

ṭuan le, a thih nûn khawmah chun a dam liauah ruitu si mi tla LALPA nih Israel 
tla rangah thil a ti mi muhtu tla nih an ṭuan vima. 

32Josef ruak Aigupta ram thawk hen an hawng put mi khawm Hamor Sekem pa 

sinah mi tangka zâ hen a châwk mi, ram mêtê Sekem ah an vûi. Hi ram hi Josef 
thlâk tla nih anna ting. 

33Aron fapa Eleazar chu a thi le, Gilead ah an vûi le, chu khua chu Efraim tlâng 

ram Phinehas fapa sinah a pêk mi chu asi. 

Lâirêl 

Lâirêl 1 

Juda Leh Simeon Phun Nih 
Adonibezek An Lâk Mi 

1Josua thih nûnah Israel mi tla nih LALPA sinah “Kan lakah a zei mi phun nih 

me Kanaan mi tla rangah kal masachem hen do ding asi awt?” ti hen an deih. 

2LALPA nih a sâng na le, “Juda phun kal masachem seh. Anmah tla rangah 

ram chu ka pêk na,” a ti. 

3Juda phun tla nih Simeon phun tla sinah, “Kanmah ting mi ram ah kan sinah 

hawng bâk u, Kanaan mi tla chu a rual hen kan do lai. Chu tikah nanmah tingvo 
ram ah nan sinah kan hawng bâk lai,” an ti. 

4Churawhchun Juda leh Simeon phun tla chu râl do ding hen munkhat hen an 

kal rawh. LALPA nih Kanaan mi leh Periz mi tla chu a nehtir na le, Bezek ah 
minung sâng râ an neh na. 

5Chunah chun Adonibezek an va muh le, an do. 

6Adonibezek chu a tek ving le, an va ṭhâwl le, an tleih, a kutpi leh a kepi an tan 

piak. 

7Adonibezek nih, “Lalchem sâwmsarih kutpî leh kepî tan piak hen um mi tla nih 

ka dawhkân tangah eiphung neknâwi a tlâ mi an sar. Kei khawm an tlûnah ka 
ti na mi hâwitê hen ka lakah Pathian nih a ti bâk rawh mahi,” a ti. Jerusalem 
leiah an kalpi le, chunah chun a thi rawh. 

Juda Phun Nih Jerusalem Leh 
Hebron An Neh Mi 

8Juda mi tla nih Jerusalem an do le, an lâk. Chunah mi minung tla an thah na 

le, khuapi chu an duah. 

9Chu nûnah Kanaan mi tlâng ram ah um mi tla chu do ding hen an kal vima, 

tlâng bul ah mi leh simlei kâng ram châr ah mi khawm an do vima. 

10Kanaan minung Hebron khuapi ah um mi tla do ding hen an va kal, chu chu 

Kiriath Arba an ti. Sesai, Ahiman leh Talmai chi tla chu an neh na. 

Othniel Nih Debir Khuapi A Neh Mi 
(Jos 15.13-19) 

11Chu thawk hen Juda tla chu Debir khua leiah an kal le, chu liau chun Kiriath 

Sepher an ti. 

12An lakah minung pakhat Kaleb nih, “Âuzawng Kiriath Sepher lâk khotu chu ka 

fanu Aksah umpi ding hen ka pêk lai,” a ti. 

13Kaleb naupa Kenaz fapa Othniel nih khuapi chu a lâk rawh, churawhchun 

Kaleb nih a fanu Aksah chu umpi ding hen a pêk. 

14Anna umh ni ah chun Othniel nih Aksah chu a pa sinah phâisen deih ding hen 

a fawrh. A sanatung tlûnah mi chu a ṭum le, Kaleb nih a fanu chu, “Zei na duh?” 
ti hen a deih. 

15Anih nih, “Tikhurchawh ka duh. Na hawng kan pêk mi ram a châr ruangah,” a 

ti. Churawhchun Kaleb nih a tlûnah mi leh a tang mi tinung a pêk. 

Juda leh Bejamin Phun Tla 
Nehtu An Sinâk 

16Mosi pupa thlâk Kenit mi tla chu tûm thing khuapi Jeriko thawk hen Juda mi 

tla sinah Juda ram ah Arad simlei mi ram fê leiah a kal bâk. Chunah mi Amalek 
mi tla sinah an va um bâk. 

17Juda mi tla chu Simeon mi tla hen munkhat hen an kal le, Kanaan mi Zephath 

khuapi ah um mi tla chu an va neh na. Khuapi chu siat an barh le, an veih dep, 
a min ah Hormah an ti. 

18-19LALPA nih Juda mi tla a ṭangpi na le, tlâng ram chu anna ting rawh. 

Sikhawmsele, Gaza, Askelon, mawh Ekron leh an kiangkam mi ram tla lam chu 
an lâk lo. Hi minung tiva dung ah um mi tla nih chun thîr kari tla an nei le, 
churuangah Juda mi tla nih an nar na kho lo. 

20Mosi nih thu a pêk rawh hâwi hen Hebron chu Anak thlâk, phun thum khuapi 

lakah mi nartu Kaleb rangah pêk asi rawh. 

21Sikhawmsele Benjamin phun tla nih Jebus mi tla Jerusalem ah um mi tla chu 

an nar na lo le, Benjamin mi leh Jebus mi tla chu chu thawk hen an um vima. 

Efraim Leh Manaseh Phun Tla Nih 
Bethel An Neh Mi 

22-23Efraim leh Manaseh phun tla chu Bethel khuapi do ding hen an kal le, chu 

liau chun Behtel chu Luz an ti. LALPA nih a ṭangpi na. Khuapi ah thlingthlâktu 
an fial na le, 

24chu tla nih chun minung pakhat an muh le, a sinah, “Khuapi lûtnâk hawng kan 

simh le, zeitin khawm kan ti lai loh,” an ti. 

25Churawhchun a simh na le, Efraim leh Manaseh mi tla nih chun khuapi 

sungah mikip chu minung leh a dâwngsung cho lo chu an thah ver na. 

26Chu nûnah chun Hit mi ram ah a va kal le, chunah khuapi a va siam le, a min 

ah Luz a sak, chu chu tutiang a min a put vima rih. 

Israel Tla Nih An Nar Lo Mi Tla 

27Manaseh phun tla nih Beth Shan, Taanak, Dor, Ibleam, Megido leh a 

kiangkam ah khua lian ah um mi tla, Kanaan mi tla chunah um mi tla chu an nar 
na lo. 

28Israel tla chu an hawng chak dauh rawh chun Kanaan mi tla chu an rianṭuantu 

rangah zângran ko hen an siam na le, sikhawmsele an nar hep na lo nget rih. 

29Efraim phun tla khawm nih Gezer khuapi ah um mi Kanaan mi tla chu an nar 

na lo, churuangah Kanaan mi tla chu an sinah an um vima. 

30Zebulun phun tla nih Kitron leh Nahalal khuapi ah um mi tla chu an nar na lo, 

churuangah Kanaan mi tla chu an sinah an um vima le, rianṭuantu rangah an 
mang na. 

31Aser phun tla nih chun Ako, Sidon, Ahlab, Akzib, Helbah, Aphek leh Rehob 

khuapi ah um mi tla chu an nar na lo. 

32An nar na lo ruangah Aser mi tla chu chu khua mi Kanaan mi hen munkhat 

hen an um. 

33Naphtali phun tla nih Beth Semes leh Bethanath khuapi ah um mi tla chu an 

nar na lo. Naphtali mi tla chu chu khua Kanaan mi tla hen munkhat hen an um 
le, khawmsele an rianṭuantu rangah an mang na. 

34Amor mi tla nih Dan phun tlâng ram ah um mi tla chu phâi leiah tlâ lo ding hen 

an khap rêt na. 

35Amor mi tla chu Aijalon, Saalbim leh Heres Tlâng ah an um vima. 

Sikhawmsele, Efraim leh Manaseh phun tla nih anmah dân siam tangah an siah 
na le, an rangah rianṭuantu rangah an mang na. 

36Sela marlei ah Edom mi tla ramri chu Akrabim Liamnâk leikângah a kal. 

Lâirêl 2 

Bokim Ah LALPA Vânmifial 

1LALPA vânmifial chu Gilgal thawk hen Bokim ah a va kal le, Israel tla sinah, 

“Aigupta ram ah mi chu ka nan lâk na le, an thlâk natu sinah ka tiamh na mi 
ram ah ka nan kalpi na. ‘Nan sinah ka thudântuk ka râwk rêng lai lo. 

2Hi ram mi minung tla hen zeikhawm thudântuk nan siam ding asi lo. An 

mâichâm tla nan râwk ding asi,’ kan ti na. Sikhawmsele ka nan simh na mi hâwi 
hen nan ti lo. An ti dân lam nan châwng! 

3Churuangah tuah nan kalnâk ah mi tla chu ka nar awt lo ti ka nan simh na asi. 

Nan rangah mêlma an si lai le, an pathian sawnhnâk ah nan tâng lai,” a ti. 

4Hi hawi hen vânmifial nih a sim rawh chun an ektê hen an ṭap le, 

5churuangah asi chu mun chu Bokim an ti mi chu. Chunah chun LALPA sinah 

bâwlnâk an ap. 

Josua Thihnâk 

6Josua nih Israel tla chu anmah ram leiah a tlungtir na le, anmah tingvo chiau 

ram chu va luah ding hen. 

7Josua dam kar vial chu Israel mi tla nih LALPA rian an ṭuan le, a thih nûn 

khawmah chun ruitu tla LALPA nih Israel tla rangah thil rokual a ti mi tla muhtu 
vial dam kar zawzawng chu an ti vima rih. 

8LALPA to-aw Josua Nun fapa chu kum zâ leh kum râ asi hen a thi rawh. 

9Gaash tlâng marlei Efraim tlâng ram Timath Serah ah amah tingvo ram ah vûi 

asi. 

10Chu thlâk zawzawng tla chu an thi ver le, thlâk hawng um nawlh mi tla nih 

chun LALPA leh Israel tla rangah thil a ti mi chu an philh rawh. 

Israel Tla Nih LALPA 
Sawnh An Bângtak 

11Churawhchun Israel tla nih LALPA lakah thilsual ti hen Baal an sawnh rawh. 

12LALPA an thlâktu tla Pathian, Aigupta ram ah mi suakpi natu an sawnh mi 

chu an bângtâk le, pathian dang tla an kiangkam mi pathian chu an sawnh rawh. 
An mâimûk na le, LALPA thin an runhtir rawh. 

13LALPA sawnh chu an bâng le, Baal leh Astartes rian an ṭuan rawh. 

14Churawhchun LALPA chu Israel tlûnah a thinthawk le, rûntu tla chu a dotir na 

hen a râwktir na. An kiangkam ah mi an mêlma zawzawng chu anmah ngâk 
hen thiltikho hen a siam na le, Israel tla chu anmah anna hum kho lo rawh. 

15Râl an donâk kipah a sim rawh hawi hen LALPA chu anmah dotu asi. 

Hamhnâk fâk takah an um rawh. 

16Churawhchun LALPA nih anmah rûntu lakah mi humtu ding hen Israel tla chu 

ruitu tla a pêk na. 

17Sikhawmsele, Israel tla nih anmah ruitu tla thu chu an ngâi duh lo. LALPA 

lakah Israel tla chu zumh an kâi lo le, pathian dang tla an sawnh rawh. An pa 
tla nih chun LALPA thupêk an zûl le, sikhawmsele thlâk thar tla nih chun chu 
hâwi ti ding mi chu an bângtâk sawm. 

18Zeiliau zawngah Israel tla rangah LALPA nih ruitu a pêk na mi chu ruitu dam 

kar vial chu LALPA nih a ṭangpi hen mêlma lakah mi a hum awt. LALPA nih 
chun nehsawh leh tuar hen an rûm mi ruangah an tlûnah khua a ruat awt. 

19Sikhawmsele chu ruitu chu a thi rawh chun an umdân li leiah kîr hen a lânah 

mi thlâktu ngâk hen an sual dauh. Pathian dang tla sawnh hen a rian an ṭuan 
le, sualnâk an ti mi chu lawnh ding an duh lo. 

20LALPA chu Israel tlûnah a rothawk le, “Hi phun nih hin an thlâktu tla sinah zûl 

ding hen thu ka pêk mi ka thudântuk chu an buar. Ka thu an ngâi lo ruangah 
chun, 

21Josua thih liauah ram lakah um rawh mi zei phun tal ka nar na awt lo rawh. 

22Anmah thlâktu tla nih an ti mi hâwi hen hi Israel tla nih hin ka lampi an zawh 

ma zawh lo rerêng theihnâk ah ka mang na awt,” a ti. 

23Churuangah LALPA nih chu phun tla chu ram sungah um kumza ding hen a 

siang na le, Josua nih anmah neh na ding hen a pêk lo. Josua thih nûn 
khawmah a nar sawm na lo. 

Lâirêl 3 

Ram Sungah Um Mi Phun Tla 

1Churawhchun LALPA nih Israel mi tla Kanaan ram ah râltuknâk ah tel lo mi tla 

niknâk ding hen phun zeimaw mi chu ram lakah a siah na. 

2Hi hi Israel tla thlâk kip a lânah râltuknâk ah tel dah lo mi tla rangah sîntirnâk 

ding hen a ti mi asi. 

3Chubang ram lakah um mi tla chu Philistia khuapi panga, Kanaan mi 

zawzawng, Sidon mi tla leh Hiv mi tla Lebanon tlâng ah um mi Baal Hermon 
tlâng thawk hen Hamath Liamnâk tiang hen um mi tla zawzawng an si. 

4Chubang tla chu Israel rangah LALPA nih Mosi mang hen an thlâktu tla sinah 

thu a pêk mi chu Israel tla nih an zûl ma zûl lo ti niknâk dingah an um mi asi. 

5Churawhchun Israel mi tla chu Kanaan mi tla, Hit mi tla, Amor, mi tla, Periz mi 

tla, Hiv mi tla leh Jebus mi tla sinah chun an um bâk rawh. 

6Anmah tla hen nupi pasal anna umh le, an pathian tla chu an sawnh bâk rawh. 

Othniel 

7Israel mi tla nih an Pathian chu an philh le, a lakah thilsual an ti le, Baal leh 

Aserah lem chu an sawnh. 

8Churawhchun LALPA chu Israel lakah a thin a thawk le, Mesopotamia ram ah 

mi lalchem Kusan Risathaim chu a nehtir na le, an tlûnah kum riat lâi a rêl. 

9Churawhchun Israel tla nih LALPA chu an auh le, anmah suah na ding hen mi 

a fial. Chu minung chu Kaleb naupa Kenaz fapa Othniel asi. 

10LALPA thlarau chu a tlûnah a hawng tlung le, Israel ruitu ah a hawng um. 

Othniel chu râltuk ding hen a kal le, LALPA nih Mesopotamia ram lalchem nehtu 
ah a siam. 

11A ram chu thlangam tak hen kum sâwmli ding a um le, churawhchun Othniel 

chu a thi rawh. 

Ehud 

12Israel mi tla nih LALPA lakah thilsual an ti nawlh rawh. Churuangah LALPA 

nih Moab lalchem Eklon chu Israel ngâk hen chak dauh hen a siam. 

13Eklon nih Amos mi leh Amalek mi chu a bawppi na le, Israel tla chu a neh na 

le, Jeriko khua tûm khuapi chu a lâk rawh. 

14Israel tla chu Eklon tangah kum leiriat ding an um. 

15Churawhchun Israel tla nih LALPA chu an auh le, anmah sanhtu ding hen mi 

a fial. Chu chu Ehud, munchekehpa, Benjamin phun a mi Gera fapa asi. Israel 
mi tla nih Ehud chu Moab lalchem Eklon sinah lâwmman pêk ding hen an fial. 

16Ehud nih nâmsâu hâr nih nei dâwngkhat dêng sâu mi a nei. A dêm vawrhlei 

kângah a puan tangah a thlaih. 

17Churawhchun Eklon sinah lâwmman chu a kalpi le, Eklon chu mi bit tak asi. 

18Ehud nih lâwmman a pêk thluh rawh chun, lâwmman puttu tla chu in leiah a 

lâwitir na. 

19Sikhawmsele, Ehud chu Gilgal mun kiangah mi lung ker thawk hen Eklon 

sinah a va kîr le, a sinah, “Bâwipa, thuthup a nan ruah ding ka nei,” a ti. 
Churawhchun lal nih a to-aw sinah, “Mun dangah hawng kan kaltâk u rih,” a ti. 
Churawhchun an suak rang. 

20Lalchem chu amah lâwng hen in tlûnah a pindan a dâi riangnâk ah a to le, 

Ehud chu nâi tek hen a sinah a va kal le, “Pathian thawk hen thuchah na sinah 
sim ding ka nei,” a ti. Churawhchun lalchem chu a dîr rawh. 

21Ehud nih a vawrhlei dêm ah mi nâmsâu a lâk le, lalchem pâw chu a sunh khut 

rawh. 

22Nâmsâu chu a hâ hen a pil hep le, a thâu nih chun a khuh pang. Ehud nih 

lalchem pâw ah mi nâmsâu chu a phâwi lo, a dunglei a kê karah a tleng. 

23Ehud chu lênglei ah a suak le, in a khâr le, a renh tap le, 

24a kaltâk rawh. To-aw tla chu an hawng le, inkhâr renh thlir hen an muh le, 

sikhawmsele lalchem chu a sungah thâwdâi a dawng rih asi lai ti an ruat. 

25An ngâk kho rî sâwt ual an ngâk le, sikhawmsele inkhâr chu â awng lo nget 

rih, inkhâr renh an lâk le, an awng rawh. Churawhchun an bâwipa chu thi hen 
ṭuang lakah a rîl thlo rawh. 

26Ehud chu an ngâk karah a kal ving rawh. Lung kernâk mun a lanh le, Seirah 

leiah a tek ving. 

27Efraim tlâng ram a tleng rawh chun Israel mi tla chu tuknâk ah kal ding hen 

tâwtawrâwt tum hen a kawh na le, tlâng thawk hen a ṭumpi na rawh. 

28“Hawng ka zûl u: LALPA nih nan mêlma Moab murui neh ding hen an pêk na 

rawh,” a ti. Churawhchun Ehud chu an zûl le, Jordan Va kanh ding hen Moab 
umnâk mun chu an lâk rawh; pakhat khawm Jordan Va kanh ding hen an siang 
piak na lo. 

29Chu ni ah chun Moab kawrsen ṭha chem mi sîng râ an thah na le, pakhat 

khawm an suak lo. 

30Chu ni ah chun Israel tla nih Moab chu an neh rawh, ram lakah kum sâwmriat 

sung chu thlangamnâk a um. 

Shamgar 

31Ruitu nawlh a hawng um mi chu Shamgar, Anath fapa asi. Anih nih chun chaw 

sunhnâk hen Philistia mi zaruk a thah na le, Israel tla ruang a suah na bâk. 

Lâirêl 4 

Deborah Leh Barak 

1Ehud thih nûnah Israel mi tla nih LALPA lakah thilsual an ti nawlh. 

2Kanaan lalchem Hozor khuapi ah lâirêltu Jabin chu anmah nehtu ah a siam. A 

kawrsen hotu chem chu Sisera Jentel tla khua Haroseth ah um mi asi. 

3Jabin nih thîr kari zakua a nei le, an tlûnah sual tak leh nehsawh tak hen kum 

kul kar lâi a rêl. Churawhchun Israel tla nih LALPA rangah ṭangpi ngiar hen an 
auh. 

4Chu liau chun Laidoth nupi Deborah chu khuavâng asi le, chu liauah chun 

Israel tla lakah lâirêltu asi. 

5Efraim tlâng ram Ramah leh Bethel karah tûm kûng tangah a to tâwn le, Israel 

tla chu thu thlûktir ding hen a sinah an va kal. 

6Nikhat chu Barak, Abinoam fapa Naphtali ram ah mi Kades khuapi mi chu a 

kawh le, a sinah, “LALPA Israel Pathian nih hi thupêk hi a nan pêk asi: ‘Naphtali 
leh Zebulun phun ah mi minung sâng râ put na le, Tabor Tlâng leiah kalpi na. 

7Jabin kawrsen hotu Sisera chu Kison va ah a nan do ding hen ka hawngpi awt. 

Kari tla leh kawrsen tla a nei lai le, sikhawmsele amah nehtu ah ka nan ruat 
awt,’” a ti. 

8Churawhchun Barak nih, “Ka sinah na hawng chun ka kal lai, sikhawmsele ka 

sinah na hawng lo asi chun zei lei khawm ka kal awt lo,” a ti. 

9Deborah nih, “Asi ma chu, na sinah ka hawng bâk lai, sikhawmsele nehnâk 

ruangah thang ṭhat lam chu na lawh lai loh. LALPA nih Sisera nunau chu a pêk 
awt ruangah,” a ti. Churawhchun Deborah chu Barak sinah Kades leiah â thawh 
rawh. 

10Barak nih Zebulun leh Naphtali phun tla chu Kades ah a kawh na le, mi sâng 

râ nih an zûl. Deborah khawm a sinah a kal bâk. 

11Chu liau chun Heber, Kenit mi nih chun, Kedes naih tek ah oak thing kiangah 

mi Zananim ah a puanin a zâr, anih chu Kenit mi dang, Mosi nupi ṭapa Hobab 
thlâk lakah mi a dang ah â ṭhial ving. 

12Sisera nih Barak chu Tabor Tlâng leiah a kâi ti a theih rawh chun, 



409 

Bawm Common Language Bible Version 
@ 2006 Bangladesh Bible Society  

 
 

 

 

13a thîr kari zakua leh a minung zawzawng a kawh na le, Jentel khua Haroseth 

thawk hen Kison va leiah a fial na. 

14Churawhchun Deborah nih Barak sinah, “Kal rawh, LALPA nih a nan rui: 

Tusûn ni ah Sisera chu na sinah pêk asi rawh,” a ti. Churawhchun Barak chu 
Tabor tlâng ah mi chu a minung sâng râ hen a va ṭum rawh. 

15Barak nih a kawrsen tla hen a va do le, LALPA nih Sisera chu a kari tla leh a 

mi tla hen a nawktir chiam na. Sisera chu kari thawk hen a ṭum le, kê hen a tek 
rawh. 

16Barak nih kawrsen tla leh a kari tla chu Jentel khua Haroseth leiah a ṭhâwl na 

le, Sisera kawrsen zawzawng chu a thah hep na. Minung pakhat khawm an 
zuah loh. 

17Sisera chu Jael puanin leiah Kenit mi Heber nupi sinah a tek le, Hazor ah mi 

Jabin lalchem chu Heber dâwngsung hen anna rem thlo ruangah. 

18Jael chu Sisera dawng ding hen a va kal le, a sinah, “Pu, hawng lût, ka puanin 

sungah hawng lût, ṭih rîlmâl lah,” a ti. Churawhchun a va lût le, puan zâr pîn 
leiah a thuptir. 

19Anih nih nunau sinah, “Zângfahtê hen tî hawng ka pêk; ka tîhâl tuktarâi,” a ti. 

Savun dûr a mi nûk hâng chu din ding hen a pêk le, a thuptir nawlh. 

20Churawhchun nunau sinah, “Puanin kawtkâ ah khan dîr le, mi âumawh an 

hawng hen khanah mi an um ma a nan ti chun, umlo ti,” a ti. 

21Sisera chu a dî tuktarâi le, a it thlit rawh. Churawhchun Jael nih tukboh leh 

puanin rêngnâk tung a lâk le, a sinah dîn dîk a va kal le, puanin rêngnâk tung 
chu a na chabeng ah tleng dak hen tual ah lût bir hen a khenh le, a thah thlo. 

22Barak chu Sisera hâwl hen a hawng le, Jael chu a va suak le a sinah, “Hinah 

hawng: na hâwl mi minungpa ka nan zauhtir lai,” a ti. Churawhchun a sinah a 
va lût le, Sisera chu thi chia hen puanin rêngnâk tung a lû ah khenh hen a va 
muh rawh. 

23Chu ni ah chun Pathian nih Israel tla chu Kanaan lalchem Jabin nehtu sinâk 

a pêk na rawh. 

24Amah an veih lân lo chu an nâwr dadauh. 

Lâirêl 5 

Deborah Leh Barak La 

1Chu ni ah chun Deborah leh Barak, Abinoam fapa nih hi la hi an sak: 

2LALPA chu sawr u: Israel mi tla nih do ding anna tum; mi zapi tla chu lâwm tak 

hen mah duh thu hen anna pêk. 

3Nannih Laichem tla ngâi u: Nannih lâirêltu tla, nan nâ thlir u: Tumphung tum 

hen LALPA, Israel Pathian sinah la ka sak lai. 

4LALPA, Seir tlâng na hawng kaltâk hen Edom ram thawk hen na hawng suak 

liauah Tual â nîn le, vân thawk hen ruah a sûr rawh. Asi, vândâwm thawk hen 
tî a hawng tlê. 

5Sinai tlâng LALPA mâika ah, LALPA, Israel Pathian mâika ah tlâng chu â nîn 

rawh. 

6Shamgar, Anath fapa dam liau leh Jael dam liauah chun khualtlâwngtu murui 

khawm an um lo, mi velvâ tla khawm lam vâu ah an kal. 

7Deborah, Israel khua tla chu kaltâk hen a um rawh; na hawng lân lo chu a karo 

hen a um, Israel rangah nu hâwi hen hawng rawh. 

8Israel tla nih pathian thar an thîm liauah ram lakah râltuknâk a um. Israel 

minung sîng li lakah pakhat tal nih phaw mawh fei mawh anna put ma? 

9Ka thinlung chu Israel thupêktu tla, mah duh thu hen lâwm tak hen Â pêk mi 

tla sinah a um. LALPA chu sawr u! 

10Nannih, sanatung tlûnah chuan hen tonâk tla tlûnah totu tla, leh mun kipah 

kal ding mi tla sim u. 

11Tikhurchawh kiangah mi zapi tla nih LALPA nehnâk thu, Israel mi tla nehnâk 

thu, an sim mi hâu chu ngâinik u: Churawhchun LALPA mi tla chu anmah khuapi 
thawk hen an kal rawh. 

12Rui vima, Deborah rui vima: Rui vima: La sak: rui vima: Barak Abinoam fapa, 

mâilei ah kal le! Na sal tleih tla chu rui na. 

13Mi zumhkâi tla chu Anmah ruitu tla sinah an hawng; LALPA mi tla chu a sinah 

an hawng le; râltuk ding hen anna tîm. 

14Benjamin phun leh a mi tla dunglei ah, Efraim thawk hen tivakuam leiah an 

hawng, Makir ram thawk hen thupêktu tla an hawng le, Zebulun thawk hen 
khawm hotu tla an hawng. 

15Isakar phun ruitu tla chu Deborah hen an hawng le, asi, Isakar leh Barak 

khawm an hawng, Tivakuam leiah amah chu an zûl rawh. Sikhawmsele Reuben 
phun tla chu anna ṭhêk ver; hawng ding mi an thlûk kho lo. 

16Zeirangah dawrâ tla hen dunglei ah an um? Dawrâpu nih dawrâ rual a kawh 

mi ngâi ding hen ma? Reuben phun tla chu anna ṭhêk ver; hawng ding mi an 
thlûk kho lo. 

17Gad phun tla chu Jordan Va saklei ah an um le, Dan phun tla chu meilawng 

ah an um Aser phun tla chu tipi kap ah an um le; tivakap vima ah an um. 

18Sikhawmsele, Zebulun leh Naphtali phun tla lam chu râltuknâk mun ah thih 

an ngamh. 

19Taanak ah Megido tiva leikâng hen Lalchem tla chu an hawng le an do; 

Kanaan lalchem tla nih an do le, sikhawmsele tangka tla an lâk lo. 

20Vân thawk hen ârfi tla nih an do le; chung vân ah kal hen Sisera chu an do. 

21Kison va tî lianh nih a fenh ving na, chaknâk hen ka kal lai le, ka kal vima lai. 

22Rang tla chu a rup rup hen an hawng, an tin tla hen tual an lamh. 

23“Meroz chu siat barh,” LALPA Vânmifial nih a ti, “Barh ko, chunah um mi tla 

chu siatbarh ko. LALPA ṭangpi ding hen, amah rangah do piak ding hen 
kawrsen hâwi hen khawm an hawng kal lo,” a ti. 

24Nunau vânṭha chem chu Jael, Kenit mi Heber nupi, puanin sungah um mi 

nunau asi. 

25Sisera nih tî a deih le, sikhawmsele, nûk hâng a pêk; nûk khal chu khêng 

dawh tak hen a pêk. 

26A kut khatlei hen puanin rêngnâk tung a put, khatlei kut hen rianṭuannâk 

tukboh a put; Sisera chu a lû ruh ah a khenh le; a lû tleng dak hen a khenh. 

27A khûp a tum rep le, a tlû ro, a kê kiangah a rîl thlo, A kê phûr ah a khûp a 

tum le, a tlû thlo. Tual ah a tlû le, a thi rawh. 

28Sisera nu nih langawt kawtkâ thawk hen a chuanh ko, châichêng vâm thawk 

hen a bih ko. “A kari chu a hawng tlung tlâi chiam e?” a ti. “Zeirangah a rang tla 
khawm ti ti hen an fûm?” a ti. 

29A nunau fing chem tla nih an sâng le, amah leh amah â chaih. 

30“Lâk ding thil an hâwl hen anna ṭhen mi ba a, Kawrsen kip nih nungâk pakhat 

mawh panih chiau ding hen mawh, Sisera rangah nipuan tamtak mawh, Lalnu 
awih ding mi thuamnâk mawh an hâwl mi mawh asi ah” an ti. 

31LALPA, na mêlma tla chu chu hâwi hen thi hep na seh, Sikhawmsele, na hâwi 

tla lam chu nî a hawng suak mi hâwi hen chêu na seh. Churawhchun ram chu 
thlangam tak hen kum sâwmli ding a um. 

Lâirêl 6 

Gideon 

1Israel mi tla chu LALPA lakah thilsual an ti fâwn le, churuangah Midian mi tla 

nih an tlûnah kum sarih sung lâi an rêl. 

2Midian mi tla chu Israel mi tla ngâk hen an chak dauh le, Israel mi tla chu pûk 

leh tlâng ah mun himnâk ah anna thup. 

3Zei thlâi chi tal, Israel tla nih vawrh na khawmsele, Midian tla chu Amalek mi 

leh ramkaro ah phun um mi tla hen an va kal le, an do na. 

4Chu ram ah chun mun an va khuar le, an thil chîng tla chu Gaza ram simlei 

kiangkam tiang hen an râwk piak na. Dawrâ, ranrual, sanatung tla an lâk piak 
na le, Israel tla rangah nungnâk ding zeikhawm an mâk piak na lo. 

5An ranrual tla hen, an puanin tla hen, khâubawk rualpi hâwi hen an hawng. 

Anmah leh an sangâwngsâu tla khawm rêl châwk asi lo. An hawng le, an ram 
tla an râwk piak na, 

6Israel tla chu ṭangpitu âukhawm an um lo. 

7Churawhchun Israel mi tla chu Midian lakah ṭangpitu ding hen LALPA an auh 

le, 

8churawhchun khuavâng hi thusimtu ding hen LALPA Israel Pathian thawk hen 

fial hen a um: 

9“Aigupta minung tla leh hi ram ah minung tla nanmah an do natu lakah thawk 

hen ruang kan suah na rawh. Nan kalnâk zawzawng ah ka nar vima na le, an 
ram chu ka nan pêk na. 

10Kei chu LALPA nan Pathian ka si, tuah nan umnâk ram ah mi Amor pathian 

tla chu nan sawnh ding asi lo kan ti na. Sikhawmsele ka thu nan ngâi lo,” a ti. 

11LALPA vânmifial chu Ophrah khua ah a hawng kal le, Abiezer chi Joash tâ 

oak thing tangah a to. A fapa Gideon chu a thuptê hen grep sûrnâk ah fâng a 
khâwng, Midian tla nih an muh lo ding hen. 

12LALPA vânmifial chu chunah a sinah a va a langh le, “Nang, mi râlṭha leh mi 

chak, LALPA na sinah a um,” a ti. 

13Gideon nih a sinah, “Pu, kan deih râu lai, LALPA kan sinah a um mi chu, zei 

zia hi bang thil zawzawng hi kan lakah a hawng tlung ne? Thilchê thu zawzawng 
LALPA nih Aigupta ram thawk hen a suah na mi thu kan pa le tla nih hawng kan 
simh si lo ma? LALPA nih hawng kan kaltâk le, Midian tla tlûnah khua ruat hen 
kannih chu hawng kan mâk rawh,” a ti. 

14Churawhchun LALPA nih thu a pêk le, “Na chaknâk zawzawng hen va kal le, 

Midian tla kut ah mi Israel tla chu ruang va suah na, keimah tak nih ka nan fial 
asi,” a ti. 

15Gideon nih a sâng le, “Asi chun zei hâwi hen Israel tla chu ruang ka suah kho 

na lai? Kei chi chu Manaseh phun chaklo chem mi leh kei khawm ka 
dâwngsungkhur lak khawmah a tumh lo chem mi ka si,” a ti. 

16LALPA nih a sâng le, “Ka nan ṭangpi awt ruangah na ti kho lai. Minung pakhat 

tek awldek na ti mi hâwi hen Midian tla chu na neh na lai,” a ti. 

17Gideon nih, “Na thinlung ka tawng mi asi chun, LALPA na sinâk tak theihnâk 

hawng ka pêk. 

18Ei ding na sinah ka hawng put lân lo chu zângfahtê hen kal lah,” a ti. “Na 

hawng kîr lân lo chu ka um ko lai,” a ti. 

19Gideon chu a in leiah a va kal le, kêl la sâ a va suang le, sang rangah sangvut 

telh loh mi kilogramme râ a siam. Sâ chu pâi ah a siah le, a hâng chu bêl ah a 
siah le, oak thing tangah mi LALPA vânmifial sinah a kalpi le, a sinah a pêk. 

20Vânmifial nih thu a pêk rawh, “Kha sâ leh sang kha hi lung tlûnah siah le, a 

hâng kha kha lakah tawih,” a ti. Gideon nih chu hâwi hen a ti. 

21Churawhchun LALPA vânmifial nih a tleih mi ṭhianṭhunh chu a lirh le, sâ leh 

sang chu a tawngh rawh. Lung thawk hen mei a hawng suak le, sâ leh sang 
chu a kâng hep. Churawhchun vânmifial chu a tlâu ving. 

22Gideon nih chun LALPA vânmifial tak asi ti a theih le, ṭih tak bû hen, “LALPA 

zahkâi, Na vânmifial chu mâitawnh hen ka muh rawh,” a ti. 

23Sikhawmsele LALPA nih a sinah, “Lungngam tak hen um le, ṭih lah, na thi lai 

lo,” a ti. 

24Gideon nih chunah chun LALPA mâichâm a siam le, a min ah “Jehovah-

Shalom’’ (LALPA chu lungngamhtu asi) a ti. (Abiezer phun murui umnâk 
Ophrah ah a um kumza rih.) 

25Chu zân ah chun LALPA nih Gideon rangah a simh le, “Na pa chawchal leh 

chawchal dang kum sarih mi lâk le, na pa nih Baal a sawnh mi mâichâm siat le, 
a kiangah mi pathiannu Aserah lem khawm hâu ving. 

26Hi lungpawng tlûnah LALPA na Pathian mâichâm ṭha tak hen siam. 

Churawhchun chawchal a panihnâk lâk le, a pum hen thil ap rangah duah hep, 
Aserah lem na hâu mi thing kha tih dingah mang rawh,” a ti. 

27Gideon nih a to-aw tla parâ a put na le, LALPA nih a simh mi hâwi hen a ti 

rawh. Sûn ni tangah ti ding hen chun a dâwngsung leh khua mi tla a ṭih na le, 
churuang chun zân ah a ti rawh. 

28A thâituan zîngtê ah khua mi tla an hawng thawk rawh chun Baal mâichâm 

leh Aserah lem hâu mi leh chawchal panihnâk mâichâm tlûnah duah mi an muh. 

29“Âu nih hi hi a ti?” ti hen anna deih. An hawng a deihfiang le, Joash fapa 

Gideon nih a ti mi asi ti an theih. 

30Churawhchun Joash sinah, “Na fapa kha hinah hawng suah, kan thah ding 

hen: Baal mâichâm a siat le, a kiangah mi Aserah lem khawm a hâu ving,” an 
ti. 

31Sikhawmsele Joash nih a mâika dîr mi tla sinah, “Baal ruangah ma nan dîr? 

Amah nan vêng mi ma? Âuzawng amah ruangah dîrtu chu khua dei lânah thah 
an si lai. Baal hi pathian tak asi chun amah leh amah a hum seh. Râwk mi 
mâichâm khawm chu amah tâ asi dangâiah,” a ti. 

32Chu thawk hen chun Gideon chu Jerubaal an ti, “Baal chu amah leh amah a 

hum seh; mâichâm a râwk mi khawm chu a tâ asi,” a ti ruangah. 

33Churawhchun Midian mi zawzawng, Amalek mi zawzawng leh ramkaro ah 

phun um tla chu anna pûm le, Jordan Va an kanh le, Jezreel Kuam ah um mun 
an khuar. 

34LALPA thlarau nih Gideon chu a mang le, amah zûltu ding hen Abiezer phun 

tla chu tâwtawrâwt tum hen a kawh na. 

35Amah zûltu ding hen Manaseh ram ah mi tla zawzawng kawh na ding hen mi 

a fial. Aser, Zebulun, Naphtali phun tla sin khawmah mi a fial le, annih khawm 
amah bawp ding hen an hawng rawh. 

36Churawhchun Gideon nih Pathian sinah, “Israel mi tla sanhtu dingah hawng 

ka mang ding hen thu na tiamh. 

37A ṭha asi, fâng khâwngnâk mun ah samul tual ah ka siah. Thâizîng ah tual a 

kiangkam mi chîn lo thlo hen dâmtî nih samul cho a chinh mi asi chun Israel 
ruangsuahtu dingah na ka mang tak awt ti ka theih lai,” a ti. 

38Chu hâwitê hen a hawng um. A thâituan zîngtê ah Gideon chu a thawk le, 

samul chu a sûr le, a zut mi khêng a khat phak. 

39Churawhchun Gideon nih Pathian sinah, “Ka tlûnah na thinrun lah le, veikhat 

tal hen thu hawng ka simtir rih. Zângfahtê hen veikhat kan nik nawlh lai rih. 
Tutan lam chu hul sele, a kiangkam tual chu chîn seh,” a ti. 

40Chu zân ah chun Pathian nih chu hâwitê hen a ti rawh. A thâizîng ah chun 

samul chu a hul le, sikhawmsele a kiangkam tual chu dâmtî nih a chinh. 

Lâirêl 7 

Gideon Nih Midian Tla A Neh Na 

1Ni khat chu Gideon leh a mi zawzawng tla chu zîng ah an thawk le, Harod 

tinung va kiang ah mun an khuar. Midian tla chu an umnâk marlei kâng Moreh 
Tlâng kiangah tivakuam ah mun an khuar. 

2LALPA nih Gideon sinah, “Midian tla neh na ding hen ka rangah na minung 

put a tam tuk. Anmah nih neh hen anna ruat lai le, ka thang an ṭhattir lai loh. 

3Zapi tla sinah, ‘Âuzawng ṭihnâk thinlung neitu chu in leiah kîr seh, kannih chu 

hi Gilead tlâng ah kan um lai,’” ti hen phuang. Churawhchun sîng nih leh sâng 
nih an kîr le, sîng khat an um rih. 

4Churawhchun LALPA nih Gideon sinah, “Na minung neih a tam tuk nget rih. 

Tiva ah kalpi na le, keimah nih ka nan thliar piak lai. Keimah nih a nan zûl ding 
hen ka ruat mi vial nih a nan zûl lai. Keimah nih a nan zûl lo ding hen ka ruat mi 
nih chun a nan zûl lai loh,” a ti. 

5Gideon nih tiva leiah a kalpi na le, LALPA nih a sinah, “Ui hâwi hen a lei hen tî 

liaktu vial chu, a khûp deh hen tî dintu lakah mi chu a dang hen thlei na,” a ti. 

6An kutza hen tî sâwk hen dintu vial minung zathum an ti; a dang vial nih khûp 

deh hen tî an din. 

7LALPA nih Gideon sinah, “Midian tla nehtu ding hen nang leh minung zathum 

tî a liak hen liaktu tla hi kan hum na hen kan mang na awt. A dang tla chu in 
leiah tlung ding hen sîmh na,” a ti. 

8Churawhchun Gideon nih thil-le-rî kiltu leh tâwtawrâwt tumtu zathum cho lo 

chu a kîrtir ver na. Midian tla chu anmah tangah tivakuam ah mun an khuar. 

9Chu zân ah chun LALPA nih Gideon chu thu a pêk le, “Thawk le, va do rawh; 

nehtu sinâk ka nan pêk rawh asi. 

10Sikhawmsele, do ding na ṭih chun na to-aw Purah hen riakmun ah va ṭum. 

11An thusim na theih lai le, chu tikah do ding hen râlṭhatnâk na nei lai,” a ti. 

Churawhchun Gideon leh a to-aw Purah chu an mêlma riakmun kiangah an va 
ṭum rawh. 

12Midian tla, Amalek tla, ramkaro ah phun um mi tla chu tivakuam ah chun 

khâubawk rualpi hâwi hen anna dâp zat le, an sangâwngsâu tam zia chu tipi 
kap ah sep hâwi hen an tam. 

13Gideon chu a va tleng rawh chun minung pakhat nih a hâwipa rangah a mang 

a simh mi a theih. “Ka mang leiah barley sang tlang kan riaknâk ah a hawng ril 
le, puanin a denh. Puanin chu a thlûk le, tual ah â phah dep,” a ti. 

14A hâwipa nih a sâng le, “Israel tla nâmsâu Joash fapa Gideon ma chu! Chu 

lo chu zei dang khawm asi lai lo! Pathian nih Midian mi leh kan kawrsen 
zawzawng nehnâk a pêk mi ma chu!” a ti. 

15Gideon nih chu minungpa mang a theih hen zei hâwi asi awt ti a theih rawh 

chun a kûn le, Pathian a sawnh rawh. Israel riakmun ah a kîr le, an sinah, 
“Thawk u! LALPA nih Midian kawrsen tla nehnâk an pêk na rawh,” a ti. 

16A minung zathum tla chu murui thum ah a suah na le, tâwtawrâwt pakhat seng 

leh bêl pakhat a sungah meichêu um mi a pêk chiau na. 

17Anih nih an sinah, “Riaknâk mun ka tlung rawh chun hawng ka zauh ko ule, 

ka ti zia zia hen ti u. 

18Kei leh ka murui nih tâwtawrâwt kan tum rawh chun riakmun kiangah mi tla 

nih tum ule, LALPA leh Gideon rangah’ ti hen âu u!” ti hen a simh na. 

19Gideon leh a minung zâ tla chu thanṭim dêngah vêngtu tla anna thleng nûntê 

ah riaknâk mun ah an va tleng. Tâwtawrâwt chu an hawng tum le, an bêl put tla 
chu an khuai le, 

20murui nih dang khawm nih chu hâwi hen an hawng ti bâk. An kehlei kut hen 

meifâr an put le, an vawrhlei kut hen tâwtawrâwt an put, “LALPA leh Gideon 
rangah nâmsâu!” ti hen an âu. 

21Chun riakmun kiangah mah mun chiauah an dîr, an mêlma kawrsen tla chu 

râk bû hen an tek phin. 

22Gideon mi tla nih tâwtawrâwt an tum liau chun LALPA nih an mêlma kawrsen 

tla chu anmah leh anmah nâmsâu hen a dotir na. Zarethan leiah Bath Sittah 
tiang hen, Tabath kiang mi Abel Meholah khuapi tleng khet hen an tek. 

23Chun, Naphtali, Aser, Manaseh phun khingkhuai tla chu a kawh na le, Midian 

tla chu an ṭhâwl na. 

24Gideon nih Efraim tlâng zawzawng ah minung a fial le, “Hawng ṭum ule, 

Midian tla do na u. Jordan Va leh Bethbarah tiang hen tiva tla chu Midian tla nih 
kanh lo ding hen vêng u,” a ti. Efraim mi tla chu munkhat hen a kawh ver na le, 
Jordan Va leh Bethbarah tiang hen tiva tla chu an vêng. 

25Midian lal panih Oreb leh Zeeb an tleih le, Oreb chu Oreb Lungpi ah an thah, 

chun Zeeb chu Grep Sûrnâk Zeeb ah an thah. Midian mi tla chu an ṭhâwl vima 
na le, Oreb leh Zeeb lû chu Jordan saklei ah um mi Gideon sinah an put. 

Lâirêl 8 

Midian Nehnâk Lîmnâk 

1Efraim mi tla nih Gideon sinah, “Midian nan do liauah zeirangah nan kan kawh 

bâk lo? Zeirangah hi hâwi hawng kan ti zia?” an ti. Chu lakah chun thungâi an 
vûirâm. 

2Sikhawmsele, anih nih, “Ka ti kho mi leh nannih ti mi chu tahkhiat kho asi lo. 

Nannih Efraim lakah mi tâwmtê nih nan ti mi chu keimah chi zawzawng nih ti 
mi ngâk hen a tlâk dauh. 

3Zeizawng nûnah Midian lal panih Oreb leh Zeeb chu Pathian thiltikhonâk hen 

an thah. Chu hen tahkhiat ding hen zei thil ka ti?” a ti. Chu thu chu a sim rawh 
chun an thinrun lo rawh. 

4Chu liau lîlâ ah chun Gideon leh a minung zathum tla chu Jordan Va ah an kal 

le, an tan rawh. An dî thlo khawmsele an mêlma tla chu an ṭhâwl nget rih. 

5Sukot an tleng rawh chun khuapi mi minung tla sinah, “Ka minung tla hi 

zângfahtê hen sang tlang hawng pêk na râu u. An dî tuktarâi rawh le, Midian 
lalchem tla Zebah leh Zalmuna ka ṭhâwl na mi asi,” a ti. 

6Sikhawmsele, Sukot khua ruitu tla nih a sinah, “Zeirangah na kawrsen tla chu 

buh kan pêk na êu lai? Zebah leh Zalmuna nan tleih na lêm lo rih,” an ti. 

7Churawhchun Gideon nih, “Asi ma chu! Zebah leh Zalmuna chu LALPA nih ka 

kut ah hawng ka pêk tikah chun ramkaro ah mi ling leh zûn lingnei tla hen kan 
vuak na awt!” a ti na. 

8Gideon chu Penuel leiah a kal vima le, chunah mi tla rang khawm chu hâwitê 

hen a ngiar na. Sikhawmsele, Penuel ah um mi tla khawm nih Sukot mi tla 
hâwitê hen an sâng. 

9Churawhchun an sinah, “Him tak leh lâwm tak hen ka hawng kîr lai le, chu 

tikah chun nan insâng tla ka siat dep awt!” a ti. 

10Zebah leh Zalmuna chu an kawrsen tla hen Karkor ah an um. Ramkaro ah mi 

phun zawzawng lakah sîng khat leh sângnga cho an dam; nuaikhat leh sîng nih 
thah hen an um. 

11Gideon chu ramkaro sîr Nobah leh lokbehah saklei lampi ah a kal vima le, chê 

ual hen kawrsen tla chu a va do na rawh. 

12Midian lalchem Zebah leh Zalmuna chu an tek le, khawmsele a ṭhâwl na le, a 

tleih na, an kawrsen tla chu a lâu tir na. 

13Gideon chu Heres Liamnâk lampi lei hen râltuk a kal mi a hawng kîr rawh 

chun, 

14Sukot mi tlangvâl pakhat a tleih le, thu a deih. Chu tlangvâl nih chun Sukot mi 

ruitu min sâwmsarih leh pasarih Gideon rangah a rîn piak. 

15Churawhchun Sukot mi tla sinah a va kal le, “Nan ka ṭangpi duh lo mi kha 

ngâiset u! Zebah leh Zalmuna na tleih lân lo chu na kawrsen dî mi tla rangah 
buh kan pêk kho awt lo nan ti mi kha. Asi ma chu! Hi tla hi an si hi!” a ti na. 

16Churawhchun ramkaro ah mi ling leh zûn lingnei tla chu a lâk le, Sukot khua 

mi ruitu tla rêpnâk ah a mang. 

17Penuel khua mi insâng tla khawm a siat le, chu khuapi mi minung tla khawm 

a thah na. 

18Churawhchun Gideon nih Zebah leh Zalmuna chu thu a deih na le, “Tabor 

khua ah nan thah na mi thu kha zei hâwi mesi?” a ti na. Annih nih an sâng le, 
“Nangmah hâwi hen lalchem fapa an bangh hep,” an ti. 

19Gideon nih, “Ka unau tla, ka nu fapa tla an si. Thah na lah ule chu, an thah 

na lo ding hen siat ka tleih mi,” a ti. 

20Churawhchun a fapa upachem mi Jether sinah, “Mâilei ah va kal le, va thah 

na,” a ti. Sikhawmsele, chu mipa ngâksia nih chun a nâmsâu a phâwi duh lo. 
Ngâksia asi rih ruangah a zenh. 

21Churawhchun Zebah leh Zalmuna nih Gideon sinah, “Nangmah tak hawng le, 

hawng kan thah ko me, mipa nih mah ti ding mi chu ti ding asi,” an ti. 

Churawhchun Gideon nih a thah na le, an sangâwngsâu tla ngâwng ah mi 
thuam tla chu a lâk. 

22Chu nûnah chun Israel tla nih Gideon sinah, “Kan tlûnah lâirêltu si le, na thih 

nûn khawmah na thlâk tla chu si vima seh. Midian lakah mi ruang na hawng 
kan suah dangâiah,” an ti. 

23Gideon nih a sâng le, “Nan lâirêltu ah ka um lai lo, ka fapa khawm asi lai lo. 

LALPA chu nan lâirêltu asi lai,” a ti. 

24A sim vima le, “Thil pakhat ka nan deih na lai. Mikip nih nabeh nan lâk mi kha 

hawng ka pêk chiau u,” a ti. (Midian mi tla chu ramkaro dangah um mi tla hâwi 
hen ngûn nabeh anna beh.) 

25Mi zapi nih an sâng le, “A nan pêk ding kan duh,” an ti. Mikip nih puan an 

phah le, nabeh an lâk mi chu chunah chun an siah. 

26An ngûn nabeh Gideon nih a tawng mi a rih chu kilogramme kul tluk dêng asi. 

Chu lak chun thawmhnâk, ṭhi awih mi, puan dumpâwl Midian lalchem tla nih 
anna aih mi rêlsih lo hen, an sangâwngsâu ngâwng ah an awihtir mi khawm 
rêlsih lo hen. 

27Gideon nih chu ngûn thawk hen milem a siam le, Ophrah khuapi ah mi a in 

ah a siah. Israel zawzawng nih Pathian kaltâk hen milem sawnh ding hen an 
kal. Gideon leh a dâwngsung rangah chun thang asi ko rawh. 

28Midian tla chu Israel tla nih an neh rawh le, ningṭihnâk a um lo rawh. Gideon 

thih lân lo chu kum sâwmli chu ram lakah thlangam tak hen an um. 

Gideon Thih Thu 

29Gideon chu a kîr le, amah in ah a va um rawh. 

30Fapa sâwmsarih a nei, nupi tamtak nei mi asi ruangah. 

31Sekem khua khawmah nupisûn a nei le, fapa a ring piak le, a min ah Abimelek 

a sak. 

32Joash fapa Gideon chu tar khên hen a thi le, Abiezer chi khua Ophrah ah a 

pa Joash thlân ah an vûi. 

33Gideon thih nûnah chun Israel tla chu Pathian lakah zumhkâilo tak hen an um 

nawlh le, Baal tla an sawnh. An pathian Baal thudântuk tla an siam le, 

34LALPA, an Pathian, an kiangkam ah mêlma lakah ruangsuahtu rian chu an 

ṭuan lo rawh. 

35Gideon, Israel tla rangah thil ṭha zawzawng titu dâwngsungkhur sin khawmah 

lâwmnâk an nei lo rawh. 

Lâirêl 9 

Abimelek 

1Gideon fapa Abimelek chu a nu unau zawzawng umnâk Sekem khua ah a va 

kal le, 

2Sekem khua mi tla chu “Gideon fapa sâwmsarih lakah lâirêltu ding hen an ektê 

hen ma an duh, asi lo leh pakhat cho nih ma? ti deih ding hen a simh na. 
Abimelek chu nanmah thisen leh taksa asi ti theih u,” a ti. 

3A nu unau tla nih chu thâwngthâng chu Sekem khua mi tla sinah an sim piak 

le, Sekem khua mi tla nih chun anmah unau asi ruangah chun Abimelek chu 
zûl ding hen an thlûk. 

4Baal thudântuk biakin ah mi tangka sâwmsarih an pêk le, chu tangka hen chun 

mi ṭhalo murui amah lei ṭângtawm ding hen a lâk na. 

5Ophrah khua mi a pa in ah a va kal le, lung pakhat tlûnah a unau Gideon fapa 

tla sâwmsarih a thah na. Sikhawmsele, Gideon fapa Jotham a ngâksia chem 
mi chu â thup ruangah thah asi lo. 

6Churawhchun Sekem ah mi leh Bethmillo mi zawzawng chu a rual hen Sekem 

ah mi oak thing thenhlimh leiah chun an va kal le, Abimelek chu lalchem ah an 
siam. 

7Chu thu chu Jotham nih a theih le, Gerizim tlâng tlûnah a kal le, a va dîr le, a 

auh na, “Nannih Sekem mi tla, ka thu ngâi ule, Pathian nih nannih thu khawm 
ngâi seh! 

8Tuan liau chun thing tla nih anmah rang dingah lalchem thîm ding hen anna 

pûm. Oliv thing sinah, ‘Nang kan lalchem si rawh,’ an ti. 

9Oliv thing nih a sâng le, ‘Nannih lâirêl ding hen chun minung tla leh pathian tla 

rangah zahnâk rangah mang mi ka sariak suah hi ka bâng ding asi lai,’ a ti. 

10Churawhchun thing tla nih theipi kûng sinah, ‘Nang hawng le, kan lalchem si 

rawh,’ an ti. 

11Sikhawmsele, theipi kûng nih a sâng le, ‘Nannih lâirêl ding hen chun thlum 

tak hen rah ka suah mi hi bâng ding asi lai,’ a ti. 

12Churawhchun thing tla nih grep zûn sinah, ‘Nang hawng le, kan lalchem si 

rawh,’ an ti. 

13Sikhawmsele, grep zûn nih a sâng le, ‘Nannih lâirêl ding hen chun ka uain 

hâng suah, pathian tla leh minung tla lawmhtirtu hi bâng a suak lai,’ a ti. 

14Churawhchun thing zawzawng tla nih bualingnei sinah, ‘Nang hawng le, kan 

lalchem hawng si rawh,’ an ti. 

15Chu bualingnei nih a sâng le, ‘Nan lalchem si ding nan ka duhtak mi asi chun 

hawng ule, ka thlaliah tangah a dawr u. Chu hâwi nan tilo chun ka ling ṭeng tla 
lakah mei a hawng alh lai le, Lebanon Tlâng ah sidar thing tla chu a kâng lai,’ a 
ti. 

16Chu nûnah chun Jotham nih a sim vima le, “Abimelek chu lalchem ah nan 

siam mi kha thungâi tak leh zumhkâi tak hen nan siam mi masi? Gideon chu a 
thilti ruangah theihkumza leh zah hen a dâwngsung tla ṭhadektê hen nan 
zauhkhenh na lai ma? 

17Ka pa nih nan rangah râl an do piak na mi kha theihkumza u. A pumpêk hen 

Midian lakah mi ruang an suah na mi kha. 

18Sikhawmsele, tusûn ni ah ka pa dâwngsungkhur tla dotu nan si. A fapa tla 

lung pakhat tlûnah nan thah le, tu chun Abimelek a to-awnu fa chu nan unau 
asi ruangah Sekem khua lalchem ah nan siam. 

19Asi chun ne, tusûn ni ah hin Gideon leh a dâwngsung tla sinah zumhkâi tak 

hen thil nan ti mi asi chun Abimelek lakah a lâwm ule, anih khawm nan lakah a 
lâwm bâk seh. 

20Sikhawmsele, chu hâwi asi lo chun Abimelek thawk hen mei hawng suak sele, 

Sekem leh Bethmillo ah um mi tla chu an khangh hep na seh. Chun Sekem leh 
Bethmillo thawk hen mei hàwng suak sele, Abimelek chu kâng hep seh,” a ti. 

21Churawhchun Jotham chu a unaupa Abimelek a ṭih ruangah Beer ah um ding 

hen a tek. 

22Abimelek nih Israel tla tlûnah kum thum lâi a rêl. 

23Abimelek leh Sekem mi karah Pathian nih remlonâk a siam le, a lakah an hel. 

24Chu hâwi thil a hawng um mi chu Abimelek leh Sekem mi tla Gideon fapa 

sâwmsarih thah ding hen fawrhtu tlûnah an sual man a hawng tlung mi chu asi. 

25Sekem mi tla nih Abimelek chu tlâng tlûnah an bawhtir na le, chu lampi ah 

hawng mi tla zawng chu an rawk vima na. Chu thu chu Abimelek an simh. 

26Chun, Ebed fapa Gaal chu a unau tla hen Sekem ah an va kal le, Sekem mi 

tla nih amah chu thungâi an zumh. 

27An ektê hen anmah grep dûm chiauah an va kal le, grep tla chu an kawih, 

uain hâng an siam le, kût an mang. An pathian sawnhnâk in ah an va kal le, 
chunah chun Abimelek rangah tluktlak leh dehchawh bû hen an din hen an ei. 

28Gaal nih, “Sekem mi minung tla hi zei hâwi mi dek kan si a! Zeirangah 

Abimelek nâwl ko kan zulh? Zeitin mi leikâng dek asi a! Gideon fapa! Zebul nih 
a sin thawk hen thuneihnâk a lâk, sikhawmsele zeirangah a nâwl kan zulh? A 
nan thlâk natu bul Hamor lakah zumhkâi hen um u! 

29Hi minung tla hi rui na ding chu ka duh thlo! Abimelek lakah mi hi ka suak ving 

lai! A sinah hi hâwi hen ka sim awt, ‘Na kawrsen tla thupêk le, do ding hen 
hawng suak!’ ka ti lai,” a ti. 

30Zebul, chu khua lâirêltu nih Gaal thusim a theih le, a thinthawk rawh. 

31“Ebad fapa Gaal leh a unaupa Sekem ah an hawng le, khuapi ah a nan lûttir 

awt lo ti” ti hen Arumah ah um mi Abimelek va simh ding hen mi tla a fial na. 

32Churawhchun tuah nang leh na mi tla chu zân ah a ṭhial ule, phâisen ah a 

thup u. 

33Thâizîng nî suak liauah thawk ule, khuapi chu lâkkhatko ah do sut ko u. 

Churawhchun Gaal leh a mi tla nanmah do ding ah an hawng suak chun a fâk 
kho rî hen vuak na u,” a ti. 

34Churawhchun Abimelek leh a mi tla chu zân ah anna ṭhial le, Sekem khua 

lênglei ah murui li ah anna suah le, anna thup. 

35Abimelek leh a mi tla nih Gaal a hawng suak mi an muh rawh chun anna 

thupnâk ah mi an hawng suak le, kulh kawtkâ ah a va dîr. 

36Gaal nih a muh na le, Zebul sinah, “Zauhnik! Tlâng tlûn thawk hen minung tla 

an hawng ṭum!” a ti. Chun, Zebul nih, “Minung an silo, tlâng thlaliah ma khi a,” 
ti hen a sang. 

37Chun, Gaal nih, “Zauhnik! Tlâng tlûn thawk hen minung an hawng ṭum, murui 

khat chu vânṭhatnâk simtu oak thing thawk hen lampi an hawng kal liau chir 
asi,” a ti nawlh. 

38Churawhchun Zebul nih a sinah, “Na hawlh tla kha tuah zeiah? Zeirangah 

Abimelek nâwl kan zulh lai titu pakhat chu nangmah na si. Hi bang tla hi na 
zauhnawmh na mi an si. Tuah suak le, va do na,” a ti. 

39Gaal nih Sekem mi tla chu Abimelek do ding hen a kalpi na rawh. 

40Gaal chu a tek le, Abimelek nih a ṭhâwl. Cherkhet anna liam, khuapi kulh 

kawtkâ lak khawmah anna liam. 

41Abimelek chu Arumah ah a um le, Zebul nih Gaal leh a unau tla Sekem ah an 

um mi tla chu a suah na le, a nar ving na; chunah chun an um kho lo rawh. 

42A thâituan ah chun Abimelek nih Sekem mi tla chu phâisen leiah kal ding an 

tum mi a muh na le, 

43a mi tla a put na le, murui thum hen a suah na le, phâisen ah a thuptir na le, 

an ngâk na ko. Khuapi ah mi minung an hawng suak mi a muh na rawh chun 
anmah thah ding hen anna thupnâk ah mi chu an hawng suak rawh. 

44Abimelek leh a murui tla, kulh kawtkâ vêng ding hen an va tek liauah a dang 

murui nih tla nih zapi tla chu phâisen ah an do na le, an thah hep na. 

45Donâk chu nî tlâk hen anna tâwk. Abimelek nih khuapi chu a lâk le, minung 

tla a thah na; a râwk ver le, tual chu chitê a vawrh dep. 

46Sekem ah ruitu tla nih chu thu chu an theih rawh chun, Baal thudântuk umnâk 

biakin kulh sungah himnâk an hâwl rawh. 

47Chunah anna pûm mi chu Abimelek an simh rawh. 

48A minung tla hen Abimelek chu Zalmon tlâng ah a kâi. Chunah chun reitlung 

a lâk le, thing ṭeng tla chu a thlangh le, a liang hen a put. A mi tla chu mawhsareh 
hen chu hâwi hen bang ver ti ding hen a simh na. 

49Churawhchun mikip nih thing ṭeng chu an thlangh le, Abimelek chu an zûl le, 

kulh kawtkâ lakah an pawng. A sungah mi minung tla an duah khumh na le, 
kulh sungah mi minung nunau leh mipa sâng ding an thi. 

50Churawhchun Abimelek chu Thebez khua ah a kal le, chu khuapi chu an kulh 

le, an lâk. 

51Chunah insâng bir tak a um le, mikip nunau leh mipa ruitu tla hen chunah 

chun an tek rawh. Anna renh sih pang le, in tlûn leiah an kâi hep. 

52Abimelek chu in sung lakah mi do ding hen a hawng le, duah ding hen kawtkâ 

leiah a va kâi. 

53Sikhawmsele, nunau pakhat nih fâng rialnâk lung a thlâk nawh le, a luruh a 

kuai phet. 

54Mawhsareh hen a râlthuam puttu tlangvâl chu a auh le, “Na nâmsâu kha 

phâwi le, hawng ka thah. Nunau nih thah mi si ding ka duh lo,” a ti. 
Churawhchun tlangvâl nih a sunh le, a thi rawh. 

55Chun, Israel tla nih Abimelek a thi mi an muh rawh chun an tlung hep. 

56Hi hâwi hen Abimelek chu a pa duh lo zia thilti hen a unau sâwm sarih a thah 

na mi lehrûl chu Pathian nih a sam rawh. 

57Gideon fapa Jotham nih hawlh siat a barh na hâwi hen Sekem khua minung 

tla khawm chu Pathian nih lehrûl sam hen an sualnâk ruangah an tuar rawh. 

Lâirêl 10 

Tola 

1Abimelek thih nûnah Puah fapa Tola, Dodo tupa chu Israel tla sanh na ding 

hen a hawng. Isakar phun lakah mi asi le, Efraim Tlâng ram Samir khua ah a 
um. 

2Kum kul leh kum thum kar Israel ruitu ah a um. Churawhchun a thi le, Samir 

khua ah an vûi. 

Jair 

3Tola nûnah Jair chu Gilead thawk hen a hawng. Israel tla kum kul leh kum nih 

a rui na. 

4Sanatung sâwmthum tlûnah to mi fapa sâwmthum a nei. Gilead ram ah khuapi 

sâwmthum an nei, chubang tla chu tutiang hen Jair khua tla an ti. 

5Jair chu a thi le, Kamon ah an vûi. 

Jepthah 

6Israel tla chu LALPA tlûnah thilsual an ti fâwn le, Baal leh Astartes, Siria, Sidon, 

Moab, Amon leh Philistia pathian tla chu an sawnh. LALPA chu an kaltâk le, 
amah an sawnh mi chu an bâng rawh. 

7Churawhchun LALPA chu Israel tlûnah a thinrun le, Philistia mi leh Amon mi 

tla anmah a nehtir na. 

8Chun kum leiriat kar vial chu Gilead ram Jordan Va saklei ah Amor ram ah um 

mi Israel tla chu an nâuneh na hen an nehsawh na. 

9Amon tla nih Jordan Va kanh hen Juda, Benjamin leh Efraim phun tla chu an 

do na. Israel tla chu hamh tak hen an um rawh. 

10Churawhchun Israel tla nih LALPA chu an auh le, a sinah, ‘Na lakah thilsual 

kan ti le, kan Pathian chu ka nan kaltâk le, Baal chu kan sawnh rawh,” an ti. 

11LALPA nih hi hâwi hen a sâng na: “Amor mi tla, Amon mi tla, Philistia mi tla, 

12Sidon mi tla, Amalek mi tla leh Meon mi tla nih chun a lânah khan an nâuneh 

na le, nan hawng ka auh. An lakah mi ruang kan suah na lo ma? 

13Sikhawmsele, nan hawng ka kaltâk le, pathian dang tla nan sawnh nget rih. 

Churuangah ruang kan suah na awt lo rawh. 

14Kal ule, nan thîm mi pathian chu auh u. Nan lawksawng liauah anmah nih an 

hum na seh,” a ti. 

15Sikhawmsele Israel mi tla nih LALPA sinah, “Kan sual ngâk asi. Na duhzia 

zawng ti le, sikhawmsele zângfahtê hen tusûn ni ah ruang hawng kan suah,” 
an ti. 

16Churawhchun ramdang pathian chu kaltâk hen LALPA chu an sawnh rawh; 

chun Israel tuarnâk ruangah chun a lawksawng rawh. 

17Churawhchun Amon kawrsen tla nih râltuk ding hen anna timhtuah le, Gilead 

ah riakmun an siam. Israel tla khawm Gilead ram ah Mispah khua ah riakmun 
an khuar. 

18Chunah mi, mi zapi leh Israel phun ruitu tla nih chun, “Amon mi tla do ding 

hen âu ruitu ding asi lai? Chu lakah ruitu chu Gilead ram ah mikip ruitu asi lai,” 
anna ti. 

Lâirêl 11 

1Jepthah, Gilead ram ah kawrsen râlṭha chu, nunau â zuar mi fapa asi. 

2A pa Gilead nih chun a nupi hen fa dang tla an nei le, an hawng lian dauh rawh 

chun Jepthah rangah in ah mi chu an nar. A sinah, “Kan pa lakah mi thil 
zeikhawm na ting lai lo; nang chu nu dang fa na si mi,” an ti. 

3Jepthah chu a unau sinah mi chu a tek le, Tob ram ah a um. Mi ṭhalo murui 

khat a kawmh na le, a sinah an va kal. 

4A nehnûnah veikhat chu Amon mi nih Israel tla an do na. 

5Chu hâwi hen thil a hawng um rawh chun Gilead ram ah ruitu tla nih Tob ram 

ah mi Jepthah kawh ding hen an kal. 

6A sinah, “Hawng le, Amon mi tla do ding hen hawng kan rui,” an ti. 

7Sikhawmsele Jepthah nih, “Nan hawng ka hua tuk ah ka pa in sungkhur ah mi 

nan hawng ka nar kha ta a! Zeirangah tuah nan lawksawng le, ka sinah nan 
hawng?” a ti na. 

8Jepthah sinah, “Tuah chun nangmah leikângah kan hawng âwn rawh, Amon 

mi tla hawng kan dopi ding leh Gilead ram ah mi zawzawng hawng kan ruitu 
ding kan duh ruangah,” an ti. 

9Jepthah nih an sinah, “Amon mi tla do ding hen in leiah nan ka tlungpi hen 

LALPA nih nehnâk a hawng kan pêk mi asi chun, nan lâirêltu ka si lai,” a ti. 

10Annih nih an sâng le, “Rem kan ti. LALPA chu hawng kan theihpitu asi” an ti. 

11Churawhchun Jepthah chu Gilead ram ah ruitu tla hen chun an kal le, an 

lâirêltu leh ruitu ah an siam. Jepthah nih chun Mizpah khua ah LALPA mâika 
ah a thilti dân ding chu a ruat. 

12Jepthah nih chun Amon lalchem sinah, “Zei me na kan huatnâk a um? 

Zeirangah kan ram na hawng rûn?” ti sim ding hen mi a fial. 

13Amon lalchem nih Jepthah mifial tla a sâng na le, “Israel tla Aigupta ram thawk 

hen an hawng liauah, ka ram Amon Va thawk hen Jabok Va leh Jordan Va tiang 
nan lâk. Tuah ṭhadektê hen nan hawng ka pêk nawlh ding asi,” a ti. 

14Jepthah nih mifial tla Amon lalchem sinah 

15a thusim sâng ding hen a fial nawlh na: “Israel tla nih Moab ram leh Amon 

ram nan lâk na ti mi chu a dik lo. 

16Hi hâwi hen thil a hawng um: Israel tla nih Aigupta ram an mâk liauah ramkaro 

pal hen Akaba likâwlneng leiah an kal le, Kades ah an va kal. 

17Churawhchun Edom lalchem sinah a ram pal siangnâk deih ding hen mi an 

fial. Sikhawmsele Edom lalchem nih a siang piak na lo. Chun Moab lalchem 
khawm an deih le, anih khawm nih a ram pal ding a siang piak na lo. 
Churawhchun Israel tla chu Kades ah an um ko. 

18Churawhchun ramkaro pal hen an kal le, Edom leh Moab ram chu an hêl le, 

Moab ram saklei ah, Amon Va varâl leiah an kal rawh. Chunah chun Riakmun 
an khuar le, Moab ramri asi ruangah Amon Va chu an kanh lo. 

19Churawhchun Israel tla nih Amor lalchem Sihon Hesbon ah a um mi sinah mi 

an fial le, an ram leiah kal ding hen a pal ding hen siangnâk an deih. 

20Sikhawmsele, Sihon nih Israel tla chu kal ding a pêk na lo. A kawrsen 

zawzawng a pumh na le, Jahaz ah um mun an khuar le, Israel tla chu an do na. 

21Sikhawmsele LALPA, Israel Pathian nih chun Israel tla chu Sihon leh a 

kawrsen tla nehtu ah a siam na. Churungah Israel tla nih chu ram ah um mi 
Amor tla umnâk chu anna ting hep rawh. 

22Amor ram zawzawng, simlei kângah Amon thawk hen marlei kângah mi Jabok 

tiang, ramkaro saklei thawk hen Jordan Va thlanglei tiang an luah hep. 

23A mi Israel tla rangah Amor tla nartu chu LALPA Israel Pathian asi. 

24Lâk nawlh ding hen ma nanna tum? Nan pathian Kemos nih a nan pêk na mi 

zawng chu nanna ting kho. Sikhawmsele kannih lam chu LALPA, kan Pathian 
nih hawng kan pêk mi zawng chu kanna ting awt. 

25Zipor fapa Balak Moab lalchem ngâk hen ṭha dauh hen ma na ruat? Anih nih 

Israel tla a zuam dah na mazei? Anih nih hawng kan do dah tâwn mazei? 

26Israel tla nih chun kum zathum sung Hesbon leh Aroer, a kiangkam a khua 

tla leh Amon tivakap ah khuapi tla zawzawng khawm an luah. Chubang tla chu 
tutan ah zeirangah na lâk hep lo? 

27Nannih tlûnah zeikhawm thilsual ka ti mi a um lo. Nanmah tla nih lehlam diklo 

tak hen nan ka do. LALPA chu lâirêltu asi. Tusûn ni ah hin Israel leh Amon mi 
karah thu a thlûk lai,” a ti. 

28Sikhawmsele, Amon lalchem nih chun Jepthah thuchah chu zeikhawm a 

siarlo. 

29Churawhchun LALPA thlarau chu Jepthah tlûnah a hawng tlung rawh. Gilead 

ram leh Manaseh ram ah a kal le, Gilead ram ah Mizpah ah a hawng kîr nawlh 
le, Amon leiah a kal. 

30Jepthah nih LALPA sinah thu â tiam: “Amon tla nehtu ah na ka siam chun, 

31râltuk neh hen ka hawng kîr tikah, ka in thawk hen hawng ka dawng 

masachem mi minung chu bâwlnâk thil duah rangah na sinah ka hawng pêk 
lai,” a ti. 

32Churawhchun Jepthah nih tiva chu tan hen Amon tla chu a do na le, LALPA 

nih nehnâk a pêk rawh. 

33Aroer thawk hen Minith kiangkam tla a ektê hen khuapi kul leh Abel Keramim 

tiang a do na. Chunah chun thahnâk fâk tak a um le, Amon tla chu Israel tla nih 
an neh rawh. 

Jepthah Fanu 

34Jepthah chu a khua Mizpah leiah a kîr le, a fanu nih khuang tum leh lâm bû 

hen a hawng dawng. A fanu neihlem asi. 

35A fanu a muh rawh chun, a ngaihsia tukrarâi le, a puan a thlêk le a sinah, “Ka 

fanu! Ka thinlung na râwk thlo! Zeirangah ka lung fâktirtu na hawng si awt le? 
LALPA sinah thutiam bir tak ka nei le, ka lêt kho awt lo!” a ti. 

36A fanu nih a pa sinah, “Chu hâwi hen LALPA sinah thu na tiamh mi asi chun, 

na mêlma Amon mi tla lakah nehtu ah a nan siamtu LALPA sinah thu na tiamh 
mi hâwi hen zeital na ti ding mi chu ka lakah ti ko,” a ti. 

37Sikhawmsele a fanu nih a pa sinah, “Hi thil pakhat hi ka rangah hawng ka ti 

piak. Thla nih kar chu keimah lâwng hen hawng ka umtir le; nungâk thenhlimh 
si bû hen ka thi ding mi, ka ngaihsiatnâk ka hâwi le tla hen tuar bû hen tlâng ah 
va a sawk ding hen ka kal khonâk ding hen,” a ti. 

38A pa nih thla nih kar mang ding hen a kaltir rawh. Amah leh a hâwi tla hen 

tlâng leiah an va kâi le, fa neilo leh pasal neilo hen a thi ding mi chu ngaihsiat 
an tuarpi. 

39Thla nih nûnah chun a pa sinah a hawng kîr nawlh rawh. LALPA sinah thu a 

tiamh mi hâwi hen a ti le, nungâk thenhlimh si bû hen a thi rawh. Hi hi Israel 
lakah dân bulpi si hen 

40Gilead mi Jepthah fanu ruangah ngaihsiatnâk tuar ding hen kum siar hen 

nungâk tla chu ni li kar an suak. 

Lâirêl 12 

Jepthah Leh Efraim Mi Tla 

1Efraim mi tla chu râltuk ding hen anna timhtuah le; Jordan Va tan hen Zaphon 

leiah an va kal le, Jepthah sinah, “Zeirangah na sinah tel bâk ding hen kanmah 
sâwm lo hen Amon thlâk do ding hen ramri na kanh zia? Na in ah kan duah sih 
rep awt,” an ti. 

2Jepthah nih an sinah, “Ka mi leh kei chu Amon thlâk hen thungâi kanna êl. 

Kawh chu kan kawh na le, sikhawmsele nan hawng ka hum duh lêm lo. 

3Nan hawng ka ṭangpi awt lo ti ka theih rawh chun thih ui lo hen ramri chu ka 

kanh le, ka do na rawh. LALPA nih anmah nehtu sinâk hawng ka pêk. Chu hâwi 
mi lakah zeirangah tuah keimah do ding hen nan hawng?” a ti. 

4Gilead ram mi minung tla chu Jepthah nih a pumh na le, Efraim mi tla chu a do 

na le, a neh na rawh. (Efraim mi tla nih, “Nannih Efraim leh Manaseh ram ah 
um mi Gilead mi tla, Efraim lakah thawk hen tek mi nan si,” an ti.) 

5Efraim tla tek ding mi vêng ding hen Gilead mi nih Jordan Va tan khonâk mun 

an lâk. Efraim tla âuzawng nih suak ding an duh mi asi chun tan ding hen 
siangnâk ngiar ding asi, Gilead mi tla nih, “Efraim mi ma nan si?” ti hen, an deih 
na lai. “Silo,” a ti chun, 

6“Shibboleth” ti nik ne an ti ding asi. Sikhawmsele “Sibboleth,” a ti lai, fiang tak 

hen a lam kholo ruangah. Chun an tleih lai le, Jordan tannâk mun pakhat ah an 
thah lai. Chu tan ah chun Efraim mi tla sîng li leh sâng nih an thah na. 

7Jepthah nih Israel tla chu kum ruk a rui na. Churawhchun a thi le, Gilead ram 

ah amah khuapi ah an vûi rawh. 

Ibzan, Elon Leh Abdon 

8Jepthah nûnah Bethlehem ah mi Ibzan nih Israel tla a rui na. 

9Fapa sâwmthum leh fanu sâwmthum a nei. A fanu tla chu phun dang rangah 

a umpitir na le, a fapa nupi rangah phun dang nungâk sâwmthum a lâk na. 
Ibzan nih Israel tla chu kum ruk a rui na le, 

10a thi le, Bethlehem ah an vûi rawh. 

11Ibzan nûnah Zebulun ah mi Elon nih Israel tla chu kum râ a rui na. 

12Elon chu a thi le, Zebulun ram ah mi Aijalon ramri ah an vûi. 

13Elon nûnah, Hilel fanu Abdon, Pirathon a mi nih Israel tla a rui na. 

14Fapa sâwmli leh tupa sâwmthum, sanatung tlûnah chuan mi a nei. Abdon nih 

Israel tla chu kum riat a rui na le, 

15Churawhchun a thi le, Amalek tlâng ram ah Efraim ram ah mi Pirathon ah an 

vûi. 

Lâirêl 13 

Samson Suaknâk 

1Israel tla chu LALPA lakah thilsual an ti fâwn le, Philistia lâirêlnâk tangah kum 

sâwmli an um. 

2Chu liauah chun mi pakhat a min Manoah, Zorah khua mi a um. Amah chu 

Dan phun ah mi asi. A nupi nih fa a nei kho lo. 

3LALPA vânmifial a sinah â langh le, “Fa nei kholo thlo hen na um le, 

sikhawmsele sâwtlotê ah na râi lai le, fapa na nei lai. 

4Uain mawh zû mawh din lo ding hen a thiamthih le, eiphung khap mi khawm 

ei lah, 

5chun na fapa a hawng suak rawh chun, a sam khawm na mêt ding asi lo, a 

suak ni thawk hen Nazirit si ding hen Pathian sinah pêk mi asi lai. A rianṭuan 
chu Philistia lakah Israel mi tla ruangsuah ding chu asi,” a ti. 

6Churawhchun chu nunau chu a pasal sinah a va kal le, a sinah, “Pathian mi ka 

sinah a hawng le, Pathian vânmifial hâwi hen zauh hen ṭihnung a kâi. A zei 
thawk hen a hawng mi me ti khawm ka deih lo, a min khawm hawng ka simh 
lo. 

7Sikhawmsele, ka râi ding mi thu leh fapa ka nei ding mi thu hawng ka simh. 

Uain mawh zû mawh na din ding asi lo, khap mi eiphung rêng na ei ding asi lo, 
chu ngâksia chu a dam kar vial chu Nazirit mi si hen Pathian sinah ap ding mi 
asi ruangah,” a hawng ka ti. 

8Churawhchun Manoah nih LALPA sinah thla a cham, “LALPA zângfahtê hen, 

Pathian mi kha kan sinah hawng fial nawlh le, chu fapa kan ring ding mi a hawng 
suak tikah kan ti ding dân hawng kan simh seh,” a ti. 

9Pathian nih Manoah deih mi hâwi hen a vânmifial chu nunau sinah phâisen ah 

a to liauah a fial nawlh. A pasal lam chu a sinah a um lo, 

10churawhchun a va tek phêt le, a sinah, “Hawng zauhnik: Nikhat ni ah a hawng 

a langh mi minung kha ka sinah a hawng a langh nawlh fâwn,” a ti. 

11Manoah chu a thawk le, a nupi chu a zûl rawh. Chu minungpa sinah a va kal 

le, thu a deih, “Ka nupi sinah thusimtu kha nangmah ma na si?” a ti. “Si ta a” ti 
hen a sâng. 

12Churawhchun Manoah nih thu a deih le, “Na thu hâwitê hen a hawng tlung 

tikah, hi ngâksia nih zei a ti lai? Zei hâwi nunchan me a put awt?” a ti. 

13Vânmifial nih a sâng le, “Na nupi nih ka sim mi thil zeizawng ti ding mi a theih 

ko lai rawh. 

14Grep zûn lakah mi thil rerêng a ei ding asi lo; uain mawh zû mawh a din ding 

asi lo, eiphung khap mi a ei ding asi lo. Ka simh mi zawzawng a ti ding asi,” a 
ti. 

15-16Manoah nih LALPA vânmifial asi ti a theih lo le, churuangah a sinah, 

“Zângfahtê hen kal lah rih, na rangah kêl fa kan suang awt,” a ti. Sikhawmsele, 
vânmifial nih, “Ka um khawmsele na buh ka ei awt lo. Sikhawmsele timhtuah 
ding mi na duh êu chun, LALPA sinah duahphung thil ap rangah mang rawh,” 
a ti. 

17Manoah nih a sâng le, “Na min hawng kan simh ma a, na thu chu a dik tatak 

tikah na thang kan ṭhattir kho ding hen” a ti. 

18Vânmifial nih, “Zeirangah ka min theih ding na duh êu? Min chê asi,” a ti. 

19Churawhchun Manoah nih kêl la chu a lâk le, sangvut hen lung mâichâm 

tlûnah thilchê titu LALPA sinah a ap. 

20-21Mâichâm ah mei chu a alh rawh chun Manoah leh a nupi nih LALPA 

vânmifial chu meialh lakah vân leiah a kâi mi an muh. Manoah nih chun chu 
minung chu LALPA vânmifial asi ti a theih le, amah leh a nupi chu tual ah 
bawkbukhup hen an bawk rawh. Vânmifial chu an muh lo rawh. 

22Manoah nih a nupi sinah, “Pathian kan muh ruangah kan thi ding ko rawh,” a 

ti. 

23Sikhawmsele a nupi nih, “LALPA nih hawng kan thah ding a duh mi asi chun, 

kan thil ap a pawm ding asi lo; hi bang thil tla khawm hi tuah hawng kan muhtir 
hen hawng kan simh ding asi lo,” a ti. 

24Chu nunau nih fapa a ring le, a min ah Samson a sak. Ngâksia chu a hawng 

lian vima le, LALPA nih mal a sâwm. 

25Chun, Zorah leh Estaol karah Dan Riakmun ah a um liauah LALPA 

thiltikhonâk nih amah chu chaktir a dawmh rawh. 

Lâirêl 14 

Samson Leh Timnah Mi Nungâk 

1Nikhat chu Samson chu Timnah leiah a kal le, chunah Philistia mi nungâk 

pakhat a muh. 

2In leiah a kîr le, a nu leh a pa sinah, “Philistia nunau Timnah ah a um mi nungâk 

chu ka mêldî thlo. Keimah rangah hawng ka lâk piak u; umpi ding ka duh,” a ti. 

3Sikhawmsele, a nu leh pa nih, “Zeirangah chubang lunglo mi Philistia mi sinah 

nupi hâwl ah na kal. Kanmah phun zawzawng lakah nungâk na tawng kho lo 
ma?” an ti. Sikhawmsele Samson nih a pa sinah, “Ka rangah nan hawng ka lâk 
piak ding hen ka duh mi tak asi,” a ti. 

4A nu leh a pa nih hi hi ti ding hen Samson chu LALPA nih a ruat mi asi ti an 

theih loh, LALPA nih Philistia do ding hen tik dêngkhâwng a hâwl mi asi. Chu 
liau chun Philistia tla nih Israel tlûnah lâi an rêl. 

5Churawhchun Samson chu a nu leh pa hen Timnah ah chun an va kal rawh. 

Chu ram mi grep dûm ah an kal liauah chakeibaknei a hûk mi hâu an theih. 

6Mawhsareh hen LALPA thiltikhonâk nih Samson chu chaknâk a hawng pêk le, 

a kut karo hen kêl fa hâwi hen a dawh dip. Sikhawmsele a thilti chu a nu le a 
pa rangah a simh na lo. 

7Churawhchun a kal le, nungâk chu a va sawnh le, thungâi a duh. 

8A nehnûnah sâwtlotê ah Samson chu amah umpi ding hen a kal rawh. A 

chakeibaknei thah mi zauh ding hen lampi mi chu a pial le, chê tak hen chakei 
ruak lakah khuai nih thlâr a tuah mi a muh le, ruak sungah chun khuaitizû a um. 

9Khuaitizû chu a kut ah kal pah hen a sûr le a ei. A nu leh pa sinah a va tleng 

le, tâwm a pêk na bâk. An ei bâk le, khawmsele Samson nih chakei ruak lakah 
a lâk mi khuaitizû asi ti a simh na lo. 

10A pa chu nungâk in ah a va kal le, Samson nih puai a tuah. Chu chu tlangvâl 

ti dân asi. 

11Philistia mi tla nih an muh le, a sinah tlangvâl sâwmthum va um ding hen an 

fial. 

12-13Samson nih an sinah, “Thu theih har ka nan deih na lai. Hi umhnâk puai lîm 

lân ni sarih sungah simhfiangnâk nan hawng ka pêk kho lo chun puan mangṭhia 
leh nipuan thleng ṭha tak châwi ding hen a kam chiau u,” a ti. Annih nih, “Thu 
har chu hawng kan simh me ne, kan ngâinik lai,” an ti. 

14Anih nih, “Eitu thawk hen ei ding a hawng suak; Chak tak thawk hen thil thlum 

a hawng suak,” a ti. Ni thum nûn khawmah chu thu har chu an theih kho dah lo. 

15A ni linâk ah Samson nupi sinah, “Na pasal nih hi thu har umzia hi hawng kan 

simh ding hen lêm rawh. Chu hâwi hen na ti lo chun na pa in kan duah lai le, 
nang khawm na kâng sih lai. Châwitir ding nan kan tum ruangah ma hi nan 
panih hen hawng kan sâwm hi, asi lo mazei mu?” an ti. 

16Churawhchun Samson nupi chu ṭap bû hen a sinah, “Na hawng ka dâwt lo 

thlo ma hi! Na ka hua thlo ma hi! Ka hâwi le tla rangah thu har na deih le, kei 
khawm chu a umzia na hawng ka simh lo!” a ti. Anih nih, “Ngâinik, ka nu leh pa 
khawm ka simh lo mi. Nang zeitin kan simh lai?” a ti. 

17Puai tuah kar ni sarih sung zawzawng chu a ṭap koro a ṭap. Sikhawmsele a ni 

sarih ni ah chun chu thu har umzia chu a ngiar êu ruangah a simh rawh. 
Churawhchun anih nih Philistia mi rangah a simh na. 

18A ni sarih ni ah chun Samson chu a it mun ah a lût lânah khua mi tla nih a 

sinah, “Khuaitizû ngâk hen a thlum mi chu zei asi lai? Chakeibaknei ngâk hen 
a chak mi chu zei asi lai?” an ti. Samson nih a sâng na le, “Ka chawpê nunau 
hen tual nâwn lah u le chu, Tu khawmah a sângnâk nan theih lai lo,” a ti. 

19Lâkkhatko ah LALPA thiltikhonâk nih a chaktir le, Askelon ah a va kal le, 

minung sâwmthum a thah na le, an thuam a lît piak na le, puan mangṭhia tla 
chu thu har sim khotu tla a pêk na. Chu nûnah chun in leiah a tlung le, chubang 
thil a hawng um ruangah thungâi a thin a thawk. 

20A nupi chu a hâwipa ṭha tak rangah an pêk tâk ving. 

Lâirêl 15 

1Chu nûnah chun Samson chu fângzûn liauah kêl la a put le, a nupi sinah a va 

kal. A pu sinah, “Ka nupi sinah kardang sungah kal ding ka duh,” a ti. 
Sikhawmsele va kal ding a siang piak lo. 

2Anih nih Samson sinah, “Na hua thlo hen ka ruat le, na hâwipa rangah ka pêk 

ving rawh. Sikhawmsele a naunu a mêl a ṭha dauh mi a um rih, chu chu na 
duhzia zawng hen a ruangrûl ah na umpi kho lai,” a ti. 

3Samson nih, “Tusun lam chu hi Philistia mi tla tlûnah ka ti ding mi lakah mawh 

ding ka ruat lo,” a ti. 

4Churawhchun Samson nih kâwlui zathum a tleih na. Panih vima hen an mei a 

peh le, a ṭêm pang le, meifâr a khih piak na. 

5Meifâr lakah mei a hawng kaih le, Philistia phâisen ah chun kâwlui tla chu a 

thlah na rawh. Hi hâwi hen fâng an zûn mi lâwng a kâng lo le, phâisen ah zûn 
lo rih mi leh oliv mun tla khawm a kâng hep. 

6Philistia mi tla nih, “Hi hi âu nih me a ti,” ti hen anna deih. Samson pupa Timnah 

mi nih a nupi amah Samson hâwipa rangah a pêktâk ruangah Samson nih a ti 
mi asi ti an theih. Churawhchun Philistia mi tla chu an va kal le, chu nunau chu 
mei hen thi thlo an duah le, a pa in khawm an duah hep. 

7Samson nih an sinah, “Hi nan thilti lakah hi lehrûl kan sam na lân lo chu ka 

bâng awt lo,” ti hen thu ka tiam asi. 

8Anmah tla chu a do na le, cherkhet a thah na. Churawhchun a va kal le Etam 

lungpi pûk ah a va um. 

Samson Nih Philistia Mi Tla A Neh Na 

9Philiistia mi tla nih Juda ram ah riakmun ah khuar le, Lehi khua chu an do. 

10Juda mi tla nih, “Zeirangah nan hawng kan do?” an ti na. Chun, annih nih, 

“Samson rêng ah thlâk ding leh hawng kan nehsawh hâwi hen nehsawh bâk 
ding hen kan hawng mi asi,” ti hen an sâng. 

11Chun, Juda minung sâng thum chu Etam lungpi pûk ah an va kal le, Samson 

sinah, “Philistia mi tla hi kan tlûnah lâirêltu an si ti na theih lo ma? Kan tlûnah 
zeirang hi hâwi na ti?” an ti. Anih nih a sâng le, “Anmah nih an hawng ka ti mi 
hâwitê hen kei khawm nih ka ti na bâk mi ma kha,” a ti. 

12Annih nih, “A nan phuar pang ding hen kan hawng mi asi, an sinah kan pêk 

kho ding hen,” an ti. Samson nih, “Nan hawng ka thah lo ding hen thu tiam u,” 
a ti. 

13“Si seh” an ti. Kannih lam chu kan phuar lai le, an sinah kan pêk awt mi cho 

asi. Kan thah rîlmâl lai loh,” an ti. Churawhchun rî thar siar mi panih hen an ṭêm 
pang le, lungpi pûk sung thawk hen an kalpi rawh. 

14Lehi an va tleng rawh chun Philistia mi tla chu âu bû hen amah leiah an hawng 

tek rawh. Mawhsareh hen LALPA thiltikhonâk nih a chaktir le, a kut leh a bân 
ah mi rirual chu mei nih lazâi a khangh mi hâwi hen a sah rel. 

15Churawhchun sanatung a thi mi kharuh a tawng sek. A kûn le a sar chu hen 

chun minung sâng khat a thah na. 

16Churawhchun Samson nih la a sak le, “Sanatung kharuh hen minung sâng ka 

thah na le; Sanatung kharuh hen tlûn tung hen ka pawng na,” a ti. 

17Churawhchun chu kharuh chu a lawnh ving rawh. Chu thil hawng tlungnâk 

min chu Ramath Lehi a ti asi. 

18Churawhchun Samson chu thungâi a tî a hâl le, churuang chun LALPA a auh 

le, a sinah, “Hi nehnâk rokual tak na ka pêk le; tuah tîhâl hen ka thi awt rawh, 
hi Philistia lunglo mi tla neh hen ma ka um awt?” a ti. 

19Churawhchun Pathian nih Lehi mun ah mi tual chu a kaktir le, tî a hawng suak 

rawh. Samson nih a din rawh chun a hawng a panh rawh. Chu tinung va min 
chu, Hakor ti asi; tu khawmah Lehi mun ah a um ko rih. 

20Philistia mi tla nih lâi an rêl liauah, Samson nih kum kul sung ding Israel tla a 

rui na. 

Lâirêl 16 

Samson Gaza Ah A Um Mi 

1Ni khat chu Samson chu Philistia khuapi Gaza ah a va kal le, chunah chun 

nunau â zuar mi hen anna tawng le, a ihpi. 

2Gaza mi tla nih Samson chu chunah a um ti an theih le, chu mun chu an kulh 

le, khua dei ver hen khuapi kulh kawtkâ ah an ngâk. Khuadei ver hen dâisiptê 
hen an um le, “Khuadei tiang kan ngâk lai le, kan thah nget lai,” ti an ruat. 

3Sikhawmsele Samson chu thanṭim tiang cho a it. Churawhchun a thawk le, 

khuapi kulh kawtkâ chu a tleih le, inkhâr tla, a tung tla leh a renhnâk a ektê hen 
a dawh rel. A liang ah a put le, Hebron tlûnlei mi tlâng ah a kalpi. 

Samson Leh Delilah 

4Chu nûnah chun, Samson nih Delilah, Sorek kuam ah a um mi chu thungâi a 

duh. 

5Philistia lal panga chu mi nunau sinah an kal le, a sinah, “Samson rangah 

perpet le, hi hâwi tluk hen a chaknâk hi, zeitin kan phuar hen zeikhawm ti kholo 
hen kan siam kho ding dân a nan simh ding hen. Tangka sâng leh zâ khat seng 
kan pêk lai,” an ti. 

6Churawhchun Delilah nih Samson sinah, “Zângfahtê hen zei nih me an chaktir 

hawng ka simh rawh. Mi nih zeikhawm ti kholo hen an phuar pang duh sele, 
zeitin an ti kho zia lai?” a ti. 

7Samson nih a sâng le, “Sâirî a ring mi pasarih hen hawng ka phuar na sele, 

midang hâwi hen bang cho hen ka um lai,” a ti. 

8Churawhchun Philistia lalchem tla nih Delilah rangah sâirî a thar siak mi 

pasarih an hawng pêk le, chu hen Samson chu a phuar pang rawh. 

9A dang mi kardang ah midang tla chu a ngâktir na, churawhchun a âu le, 

“Samson! Philistia tla an hawng khi!” a ti. Sikhawmsele chu sâirî tla chu mei nih 
lazâi a khangh mi hâwi hen a sah phin. Churawhchun a chaknâk tak chu an 
theih lo nget rih. 

10Delilah nih Samson sinah, “Mi â ah na hawng ka ruat, thudik na hawng ka 

simh duh lo. Mi nih an phuar khonâk zângfahtê hen hawng ka simh,” a ti. 

11Anih nih a sâng le, “Rirual thar siak mang lo rih mi hen hawng ka phuar na 

sele, midang hâwi hen kei khawm ka chak lai lo,” a ti. 

12Churawhchun Delilah nih rirual thar siar mi a lâk le, a phuar pang. “Samson 

Philistia mi an hawng,” ti hen a âu. Mi tla nih kar dang dangah an ngâk ko. 
Sikhawmsele a bân ah rî tla chu lazâi hâwi hen a sah phin. 

13Delilah nih Samson sinah, “Mi â hâwi nget na ka ruat, thudik na hawng ka 

simh duh lo. Mi nih an phuar kho ding dân hawng ka simh,” a ti. A sâng le, “Ka 
sam têl pasarih hi puan tahnâk ah tah sih le, a kilhnâk hen kilh pang, midang 
hâwi tluk cho ka si lai,” a ti. 

14Delilah nih it ding hen a thlim le, a sam têl sarih chu thiam lakah a tah sih. A 

kilh pang le, “Samson! Philistia mi an hawng” ti hen a âu. A hawng a ṭhang le, 
thiam lakah a sam a tah sih mi chu a nûk zek. 

15Churawhchun a sinah, “Zeitin kan zângfah na ka ti kho zia, na ti tak mi asi lo 

khateh? Veithum na hawng ka perpet rawh, a nan chaktirtu chu na ka simh lo 
nget rih,” a ti. 

16Nisiar hen a deih lemamg ko rawh. Samson chu a deih mi ruangah a nengtawr 

tuk le, a zâw rê le, 

17a dawnghnâk ah chun a tak tak hen a simh rawh. “Ka sam hi mêt dah lo mi 

asi,” a ti. “Nazirit mi hâwi hen ka suak kâ thawk hen Pathian sinah pêk hen ka 
um. Tuhin ka sam chu mêt sele chu, ka chaknâk a vei hep lai le, midang hâwi 
cho ka si lai,” a ti. 

18Delilah nih a tak tak hawng ka simh ti a theih rawh chun Philistia lal tla sinah 

mi a fial le, an sinah, “Tu tak hin veikhat hawng kîr nawlh u. Thudik hawng ka 
simh rawh,” a ti. Churawhchun tangka an put le, an va kal rawh. 

19Delilah nih Samson chu a êl lakah a thlim le, Samson samtêl pasarih tantu 

ding hen minung a kawh. Churawhchun a chaknâk chu a vei rawh le, a rêp taktê 
rawh. 

20“Samson, Philistia mi tla an hawng,” ti hen a âu. A hawng thawk le, a lân hâwi 

hen sah hen suak kho ding a ruat. LALPA nih a kaltâk rawh ti a theih lo. 

21Philistia tla nih an tleih le, a mit an chawih zek. Gaza ah an kalpi le, dâr 

chikchîn hen an khih le, rêngin ah rialnâk khâwl ah rian an ṭuantir. 

22Sikhawmsele a sam chu a hawng chawrh nawlh. 

Samson Thihnâk 

23Philistia lalchem tla chu an pathian Dagon sinah bâwlnâk rokual tak pêk ding 

hen anna pûm. “Kan mêlma Samson nehtu ah kan pathian nih hawng kan siam 
rawh,” ti hen la an sak. 

24-25Anna lâwm tuktarâi le, “Samson hawng put u, zauhnuam ah kan siam lai,” 

an ti. Rêngin ah mi Samson chu an hawng suah le, anmah zauhnuam rangah 
an siam le, in tung panih karah an dîrtir. Mi zapi nih Samson an muh rawh chun, 
“Kan pathian nih kan mêlma kan ram râwktu leh tamtak hawng kan thahtupa 
nehtu ah hawng kan siam rawh,” ti hen an pathian sinah la an sak. 

26Samson nih, a kut ah ruaitu mipa ngâksiatê sinah, “Hi tleih dîrtu intung hawng 

ka thamtir rih. Chu lakah ngauh ka duh,” a ti. 

27Chu in chu mipa leh nunau hen an khat zat. Philistia lalchem panga tla khawm 

chunah chun an um, nunau mipa sâng thum ding Samson zauhnuam an siam 
mi zauh hen in tlûnah an um. 

28Churawhchun Samson nih thla a cham le, “LALPA zahkâi, zângfahtê hen 

hawng ka theihkumza rawh; Pathian, zângfahtê hen chaknâk veikhat tal hawng 
ka pêk nawlh, ka mit khiang khinih an ka chawih piak mi ruangrûl ah Philistia 
mi tla hi tutan veikhat ka vuak kho na bâk ding hen,” a ti. 

29Churawhchun, in tleih dîrtu intung panih a lâi mi chu Samson nih a tleih. Chu 

tung lakah chun a kut a tleih vevê le, 

30a hawng tûl nawh na le, “Hi Philistia mi tla hen munkhat hen hawng ka thihtir,” 

ti hen a âu. A tha um leh umlo hen a tûl le, chu in chu lalchem panga leh midang 
tla a chim nawh na rawh. Samson nih a dam liauah a thah mi ngâk hen a thih 
liauah a thah mi a tam dauh. 

31A unau tla leh a dâwngsung tla an hawng le, a ruak an lâk rawh. An tlungpi 

le, a pa Manoah thlân ah Zorah leh Estaol karah an vûi. Kum kul kar chu Israel 
ruitu ah a um. 

Lâirêl 17 

Mikah Milem Tla 

1Veikhat chu mi pakhat Mikah an ti mi chu Efraim tlâng ram ah a um. 

2A nu sinah, “Âu nih mawh na tangka sâng leh zâ a lâk liau khan mifîr rangah 

hawlh siat na barh. Chu na ti mi chu ka theih rawh. Zauhnik, chu tangka chu ka 
nei ko. A lâktu kha keimah ka si,” a ti. A nu nih, “Ka fapa! LALPA nih mal a nan 
sâwm seh,” a ti. 

3A nu sinah tangka chu a khirh le, churawhchun a nu nih, “Ka fapa tlûnah siat 

chu tlung lo ding hen keimah tak nih LALPA sinah bir tak hen tangka chu ka ap 
asi. Thing hen milem tuah mi tangka hen tuamnâk dingah mang asi lai. 
Churuangah tuah tangka chu kan khirh nawlh ko lai,” a ti. 

4Churawhchun tangka chu a nu sinah a khirh nawlh lîlâ rawh. A nu nih tangka 

zanih chu a lâk le, tangka dêngtu sinah milem siamnâk ding hen a pêk na le, 
thing chu ker hen tangkasa hen an tuam. Mikah in ah an siah rawh. 

5Chu Mikah nih chun pathian sawnhnâk mun amah ta ê a nei. Ephod leh milem 

tla a siam le, a fapa tla lakah pakhat chu bâwlpu ah a siam. 

6Chu liauah chun Israel ram ah lalchem âukhawm a um lo; mikip anmah duh 

dân hâwi chiau hen thil an ti. 

7Chu liau chir chun Juda ram ah Bethlehem khua ah Levi mi tlangvâl pakhat a 

um. 

8Bethlehem khua kaltâk hen umnâk mun dang a hâwl. Chu hâwi hen khual a 

tlâwngnâk ah Efraim tlâng ram Mikah in ah a va tleng rawh. 

9Mikah nih, “Zei thawk hen hawng mi me na si?” a ti. Anih nih a sâng le, “Juda 

ram ah Bethlehem khua mi Levi chi ka si. Umnâk ding mun ka hâwl mi asi,” a 
ti. 

10Mikah nih, “Ka sinah um ko. Keimah simhtu leh bâwlpu rangah um le, kum 

khat ah tangka râ, nipuan tla na ei ding buh ka nan pêk lai,” a ti. 

11Levi tlangvâl pa nih chun Mikah sinah um ding rem a ti le, a sinah fapa hâwi 

hen a um rawh. 

12Mikah nih a bâwlpu ah a siam le, a in ah a um rawh. 

13Mikah nih, “Tu chun Levi mi bâwlpu ka nei rawh le, LALPA nih ka rangah sul-

le-lam a tluangtir lai rawh,” a ti. 

Lâirêl 18 

Mikah Leh Dan Phun 

1Chu liau chun Israel ram ah lalchem rêng a um lo. Chu liauah Dan phun tla nih 

Israel phun lakah anmah rang ê hen ram anna ting lo rih ruangah luah ding hen 
ram ngiar an tum. 

2Churawhchun Dan mi tla nih mi thiam panga anmah dâwngsung lakah mi an 

thîm le, Zorah khuapi leh Estaol khuapi thawk hen an simh zet na le, ram 
zauhfiang ding hen an fial na. Efraim tlâng ram an tleng rawh chun Mikah in ah 
an châm. 

3Mikah in ah an va um liau chun Levi tlangvâl hâu an theih le, churawhchun a 

sinah a va kal le, thu an deih, “Hinah zei na ti?” Âu nih hinah an hawngpi?” an 
ti. 

4Anih nih a sâng le, “Mikah nih a bâwlpu si ding hen tangka hawng ka pêk le, 

zeizawng kan ruat mi rawh,” a ti. 

5Annih nih a sinah, “Kan khualtlâwngnâk ah dingchangnâk kan tawng lai ma 

Pathian sinah hawng kan deih piak nik,” an ti. 

6Bâwlpu nih a sâng le, “Zeikhawm zenh lah u. Nan khualtlâwngnâk ah hin 

LALPA nih an vêng na asi,” ati. 

7Churawhchun mi panga chu, chu mun ah mi chu Laish khua ah an va kal. 

Chunah minung um mi tla chu Sidon ah mi tla hâwi hen him tak hen an um mi 
an muh na. Âu hen khawm tawh leh fâi lo hen rem tak leh dâi ziar hen an um; 
thil duh zeizawng khawm an nei tling hep. Sidon mi tla hen khawm an umnâk a 
lât thlo, midang âu hen khawm kawpkaihnâk; an nei lo. 

8Chu minung panga chu Zorah leh Estaol ah an va kîr rawh chun an ram mi tla 

nih zei zei an muh ti an deih na. 

9“Hawng ko u, Laish kan do lai. A ram ṭhat dân tla kan muh rawh. Zeikhawm tilo 

hen hinah um ko lah u; a nam u! Kal ule, lâk ko u! 

10Chunah nan va tleng chun mi tla nih zeikhawm zumhmaihnâk an nei lo ti nan 

theih lai. Ram kâupî asi; minung nih duhphung zeizawng a um hep, chu chu 
Pathian nih an pêk na rawh,” an ti. 

11Churawhchun Dan mi mi zaruk nih Zorah leh Estaol chu an kaltâk le, râltuk 

ding hen anna tîm rawh. 

12An va kâi phêt le, Juda ram ah mi Kiriath Jearim thlanglei ah riakmun an khuar. 

Churuangah asi chu mun chu Dan thlâk tla riakmun an ti nget tâwn mi chu. 

13Chu thawk hen an kal le, Efraim tlâng ram ah mi Mikah in ah an va tlung. 

14Minung panga Laish ram kiangkam zauhtu nih chun an hâwi le tla sinah, “Hi 

ram ah in tla pakhat lakah hin thing milem tangka hen tuam mi a um ti nan theih 
rawh ma? Chun, milem dang leh Ephod khawm a um. Va ti bâk ding hen zei 
hâwi nan ngaih?” an ti. 

15Churawhchun Levi tlangvâl umnâk Mikah in ah an va lût le, Levi chu zei hâwi 

hen a um ti an va deih. 

16Chu kar chun kawrsen zaruk Dan phun ah mi chu kulh kawtkâ ah râltuk sek 

ding hen tîm chia hen an um ko rawh. 

17Chu zauh thlingthlâktu panga chu in ah an va kal phêt le, tangka hen tuam mi 

thing milem leh milem dang tla leh ephod chu bâwlpu kulh kawtkâ kiangah 
kawrsen zaruk sinah a um karah chun an lâk rawh. 

18Mikah in ah a va kal rawh chun, thil thenhlimh chu an lâk le, bâwlpu nih, “Zei 

me nan ti?” a ti na. 

19Annih nih, “Dâisip. Zei thu khawm sim lah. Kan sinah hawng le, kan bâwlpu 

ah leh hawng kan simhtu ah um rawh. Minung dâwng khat rang cho bâwlpu si 
ngâk hen Israel phun pumpi rangah bâwlpu si chu a ṭha dauh awt lo ma?” an ti. 

20Chu thu nih chun bâwlpu chu thungâi a lawmhtir le, churawhchun thil 

thenhlimh chu a lâk le, an sinah a kal bâk rawh. 

21Chun, anna her le, an fa tla, an ranrual tla leh an neih zawzawng hen mâilei 

ah an kal rawh. 

22Mikah nih a zâwlbâwm tla tuknâk ah kal ding hen a pumh na liau chun Mikah 

in thawk hen lât ual an kal rawh. Dan ah mi minung tla hen anna tawng. 

23Churawhchun an auh na. Dan ah mi chu an hawng a her le, Mikah rangah an 

deih, “Zei thupawi me? Zei zia hi mi zapi tla hi?” an ti. 

24Mikah nih a sâng na le, “Zei me pawi, zeitin nan ti zia? Ka bâwlpu leh ka 

pathian ka siam mi nan lâk le, nan kal ving! Kei nih zei ka nei rawh?” a ti. 

25Dan mi tla nih, “Nang rangah chun hawlh lo a ṭha dauh, hi bang minung tla hi 

thinthawktir na hen nangmah an dotu ah na duh na lêm lo chun. Chu hâwi asi 
chun nan dâwngsungkhur hen nan thi hep lai,” an ti. 

26Churawhchun an kal vima rawh. Mikah nih amah ngâk hen an chak awt ti a 

theih le, a in leiah a kîr rawh. 

27-28Mikah nih a siam mi thil leh bâwlpu chu Dan mi tla nih an lâk rawh chun an 

va kal le, Laish thlangam tak leh dâisip hen Bethrehob tivakuam ah an um bâk 
mi chu an do rawh. An khua sung mi minung tla an thah le, khua chu an duah. 
Anmah ruangsuahtu ding âukhawm an um lo. Laish chu Sidon thawk hen a lât 
thlo ruangah leh midang tla hen tlâinâk an neilo ruangah. Dan mi tla nih chu 
khua chu an sak thar nawlh le, chu khua ah chun an um rawh. 

29A min Laish an ti mi chu Dan hen an thleng. Jakob fapa Dan anmah thlâktu 

min put hen an sak. 

30Dan mi tla nih sawnh ding hen milem chu an siah le, Jonathan Gersom fapa 

leh Mosi tupa nih Dan phun tla rangah bâwlpu rian a ṭuan le, sal ah put an si 
tiang hen a thlâk tla nih bâwlpu rian an ṭuan. 

31Mikah milem chu Siloh khua ah Pathian sawnhnâk Puanin umnâk ah chun 

zeiliau zawng a um kumza rawh. 

Lâirêl 19 

Levi Mi Leh A Nupisûn 

1Chu liauah chun Israel tla nih lalchem an nei lânah chun Levi mi pakhat Efraim 

tlâng ram lât tak ah a um. Nungâk pakhat Juda ram Bethlehem khua mi a 
nupisûn rangah a lâk le, 

2sikhawmsele a nupi chu a thinrun le, Bethlehem ah a pa sinah a kîr ving le, 

chunah chun thla li a va um. 

3Churawhchun a pasal nih kîrpi nawlh ding hen a dunglei ah ṭhâwl a tum. A to-

aw leh a sanatung panih a put na. A nupisûn nih Levi chu insung a zauhtir le, a 
pu nih a muh rawh chun a lawmh thlo. 

4A pu nih um ding hen a thloh le, ni thum a châm. An nupa hen buh an ei le, 

chu zân ah chun munkhat an riak. 

5A ni linâk zîngtê hen an thawk le, kal ding anna tîm rawh. Sikhawmsele, a pu 

nih Levi sinah, “Zeimawh ei tâ rih u. An ṭhatvaktir na lai. Tlâi dauh hen khawm 
nan kal kho,” a ti. 

6Churawhchun an panih hen an ei le, an din rawh. Chun a pu nih an sinah, 

“Zângfahtê hen tuzân chu riak nawlh ule, nuam tak hen um nawlh u rih ma a,” 
a ti na. 

7Levi chu kal ding a thawk le, a pu nih um ding hen a thloh. Churawhchun an 

riak nawlh fâwn. 

8A ni ngânâk zîng ah chun thawh a tum le, a pu nih, “Zângfahtê hen zei zeimawh 

ei u rih. Ni tâwm hen ngâk u rih,” a ti na. Churawhchun an panih hen munkhat 
hen an ei. 

9An nupa hen thawh ding anna tum nawlh le, a pu nih, “Zânlei vung rawh ta a! 

Riak nawlh dâidua ko u. A mûi sawm ding ko rawh; um nawlh dâidua ule, nan 
rangah a ṭha lai. Thâizîng zîngtê ah nanna thawh lai le, nan tlung ko lai ma kha 
a,” a ti na. 

10-11Sikhawmsele, a samakpa nih riak nawlh ding a duh lo le, churawhchun an 

nupa hen an to-aw leh an sanatung panih a tlûnah chuanhnâk hen an kal rawh. 
Jebus (Jerusalem an ti mi kiangah an tlung rawh chun a zânlei tlâi ual rawh, a 
to-aw nih a pupa sinah, “Zeirangah Jebus khuapi ah hin a dîn hen kan riak ko 
lo le?” a ti. 

12-13Sikhawmsele a pupa nih, “Israel minung silo mi khuapi ah kanna dîn ding 

asi lo. Tâwm kan kal lai le, Gibeah mawh Ramah ah mawh kan riak lai,” a ti. 

14Churawhchun Jebus chu an lanh le, an kal vima. Benjamin phun ram ah mi 

Gibeah an tleng rawh chun nî a tlâ rawh. 

15An va pial le, chunah chun an va riak rawh. Khuapi ah chun an va lût le, khua 

lâi ah an to, sikhawmsele âukhawm nih riak ding hen in leiah an kalpi na lo. 

16Chunah an um liauah chun tarpa pakhat, nî a tlâ le, phâisen a rianṭuan thawk 

hen a tlung mi a hawng. Amah chu a tîrah Efraim tlâng ram ah um mi asi, 
sikhawmsele chu liau chun Gibeah ah a um. (Benjamin phun ah mi midang tla 
khawm chunah chun an um.) 

17Chu tarpa nih khua lâi ah mi khual chu a muh le, thu a deih, “Zei thawk hen 

hawng mi me na si? Zeiah na kal awt mi me?” a ti. 

18Levi nih a sâng le, “Juda ram ah Bethlehem ah um mi kan si le, tuah kan khua 

leiah kan tlung mi, Efraim tlâng ram sung ving ah um mi kan si. 

19Kan sanatung tla rangah fapawn khawm kan nei rih, ei ding khawm kei leh ka 

nupi leh kan to-aw rang khawm kan nei; a herh mi zawng kan nei. Sikhawmsele, 
âukhawm nih riak ding hen hawng kan tlungtir duh lo,” a ti. 

20Tarpa nih, “Ka in ah hawng u! Keimah nih kan zauhkhenh na lai; khua lâi ah 

chun riak lah u,” a ti. 

21Churawhchun in leiah a kalpi na le, an sanatung tla râwl a pêk. A khual tla 

chu an kê an ṭâwl le, buh an ei rawh. 

22Chu hâwi hen lâwm tak hen an um liauah chun khua sungah mi mi hur 

pungmang tla nih in sung an hawng kulh le, inkhâr chu an hawng dêng rawh. 
Tarpa rangah chun, “Na in ah khua leiah tlung ding mi mipa kha hawng suah. 
Amah pung ding kan duh!” an ti. 

23Sikhawmsele, tarpa chu lênglei ah a va suak le, an sinah, “Silo, ka hâwi le tla! 

Zângfahtê hen chu hâwi hurnâk thilsual chu ti lah u! Hi minung hi ka khual asi. 

24Zauhnik u! A nupisûn leh âukhawm nih tawngh lo mi ka fanu khawm an um. 

Tuah ka hawngpi na lai le, nanna ting ko lai. Nan duh zia zawng hen ti na u. 
Sikhawmsele, hi minung tlûnah thil ṭha lo chu hâwi chu ti lah u!” a ti na. 

25Sikhawmsele, chu minung tla nih chun an ngâi duh lo. Churawhchun Levi nih 

a nupisûn chu lênglei ah a suah. An tleihrêm le, khuadei ver hen dîn lo hen an 
pung. 

26Khua a hawng dei rawh chun nunau chu a pasal umnâk tarpa inkhâr kiangah 

a rîl thlo. Chunah chun nî suak tiang a um ko. 

27A pasal chu zînglei ah a hawng thawk le, tlung ding hen inkhâr a awng le, a 

nupisûn chu in kawtkâ inkhâr tleih hen a rîl thlo mi a muh. 

28“Thawk, kan kal lai rawh,” a ti. Sikhawmsele, a sâng lo thlo. Churawhchun a 

tan pakhang hen a sanatung tlûnah a chuanh le, a in leiah a tlung rawh. 

29In a tlung rawh chun in sungah a lût le, nâmtê a lâk. A nupisûn taksa chu a 

lâk le, vo leinih hen a chan, vo khat chiau Israel phun leinih sinah vo khat seng 
a kuat na. 

30A muhtu zawng nih, “Hi bang hâwi thil chu kan theih dah lo mi thil mahi! 

Aigupta ram kan suaktâknâk thawk hen hi hâwi thil hi a um dah lo! Hi ruang hin 
thil rang khat ti ding a suak awt! Zei dek asi lai?” an ti. 

Lâirêl 20 

Israel Tla Râltuk Ding Anna Timhtuah 

1Israel mi zawzawng tla chu marlei mi Dan thawk hen simlei mi Bersheba tiang, 

saklei kângah Gilead ram thawk hen khawm chu kawhnâk chu an sâng. LALPA 
mâika ah Mizpah ah thurual hen anna pûm. 

2Israel phun ruitu zawzawng chu hi Pathian mi tla pumhnâk ah hin anna tel hep, 

kê hen kal mi kawrsen nuai li an tling. 

3Chu liau chun Benjamin mi khawm nih Mizpah ah Israel tla anna pûm ti an 

theih. Israel tla nih, “Hi thupawi umdân hi hawng kan simh,” an ti. 

4Levi a nupisûn an thah piak mi nih chun, “Kei leh ka nupisûn chu Benjamin 

ram ah Gibeah ah zân ah riak ding hen kan va kal. 

5Gibeah mi tla nih keimah do ding hen zân ah in an kulh. Thah ding an ka awt; 

keimah ruangrûl ah ka nupisûn an tleihrêm le, a thih phah rê. 

6A ruak chu ka lâk le, ka chan dip le, Israel phun leinih chu vo khat chiau ka 

kuat na. Chubang minung tla nih chun thilsual ti hen kan lakah hurnâk thil an ti 
asi. 

7Hinah um mi tla hi Israel hep nan si. Hi thu lakah zei kan ti awt,” a ti na. 

8Zapi minung chu a rual hen an dîr hep le, “Âukhawm puanin ah um mi mawh 

in ah um mi mawh in leiah tlung ding asi lo. 

9Kan ti ding mi chu hi hi asi: Chamchawhnâk kan siam lai le, mi zeimaw mi nih 

Gibeah do ding an thîm lai mawh. 

10Israel ram ah parâ lû ah pakhat nih kawrsen rangah buh pêk ding, a dang chu 

Gibeah ah kal hen va rêp na ding asi; hi hâwi hen Israel tlûnah thilsual an ti 
ruangah,” an ti. 

11Churawhchun Israel mi tla chu khuapi do ding hen anna pûm rawh. 

12Israel phun tla nih chun Benjamin phun ram zawzawng ah, “Hi thilsual nan ti 

mi hi zei?” ti sim ding hen mi an fial. 

13“Tuah Gibeah khua mi misual tla chu kan kut ah hawng kan pêk u; chu tikah 

kan thah na lai le, Israel lakah mi thilsual chu kan veih lai,” an ti. Sikhawmsele, 
Benjamin mi tla nih Israel dang tla thusim chu an ngâi piak duh na lo. 

14Benjamin ram ah khuapi thawk hen Israel mi zapi minung dang tla do ding 

hen Gibeah ah an hawng. 

15-16Chu ni ah chun an khuapi thawk hen kawrsen sîng nih leh sâng ruk an kawh 

na. Chubang lo khawmah Gibeah mi minung a bîk hen thîm mi minung zasarih, 
munchekeh hep anna pûm. An ektê hen lungseh samzâi tlâ khawm ṭhelh dah 
lo mi tla an si. 

17A dang vial chu sîn mi kawrsen karo sing li anna pûm. 

Benjamin Phun Tla Donâk 

18Israel tla chu Pathian sawnhnâk mun Bethel ah an kal le, chunah chun 

Pathian rangah an deih, “Benjamin phun tla do masachemtu ding chu zei phun 
asi lai?” an ti. LALPA nih a sâng le, “Juda phun nih,” a ti. 

19A thâizîng ah chun Israel tla chu anna thawh le, Gibeah khuapi kiangah 

riakmun an khuar. 

20Benjamin phun kawrsen tla chu do ding hen an kal rawh, khuapi leikâng hawi 

hen kawrsen tla chu anmah mun chiauah an siah na. 

21Benjamin phun kawrsen tla chu khuapi mi an hawng suak le, nî tlâk lânah 

Israel kawrsen tla sîng nih leh sâng nih an thah na. 

22-23Churawhchun Israel tla chu Pathian sawnhnâk mun ah an kal le, LALPA 

mâika ah zânlei tiang an ulh. “Kan unau Benjamin mi tla chu kan va do nawlh 
lai ma,” ti hen Pathian an deih. LALPA nih a sâng le, “Do u,” a ti. Churawhchun 
Israel kawrsen tla chu an râl anna ṭhattir nawlh le, a lânah mi hâwi hen anmah 
mun chiauah anna siah nawlh. 

24A veinihnâk ah Benjamin kawrsen tla do ding hen an va kal nawlh. 

25Chun, a veinihnâk ah Benjamin tla chu Gibeah mi an hawng suak le, chu liau 

khawm Israel kawrsen sîn mi karo sîng khat leh sâng riat an thah na. 

26Churawhchun Israel mi zawzawng tla chu Bethel ah an kal le, an ulh. Chunah 

chun LALPA mâika ah buh eilo hen zânlei tiang an to. An ektê hen LALPA 
mâika ah chun kawmhnâk ding hen bâwlnâk an ap le, bâwlnâk zawzawng tla 
LALPA mâika ah an duah. 

27-28Chu liau chun Thudântuk Bâwm chu Bethel ah a um, Eleazar fapa, Aron 

tupa Phinehas chu thuneitu asi. Zapi tla nih LALPA an deih le, “Kan unau 
Benjamin mi tla chu kan do nawlh lai ma? Asi lo leh kan bângtâk ko lai ma?” an 
ti. LALPA nih a sâng le, “Do u. Thâi chu kan nehtir na lai,” a ti. 

29Israel tla nih Gibeah kiangkam ah kawrsen tla chu an thuh na. 

30Churawhchun a veithumnâk dingchang ni ah Benjamin kawrsen tla chu an do 

na le, a lânah an ti mi hâwi hen tuknâk mun ah an siah na. 

31Benjamin tla chu do ding hen an hawng suak le, khuapi thawk hen lât ual ah 

an kal. A lânah mi hâwi hen Israel kawrsen a zeimaw mi tla chu Bethel kalnâk 
lampi ah an thah le, a zeimaw mi chu Gibeah kalnâk lampi ah an thah na. Israel 
tla chu sâwmthum ding an thah na. 

32Benjamin tla nih, “A lân hâwitê hen kan thah na taktê fâwn!” an ti. 

Sikhawmsele, Israel tla nih perpet na hen khuapi ah mi chu lamlian ah khum 
ving kalpi na an tum. 

33Churawhchun Israel kawrsen rualpî tla chu an hawng a nâwp le, Baaltamar 

ah anna pûm le, Gibeah kulhtu tla chu mawhsareh hen khuapi kiang mâng ah 
anna thupnâk lung nâwngah mi chu an hawng suak rawh. 

34Israel lakah mi thîm mi hep sâng râ nih Gibeah chu an do le, tuknâk chu a fâk 

thlo rawh. Benjamin mi tla nih chun siat leh râwk hen an um ding mi chu an 
theih loh. 

35LALPA nih Israel tla chu Benjamin kawrsen tla nehtu ah a siam na rawh. Israel 

tla nih chu ni ah chun an mêlma tla sîng nih leh sângnga leh zâ an thah na le, 

36Benjamin tla nih neh an si rawh ti anna theih. 

Israel Tla Nih An Neh Dân 

Israel kawrsen murui tam chem tla nih Benjamin murui rangah dunglei ah anna 
nâwptâk le, Gibeah kiangkam ah minung an thuh mi an rinh na ruangah. 

37Chu minung tla chu Gibeah ah rang tak hen an tek le, khuapi ah an hawng a 

rek le, mikip an thah na. 

38Israel kawrsen murui tam chem tla leh â thup mi tla chu khatlei khatlei simh 

tawnhnâk an siam. Khuapi thawk hen meikhû vân leiah a kâi mi an muh rawh 
chun, 

39Israel tla chu râltuknâk mun ah mi chu an hawng a her rawh. Chu liau chun 

Benjamin mi tla nih Israel tla chu sâwmthum an thah ving na rawh. Anna sâwn 
le, “Mah rawh tu chun a lân mi hâwi hen kan neh na fâwn rawh,” an ti. 

40Churawhchun sâwn tawnhnâk a hawng lang le, khua thawk hen meikhû vân 

leiah a kâi taktê rawh. Benjamin mi tla chu dunglei anna her le, khuapi pumpi 
ah meikhû an muh rawh chun thungâi chê an ti. 

41Churawhchun Israel tla chu an hawng a her le, Benjamin mi tla nih an ṭih rawh, 

zei ti khawm hen kan vei chiammâm rawh ti an theih ruangah. 

42Israel lakah mi anna nâwp le, mâng ah an tek le, sikhawmsele an âwl loh. 

Kawrsen a tam chem mi murui leh khuapi thawk hen an hawng suak mi kar 
lakah anna rêng pang le, an vei rawh. 

43Israel tla nih an mêlma tla chu an neh na le, dîn lo thlo hen an ṭhâwl vima le, 

Gibeah saklei an tleng khet, an kalnâk mun kipah an thah na. 

44Benjamin kawrsen ṭha chem mi murui sîng khat leh sâng riat an thah na. 

45A dang tla chu mâng leiah Rimon Lungpi ah an tek. Lampi ah sângnga ding 

an thah na. A dang tla chu Gidom leiah Israel tla nih an ṭhâwl vima le, sâng nih 
an thah na. 

46Chu ni ah chun Benjamin mi tla chu an ektê hen sîng nih leh sângnga an thah 

na. An ektê hen kawrsen râlṭha ver an ti. 

47Sikhawmsele, minung zaruk chu Rimon Lungpi leiah an tek le, an suak kho, 

chunah chun thla li an um. 

48Israel tla chu an kîr nawlh le, Benjamin murui dang tla zawzawng, mipa, 

nunau, ngâksia leh an ran tla an thah hep na. Khuapi leh a kiangkam zawzawng 
an duah hep. 

Lâirêl 21 

Benjamin Phun Tla Rang 
Ding Mi Nupi Tla 

1Israel tla chu Mizpah ah anna pûm liauah LALPA sinah thutiam bir tak an siam: 

“Âukhawm nih Benjamin phun tla nih umpi ding hen kan fanu siang lo ding,” an 
ti. 

2Churawhchun Israel mi tla chu Bethel ah an va kal le, LALPA mâika ah nî tlâk 

tiang hen an va to. Hâu fâk tak ṭap bû hen leh thinlung ah fâk tak hen an ulh. 

3“LALPA Israel Pathian, zeirangah hi hâwi thil a hawng um zia? Israel lakah mi 

Benjamin phun hi zeirangah a vei awt zia?” an ti. 

4A thâituan zîng ah zapi tla nih chunah chun mâichâm an siam. Kawmhnâk 

bâwlnâk ah an ap le, bâwlnâk tla an duah. 

5“Israel mi tla lakah Mizpah ah LALPA mâika ah pûm ding hen kal lo mi murui 

an um ma?” an ti. (Mizpah ah kal mi zawng chu thah ding asi ti thutiamnâk bir 
tak an nei.) 

6Israel tla chu an unau Benjamin phun ruangah thungâi an lung a fâk, “Tusûn 

ni ah hin Israel nih phun pakhat chu a thlâu rawh. 

7Benjamin phun thibang tla rangah hin nupi pêk na ding hen zeitin kan ti lai? 

LALPA sinah kan fanu tla pêk na lo ding hen thutiamnâk bir tak kan nei fâwn 
rawh,” an ti. 

8Chu Israel phun lakah chun Mizpah ah kal lo mi an um mawh ti anna deih le, 

Gibeah ram ah Jabes ah um mi tla chu pakhat khawm anna tel lo ti an theih; 

9Kawrsen min lamnâk ah Jabes mi pakhat khawm sângtu ding an um lo. 

10Churuangah pumhnâk ah kal mi zapi tla nih an mi râlṭha sîng khat leh sâng 

nih thupêk hen an fial na, “Kal ule, Jabes mi nunau ngâksia mikip thah ver na 
u. 

11Nungâk thenhlimh cho lo chu mipa khawm nunau khawm thah hep na u,” an 

ti. 

12Jabes khua ah nungâk thenhlimh zali ding an tawng, churawhchun Siloh khua 

riakmun ah an hawng put na, chu chu Kanaan ram ah mi asi. 

13Churawhchun Rimon Lungpi ah um mi Benjamin tla rangah zapi tla nih thu an 

chah na le, tuknâk a bâng rawh ti an simh na. 

14Benjamin mi tla chu an hawng kîr le, Israel dang tla nih Jabes khua mi nungâk 

tla an thah na lo mi chu an pêk na. Sikhawmsele anna tinh lo rih. 

15LALPA nih Israel phun tla hen anna tlâinâk a sah piak na ruangah Benjamin 

mi tla thu ah mi tla thungâi an lung a fâk. 

16Churuangah ruitu anna pûm mi tla nih chun, “Benjamin phun tla lakah chun 

nunau rerêng chu an um lo rawh. Adang um rih mi tla rangah zeitin nupi tla kan 
pêk na kho lai ne? 

17Israel nih a phun leinih lakah pakhat khawm a thlâu ding asi lo. Benjamin phun 

a thibang tla rangah lampi kan hâwl ding asi. 

18Sikhawmsele, kan fanu umpitir ding lam chu kan siang piak kho na lo, kan 

lakah âukhawm nih kan fanu Benjamin mi tla umpitir lo ding hen siatsirhnâk kan 
nei ruangah,” an ti. 

19Churawhchun an hawng ruat chiam le, “Kum siar hen Siloh ah LALPA kût um 

tâwn mi chu a nâi thlo rawh,” an ti. (Siloh chu Bethel marlei ah um mi asi, 
Lebonah simlei kângah Bethel leh Sekem karah mi saklei lampi ah.) 

20Benjamin mi tla sinah, “Va kal ule, grep dûm ah va a thup ule, 

21chunah chun ngâk ko u. Siloh khua mi nungâk tla kût tikah lâm ding hen an 

hawng suak chun grep nâwngah mi chu hawng suak u. Pakhat chiau hen nupi 
rangah zângran hen deih na ule, Benjamin ram ah nan sinah kalpi na u. 

22An pa mawh an unaupa mawh nan sinah an hawng hen thangsiat an phurh 

na chun “Zângfahtê hen hawng kan umpitir râu u, râltuknâk ah lâk mi hâwi hen 
kan nupi rangah kan lâk na mi asi lo. Nanmah nih hawng kan pêk mi asi lo 
ruangah nan thutiam nannih nih nan buar mi asi lêm lo,” nan ti kho na lai. 

23Benjamin mi tla nih chu hâwi hen an ti le, Siloh khua ah lâm mi nungâk tla chu 

pakhat chiau nupi rangah anna thîm le, an kalpi ving na. Churawhchun an ram 
leiah an kîr nawlh le, an khuapi tla an sak thar nawlh le, chunah chun an um 
rawh. 

24Chu liau chun Israel dang tla chu mikip mah phun leh mah dâwngsung leh 

mun chiauah an kîr rawh. 

25Chu liauah chun Israel tla lakah lalchem an um lo. Mikip nih mah duhzia 

zawng hen thil an ti. 

Ruth 

Ruth 1 

Elimelek Leh A Dâwngsung Moab 
Leiah Ṭhialnâk 

1-2Hun sâwt ual asi rawh, Israel tla nih lal an nei lânah ram lakah pâm a hawng 

tlung. Churawhchun minung pakhat Elimelek Ephrath phun ah mi Juda ram 
Bethlehem ah um mi chu a nupi Naomi leh a fapa panih Mahlon leh Chilion chu 
Moab ram ah zeimaw tiang an va um rih ding hen an kal rawh. Chunah an um 
liauah, 

3Elimelek chu a thi le, Naomi chu a fapa panih hen anmah lâwng hen an um 

rawh, 

4chu an fapa nih chun Moab nungâk Orpah leh Ruth an umpi na. 

5A kum râ nûnah chun Mahlon leh Chilion khawm an thi bâk fâwn rawh. Naomi 

chu fapa leh pasal lo hen amah lâwng hen a um rawh. 

Noami Leh Ruth Bethlehem 
Khua Ah Kîrnâk 

6Naomi nih chun LALPA nih a mi tla mîm-leh-fâng tamtak pêk hen mal a sâwm 

na ti a theih le, churuangah a monu tla hen Moab ram chu kaltâk ding a tum. 

7Juda ram leiah kîr ding anna thawh le, 

8sikhawmsele lampi ah an ninu nih an sinah, “Kîr ule, nan nu leh sinah um u. 

An thi mi tla leh ka sinah, a lânah nan um liau hâwi hen LALPA chu nan tlûnah 
ṭha kumza seh. 

9LALPA nih pasal an neihtir na hen in-le-lo tla nei kho hen an siam na seh,” a ti 

na. Naomi nih a châwchawk na le, “Dam u e!” a ti na. Sikhawmsele, ṭap bû hen 
an kal le, 

10a sinah, “Silo! Na sinah na mi le tla sinah kan hawng bâk awt,” an ti. 

11“Ka fanu tla, kîr ko u. Zeirangah ka sinah hawng ding nan duh êu? Nanmah 

umpitu ding hen fapa dang ring kho ding hen ma nan ka ruat? 

12Nan in leiah kîr ko u, kei khawm pasal nei ding hen ka tar tuk rawh. Hawlhnâk 

ah, fa ring ding a tum menza hen tuzân ko ah pasal nei hen fapa ring 
khawmsele, 

13an tlangvâl tiang hen nan ngâk kho awt mazei? Midang hen nanna umh ding 

mi an kham salam na awt lo ma? Chu hâwi silo, ka fanu tla, chu hâwi hen a um 
kho lo asi ti nan theih. LALPA nih hawng kan âwva lo rawh ma hi! Thungâi hen 
kan lungkham na asi. 

14Ṭap bû hen an kal nawlh le, Orpah nih a ninu rangah a châwchawk le, “Dam 

bâk e!” a ti le, a in leiah a kîrtâk rawh. Sikhawmsele, Ruth nih chun a thlah dah 
lo. 

15Naomi nih a sinah, “Ruth, na hâwinu chu a mi leh a pathian sinah a kîr le, 

nang khawm a sinah kîr bâk ko,” a ti. 

16Ruth nih a sâng le, “An kaltâk ding hen hawng ka fawrh nget lah, nangmah 

sinah lam hawng ka kaltir ko. Na kalnâk zawngah ka kal awt, na umnâk 
zawngah ka um awt, na mi tla chu ka mi tla an si lai, na Pathian chu ka Pathian 
asi lai. 

17Na thihnâk zawngah ka thi awt, chunah chun vûi hen ka um lai. Chu hâwi ka 

ti lo chun LALPA nih ka tlûnah rêpnâk tlungtir sele, nang leh kei chu thihnâk cho 
lo nih chun hawng kan ṭhen lah seh,” a ti. 

18Churawhchun Naomi nih Ruth chu a sinah kal ding a tum tak ti a theih rawh 

chun zei thu khawm a sim lo rawh. 

19Bethlehem ah an tlung lân lo chu an kal le, an va tlung rawh chun khuapi 

sungah mi tla anna chaih chur. Chunah um mi nunau tla nih chun, “Hi hi Noami 
tak ma si?” an ti. 

20“Naomi hawng ka ti lah u,” a ti na. “Marah” hawng ka ti u, Pathian zeizawng 

tikhotu nih ka nungnâk khâ tîk hen a siam ruangah. 

21Hi mun ka suaktâk liauah ka nei thlo, sikhawmsele LALPA nih kutkaro hen 

hawng ka kîrtir. LALPA nih hawng ka mawhtir le, nawknâk ka lakah a tlungtir 
mi, zeirangah Naomi nan ka ti zia lai?” a ti. 

22Hi hâwi hen Naomi chu Moab ram thawk hen Ruth Moab nunau a monu hen 

an hawng kîr. Bethlehem an hawng tlung liauah chun fângzûn anna dawmh 
rawh. 

Ruth 2 

Ruth Nih Boaz Phâisen Ah 
Rian A Ṭuan 

1Naomi nih taksa tlâi Boaz minei leh mi thiltikho tak a pasal Elimelek unau a 

nei. 

2Ni khat chu Ruth nih Naomi sinah, “Fângât ding hen phâisen ah hawng ka 

kaltir, an sinah rianṭuannâk tawng kho ding ka lungum,” a ti. Naomi nih a sâng 
le, “Ka fanu, hâwi lânah va kal rawh,” a ti. 

3Churawhchun Ruth chu phâisen ah a va kal le, rianṭuantu tla dunglei ah a va 

kal le, fâng an mâk mi chu a sar vima le, chu phâisen a umnâk chu Boaz tâ asi. 

4A nehnûnah chun Boaz khawm chu Bethlehem thawk hen a hawng le, 

rianṭuantu tla chu chibai a bûk na, “LALPA nan sinah um seh,” a ti na. Annih nih 
an sâng le, “LALPA nih mal an sâwm seh,” an ti. 

5Boaz nih rianṭuan hotu chu a deih le, “Nungâk nu khi âu me si?” a ti. 

6Anih nih, “Ramdang mi nungâk, Naomi a hawng kîr mi sinah a hawng bâk mi 

ma khi a! 

7Rianṭuantu tla dunglei ah kal hen fâng sar ding hawng ka deih le, zîngtê thawk 

hen rian a ṭuan le, tuah dinh kartê ah dawrnâk tangah â dîn mi asi,” a ti. 

8Churawhchun Boaz nih Ruth sinah, “Thu tâwm kan simh lai, hi phâisen ah cho 

lo chun mun dangah fâng sar lah. Hinah mi minung tla sinah ṭuan bâk ko. 

9Zauh ko na le, an ât chun an ât nâk mun ah um vima bâk ko, ka minung tla 

khawm zeitin khawm an ti lo ding hen ka simh na rawh. Na tî a hâl chun bêl ah 
an than chia din bâk ko,” a ti. 

10Ruth chu a buk le, a mêl tual tawngh khet hen a kûn le, Boaz sinah, “Zei zia 

me titi na hawng ka lungkham? Ramdang mi minung tlûnah hi tluk ṭhat na 
suah?” a ti. 

11Boaz nih a sâng le, “Na pasal a thihnâk thawk hen na ninu tlûnah thil na ti dân 

ka theih. Na pa leh na nu, na ram mâk hen na theih dah lo mi minung tla sinah 
na hawng mi khawm ka theih. 

12Na thilti ruangah LALPA nih lâwmman a nan pêk seh, a nan humtu si ding 

hen Israel LALPA Pathian na hawng fûk mi nih lâwmman tling tak a nan pêk 
seh,” a ti. 

13Ruth nih a sâng le, “Pu, ka tlûnah thungâi vêl na nei. Na aw nêm tak hen na 

hawng ka sawnh mi nih ka thinlung a damtir thlo, kei chu na to-aw pakhat 
khawm ka tluk mi a um lo,” a ti. 

14Buh ei hun rawh chun Boaz nih Ruth sinah, “Hawng le, sang hawng ei bâk, 

uain thar ah nîm bâk,” ati. Churawhchun rianṭuantu tla sinah a to bâk le, Boaz 
nih sang em mi a pêk bâk; khim tak hen a ei le, a eibang a lei ngengê. 

15-16Fâng sar ding hen a kal awt rawh chun Boaz nih rianṭuantu tla chu thu a 

pêk na le, “Fângtêl khawm kha sartir ule, chu lo khawmah a têl lakah mi nûk 
ule, a sar ding hen mâk piak u,” a ti. 

17Ruth nih phâisen mi fâng chu zânlei tiang hen a khawk le, a khawk dih rawh 

chun kilogramme râ ding a tawng. 

18In ah a tlungpi le, a ninu sinah a tawng zat a zauhtir. A ninu sinah sûn ah a 

eibang buh khawm a pêk bâk. 

19Naomi nih a sinah, “Hi bang zawzawng hi zeiah na sar mi? Âu phâisen ah me 

na va ṭuan? Nangmah a nan sunhsaktu chu Pathian nih malsâwm seh,” a ti. 
Churawhchun Ruth nih Boaz phâisen ah a ṭuan mi chu a simh rawh. 

20“LALPA nih Boaz chu malsâwm seh,” a ti. “A thi mi leh a dam mi sinah LALPA 

nih a thutiam chu theihkumza seh,” a ti. Thu a sim vima, “Kanmah hawng kan 
kilkâwitu lakah mi unau asi ma chu a!” a ti. 

21Ruth nih, “Thu ṭha tak hen fângât dih tiang hen sar bâk,” a hawng ka ti. 

22Naomi nih Ruth sinah, “Asi, ka fanu, Boaz phâisen ah mi nunau tla sinah rian 

na ṭuan mi chu a ṭha khun asi, midang phâisen ah va kal le chu nehsawh lebang 
na tawng lai,” a ti. 

23Churawhchun Ruth nih chun barley leh fângât dih tiang a ṭuan bâk, a ninu in 

ah chun a um vima. 

Ruth 3 

Ruth Nih Pasal A Tawngnâk 

1Chu nûnah chun Naomi nih Ruth sinah, “Pasal ka nan hâwl piak lai, chu tikah 

mah in-le-lo na nei bâk lai. 

2Nunau tla hen na ṭuannâk dâwngpu kha Boaz keimah taksa tlâi asi ti theih. 

Ngâinik, tuzân leiah hin fâng a khâwng awt. 

3Churuangah tak a khawlh le, sariak rimthâw a thuh le, na nipuan ṭha chem hen 

a thuam le, a fâng khâwngnâk ah va kal le, a ei a bâr a lîm lân lo chu a theihtir 
lah. 

4A itnâk mun kha singsiah set le, a it thlit rawh chun a puan lîm le, a kê kiangah 

va it bâk, ti ding mi a nan simh ko lai,” a ti. 

5Ruth nih a sâng le, “Na sim mi zawng chu ka ti lai,” a ti. 

6Churawhchun Ruth chu fâng khâwngnâk mun ah a va kal le, a ninu nih a ti mi 

ziatê hen a ti rawh. 

7Boaz nih a din hen a ei thluh rawh chun nuam tak hen a um rawh. Fâng pawng 

leiah a kal le, a it rawh. Ruth chu dâisip hen a kal le, a nipuan aih a lîm le, a kê 
kiangah a va it. 

8Zân ah a hawng a ṭhang le, a kiangah nunau a it mi a muh le, chê a ti thlo. 

9“Âu me na si le?” ti hen a deih. “Ruth ka si pu,” ti hen a sâng. Nang chu keimah 

taksa tlâi na si ruangah keimah zauhkhenhtu ding na si, zângfàhtê hen hawng 
ka umpi rau rawh,” a ti. 

10“LALPA nih mal an sâwm seh,” a ti. “Tuah na thilti dân lakah hin dâwngsung 

nei leh in-le-lo kâu dauh ngâk hen na ninu rangah na zângfahnâk na langhtir. 

Tuah tlangvâl dang a nei mi mawh a pâm mi mawh khawm na hâwl kho, 
sikhawmsele chu leikâng chu na awt lo. 

11Tuah lawksawng lah Ruth, na ka deih mi zawng ka nan ti piak lai. Hi khua 

lakah mikip nih nunau ṭha na si zia an theih. 

12Taksa tlâi na ti mi khawm a dik asi, nangmah zauhkhenhtu ding khawm ka si 

rêng asi. Sikhawmsele, minung pakhat keimah ngâk hen taksa tlâi nanna naih 
dauh mi a um. 

13Tuzân zân khat hinah um rih le, thâizîng ah a ti ding mi chu a ti lai mawh tilo 

kan zauhnik lai. Chu hâwi asi chun a ṭha hen a dik asi, asi lo lam chun Pathian 
nung min sâl hen mawhphurhnâk chu ka ting lai ti ka tiam asi. Tuah hinah 
khuadei tiang hen it ko,” a ti. 

14Chun, a kiangah a it le, khuadei rianruan ah mi nih an muh lântê ah a thawk 

le, Boaz nih âukhawm an muh ding a duh lo ruangah. 

15Boaz nih a sinah, “Na puan kha hinah hawng phah,” a ti. Chu hâwi hen a ti le, 

fâng kilogramme kul ding a thlêt piak, a liang ah a thângpi le, khua leiah a kîrtir 
rawh. 

16In a va tlung rawh chun a ninu nih, “Ka fanu, zei hâwi asi ne?” a ti. Ruth nih 

chun Boaz nih a rangah a ti mi zawng chu a simh. 

17“Na ninu sinah takkaro hen kîr lah hawng ka ti le, hi bang fâng tla hi hawng 

ka pêk,” a ti. 

18Naomi nih a sinah, “Tuah hi thu hi a hawng fiang lân lo chu ngâi ziar ko. Boaz 

nih hi thu hi tusûn ah thlûk lo hen a um rêng lai lo,” a ti. 

Ruth 4 

Boaz Nih Ruth A Umpi 

1Boaz chu kulh kawtkâ topumhnâk ah a va kal le, chunah chun a va to bâk. 

Churawhchun Elimelek taksa tlâi naih chemtu Boaz nih a sim mi khawm chu a 
va kal bâk le, Boaz nih a sinah a kawh, “Kâwipa, hawng le, to bâk,” a ti. 
Churawhchun a va kal le, a to bâk. 

2Boaz nih chu khua mi ruitu parâ a kawh le, to bâk ding hen a sâwm na. 

3An to ver rawh chun a unaupa sinah, “Tuah Naomi chu Moab ram thawk hen 

a hawng kîr le, kan unaupa Elimelek phâisen zuar ding a duh le, 

4chu thu chu nangmah lakah â ngauh hen ka ruat, tuah na duh mi asi chun 

hinah to mi tla mâika ah châwk rawh, na duh lo khawmsele ka duh lo ti hen sim 
le, sikhawmsele ting sanghtu chu a masa hen nang na si, na duh lo asi chun 
kei ka si lai,” a ti. Chu pa nih chun, “Ka châwk lai ta a!” a ti. 

5Boaz nih, “A ṭha ma chu, Naomi sinah mi phâisen na châwk asi chun, Moab 

numeinu Ruth khawm na châwk sih ding asi. Chu tikah phâisen chu a thi mi pa 
dâwngsung tâ asi vima ko lai,” a ti. 

6Chu pa nih chun a sâng le, “Chu hâwi asi chun phâisen chu ka châwk kho awt 

lo, ka fa tak nih anna ting kho awt lêm lo. Kei ngâk hen nangmah lehlam châwk 
ko,” a ti. 

7Chu liau san ah chun thil zuar leh thil thleng thu thlûk dân chu a zuartupa nih 

a châwk piaktupa sinah a pheikawk lît hen a pêk ding asi. Hi hâwi hen Israel tla 
nih thu an thlûknâk dân chu asi. 

8Churawhchun chu minungpa nih Boaz sinah, “Châwk ko,” a ti le, a pheikawk a 

lît le, Boaz sinah a pêk. 

9Boaz nih chun ruitu leh midang sinah, “Tusûn ni ah Naomi thawk hen Elimelek 

tâ leh a fa tla Chilion leh Mahlon thil-le-rî ka châwk mi thu ah hin theihpitu nan 
si. 

10Chu lâwng khawm silo hen, Ruth, Moab nunau, Mahlon nupi khawm chu ka 

nupi asi rawh. Hi nih a thi mi pa dâwngsung thil-le-rî chu a kilkâwi lai le, a 
dâwngsung thlâk tla chu a khua lakah a mi le tla sinah a um vima lai; chubang 
lakah chun tusûn ah theihpitu nan si. 

11Chubang ruitu tla leh midang tla nih chun, “Theihpitu kan si, na nupi chu Rakel 

leh Leah nih Jakob rangah fa tamtak an ring piak mi hâwi hen LALPA nih siam 
seh, nang khawm Ephrath chi lakah Bethlehem khua ah chun minei si hen na 
min thang seh. 

12Hi nungâk lakah hin LALPA nih a fa tla a nan pêk ding mi chu Tamar nih Juda 

rangah a ring piak mi Perez dâwngsung hâwi si seh,” an ti. 

Boaz Leh A Thlâk Tla 

13Boaz nih Ruth chu a nupi rangah a lâwipi rawh. LALPA nih Ruth chu mal a 

sâwm le, a râi le, fapa a ring. 

14Nunau tla nih Naomi sinah, “Nangmah zauhkhenhtu dingah tupa a nan pêktu 

LALPA chu sawr hen um seh! Israel lakah ngâksia chu a min thang seh! 

15Na monu nih a nan dâwt le, fapa pasarih thilti ngâk a fâk hen thil a nan ti piak 

rawh. Tuah tupa a nan pêk le, anih nih nungnâk thar a nan pêk lai le, na tar 
leikângah thlangamnâk a nan pêk lai,” an ti. 

16Naomi nih chun chu ngâksia chu a pawm le, a zauhkhenh rawh. 

17Nunau a zâwlbâwm mi tla nih Obed ti hen a min an sak piak. “Naomi rangah 

fapa a hawng suak,” ti hen mikip an simh na. Obed chu David ringtu Jese pa 
asi. 

18-22Hi Perez thawk hen David tiang dâwngsung thlâk dân asi: Perez, Hezron, 

Ram, Aminadab, Nason, Salmon, Boaz, Obed, Jese, David. 

1 Samuel 

1 Samuel 1 

Elkanah Leh A Dâwngsung Tla 
Siloh Ah 

1Efraim tlâng ram ah Ramah khua ah a um mi, minung pakhat a min Elkanah, 

Efraim phun lakah mi a um. Amah chu Jeroham fapa, Elihu tupa, Tohu 
dâwngsung, Zuph chi asi. 

2Elkanah nih nupi panih a nei le, Hanah leh Peninah an si. Peninah nih chun fa 

a nei le, Hanah nih chun fa rêng a nei lo. 

3Elkanah chu kum siar hen Ramah khua thawk hen Siloh khua ah LALPA 

zeizawng tikho sinah bâwlnâk ap ding leh va sawnh ding hen a kal tâwn le, 
chunah chun Hopni leh Phinehas Eli fapa panih chu LALPA bâwlpu an si. 

4Elkanah nih a kal kipah bâwlnâk Peninah rangah anrang khat, a fa tla rangah 

anrang khat chiau a ap. 

5Hanah chu dâwt ngâi khawmsele anrang khat cho ap ding a suak, LALPA nih 

fa a neitir lo ruangah. 

6Hanah chu LALPA nih fa ring lo hen a siam mi ruangah Peninah zuamnâk nih 

a thinlung a fâktir khun. 

7Hi hâwi hen kum siar hen a um vima le, LALPA in ah a kal kipah Peninah nih 

buhkâ thâw lo rê hen a ṭaptir. 

8A pasal Elkanah nih, “Hanah,” zeirangah na ṭap? Zeirangah buh na ei lo? 

Zeirangah na ngaihsia kumza? Fapa parâ neitu ngâk hen kan duh lo ma?” a ti. 

Hanah Leh Eli 

9-10Ni khat chu Siloh khua ah LALPA in ah buh ei an lîm rawh chun Hanah chu 

a thawk le, thungâi a lawksawng a fâk rawh. Ngaihsia tak hen ṭap bû hen LALPA 
sinah thla a cham. Chu liau chirah chun Eli bâwlpu chu a tonâk mun inkhâr 
kiangah a to ko. 

11Hanah nih thutiamnâk bir tak hen a siam, “LALPA, zeizawng tikho, na to-aw 

hi hawng ka zauhnik, ka lawksawng zia hi hawng ka zauh le, theihkumza, 
hawng ka philh rîlmâl lah! Fapa na ka pêk chun a dam sung zawzawng na sinah 
pêk ding hen leh a sam mêt lo thlo ding hen thu ka tiam,” a ti. 

12Hanah nih LALPA sinah thla a cham vima le, Eli nih a mûr a châng mi chu a 

zauh ko. 

13Dâisip hen thla a cham mi asi le, a mûr cho a changh le, a hâu chu a suah lo. 

Churuangah Eli nih zû a ri mi si ding hen a ruat. 

14A sinah, “Na zurît kha bâng le, a fîmkhur! Na zû din kha bâng le, din lah rawh,” 

a ti. 

15Hanah nih, “Ka ri lo, zû ka din lo Pu,” ti hen a sâng. “Zû ka din rerêng lo, ka 

thinlung a fâk le, LALPA sinah thlacham hen ka lawksawng thu ka sim mi asi. 

16Nunau rualo ah hawng ka ruat lah, ka lawksawng tuk ruangah hi hâwi hen 

thla ka cham mi asi,” a ti. 

17“Thlangam tak hen um rawh, Israel Pathian nih na deih mi chu a nan pêk seh,” 

Eli nih a ti. 

18Hanah nih a sâng le, “Zângfahtê hen ka tlûnah vêlnei kumza rawh,” a ti. 

Churawhchun a kal le, buh tâwm a ei le, a lawksawng a reh rawh. 

Samuel Suaknâk Leh Apnâk 

19A thâituan zîngtê ah Elkanah leh a dâwngsung tla chu an thawk le, LALPA an 

sawnh thluh rawh chun an khua Ramah ah an tlung rawh. Elkanah nih a nupi 
Hanah chu a itpi le, Hanah thlachamnâk chu LALPA nih a sâng. 

20Churawhchun a râi le, fapa a ring. A min ah Samuel a sak. “Amah ruangah 

LALPA ka ngiar mi asi,” a ti le, a simhfiang. 

21Elkanah leh a dâwngsung tla rangah kum siar bâwlnâk leh a bîk hen thu a 

tiamh mi rangah bâwlnâk tla LALPA sinah ap ding hen Siloh khua ah kal ding 
cham a tlung nawlh rawh. 

22Chu tan ah chun Hanah chu a va kal lo, a pasal sinah, “Hi ngâksia hi a tlei 

dauh tikah LALPA in ah ka kalpi lai le, chunah chun a san tlum hen a um lai 
rawh,” a ti. 

23Elkanah nih a sâng le, “A dik asi, ṭha na ti chem mi hâwi hen ti ko amah na 

tleitir lân lo chu in ah umpi ko, LALPA nih na thutiam ziatê hen umtir seh,” a ti. 
Hanah chu a in leiah a fa zauhkhenh hen a um rawh. 

24Chun, a tlei dauh rawh chun Siloh khua ah a kalpi le, kum thum mi chawchal 

a put le, sangvut kilogramme râ leh uain savun dûr khat a put. Samuel chu a 
kalpi le, a ngâksia ual rih; Siloh khua ah LALPA in ah a kalpi rawh. 

25Chawchal chu an thah rawh chun ngâksia chu Eli sinah an kalpi. 

26Hanah nih Eli sinah, “Pu, zângfahtê hen hawng ka ngaihdam, na ka theih ko 

rih ma? Hinah nunau a dîr hen LALPA sinah thlachamtu na ka muh mi kha ka 
si. 

27Hi ngâksia hi ka deih le, ka deih mi chu hawng ka pêk taktê. 

28Churuangah LALPA sinah amah chu ka pêk, a dam sung zawng LALPA tâ si 

ding hen,” a ti. 

1 Samuel 2 

HanahThlachamnâk 

1Hanah nih thla a cham: “LALPA nih ka thinlung lâwmnâk hen a khattir, thil a ti 

ruangah thungâi ka lâwm! Ka mêlma tla chu ka nihsanh na; LALPA nih hawng 
ka ṭangpi ruangah thungâi ka lâwm! 

2LALPA hâwi hen mi thenhlimh âukhawm an um lo; amah banghtu leh kan 

Pathian hâwi hum khotu âukhawm an um lo. 

3Na puarsanhnâk kha bâng le, Puar thâu tak hen thu na sim mi khawm bâng 

rawh. LALPA chu mi zawzawng thilti lakah lâirêltu leh theihtu Pathian asi 
ruangah. 

4Kawrsen chak lîthal kûk tla an kiak. sikhawmsele mi chaklo chu a hawng chak 

rawh. 

5Mi khim tak hen um mi tla chu buh hâwl hen lawh an kal. Sikhawmsele a 

sungvâng mi chu a vâng lai lo rawh. Fa neilo nu nih fapa pasarih a ring. Fa 
tamtak neitu chu pakhat khawm an um lo rawh. 

6LALPA nih a thah le, a nunh nawlh rawh. Mi tla chu laikulh thihnâk ah a kaltir 

le, a hawng kîrtir nawlh na. 

7Mi zeimaw mi chu pâm tak hen a siam le, a zeimaw mi chu nei tak hen a siam. 

A zeimaw mi chu nâu tak hen a siam le, a dang tla chu rokual tak hen a siam. 

8Mipâm tla chu valeidip ah mi a 

9A mi zahkâi tla chu a hum na le, sikhawmsele misual chu mûi lakah an vâi. Mi 

nih amah chaknâk cho hen zeikhawm a neh kho lo. 

10LALPA mêlma tla chu veih an si lai le, vân thawk hen khuarît hen a do na lai. 

LALPA nih laikulh pumpi lâi a rêl lai le; a lal sinah thiltikhonâk a pêk lai, a lal 
thîm ruangah nehnâk a pêk lai,” a ti. 

11Churawhchun Elkanah chu Ramah khua ah an in leiah a tlung rawh. 

Sikhawmsele, mipa ngâksia Samuel chu Siloh khua ah Eli sinah LALPA 
rianṭuan hen a um rawh. 

Eli Fapa Tla 

12Eli fapa tla chu mi rualo tak an si, LALPA thu khawm an ngâi lo. 

13Mipi tla rangah bâwlpu nih an ti ding mi dân khawm an zûl lo, zûl ngâk hen mi 

nih bâwlnâk an hawng ap mi sa an suang liauah an to-aw tla chu thîrkut zum 
pathum a um mi chu an hawng put le, 

14an suang liau mi chu thîrkut hen meh an thur, thîrkut nih a sunh mi chu bâwlpu 

vo an ti vima. Israel mi zawzawng Siloh khua ah bâwlnâk ap hen hawngtu vial 
chu hâwi hen an ti ver na. 

15Chu lo khawmah a thâu tla an lâk hen an duah lânah bâwlpu to-aw tla chu an 

hawng kal le, bâwlnâk pêktupa sinah, “Bâwlpu rangah em ding meh hawng ka 
pêk, na suang mi meh chu a duh lo, em mi meh cho a duh,” an ti na. 

16Mi tla nih an sâng le, “A dântê hen a thâu tla kan duah ta lai rih ta a! Chu tikah 

na duh mi zawng na lâk lai ma chu!” an ti. Bâwlpu to-aw tla nih, “Silo, tuah 
hawng ka pêk ko! Na ka pêk lo chun zângran hen ka lâk awt!” an ti. 

17Hi Eli fapa tla sualnâk hi LALPA mitmuh ah a ti tuktarâi rawh. LALPA sinah 

thil ap tla chu an zah lo tuktarâi ruangah. 

Siloh Khua Ah Samuel 

18Chu liau chun mipa ngâksiatê Samuel nih chun LALPA rian chu a ṭuan vima 

le, bâwlpu kawrfual â ruk. 

19A nu nih kum siar hen bâwlnâk an ap zâwnah a pasal a zûl le, kawrfual a siam 

piak mi chu a pêk tâwn. 

20Eli nih Elkanah leh a nupi chu mal a sâwm na le, Elkanah sinah, “LALPA nih 

amah rangah nan pêk mi rûlah fa dang tla hi nunau rangah hin pêk nawlh seh,” 
a ti. Churawhchun in leiah an tlung rawh. 

21LALPA nih Hanah chu mal a sâwm le, fapa dang tla pathum leh fanu panih a 

nei nawlh. Mipa ngâksia Samuel chu LALPA rianṭuan hen a ṭhanglian vima. 

Eli Leh A Fapa Tla 

22Eli chu thungâi a tar rawh. A fapa le nih Israel tla tlûnah an thilti dân zawng 

tla a theih le, LALPA umnâk Puanin tualmâi ah nunau rianṭuantu tla an itpi na 
mi thu tla khawm. 

23Churuangah an sinah, “Zeirangah hi bang hâwi thil hi nan ti? Nan thilsual ti 

thu mikip nih an hawng ka simh. 

24Ka fa le, lêt u! Pathian mipi tla nih thilsual ah an ruat mi chu hi bang hi asi! 

25Mi nih midang lakah thilsual a ti chun Pathian nih a hum kho, sikhawmsele 

LALPA lakah thilsual titu chu âu nih a hum kho lai!” a ti. Sikhawmsele, an pa 
thu chu an ngâi duh lo le, churuangah LALPA nih anmah chu thah a tum na 
rawh. 

26Ngâksia Samuel chu a ṭhang vima le, LALPA leh minung sunhsaknâk â ting. 

Eli Dâwngsung Rangah Simhkannâk 

27LALPA fial mi khuavâng, hi thusim ding hen Eli sinah a hawng le, “Aigupta 

lalchem ram ah an thlâk natu Aron leh dâwngsung sal ah an tâng liauah keimah 
tak Aron sinah ka langh. 

28Israel phun zawzawng lakah mi a dâwngsung chu bâwlpu rang dingah ka thîm 

le, mâichâm ah rianṭuan hen rimthâw tla duah hen, kawrfual ruk hen ka sinah 

thu hawng ka deih ding hen. Mâichâm lakah duahphung bâwlnâk lakah mi vo 
ka neihtir na. 

29Chu hâwi mi lakah zeirangah ka mi le tla lakah bâwlnâk leh thil ap ka ngiar mi 

lakah nan duhlei? Eli, zeirangah na fapa tla chu kei ngâk hen na sunhsak dauh 
le, ka mi tla nih bâwlnâk zawzawng an ka pêk mi a vo ṭha ṭha chu anmah châwm 
thâu ding kei ngâk hen na duhpi na zia? 

30Kei, LALPA, Israel Pathian nih a lân thawk hen na dâwngsung tla leh na thlâk 

tla nih chun zeiliau zawngah bâwlpu rian ka lakah an ṭuan lai ti hen kan tiam 
rawh mi asi. Sikhawmsele, tuah chu chu ka ti awt lo rawh ti ka sim asi! Chu hâwi 
ngangâk hen keimah zahtu chu ka zah bâk lai le, keimah zauhnawmhtu chu ka 
zauhnawmh bâk awt. 

31Ngâi rawh, na dâwngsung lakah mi tlangvâl tla leh na chi-le-kuang tar tiang 

damlo hen thahnâk ni a hawng tlung awt. 

32Nang chu na lawksawng lai le, Israel midang tla mal ka sâwm mi ngarh hen 

na zauh kur lai. Sikhawmsele, na dâwngsung lakah tar tiang dam ding pakhat 
khawm an um lai lo. 

33Sikhawmsele, na thlâk tla lakah pakhat chu ka zuah lai le, ka bâwlpu rian a 

ṭuan lai. Sikhawmsele, a mit a châw lai le, lungum ding zeikhawm a nei lai lo; 
na thlâk tla dang zawng chu thih ṭhalo tak hen an thi lai. 

34Na fapa Hopni leh Phinehas chu ni khat ah an thi vevê lai. Chu chu ka thusim 

zawzawng a dik ti theihnâk asi lai. 

35Bâwlpu ka lakah zumhkâi mi leh ka duhzia hen thil titu ka thîm awt, thlâk tla 

ka pêk lai le, chu tla nih ka thîm mi lalchem mâika ah rian an ṭuan kumza lai. 

36Na thlâk tla an thibang tla nih chu bâwlpu sinah chun; tangka leh buh an deih 

lai le, bâwlpu ṭangpitu si ding hen an deih lai, thil zei zeimawh ei ding an tawng 
khonâk ding hen,” a ti. 

1 Samuel 3 

LALPA Chu Samuel Sinah A Langh 

1Ngâksiatê Samuel nih Eli rui hen LALPA rian a ṭuan liauah chun LALPA thawk 

hen thu theih leh muhnâk tla a tam chiam lo. 

2Eli a mit a muh kholo rawh mi chu a in sung kardang ah a it le, 

3Samuel chu mun thenhlimh Thudântuk Bâwm umnâk ah a it; khuadei lântê ah 

meichêu khawm a chêu ko liauah LALPA nih Samuel chu a kawh. 

4Samuel nih a sâng le, “Zei me Pu?” a ti. 

5Eli sinah a va kal le, “Na ka kawh ma? Hinah ka um,” a ti. Eli nih a sâng le, “Ka 

nan kawh lo, na itnâk mun ah va kal rawh,” a ti. Churawhchun Samuel chu a 
itnâk mun leiah a kal rawh. 

6-7LALPA nih Samuel chu a kawh fâwn le, chu ngâksia nih chun LALPA asi ding 

hen a ruat lo, a lânah LALPA nih a sinah thu a sim dah lo rih ruangah. 
Churuangah a thawk le, Eli sinah, “Na ka kawh mu? Hinah ka um ko hi,” a ti. 
Sikhawmsele, Eli nih a sâng le, “Ka fapa, kan kawh lo, na ihkhun leiah kal ko,” 
a ti. 

8LALPA nih Samuel chu a vei thumnâk ah a kawh fâwn; a thawk le, Eli sinah a 

va kal fâwn le, a sinah, “Na ka kawh mu? Hinah ka um ko hi,” a ti. Churawhchun 
Eli nih ngâksia kawhtu chu LALPA asi ti a theih rawh. 

9Churawhchun a sinah, “Na ihkhun ah va kîr le, a nan kawh nawlh chun, 

‘LALPA, thu sim rawh, na to-aw nih ka ngâi ko,’ ti rawh,” a ti. Churawhchun 
Samuel chu a ihkhun leiah a kîr nawlh rawh. 

10LALPA a hawng kal le, chunah chun a va dîr; a lânah a kawh mi hâwi hen, 

“Samuel! Samuel!” a ti. Samuel nih a sâng le, “Thu sim rawh, na to-aw nih ka 
ngâi ko,” a ti. 

11LALPA nih a sinah, “Zei tik ni ah mawh chun Israel mi tla lakah thil ṭihnungkâi 

ka ti awt, chu thu theihtu vial chu an nâ a dêng lai. 

12Chu ni ah chun Eli dâwngsungkhur lakah thil ṭihnungkâi ka hawng suah awt, 

a bul thawk hen a dawngh tiang hen. 

13A fapa tla nih thilsual an ti ruangah leh keimah an hawng ka simsiat ruangah 

an dâwngsungkhur tla ka rêp na awt ti amah ka simh rawh hâwi hen. Eli nih 
chubang thil a fa le nih an ti mi chu a theih ko, khawmsele a khap na lo. 

14Fiang tak hen Eli dâwngsungkhur tla nih chun bâwlnâk leh thil ap hen chu thil 

ṭihnungkâi chu veih ding hen hawng ka pêk na khawmsele tikho asi lai loh,” a 
ti. 

15Samuel chu khuadei tiang ihkhun ah a it le, churawhchun a thawk le, LALPA 

in kawtkâ tla a awng. Chu muhnâk thil chu Eli simh ding a ṭih. 

16Eli nih a kawh le, “Ka fapa, Samuel!” a ti. Samuel nih a sâng le, “Zei me pu?” 

a ti. 

17“LALPA nih zei me an simh? ti hen Eli nih a deih. “Ka lakah zeikhawm pheh 

lah, LALPA nih thu a sim mi na pheh chun fâk tak hen a nan rêp lai,” a ti. 

18Churawhchun thil zawzawng a simh hep, zeitê khawm a pheh loh. Eli nih, 

“LALPA asi mi chu, ṭha hen a ruat mi zawng a ti lai ta a!” a ti. 

19Samuel chu a hawng lian vima le, a thusim zawng chu a dik vima. 

20Churawhchun Israel mi zawzawng khatlei ram dawng thawk hen khatlei kâng 

dawngh tiang nih Samuel chu LALPA khuavâng asi ti an theih tatak rawh. 

21LALPA chu Siloh ah â langh vima le, Samuel sinah â langh kipah thu a sim. 

Samuel nih chu thu chu a sim liauah Israel mi zawzawng nih an ngâi. 

1 Samuel 4 

Thudântuk Bâwm Lâknâk 

1Chu liau chun Philistia tla chu Israel tla do ding hen anna pûm le, churuangah 

Israel tla chu anmah do ding hen anna thawh rawh. Israel tla chu Ebenezer ah 
um mun an khuar le, Philistia mi tla chu Aphek ah mun an khuar. 

2Philistia tla nih an do le, thungâi anna do nûnah Israel tla rangah an neh na le, 

râltuknâk mun ah sâng lî an thah na. 

3A thibang tla an mun ah an hawng kîr nawlh rawh chun Israel ruitu tla nih, 

“Zeirangah tusûn ni ah LALPA nih kanmah nehtu ding hen Philistia mi tla a siam 
na zia? Siloh ah mi LALPA Thudântuk Bâwm kan va lâk lai, chu tikah kan sinah 
a hawng bâk lai le, kan mêlma lakah hawng kan suah kho ding hen,” an ti. 

4Churawhchun Siloh leiah chun mi an fial le, LALPA Thudântuk Bâwm, LALPA 

zeizawng tikho laltophah ruangrûl ah um mi chu an va lâk rawh. Eli fapa panih 
Hopni leh Phinehas khawm Thudântuk Bâwm an lâk mi rual hen an hawng bâk. 

5Thdântuk Bâwm an tlengpi rawh chun Israel tla anna lâwm ruangah an âu hâu 

nih tual a tlirh rê. 

6Philistia tla nih âu hâu chu an theih le, “Ngâinik u, Hebrai tla an riakmun ah an 

âu chiam mi chu zei zia mesi?” an ti. LALPA Thudântuk Bâwm Hebrai tla umnâk 
ah an hawng tlengpi mi asi ti an theih le, 

7thungâi an lâu rawh, “Pathian an umnâk ah a hawng ma chu! Kan vei rawh! A 

lânah hi hâwi kan lakah a um dah loh! 

8Chubang hâwi Pathian thiltikho tla lakah mi chu âu nih ruang hawng kan suah 

lai rawh! Chubang tla Pathian chu Aigupta ramkaro ah thahtu tla an si! 

9Nan râl ṭhattir u, Philistia mi tla! Minung do hâwi hen do na ule, chu hâwi asi lo 

chun kan sal an si hâwi hen an sal ah kan um sual lai. Churuangah minung do 
hâwi hen do na u!” an ti. 

10Philistia tla nih chun an chelh rî hen Israel in leiah tek rawh mi tla chu an do 

chiam na le, an neh na rawh. Thahnâk rokual tak a um le, Israel kawrsen sâng 
sâwmthum an thah na. 

11Pathian Thudântuk Bâwm khawm an lâk piak ving na le, Eli fapa Hopni leh 

Phinehas khawm an panih hen an thah na. 

Eli thihnâk 

12Minung pakhat Benjamin phun ah mi chu tuknâk thawk hen Siloh khua leiah 

a hawng tek le, chu ni lîlâ ah a va tlung rawh. A ngaihsiat theihnâk ding hen a 
puan tla a thlêk le, a lû ah valei a phulh. 

13Eli, Thudântuk Bâwm lungkhamtu chu lamvâu ah a to ko le, a chuanh na ko. 

Chu minung nih thâwngthâng a hawng zanh le, mi tla chu ningṭih ruangah an 
ṭap rawh. 

14Eli nih chu rihâu tla chu a theih le, “Chu rihâu tla chu zei zia?” ti hen a deih 

na. Chu minung nih chun Eli chu mawhsareh hen thâwngthâng chu a simh. 

15(Eli chu kum sâwmkua leh kum riat asi rawh, khua khawm a muh chiam lo 

rawh.) 

16Chu minungpa nih chun, “Râltuknâk thawk hen hawng suak ka si le, tusûn ah 

hi mun tleng ko hen ka hawng tek mi asi,” a ti. Eli nih a sinah, “Ka fapa, zei hâwi 
hen asi ne?” ti hen a deih. 

17Thu thanhtu nih a sâng le, “Philistia tla lakah Israel tla an zâm le; hawng kan 

neh zia thungâi a fâk! Chu lo khawm na fapa Hopni leh Phinehas khawm an 
thah le, Pathian Thudântuk Bâwm khawm an lâk ving!” a ti. 

18Chu minungpa nih Thudântuk Bâwm a hawng sim kâ hen kulh kawtkâ kiangah 

Eli a to mi chu a dunglei ah â ân le, a tlû. Amah khawm thungâi atar le, a bit tuk 
le, a chelhlo rawh le, a tlûknâk ah a ngâwng a kiak le, a thi rawh. Israel tla lakah 
kum sâwmli kar chu ruitu ah a um. 

Phinehas Nupi Roh Thihnâk 

19Eli monu, Phinehas nupi chu a râi, a fa ring thla a tling dêng rawh. LALPA 

Thudântuk Bâwm an lâk mi thu leh a ṭangpa leh a pasal thih thu a theih le, 
mawhsareh hen a ngânfâk le, fa a ring. 

20A thi awt bâiah nau dawmhtu nih a sinah, “Lâu lah, fapa na ring hi!” a ti. 

Sikhawmsele, a thu chu a ngâi piak lo le, a sâng khawm a sâng lo. 

21Chu mipa ngâksia min chu Ikabod a sak le, “Pathian rokualnâk nih Israel a 

kaltâk,” tinâk asi. Thudântuk Bâwm an lâk mi leh a ṭangpa leh a pasal thih thu 
suangkhâng hen. 

22“Pathian rokualnâk nih Israel a kaltâk rawh,” a ti le, “Pathian Thudântuk Bâwm 

an lâk ving ruangah,” a ti mi asi. 

1 Samuel 5 

Philistia Mi Tla Sinah 
Thudântuk Bâwm 

1Philistia mi tla nih Thudântuk Bâwm an lâk rawh chun Ebenezer sinah mi chu 

Asdod khua ah an kalpi. 

2An pathian Dagon in ah an lûtpi le, chu milem kiangah an siah. 

3A thâizîng ah Asdod khua mi tla nih chun Dagon milem chu LALPA Thudântuk 

Bâwm mâika ah a bawkbukhup hen a rîl thlo mi an muh rawh chun an tung 
nawlh le, a mahmun lîlâ ah an siah. 

4A thâituan nawlh khawmah chun milem chu Thudântuk Bâwm mâika ah a tlû 

fâwn; chu tan chun a lû leh a bân khawm a kiak le, kawtkâ kiang ah a pum hen 
a rîl thlo. 

5(Churuangah asi, tutiang hen Asdod khua ah Dagon sawnhtu bâwlpu tla nih 

chun chu mun chu an lamh ngam lo ruangah an kanh vima.) 

6LALPA nih Asdod khua mi tla chu fâk tak hen a rêp na le, ningṭihnâk a pêk na. 

A kiangkam ah mi minung tla chu a rêp na le, ngawrnâk a pêk na. 

7Chubang hâwi hen thil um tla chu an muh le, “Israel Pathian nih kan pathian 

Dagon hen hawng kan rêp mi asi. Hi Thudântuk Bâwm hi kan siah kho ding asi 
lai lo rawh,” an ti. 

8Churawhchun mi an fial le, Philistia lal panga a pum ding hen an kawhtir na le, 

“Israel Pathian Thudântuk Bâwm hi zeitin kan ti lai rawh?” ti hen thu anna deih. 
“Gath leiah kalpi u,” ti hen an sâng. Churawhchun Gath ah Philistia khuapi dang 
an ti mi ah chun an kalpi. 

9Sikhawmsele, chunah an tlungpi rawh chun chu khuapi khawm LALPA nih a 

rêp le, zerhnâk fâk tak a pêk na. Ngâksia hen tar hen chu khua mi tla chu 
Pathian nih ngawrnâk fâk tak a pêk na. 

10Churawhchun Thudântuk Bâwm chu Ekron leiah an kalpi rawh, chu chu 

Philistia khuapi dang pakhat asi. Sikhawmsele chunah an va tlungpi rawh chun 
chunah mi tla chu an âu le, “Israel Pathian Thudântuk Bâwm kanmah hawng 
kan thah ding hen an hawng put rawh!” an ti. 

11Churawhchun Philistia lal zawzawng sinah chun, “Israel Pathian Thudântuk 

Bâwm hi a mahmuntê ah va siah nawlh u, kan dâwngsung leh kanmah hawng 
kan thah lonâk ding hen,” an ti. Pathian nih fâk tak hen a rêp na ruangah ram 
pumpi an ningṭih hep. 

12A thi lo mi tla khawm an ngawr hep le, zapi tla chu an pathian ṭangpi ding hen 

an auh. 

1 Samuel 6 

Thudântuk Bâwm Khirhnawlhnâk 

1LALPA Thudântuk Bâwm chu Philistia ram ah thla sarih a um nûnah chun, 

2mi tla nih chun bâwlpu leh dâwithiam tla an kawh na le, “LALPA Thudântuk 

Bâwm hi zeitin kan ti awt?” ti hen an deih na. 

3“Israel tla sinah LALPA Thudântuk Bâwm nan khirh nawlh na chun nan sual 

man rangah thilpêk nan kuat sih ngelchel ding asi, Thudântuk Bâwm chu 
lâwmman tel lo hen nan khirh nawlh ding asi lo. Hi hâwi hen nan ti chun damh 
hen nan um lai le amah ruangah rêp nan si mi khawm nan theih lai,” an ti. 

4Mi zapi tla nih, “Zei lâwmman me kan kuat lai?” ti hen an deih na. Annih nih an 

sâng le, “Ngûn hen a ngawr mi leh châichîm Philistia lal zat panga siam u. Chu 
râi chu nan tlûnah leh lal tla tlûnah a tlung mi asi. 

5Chu a ngawr mi lem leh châichîm lem chu siam ule, Israel tla Pathian chu nan 

chawnglawmh ding asi. Chu tikah nan pathian tla leh nan ram a rêp na mi chu 
a bâng lai dahmawh. 

6Aigupta lalchem leh a mi tla hâwi hen zeirangah ti ti hen nan lungkhung? Israel 

tla nih Aigupta an mâk tiang hen Pathian nih â tak hen a siam na mi kha philh 
lah u me. 

7Churuangah kari thar chawpê a nunau kari banh dahlo mi panih timhtuah u, 

kari banh na ule, an fa tla chu a rung leiah kaltir u. 

8LALPA Thudântuk Bâwm lâk ule, kari lakah siah ule, chu Bâwm chu siah ule, 

ngûn milem nan sual man rang dingah nan pêk mi chu a kiangah siah u. Chu 
Kari chu amah lung hen kaltir u. 

9Beth Semes leiah a kal leh kal lo zauh vima ule, Beth Semes leiah a kal asi 

chun Israel Pathian nih siatnâk ṭihnungkâi tak a hawng tlungtir mi asi lai. 
Sikhawmsele a kal lo asi lam chun râi chu amah nih a hawng fial mi asi lai lo le, 
amah a hawng um rêng mi asi lai,” an ti. 

10An simh na mi hâwi hen an ti le, chaw nunau panih an kalpi le, kari an banh 

le, an fa tla chu a rung ah an khâr pang. 

11Thudântuk Bâwm chu kari ah an siah le, châichîm leh ngawrnâk lem leh ngûn 

hen siam mi bâwm khawm chunah an siah bâk. 

12Chaw nunau chu Beth Semes lampi leiah anna thawh rawh. Chu lei chu anna 

hawi le, pial lo thlo hen an kal. Bû pah vima hen an kal. Philistia lal panga tla 
nih Beth Semes ramri tiang hen an va zûl. 

13Chu vakuam, ah chun Beth Semes khua mi tla chu fângât hen an um le, 

lâkkhatko ah tlûnlei kâng anna hâwi le, Thudântuk Bâwm an muh rawh. An muh 
rawh chun thungâi anna lâwm. 

14Chu kari chu a min Josua an ti mi phâisen ah a hawng tleng. Chu minug chu 

Beth Semes khua ah um mi asi le, lungpi lian tak kiangah kari chu â dîn. Kari 
thing tla chu an chêk le, chu chaw tla chu an thah le, LALPA rangah duahphung 
bâwlnâk rangah an ap. 

15Levi tla nih LALPA Thudântuk Bâwm leh ngûn lem chu an châwi le, lungpi 

tlûnah an siah. Churawhchun Beth Semes khua mi tla nih chun bâwlnâk 
duahphung leh bâwlnâk dang tla LALPA sinah an ap. 

16Philistia lal panga tla nih chun chubang an thilti chu an zauh ko na le, Ekron 

khua leiah chu ni ah chun an kîr nawlh rawh. 

17Philistia tla nih chun ngawrnâk ngûn lem panga an sual man rangah an pêk 

mi chu: Asdod khua rangah pakhat, Gaza rangah pakhat, Askelon khua rangah 
pakhat, Gath khua rangah pakhat, Ekron khua rangah pakhat chiau an kuat. 

18Châichîm lem khawm Philistia lal panga nih lâi an rêlnâk khua kipah an kuat, 

kulhnei mi khua leh kulh neilo mi khua khawmah. Beth Semes mi Josua phâisen 
kâu takah LALPA Thudântuk Bâwm an siahnâk lungpi chu, chu liauah thil a 
hawng tlung mi theihkumzanâk ding hen a um ko rih. 

19Beth Semes khua mi tla nih LALPA Thudantuk Bâwm an zauh ruangah 

minung sâwmsarih a thah na. Chu hâwi tluk thahnâk rokual tak LALPA nih a 
tlungtir ruangah mipi tla nih an ulh. 

Kiriath Jearim Ah LALPA 
Thudântuk Bâwm 

20Churawhchun Beth Semes mi tla nih chun, “LALPA Pathian, thenhlimh mâika 

ah âu a dîr kho lai? Kan lakah mi ṭhial ding hen zei leiah kan kaltir lai rawh,” an 
ti. 

21Kiriath Jearim leiah minung an fial le, “Philistia tla nih LALPA Thudântuk 

Bâwm an hawng khirh nawlh, hawng ule, lâk u,” ti va simh ding hen. 

1 Samuel 7 

1Churawhchun Kiriath Jearim khua mi tla nih minung pakhat a min Abinadab 

tlâng tlûnah a um mi in ah an va siah rawh. A fapa Eleazar chu zauhkhenhtu 
rangah an ruat. 

Samuel Nih Israel Tla Lâi A Rêl 

2LALPA Thudântuk Bâwm chu Kiriath Jearim ah hun sâwt ual kum kul ding a 

um. Chu karah chun Israel tla nih LALPA chu anmah ṭangpi ding hen an auh. 

3Samuel nih Israel mipi tla sinah, “LALPA leiah nan kîr ding tak asi chun nan 

thinlung zawzawng hen ramdang pathian tla leh pathiannu Astarte lem tla lakah 
nanna thliar ding asi. Nanmah tak kha LALPA sinah a pumpêk tlak ule, chu 
tikah Philistia thiltikhonâk ah mi chu ruang an suah na lai,” a ti. 

4Churawhchun Israel tla chu Baal leh Astarte lakah mi chu anna thliar le, LALPA 

cho an sawnh rawh. 

5Churawhchun Samuel nih Israel mi tla chu Mizpah ah a tawng ding hen a chah 

na le, “Chunah chun LALPA kan ngiar piak na lai,” a ti. 

6Churawhchun Israel tla chu Mizpah ah anna pûm hep rawh. Tî an tan le, 

LALPA sinah thil ap rang dingah an thlêt le, nî tlâk an ulh. “LALPA lakah thilsual 
kan ti,” an ti. (Samuel nih Mizpah ah Israel tla remlonâk thu a chek.) 

7Philistia tla nih Israel tla Mizpah ah anna pûm ti an theih rawh chun anmah va 

do ding hen Philistia lal panga anna thawh rawh. Israel tla nih chu thu chu an 
theih rawh chun thungâi an ningṭih le, 

8Samuel sinah, “Philistia mi tla lakah ruang hawng kan suah ding hen LALPA 

sinah thlacham kumza ko,” an ti. 

9Samuel nih dawrâ fa chu pum duah bâwlnâk LALPA sinah a ap. Churawhchun 

LALPA sinah Israel tla ṭangpi na ding hen a deih piak na le, LALPA nih a 
ngiarnâk chu a sâng. 

10Samuel nih bâwlnâk a ap liauah Philistia tla nih do ding hen an fûk na. 

Sikhawmsele, chu liau chirah chun LALPA nih vân thawk hen khua a hawng 
rîtir. An ektê hen ningṭihnâk a hawng tlung le, an lâu le, an tek phin. 

11Israel tla nih Mizpah thawk hen Philistia tla chu an ṭhâwl na le, Bethkar tiang 

an ṭhâwl na le, lampi tluan hen an thah na. 

12Churawhchun Samuel nih lung a lâk le, Mizpah leh Shen karah a pawng le, 

“Lampi tluan hen LALPA nih hawng kan ṭangpi,” a ti. Churawhchun a min ah 
“ṭangpinâk Lung” ti hen min a phuah. 

13Churawhchun Philistia tla chu an neh na rawh le, chu ri rawh chun Samuel 

dam kar vial chu LALPA nih Israel ram tla chu a vêng thlir. 

14Khuapi tla, Ekron leh Gath karah mi Philistia tla nih an lâk mi chu Israel tla 

sinah an hawng khirh nawlh le, churawhchun Israel tla nih an ram zawzawng 
chu anna ting rawh. Israel leh Kanaan mi kar lak khawm remnâk a um rawh. 

15Samuel nih a dam kar zawng chu Israel tla lâi a rêl. 

16Kum siar hen Bethel, Gilgal, Mizpah ah a va kal tâwn le, thunawk tla a va 

remh tawn. 

17Chun, a kîr le, a in leiah Ramah khua ah a tlung le, chunah khawm lâirêltu 

asi. Ramah khua ah LALPA rangah mâichâm a siam. 

1 Samuel 8 

Mi Zapi Nih Lal An Deihnâk 

1Samuel chu a tar rawh chun a fapa tla chu Israel tla tlûnah lâirêltu ah a siam 

na. 

2A fapa upa dauh mi min chu Joel, a ngâksia dauh mi chu Abijah; Bersheba ah 

lâirêltu an si. 

3Sikhawmsele, an pa umdân hâwi hen an um lo; tangka lei an sunhsak dauh 

le, nawhnâk an lâk le, zumhkâi tak hen thu an thlûk lo. 

4Churawhchun Israel ruitu tla chu anna pûm le, Samuel sinah Ramah khua ah 

an va kal le, 

5a sinah, “Ngâiknik, nang tâ nih na tar thlo rawh, na fapa tla nih nangmah zia 

an châwng lo. Churuangah lal hawng kan ruat piak le, churawhchun ram dang 
hâwi hen lal kan nei bâk lai,” an ti. 

6Samuel nih lal an ngiar mi chu a duhzia asi lo le, churawhchun LALPA sinah 

thla a cham le, 

7LALPA nih, “Mi zapi nih na sinah an deih mi zawng chu ngâi piak na ko. 

Nangmah an duh lo mi lâwng asi lo le, keimah tiang an lal rangah an ka duh lo 
mi asi. 

8Aigupta ram ah mi ka suakpi na mi thawk hen kan sinah mi an pial le, pathian 

dang tla an sawnh. Ka sinah an ti kumza hâwi hen tuah na sinah an ti mi asi. 

9Churuangah chun êt piak na ko le, sikhawmsele simhkannâk fâk tak pêk na le, 

an lal neih tla nih an nâuneh na awt mi tla khawm simhfiang na,” a ti. 

10Samuel nih a sinah lal deihtu tla chu LALPA thusim zawzawng chu a simh na. 

11“Hi hi nan lal nih a nan ti na ding dân chu asi,” ti hen a simhfiang na. “Nan 

fapa tla chu kawrsen ah a siam na lai le, a zeimaw mi chu a râltuknâk kari 
khalhtu ah a siam na lai le, a zeimaw mi chu a rang tlûnah chuantu ah, a dang 
tla chu a kari mâilei ah tek ding hen. 

12A zeimaw mi chu sâng hotu ah a siam na lai le, a dang tla chu sâwmnga hotu 

ah a siam na lai. Nan fapa tla nih a phâisen an nâwn lai le, a fâng an ât piak lai, 
a riamnâm an siam lai le, a kari thuamthil tla an siam lai. 

13Nan fanu tla nih a rangah rimthâw an siam lai le, a buh-an suangtu leh a sang 

siamtu an si lai. 

14Nan phâisen ṭha chem tla, nan grep dûm ṭha chem tla, nan Oliv ṭha chem tla 

a lâk lai le, a rianṭuantu tla a pêk na lai. 

15Nan fâng leh grep lakah mi parâ lû pakhat a lâk lai le, hotu a siam na mi leh 

rianṭuantu tla a pêk na lai. 

16Nan to-aw tla leh nan ranrual ṭha chem tla, nan sanatung tla a lâk lai le, amah 

rianṭuantu ah a mang na lai. 

17Nan ranrual lakah mi parâ lû pakhat a lâk lai le, nanmah ngelchel khawm a 

sal nan si lai. 

18Chubang chu a hawng tlung tikah chun nanmah thîm mi lal ruangah chun 

thungâi nan chipchiar lai le, sikhawmsele nan phunchiarnâk chu LALPA nih a 
nan theihpi na ding asi lo,” a ti. 

19Mipi tla nih Samuel thusim chu tâwm khawm an ngâi piak duh lo le, 

“Sikhawmsele kan duh ko, 

20phun dang tla hâwitê hen kan lal nih lâi hawng kan rêl piak hen, râltuknâk ah 

hawng kan ruai lai le, râl kan tuk lai,” an ti. 

21Samuel nih an sim mi zawng â âwi le, a kal le, LALPA a simh. 

22LALPA nih a sâng le, “An duh mi lal chu pêk na ko,” a ti. Churawhchun Samuel 

nih Israel mi tla chu an in leiah lâwi ding hen a simh na. 

1 Samuel 9 

Samuel Leh Saul Anna Tawng 

1Minei leh krai thiam tak minung pakhat a min Kish a um le, amah chu Abiel 

fapa Benjamin chi asi. Bekorath dâwngsung lakah mi Aphiah chi ṭeng Zeror 
tupa asi. 

2Kish nih chun fapa Saul a nei le, mi mêlṭha tak, dingdawng ṭha tak asi. Saul 

chu Israel lakah a sâng chem hen a mêl khawm a ṭha. 

3Kish sanatung tla chu anna rekrâwi ver le, churawhchun a fapa Saul sinah, 

“To-aw lakah mi pakhat put le, sanatung tla va hâwl na,” a ti. 

4Efraim tlâng ram tla leh Salisah tlâng ram tla ah an va kal le, sikhawmsele an 

tawng na lo. Churawhchun Shaalim ram chu an pal le, sikhawmsele chunah 
khawm sanatung tla an um lo. Churawhchun Benjamin ram tla an va kal le, 
chunah khawm an tawng na lo. 

5Zuph ram ah an va kal rawh chun Saul nih a to-aw sinah, “In leiah kan kîr ko 

lai, chu hâwi asi lo chun ka pa nih sanatung cho silo hen kanmah khawm hawng 
kan dawn tuk lai,” a ti. 

6A to-aw nih a sâng le, “Hei rih seh! Hi khua lakah hin mi thenhlimh pakhat a 

sim mi zawng a dik vima ruangah zahkâi tak mi a um. A sinah kan va kal lai le, 
sanatung khawm a umnâk hawng kan simh kho ko lai mawh,” a ti. 

7Saul nih, “A sinah kan va kal chun zei kan pêk lai?” a ti. “Kan sâwngkhâwi 

lakah ei ding buh khawm a um lo rawh, amah pêk ding zei thil khawm kan neilo 
asi lo ma?” a ti. 

8To-aw nih a sâng le, “Tangka mêtê mi ka nei, chu chu ka pêk ko lai, chu tikah 

kan tawngnâk ding mun chu hawng kan simh kho lai,” a ti. 

9-11Saul nih a sâng le, “Krai ṭha tak asi, kan kal ngâk lai,” a ti. Churawhchun mi 

thenhlimh pa umnâk khua ah chun an va kal rawh. Chu khua umnâk tlâng leiah 
an kal liauah chun nungâk tla tî than an hawng mi tla an tawng na. An deih na 
le, “Hi khua ah hin muh khotu a um ma?” an ti. (Chu liau chun khuavâng hi 
muhtu an ti ruangah zeiliau zawngah Pathian deih ding hen an duh chun “Muhtu 
sinah kan kal lai,” an ti tâwn.) 

12-13Nungâk tla nih chun, “I, a um,” ti hen an sâng. “Nanmah lântê ah a hawng 

tlung sek. Nan va kal sawm asi chun nan phanh lai. Khua ah nan va lût kâ hen 
nan va muh lai. Tlâng ah mi tla nih bâwlnâk an ap ruangah tusûn ah a hawng 
tleng. Amah a tlung lân lo chu an sâwm mi tla âukhawm nih an ei ding asi lo, 
amah nih bâwlnâk chu mal a sâwm tâ ding asi ruangah. Tuah nan kal sawm mi 
asi chun tlâng leiah buh ei ding a kal lântê ah amah nan va tawng lai,” an ti. 



466 

Bawm Common Language Bible Version 
@ 2006 Bangladesh Bible Society  

 
 

 

 

14Churawhchun Saul leh a to-aw chu khua ah an va kal le, an kal liauah chun 

Pathian sawnhnâk leiah Samuel chu a kal mi an muh. 

15A lântê ah LALPA nih Samuel sinah thu a sim ving rawh le, 

16“Thâizîng ah tutik dingah Benjamin phun lakah mi minung pakhat ka hawng 

fial awt, ka mi Israel tla lâirêltu dingah sariak thuh le, amah nih Philistia mi tla 
lakah a hum na lai. Ka mi le nih an tuar fâk zia khawm ka muh, ṭangpi ding an 
hawng ka auh mi khawm ka theih,” a ti. 

17Samuel nih Saul a muh kâ hen LALPA nih a sinah, “A thu kan sim mi kha hi 

minung hi asi, amah nih ka minung tla lâirêl seh,” a ti. 

18Churawhchun Saul chu Samuel sinah a va kal le, Samuel kawtkâ kiangah to 

mi sinah chun, “A zeiah me muhtu umnâk hawng ka simh?” ti hen a deih. 

19Samuel nih a sâng le, “Keimah hi ka si, Pathian sawnhnâk leiah ka mâi leiah 

kal rawh. Tusûn ah ka sinah nan panih hen buh nan ei lai. Thâizîng ah thu nan 
ka deih mi zawng kan sâng hep na lai le, kan kaltir na lai rawh. 

20Nan sanatung ni thum a tlâu rawh mi thu ah chun lawksawng rîlmâl lah u, 

tawng chia asi rawh. Sikhawmsele, Israel tla nih an duh chem mi chu âu asi 
awt? Nang leh na pa dâwngsungkhur tla chu an si,” a ti. 

21Saul nih a sâng le, “Israel phun lakah phun mêchem Benjamin phun ah mi ka 

si, kannih dâwngsungkhur chu kan phun lakah a nâu chem mi kan si. Chu hâwi 
mi lakah zeitin zia ka sinah thu na sim?” a ti. 

22Churawhchun Saul leh a to-aw chu in kardang kâu tak dawhkân masachem 

khual sâwmthum tonâk mun ah tonâk a pêk na. 

23Samuel nih buh suangtu sinah, “Ka nan pêk na mi meh a dangtê hen siah 

ding ka ti mi kha hawng put u,” a ti. 

24Churawhchun buh suangtu nih a kevâng meh chu Saul mâika ah a hunh rawh. 

Samuel nih, “Zauhnik, hi hi na rangah siah mi chu asi. Ei rawh. Sâwm mi minung 
tla sinah tutan ah na ei dingah kan siah piak mi asi,” a ti. Chu ni ah chun Saul 
chu Samuel sinah a ei rawh. 

25Pathian sawnhnâk mun thawk hen khua leiah an va kal rawh chun in tlûn 

chuanh leiah Saul rangah ihkhun an siam piak le, 

26chunah chun a it rawh. 

Samuel Nih Saul Chu Lâirêltu 
Hâwi Hen Sariak Thuhnâk 

Khua a dei nûnah Saul chu in tlûn chuanh ah mi chu Samuel nih a kawh le, 
“Thawk le, ka nan kaltir lai rawh,” a ti. Saul chu a thawk le, amah leh Samuel 
hen tualmâi ah an va suak rawh. 



467 

Bawm Common Language Bible Version 
@ 2006 Bangladesh Bible Society  

 
 

 

 

27Khuavâu an tleng rawh chun Samuel nih Saul sinah, “Kha to-awpa kha kan 

mâilei ah kaltir,” a ti. To-aw nih a kaltâk na le, Samuel nih, “Tâwm a dîn rih, 
Pathian thusim ka nan simh awt,” a ti. 

1 Samuel 10 

1Samuel nih oliv sariak dûr a lâk le, Saul lû lakah a tawih le, a châwchawk le, 

“LALPA nih Israel mi tla lâirêltu ah sariak a nan thuh. A mi tla lakah lâi na rêl lai 
le, an mêlma tla lakah na hum na ding asi. Hi nih hin a mi le tla lâirêltu dingah 
LALPA nih a nan thîm mi na si ti a theihtir: 

2Tusûn ni ah na ka kaltâk rawh chun Benjamin ram ah Rakel thlân kiangah mi 

Zelzah ah minung panih hen nanna tawng lai. Chu tla nih chun na sanatung na 
hâwl mi an tawng rawh ti thu an nan simh lai. Churawhchun na pa chu sanatung 
ruangah a lawksawng lai lo rawh le, nangmah ruangah a lawksawng dauh lai. 
‘Ka fapa hi zeitin me ka ti awt le?’ ti hen a deih lemang na lai. 

3Chu thawk hen chun Tabor ah mi thing thenhlimh tiang na va kal lai le, chunah 

chun minung pathum Bethel ah Pathian sinah bâwlnâk pêk ding hen kal mi tla 
hen nanna tawng lai. Minung pakhat nih kêl fa pathum a ruai lai le, a dang 
pakhat nih sangvut tlang thum a put lai, a pathumnâk nih uain dûr khat dil hen 
a put lai. 

4Sang tlang panih a nan pêk lai le, chu chu na lâk lai. 

5Churawhchun Gibeah mi Pathian Tlâng ah na va kal lai le, chunah chun 

Philistia tla riakmun a um. Khuapi kiangah khuavâng murui tlâng ah mi mâichâm 
thawk hen an hawng tum mi hen nanna tawng lai. Ṭingṭang rî tamtak mi, 
khuang, theikhang, ṭingṭangtê tum bû hen an hawng ṭum lai. An lâm hen an âu 
lai. 

6LALPA thlarau nih a nan luah lai le, Pathian sawnhnâk leikângah âunâk leh 

lâmnâk ah na va a ṭâwm bâk lai le, thinlung dang ving hen na um lai. 

7Chubang hâwi thil a hawng um rawh chun Pathian nih a nan ruinâk zawngah 

chun ti vima ko. 

8Gilgal ah ka mâilei ah kal le, chunah chun kanna tawng lai le, bâwlnâk duah 

mi leh kawmhnâk bâwlnâk ka pêk lai. Chunah chun zei ti ding ka nan simh lân 
lo chu ni sarih tiang ngâk,” a ti. 

9Saul nih Samuel a kaltâk rawh chun Pathian nih nunchan thar tak a pêk. 

Samuel nih a simh mi zawzawng chu ni ah chun a tlung hep. 

10Saul leh a to-awpa chu Gibeah an va tlung rawh chun khuavâng rual tla hen 

anna tawng rawh. Mawhsareh hen Pathian thlarau nih Saul chu a hawng luah 
le, an lâm hen an âunâk ah chun a va ṭâwm ving bâk. 

11A lânah theihtu tla nih chu hâwi hen a um mi an muh le, “Kish fapa lakah hin 

zei thil me a hawng um? Saul khawm hi khuavâng a hawng si bâk rawh na 
maw?” an ti. 

12Chunah um mi tla nih chun, “Hi bang khuavâng tla hi an pa âu me si ding hen 

nan ruat?” ti hen an deih na. Chu hâwi simnâk a umnâk chu hi hâwi asi, “Saul 
khawm khuavâng asi bâk na maw?” an ti. 

13Saul chu lâm leh a âu mi a lîm rawh chun tlâng ah mi mâichâm leiah chun a 

kal rawh. 

14Saul patê nih amah leh a to-aw chu a muh le, “Zeiah nan um ving?” ti hen a 

deih na. Saul nih, “Sanatung kan hâwl mi ta a,” ti hen a sâng. “Kan tawng kho 
lo rawh le, Samuel sinah kan va kal,” ti hen Saul nih a sâng. 

15“Asi chun, zei an simh na ne?” ti hen Saul patê nih a deih na. 

16“Ran tla chu tawng an si rawh ti hen hawng kan simh,” ti hen a sâng. 

Sikhawmsele Samuel nih lal na si rawh ti hen a simh mi chu a patê rangah a 
simh lo. 

Saul Chu Lal Asi Mi Phuangnâk 

17Samuel nih mi zapi tla chu Mizpah ah Pathian sawnh ding hen a pumh na le, 

an sinah, 

18“LALPA, Israel Pathian nih chun, ‘Aigupta ram ah Aigupta mi tla leh nanmah 

an nehsawh natu dang tla lakah mi ruang ka nan suah na rawh asi. 

19Kei, nan lawksawngnâk zawzawng leh nan harsatnâk lakah mi ruang a nan 

suahnatu Pathian ka si, sikhawmsele tusûn ni ah hin nan ka nawng le, lal an 
pêk na ding hen nan ka deih. A ṭha ma chu, asi chun LALPA mâika ah a phun 
phun leh a chi chi hen hawng khap u,’” a ti na. 

20Samuel nih a phun phun hen a kawh na le, LALPA nih Benjamin phun a thîm. 

21Churawhchun Benjamin chi tla chu an dâwngsungkhur vima hen a kawh na 

le, Matri dâwngsungkhur chu thîm an si. Matri dâwngsungkhur ah mipa tla chu 
mâilei ah an va kal le, Kish fapa Saul chu thîm hen a um. An hâwl le, khawmsele 
an tawng kho lo. 

22“Midang an um rih ma?” ti hen LALPA an deih. LALPA nih, “Saul chu tlûn leiah 

thil siahnâk nâwngah â thup ko,” ti hen a sâng. 

23Churawhchun an va kal le, Saul chu mi zapi nâwngah midang zawzawng ngâk 

hen a sâng chem zia a muh. 

24Samuel nih mi zapi tla sinah, “Hi minung hi LALPA nih a thîm mi asi! Amah 

hâwi hi kan lakah âukhawm an um lo,” a ti. Zapi zawng tla nih, “Lal chu dam 
sâwt seh,” ti hen an âu. 

25Samuel nih zapi tla chu lal rianṭuan ding mi leh thuneihnâk tla rangah a 

simhfiang na le, lasuibu ah an rîn le, mun thenhlimh ah an siah. Churawhchun 
in leiah a lâwitir na rawh. 

26Saul khawm Gibeah khua ah in leiah a tlung bâk rawh. Mi thiltikho, zeimaw 

mi tla, Pathian nih an thinlung a tawngh na mi a sinah an va kal. 

27Sikhawmsele, mi rualo tla zeimaw mi nih, “Hi minung nih kan rangah zei thil 

ṭha me a ti kho lai,” an ti. Saul rangah an siarlo le, zei thilpêk khawm an pêk lo. 

1 Samuel 11 

Saul nih Amon Mi Tla A Neh Na 

1Thla khat nûnah Amon lalchem Nahag nih Gilead ram ah mi Jabes ramri leiah 

a kawrsen tla a kalpi na le, khua chu an hual. Jabes mi tla nih Nahas sinah, 
“Kanmah hen remnâk siam le, kan lâirêltu ah kan mang lai,” an ti. 

2Nahas nih a sâng le, “Nanmah hen remnâk leh a san dang pakhat ka siam lai: 

mikip an mit vawrhlei ka chawih zek lai le, Israel mi zawzawng ningzak ka saih 
awt,” a ti. 

3Jabes khua mi ruitu tla nih, “Israel ram pumpi ah thâwng thanh ding hen ni 

sarih hun hawng kan pêk. Chunah mi âukhawm ṭangpitu an umlo chun na sinah 
kan hawng a pêk lai,” an ti. 

4Mi an fial mi tla chu Saul umnâk Gibeah an va tleng le, thu an theih rawh chun 

lungdawng hen an ṭap. 

5Saul chu phâisen ah a châwchal hen a hawng tlung le, “Zei thupawi me? 

Zeirangah ti ti mi an ṭap,” a ti. Jabes thawk hen thâwng an hawng tlunh mi an 
simh. 

6Saul nih chu chu a theih rawh chun LALPA thlarau nih a luah le, a thin a thawk 

rawh. 

7Chawchal panih a put le, a chan dip le, minung a fial na le, sâ a chan dip mi 

an put le, Israel ram pumpi ah thu an thanh. “Âuzawng Saul leh Samuel 
râltuknâk ah zûl duhlo mi vial an chaw tla hi hâwi hen ti piak an si lai!” ti hen. 
Israel mi tla nih LALPA thilti ding chu an ṭih le, pakhat khawm âklo hen an kal 
hep. 

8Saul nih Bezek ah a pumh hep na le: Israel lakah mi nuai thum, Juda lakah mi 

sîng thum an si. 

9Jabes thawk hen thu thanhtu tla sinah, “Thâizîng nî a sûn lânah ruangsuah 

hen an um ding mi thu simh na,” an ti na. Jabes mi tla nih chu thu an theih rawh 
chun thungâi anna lâwm le, 

10Nahas sinah, “Thâi ah na sinah kanna pêk lai, na duhzia zia hen na hawng 

kan ti kho lai rawh,” an ti. 



470 

Bawm Common Language Bible Version 
@ 2006 Bangladesh Bible Society  

 
 

 

 

11A thâizîng ah a mi tla chu Saul nih murui thum ah a ṭhen na le, khuadei 

rianruan ah an mêlma Amon tla riaknâk chu an va nam. Nî sûn tiang an thah 
na, an thah bang chu an duhnâk chiau ah an tek. 

12Churawhchun Israel mipi tla nih Samuel sinah, “Saul kan lal asi lai loh titu tla 

kha zeiah an um? Hawng kan ap u kan thah na awt,” an ti. 

13Sikhawmsele, Saul nih, “Tusûn ni ah âukhawm nan thah ding asi lo, tusûn hi 

Israel ruangsuahnâk ni asi ruangah,” a ti. 

14Churawhchun Samuel nih an sinah, “Gilgal ah kan ektê hen kan va kal lai le, 

Saul kan lal asi ti hen veikhat kan phuang lai rih,” a ti. 

15Churawhchun an ektê hen Gilgal ah an va kal le, chu mun thenhlimh ah chun 

Saul chu lal ti hen an phuang. Chunah chun kawmhnâk bâwlnâk an pêk le, Saul 
leh Israel mi tla nih chu thu chu an lawmh. 

1 Samuel 12 

Samuel Thlahnâk Thu 

1Churawhchun Samuel nih Israel mi tla sinah, “Ti ding hen nan deih mi chu kan 

ti piak na rawh. Nan lakah lâirêltu ding lal khawm kan pêk na rawh. 

2Tuah a nan rui natu ding hen nan mang lai rawh. Kei lam chu ka tar le, ka sam 

khawm a pâr rawh, ka fapa tla khawm nan sinah an um. Ka ngâksia liau thawk 
hen tu tiang nan ruitu ah ka um. 

3Hi mun ah ka um hi. Nan lakah ka palhnâk thil a um chun, LALPA leh a thîm 

mi lalchem mâika ah tuah hawng ka phiar u. Mi chawpe ma ka fîr? Asi lo leh, 
mi sanatung ma ka fîr? Mi âutal ka perpet hen ka nehsawh ma? Midang thawk 
hen nawhnâk tla ka lâk tâwn ma? Hi ka ti mi asi chun ka rulh lai,” a ti. 

4Mi zapi nih an sâng le, “Na ti dah loh, na kan perpet lo, na kan nehsawh lo, âu 

sin khawmah zeikhawm na lâk lo,” an ti. 

5Samuel nih a sâng le, “Zeikhawm ka palh-le-rahnâk nan tawng lo mi lakah hin 

tusûn ah LALPA leh a lal thîm hi theihpitu si seh,” a ti. Annih nih, “Asi, LALPA 
chu hawng kan theihpitu asi,” ti hen an sâng. 

6Samuel nih a sim vima le, “LALPA chu Mosi leh Aron thîmtu leh an thlâk natu 

tla Aigupta ram ah mi suakpitu asi. 

7Tuah nan umnâk mun chiauah dîr chiau ule, LALPA nih a chaknâk hen 

nanmah leh nan thlâktu tla ruang a nan suah na mi an theihtir nawlh na ding 
hen LALPA mâika ah nan thu ka phuang awt. 

8Jakob leh a dâwngsung tla Aigupta ram ah an va kal liau khan Aigupta mi tla 

nih thungâi an nehsawh na le, an thlâk natu nih LALPA sinah ṭangpi an ngiar 
le, Mosi leh Aron, Aigupta ram thawk hen an suakpi natu chu, chu ram ah a fial 
na le, hi ram ah a umtir na. 

9Sikhawmsele mi nih LALPA an Pathian chu an philh le, churawhchun LALPA 

nih Philistia mi Moab lalchem Sisera, Hazar khuapi ah kawrsen hotu tla chu an 
thlâk natu tla a dotir na le, an neh na. 

10Churawhchun LALPA rangah ṭangpitu ah an ngiar le, a sinah, “LALPA na 

sinah mi kan pial tâk ruangah kan sual asi. Baal leh Astarte lem tla kan sawnh. 
Kan mêlma lakah mi ruang hawng kan suah le, nangmah kan sawnh awt rawh,” 
an ti. 

11LALPA nih Gideon a fial le, chu nûnah Barak, chu nûnah chun Jepthah a fial, 

a dawnghnâk ah kei. Kan ektê hen nan mêlma thawk hen ruang hawng kan 
suah le, him ziar hen nan um. 

12Sikhawmsele, Nahas, Amon lalchem nih an do na awt mi nan muh le, LALPA 

chu nan lalchem rangah nan duh lo le, ka sinah, “Lalchem lâi hawng kan rêl 
piaktu ding hen lalchem kan duh,’ nan ti. 

13Tuah nan thîm mi lalchem leh nan ka deih mi chu hi hi asi, tuah LALPA nih 

amah chu an pêk na asi. 

14Nan lalchem leh nanmah nih LALPA, Pathian chu nan zûl hen nan zah hen a 

duhzia nan ti hen a thu nan ngâi hen a thupêk tla nan zûl chun zeizawng tluang 
tak hen a kal lai. 

15Sikhawmsele LALPA thu chu nan ngâi duh lo hen a thupêk tla nan zûl lo chun 

nan lalchem leh nanmah tlûnah Pathian a lungsi lai lo. 

16Churuangah nan dîrmun ah dîr ule, LALPA nih thil rokual a ti ding ni chu zauh 

ziar u. 

17Khua rumro liau asi, asi lo mazei? Sikhawmsele, thla ka cham lai le, LALPA 

nih khuarît leh ruah a hawng fial lai. Chu hâwi hen a hawng tlung tikah chun 
LALPA rangah lalchem nan deih mi hi sualnâk rokual tak LALPA lakah nan ti 
mi asi ti nan theih lai,” a ti. 

18Churawhchun Samuel nih thla a cham le, chu ni lîlâ ah chun LALPA nih 

khuarît leh ruah a hawng fial. Churawhchun LALPA leh Samuel chu mi tla nih 
an ṭih le, Samuel sinah, 

19“Pu, zângfahtê hen kan thi lonâk ding hen LALPA na Pathian sinah hawng 

kan deih piak. Tuah kan sualnâk zawzawng dang chu siah rih hen lalchem kan 
deih mi thu ah hin kan palh rawh ti kan theihfiang,” an ti. 

20“Ṭih lah u” ti hen Samuel nih a sâng. “Chu hâwi hen thilsual ti menza khawm 

ule, LALPA lakah mi kâng dang ah hawitâk lo hen, nan thinlung zawzawng hen 
a nâwl zulh lehlam u. 

21Pathian diklo tla zûl lah u; an ṭangpi hen an hum kho na ding asi lo, a tak an 

silo ruangah. 

22LALPA nih thutiam bir tak a siam le, a nan kaltâk na ding asi lo, amah mi tak 

si ding hen a nan thîm na rawh ruangah. 

23Kei lam nih chun nan rangah thlacham ka dâithlanh ruangah LALPA lakah ka 

mawh ding asi lo rerêng. Chu hâwi ding ngâk hen, nan rangah zei me a ṭha hen 
a dik mi zawng chu kan sîntir na awt. 

24LALPA lakah ê-aw ngâi ule, nan thinlung zawzawng hen a rianṭuan u. Nan 

rangah thil rokual tak an ti piak na mi chu theihkumza u. 

25Sikhawmsele, sualnâk nan ti kumza chun nan lalchem leh nanmah hen nan 

vei lai,” a ti. 

1 Samuel 13 

Philistia Tla Rangah Tuknâk 

1-2Saul nih minung sâng thum a thîm na le, sâng nih chu Mikmas leh Bethel 

tlâng ram ah amah sinah a siah na. Chun sâng khat chu Benjamin ram Gibeah 
ah Jonathan sinah a fial na. Chun a dang vial chu Saul nih in leiah a tlungtir na. 

3Jonathan nih Philistia ruitu Geba ah a thah le, chu chu Philistia tla nih an theih 

rawh. Churawhchun Saul nih Hebrai tla chu tâwtawrâwt tum hen râltuknâk ah 
kawh na ding hen mi a fial na. 

4Saul nih Philistia hotu a thah ruangah Philistia tla nih an hua na rawh ti Israel 

zawzawng tla nih an theih rawh. Churuangah zapi tla nih Saul rangah bawp 
ding hen Gilgal ah anna pûm. 

5Philistia tla chu Israel tla do ding hen anna pûm le; râltuknâk kari sâng 

sâwmthum an nei, rang tlûn to mi sâng ruk an nei, kawrsen dang tla khawm chu 
tipi kapah sep zat hen an tam. Mikmas ah an va kal le, Bethavan saklei asi, 
chunah chun mun an khuar. 

6Churawhchun, Israel tla hen donâk fâk tak an nei le, lungdawng kâi tak hen an 

siah na. Israel tla chu khur leh pûk ah anna thup, a zeimaw mi chu lungpi leh 
khursaduap leh tikhurchawh lakah anna thup, 

7a dang tla chu Jordan Va Gad leh Gilead an kanh. Saul chu Gilgal ah a um ko 

rih le, a sinah um mi tla chu ningṭih ruangah an thir ko rawh. 

8Samuel nih a simh mi hâwi hen Samuel rangah ni sarih a ngâk le, sikhawmsele 

Samuel chu Gilgal ah a hawng lo nget rih. Zapi tla nih an tektâk lemang rawh 
le, 

9churuang chun an sinah, “Duah mi leh kawmhnâk bâwlnâk hawng ka put u,” a 

ti na. Churawhchun bâwlnâk duah mi chu a ap le, 

10a lîm lântê ah Samuel chu a hawng tlung. Saul chu va a tawng ding hen a 

suak le, a va lawmh. 

11Sikhawmsele, Samuel nih, “Zei thil me na ti?” a ti. Saul nih a sâng le, “Mi nih 

an ka kaltâk awt ver le, nang tâ nih ka hawng lai na ti mi hâwi hen na hawng 
fâwn lo, chu lo khawmah Philistia mi tla chu Mikmas ah anna pûm rawh. 

12Churuangah Philistia mi tla nih Gilgal ah an hawng ka do awt rawh ti ka ruat 

le, churuangah LALPA sunhsaknâk chu ka ngâk kho lo rawh, churuang chun 
keimah nih bâwlnâk chu ap ding asi ko lai rawh ma hi,” ti hen ka ruat. 

13Samuel nih a sâng le, “Chu hâwi thilti chu ât a kâi tuk,” a ti. LALPA nih thu a 

nan pêk mi hi na zûl lo ma hi. Zûl le chu Israel tla tlûnah na damsung zawng 
lâirêltu ah a nan umtir ding mi. 

14Sikhawmsele lâi na rêlnâk hi a um kumza ding asi lo, thu na ngâi lo ruangah 

LALPA nih a minung tla lâirêltu ding mi a hâwl awt,” a ti. 

15Samuel nih Gilgal chu a kaltâk le, a kalnâk ding leikângah a kal rawh. Midang 

zawzawng tla nih a kawrsen bawp ding hen an zûl Gilgal thawk hen Benjamin 
ram ah mi Gibeah ah an kal. Saul nih a kawrsen tla a rêl na le, zaruk ding an 
si. 

16Saul, a fapa Jonathan leh an minung tla chu Benjamin ram ah Geba ah mun 

an khuar, Philistia mi tla chu Mikmas ah mun an khuar 

17Philistia tla chu an riakmun thawk hen murui thum anna suah le, tuk ding hen 

an kal, murui khat chu Shual ram ah mi Ophrah ah an kal, 

18a dang chu Beth Horon ah an kal, a dang tla chu Zeboim leh ramkaro kuam 

ramri tlûn leiah an kal. 

19Israel ram ah nâm dêngtu rêng a um lo, Philistia tla fei leh nâmsâu tla an dêng 

sual lai ti an vêng thlir ruangah. 

20(Israel tla chu an phâisen nâwnnâk tla, kudal, reitlung, thîrṭhulh tla tâttir ding 

hen Philistia mi tla sinah an kal tâwn. 

21Reitlung tât man tangka khat, phâisen nâwnnâk chawpe liangbat remhnâk 

ding tangka khat, phâisen nâwnnâk zum tâtnâk tangka nih.) 

22Chu tuknâk ni ah chun Saul leh a fapa Jonathan cho lo chu âukhawm fei leh 

nâmsâu an nei lo. 

23Philistia tla nih chun Mikmas Liamnâk vêngnâk ding hen kawrsen an fial. 

1 Samuel 14 

Jonathan Nih Thilti A Ngamhnâk 

1Nikhat chu Jonathan nih a riamnam puttu tlangvâl sinah, “Philistia umnâk varâl 

leiah khin kan va kal lai,” a ti. Sikhawmsele Jonathan nih a pa rangah zeikhawm 
a simh lo. 

2Saul chu Gibeah thawk hen lât chiam lo ah Mikron ah Pomegranate tangah 

um mun a khuar le; a sinah minung zaruk ding an um. 

3(Bâwlpu ephod puttu chu Ahijah, chu chu Ikabod unaupa Ahitub fapa asi. 

Ahitub chu Eli tupa Phinehas fapa asi. Eli chu Siloh khua mi bâwlpu asi.) 
Jonathan a kal ving mi chu âukhawm nih an theih loh. 

4Mikmas lei liam dingah chun Jonathan nih Philistia umnâk mun chu pal ding a 

suak, lungpi a fawng vut mi panih chu liamnâk khat leikângah pakhat, khat 
leikângah pakhat an um vevê, pakhat chu Bozez, pakhat dang chu Seneh an 
ti. 

5Pakhat chu liamnâk marlei kângah Mikmas lei hawi hen a um, a dang pakhat 

chu simlei kângah Geba hawi hen a um. 

6Jonathan nih tlangvâl sinah, “Khinah varâl lei Philistia lunglo tla umnâk ah kan 

va kal lai. Pathian nih hawng kan ṭangpi lai ba a; hawng kan ṭangpi mi asi chun, 
nehnâk hawng kan pêk ding mi chu zeikhawm a kham kho lai loh, kan tawm 
ruangah zeikhawm pawinâk a um lo,” a ti. 

7Tlangvâl nih a sâng le, “Zei thilti ding tal na duh mi asi chun, na sinah ka um 

ko ma hi a,” a ti. 

8Jonathan nih, “Asi ma chu,” a ti. “Philistia mi tla sinah kan va a langh lai. 

9Kan sinah hawng ding hen hawng kan ngâk ko u, an kan ti chun, kan um muntê 

ah kan um ko lai. 

10Sikhawmsele anmah sinah va kal ding hen hawng kan kawh chun, kan kal lai 

le, chu chu LALPA nih anmah tla neh ding hen singsiahnâk hawng kan pêk mi 
asi lai,” a ti. 

11Churawhchun Philistia mi tla anna muhtir le, Philistia mi tla nih, “Zauhnik u! 

Hebrai tla anna thupnâk pûk thawk hen an hawng suak le, an hawng khi!” an ti. 

12Churawhchun, Jonathan leh tlangvâl chu an kawh na le, “Hinah hawng kâi u! 

Thu zeimawh an simh na ding kan nei,” an ti. Jonathan nih tlangvâl sinah, 
“Hawng ka zûl, LALPA nih anmah nehnâk Israel rangah a pêk rawh,” a ti. 

13Jonathan chu liamnâk mun thawk hen a khûp leh a kut hen a kâi le, tlangvâl 

khawm nih a zûl bâk. Jonathan nih Philistia mi tla chu tlu ving hen a chumh na 
le, tlangvâl khawm nih a thah na bâk. 

14Tan khat lakah Jonathan leh tlangvâl nih minung kul ding chu chu mun ah 

chun hektare mun li ṭhen hen mun khat mun ah an thah na. 

15Ram lakah Philistia tla chu an lâu le, rûntu tla leh riaknâk mun ah mi kawrsen 

tla chu an thir le, tual khawm â nîn, ningṭihnâk fâk tak a hawng um. 

Philistia Tla Rangah Nehnâk 

16Saul minung vêngtu tla nih chun Benjamin ram Gibeah ah Philistia tla an tek 

mi chu an muh na rawh. 

17Churawhchun Saul nih a mi tla sinah, “Kawrsen tla kha rêl nik u,” a tling lo mi 

an um ma? âu me kim lo,” a ti. Chun, an rêl le, Jonathan leh a riamnâm puttu 
tlangvâlpa chu an um lo. 

18Saul nih bâwlpu Ahijah sinah, “Ephod kha hinah hawng put,” a ti. (Chu ni ah 

chun Ahijah nih Israel mâilei kângah Ephod a put tâwn.) 

19Saul nih bâwlpu a sawnh liau chun Philistia umnâk mun chu a nawk da dauh, 

Saul nih Ahijah sinah, “LALPA sinah krai khâinâk hun a um lo rawh.” a ti. 

20Churawhchun a minung tla hen Philistia do ding hen an kal rawh, chu chu 

nawknâk a zual liau chir asi. 

21Hebrai zeimaw mi Philistia leiah tâwm hen an riakmun ah va um mi tla khawm 

chu anna lêt nawlh le, Saul leh Jonathan leiah anna ṭângṭawm rawh. 

22A dang tla, Efraim tlâng ram ah anna thup mi tla nih chun Philistia tla an tek 

phin ti an theih le, Philistia an do mi chu an va bawp na bâk. 

23Bethaven lanh tiang lampi tluan hen anna do le, chu ni ah chun LALPA nih 

Israel tla a hum na. 

Tuknâk Lîm Nûnah Mi Thu 

24Israel tla chu an sungvâng tuk le, an uai thlo. Saul nih Pathian sinah 

thutiamnâk nei hen, “âuzawng ka mêlma lakah phû ka lam lânah buh eitu chu 
siatbarh hen um seh,” ti hen thu a tiamh ruangah. Churuangah âukhawm nih nî 
tlâk hen zeikhawm an ei loh. 

25Churawhchun an ektê hen thing mun ah khuaitizû an tawng. 

26Chu thing mun chu khuaitizû hen a khat, sikhawmsele, Saul siatsirh ruangah 

âukhawm nih an ei ngam lo. 

27Sikhawmsele, Jonathan nih a pa nih siatsirh hen mipi a ṭhih mi a theih lo le, a 

ṭhianhṭhunh put hen a tawh le, khuai thlâr lakah a tawh le, tâwm a ei, a mit a 
fiang pum. 

28Sikhawmsele, an lakah mi pakhat nih, “Sungvâng hen kan uai thlo, 

sikhawmsele na pa nih âuzawng tusûn ah buh eitu chu siatbarh hen um seh, ti 
hen hawng kan ṭhih ruangah,” an ti. 

29Jonathan nih, “Ka pa nih mi tla lakah thil ṭihnungkâi tak a ti ma chu a! 

Churuang asi lai khuaitizû ka ei le, panh vur hen ka theih! 

30Mi nih tuknâk ah a lâk mi thil a duh duh hen ei sele, a ṭha khun lai le, Philistia 

mi tla khawm kan thah tam kho dauh lai ti ruat a kâi,” a ti. 

31Chu ni ah chun Israel tla nih Philistia mi tla an neh na le, Mikmas thawk hen 

Aijalon tiang lampi tluan hen anna do. Israel tla chu an sungvâng le, an uai. 

32Churuang chun mipi tla nih an mêlma thil lâk chu a chuh hen anna chuh le, 

dawrâ tla, ranrual tla, a mun ah an thah chawlh le, a sâ chu a thî a nâi hen an 
ei rawh. 

33Saul sinah chun, “Zauhnik, mi tla nih sâ a thî ei hen LALPA lakah thilsual an 

ti rawh,” ti hen an simh. Saul nih, “Thil râwktu nan si, keimah leiah lung lianpi 
hawng rilh u,” ti hen a âu. 

34Chun, thupêk dang a hawng suah nawlh le, “Mi zapi tla nâwngah kal ule, an 

dawrâ rual leh an ranrual tla hinah hawng put na seh, hinah thah na hen ei na 
seh, chu tikah sa leh a thisen ei hen LALPA tlûnah thilsual an ti lonâk ding hen,” 
a ti. Chu zân chun an ranrual zawzawng an kalpi le, an thah na. 

35Saul nih LALPA rangah mâichâm a siam le, chu chu a mâichâm siam 

masachem asi. 

36Saul nih a mi tla sinah, “Zân ah kan kal lai le, Philistia tla kan do na lai, khuadei 

tiang kan do na lai le, kan thah hep na lai,” a ti. A mi tla nih an sâng le, “ṭha na 
ti zia zawng hen ti,” an ti. Sikhawmsele Bâwlpu nih, “Pathian sinah thu kan deih 
masa lai rih,” a ti. 

37Churawhchun Saul nih Pathian sinah thu a deih, “Philistia mi tla ka do lai ma? 

Nehnâk na hawng kan pêk lai ma?” a ti. Sikhawmsele chu ni chun Pathian nih 
zeikhawm a sang lo. 

38Churawhchun Saul nih zapi ruitu tla sinah, “Hinah hawng u, tusûn ni ah hin 

zei sual me kan ti, hâwl nik u. 

39Tusûn ni ah hin LALPA nung kumza mi Israel nehnâk pêktu min sal hen thu 

ka tiam, âuzawng thilsual titu chu ka fapa Jonathan khawm siseh thah asi lai,” 
a ti. Sikhawmsele, âukhawm nih zei thu khawm an sim lo. 

40Churawhchun Saul nih an sinah, “Khinah khin tlû hep nik u, Jonathan leh kei 

hinah kan tlû lai,” a ti. “ṭha na ti zia zawng hen ti ko,” ti hen an sâng. 

41Saul nih LALPA Israel Pathian sinah, “LALPA, zeirangah tusûn ni ah na ka 

sâng lo? LALPA, Israel Pathian, hi lung thenhlimh hen hawng ka sâng rawh. 
Sualnâk chu Jonathan mawh kei mawh asi chun Urim hen hawng sâng, 
sikhawmsele Israel mipi lakah asi chun Thummim hen hawng sâng. Sualnâk 
chu Jonathan leh Saul tlûnah asi, mipi lam chu an thiang. Churawhchun 

42Saul nih, “Kei leh ka fapa Jonathan karah hin hawng thlûk nawlh rih,” a ti. 

Jonathan lakah a tlû. 

43Saul nih Jonathan rangah, “Zei thil me na ti?” ti hen a deih. Jonathan nih a 

sâng le, “Khuaitizû tâwm ka ei. Hinah ka um ko, thi ding khawm ka tîm ko” a ti. 



477 

Bawm Common Language Bible Version 
@ 2006 Bangladesh Bible Society  

 
 

 

 

44Saul nih a sinah, “Pathian nih thi thlo an vuak lo chun keimah hawng ka vuak 

seh!” a ti. 

45Sikhawmsele mipi zapi tla nih Saul sinah, “Israel rangah nehnâk rokual tak 

pêktu Jonathan hi thah ding ma asi awt? Silo! LALPA nung min hen thu kan 
tiamh, a sam zâi pakhattê khawm a tlâu ding asi lo. Tusûn ni ah a thilti hi Pathian 
ṭangpi hen a ti mi asi,” an ti. Churawhchun mipi zapi tla nih Jonathan thi ding 
chu an hum rawh. 

46Chu nûnah chun Saul nih Philistia ṭhâwl ding chu â dîn rawh, anmah ram ah 

an kîr nawlh rawh. 

Saul Lâirêlnâk Leh Dâwngsungkhur 

47Saul chu Israel lalchem a hawng si rawh chun, mun kipah mi a mêlma tla hen 

anna do le; Moab mi tla, Amon mi tla leh Edom mi tla, Zobah lalchem tla leh 
Philistia lalchem tla hen anna tuknâk kipah nehtu asi vima. 

48Râlṭha tak hen a do na le, Amalek mi tla men a neh na. Tuknâk kipah Israel 

tla chu a hum vima na. 

49Saul fapa tla chu Jonathan, Isvi, Malkisua an si. A fanu upa dauh mi min chu 

Merab, a ngâksia dauh mi chu Mikal. 

50A nupi chu Ahinoam asi, Ahimaz fanu asi; a kawrsen hotu chem chu amah 

taksa tlâi Abner, a patê Ner fapa asi. 

51Saul pa Kish leh Abner pa Ner chu Abiel fapa vevê an si. 

52Saul nih a damsung zawzawng chun Philistia tla chu râlṭha tak hen a do na. 

Churawhchun a kalnâk ah mi chak leh râlṭha a muh na mi zawng chu a kawrsen 
rangah a lâk hep na. 

1 Samuel 15 

Amalek Mi Tla Hen Donâk 

1Samuel nih Saul sinah, “Keimah hi Israel tla lalchem si ding hen sariak a nan 

thuh ding hen LALPA fial mi ka si. Tuah LALPA zeizawng tikho thusim chu 
ngâinik, 

2Israel mi thlâktu tla Aigupta ram thawk hen an hawng liauah an do na ruangah 

Amalek mi tla chu LALPA nih a rêp na awt. 

3Kal le, Amalek mi tla chu do na le, an neih zawzawng râwk piak phin na. Zei 

thil khawm zuah lah le, mipa tla, nunau tla, ngâksia tla, fasêm tla, ranrual tla, 
sangâwngsâu tla, sanatung tla an ektê hen thah hep na,” a ti. 

4Saul nih a murui tla a pumh na le, Talem ah a zauhdik na. Israel lakah mi 

kawrsen nuai nih leh Juda lakah mi sîng khat an si. 

5A mi tla hen Amalek khuapi leiah chun an kal le, tî kang va ah an bawh na, 

6Saul nih Kenit mi tla chu thlâktu tla, Aigupta ram thawk hen an hawng liauah 

zângfahtu an si ruangah thu a simhkan na: “Amalek sinah mi a dang hen a thlei 
u, ka nan thah sih na lonâk ding hen,” a ti, Churawhchun Kenit tla chu anna 
thlei rawh, 

7Saul nih Amalek mi tla chu a neh na le, Aigupta saklei ah Havilah thawk hen 

Sur tiang anna do, 

8Agag Amalek lalchem chu a nung hen an tleih le, midang zawzawng tla chu 

an thah hep na, 

9Sikhawmsele, Saul leh a mi tla nih Agag nungnâk chu an zuah le, dawrâ rual 

lakah a ṭha chem mi tla leh ranrual lakah a ṭha chem mi tla, chawlâ leh dawrâ 
fa tla, a ṭha ṭha mi tla, thil dang a ṭha ṭha mi tla an zuah, mang tlâklo leh dodar 
lo mi cho an râwk. 

Saul Chu Lalchem Rangah 
Duhlo Asi Nâk 

10LALPA nih Samuel sinah, 

11“Saul lalchem ah ka siam mi chu thungâi ka sîr, kâng dang leiah âwn hen ka 

thupêk a ngâi lo,” a ti. Samuel chu a thinthawk le, zân khuadei hen LALPA sinah 
a ngiar. 

12A thâizîng zîngtê ah Saul hâwl ding hen a kal rawh. Saul chu Karmel khuapi 

ah a kal le, chunah chun amah theihkumzanâk ding hen lung a phun le, Gilgal 
leiah a kal rawh. 

13Samuel chu Saul dawng ding hen a va kal le, Saul nih Samuel rangah mâi a 

mûk le, “LALPA nih mal an sâwm seh! LALPA nih thu hawng ka pêk mi hâwitê 
hen ka ti,” a ti. 

14Samuel nih, “Asi chun, ranrual bût hâu leh dawrâ a bê mi hâu zeitin ka theih 

zia ne?” a ti. 

15Saul nih a sâng le, Ka minung tla nih Amalek mi tâ an lâk mi asi, LALPA na 

Pathian sinah bâwlnâk rangah ap ding hen a ṭha mi vial chu an zuah le, a dang 
chu an veih hep a ti. 

16“Ngâi rih,” ti hen Samuel nih thu a pêk le, “Mazân zânah LALPA nih ka sinah 

thu a sim mi kan simh lai,” a ti. Saul nih hawng ka simh ko me,” a ti. 

17Samuel nih, “Nangmah chu zeikhawm silo ah a ruat khawm le, Israel phun 

ruitu na si, Israel lalchem si ding hen LALPA nih sariak a nan thuh le, 

18Amalek misual tla chu veih hep ding hen thupêk hen an fial mi na si. Thah 

hep tiang do na ding hen simh na si. 

19Chu hâwi mi lakah zeirangah LALPA thu na ngâi lo zia? Zeirangah thil-le-rî 

tla chu na lâk hen LALPA chu a lung na sitir lo zia? “a ti. 

20Saul nih chun, “LALPA thu ka ngâi asi. A hawng ka simh ziatê hen ka kal le, 

Agag lalchem khawm ka tlungpi le, a dang Amalek mi tla chu ka thah na. 

21Ka mi tla nih dawrâ a ṭha ṭha mi leh ranrual a ṭha mi tla chu thah lo hen an lâk 

le, LALPA, na Pathian sinah bâwlnâk ap dingah Gilgal ah an hawng put,” a ti. 

22Samuel nih, “LALPA nih ê-aw ngâi ma a duh dauh, bâwlnâk ma? Amah sinah 

dawrâ ṭha leh ranrual ṭha hen bâwlnâk ngâk hen a lakah ê-aw ngâi a ṭha dauh 
asi. 

23A lakah helnâk hi dâwithiam hen a bang le, lungkhungnâk hi milem sawnh 

tluk hen a sual. LALPA thu na ngâi lo ruangah lalchem si ding an duh lo rawh,” 
a ti. 

24Saul nih chun, “Asi ngâk, ka sual asi, LALPA thupêk leh na thusim ka ngâi lo 

ngâk. Ka mi tla nih an duh duh hen thil an ti mi thungâi hen a pawi. 

25Sikhawmsele tuah ka nan ngiar asi, ka sual a ngaihzia hawng ka thiam piak 

le, ka sinah Gilgal ah hawng kîr nawlh râu rawh, LALPA chu ka sawnh khonâk 
ding hen,” ti hen a sâng. 

26Samuel nih, “Na sinah ka hawng kîr ding asi lo, LALPA thupêk chu na duh lo 

le, anih khawm nih Israel lalchem rangah a nan duh bâk lo,” a ti. 

27Churawhchun Samuel chu kal ding â tim le, sikhawmsele Saul nih a 

kawrdawh fual lakah a tleih le, a tlêk hung. 

28“LALPA nih Israel ram chu na sinah mi chu a thlêk le, nangmah ngâk hen a 

ṭha a dauh mi sinah a pêk rawh. 

29Israel lakah thuneitu Pathian chu a âwkrâwl awt lo le, a thu khawm a lêt lai lo. 

Minung asi lo ruangah a thinlung a lêt ding asi lo,” a ti. 

30Saul nih a sâng le, “Ka sual ngâk asi, sikhawmsele, Israel mi le ruitu 

zawzawng mâika ah na khuaruatnâk tâwmtal hawng ka muhtir. Ka sinah hawng 
kîr nawlh le, LALPA na Pathian chu ka sawnh nawlh khonâk ding hen,” a ti. 

31Churawhchun Samuel chu a sinah Gilgal leiah a kîr le, Saul nih LALPA chu a 

sawnh rawh. 

32Samuel nih, “Agag lalchem kha ka sinah hawngpi u,” ti hen thu a pêk. Agag 

chu ṭih ruangah thir bû hen, fâk tak hen a thi awt mi theih bû hen a va kal! 

33Na nâmsâu nih nu tamtak fa lo hen a siam na mi hâwi hen tuah na nu khawm 

fa nei lo hen a um lai,” a ti le, Agag chu Gilgal ah mi mâichâm kiangah a tuk dip. 

34Churawhchun Samuel chu Ramah leiah a kal le, Saul chu Gilgal mi a in leiah 

a tlung rawh. 

35Samuel damsung vial chu lalchem hen anna muh lo rawh. Samuel chu Saul 

ruangah thungâi a lawksawng. LALPA khawm nih Israel lakah lalchem a ruat 
mi thungâi pawi a ti. 

1 Samuel 16 

David Chu Lalchem Si Ding 
Hen Sariak Thuh Asi 

1LALPA nih Samuel sinah, “Saul ruangah zei tiang riamruam me na ngaih a sia 

awt? Israel lalchem asi mi chu ka nawng rawh. Sikhawmsele tuah oliv sariak 
lak le, Bethlehem khua ah minung pakhat Jese sinah va kal le, a fapa lakah mi 
pakhat chu lalchem ah ka ruat rawh,” a ti. 

2Samuel nih, “Zeitin ka ti kho lai? Saul nih a theih chun hawng ka thah ding ko,” 

a ti. LALPA nih a sâng le, “Chawlâ put le, LALPA sinah bâwlnâk ka va ap awt ti 
rawh. 

3Bâwlnâk ah chun Jese chu sâwm le, ti ding dân chu keimah nih ka nan simh 

lai. Ka nan simh mi minung chu lalchem rang dingah sariak na thuh ding asi,” a 
ti. 

4Samuel chu LALPA nih a simh mi hâwi hen Bethlehem khua leiah a va kal 

rawh. Chu khuapi ah ruitu tla chu thir bû hen an va tawng le, Samuel sinah, 
“Muhtupa, na kan pal mi hi thlangamnâk thu masi?” ti hen an deih. 

5Anih nih a sâng le, “Si ta a, LALPA sinah bâwlnâk ap ding ka hawng mi asi. A 

thiangtir ule, ka sinah hawng bâk u,” a ti. Jese leh a fapa tla khawm anna 
thenhlimh ding hen a simh na le, bâwlnâk ah chun a sâwm bâk na. 

6An va tlung rawh chun, Samuel nih Jese fapa Eliab a muh le, “A thinlung hen 

hinah LALPA mâika ah a dîr mi hi thîm mi asi ngelchel lai,” ti a ruat. 

7Sikhawmsele LALPA nih a sinah, “A sâng mi leh â dawh mi leiah zauh lah. 

Chu hâwi chu ka duh lo, minung lâirêl hâwi hen ka rêl lo ruangah. Minung nih 
chun lênglei a zauh le, kei lam nih chun thinlung lei ka zauh dauh,” a ti. 

8Jese nih a fapa Abinadab a kawh le, Samuel sinah a kalpi. Sikhawmsele 

Samuel nih, “Silo, LALPA nih a thîm mi asi lo,” a ti. 

9Jese nih Samah a kalpi nawlh. Samuel nih, “Hi khawm hi LALPA nih a thîm mi 

asi lo,” a ti. 

10Chu hâwi hen Jese nih a fapa pasarih tla chu Samuel sinah a kalpi na. 

Churawhchun Samuel nih Jese sinah, “Hi tla lakah LALPA nih a thîm mi pakhat 
khawm a um loh,” a ti. 

11Churawhchun, “Fapa dang na nei lo rawh ma?” ti hen a deih. Jese nih a sâng 

le, “A ngâksia chem mi a um rih, sikhawmsele dawrâ rual vêng hen mâng ah a 
um,” a ti. Samuel nih, “Hinah hawng ding hen simh. A hawng lân lo chu bâwlnâk 
kan ap ding asi lo,” a ti. 

12Jese nih amah chu kawh ding hen mi a fial. Mi mêlṭha tak, mi ṭhisel tak, 

mitmeng dawh tak asi. LALPA nih Samuel sinah, “Hi hi sariak thuh ding mi chu 
asi,” a ti. 

13Samuel nih oliv sariak a lâk le, a unau tla mâika ah David chu sariak a thuh 

rawh. Lâkkhatko ah LALPA thlarau nih David chu a luah le, chu ni thawk hen 
chun a sinah a um vima rawh. Churawhchun Samuel chu Ramah khua leiah a 
kîr rawh. 

David Chu Saul In ah a um 

14LALPA thlarau nih Saul chu a kaltâk le, thlarau sual amah hamhtirtu ding hen 

LALPA nih a fial. 

15A to-aw tla nih a sinah, “Pathian nih thlarau sual nangmah hamhtirtu ah a 

hawng fial ti kan theih. 

16Pu, na rangah ṭingṭang tum thiam mi kawh ding hen thu hawng kan pêk. Chun, 

thlarau nâwmtâm na sinah a hawng tlung kipah chu minung nih ṭingṭang a tum 
lai le, na hawng ṭha nawlh ding hen,” an ti. 

17Saul nih, “A tum thiam mi hawng ka hâwl piak ule, hinah ka sinah hawngpi u,” 

a ti. 

18An lakah mi pakhat nih, “Bethlehem mi Jese nih tumphung thiam tak mi fapa 

a nei, amah chu mi râlṭha tak leh mêlṭha tak, kawrsen ṭha tak leh thusim kho mi 
tak asi. Chu minung sinah LALPA a um,” a ti. 

19Saul nih Jese sinah mi a fial le, “Dawrâ vêngtu na fapa kha ka sinah hawng 

fial,” a ti. 

20Jese nih David chu Saul sinah a fial le, kêl lâ pakhat leh savun uain dûr khat 

sang hen sanatung a phurhtir le, a put. 

21David chu Saul sinah a va kal le, Saul sinah a rianṭuantu ah a um rawh. Saul 

nih thungâi a lawmh le, a riamnâm puttu ah a ruat. 

22Churawhchun Saul nih a sinah thu a thanh le, “David hi thungâi ka lawmh, ka 

sinah umtir,” a ti. 

23Chu thawk hen chun thlarau sual Pathian nih Saul sinah a hawng fial kipah 

David nih a ṭingṭang a lâk le, a tum piak. Churawhchun thlarau sual nih a kaltâk 
le, a mahmuntê hen a hawng ṭha nawlh. 

1 Samuel 17 

Goliath Nih Israel Tla A Zuamnâk 

1Philistia mi tla chu râl do ding hen Judai ram ah mi Sokoh an ti mi khua ah 

anna pûm; Sokoh leh Azekah karah mi Ephes Damim ah riakmun an khuar. 

2Saul leh Israel tla chu anna pûm le, Elah Kuam ah mun an khuar, chunah chun 

Philistia do ding hen râlring zet hen an um. 

3Philistia tla chu tlâng pakhat tlûnah an um le, Israel tla khawm khatlei râl mi 

tlâng ah an um bâk, anna kar chu tivakuam asi. 

4Gath khuapi ah mi a min Goliath chu Philistia lakah mi a hawng suak le, Israel 

tla a hauh na. Amah chu a sâng lei feet kua ngâk a sâng, 

5Dâr râlthuam a rit dân kilogramme sâwmnga leh pasarih â thuam, chun dâr 

lukhuh â khuh. 

6A kê khawm dâr hen a tuam, a liang ah dâr fei a put. 

7A liang ah dâr liangbat a pâi, a fei ngul chu puan tahnâk tâkaw tluk hen a sah, 

a fei zum chu kilogramme sarih tluk hen a rit. Tlangvâl pakhat nih a mâi ah a 
phaw a put piak le, a kal. 

8Goliath chu a dîr le, Israel tla a auh na, “Khanah zei nan ti? Râltuk ding hen 

nanna tlar mu! Kei chu Philistia mi ka si, nannih Saul sal tla nan si. Keimah do 
ding hen nan lakah mi pakhat thîm u. 

9Anih nih hawng ka neh hen hawng ka thah chun nan sal ah kan um lai le, 

sikhawmsele kei nih ka neh hen ka thah chun kan sal nan si lai. 

10Hinah tuah Israel kawrsen chu ka zuam asi. Hawng ka sualpi ding hen nan 

thîm mi chu ka ngamh rerêng,” a ti. 

11Saul leh a minung tla nih an theih rawh chun thungâi an lâu. 

David Chu Saul Riaknâk 
Mun Ah A Va Kal 

12David chu Jese fapa, Judai ram Bethlehem khua mi, Ephrat thlâk asi. Jese 

nih fapa pariat a nei le, Saul a lal liauah chun a tar ual rawh. 

13A fapa upa dauh mi pathum chu Saul sinah tuknâk ah an kal. A fapa upachem 

chu Eliab asi, a sangtu chu Abinadab, a pathumnâk chu Samah asi. 

14David hi a fapa lakah ngâksia chem asi, chun a u le pathum Saul sinah an um 

liauah 

15a zeimaw zâwn ah Bethlehem leiah a va kal le, a pa dawrâ a va vêng tâwn. 

16Goliath nih Israel tla chu zînglei zânlei kip hen ni sâwmli kar a hauh na. 

17Nikhat chu Jese nih David sinah, “Hi sangvut kilogramme rêu mi tlêp râ leh 

sang tlang râ put le, na u le riakmun leiah va kal rawh. 

18An hotu rangah chaw nûk khal parâ put piak. Na u le tla zei hâwi an um an 

dam ma, an thâwngthâng na theih mi leh na muh mi chu sim ding hen hawng 
kîr nawlh. 

19Lalchem Saul, na u tla leh Israel midang tla zawzawng Philistia tla do hen 

Elah Kuam ah an um asi,” a ti. 

20David chu a thâizing zîngtê ah a thawk le, midang sinah dawrâ zauh ding hen 

thu a mâk le, a pa Jese nih a simh mi hâwi hen buh a put le, a kal rawh. Riakmun 
ah Isarel tla chu râltuk ding hen an âu liau chirah a va tleng rawh. 

21Philistia leh Israel tla chu mâi leh mâi a hawih hen do sek ding hen um mun 

remh zet hen an um. 

22David nih ei ding leikâng pêktu sinah a buh chu a siah thlap le, tuknâk mun 

leiah a unau sinah a va kal le, zei hâwi an thâwng a um ti a deih na. 

23Chu hâwi a sawnh na liau tak chun Goliath chu an mâilei ah a hawng le, a lân 

hâwitê hen Israel tla a hauh na. Chu chu David nih a theih rawh. 

24Israel tla nih Goliath chu an muh rawh chun lâu bû hen an tek. 

25“Zauhnik u! Lalchem Saul nih a thah khotu chu lâwmman lian tak pêk ding a 

tiam, a fanu khawm pêk hen a man khawm a lâk awt lo a ti,” anna ti. 

26David nih a kiangah mi tla sinah, “Hi bang hâwi Israel ningzak saihtu Philistia 

mi thahtu nih zei a tawng awt? Chu lo khawmah hi Pathian nung kawrsen tla 
zuamtu Philistia minung lunglotu hi âu mesi?” ti hen a deih na. 

27Goliath thahtu rangah ti piak ding mi tla chu an simh. 

28David unau lakah a upachem mi Eliab chu David nih mi a sawnh na mi chu a 

theih rawh. A thinthawk le, David sinah, “Hinah zei na hawng ti? Mâng ah dawrâ 
tla âu nih a zauh rawh? Nang ngâksia â thet hen! Râl anna tuk mi zauh ding 
hen na maw na hawng,” a ti. 

29David nih, tuah zei ka ti? Thu deih kho asi lo ma?” a ti. 

30Midang leiah â her le, chu hâwitê hen a deih na; a deih lemang na le, bang 

ver hen an sâng. 

31Zeimaw mi nih David thusim an theih le, Saul nih a kawh rawh. 

32David nih Saul sinah, “Bâwipa, hi Philistia minung hi âukhawm ṭih lah na seh, 

keimah ka va kal lai le, ka do lai,” a ti. 

33Saul nih, “Silo, nangnih zeitin anih na do kho lai? Mipa ngâksiatê cho na si 

rih, anih chu kawrsen asi nâk a sâwt thlo rawh mi!” a ti. 

34David nih, “Bâwipa, ka pa dawrâ zauhtu ka si. Dawrâ seh ding hen 

chakeibaknei mawh vawm mawh an hawng le, 

35ka ṭhâwl le, ka do le, dawrâ fa tla ka hum na tâwn. Chakeibaknei leh vawm an 

hawng ka seh awt khawmsele an rawm ka dît le, ka thah thlo na. 

36Chakeibaknei khawm vawm khawm ka thah, chu hâwitê hen hi Philistia lunglo 

mi lak khawm ka ti awt. Pathian nung kawrsen tla zuamtu hi! 

37LALPA nih chun Chakeibaknei leh vawm lakah a ka hum mi hâwi hen hi 

Philistia mi lak khawm hawng ka hum nget lai,” a ti. Saul nih, “Asi ma chu, kal 
rawh ne, LALPA na sinah um seh,” a ti. 

38David rangah a râlthuam dâr lukhuh chu David lû ah a khuh, kawrdawh 

khawm a ruk. 

39David nih Saul nâmsâu chu â thlaih le, kal ding a tum le, a neh pal lo, â ruk 

dah lo mi asi ruangah. Saul sinah, “Hi râlthuam hen chun ka do kho lai loh, ka 
mang dah lo,” a ti. 

40Churawhchun a lît hep le, a dawrâ vêngnâk ṭhianṭhunh a lâk le, tiva mi lungtê 

a mil deden mi panga a sar le, a sawngkhâwi ah a sanh, lung sehnak lakah a 
timhtuah zet le, Goliath chu a fûk rawh. 

David Nih Goliath A Neh 

41Philistia mi Goliath chu a phaw puttu hen David chu an hawng fûk. Tâwm a 

hawng fûk le, 

42David rang fiang kar a muh rawh chun thungâi a zauhnawmh, mipa ngâksiatê 

mêlṭhadek cho asi ruangah. 

43David sinah, “Ṭhianṭhunh kha zeirang dingah, ui ma na ka ruat?” a ti le, a 

pathian min sal hen David rangah siat a barh. 

44David chu a hauh le, “Hawng nik, na sa kha vâ leh ramsa tla ei dingah ka pêk 

lai,” a ti. 

45David nih a sâng le, “Nang chu, nâmsâu, sunhnâk fei leh khawhnâk fei hen 

do na ka tum le, sikhawmsele kei lam chu LALPA, zeizawng tikho, Israel tla 
kawrsen Pathian, na zauhnawmh mi min hen ka hawng asi. 

46Tusûn ni ah LALPA nih ka kut ah an pêk le, ka nan neh lai le, na ngâwng ka 

tan lai. Philistia kawrsen sa chu vâ leh ramsa ei dingah ka pêk lai. Laikulh pumpi 
nih Israel tla nih Pathian an nei ti an theih lai le, 

47hinah mi mikip nih a mi Israel tla hum ding hen LALPA nih nâmsâu leh fei 

mang ding a herh lo ti an theih lai. Amah chu râltuknâk ah nehtu asi, kanmah 
neh ding hen an siam hep na lai,” a ti. 

48Goliath nih David chu a hawng fûk le, David khawm nih Philistia do ding hen 

a fûk bâk. 

49David nih a kut hen a sâwngkhawi a purh le, lung pakhat a thuak le, Goliath 

chu a seh le, a chal takah a dingh le, a luruh a kuai phut le, Goliath chu 
bawkbukhup hen tual ah a tlû ro. 

50Churawhchun David nih nâmsâu lo hen lung sehnâk hen a neh rawh. 

51A va fûk phêt le, a tak tlûnah a kâi le, Goliath nâmsâu a kâwng lakah mi a nûk 

le, a ngâwng a tan le, a thah rawh. Philistia tla chu an mi râlṭha pa a thi rawh 
chun an tek hep. 

52Israel leh Juda tla nih chun âu bu hen an ṭhâwl na le, Gath lei mi lampi tluan 

hen an ṭhâwl na le, Ekron kulh kawtkâ tiang an ṭhâwl na. Saaraim lei lampi tluan 
hen anna liam mi tla an tlû phut. 

53Israel tla, Philistia an ṭhâwl na mi chu an hawng kîr le, an riakmun tla an rawk. 

54David nih Goliath lû chu a lâk le, Jerusalem leiah a kalpi, a râlthuam lam chu 

amah puanin ah a kil. 

David Chu Saul Sinah â Pêk 

55Saul nih Goliath do ding hen David a kal mi a muh le, a kawrsen hotu Abner 

rangah thu a deih le, “Abner, âu fapa mesi?” a ti. Abner nih a sâng le, “Bâwipa, 
ka theih loh asi,” a ti. 

56Saul nih, “Kal le, va hâwl nik,” a ti. 

57Churawhchun David chu Goliath a thah mi a hawng kîr mi chu Abner nih Saul 

sinah a kalpi rawh. David nih Goliath lû chu a put vima. 

58Saul nih David sinah, “Tlangvâl, âu fapa me na si?” ti hen a deih. David nih a 

sâng le, “Na to-aw Jese, Bethlehem ah mi fapa ka si,” a ti. 

1 Samuel 18 

1Saul leh David nih thu an ruat mi chu an lîm rawh. Saul fapa Jonathan leh 

David chu thungâi an thinlung â tawng le, Jonathan nih David chu amah taksa 
a dâwt mi hâwi hen a dâwt. 

2Saul nih David chu chu ni thawk hen a in ah a umtir le, a in leiah a tlungtir siang 

lo. 

3Jonathan nih David chu a thinlung a tawng tuktarâi ruangah hâwikawmh bir 

tak si ding hen thu a tiamh. 

4Jonathan nih a kawrdawh fual chu a lît le, David rangah a pêk, a râlthuam leh 

a nâmsâu tla, a lîthal leh a tâisâwm tla a pêk. 

5David chu Saul nih a fialnâk zawngah dingchangnâk a tawng vima. 

Churuangah Saul nih a kawrsen hotu ah a siam. Chu hâwi a ti ruangah Saul 
nih hotu ah a siam na mi leh midang khawm thungâi anna lâwm. 

Saul Nih David A Nahsuah 

6David nih Goliath a thah mi a hawng kîr nûnah kawrsen tla zawzawng khawm 

in leiah an tlung le, Israel ram khua kip mi nunau chu lalchem Saul dawng ding 
hen an kal. Chu tla chu lâwm tak hen la sak bû leh lâm bû hen an khuang leh 
ṭingṭang tum bû hen an dawng. 

7Chawnglawmhnâk ni ah chun nunau tla nih la an sak le, “Saul nih sâng tamtak 

a thah le, David nih sîng tamtak a thah,” ti hen an sak. 

8Saul nih chu chu a sâithiam lo, thungâi a ro a thawk, “David rangah chun sîng 

tamtak thah hen an sim, kei chu sâng tamtak thah hen an sim. Lalchem ah siam 
ding an tum asi lai,” a ti. 

9Chu ni thawk hen David rangah a nahsuah le, a zumhmaih vima rawh. 

10A thâituan ah chun Pathian fial hen thlarau nâwmtâm nih Saul chu a luah 

rawh, mi â hâwi hen in sungah â chaih but. David nih ni dangah a ti hâwi hen 
ṭingṭang a tum le, Saul nih fei a put ko. 

11A thinlung hen Saul nih, “Vam ah bêk tap hen ka khawh sih nik lai,” a ti; veinih 

a khawh le, a khawh kip hen David chu â phêt ving, â phêt ving. 

12Saul nih David sinah LALPA a um ruangah thungâi a ṭih, sikhawmsele amah 

rangah a hua fâwn, sikhawmsele LALPA nih anih lam chu a kaltâk rawh. 

13Churuangah Saul nih mun dang ah a fial le, kawrsen sâng khat hotu ah a 

siam. David nih a mi tla chu râl a tukpi na le, 

14LALPA chu a sinah a um ruangah a ti mi zawng chu a dingchang vima. 

15Saul nih David dingchangnâk a theih hen a ṭih dadauh. 

16Israel leh Juda ram ah mikip nih David chu ruitu dingchangnâk nei mi asi 

ruangah an duh ver. 

David Nih Saul Fanu A Umpi 

17Saul nih David sinah, “Ka fanu upa dauh mi Merab hi, râlṭha tak leh zumhkâi 

hen keimah nâwl zulh hen LALPA râldonâk ah dotu na si ruangah na nupi 
rangah ka nan pêk lai,” a ti. (Saul nih a thinlung hen David chu hi hâwi ka ti 
chun Philistia mi nih an thah lai le, zeikhawm a ti kho lai lo rawh ti a ruat 
ruangah.) 

18David nih a sâng le, “Kei rîlmâl hi ka dâwngsungkhur zauh hen lalchem 

samâkpa si ding mazei ka si?” a ti. 

19Sikhawmsele David rangah Merab pêk ding ni a tlung rawh chun Meholah mi 

a min Adriel minung pakhat rangah a pêk ving. 

20Saul fanu Mikal David hen an thinlung a tawng mi tak an si ti Saul nih a theih 

rawh chun thungâi â lâwm. 

21“A thinlung hen Mikal chu David rangah ka pêk lai le, amah perpettu ah ka 

mang lai le, Philistia mi tla nih an thah khonâk ding hen,” a ti. Churawhchun a 
veinihnâk ah Saul nih David sinah, “Ka samâkpa na si lai rawh,” a ti. 

22Saul nih a to-aw tla chu a thuptê hen David sinah, “Lalchem hi na tlûnah 

thungâi â lâwm le, a rianṭuantu tla khawm nih an lungna a tlâ, nang rangah a 
fanu umpi ding â rem chir asi,” ti hen simh ding hen thu a pêk na. 

23Chu chu David an simh le, anih nih, “Kei hâwi mipâm rangah chun lalchem 

samâk si chu a rokual tuk,” a ti. 

24David thusim chu lalchem rianṭuantu tla nih Saul rangah an simh. 

25Saul nih a rianṭuantu tla sinah, “Hi hâwi hen David sinah simh u, Lalchem tla 

nih nan rangah a duh mi chu a mêlma Philistia mi tla thah mi fêm zâ a duh,” ti 

simh ding hen a fial na. (Hi hi Saul ruatnâk chu Philistia mi nih David an thah 
khonâk ding hen a tum mi asi.) 

26Saul rianṭuantu tla nih David rangah chu thu chu an simh le, David chu 

lalchem samâk asi awt ruangah thungâi â lâwm. Anna umhnâk ni a tlung lântê 
ah 

27David leh a minung tla chu an va kal le, Philistia mi zanih an thah na, an fêm 

tla chu David nih lalchem sinah a kalpi le, a mâika ah a rêl piak hep, a samâk 
asi khonâk ding hen. Churawhchun Saul nih a fanu Mikal chu David hen a 
umhtir na rawh. 

28Saul nih David sinah LALPA a um mi leh a fanu Mikal nih David chu a dâwt 

tatak ti a theihfiang rawh. 

29Churuangah chun David rangah a ṭih khun le, a dam kar vial chu a mêlma 

hâwi hen a ruat. 

30Philistia mi tla an hawng tâwn le, an do tâwn, sikhawmsele tuknâk kipah Saul 

hotu tla ngâk hen David chu a dingchang dauh tâwn. Churuangah David chu 
thungâi a minthang rawh. 

1 Samuel 19 

Saul Nih David A Nehsawh 

1Saul nih a fapa Jonathan leh a rianṭuantu tla zawzawng chu David thah a tum 

mi thu a simh na. Sikhawmsele Saul fapa Jonathan nih David chu thungâi a 
kawmh le, a sinah, 

2“Ka pa nih thah ding hen a nan tum. Thâi chu a râlring rawh, mun ken dauh ah 

va a thup le, chunah um ko. 

3Chun, kei chu ka pa kiangah phâisen ah ka dîr lai le, a sinah nangmah 

thâwngthâng ka sim lai. Thil zeital ka theih mi chu ka nan simh lai,” a ti. 

4Jonathan nih David chu Saul mâika ah a sawr, “Pa, na to-aw David tlûnah thil 

diklo ti rîlmâl lah. Na lakah zeikhawm thil a sual lo, na lakah zeikhawm palh-le-
rahnâk a nei lo, palh ngâk hen a ti mi zawng chu nangmah rangah ṭangpinâk 
rokual tak asi ver. 

5Goliath lakah khawm thi ding â siang siar le, LALPA nih Israel rangah rokual 

tak hen a neh piak. Nang khawm nih na muh le, na lâwm. Chu hâwi mi lakah 
tuah thilsual tilo mi David chu a san zeikhawm um lo hen a lakah thil diklo ti 
ding na duh êu?” a ti. 

6Saul nih Jonathan thusim thawk hen theihthiamnâk a nei le, David thah lo rawh 

ding hen LALPA min hen thu a tiam. 

7Churawhchun David rangah a kawh le, Saul sinah an kalpi le, David nih a lân 

hâwitê hen Saul rangah a rian a ṭuan piak nawlh. 



488 

Bawm Common Language Bible Version 
@ 2006 Bangladesh Bible Society  

 
 

 

 

8Philistia mi tla hen tuknâk a um nawlh le, David nih a do na le, a neh na le, an 

tek phin. 

9Nikhat chu thlarau sual Saul sinah a hawng fial le a luah rawh. A in ah a fei put 

bû hen a to le, David khawm ṭingṭang tum hen chunah chun a um. 

10Saul nih David chu vâm lakah bêk tlak khawh ding a tum le, sikhawmsele 

David chu â phêt le, fei chu vâm ah â phun char. David chu a tek le a suak 
rawh. 

11Chu zân ah chun Saul nih a thâituan ah David chu thah ding hen a in ah bawh 

hen a fial na. A nupi Mikal nih David rangah a simh le, “Tuzân ah hin na tek lo 
vêk chun thâizîng chu na thi ding nget,” a ti. 

12A nupi nih chun langawtkawt ah a ṭum tir le, a tek le, a suak rawh. 

13Churawhchun milem chu ihkhun ah a ittir le, a sanhtling rangah kêl mul a 

tlinhtir le, puan hen a khuh. 

14Saul minung tla chu David tleih ding hen an hawng le, Mikal nih, “A dam lo” ti 

hen a simh na. 

15Sikhawmsele, Saul nih anmah ngelchel nih tawng ngelchel ding hen mi a fial 

nawlh na, “A ihkhun hen hawng put ule, ka thah ko lai,” a ti. 

16In sungah an va kal le, milem ihkhun ah kêl mul sanhtling tlinh hen a ittir mi 

an va muh. 

17Saul nih a fanu Mikal sinah, “Zeirangah hi hâwi hen na ka perpet le, ka mêlma 

chu na suah ving?” a ti. Anih nih a sâng le, “Na ka ṭangpi lo chun kan thah lai a 
ti mi chu,” a ti. 

18David chu a suak le, Ramah khua ah Samuel sinah a va kal le, Saul nih a 

tlûnah thil a ti mi zawzawng chu a simh. Churawhchun Samuel hen Naioth ah 
an va kal le, chunah chun an va um. 

19David chu Ramah ah Naioth khua ah a um ti Saul an simh. 

20Churawhchun amah tleih ding hen mi a fial na. Chu mi a fial mi tla nih, 

khuavâng murui an hotu Samuel sinah lâm hen âu mi an va muh na. 
Churawhchun Saul minung tla chu Pathian Thlarau nih a hawng luah na le, 
annih khawm an lâm le, an âu bâk. 

21Saul nih chu chu a theih rawh chun minung tam dauh a fial le, annih khawm 

chu an va lâm le, an âu bâk fâwn. A veithumnâk ah midang a fial fâwn le, chu 
tla khawm chu a lânah mi hâwi ber hen an um bâk. 

22Churawhchun amah tak Ramah khua leiah â thawh rawh. Seku tichawh kâu 

tak umnâk mun a va tleng le, “Samuel leh David hi zeiah an um,” ti hen a deih 
na. Annih nih, “Naioth ah an um,” ti hen an simh. 

23Chunah a kal liau tak chun, a tlûnah Pathian Thlarau a hawng tlung bâk, 

Naioth lei kalnâk lampi tluan hen a âu le, a lâm bâk. 

24Churawhchun a nipuan a lît hep le, Samuel mâika ah a lâm le, a âu, chu ni, 

ni khat leh chu zân, zân khat chu takkaro hen a um ko. (churuang chun “Saul 
khawm khuavâng asi bâk rawh na maw?” an ti tâwn.) 

1 Samuel 20 

Jonathan Nih David A Ṭangpi 

1David chu Naioth thawk hen Ramah ah a tek le, Jonathan sinah a va kal le, 

“Zei thil me ka ti? Zei me ka sualnâk? Zei me ka palhnâk? Keimah thah ding 
duh rê hen na pa lakah zei thil me ka ti?” a ti. 

2Jonathan nih “Pathian nih an thihtir rîlmâl lah seh, ka pa nih thil a ti mi 

zawzawng a herh mi khawm a herh lo mi khawm hawng ka simh hep, hi bang 
thu lak khawm hin kei sinah chun zeikhawm a pheh lai loh, chu hâwi hen a ti 
rêng lai loh,” a ti. 

3Sikhawmsele David nih a sâng le, “Na pa nih na ka kawmh zia hi a theih hep, 

nang khawm na lung a fâk awt thlo ruangah thilti a tum mi chu a nan theihtir 
ding asi lo. LALPA nung mi min sal hen thu ka sim asi, kei lam chu thih pâng 
chuan hen ka um mi ko rawh!” a ti. 

4Jonathan nih, “Na duh mi zawng ka nan ti piak lai,” a ti. 

5David nih, “Thâi chu Thla Thar Kût ni asi, kei khawm hi lalchem sinah buh ei 

bâk ding ka si. Sikhawmsele phâisen ah ka va kal lai le, kip zânlei tiang ka va 
a thup lai. 

6Na pa nih buh khêng dûmnâk ah ka um lo ti a theih chun kumsiar hen kan 

dâwngsung apnâk cham Bethlehem ah va nei ding hen keimah sinah hawng ka 
deih ti hen simh,” a ti. 

7‘Asi ma chu,’ a ti chun ka him mi asi lai, sikhawmsele a thinthawk mi asi chun 

keimah nganfâk pêk ding a tum asi ti na theih ding asi. 

8Na ka sunhsaknâk hi zângfahtê hen ti le, thuthup thenhlimh kan nei mi kha 

theihkumza. Sikhawmsele ka sual mi asi ngâk leh nangmah tak nih hawng ka 
thah ko! Zeirangah na pa nih hawng ka thah ding hen na ka kalpi êu lai?” a ti. 

9Chun, Jonathan nih a sâng le, “Kha bang hâwi thil kha ruat khawm ruat lah, ka 

pa nih thah ding a nan tum tak chun ka nan simh lai lo ma?” a ti. 

10David nih, “Na pa nih a thinthawk bû hen a nan sâng chun âu nih hawng ka 

simh lai,” a ti. 

11Jonathan nih, “Phâisen leiah kan kal lai,” a ti le, an kal rawh. 

12Jonathan nih David sinah, “LALPA, Israel Pathian chu theihpitu si seh! Thâi 

ah tu tik dingah leh chu ni ah ka pa rangah thu ka deih lai. Na tlûnah a thiltum 
a ṭha chun thu ka nan thanh lai. 

13Nganfâk pêk ding a nan tum mi lakah ka nan theihtir hen ka nan hum lo asi 

chun, LALPA nih hawng ka thah thlo seh. LALPA chu ka pa sinah a um hâwi 
hen na sin khawmah um seh. 

14Ka dam mi asi chun, na thutiam kha theihkumza le, ka lakah zumhkâi rawh, 

sikhawmsele ka thi mi asi lam chun, 

15ka dâwngsung tla rangah zumhkâinâk langhtir kumza. LALPA nih na mêlma 

tla a veih hep na tikah chun 

16kan thutiam chu râwk lo hen um kumza seh. A râwk mi asi chun LALPA nih a 

nan rêp lai,” a ti. 

17Jonathan nih David chu a dâwt ruangah thu a tiamh nawlh. Jonathan nih mah 

â dâwt mi hâwi hen David rangah a dâwt. 

18Churawhchun Jonathan nih a sinah, “Thâi chu Thla Thar Kût asi ruangah buh 

einâk ah na tel lo chun na umlo mi a lang awt. 

19Kip ah na umlo ti theih asi khun awt. Ni dangah na thupnâk ngêt ah va kal le, 

va a thup, chunah mi lung pawng lanh leiah va a thup. 

20Churawhchun chanhtiang veithum ka kah lai, muidik sêl hâwi hen. 

21Ka to-aw chu va hâwl ding hen ka simh lai, Zauh, lîthal zum tla chu na sîr leiah 

an um, sar na ka ti chun, na hawng suak kho tinâk asi lai. LALPA a nung mi min 
sâl hen na vânduai lai lo ti ka sim asi. 

22Sikhawmsele, ‘Chu lîthal zum chu khatlei varâl ah a um, kal sawm,’ ti hen ka 

simh chun, Churawhchun kal ving. LALPA nih a nan fial ving mi asi ruangah. 

23Khatlei khatlei thu kanna tiam rawh ruangah LALPA nih khatlei khatlei tleih 

thlir ding hen hawng kan siam ngelchel lai. 

24Churawhchun David chu phâisen ah chun â thup rawh. Thla Thar Kût ah buh 

ei ding hen lalchem Saul chu a hawng le, 

25amah to mun nget ah vâm kiangah a to, amah sangtu ah Abner a to le, amah 

zâwn chirah Jonathan chu a to, David mun chu a lâwng ko. 

26Sikhawmsele chu ni ah chun Saul nih zei thu khawm a sim lo, zeimawh a herh 

mi leh a thianglo mi a um dahmawh ti a ruat ruangah. 

27A thâituan Thla Thar Kût a ni nihnâk ah David mun chu a lâwng kumza le, 

Saul nih Jonathan sinah, “Zei rangah mazân khawm tusûn khawm David buh 
ei a hawng lo zia?” a ti. 

28Jonathan nih a sâng le, “Bethlehem ah kal ding hawng ka deih. 

29Zângfahtê hen hawng ka kaltir le, ka dâwngsung tla nih khua ah ap ding an ti 

le, ka unaupa khawm nih chunah tel ding hen hawng ka chah, nang chu ka 
hâwipa na si ruangah hawng ka kaltir le, ka unau tla muh ding hen, churuangah 
asi buhkhêng dûmnâk ah a umlo mi,” a ti. 

30Churawhchun Saul chu Jonathan tlûnah thungâi a thin a thawk le, “Nang 

lakfa! Tuah David hen nanna kêp mi, na nufa na mualphoh asi ti kan theih! 

31David a dam kar vial chu hi ram ah lal na si dah awt lo ti na theih lo ma? Tuah 

va kal le, hinah hawng ruai, a thi ding asi!” a ti. 

32Jonathan nih a sâng le, “Zeirangah a thi êu lai? zei thil a ti?” a ti. 

33Chu liau tak chun Jonathan rangah fei hen a khawh le, Jonathan nih David hi 

a pa nih thah a tum tatak ti a theih rawh. 

34Jonathan chu dawhkân ah mi chu thinthawk bu hen a thawk le, chu Thla Thar 

Kût a ni khat ni ah chun zeikhawm a ei lo. David ruangah thungâi a lawksawng. 
Saul nih a râl thlo ruangah. 

35A thâituan zîng ah Jonathan chu David tawng ding hen anna tiam hâwi hen 

phâisen ah a va kal rawh. Mipa ngâksiatê a put le, a sinah, 

36“Lîthal ka kah awt mi hi hâwl,” a ti. Jonathan nih a lîthal chu mipa ngâksia lanh 

leiah a kah le, mipa ngâksia chu chu leiah a tek. 

37Chu mipa ngâksia nih lîthal tlâknâk a tleng rawh chun, Jonathan nih a sinah, 

“Thalzum chu lanh dauh ah a um! 

38Kha ram khan dîr ko lah, ti rereh,” a ti. Ngâksia nih lîthal chu a lâk le, a pu 

sinah a kalpi le, 

39zei tinâk mesi ti lam chu a theih loh, Jonathan leh David cho nih an theih. 

40Jonathan nih ngâksia rangah a râlthuam chu a pêk le, “Khua leiah tlungpi,” a 

ti. 

41Ngâksia a kal rawh chun, lung pawng lanh lei mi David chu a hawng thawk 

le, a khûp tual a deh le, tual leiah veithum a buk, Jonathan leh David chu 
châwchawk bû hen thungâi an ṭap le, David lawksawngnâk chu Jonathan ngâk 
hen a fâk dauh. 

42Jonathan nih David sinah, “Pathian na sinah um seh. LALPA nih kei leh nang; 

ka thlâk tla leh na thlâk tla thutiamnâk thenhlimh hen kanna nei tawnh mi hi 
theih seh,” a ti. David khawm a kal le, Jonathan khawm khua leiah a kîr. 

1 Samuel 21 

Saul Sinah Mi David A Tek Rawh 

1David chu Nob khua ah Ahimelek bâwlpu sinah a tek rawh. Ahimelek chu thir 

bû hen a suak le, David hen anna tawng le, a sinah, “Zeitin nangmah lâwng hen 
na hawng kal zia?” a ti. 

2David nih, ‘Lalchem pâwiherh thu ah ka hawng mi asi, thil ti ding hawng ka fiah 

mi hi âukhawm simh ding asi lo hawng ka ti, ka mi tla rangah lam chun mun 
zeimawh ah hawng ka tawng ding hen ka simh na. 

3Tuah zei me pêk ding na nei? Sang tlang nga hawng ka pêk, asi lo leh thildang 

na nei mi zawng,” a ti. 

4Bâwlpu nih, “Sang rarâu chu ka nei lo, sang thenhlimh cho ka nei, na hâwi le 

nih nunau pungnâk an neilo rih mi asi chun nan ei kho lai,” a ti. 

5David nih, “Nunau an pung rîlmâl lo, ka mi le tla chu kan hawng suaknâk thawk 

hen thenhlimh tak hen anna kilkâwi kumza, tutan ah kan hawng mi châng chu 
kan thenhlimh khun! ti hen a sâng. 

6Churawhchun Bâwlpu nih sang thenhlimh a pêk rawh, Pathian sinah ap ding 

mi sang cho a nei ruangah, chu chu dawhkan ah siah mi asi le, a li mi chu a lâk 
le, a thar mi chu a ruangrûl ah a siah rawh. 

7(Saul ranrual zauhtu lakah an hotu, Edom thawk hen a hawng mi Doeg chu a 

thutiam zawh ding hen chu ni ah a um hen â dêng sek.) 

8David nih Ahimelek sinah, “Fei leh nâmsâu hawng ka pêk ding na nei ma? 

Lalchem nih thu hawng ka pêk mi a mawhsareh tuk le, ka nâmsâu leh fei khawm 
ka lâk manh loh,” a ti. 

9Ahimelek nih a sâng le, Elah kuam ah Philistia mi Goliath na thah mi nâmsâu 

lam chu ka nei, puan a tuam hen ephod lanh ah a um. Na duh asi chun lâk ko, 
chu cho chu hinah râlthuam a um mi asi,” a ti. David nih, “Nâmsâu ṭha dauh 
dang a um lêm lo mi chu hawng ka pêk ko!” a ti. 

10Churawhchun David chu a thawk le, Saul sin thawk hen a tek le, Gath khua 

lalchem Akis sinah a kal. 

11A rianṭuantu tla nih chun lalchem Akis sinah, “Hi David hi a ram ah mi lalchem 

asi lo ma? Hi minung hi asi lo ma nunau tla nih lâm bû hen la an sak le, “Saul 
nih sâng tamtak a thah, David nih sîng tamtak a thah, an ti mi kha,” an ti. 

12Chu an thusim nih David thinlung a purh khit le, David nih lalchem Akis chu a 

ṭih thlo rawh. 

13Churuangah a kiangah a va kal chun David chu mi â hen a tuah telê le, tleih 

ding an awt khawmsele zeikhawm theih lo hâwi hen â siam le, khua kulh kawtkâ 
ah â van lemang le, a khamul lakah chil luang buk hen a tuah. 

14Akis nih a rianṭuantu tla sinah, “Zauhnik u! Mi â zeirangah ka sinah nan hawng 

put. 

15Mi â dang ka neilo mi hâwi hen zeirangah mi â, a ât thilti hen ka in sung 

nawktir ding hen nan hawng put?” a ti. 

1 Samuel 22 

Bâwlpu Tla Thahnâk 

1David chu Gath khuapi thawk hen a suak le, Adulam khua kiangah mi pûk ah 

a kal. Chunah a um mi chu a dâwngsung leh a unau tla nih an theih le, an va 
kal bâk. 

2Minung nehsawh hen an um mi leh lei a nei mi mawh buh ei ding nei lo tla chu 

a sinah an va kal bâk le, an ektê hen zali ding an si, chubang tla lakah David 
chu hotu ah a um. 

3David chu, chu thawk hen Moab ram ah mi Mizpah khua ah a va kal le, Moab 

lalchem sinah, “Zângfahtê hen ka nu leh ka pa hi Pathian nih ti ding hen hawng 
ka duh mi ka tawng lân lo chu na sinah umtir na râu rawh,” a ti. Churawhchun, 

4David nih a nu leh a pa chu Moab lalchem sinah a siah na le, David chu pûk 

ah â thup kar vial chu chunah an um. 

5Khuavâng Gad chu David sinah a hawng le, a sinah “Hinah um ko lah, Juda 

ram ah kal sawm,” a ti. Churawhchun David chu a thawk le Hereth tûmun ah a 
va kal. 

6Ni khat chu Saul chu Gibeah khua ah a um liauah tlâng ah mi Tamari thing 

tangah fei put bû hen a to le, hotu a siam na mi tla chu a kiangkam ah an dîr 
pung. 

7David leh a mi tla chu an tawng na rawh ti hen Saul an simh le, anih nih hotu 

a siam na mi tla sinah, “Benjamin mi tla! Ngâi u, David nih grep dûm leh phâisen 
a nan pêk na hen, a kawrsen hotu ah a nan siam na ding hen ma nan ruat? 

8Churuangah asi lo ma, nan ka phiar mi? Ka fapa leh David anna kêp mi khawm 

pakhat khawm nih nan hawng ka simh lo. Kei rangah âukhawm nih siherhnâk 
nan nei lo, ka minung lakah David nih keimah thah ding hen tik dêngkhâwng 
karo a hâwl le, ka fapa khawm nih a fawrh!” a ti. 

9Doeg chu hotu tla murui kiangah a dîr bâk le, a sinah, “David chu Nob ram ah 

Ahitub fapa Ahimelek sinah a kal mi ka muh. 

10Ahimelek nih David chu zei a ti lai ti hen LALPA a ngiar piak le, churawhchun 

David rangah buh a pêk le, Philistia mi Goliath nâmsâu khawm a pêk,” a ti. 

11Churawhchun lalchem Saul nih Bâwlpu Ahimelek leh a rualsia zawzawng Nob 

ram ah bâwlpu si bâk mi tla chu a kawh na le, a sinah an hawng. 

12Lalchem Saul nih Ahimelek sinah, “Ahimelek, ngâi rawh,” a ti. Ahimelek nih a 

sâng le, “Pu, na to-aw hinah ka um,” a ti. 

13Saul nih, “Nang leh David nih zeirangah nan ka phiar? Zeirangah buh na pêk 

hen nâmsâu tla na pêk le, amah rangah Pathian na ngiar piak zia? Tuah anih 
nih chun hawng ka do le, hawng ka thah ding tik dêngkhâwng karo a hâwl!” a 
ti. 

14Ahimelek nih a sâng le, “David chu hotu zumhkâi tak na nei mi asi. Na 

samâkpa khawm asi, nangmah a nan vêngtu khawm asi, a nan vêngtu lakah 
kawrsen hotu khawm asi, na mun rokual ah mikip nih an zah chem mi asi. 

15Asi, Pathian ka ngiar piak ta a, chu chu ka ngiar piaknâk masachem asi lem 

lo. Nang leh âuzawng nih ka dâwngsung tla hêktu ah hawng kan puh lah u, hi 
bang thunawk tla hi kei ka theih loh!” a ti. 

16Lalchem nih, “Ahimelek, nang leh na rualsia zawzawng nan thi ding asi,” a ti. 

17Churawhchun amah vêngtu a kiangah dîr mi sinah, “Kha LALPA bâwlpu tla 

kha thah na! David leiah ṭângṭawm hen, a tek mi an theih ko na hen sâwt tak 
an hawng ka simh duh loh ruangah,” a ti. Sikhawmsele, vêngtu tla nih LALPA 
bâwlpu tla thah ding an duh lo. 

18Saul nih Doeg sinah, “Nangmah nih thah na,” a ti le, Doeg nih a thah hep na. 

Chu ni ah chun ephod hen â thuam mi bâwlpu sâwmriat leh panga a thah na. 

19Saul nih Nob khua mi bâwlpu um mi zawzawng mipa leh nunau, ngâksia leh 

fasêm, ranrual, sanatung leh dawrâ rual tla thah ver ding asi,” a ti le, an thah 
hep na. 

20Sikhawmsele, Abiathar, Ahimelek fapa lakah mi pakhat chu ruang a suak le, 

David sinah a tek. 

21Saul nih bâwlpu tla a thah na mi thu a simh. 

22David nih a sinah, “Doeg ka muh liau khan Saul rangah a simh ngelchel lai ti 

ka ruat rêng asi. Churuangah na rualsia tla an thi mi chu keimah ruangah asi. 

23Nang chu ka sinah um le, zeikhawm ṭih lah. Saul nih kan panih hen thah ding 

hawng kan duh, sikhawmsele ka sinah chun na him lai,” a ti. 

1 Samuel 23 

David Nih Keilah Khua A Hum 

1David nih chun Philistia mi tla nih Keilah khua an do le, an fâng thar ât mi tla 

an lâk piak hep na ti a theih. 

2Churawhchun LALPA sinah, “Philistia tla chu kal hen ka va do na lai ma?” ti 

hen a deih. LALPA nih a sâng le, “Kal le, Keilah khua chu va hum rawh,” a ti. 

3Sikhawmsele David mi tla nih a sinah, “Hi Juda ram ah kan um mi men hi kan 

rangah ṭihnung a kâi mi, Keilah khua ah Philistia tla va do ding châng chu kan 
rangah ṭihnung a kâi khun awt!” an ti. 

4Churawhchun David nih LALPA rangah a deih nawlh le, LALPA nih a sinah, 

“Keilah khua tuknâk ah va kal le, Philistia nehtu ah kan siam lai,” a ti. 

5Churawhchun David leh a mi tla chu Keilah ah an va kal le, Philistia tla rangah 

an do na rawh, tamtak an thah na le, an ran tla an lâk piak na. Chu khua chu 
David nih ruang a suah rawh. 

6Ahimelek fapa Abiathar chu David sinah a hawng tek liauah khan bâwlpu 

kawrfual a hawng put. 

7David chu Keilah khua ah a kal ti chu Saul rangah an simh le, Saul nih, “Pathian 

nih ka kut ah a pêk rawh mi ma chu, David chu kulhnei leh kawtkâ nei mi khua 
ah khumh hen â awh rêng rawh dangâiah,” a ti. 

8Churawhchun Saul chu a kawrsen rual chu David leh Keilah khua mi chu hual 

na hen va tuk na ding hen a kawh na. 

9David nih chu hâwi hen Saul nih thilti a tum mi a theih rawh chun, David nih 

bâwlpu Abiathar sinah “Kawrfual kha hinah hawng put nik,” a ti. 

10Churawhchun David nih “LALPA, Israel tla Pathian, Saul chu na to-aw keimah 

ruangah Keilah râwk ding a tum tih ka theih. 

11Keilah khua mi tla nih hin Saul kut ah an hawng ka pêk lai ma? Ka theih mi 

hâwi hen Saul a hawng awt tatak ma? LALPA, Israel Pathian, hawng ka sâng 
ding hen kan ngiar! “a ti. LALPA nih a sâng le, “Saul a hawng kal awt,” a ti. 

12David nih, “Keilah khua mi tla nih kei leh ka mi tla hi Saul kut ah an hawng 

kan pêk lai ma?” ti hen a deih nawlh. LALPA nih a sâng le, “An pêk lai,” a ti. 

13Churawhchun David leh a mi tla zaruk nih chun Keilah chu an kaltâk le, mun 

dangah anna ṭhial rawh. Saul nih David chu Keilah khua mi a suak rawh ti a 
theih rawh chun a thiltum chu a lêt ving. 

David Chu Tlâng Ram Ah 

14David chu tlâng ram Zip ramkaro kiangah â thup le, a um ko. Saul nih a hâwl 

kumza le, sikhawmsele Pathian nih a kut lakah a pêk lo. 

15David nih Saul chu amah thah ding hen a muh le, David chu Zip ramkaro 

kiangah mi Hores ah a um. 

16Jonathan chu chunah a va kal le, Pathian vêng asi zia ti hen thla a ngamh le, 

17a sinah, “ṭih rîlmâl lah. Ka pa Saul nih nganfâk an pêk kho rîlmâl lai lo, Israel 

lalchem na si ding khawm fiang tak hen a theih asi. Nangmah sangtu chu kei 
ka si awt ti khawm a theih ko,” a ti. 

18Chu panih nih chun hâwikawmh si ding hen thutiamnâk thenhlimh an nei. 

David chu Hores ah a um le, Jonathan chu in leiah a tlung. 

19Mi zeimaw mi Zip thawk hen Saul Gibeah ah a um mi sinah an va kal le, a 

sinah “David chu Juda ram simlei kângah mi mun pakhat Hakilah tlâng ah kan 
ram ah Hores khua ah â thup ko. 

20Pu, amah chu thungâi tleih ding na duh ti kan theih, churuang chun kan ram 

ah hawng le, kan tleihtir ko lai,” a ti. 

21Saul nih a sâng le, “Thungâi ka lakah vêl nan nei ruangah Pathian nih mal an 

sâwm na seh. 

22Va kal ule, fiang tak hen va zauh u, fiang tak hen zeiah a um, âu nih a muh 

va theih u, thungâi hen a fing ti ka theih. 

23A thupnâk mun tak hâwl ule, a thâwngthâng hawng ka simh phêt u. 

Churawhchun nan sinah ka hawng lai le, chu mun ah a um nget rih asi chun, 
Juda ram pumpi va hâwl lo hen ka thah ko lai,” a ti. 

24Churawhchun anna thawh le, Saul lânah Zip khua leiah chun an kîr rawh. 

David leh a mi tla chu Maon ramkaro ah Juda ram simlei kâng tivakuam 
âukhawm an umlonâk ah an um ko. 

25Saul leh a mi tla chu David hâwl hen an kal le, khawmsele, David nih thâwng 

a theih le, Maon ramkaro lung mun tlâng ah a kal le, chunah a va um. Saul nih 
chu thu chu a theih le, David rangah a ṭhâwl rawh. 

26Saul leh a mi tla chu khatlei râl tlâng ah an um le, David leh a mi tla khatlei râl 

ah an um mi hen chun anna lât ving. Saul kiangah naih tek an um le, tleih sek 
ding an um mi chu anna lât ving rawh. 

27Chu liau tak chun mifial pakhat Saul sinah a hawng le, a sinah, “Hawng kîr 

rih! Philistia tla nih kan ram an rûn!” a ti. 

28Churawhchun Saul chu David a ṭhâwl mi chu a mâk le, Philistia do ding hen 

a kîr rawh. Churuangah asi chu mun chu Thleinâk Tlâng an ti mi chu. 

29David chu chu thawk hen a kal le, Engedi thupnâk mun ah a um rawh. 

1 Samuel 24 

David Nih Saul Nungnâk A Zuah 

1Saul chu Philistia mi a do mi a hawng kîr le, David chu Engedi ramkaro kiangah 

a um ti an simh. 

2Saul nih Israel lakah a kawrsen ṭha chem sâng thum a kalpi na le, Mâng Kêl 

Umnâk lungpi saklei ah David leh a mi tla hâwl ding hen an kal. 

3Lampi kiangah chun dawrâ pûk a um le, amah cho hen â thlei le, a va lût le, a 

sungah a va lût. Chu pûk lak tak ah chun David leh a mi le chu a dunglei ah 
anna thup le, an um ko. 

4Chun, a mi tla nih David sinah, “Na rangah tu hi tik dêngkhâwng tak asi, na 

mêlma chu na duh zia zawng ti ding hen Pathian nih a nan pêk,” an ti. David 
chu a va vâk le, a thuptê hen Saul theih lo karah a kawrdawhfual chu tâwm a 
lep. 

5David thinlung chu a nuam lo rawh. 

6A mi le tla sinah, “LALPA nih ka hotupa lalchem ah a siam mi chu nganfâk ka 

pêk lonâk ding hen hawng ka hum seh! LALPA nih lalchem rangah a ruat mi asi 
ruangah tâwmtê khawm nganfâk ka pêk ding asi lo!” a ti. 

7Churawhchun David nih a mi tla chu Saul rangah do lo ding hen a theihtir na. 

Saul chu pûk ah mi chu a kalnâk dingah a thawk rawh. 

8Churawhchun David khawm pûk ah mi chu a suak bâk le, Saul rangah a auh, 

“Bâwipa” a ti le, Saul chu a hawng a her, David nih zah tak hen tual ah a kûn 
le, a sinah, 

9“Mi nih ka nan râl mi hâwi hen thu an sim mi hi zeirangah na lung? 

10Nangmah ngelchel nih pûk ah na um liauah LALPA nih ka kut ah a nan pêk 

mi na muh asi. Ka mi tla nih nangmah thah ding hen an hawng ka fawrh le, 
sikhawmsele ka nan zângfah le, LALPA nih lalchem ah a nan ruat mi asi 
ruangah tâwmtê khawm nganfâk ka pêk awt lo ka ti. 

11Pu, zauhnik, na kawrfual tliar ka put mi hi! Ka nan thah kho asi, sikhawmsele 

ka nan thah ding mi ruangrûl ah hi na kawrdawh ka ât asi. Hi nih hin ka nan râl 
lo zia leh nganfâk pêk ding ka nan duh lo zia a langhtir asi. Nang lam nih chun 
zeikhawm ka sual lo mi lakah thah ding karo na hawng ka awt. 

12Kan lakah a diklo dauh mi chu kan tlûnah LALPA nih lâirêl seh. Nang khawm 

tâwmtê khawm nganfâk kan pêk lo mi lakah na ka râl ruangah LALPA nih an 
rêp bâk seh. 

13A lânah mi thufing nih, “Sualnâk thil chu misual cho nih a ti,” ti mi hâwi hen, 

churuang chun tâwm khawm nganfâk kan pêk awt lo. 

14Zauhnik u, Israel lalchem nih hin zei thah ding me a hâwl? Ui a thi mi ma? 

Uirik ma? 

15Âu kan diklo dauh LALPA nih lâirêl seh. Hi thu hen LALPA nih lâirêl sele, na 

lakah mi LALPA nih hawng ka vêng hen hawng ka hum seh,” a ti. 

16David nih chu thu chu a sim thluh rawh chun, Saul nih, “Nangmah na maw ka 

fapa David,” a ti le, a ṭap rawh. 

17Churawhchun David sinah, “Nang lam chu na dik, keimah ka diklo mi asi, na 

lakah thil diklo ka ti liau khawmah nang lam chu na ṭha asi. 

18LALPA nih na kut lakah hawng ka pêk khawmsele na ka thah lo mi ruang hin 

ka lakah na ṭhat zia tusûn ni hin na langh asi. 

19Mi nih a mêlma tleih hen âu nih nganfâk pêk lo hen suahtu a um lai? Tusûn 

ni ah na thilti rruangah hin LALPA nih mal a nan sâwm seh. 

20Tuah nang chu Israel lalchem na hawng si ngelchel awt, nangmah lâirêl hen 

lalram chu a um vima lai ti ka ruat. 

21Sikhawmsele, ka thlâk tla leh ka dâwngsung min a tlâu hep lonâk ding hen ka 

nungnâk na zuah ding mi thu ah thu a tiam,” a ti. 

22David nih ti ding hen a tiamh. Churawhchun Saul chu in leiah a kîr le, David 

leh a mi tla khawm anna thupnâk lei mun ah an kîr rawh. 

1 Samuel 25 

Samuel Thih Thu 

1Samuel chu a thi le, Israel mi zawzawng anna pûm le, an ulh. Ramah a umnâk 

khua ah an vûi. 

David leh Abigail 

Chu nûnah chun David chu Paran ramkaro ah a va kal. 

2-3Minung pakhat Kaleb thlâk ah mi a min Nabal a um le, amah chu Maon khua 

mi asi le, Karmel khua kiangah mun a nei. Amah chu mi nei tak asi, dawrâ sâng 
thum leh kêl sâng khat a nei, a nupi Abigail chu mêṭha tak leh fing tak asi, 
sikhawmsele a pasal lam chu mi thin ṭhalo tak asi. 

4David nih ramkaro thawk hen Nabal nih Karmel ah a dawrâ mul a mêt ti thu a 

theih le, 

5Churawhchun David nih tlangvâl parâ Nabal sinah a chibai bûk mi thu va simh 

ding hen a fial na. 

6Nabal sinah thusim ding a chah na le: “David nih ka hâwipa, a dâwngsung tla 

leh a sinah um mi zawzawng chibai ka bûk a nan ti,” an ti. 

7“David nih dawrâ mul na mêt ti a theih le, hinah na dawrâ vêngtu tla khawm 

zeitin khawm kan ti na lo zia na theih ding kan duh. Karmel ah an um kar vial 
chu an lakah mi zeikhawm a tlâu lo. 

8Ka hawng fial na mi tlangvâl tla hi deih na nik, an simh ko lai,” a ti. “Na puaituah 

ni takah kan hawng tleng le, na kâwi duhtak David nih kan lakah vêl na nei hen 
na to-aw tla leh na kâwipa rangah zângfahtê hen na ti kho rirî hawng kan pêk 
ding hen a nan ngiar a ti,” an ti. 

9David nih Nabal rangah thu a chah mi chu an va simh, chunah chun an ngâk 

ko le, 

10Nabal nih a nehnûnah a sâng le, “David chu âu mesi? Chu minung chu ka 

theih dah loh! Tu liauah ram lakah sal a tek mi thungâi an tam. 

11Ka dawrâ mul mêttu tla rangah ran ka thah mi leh ka buh leh tî tla hi a zei ram 

thawk hen an hawng kal ti khawm theih dah lo mi minung tla rangah ka pêk na 
awt rîlmâl lo!” a ti. 

12David mi tla chu a sinah an va kîr nawlh le, Nabal thusim tla a sinah an va 

simh. 

13Chun David nih a mi tla sinah, “Nan nâmsâu tla pâi chiau u,” a ti le, an pâi 

chiau. David khawm nih a nâmsâu a pâi bâk le, minung zali hen anna thawh le, 
ei bâr, thil-le-rî mi zanih dunglei ah an mâk na. 

14Nabal to-aw pakhat nih Nabal nupi Abigail sinah, “David nih ramkaro thawk 

hen kan pupa rangah chibai buk ding hen mi a hawng fial na mi a siarlo thlo mi 
na theih ma? 

15Annih tla chu thungâi kan lakah an ṭha le, zeitin khawm hawng kan ti lo, chu 

phâisen ah an sinah kan um kar vial chu kan neih âukhawm nih an fîr lo. 

16A sûn a zân hen kan ran tlazauhkhenh hen hawng kan vêng rêt. 

17Hi thu hi zei hâwi ti ding asi awt, zângfahtê hen ruat. Hi hi kan pupa leh a 

dâwngsung tla rangah ṭihnung kâi tak khawm asi kho, kan pu chu mi lungkhung 
tak asi le, âu thu khawm ngâi duh lo mi as!” a ti. 

18Abigail nih mawhsareh hen sang tlang zanih, savun uain dûr nih, dawrâ sa 

em mi panga, sang rêu mi kilogramme leisarih, grep châr sûr zâ leh cake zanih 
theipi rah châr hen siam mi chu sanatung a phurhtir. 

19A to-aw tla sinah, nannih mâilei ah kal masa ule, nan dung leiah kan zûl na 

lai,” a ti na, a pasal sinah zei thu khawm a sim lo. 

20Abigail chu sanatung tlûnah â chuan le, tlâng ah a kal liau chirah David leh a 

mi tla amah leikângah an hawng mi hen anna tawng sut rawh. 

21David nih a thinlung hen ruat dân chun, “Hi bang hâwi minung neih leh siah 

hi ramkaro ah ka vêng piak êu me, hi tluk ka ṭangpi mi lakah hi hâwi hen hawng 
ka ti! 

22Thâizîng khuadei lânah pakhat khawm âk lo hen chu minung tla chu ka thah 

na lo bâk chun Pathian nih hawng ka vuak seh!” a ti. 

23Abigail nih David a muh kâ hen, sanatung tlûnah mi chu a ṭum sawm le, David 

kebul ah 

24a kûn le, a sinah, “Pu, zângfahtê hen ka thu hawng ka ngâi piak, thangsiat 

phurhnâk chu keimah tlûnah um seh. 

25Zângfahtê hen Nabal thu rerêng ngâi piak lah, zeikhawm a ṭhatnâk a um lo! 

A min put dawdawh hen mi â asi! Pu, na to-aw na hawng fial liau khan ka um 
lo hen â dêng. 

26Na mêlma tla na thah liauah an humtu chu LALPA asi, tuah LALPA nung mi 

min sal hen thu ka tiam asi. Nang rangah nganfâk pêk ding an tumtu chu Nabal 
hâwi hen rêp an si lai. 

27Zângfahtê hen Pu, lâwmman ka nan put piak mi hi hawng ka lâk piak le, na 

mi tla rangah pêk na. 

28Pu, thil ka palh mi tla chu zângfahtê hen hawng ka ngaihdam. Na damsung 

zawzawng thilsual tilo hen LALPA rangah râl dotu na si ruangah nang leh na 
thlâk tla chu lal ah an siam na lai. 

29Mi nih thah ding hen an do khawmsele LALPA na Pathian nih ro sung tak mi 

nih a kil hâwi hen a nan kil lai. Na mêlma lam chu zei ti khawm hen lung sehnâk 
hen lung tlâng an seh ving mi hâwi an si lai. 

30LALPA nih thil ṭha zawzawng leh Israel lal si ding hen a nan tiamh mi a ti tikah 

chun 

31lehrûl sam hen a san umlo hen mi na thah lo ruangah lawksawng leh 

ngaihsiatnâk lam chu na nei lai lo rawh. Pu, zângfahtê hen LALPA nih mal an 
sâwm tikah chun hawng ka philh rîlmâl lah,” a ti. 

32David nih a sinah, “LALPA, Israel Pathian, tusûn ah ka sinah a nan fialtu chu 

sawr hen um seh! 

33Na ruatdân thiam hen tusûn ah thil na ti mi nih hin lehrûl samnâk leh mi ka 

thah ding mi hawng ka lêttir ruangah Pathian sinah lâwmthu um seh. 

34Nangnih mawhsareh hen hawng ka dawng lah le chu Nabal minung 

zawzawng chu zînglei ah thah hep na ding hen Israel Pathian nung min hen thu 
ka tiam ving rawh. Sikhawmsele, LALPA nih nganfâk an pêk na lo ding hen 
hawng ka khap asi. 

35Churawhchun David nih chun a put piak mi zawng chu a lâk piak le, a sinah, 

“Na in leiah kîr le, zeikhawm lawksawng lah, na duh mi chu kan ti piak lai,” a ti. 

36Abigail chu Nabal sinah a kîr le, Nabal lam chu lal hâwi hen puai a tuah le, zû 

a rî le, nuam but hen a um. Churuang chun a thâizîng khua a dei lân lo chu 
zeikhawm a simh lo. 

37Churawhchun a hawng fîm nûnah thil zeizawng a simh rawh. Nabal chu 

veikhat ko ah a mawlh thlo le, châng khawm a châng kho lo. 

38Ni râ nûnah chun Nabal chu LALPA nih a vuak le, a thi rawh. 

39David nih Nabal thih thu a theih rawh chun, “Nabal hawng ka siarlotu lakah 

lehrûl sam ding mi leh thil diklo ti ding mi lakah a to-aw hawng ka humtu LALPA 
chu sawr hen um seh!” a ti. Chun, David nih Abigail hen umh ding mi thu ah mi 
a fial. 

40David to-aw tla chu Karmel ah an va kal le, Abigail sinah, “David nih a nupi si 

ding hen a sinah an put ding hen hawng kan fial,” an ti. 

41Abigail chu tual ah a kûn le, “Kei a to-awnu ka si, to-aw kê tla ṭâwl ding ka tîm 

kumza,” a ti. 

42A thawk sawm le, a sanatung tlûnah â chuan rawh. A to-awnu panga tla nih 

an zûl le, David to-aw tla chu a zûl na le, a nupi ah a va um rawh. 

43David nih Ahinoam Jezreel ah mi chu a umpi rawh le, tuah Abigail khawm chu 

a nupi asi rawh. 

44Chu liau chun Saul nih Mikal David nupi chu Galim khua mi Lais fapa Palti 

rangah a pêk tâk ving. 

1 Samuel 26 

David Nih Saul Nungnâk 
A Zuah Nawlh 

1Zip khua mi tla Gibeah ah Saul sinah an hawng le, David chu Juda ram kiangah 

mi ramkaro Hakilah Tlâng ah â thup le, a um ko ti an simh. 

2Saul nih Israel lakah a kawrsen a ṭha chem mi sâng thum a put na le, David 

hâwl ding hen Zip ramkaro ah a kal. 

3Saul chu Hakilah tlâng ah mi lampi kiangah mun a khuar. David lam chu 

ramkaro ah a um ko rih. Saul nih a hâwl ti a theih rawh chun 

4David nih zauh thlingthlâktu a fial le, Saul chu chunah a hawng taktê. 

5David chu Saul leh Ner fapa Abner, a kawrsen hotu riaknâk mun takah a va 

kal. Saul chu riakmun lâi chirah a it le, a minung tla nih an kulh dak. 

6Churawhchun David nih Hit mi Ahimelek sinah leh Joab unaupa Abisai sinah, 

(an nu chu Zeruiah asi) “Saul riakmun ah nan panih lakah zei mi nih nan hawng 
ka zûl lai?” a ti. Abisai nih a sâng le, “Keimah nih kan zûl lai,” a ti. 

7Churawhchun, chu zân ah David leh Abisai chu Saul riakmun ah an va lût le, 

Saul chu riakmun lâi ah a it le, a lû kiangah fei a phun mi an muh. Abner leh 
kawrsen dang zawzawng chu a kiangah an it riap. 

8Abisai nih David sinah, “Tuzân hin na mêlma chu Pathian nih na kut ah an pêk 

rawh. Tuah amah fei tak hen hawng ka sunhtir le, nawlh lo ding hen tual ah 
veikhat ah bêk tlak hen ka sunh lai,” a ti. 

9Sikhawmsele, David nih, “Nganfâk pêk rîlmâl lah! A lalchem thîm nganfâk 

pêktu chu Pathian nih a rêp ngelchel bâk lai. 

10David nih a sim vima le, “LALPA a nung mi min sal hen ka sim asi, Saul chu 

amah thihnâk ni dingah mawh râltuknâk ah LALPA nih a thah awt ti ka theih. 

11LALPA nih a lalchem thîm nganfâk pêk lo ding hen hawng ka khap asi. A tî 

dûr leh a fei kha kan lâk lai le, kan kal ko lai,” a ti. 

12Churawhchun David nih Saul lû kiangah mi tî dûr leh fei chu a lâk le, Abisai 

hen chun an kal rawh. LALPA nih ihmu thâwtnâk a pêk na ruangah âukhawm 
nih an muh hen an theih na lo, ihmu thaw tak hen an it hep. 

13Churawhchun David chu varâl leiah a kal le, râl lât ual tlâng tlûn khet ah a va 

kal le, 

14Saul kawrsen tla leh Abner rangah a auh na, “Abner! Na hawng ka theih ma?” 

a ti. Abner nih, “Zei minung me lalchem rangah âu leh ṭhanghtu chu?” a ti. 

15David nih a sâng le, “Abner, Israel lakah hotu chem na si lo ma? Zeirangah 

na pu lalchem rangah ṭhadek hen na vêng lo? Tuko khan âumawh na pupa thah 
ding hen riakmun ah a hawng lût. 

16Na rianṭuan ding mi na palh thlo, Abner! LALPA, a nung mi min sal hen ka 

sim asi, nan pu LALPA nih lalchem ah a thîm mi ṭhadek nan vêng lo ruangah 
nan ektê hen thi tlâk nan si. Zauh! Zeiah lalchem fei a um? A zeiah a lû kiang 
mi tî dûr a um?” a ti. 

17Saul nih David hâu chu a theih le, “Ka fapa, David na maw na si?” a ti. David 

nih a sâng le, “Mah ta a, “Bâwipa, 

18zeirangah na to-aw hi na hawng ka ṭhâwl nget rih? Zei thil me ka ti? Zei thilsual 

me ka ti? 

19Churuangah “Bâwipa, ka thu sim hawng ka ngâi piak. Keimah hawng ka dotu 

ding hen LALPA nih an ruat mi asi chun, a sinah thil ap nih a thinlung dangtir 
seh, sikhawmsele minung nih a ruat mi asi chun LALPA nih an lakah siat tlungtir 
seh. LALPA ram ah mi chu an hawng ka nar le, pathian dang cho sawnhnâk 
mun ah um ding hen an ka tuah ruangah. 

20LALPA ram ah mi tek hen ram dang ah thah hen hawng ka umtir rîlmâl lah 

seh. Kei, uirik tluk cho mi thah ding hen Israel lalchem chu zeirangah a hawng 
zia? Mâng ah mi vâ an râl hâwi hen a ka râl?” a ti. 

21Saul nih, “Ka palh thlo asi. Ka fapa David hawng kîr! Nganfâk kan pêk lai lo 

rawh, tuzân ah ka nungnâk na zuah ruangah. Ka â ngâk! Thil ṭihnungkâi tak ka 
ti rawh asi,” a ti. 

22David nih, “Bâwipa, hinah na fei a um ko, na minung pakhat hawng fial le, 

hawng lâk seh. 

23LALPA nih chun mirep leh mi zumhkâi tla rangah lâwmman a pêk na, tusûn 

ah ka kut ah a nan pêk le, sikhawmsele, LALPA nih lalchem ah a nan siam mi 
chu riam kan banh duh loh. 

24Tusûn ni ah na nungnâk ka zuah mi hâwi hen, LALPA nih ka lawksawngnâk 

zawzawng lakah mi hawng ka hum seh!” a ti. 

25Saul nih David sinah, “Ka fapa, LALPA nih mal an sâwm seh! Thil na ti mi 

zawzawng lakah dingchangnâk na tawng lai,” a ti. Chun, David chu a kalnâk 
ding leiah a kal le, Saul khawm in leiah a kîr rawh. 

1 Samuel 27 

David Chu Philistia Mi Tla Sinah A Um 

1David nih a thinlung hen, “Zei tik mawh chu Saul nih hawng ka thah ding nget. 

Philistia sinah lam him ding hen kal sele a ṭha lai bei maw! Chu tikah Israel 
lakah a hawng ka râl mi hi ka him lai,” a ti. 

2Churawhchun, David leh a minung zaruk hen Gath khua lalchem Maok fapa 

Akis sinah an kal rawh. 

3David leh a mi tla leh an dâwngsungkhur hen Gath ah an va um rawh. David 

nih nupi panih a nei le, Jezreel mi Ahinoam leh Karmel ah mi Nabal nupi Abigail 
an si. 

4Saul nih David chu Gath khua ah a tek ti a theih rawh chun hâwl ding â lêt thlo 

rawh. 

5David nih Akis sinah, “Ka hâwipa tak na si chun, umnâk dingah khua fatê 

hawng ka neihtir bâk. Kei rangah khuapi ah um a herh lêm lo Pu,” a ti. 

6Churawhchun Akis nih Ziklak khua a pêk. Chu thawk hen Ziklak chu Juda tla 

lalchem tâ asi. 

7David chu Philistia tla sinah thla leiruk a um. 

8Chu liau chun David nih a mi tla hen Gesur, Girzi leh Amalek mi hun sâwt tak 

um mi tla an do na. An ram chu Sur tiang an rûn le, Aigupta leiah kalnâk lampi 
tluan hen. 

9Nunau, mipa zawzawng an thah na le, dawrâ rual, ranrual, sanatung tla, 

sangâwngsâu tla leh nipuan tla khawm an lâk. Chun Akis sinah an hawng kîr 
nawlh, 

10anih nih thu a deih na, “Tutan zei leikâng me nan va rûn?” a ti. David nih, 

“Juda simlei kâng ram tla, Jeramil tla umnâk tla, Kenit umnâk ram tla,” ti hen a 
simh. 

11David nih nunau mipa zawzawng a thah hep na, Gath leiah va kal hen a 

minung tla thilti an sim kholonâk ding hen. David nih Philistia ah a um kar 
zawzawng hi hâwi hi thil a ti dân asi. 

12Sikhawmsele, Akis nih David a zumh ruangah a thinlung hen “David chu a mi 

Israel tla nih an hua rawh dangâiah a san tlum hen keimah rian a ṭuan lai rawh,” 
ti a ruat. 

1 Samuel 28 

1A nehnûnah chun Philistia tla nih Israel tla do ding hen an kawrsen tla an pumh 

na le, Akis nih David sinah, “Na mi leh nang chu kanmah leiah ṭângṭawm ding 
nan si ti na theih ko kha,” a ti. 

2David nih a sâng le, “Asi rîlmâl, na to-aw kan si ti nang khawm nih na kan theih 

ko, ka ti kho dân chu nangmah tak nih na muh lai ma hi,” a ti. Akis nih, “A ṭha! 
Keimah vêngtu ah ka nan siam kumza lai,” a ti. 

Saul Nih Mithi Thlarau Kawh Thiam 
Thu A Deihnâk 

3Samuel chu a thi le, Israel mi zawzawng nih an ulh le, Ramah khua ah an vûi. 

Saul nih Israel ram ah mi, mithi thlarau kawh thiam mi leh dâwithiam tla chu a 
nar ver na. 

4Philistia kawrsen tla chu anna pûm le, Sunem khuapi kiangah mun an khuar. 

Saul nih Israel tla a pumh na le, Gilboa tlâng ah um mun an khuar. 

5Saul nih Philistia kawrsen tla a muh le, a lâu. 

6Churuangah LALPA rangah zei hâwi ti ding asi awt ti hen a deih. Sikhawmsele 

LALPA nih a sâng lo thlo, mang lei hen khawm, Urim leh Thummim leh 
khuavâng mang hen khawm a sâng lo. 

7Churawhchun Saul nih a minung tla chu “Mithi thlarau kawh thiam mi nunau 

hawng ka kawh piak ule, a sinah thu ka deih awt,” a ti. “Endor khua ah pakhat 
a um,” ti hen, an sâng. 

8Saul chu nipuan dang aih hen mêl dang hen â tuah le, a mûi rawh chun chu 

nunau va muh ding hen a minung panih tla hen an kal le, a sinah, “Mithi thlarau 
hawng kan sawnh piak le, zei hâwi hen thil a hawng um awt, hawng kan simh,” 
a, ti. 

9Nunau nih a sâng le, “Lalchem Saul nih Israel ram ah mi mithi thlarau kawh 

thiam leh dâwithiam a nar hep na mi na theih ko khateh. Zeirangah keimah 
tângnâk leh thahnâk ding karo na tum?” a ti. 

10Churawhchun Saul nih thu a tiam, “LALPA a nung mi min sâl hen, hi bang thil 

na ti ruang hin rêp na si rêng lai lo,” ti hen a simh. 

11“Âu ka nan kawh piak lai,” ti hen nunau nih a deih? Anih nih a sâng le, 

“Samuel,” a ti. 

12Nunau nih Samuel a muh rawh chun, a râk le, Saul sinah, “Lalchem Saul na 

si ko mi, zeirangah na hawng ka perpet!” a ti. 

13Lalchem Saul nih a sinah, “Ṭih rîlmâl lah! Zei na muh?” a ti. Nunau nih a sâng 

le, “Tual thawk hen thlarau a hawng suak mi ka muh,” a ti. 

14Saul nih, “zei hâwi mêl a put,” ti hen a deih. Nunau nih a sâng le, “Tarpa a 

hawng suak, kawrfual â ruk,” a ti. Churawhchun Samuel asi ti a theih rawh chun 
zah tak hen tual leiah a kûn le, chibai a bûk. 

15Samuel nih Saul sinah, “Zeirangah na ka nawktir hen zeirangah kîr ding hen 

na ka tuah?” a ti. Saul nih a sâng le, “Thungâi ka lawksawng! Philistia mi tla nih 
an hawng ka do le, Pathian khawm nih hawng ka kaltâk. Khuavâng leh mang 
hen khawm hawng ka sâng duh lo rawh.” Churuang chun ka ti ding mi hawng 
ka simh ding hen nangmah kan kawh asi,” a ti. 

16Samuel nih, “LALPA nih a nan kaltâk le, a mêlma na si rawh mi chu zeirangah 

na ka kawh êu? 

17Keimah mang hen thu a sim mi zawzawng chu LALPA nih a ti rawh ma kha, 

lalram chu na sinah mi a lâk le, David rangah a pêk rawh. 

18LALPA thupêk na ngâi lo le, Amalek mi leh an neih tla na veih hep lo ruangah. 

Churuangah tuhin LALPA nih na lakah hi hi a hawng ti rawh asi. 

19Nang leh Israel mi tla chu Philistia sinah pêk nan si lai,” a ti. 

20Samuel thusim ruang chun Saul chu a lâu le, tual ah a tlû ro le, a uai tlek. Nî 

tlâk leh khuadei hen buh a ei lo ruangah a tha a uai thlo. 

21Nunau nih Saul chu a lâu mi a muh rawh chun a sinah a va kal le, a sinah, 

“Pu, zângfahtê hen na ka deih mi hâwi hen ka ti ruangah thihnâk ah mi chu 
ruang ka suak asi. 

22“Tuah ka nan ngiar mi hâwi hen ti le, buh kan timhtuah piak lai le, na ei hen 

kal ding tha na nei kho ding hen,” a ti. 

23Saul nih, “Zeikhawm ka ei awt loh,” ti hen a êl. Sikhawmsele, hotu ah a siam 

na mi tla nih ei ding hen an nâwr êu, a nehnûnah chun â âwi le, tual ah mi a 
thawk le, ihkhun tlûnah a to. 

24Nunau nih bit teng hen a vulh mi chaw lâ chu a thah piak. Sangvut a lâk le, a 

timhtuah, sang em mi thilnu tel lo hen a siam. 

25Saul mâika ah a hunh le, a milian tla hen an ei le, chu zân ah chun an kal 

rawh. 

1 Samuel 29 

Philistia Tla Nih David An Nawng 

1Philistia mi tla nih an kawrsen zawzawng chu Aphek ah an kalpi ver na le, chu 

liau chun Israel tla chu Jezreel tivakuam tinung va ah mun an khuar 

2Philistia lal panga chu anmah murui chiau a zâ leh a sâng hen an kal le, David 

leh a mi tla chu lalchem Akis dunglei ah an kal. 

3Philistia kawrsen hotu tla nih chu chu an muh na le, “Hebrai tla hi hinah zei an 

ti awt?” an ti. Akis nih, “Hi hi David, Israel lalchem Saul rianṭuantu asi. Ka sinah 
sâwt tak tutiang a um mi asi, a hawng nâk thawk hen ka lakah a palh-le-rahnâk 
zeikhawm ka muh lo,” a ti. 

4Sikhawmsele Philistia kawrsen hotu tla chu Akis tlûnah an rothawk le, a sinah, 

“Hi minung hi na pêk mi khua ah kîrtir nawlh. Tuknâk ah kan sinah kaltir lah, 
kanna tuk liauah khatlei kângah â ṭângṭawm ving lebang lai. Kan minung 
thihnâk hi a pu leh amah rangah rem rawh nâk salam asi awt lo ma? 

5A lân khawmah hi David asi lo ma, a thâwngthâng nunau nih lâm bû hen an 

sak mi, ‘Saul nih sâng a thah, David nih sîng a thah, an ti mi kha,” a ti. 

6Akis nih David a kawh le, a sinah, “LALPA Israel Pathian nung mi min hen ka 

sim asi, ka sinah râltuknâk ah na hawng mi thungâi ka lâwm, ka sinah na hawng 
nâk thawk hen ka lakah palhnâk na nei mi ka muh loh. Sikhawmsele lal dang 
tla nih an duh lo asi. 

7Churuangah in leiah thlangam tak hen tlung le, an duhlo kâng thil chu 

zeikhawm tilo hen um ko,” a ti. 

8David nih a sâng le, “Pu, zei me thil ka sualnâk a um? Na rian ka ṭuannâk 

thawk hen zeikhawm palhnâk na muh lo mi asi chun, zeirangah ka lal leh ka 
hotu sinah nan mêlma râltuk hen ka hawng lo zia lai,” a ti. 

9Akis nih, “Kei lam nih chun rem ka ti, Pathian vân minung tluk hen zumh na kâi 

hen kan ruat. Sikhawmsele lal dang tla nih kan sinah râltuknâk ah a hawng kho 
lai loh a nan ti. 

10Churuangah chun, David, Saul kaltâk hen ka sinah hawngtu tla, zîngtê hen 

thawk ule, khua chêu lânah kal u,” a ti na, 

11Churawhchun David leh a mi tla chu a thâi zîngtê hen Philistia leiah kal ding 

hen anna thawh rawh. Philistia mi tla chu Jezreel leiah an kal rawh. 

1 Samuel 30 

Amalek Mi Tla Rangah Donâk 

1Ni nih nûnah David leh a mi tla chu Ziklak ah ah hawng tlung, Amalek mi tla 

nih Juda ram simlei leh Ziklak khua an do. Khua an duah le, 

2nunau tla an kalpi na, pakhat khawm an thah na lo. 

3David leh a mi tla an hawng tleng le, khua chu duah hep hen an muh, an nupi 

tla, an fapa leh fanu tla an kalpi hep na. 

4David leh a mi tla chu bâng lo hen uai tep rê hen an ṭap. 

5David nupi Abigail leh Ahinoam khawm an kalpi ving, 

6David chu thungâi a lawksawng, a mi le tla khawm an fa tla an thlâu ver na 

ruangah an lung a fâk thlo ruangah David rangah lung hen seh ding an awt; 
sikhawmsele LALPA a Pathian nih a râlṭhattir, 

7David nih Ahimalek fapa bâwlpu Abiathar sinah, “Bâwlpu kawrfual kha hawng 

ka pêk nik,” a ti. Abiathar nih a pêk, 

8David nih LALPA sinah, “Rûntu tla chu ka ṭhâwl na hen ka tleih na lai ma?” a 

ti. LALPA nih a sâng le, “Ṭhâwl na le, na tleih na lai le, an tleih mi khawm suh 
hep na,” a ti. 

9David leh a minung zaruk chu anna thawh rawh. Besor tiva an tlung rawh chun, 

a zeimaw mi chu chunah chun an um, 

10David chu a minung zali tla hen a kal vima rih, zanih chu tiva kanh ding an dî 

tuk le, dunglei ah an um ko, 

11David minung tla nih Aigupta mi mipa ngâksia ram ah an va tawng le, David 

sinah an hawng put. Buh leh tî leh 

12theipi châr, grep rah châr sûr nih an pêk. A ei rawh chun a hawng a panh 

rawh, ni thum kar chu zeikhawm din leh ei lo hen a um mi asi. 

13David nih, “Nan hotu âu, zei thawk hen hawng mi me na si?” ti hen a deih. 

Anih nih a sâng le, “Aigupta minung Amalek to-aw ka si,” a ti. “Ka dam lo 
ruangah ka pu nih hawng ka mâk thlap le, a dunglei ah ni thum ka um rawh. 

14Keret, Judai ram simlei kângah um tla leh Kaleb thlâk tla ram kan rûn le, Ziklak 

khua tla kan duah,” a ti. 

15David nih, “Chu rûntu tla murui sinah na hawng ka kalpi kho lai ma?” ti hen a 

deih. Anih nih a sâng le, “Na ka thah lo ding hen leh ka pupa sinah na ka pêk 
lo ding hen Pathian sinah thu a tiam,” a ti. 

16David chu an sinah a kalpi rawh. Rûntu tla chu Philistia mi leh thil tamtak an 

lâk mi tla ruangah puai an tuah le, din leh ei hen mun kipah anna rekrâwi ver. 

17A thâituan khuadei rianruan ah a do na le, nî tlâk tiang hen David nih a do na. 

Tlangvâl zali sangâwngsâu tlûnah anna chuan mi an tek mi cho lo chu pakhattê 
khawm an suak lo. 

18David nih Amalek mi tla nih an lâk mi leh a nupi panih khawm an suh nawlh 

hep na. 

19Zeikhawm a vei mi a um lo. David chu a mi tla, fanu fapa tla leh Amalek mi 

nih thil an lâk mi zawng a suh na le, an kîr rawh. 

20David nih ran leh ranrual zawzawng a mahmuntê hen a tawng nawlh le, a mi 

tla nih ran tla chu an mâilei ah an khalh le, “Hi hi David tâ asi!” an ti. 

21David chu a minung zanih tla an chelh lo le, dunglei ah Besor tiva ah an um 

mi tla sinah a va kîr nawlh rawh. Annih tla nih David leh a minung tla chu an 
dawng na le, David chu an sinah a va kal le, lâwm tak hen chibai a bûk na. 

22Sikhawmsele, David sinah kal mi tla lakah mi thinlung tling lo leh mi rualo tla 

nih, “Kan sinah mi kan thil lâk tla zeikhawm kan pêk na lai loh, an nupi leh an 
fa lam chu lâk na sele kal ko na seh,” an ti. 



508 

Bawm Common Language Bible Version 
@ 2006 Bangladesh Bible Society  

 
 

 

 

23Sikhawmsele, David nih, “Ka unau tla, LALPA nih hawng kan pêk mi lakah hi 

hâwi hen nan ti kho ding asi lo! Hawng kan hum hen rûntu tla lakah nehtu ah 
hawng kan siam asi. 

24Nan sim mi chu âukhawm nih rem an ti lai loh! Bang khap hen kanna ting ding 

asi: dunglei ah thil ngâktu leh tuknâk ah kal mi tla kan vo bang hep kan tawng 
ding asi,” a ti. 

25David nih hi dân a siam mi hi Israel mi tla nih an zûl kumza rih. 

26David chu Ziklak a va tleng le, a thil zeimaw zat ding chu a hâwi Juda tla lakah 

ruitu rangah thuchah hen a kuat na le, “Hi hi LALPA mêlma tla lakah kan lâk mi 
thil nan rangah kan kuat na mi asi,” a ti. 

27Bethel ah um mi tla sinah, Judai simlei kâng ram ah um mi tla leh Jatir khua 

ah um mi tla, 

28Aroer, Sipmoth, Estemoa 

29leh Rakal, Jaramil thlâk tla sinah, Kenit mi tla sinah, 

30Hormah khua mi tla sinah, Borasan, Athak, 

31Hebron, leh amah leh a mi tla an va kalnâk ram ah a kuat na. 

1 Samuel 31 

Saul Leh A Fapa Tla Thihnâk 
(1 Chr 10.1-12) 

1Philistia tla nih Israel tla chu Gilboa Tlâng ah an do na. Israel minung tamtak 

an thah na le, a dang vial chu lalchem Saul leh a fapa tla hen an tek. 

2Sikhawmsele Philistia mi tla nih an phanh na le, Saul fapa pathum tla, 

Jonathan, Abinadab leh Malkisua an thah na. 

3Saul kiangkam chu tuknâk thungâi a zual le, amah tak chu chanhtiang thalzum 

nih a dingh le, an liamh zia a fâk ual. 

4A râlthuam puttu tlangvâl sinah, “Na nâmsâu phâwi le, hawng ka thah ko, 

Philistia pathian neilotu tla nih an ka thah hen anna khâwng lonâk ding hen,” a 
ti. Sikhawmsele tlangvâlpa nih ti ding a ṭih thlo. Churawhchun Saul nih a 
nâmsâu a lâk le, amah â sunh thlap. 

5Tlangvâlpa nih Saul a thi mi a muh le, anih khawm chu a nâmsâu hen â sunh 

le, a thi bâk. 

6Chu hâwi hen Saul leh a fapa pathum leh tlangvâlpa chu an thi rawh, chu ni 

chun Saul minung tla chu an thi hep. 

7Israel mi Jezreel tivakuam varâl leiah um mi tla leh Jordan saklei ah um mi tla 

nih, Israel kawrsen tla an tek mi thu tla, Saul leh a fapa tla an thi mi thu tla an 

theih rawh chun an khua tla an mâk le, an tek phin. Churawhchun Philistia tla 
nih an khua chu an luah rawh. 

8Râltuk lîm nûn a thâituan ah Philistia mi tla nih mithi ruak tla thil chu lâk ding 

hen an kal le, Saul leh a fapa pathum Gilboa tlâng ah thi mi an muh na. 

9Saul ngâwng chu an tan le, a râlthuam chu an lît le, an milem sawnhnâk in ah 

leh Philistia ram ah thâwngthâng chu an simh na. 

10A râlthuam chu an pathiannu Astarte in ah an siah le, a ruak chu Beth San 

khuapi kulh dâi ah an bêk. 

11Gilead ram Jebes mi tla nih Philistia mi tla nih Saul an ti dân an theih le, 

12mi râlṭha tla chu zân khuadei ver hen Beth San khua leiah an va kal. Dâi ah 

mi Saul leh a fapa ruak chu an lâk le, Jebes ah an put na le, chunah chun an 
rawh na. 

13An ruh tla chu an lâk le, khua ah tamari thing tangah an phûm, chun ni sarih 

buh eilo hen an ulh. 

2 Samuel 

2 Samuel 1 

David Nih Saul Thih Thu A Theih 

1Saul thih nûnah David chu Amelek mi tla a va neh na mi chu a hawng kîr le, 

Ziklak ah ni nih a um. 

2A thâituan ah minung pakhat Saul umnâk ah mi a hawng tleng; a ngâihsia ti 

theihnâk ah a puan tla a thlêk, valeidip a lû ah a phulh le, David sinah a va kal 
le, zah tak hen mâi a mûk. 

3David nih, “Zei thawk hen hawng mi me na si?” ti hen a deih. Anih nih a sâng 

le, “Israel riakmun thawk hen hawng suak mi ka si,” a ti. 

4David nih a sinah, “Zei hâwi hen thil a hawng um? Hawng ka simh,” a ti. Anih 

nih, “Tuknâk ah mi kan kawrsen tla an tek hep le, kan minung tla cherkhet thah 
hen an um, Saul leh Jonathan khawm an thah na,” a ti. 

5David nih, “Saul leh Jonathan an thi mi, zei hâwi hen na theih?” ti hen adeih. 

6Anih nih a sâng le, “Gilboah tlâng ah ka va um liauah Saul chu a fei lakah dirh 

kalh hen a um mi ka muh le, a mêlma kari leh rang tla khawm nih an hawng 
naih khet rawh. 

7Â hawi le, hawng ka muh le, hawng ka kawh, kei nih ka sâng le, “Zei me pu,” 

ka ti. 

8Anih nih âu me ka si ti a ka deih le, kei nih Amalek mi ka si ti ka simh. 

9Churawhchun anih nih ka sinah, “Hawng le hawng ka thah! An hawng ka liamh 

zia a fâk thlo, thi ding mi ka si ko rawh,” a ti. 

10Churawhchun ka fûk le, ka thah dâidua, sâwtlotê ah a thi ding ka theih 

ruangah. Churawhchun a lû ah mi lallukhuh leh a zaksiar ka lâk le, na sinah ka 
hawng put hi pu,” a ti. 

11David chu a ngaihsia tukah a puan a thlêk le, a mi tla khawm nih chu hâwi 

hen an thlêk bâk. 

12An ngaih a sia tuk le, nî tlâk hen buh an ei lo, Saul leh Jonathan leh Israel 

LALPA minung tla râltuknâk ah tamtak thah hen an um ruangah. 

13David nih thâwngthâng tlunhtu tlangvâl sinah chun, “Zei lei mi minung me na 

si?” ti hen a deih. Anih nih a sâng le, “Amalek mi, na ram sungah um mi ka si,” 
a ti. 

14David nih, “Pathian thîm mi lal zeitin na thah ngam?” a ti. 

15David nih a minung pakhat a kawh le a sinah, “Hi minung hi thah” a ti, 

churawhchun Amalek mi chu a thah le, 

16David nih Amalek mi rangah, “Hi thu hi nangmah nih na hawng tlunh le, 

LALPA thîm mi lal na thah ruangah nangmah nih nangmah mawh na siam mi 
asi,” a ti. 

David Nih Saul Leh Jonathan 
A Sûn Na 

17David nih hi la Saul leh Jonathan sûnnâk hi a sak. 

18Chu la chu Juda mi tla sîntir na ding hen thu a pêk. (Jasar lasuibu ah rîn asi.) 

19“Israel tlâng ah Kan hotu tla chu an thi rawh! Kan kawrsen râlṭha chem chu 

an tlû rawh. 

20Gath leh Askelon khua lei tlângah phuang lah u. Chu lo chun Philistia nunau 

lunglo mi tla anna lâwm sual lai. 

21“Gilboa tlângah chun ruah sûr lah sele, Dâmtî khawm tlâ lah sele, a phâisen 

tla khawm nih rah suah lah seh! Chunah chun mi râlṭha phaw mualpho tak hen 
a um ruangah, Saul phaw chu sariak hen chulh asi lai lo rawh. 

22Jonathan chanhtiang chu thihnâk asi. Saul nâmsâu nih khua a ruat lo, mi chak 

leh mêlma tla a thah na. 

23“Saul leh Jonathan chu duhrim an kâi hen an chê, an nung leh an thihnâk 

khawm â rual, mupi ngâk hen an khulrang, chakeibaknei ngâk khawm an chak. 

24“Israel nu tla, Saul rangah ulh u! Puan sen dawh tak cherkhet an aih na, ngûn 

leh lungsung hen a nan thuamh na. 

25“Kawrsen râlṭha tla chu an tlû le, râltuknâk ah thah hen an um. Jonathan 

khawm tlâng ah a thi bâk. 

26“Ka unaupa Jonathan, nangmah ruangah ka ngaihsia; ka rangah duh na kâi 

chiam e! Na hawng ka dâwt zia khawm a chê le, nunau tla dâwtnâk ngâk hen 
a fâk dauh. 

27“Kawrsen râlṭha tla an tlû rawh. An râlthuam tla khawm mâk leh mang tlâklo 

hen a um rawh,” a ti. 

2 Samuel 2 

David Chu Juda Lalchem 
Ruat Hen A Um 

1Chu nûn chun David nih “Juda ram ah khua pakhat ka va ho na lai ma?” ti hen 

LALPA sinah a deih. LALPA nih a sâng le, “Va kal rawh,” a ti. David nih, “Zei mi 
dauh ah?” ti hen a deih. LALPA nih, “Hebron ah,” a ti. 

2Churawhchun David chu a nupi panih hen chunah chun a kal rawh. Ahinoam 

chu Jezreel khua mi asi le, Abigail chu Karmel mi Nabal nupi asi. 

3A mi tla leh an dâwngsungkhur tla khawm Hebron khua kiangkam tla ah chun 

an um. 

4Juda mi tla chu Hebron ah an hawng le, David chu Juda lalchem si ding hen 

sariak an thuh. David nih Gilead ram ah Jabes mi tla nih Saul an vûi rawh ti a 
theih le, 

5chunah chun mi zeimaw mi tla thâwng thanh ding hen a fial na: “Nan lalchem 

nan vûi mi lakah nan sunhsak asi ti â theih ruangah LALPA nih mal an sâwm 
na seh. 

6Tu thawk hen LALPA chu nan lakah vêlnei hen zumhkâi seh. Kei khawm nih 

nan thilti ruangah ṭha tak hen kan ti na bâk awt. 

7Chak tak leh râlṭha tak hen um ule, nan lalchem Saul chu a thi rawh le, Juda 

tla nih an lalchem si ding hen sariak an ka thuh,” a ti. 

Isboseth Chu Israel Lalchem 
Si Ding Hen Ruat Asi 

8Saul kawrsen hotu Ner fapa Abner chu Saul fapa Isboseth hen an tek le, 

Jordan Va an kanh le, Mahanaim ah an kal. 

9Chunah Abner nih Isboseth chu lalchem ah a siam le, Gilead, Aser, Jezreel, 

Efraim, leh Benjamin, leh Israel ram zawzawng rang dingah. 

10Israel lalchem ah an siam liau chun kum sâwmli mi asi le, kum nih ding lâi a 

rêl. Sikhawmsele Juda phun tla chu David lakah zumhkâi tak hen an um le, 

11Hebron ah Juda tla lakah kum sarih leh a khing lâi a rêl. 

Juda Leh Israel Donâk 

12Abner leh Isboseth minung tla chu Mahanaim thawk hen Gibeon khua ah an 

va kal. 

13Joab, a nu chu Zeruiah David minung tla hen tî dil ah an va tawng le, chunah 

chun an ektê hen an to, murui khat chu khatlei varâl ah, murui khat anmah zâwn 
khatlei râl ah an um. 

14Abner nih Joab sinah, “Kan tlangvâl tla chu khatlei mi leh khatlei mi kan dotir 

na lai,” a ti. Joab nih a sâng le, “Dotir lai ta a,” a ti. 

15Benjamin phun Isboseth lei mi minung leinih nih David minung leinih tla 

rangah an do na. 

16Mikip nih mah tum mi chiau chu an lû ah anna tleih le, an dêm ah fei hen anna 

sunh le, minung kul leh pali chu mun khat kâ ah an tlû phut. Churuangah Gibeon 
ah chu mun chu “Nâmsâu Mun” an ti. 

17Churawhchun tukpi a hawng suak le, Abner leh Israel mi tla chu David mi tla 

nih an neh na. 

18Chunah chun Zeruiah fapa tla pathum an um, chu tla chu Joab, Abisai, Asahel 

an si. 

19Asahel sazuk hâwi hen tek chak mi nih chun Abner chu a ṭhâwl le, a phâk 

khet. 

20Abner chu dunglei a hawng her le, a sinah, “Nangmah ma Asahel?” a ti. “Mah’ 

ta a” ti hen a sâng. 

21Abner nih, “Hawng ka ṭhâwl lah rawh!” a ti. “Kawrsen pakhat ṭhâwl le, a thil 

neih tla lâk pah” a ti. Sikhawmsele Asahel nih a ṭhâwl nget rih. 

22Abner nih a sinah, “Hawng ka ṭhâwl lah rawh e! Zeirangah keimah thah ding 

na tuah êu? Zeitin na unaupa Joab mêl ka zauh ngam lai?” a ti. 

23Sikhawmsele Asahel nih a thlah duh rerêng lo, churawhchun Abner nih a 

dunglei kângah fei hen a hawng sunh le, a paw ah a dingh le, a kêng leiah fei 
a tleng dak. “Asahel chu tual ah a bawk rep le, a thi rawh. Chu mun ah kaltu 
zawzawng chu an dîr tawt tâwn. 

24Joab leh Abisai nih Abner chu an ṭhâwl le, Ammah tlâng an tlung rawh chun 

nî a tlâ rawh, chu chu Gibeon ramkaro kalnâk lampi Geah saklei asi. 

25Benjamin phun tla chu Abner sinah an hawng a pûm nawlh le, chu tlâng sîpah 

chun anna sang. 

26Abner nih Joab rangah a auh le, “Kanna do kumza awt ma? A dawngh leiah 

thungâi ngaihsiat a kâi awt ti na theih loh ma? Na ram mi minung kan si. Zei ti 
riamruam me na mi tla chu hawng kan ṭhâwl lo ding hen thu na pêk na awt,” a 
ti. 

27Joab nih a sâng le, “Pathian nung min sâl hen ka tiamh asi, chu hâwi hen thu 

sim lah le chu, ka mi tla nih thâituan tiang an ṭhâwl na awt,” a ti. 

28Churawhchun Joab nih Israel tla ṭhâwl lo rawh ding ti theihnâk dingah 

tâwtâwrâwt a tum rawh, churawhchun tuknâk chu an bâng rawh. 

29Abner leh a mi tla chu zân khuadei ver hen Jordan Vakuam leiah an kal; 

Jordan Va an tan le, a thâituan nî tlâk an kal le, Mahanaim an va tleng rawh. 

30Joab nih Abner a ṭhâwl na lo rawh, a mi zawzawng a pumh na le, minung 

leikua hen an tling lo, Asahel rêlsih hen. 

31David mi tla nih Benjamin phun ah mi Abner mi tla chu minung zathum leh 

sâwmruk an thah na. 

32Joab leh a mi tla nih Asahel ruak chu a dâwngsungkhur thlân Bethlehem ah 

an vûi. Zan khuadei ver hen an kal le, khuadei ah Hebron an tlung. 

2 Samuel 3 

1Saul murui leh David murui chu sâwt tak anna do. David chu a chak vima le, 

Saul murui chu an chak lo vima. 

David Fapa tla 

2David nih hi a fapa paruk tla hi Hebron ah a sang sang vima hen a ring na mi 

an si: Amnon nu chu Jezreel ah mi Ahinoam asi, 

3Kileab nu chu Karmel ah mi Nabal nupi roh Abigail asi, Absalom nu chu Gesur 

lal Talmai fanu Maakah asi, 

4Adonijah nu chu Hagith asi, Sephatiah nu chu Abital asi, 

5Ithream nu chu Eklah asi. Hi bang a fa le tla hi Hebron ah suak mi an si. 

Abner Chu David Leiah A Ṭawm 

6Saul murui leh David murui chu anna do vima le, Saul leikângah mi Abner chu 

a chak dadauh. 

7Nikhat chu Saul fapa Isboseth nih a pa nupisun Rizpah, Aiah fanu chu Abner 

nih a ihpi ti hen a puh. 

8Chu mi ruangah Abner thungâi a thin a thawk, “Saul tleihtu ah ma na ka ruat? 

Juda leikângah bawp ding ma na ka ruat, a tîr thawk hen na pa Saul lakah 
zumhkâi tak hen um mi ka si, a unau leh a hâwi le tla chu David lakah mi ka 
hum na; tusûn ni ah nunau hen thang na hawng ka nawmh! 

9-10LALPA nih David rangah, Saul leh a thlâk tla lalram chu lâk piak hen Israel 

leh Juda lakah lalchem ah siam ding hen thu a tiamh, a ram chu khatlei thawk 
hen khatlei dawngh tiang. Hi hâwitê hen ka ti lo mi asi chun Pathian nih hawng 
ka thah seh,” a ti. 

11Isboseth nih Abner chu a ṭih ruangah zei thu khawm a sim lo rawh. 

12Abner nih Hebron ah um mi David sinah, “Hi ram hi âu nih lâi a rêl awt? 

Keimah hen remnâk siam le, Israel mi zawzawng nangmah leikângah ṭângṭawm 
hep ding hen ka nan ṭangpi lai,” ti ding hen mi a fial. 

13David nih, “A ṭha asi! A san pakhat nei hen nangmah hen remnâk ka siam lai: 

A tawng ding hen ka sinah na hawng tikah Saul fanu Mikal ka sinah na hawng 
put ding asi,” ti hen a sâng. 

14David nih Isboseth sinah mifial a nei le, a sinah, “Ka nupi Mikal hawng ka pêk 

nawlh, amah umpi ding hen a man Philistia mi fêm zâ ka pêk asi,” ti ding hen. 

15Churawhchun Isboseth nih a pasal Paltiel, Lais fapa sinah mi chu a suh ving. 

16A pasal Paltiel nih lampi tluan hen Bahurim tiang ṭap bû hen a zûl. 

Sikhawmsele, Abner nih, “In leiah kîr” a ti le, a kîr rawh. 

17Abner chu Israel ruitu tla sinah a va kal le, an sinah “Sâwt tak thawk hen David 

chu nan lalchem rangah nan duh le, 

18Tu hi tik dêngkhâwng asi. LALPA nih, ‘David ka to-aw chu Israel mi tla, 

Philistia leh mêlma dang tla lakah humtu dingah ka mang awt, a ti mi kha 
theihkumza u. 

19Abner nih Benjamin phun tla rang khawm a simh na le, Benjamin leh Israel 

mi tla khawm nih rem an ti va ti ding hen David sinah Hebron ah a va kal rawh. 

20Abner chu a minung kul hen David sinah Hebron ah an va kal liauah David 

nih puai a tuah piak na. 

21Abner nih David sinah, “Tuah ka kal lai le, nangmah an lal si ding hen Israel 

tla chu ka neh hep na lai. An lalchem rangah an pawm lai le, churawhchun na 
duh mi chu na tawng lai le, ram pumpi ah lâi na rêl lai rawh,” ti hen a simh. 
David nih Abner rangah himnâk thutiam a pêk le, a kalnâk dingah a kaltir rawh. 

Abner Thahnâk 

22Chu nûn chun David mi leh Joab chu râltuk an kal mi, thil-le-rî tamtak put hen 

an hawng tlung. Abner lam chu David sinah a um lo rawh, him tak hen David 
nih a kaltir rawh ruangah. 

23Joab leh a mi tla an hawng tlung rawh chun, Abner chu David sinah a hawng 

le, him tak hen a tlung tir rawh ti hen Joab rangah an simh. 

24Churawhchun Joab chu lalchem sinah a kal le, a sinah, “Abner na sinah a 

hawng mi sinah zei thil na ti? Zeirangah kha hâwi hen na kaltir ko? 

25Hinah a hawng mi kha nangmah perpet ding leh an thilti leh na um na kal 

theih ding hen a hawng mi asi na theih ko kha ta a,” a ti. 

26David sinah a kal rawh chun, Joab nih Abner kawh ding hen mi a fial. Sirah 

tichawh ah mi chu an hawng kîrpi. Sikhawmsele chu thu chu David nih a theih 
loh. 

27Abner chu Hebron ah a va tleng rawh chun Joab nih kulh kawtkâ ah a kalpi 

le, amah chu mi kingnâk ah thu thup ruah ding hâwi hen a kalpi le, a paw lakah 
thi thlo hen a sunh. Abner chu Joab unaupa Asahel rangah a thah ruangah 
amah khawm thah hen a um rawh. 

28David nih chu thu chu a theih rawh chun, “Abner thihnâk lakah hin kei leh ka 

mi tla chu kan mawh lo ti LALPA nih a theih. 

29Joab leh a dâwngsung tla tlûnah rêpnâk chu tlung seh! Phâr mawh vunrâi 

mawh, rianṭuan kholo hen mawh, râltuknâk ah thi hen mawh, pâm hen mawh 
an thlâk tla tlûnah um seh,” a ti. 

30Joab leh a unaupa Abisai nih chun Abner nih an unaupa Asahel Gibeon 

râltuknâk ah Abner nih a thah mi phû chu an lam rawh. 

Abner Chu An Vûi 

31Churawhchun David nih Joab leh a mi tla chu an puan thlêk hen Abner sûnnâk 

salâ aih ding hen thu a pêk na. A vûi nâkah lalchem David khawm lâng dung 
leiah a kal bâk. 

32Abner chu Hebron ah an vûi le, lalchem nih chun hâu fâk tak hen thlân ah a 

ṭappi le, mi zawzawng nih chu hâwi hen an ṭappi. 

33David nih Abner rangah sûnnâk dingah a sak: “Zeirangah Abner chu mi â hâwi 

hen a thi? 

34A kut khawm â phuar lo? A kê tla khawm â phuar lo, Misual thah mi hâwi hen 

a thi!” a ti. Mipi tla chu amah rangah an ṭappi nawlh chiam. 

35Nî tlâk hen David chu buh ei ding hen an ngiar le, sikhawmsele Pathian sinah 

thu a tiam, “Nî tlâk lânah zeital ka ei mi asi chun Pathian nih hawng ka thah 
seh,” a ti. 

36Chu chu an theih hen mi le tla chu thungâi anna lâwm. 

37David minung tla zawzawng leh Israel mi zawzawng nih Abner thahnâk ah 

lalchem chu telnâk a nei lo ti an theih. 

38Lalchem nih a mi le sinah, “Tusûn ni ah hin Israel lakah ruitu rokual tak thih ni 

asi nan theih lo ma? 

39Kei, Pathian thîm mi lalchem men nih tusûn ni ah thungâi ka tuar phah asi. Hi 

bang Zeruiah fapa tla hi ka rangah veihtu an si. Chubang hâwi hen mi thah 
mang tla chu LALPA nih rêp na seh,” a ti. 

2 Samuel 4 

Isboseth Thahnâk 

1Saul fapa Isboseth nih Hebron ah Abner thah asi ti thu a theih le, thungâi a ṭih, 

Israel mi tla khawm an lâu. 

2Saul fapa Isboseth nih râltuk hotu panih a nei, Baanah leh Rekab, Beeroth a 

mi Benjamin phun Rimmon fapa tla an si. (Beeroth chu Benjamin ram ah ram 
pakhat ah ngaih asi, 

3chunah a tîrah an um mi tla chu Gittaim ah an tek le, tutiang hen chunah an 

um rawh.) 

4Saul thlâk dang a um mi chu Jonathan fapa Mephiboseth asi le, Jonathan leh 

a pa Saul an thi liau khan kum nga mi asi. An thih thu Jezreel khuapi thawk hen 
thâwng an theih rawh chun, a umhtu nih a tekpi ving, â nam tuktarâi ruangah a 
thlâk le, a kê a khêng. 

5Rekab leh Baanah chu Isboseth in ah an va kal le, nî sûn liau chirah sûn ah â 

dîn liauah an va tlung. 

6Nunau inkhâr kiangah fâng a khei mi chu a it kartê ah Rekab leh Baanah chu 

in sungah Isboseth kardang sungah an va lût le, 

7a ihmû a thâwt liau chirah an thah. A lû an tan le, an put le, khuadei ver hen 

Jordan vadung an zawh. 

8Hebron a mi lalchem David sinah an va pêk le, a sinah, “Na mêlma thah ding 

hen an awttu Saul fapa Isboseth lû kan hawng put hi. Tusûn ni ah hin Saul leh 
a thlâk tla rangah lehrûl na samnâk ding LALPA nih a siang asi,” an ti. 

9David nih a sâng na le, “Ṭihnungkâi lakah ruang hawng ka suahtu LALPA min 

hen thu ka tiam asi. 

10Ziklak ah Saul thih thu hawng ka simhtu minung nih chun thâwngthâng ṭha 

tak sim hen a ruat. Ka tleih le, amah chu ka thah ving. Chu chu a rangah a 
thusim man ka pêk mi asi ko! 

11Mi sual neilo, a in sungah a it thlit liauah thahtu châng chu a sual fâk zia zei 

hâwi tluk asi awt! Tuah nan tlûnah a phû ka lam awt, tual ah mi ka nan veih ving 
na awt!” a ti. 

12David nih a kawrsen tla chu thu a pêk le, “Rekab leh Baanah hi thah ule, an 

bân leh an kê tla tan na u,” a ti. Hebron mi tiva kiangah an thlâi. Isboseth lû lam 
chu Hebron a mi Abner thlân ah an vûi. 

2 Samuel 5 

David Chu Juda Leh Israel 
Lalchem Asi Rawh 
(1 Chr 11.1-9; 14.1-7) 

1Israel mi zawzawng tla chu Hebron ah David sinah an hawng le, “Nangmah 

taksa leh thisen tak kan si. 

2A lânah Saul kan lalchem asi liau khawmah râltuknâk ah Israel ruitu na si le, 

LALPA nih a mi tla lâirêltu leh ruitu dingah thu a nan tiamh rawh,” an ti. 

3Churawhchun Israel ruitu tla zawzawng chu David sinah Hebron ah an hawng 

hep. Anmah hen tlâinâk ding David nih a siam le, annih nih sariak an thuh le, 
Israel tla lalchem asi rawh. 

4David chu lalchem asi liauah kum sâwmthum asi, kum sâwmli lâi a rêl. 

5Hebron ah Juda tla lakah kum sarih leh a khing lâi a rêl. Jerusalem ah Israel 

leh Juda lakah kum sâwmthum leh kum thum lâi a rêl. 

6David leh a mi tla nih Jerusalem do ding hen kal ding ni a hawng tlung. Jebus 

mi chunah um mi tla nih chun David nih khuapi a lâk kho ding rêng an ruat lo. 
Churuang chun, “Hinah hin na hawng lût kho rêng lai loh, mikhêng leh mitchâw 
nih men an kham pang kho lai,” an ti. 

7(David nih Zion kulhpi chu a lâk le, “David khuapi,” ti asi rawh.) 

8Chu ni ah chun David nih a mi tla sinah, “Keimah tluk hen Jebus mi tla hua hen 

thah duhtu âu nan um? Chu hâwi asi chun tî luangnâk lei hen kal ule, mipâm, 
mitchâw leh kekhêng tla do na u,” a ti. (Chu a tinâk san chu “mitchâw leh 
kekhêng tla chu LALPA in ah an lût kho lai loh ti ruangah asi.”) 

9Chu kulhpi chu an va lâk rawh, chun, chunah chun David chu a va um le, 

“David khuapi” ti hen min a sak. A kiangkam tla ah chun khuapi saklei tlâng 
thawk hen a dawmh le, a kiangkam khat zit hen a siam. 

10LALPA, Pathian zeizawng tikho sinah a um ruangah zeiliau zawngah a chak 

vima. 

11Tura ram lalchem Hiram nih David sinah sawlehtu a fial le; mistri tla, lal in 

saktu ding hen lungsâitu tla a fial le, sidar thing tla a pêk. 

12David nih Israel lalchem si ding hen amah chu a birhtir mi leh a mi tla ruangah 

a ram tla chu tluang tak hen a siam ti a theih rawh. 

13Hebron thawk hen Jerusalem ah â thial nûnah, David nih nupi leh nupisûn 

dang a lâk sap le, fanu leh fapa dang tla a nei. 

14Hi bang tla hi Jerusalem ah an suak mi tla an si: Samua, Sobab, Nathan, 

Solomon, 

15Ibhar, Elisua, Nephek, Japhia 

16Elisama, Eliada leh Eliphelet tla hi an si. 

Philistia Mi Rangah Nehnâk 
(1 Chr 14.8-17) 

17Philistia mi tla nih David chu Israel tla lalchem ah ruat asi rawh ti an theih le, 

amah va tleih ding hen an kawrsen tla an suak rawh. David nih a theih le, kulh 
sungah a lût rawh. 

18Philistia mi tla chu Rephaim Kuam ah an hawng tlung le, an luah. 

19David nih LALPA sinah, “Philistia tla hi ka do na lai ma? Anmah nehtu ah na 

ka siam lai ma?” a ti. LALPA nih a sâng le, “Nehtu ah ka nan siam lai, do rawh!” 
a ti. 

20Churawhchun David chu Baal Perazim ah a va kal le, Philistia tla chu a neh 

rawh. David nih, “LALPA nih ka mêlma tla chu tîlian hâwi hen a râwk,” a ti. 
Churuang chun chu mun min ah chun Baal Perazim a ti. 

21Philistia mi tla an tek liauah an dunglei ah an milem an mâk thlap le, David 

leh a mi tla nih an put rawh. 

22Philistia mi tla chu Rephaim Kuam ah an hawng kîr le, an luah nawlh. 

23David nih sângtu LALPA chu thu a deih fâwn le, “Hi thawk hen do lah na, 

sikhawmsele hêl le, varâl leiah sapthei kûng ram ah do ding hen a timhtuah. 

24Sapthei kûng pârah kal hâu na theih chun, Philistia mi tla neh na ding hen na 

mâilei ah keimah ka hawng kal awt ruangah do na rawh, a ti. 

25David nih chun LALPA nih thu a pêk mi hâwi hen a ti le, Philistia tla chu Geba 

thawk hen Gezer kalnâk lampi tiang hen a ṭhâwl na. 

2 Samuel 6 

Thudântuk Bâwm Jerusalem 
Ah Put Hen A Um Mi 

(1 Chr 13.1-14; 15.25—16.6, 43) 

1David nih a kawrsen a ṭha ṭha mi sîng thum ding a pumh na le, 

2Juda ram ah Baalah ah mi, chunah mi Pathian Thudântuk Bâwm a min LALPA 

zeizawng tikho cherub tlûnah laltophah um mi chu lâk ding hen a kalpi na. 

3Tlâng tlûnah Aminadab in ah mi chu an lâk le, kari thar tlûnah an chuanh. 

Aminadab fapa Uzah leh Ahio chu kari khalhtu an si. 

4Ahio chu mâilei ah a kal. 

5David leh Israel mi zawzawng chu LALPA chawnglawmh hen an chelh rî hen 

lasak hen an lâm. Ṭingṭang tla, khuang tla, khuangtê tla, chêngchêng tla an 
tum. 

6Nakon fâng khâwngnâk mun ah an hawng tleng le, chawchal chu a hâwr le, 

Uzah nih Thudântuk Bâwm chu a dawmh. 

7A zahlo tuktarâi ruangah Uzah tlûnah LALPA Pathian chu a thinthawk le, Uzah 

chu a thah thlo. Uzah chu Pathian bâwm kiangah a thi le, 

8chu mun chu Perez Uzah an ti kumza rawh. LALPA nih Uzah a thah mi ruangah 

David chu a thinrun. 

9Churawhchun David nih LALPA a ṭih le, “Tuhin hi Thudântuk Bâwm hi ka sinah 

zeitin ka put kho lai,” a ti. 

10Churawhchun, Jerusalem khua ah a sinah kalpi lo rawh hen a pial le, Obed 

Edom Gath khuapi ah mi in leiah an kalpi rawh. 

11Chunah chun thla thum a um le, LALPA nih Obed Edom leh a dâwngsung tla 

mal a sâwm. 

12David nih chun Thudântuk Bâwm chu Obed Edom in ah a um ruangah Obed 

Edom dâwngsung leh a neih zawzawng mal a sâwm ti a theih le, Obed Edom 
in ah mi Thudântuk Bâwm chu David nih a lâk le, chawnglawmhnâk fâk tak hen 
Jerusalem ah a kalpi rawh. 

13LALPA Thudântuk Bâwm zawnhtu tla chu kâr ruk an kâr nûnah David nih 

LALPA sinah chawchal leh chawlâ a ap kar vial chu a dîntir na. 

14David nih a tâi ah puannêm mangṭhia cho â ruk le, LALPA chawnglawmh hen 

a chelh rî a lâm. 

15Chu hâwi hen Israel mi zawzawng nih Pathian Thudântuk Bâwm chu an lâk 

le, lâwm tak a âu bû hen leh tâwtawrâwt rihâu hen Jerusalem ah an kalpi rawh. 

16Bâwm chu khuapi ah an va lûtpi rawh chun Saul fanu Mikal nih langawtkawt 

thawk hen a chawnh le, David a lâm mi leh â lâwm mi tla a muh le, a 
zauhnawmh. 

17Thudântuk Bâwm chu David nih a mun a siamnâk in sungah a va siah le, 

bâwlnâk leh remnâk thil ap LALPA sinah a pêk. 

18Chu bâwlnâk a ap mi a lîm rawh chun, LALPA zeizawng tikho min hen Israel 

tla chu mal a sâwm na. 

19Churawhchun zapi tla chu ei ding a pêk na, nunau, mipa Israel lakah mi 

zawzawng chu sang tlang khat, meh em leh grep rah châr tla a pêk na. 
Churawhchun mikip in leiah an lâwi rawh. 

20Churawhchun David chu a dâwngsung chibai bûk ding hen a va kal le, Mikal 

chu amah dawng ding hen a hawng suak le, “Tusûn chu Israel lal nih a min a 
rokual tir, amah murui a to-aw nungak sinah mi â hâwi â langh!” a ti. 

21David nih a sâng le, “Na pa leh a dâwngsung ruangrûl ah leh Israel mi tla ruitu 

rangah hawng ka thîmtu LALPA chawnglawmh hen ka lâm mi asi. LALPA 
chawnglawmh ding hen chun ka lâm awt vima. 

22Hi ngâk hen zahpi khawm ka kâi dadauh lai, zeikhawm ah na ka siarlo 

dahmawh, sikhawmsele nungâk tla lam nih chun an hawng ka sung-û tir thlo,” 
a ti. 

23Saul fanu Mikal nih fa rerêng a nei lo. 

2 Samuel 7 

David Sinah Nathan Thusim 
(1 Chr 17.1-15) 

1David chu a lal in ah a um le, LALPA nih a mêlma zawzawng lakah a hum. 

2Lalchem nih chun khuavâng Nathan sinah, “Kei chu sidar thing hen sak mi in 

ah ka um le, Pathian Thudântuk Bâwm lehlam puanin ah a um,” a ti. 

3Nathan nih a sâng le, “Na thinlung ah a um mi hâwi hen ti ko me, Pathian na 

sinah a um ko silo ma?” a ti. 

4Sikhawmsele, LALPA nih Nathan sinah, 

5“Va kal le, ka to-aw David sinah, ‘Nang lam nih chun ka umnâk in na sak lai 

loh. 

6Ka mi Israel tla Aigupta ram ah mi ka suakpi na mi thawk hen tutiang hen ka 

in ah ka um lo rih, puanin ah um hen ka zî lemang. 

7Ka mi Israel ruitu tla sinah chubang ka kalnâk zawng khawmah zeirangah sidar 

thing hen in nan hawng ka sak piak lo, ti hen ka sim dah lo,’ a ti. 

8“Churuang chun ka to-aw David chu simh le, kei LALPA zeizawng tikho nih 

chun, ‘Dawrâ vêng hen phâisen ah na um liauah ka mi Israel tla lâirêltu ah kan 
thîm mi asi. 

9Na kalnâk zawngah na sinah ka um le, na mêlma zawzawng tla ka nan nehtir. 

Laikulh ah mi minthang ruitu rokual chem ah ka nan siam awt. 

10-11Ka mi Israel tla rangah mun ka thîm piak le, chunah chun âu nehsawh 

khawm tawnglo rawh hen an um lai. Hi mun ah an hawng lûtnâk thawk hen siat 
leh râwktu nih an do na le, chubang hâwi chu a um lai lo rawh. Nan mêlma 
zawzawng lakah an vêng ding leh thlâk tla pêk ding hen ka tiam asi. 

12Na thi lai le, an thlâk natu tla sinah vûi hen na um tikah na fapa lakah mi 

pakhat lal ah ka siam lai le, a ram chu chak tak hen ka kilkâwi piak lai. 

13Anih nih chun ka umnâk ding in a sak lai le, a lalnâk chu kumleza hen ka 

birhtir lai. 

14Kei chu a pa ka si lai le, anih chu ka fapa asi lai. Thilsual a ti chun pa nih a fa 

a rêp mi hâwi hen ka rêp lai. 

15Nangmah lalchem sikho ding hen Saul ka lawnh mi hâwi hen amah ka 

ṭangpinâk chu ka lêt lai loh. 

16Thlâk tla na nei kumza lai le, na lalram chu ka siah kumza lai, na lalnâk chu a 

dawng lai loh, a ti,” ti hen va simh. 

17Nathan nih David rangah Pathian nih a sim mi zawzawng a simh hep. 

David Nih Lâwmthusim 
Hen Thla A Cham 

(1 Chr 17.16-27) 

18David chu LALPA sinah Puanin ah a va kal le, thla a cham. “LALPA, zahkâi, 

ka lakah leh ka dâwngsung lakah hi hâwi thil na ti mi hi ka tlâk lo. 

19Sikhawmsele, na thilti hi ruat ngâk hen a tam. LALPA, zahkâi, tik a hawng um 

ding mi lakah thlâk tla hawng ka neitir ding hen thu na tiam. LALPA, zahkâi, 
chubang chu minung rangah na muhtir! 

20Na sinah thusim ding dang zei me ka nei lai rawh! Na to-aw chu na ka theih 

asi. 

21Hi hâwi ti ding hen hi hi na duhzia ti ding na tum mi asi. Hi bang thil rokual na 

ti mi zawzawng hi na sîntirnâk ver asi. 

22LALPA, zahkâi, nang chu na rokual ngâk a! Nang hâwi âukhawm an um lo; 

nangmah cho Pathian na si zia kan theihkumza. 

23Israel mi tla sal ah tang mi, na mi rang dingah na suah na mi hâwi hen tual 

tlûnah âu phun khawm an um lo. An rangah thilchê rokual tak tla na ti le, laikulh 
pumpi ah na min a thang rawh. Nangmah mi si ding hen Aigupta ram ah mi na 
suah na mi tla, an kalnâk zawzawng ah phun tla leh an pathian chu na nar piak 
hep na. 

24Israel mi tla chu na mi si kumza ding hen na siam na le, nang, LALPA chu an 

Pathian na si. 

25“Tuah, LALPA Pathian, ti ding hen na sim mi ka lakah leh ka thlâk tla lakah ti 

ding hen thu na tiamh mi zawzawng tla rangtlingtir rawh. 

26Na min chu rokual tak hen a thang lai le, mi zawzawng nih ‘LALPA zeizawng 

tikho chu Israel Pathian asi, an ti kumza lai le, zeiliau zawngah ka lalram chu 
na kilkâwi lai. 

27Zeizawng tikho LALPA, Israel tla Pathian! Hi thlachamnâk hi na sinah râlṭha 

tak hen ka cham kho, na to-aw keimah sinah na hawng a langh hen, ka thlâk 
tla chu lal ah na siam awt mi na ka simh ruangah. 

28“Tuah, LALPA, zahkâi, nang chu Pathian na si; na thutiam chu bir tak hen na 

kil le, thutiamnâk chê tak na ka tiamh. 

29Na sunhsaknâk lakah anna lâwm khonâk ding hen ka thlâk tla mal na sâwm 

na ding hen kan ngiar. Nang, LALPA zahkâi, ka thlâk tla lakah na malsâwmnâk 
um kumza ding hen thu tiamh,” a ti. 

2 Samuel 8 

David Kawrsen Nih An Nehnâk 
(1 Chr 18.1-17) 

1Zeimaw zâwn ah lalchem David nih Philistia tla a do tâwn le, a neh na tâwn le, 

ram lakah an lâirêlnâk chu a dawnghtir tâwn. 

2Churawhchun Moab murui tla khawm a neh na. Rêngtlâ chu tual ah a zâutir 

na le, pathum lakah panih vima a thah na. Churawhchun Moab mi tla chu amah 
minung an si le, a sinah siah an châwi. 

3Zobah ram ah mi Siria lal, Rehob fapa Hadadezer khawm a neh. Tlûnlei mi 

Eufretis tiva hen ram chu luah nawlh ding hen Hadadezer nih â tîm ruangah. 

4David nih rang tlûnah â chuan mi minung sâng khat leh zasarih leh kê hen a 

kal mi sîng nih a tleih piak na. A lei mi kari nûktu rang khawm zâ a nei tâwk, a 
dang vial chu a khêngtir ver na. 

5Damaska mi Siria mi tla nih lalchem Hadadezer ṭangpi ding hen a kawrsen tla 

an fial le, David nih a do na le, sîng nih leh sâng nih a thah na. 

6An ram ah kawrsen mun a dirh le, amah minung an hawng si le, a sinah siah 

an châwi. LALPA nih mun kipah nehtu ah a siam. 

7David nih Hadadezer tla nih an put mi ngûn phaw a lâk le, Jerusalem ah a 

kalpi. 

8Hadadezer nih lâi a rêlnâk khua Betah leh Berothai khua mi dâr tamtak a lâk. 

9Hamat lalchem Toi nih David nih Hadadezer kawrsen tla a neh hep ti a theih 

rawh. 

10Churawhchun a fapa Joram chu David mâimûk ding leh Hadadezer a neh mi 

ruangah lawmhpi ding hen a fial, chu lalchem Toi chu vei tamtak Hadadezer 
hen anna do mi rawh an si. Joram nih ngûn, tangka, dâr lâwmman rangah a put 
piak. 

11David nih Pathian sawnhnâk ah mang ding hen a ap le, phun dang a neh na 

mi thawk hen a tawng mi ngûn leh tangka tla khawm a ap. 

12Edom, Moab, Amon, Philistia leh Amalek thawk hen a tawng mi leh 

Hadadezer thawk hen a tawng mi tla hen. 

13David chu Chite Va ah Edom mi tla sîng khat sâng riat thah hen a hawng kîr 

le, churawhchun a min a thang khun rawh. 

14Edom ram zawzawng ah kawrsen mun a dirh le, chu ram ah um mi tla chu a 

mi le an hawng si rawh. David chu LALPA nih mun kipah nehnâk a pêk. 

15David nih Israel tla tlûnah lâi a rêl le, rep tak leh ṭha tak hen a mi tla a 

zauhkhenh kumza na. 

16Joab, a nu chu Zeruiah chu kawrsen lakah hotu asi. Jehosaphat Ahilud fapa 

chu lâirêlnâk rîn mi kiltu asi. 

17Ahitub fapa Zadok leh Abiathar fapa Ahimelek chu bâwlpu an si; Seraiah chu 

zung lasui rîntu asi. 

18Jehoiada fapa Benaiah chu David vêngtu hotu asi, David fapa tla chu bâwlpu 

an si. 

2 Samuel 9 

David Leh Mephiboseth 

1Nikhat chu David nih, “Saul dâwngsung lakah mi pakhat tal an um rih ma aw? 

A um rih mi asi chun Jonathan ruangah a lakah ṭhat ka suah awt,” a ti. 

2Saul dâwngsung lakah mi to-aw pakhat Ziba a um le, chu to-aw rang chun 

David sinah kal ding hen fial asi. Lalchem nih, “Ziba ma na si?” ti hen a deih. 
“Ka si, Pu,” ti hen a sâng. 

3David nih Ziba sinah, “Kal le, Saul dâwngsungkhur lakah mi va chek, Pathian 

sinah ka tiam rawh hâwi hen a lakah ka vêlneihnâk leh zumh ka kâinâk suah 

ding ka duh,” a ti. Ziba nih a sâng le, “Jonathan fapa lakah a khêng mi pakhat 
a um,” a ti. 

4Lalchem nih, “A zeiah a um?” ti hen a deih. Ziba nih a sâng le, “Amiel fapa 

Makir, Lodebar ah mi in ah a um,” a ti. 

5Churawhchun lalchem David nih a kawhtir. 

6Jonathan fapa, Mephiboseth Saul tupa chu a va tleng rawh chun, David mâika 

ah zah tak hen a kûn le, mâi a mûk. David nih, “Mephiboseth” a ti le. Anih nih, 
“Pu, na to-aw ka si,” ti hen a sâng. 

7David nih, “Lâu lah, na pa Jonathan ruangah na tlûnah ka vêlneihnâk ka suah 

awt. Na pu Saul ram zawzawng nangmah ka nan pêk nawlh lai le, ka buh kheng 
lakah ei ding hen ka nan sâwm kumza lai,” a ti. 

8Mephiboseth chu a kûn nawlh le, a sinah, “Pu! Ui ruak khawm ka tluk lo mi, zei 

zia hi tluk hen ka tlûnah ṭhat na suah?” a ti. 

9Churawhchun Lalchem nih Saul to-aw Ziba chu a kawh le, a sinah, “Na pupa 

tupa Mephiboseth rangah a dâwngsung leh Saul thilneih zawzawng chu ka pêk 
rawh. 

10Nang leh na fapa tla, na to-aw tla nih na pupa dâwngsungkhur rangah phâisen 

nan tuah lai le, nan ât lai le, an rangah ei leh bâr nan timhtuah piak na ding asi. 
Mephiboseth lam chu ka buh einâk mun ah ka sinah khual hâwi hen a ei kumza 
lai,” a ti. (Ziba nih fapa leisarih leh to-aw kul a nei.) 

11Ziba nih a sâng le, “Lalchem nih thu na ka pêk mi zawzawng chu ka ti lai,” a 

ti. Churawhchun Mephiboseth chu lal fapa tla hâwi hen lal buh einâk mun ah â 
tel kumza rawh. 

12Mephiboseth nih fapa ngâksia pakhat a min Mika a nei. Ziba dâwngsungkhur 

tla zawzawng chu Mephiboseth to-aw an si hep rawh. 

13A kê khiang khinih a khêng mi Mephiboseth chu Jerusalem ah a um le, lal buh 

einâk dawhkân ah a ei rawh. 

2 Samuel 10 

David Nih Siria Mi Leh 
Amon Mi A Neh Na 

(1 Chr 19.1-19) 

1Chubang nûnah chun Amon lalchem Nahas chu a thi le, a fapa Hanun chu a 

hawng lal. 

2Lalchem David nih, “Ka lakah a pa Nahas nih a ti hâwi hen kei khawm nih 

Hanun lakah hâwi zumhkâi ka sinak ka langh awt,” a ti. Churawhchun David nih 
a dâwt leh riahnâk thu va ruah ding hen mi tla a fial. Amon ram an va tlung rawh 
chun, 

3Amon ruitu tla nih lal sinah, “David nih na pa zah ruangah dâwtnâk thusim ding 

hen hi bang tla hi hawng fial ding hen ma na ruat? Asi rîlmâl lai loh! Kanmah 
hawng kan neh khonâk ding hen khuapi thlingthlâktu ah a hawng fial na mi an 
si!” an ti. 

4Hanun nih David mifial tla chu a tleih na le, an khamul sîr khatlei a mêt piak na 

le, an nipuan tla an tawkâwng tiang a ât piak na le, a tlungtir na. 

5Tlung ding khawm an ningzak thlo rawh. Chu thil a hawng um mi chu David 

nih a theih le, an khamul a chawrh nawlh lân lo chu Jeriko ah um rih ding hen 
thu a chah na. 

6Amon mi tla nih David chu an mêlma ah an siam rawh ti an theih le, Bethrehob 

leh Zobah ah mi Siria kawrsen sîng nih Tob ah mi sîng khat sâng nih, Maakah 
lalchem nih minung sâng a hawng put. 

7David nih chu chu a theih le, Joab leh a kawrsen zawzawng va do na ding hen 

a fial rawh. 

8Amon mi tla chu an hawng le, Rabah an khuapi kiangah mun an khuar le, a 

dang tla Siria mi leh Tob ah mi leh Maakah thawk hen hawng mi tla chu ram 
lakah um mun an khuar. 

9Joab nih chun an mêlma tla nih dunglei leh mâilei ah mêlma tla nih an do na 

awt ti a theih le, churawhchun Israel kawrsen zumhkâi chem mi tla chu Siria 
leikâng hawi hen mun a khuartir na. 

10A dang tla chu a unaupa Abisai ruai hen Amon leikâng hawi hen mun an 

khuar. 

11Joab nih Abisai sinah, “Siria nih hawng kan neh chun, hawng ule, hawng ka 

bawmh u, nang khawm Amon mi tla nih an neh chun ka hawng lai le, kan 
bawmh lai. 

12Chak tak leh râlṭha tak hen um u! Kan mi leh kan Pathian khuapi rangah kan 

do lai. LALPA duhzia hâwitê hen ti hen um seh!” a ti. 

13Joab leh a mi tla nih tuk ding an va kal le, Siria mi tla chu an tek rawh. 

14Amon mi tla nih Siria mi tla an tek mi an muh rawh chun, Abisai hen anna do 

mi chu an tek bâk le, rawh. 

15Siria mi tla nih Israel mi nih hawng kan neh rawh ti anna theih le, an kawrsen 

zawzawng an pumh na. 

16Hadadezer lalchem nih Eufretis Tiva saklei ah um mi Siria tla sinah mi a fial 

na le, Hadadezer kawrsen hotu Jobah ah a um mi Sobak nih Helam leiah an 
kal. 

17David nih chu chu a theih rawh chun Israel kawrsen tla chu Jordan Va kanh 

hen a pumh na le, amah an do tawnh ding mi mun Siria tla nih mun an khuar 
mi Helam lei an fûk. Tuknâk chu an hawng a dawmh le, 

18Israel kawrsen tla nih Siria kawrsen tla chu dunglei kângah an khirh na. David 

leh a mi tla nih kari lakah a chuan mi zasarih leh rang tlûnah to mi sîng li an 
thah an mêlma hotu Sobak an liamh mi a thi mi hen. 

19Lalchem Hadadezer tangah an um mi lal tla nih Israel tla nih an neh na ti an 

theih le, Israel tla hen remnâk an siam le, anmah minung ah an um rawh. Siria 
mi tla nih Amon tla ṭangpi ding an ṭih rawh. 

2 Samuel 11 

David Leh Bathseba, 

1Kum a vei nûnah chun lal tla râltuk ding tik asi rawh chun David nih Joab a 

kawrsen hotu chu Israel kawrsen tla hen a fial na le; Rabah khua chu an hual 
le, Amon mi tla chu an neh na rawh. David lam chu Jerusalem ah a um. 

2Nikhat chu sûnnilei zâu ah David chu a thawk le, a in tlûnah a va kâi, a kâi liau 

chun nunau tak â khawlh mi a muh, chu nunau chu thungâi a mêlṭha. 

3Âu me asi ti theih ding hen mi a fial le, Bathseba Eliam fanu, Hit mi Uria nupi 

asi ti a theih. 

4David nih a sinah hawngpi ding hen mi a fial le, a sinah an hawng put le, a ihpi, 

(a nunau râitâ a lîm kâtê asi) churawhchun a in leiah a lâwi nawlh. 

5Chu hâwi hen pum lâwng lo hen â theih rawh chun David sinah mi a fial. 

6David nih Joab sinah thu a chah le, “Hit mi Uria kha ka sinah hawng tlungtir,” 

a ti. Churawhchun Joab nih Uria chu David sinah a kaltir. 

7Uria chu David sinah a va tleng rawh chun, David nih, “Joab leh a kawrsen tla 

leh râltuk thâwng zei hâwi asi,” ti a deih. 

8Churawhchun Uria sinah, “In leiah va lâwi le, va a dîn rih,” a ti. Uria chu a suak 

le, David nih Uria in leiah lâwmman thil a kuat. 

9Sikhawmsele Uria chu a in leiah a kal lo, lal in kawtkâ vêngtu tla sinah a riak 

ving. 

10Uria a in leiah a lâwi lo ti David nih a theih rawh chun, a sinah, “Hun sâwt tak 

râu hen na hawng tlung mi, zeirangah in leiah na kal lo zia?” a ti. 

11Uria nih a sâng le, “Juda leh Israel mi tla an kal hep, Pathian Thudântuk Bâwm 

khawm an sinah a um ving, ka hotupa Joab leh hotu dang khawm riakmun ah 
an um hep. Zeitin kei mah ê hen in leiah ka kal lai le, ka din ka rî hen ka nupi 
sinah ka it zia lai? Chubang tla ruang chun chu hâwi thil chu ka ti rêng lai lo ti 
ka tiam asi!” a ti. 

12Churawhchun David nih, “Tusûn ni khat chu hinah a dîn le, thâizîng lam chun 

kan kaltir lai rawh,” a ti. Churawhchun Uria chu chu ni ah chun Jerusalem ah a 
um. 

13A thâizîng ah chun David nih buh ei ding a sâwm le, uain tla a dintir, 

sikhawmsele chu zân khawm Uria chu a in leiah a kal le, vêngnâk kardang 
sungah puan â aih le, a it ving. 

14Thâizîng rawh chun David nih Joab rangah lasui a rîn le, Uria sinah a kuat. 

15Chun, lasui lakah chun: “Uria chu râl sangtu tlar ah siah le, râltuknâk a zual 

chemnâk mun ah siah, a thi khonâk ding hen,” a ti. 

16Khuapi an hawng kulh rawh chun Joab nih Uria chu râl zual chemnâk ah a 

fial. 

17Khuapi mi an mêlma tla chu an hawng suak le, Joab murui chu an hawng do 

na, David nih hotu ah a siah na mi chu an thi le, Uria khawm an thah sih rawh. 

18Churawhchun Joab nih David sinah an râltuk thu chu a va thanh le, 

19a mifial rangah khawm thu a chah, “Râltuk thâwngthâng lalchem rangah na 

simh hen, 

20a thinthawk hen, anmah va do na ding hen zeirangah khuapi naih tuk ah nan 

va kal? Kulh thawk hen chanhtiang hen an kah na awt ti nan theih ko lo ma? 

21Gideon fapa Abimelek thihnâk tla kha nan theih ko lo ma? Thebez ah nunau 

pakhat nih rialnâk lung kulh tlûn thawk hen a thlâk nawh le, a thi mi kha. 
Zeirangah kha tluk tluk hen kulh hen nan va naih? ti hen lalchem nih an deih na 
chun, na minung Uria khawm an thah bâk, ti hen simh,” a ti. 

22Churawhchun mifial chu David sinah a va kal le, Joab nih thu a thanh mi 

hâwitê a va simh. 

23David sinah, “Kan mêlma tla chu kanmah ngâk hen an chak dauh le, kulh 

sungah mi chu hawng kan do ding hen an hawng suak le, sikhawmsele kulh 
kawtkâ dêng khet hen kan khirh nawlh na. 

24Churawhchun annih nih kulh tlûn thawk hen chanhtiang hen hawng kan kah 

le, na milian tla zeimaw mi thah hen an um, hotu ah na siah mi Uria khawm a 
thi bâk,” a ti. 

25David nih mifial sinah, “Joab rangah hi hâwi hen simh. Râlṭha tak hen um seh, 

râltuknâk ah âu a thi lai ti nan sim kho lo, khuapi chelh ri hen do na sele lâk na 
seh,” a ti. 

26Churawhchun Bethseba nih a pasal Uria a thi mi a theih rawh chun a pasal 

zûn a ulh. 



528 

Bawm Common Language Bible Version 
@ 2006 Bangladesh Bible Society  

 
 

 

 

27A mithi ulh a lîm rawh chun, David nih a in ah hawngpi ding hen mi a fial le, a 

nupi ah a umpi le, fapa a ring piak. Sikhawmsele David thilti lakah Pathian a 
lungsi lo. 

2 Samuel 12 

Nathan Thusim Leh David Rimnâk 

1LALPA nih David sinah khuavâng Nathan a fial. Nathan chu a sinah a va kal 

le, a sinah, “Minung panih khua khat ah an um le, minung pakhat chu minei asi, 
pakhat chu mipâm asi. 

2Mineipa nih ranrual leh dawrâ rual tla tamtak a nei, 

3mipâm nih chun a châwk mi dawrâ fatê pakhat cho a nei. A fa le hen a in ah a 

kilkâwi na, a in sungkhur a mi buh hen a châwm le, a dinnâk hâi lakah mi a 
dintir le, a êl tlûnah a siah, chu dawrâ fa chu a fanu hâwi hen a zauh. 

4Nikhat chu mineipa in ah khual pakhat a hawng tlung. Chu mineipa nih chun 

khualpa rangah a ran neih chu pakhat khawm thah ding a siang lo le, mipâm 
dawrâ fa chu a suh le, a khual rangah buh ei ding a tuah piak,” a ti. 

5David chu mineipa thu lakah thungâi a rothawk le, “LALPA a nung mi min sâl 

hen ka tiam, chu hâwi minung chu thi tlâk asi! 

6Chu hâwi hen thil diklo a ti ruangah a lâk mi a leh li hen a rulh nawlh ding asi,” 

a ti. 

7Nathan nih a sinah, “Chu minung chu nangmah na si. Hi hi LALPA, Israel 

Pathian nih a sim mi chu asi: ‘Saul kutah mi kanan hum le, Israel lalchem ah ka 
nan siam. 

8Saul ram leh a nupi tla khawm ka nan pêk; Israel leh Juda lakah lalchem ah 

ka nan siam: Hi hi tâwk lah sele, a dang a lehnih khawm ka nan pêk lai. 

9Chu hâwi mi lakah zeirangah ka thu na ngâi lo? Zeirangah hi hâwi sualnâk thil 

na ti? Râl tuknâk ah Uria chu Amon mi tla rangah na thahtir na, a nupi chu na 
lâk piak ving! 

10Tuah na thlâk zawzawng thlâk tla zeimaw mi chu Uria nupi na suh ruangah 

leh ka thu na ngâilo ruangah an thi hep ding asi. 

11Nangmah dâwngsungkhur lakah mi, na tlûnah nawknâk tuahtu ding hen ka 

siam awt ti ka nan simh. Na nupi tla chu na sinah mi ka lâk lai le, midang rangah 
ka pêk lai le, sûn nî chêu ah an ihpi na lai. 

12A thuptê hen na sual mi, Israel mi zawzawng sinah sûn ah nî chêu ah ka langh 

awt,” a ti. 

13David nih Nathan sinah “LALPA tlûnah thilsual ka ti ngâk asi,” a ti. Nathan nih, 

“LALPA nih a nan ngaihdam rawh, na thi lai loh. 

14Sikhawmsele, hi bang hâwi na thilti nih LALPA na siarlo zia a langh ruangah 

na fa lam chu a thi lai,” a ti. 

15Churawhchun Nathan chu a in leiah a lâwi rawh. 

David Fapa Thihnâk 

LALPA nih Uria nupi nih David rangah a ring piak mi chu fâk tak hen a damlotir. 

16David nih chu ngâksia dam ding hen Pathian sinah thla a cham. Zân siar hen 

a in kardang ah a lût le, ṭuang ah zân khuadei a rîl ko. 

17A rianṭuantu tla nih thawh ding an tum le, thawk hen an sinah zeikhawm ei 

ding a duh lo. 

18Zarhkâr khat nûnah ngâksia chu a thi le, sikhawmsele a rianṭuantu tla nih simh 

ding an ṭih. “Ngâksia a dam liau men ah kan sawnh le, hawng kan sâng lo mi, 
a fa a thih thu zeitin kan va sim kho zia lai? Amah leh amah nganfâk â pêk 
lebang lai mawh!” an ti. 

19David nih thu thup anna ruah mi lakah a fa a thi rawh ti a theih le, churawhchun 

ngâksia a thi le thi lo thu a deih na. Annih nih an sâng le, “A thi rawh,” an ti. 

20Ṭuang ah a it mi a thawk le, tak â khawlh le, a sam a riat le, a nipuan a thleng. 

Churawhchun LALPA in ah a kal le, Pathian a sawnh le, in leiah a hawng lâwi 
rawh chun, buh a lam le, an tuah kâ hen a ei rawh. 

21A rianṭuantu tla nih, “Hi hi zei zia kan theihthiam lo thlo, ngâksia a dam liau 

lehlam ah na ṭap le, buh-an khawm na ei lo, a thih nûnah na thawk le, buh-an 
tla na ei!” an ti. 

22David nih a sâng le, “Asi ngâk, ngâksia a dam liau chun buh khawm ka ei lo, 

ṭap khawm ka ṭap. LALPA nih hawng ka zângfah lai le, a dam tir kekkawk lai 
mawh ka ti ruangah. 

23Sikhawmsele, tuah lam chun a thi rawh le, zeirangah buh ka ei lo ding? 

Ngâksia chu ka nungtir kho nawlh mazei? Zei tik ni ah mawh chun a umnâk ah 
ka kal nget bâk lai, kei sinah lam chun a hawng kîr ding asi lo rawh,” ti ka ruat 
ruangah. 

Solomon Suaknâk 

24David nih a nupi Bethseba chu thla a ngamh le, a ihpi le, fapa a ring le, a min 

ah Solomon ti hen a sak. Ngâksia chu LALPA dâwt hen a um le, 

25Nathan khuavâng rangah a min ah Jedidiah sak ding hen thu a pêk. 

David Nih Rabah Khua A Lâk 
(1 Chr 20.1-3) 

26Chu liau chun Joab nih Rabah khua Amon khuapi chu a do vima. 

27David sinah thâwng thanh ding hen mi a fial le, “Rabah khua ka do le, an 

tikhur chu ka lâk rawh. 

28Tuah murui dang tla zawzawng pumh na le, nangmah ngelchel nih khuapi chu 

lâk. Khuapi chu keimah nih lâk mi si hen min put ding ka duh lo,” a ti. 

29Churawhchun David nih a mi le a pumh na le, Rabah khua leiah a va kal le, a 

do na le, a neh rawh. 

30Amon Pathian Milkom lû ah mi ngûn lallukhuh kilogramme nga rit leh lungsung 

hen David nih a lâk. David nih amah lû ah â khuh, thil tamtak chu khuapi ah mi 
chu a lâk. 

31Chubang tla hen chu mi khua minung rangah sarei tla, tualchawhnâk thîrzum 

tla, reitlung tla leh tual rawh siamnâk rian a ṭuantir na. Chu hâwi hen Amon mi 
khua dangah um mi tla rang khawm a titir na. Churawhchun a mi tla hen 
Jerusalem leiah an kîr rawh. 

2 Samuel 13 

Amnon Leh Tamar 

1David fapa Absalom nih farnu mêlṭha tak a min Tamar a nei. David fapa dang 

Amnon nih a mêldi thlo. 

2A duh tuktarâi ruangah a zâw phah rê. Tamar chu nungâk thenhlimh asi le, mi 

hen anna tawng lo ding hen kilkâwi mi asi ruangah Amnon rangah chun thilhar 
ual asi. 

3Sikhawmsele David unaupa Shamah fapa a min Jonadab mi perpê tak hâwipa 

pakhat a nei. 

4Jonadab nih Amnon sinah, “Nang hi lalchem fapa na si, sikhawmsele a ni ni 

hen zûrnâk mêl na put dadauh mi hi a san zei?” a ti. Anih nih a sâng le, “Ka 
unaupa, Absalom farnu thungâi ka duh,” a ti. 

5Jonadab nih a sinah, “A damlo tir le, na ihkhun ah it. Na pa an zauh ding hen 

a hawng tikah a sinah, ‘Zângfahtê hen ka farnu Tamar kha hawng ka bulsan 
ding hen simh, ka mitmuh ah buh an hawng ka timhtuah piak sele amah 
ngelchel nih hawng ka bulsan seh,’ ti hen simh,” a ti. 

6Churawhchun Amnon chu â damlo tir le, a ihkhun ah a it rawh. Lalchem David 

chu amah zauh ding hen a va kal le, Amnon nih a sinah, “Zângfahtê hen Tamar 
kha hawng sele, ka mitmuh ah sang hawng ka siam piak sele, amah ngelchel 
nih ka rangah hawng ka timhtuah piak seh,” a ti. 

7David nih Tamar lal in ah a um mi sinah thu a chah, “Amnon in ah va kal le, ei 

bâr va timhtuah piak,” a ti. 

8Churawhchun a va kal le, ihkhun ah a it mi chu a va muh. A mitmuh ah sang 

chawmh mi a lâk le, sang tlang a siam. Chun sang tlang chu a rêu le, 

9a rêunak lakah mi chu a rangah ei ding hen a thur piak le, sikhawmsele a duh 

lo. Chun Amnon nih “Midang tla kha suaktir hep na,” a ti le, an suah hep. 

10Churawhchun Tamar sinah, “Sang tlang chu ka ihkhun ah nangmah ngelchel 

nih hawng ka pêk rawh ne,” a ti. Sang tlang chu a lâk le, a sinah pêk ding hen 
a sinah a kal rawh. 

11Sang a pêk liau takah a kuah rep le, a sinah, “Ka sinah hawng it bâk!” a ti. 

12Tamar nih, “Ka duh loh, chubang hâwi thangduainâk ding hen hawng ka ti êu 

lah. Hi hâwi chu a mualpho tuk!” 

13Zeitin zatlâng sinah ka thang nawmhnâk chu ka thuh kho lai? Nang khawm 

nih Israel phun chu ningzak na saih awt asi. Lalchem simh le, na ka umpi ding 
rem a ti ding ka ruat,” a ti. 

14Sikhawmsele, a ngâi duh lo le, a nih ngâk chun a chak dauh dangâiah a 

tleihrêm rawh. 

15Churawhchun Amnon nih Tamar rangah chun a hua tuktarâi fâwn rawh, a 

huatnâk chu a lânah a duhnâk ngâk hen a fâk dauh. Tamar rangah, “Suak ving!” 
a ti. 

16Tamar nih a sâng le, “Chu hâwi ding asi lo, na hawng ka nar mi mawhnâk chu 

hi na ka tleihrêm mi ngâk hen a fâk!” a ti. Sikhawmsele Amnon nih tâwm khawm 
a siar piak lo. 

17A to-aw a kawh le, “Hi nunau hi ka mitmuh ah mi hi suah ving le, inkhâr renh,” 

a ti. 

18A to-aw nih chun lênglei ah a suah le, inkhâr a renh pang. Tamar nih kawrfual 

bânbul â ruk, chu liauah lal fanu tla pasal neilo mi thuamh dân asi. 

19Tamar nih vachâm a lû ah a phulh le, a kawrdawh a thlêk le, a kut hen a mêl 

a huh le, ṭap bû hen a kal vima rawh. 

20A ṭapa Absalom nih a muh le, Amnon nih na thin an runhtir mu? Ka farnu, a 

runh tuk lah, na nu-ei na ṭapa bâk ma kha a, âu sin khawm sim lah,” a ti. 
Churawhchun Tamar chu a ṭapa Absalom sinah ngaihsia tak hen a va um rawh. 

21Lalchem David nih chu hâwi hen thil a um mi chu a theih le, thungâi a thin a 

thawk. 

22Absalom khawm nih a farnu a tleihrêm ruangah Amnon rangah a hua le, 

sawnh khawm a sawnh duh loh. 

Absalom Nih Phû A Lamnâk 

23Kum nih nûnah Absalom nih Efraim khua kiangah Baal Hazor ah a dawrâ mul 

a mêt le, lal fapa zawzawng chunah a sâwm na. 

24Lalchem David sinah a va kal le, a sinah, “Bâwipa, ka dawrâ mul ka mêt awt. 

Nang leh na rianṭuantu tla chu puai lakah nan hawng kho lai lo ma?” a ti. 

25Lalchem nih a sâng le, “Hawng kho lai loh ka fapa, kan ektê hen kan hawng 

chun, na rangah a nawk tuk lai,” a ti. Absalom nih a ngiar êu le, khawmsele 
lalchem chu a êt lo, Absalom rangah, “Kal ko,” a ti. 

26Sikhawmsele, Absalom nih, “Asi ma chu, ka unaupa Amnon tal na hawng tir 

lai lo ma?” a ti. Lalchem nih, “Anih khawm zeirangah a hawng êu ding?” a ti. 

27Sikhawmsele, David rangah Amnon leh lal fapa dang tla khawm kal ding hen 

a ngiar êu. Absalom nih lalchem rangah puai hâwi a timhtuah le, 

28a to-aw tla khawm a simh zet na, “Amnon rangah zû cherkhet dinh u le, thah 

ding hen thu kan pêk na tikah amah chu thah ko u, ṭih rîlmâl lah u, a mawh chu 
keimah nih ka phurh lai, zâm lo hen râlṭha tak hen um u,” a ti, 

29Churawhchun to-aw tla nih Absalom nih a simh na hâwi hen Amnon chu an 

thah rawh, David fapa dang tla chu an sanatung tlûnah anna chuan le, an tek 
hep. 

30In leiah an tlung hen lampi ah an um liauah David sinah, “Absalom nih na fapa 

tla pakhat khawm relh lo hen a thah hep na,” ti hen an simh, 

31Lalchem chu a thawk le, a ngaihsia tuk ah a puan a thlêk le, tual ah a rîl thlo. 

A to-aw a sinah mi tla khawm nih an nipuan an thlêk bâk. 

32Sikhawmsele, David unau Shamah fapa Jonadab nih a sâng le, “Pu, na fapa 

zawzawng chu an thah na lo le, Amnon lâwng lo ma a thi a! Amnon nih a farnu 
Tamar a tleihrêm ruangah a râl ti na theih ko kha ta a. 

33Churuangah na fapa zawzawng an thah ti mi chu lung lah, Amnon cho an 

thah asi,” a ti. 

34Absalom chu chu liau chun a tek ving. Chu liau tak chun râlvêngtu nih 

Haronaim tlâng thawk hen an hawng ṭum mi zapi minung a muh na. Chun, 
râlvêngtu chu lalchem sinah a va kal le, a muh na mi thu a va simh, 

35Jonadab nih David sinah, “Chu tla chu na fapa tla an hawng lai ka ti mi kha 

an si taktê,” a ti. 

36Chu hâwi a sim thluh kâ hen David fapa tla chu an hawng lût le, an ṭap chawlh, 

David leh a rianṭuantu tla khawm ngaihsia tak hen an ṭap bâk. 

37-38Absalom chu a tek le, Gesur lalchem Amihud fapa Talmai sinah a va kal le, 

chunah chun kum thum a va um. David nih a fapa Amnon chu hun sâwt tak a 
ulh le, 

39Amnon thihnâk a ulh mi a lîm rawh chun Absalom thungâi a ngâi. 

2 Samuel 14 

Absalom Hawng Kîrnâk Rangah 
Joab Nih A Timhtuah 

1Joab nih David chu Absalom a um lo ruangah thungâi a lung fâk ti a theih le, 

2Tekoa ah um mi nunau fing tak chu a kawhtir na le, a hawng tleng rawh chun 

a sinah, “Mithi ruangah ulh mi hâwi hen um le, ulhnâk puan a khuh le, na sam 
khawm riat lah, nunau sâwt tak mithi ulh mi hâwi hen a langhtir. 

3Churawhchun sim ding mi thu va sim ding hen lalchem sinah va kal,” a ti. Sim 

ding mi thu vial chu Joab nih a simh rawh. 

4Nunau chu lalchem sinah a va kal le, zah tak hen a buk rep le, mâi a mûk, a 

sinah, “Bâwipa, hawng ka ṭangpi!” a ti. 

5Lalchem nih, “Zei na duh?” ti hen a deih. Nunau nih a sâng le, “Pu, Numei pâm 

tak ka si, ka pasal nih hawng ka thih tâk. 

6Fapa panih ka nei le, nikhat chu phâisen ah thu anna êl le, anmah ṭhentu ding 

âukhawm an um lo, pakhat nih a unaupa rangah a thah ving. 

7Pu, ka rualsia zawzawng nih keimah thangsiat an hawng ka phurh le, a unaupa 

a thah mi ruangah a thahtupa chu thah bâk ding an ka deih. Kei chu fapa lo hen 
um ding ko rawh, ka lungumnâk chem an veih ving lai le, ka pasal chu fapa lo 
hen a min a tlâu awt ko rawh,” a ti. 

8Lalchem nih a sâng le, “Na in leiah kîr ko rawh, chu thunawk chu keimah nih 

ka ruat lai,” a ti. 

9Anih nih chun, “Bâwipa, na ruat mi zawzawng chu kei leh ka dâwngsung nih a 

mawh chu kan phurh lai, nang leh na lalchem dâwngsung lak chun a mawh um 
lah seh,” a ti. 

10Lalchem nih a sâng le, “Âu tal nih an ṭhih chun, ka sinah hawngpi le, zeiliau 

khawmah a nan nawktir lai lo rawh,” a ti. 

11Nunau nih, “LALPA, na Pathian sinah, ka fapa pakhat a thih ruangah ka unau 

tla nih a thahtu ka fapa rangah lehrûl sam ding an awt mi thu ah an thah lonâk 
ding hen hawng ka ngiar piak,” a ti. David nih a sâng le, “LALPA a nung mi min 
sâl hen ka sim asi, na fapa chu tâwmtê khawm nganfâk a tawng lai loh,” a ti. 

12Nunau nih a sinah, “Bâwipa, zângfahtê hen thu kâ khat hawng ka simtir rih,” 

a ti. Anih nih a sâng le, “Sim ko me,” a ti. 

13Nunau nih a sinah, “Zeirangah Pathian mi lakah thil diklo na ti zia? Mi ram ah 

na fapa a tâng mi chu na tlungtir dah lo. Churuangah tuah na thusim ruangah 
nangmah na mawh asi. 

14Kan thi ver ding ko rawh, tual ah tî thlêt hen pumh nawlh kho lo mi hâwi hen 

kan si ko rawh. Pathian khawm nih a thi rawh mi chu a nunh nawlh lo. 
Sikhawmsele, Lalchem nih chun a tâng mi minung kîr nawlh ding hen a lampi 
a hâwl kho asi. 

15Tuah, Bâwipa, na sinah mi nih an hawng ka ṭhih ruangah thusim ding hen ka 

hawng nâk san chu, an deih mi chu na hawng ka ti piak lai ti lungum ruangah 
asi. 

16Ka thu hi nangnih hawng ka ngâi piak hen kei leh ka fapa hawng kan thah 

hen Pathian nih a mi le rangah a pêk na mi ram lakah kan um mi hi veih ding 
hen hawng kan awttu lakah mi chu na kan hum ding hen ka ruat ruangah asi. 

17Pu, kei ruatnâk ah nang chu Pathian vân minung hâwi na si le, a sia a ṭha 

khawm na thliar kho, thu na sim mi hâwi hen na ka hum lai ti ka ruat. LALPA, 
na Pathian chu na sinah um seh,” a ti. 

18Lalchem nih a sâng le, “Thu ka nan deih awt, thudik fiang tak na hawng ka 

simh ding asi,” a ti. Nunau nih a sâng le, “Bâwipa, zei thu tal hawng ka deih,” a 
ti. 

19Lalchem nih chun a sinah, “Hi thu lakah hin Joab nih an telh sih bâk ma?” a 

ti. Nunau nih a sâng le, “Bâwipa, nangmah min hen ka sim asi, na thu deihnâk 
sâng ding hen zeikhawm khamnâk lampi a um lo. Hotu ah na siam mi Joab nih 
ti ding leh sim ding hen hawng ka simh mi asi. 

20Sikhawmsele hi thu zawzawng hi a tluang khonâk ding hen a ti mi asi. Nang 

Lalchem chu Pathian vânmifial hâwi hen na fing le, thil a hawng um mi khawm 
na theih hep,” a ti. 

21A nehnûn chun lalchem nih Joab sinah, “Na duh mi thu chu ka thlûk rawh, va 

kal le, tlangvâl Absalom chu hinah hawng tlungpi,” a ti. 

22David mâika ah Joab chu tual ah a buk le, a sinah, “Bâwipa, Pathian nih mal 

an sâwm seh! Tuah ka nan ngiar mi na ka siang piak ruangah ka lakah na 
lungawi ti ka theih,” a ti. 

23Churawhchun a thawk le, Gesur ah a va kal le, Absalom chu Jerusalem ah a 

hawng tlungpi nawlh rawh. 

24Lalchem nih, “Absalom chu lal in ah um lo ding hen thu a pêk rawh. Lalchem 

nih chun, “Muh ding ka duh lo,” a ti. Churuangah Absalom chu amah in ah a um 
le, lal mâika ah chun â va langh lo. 

Absalom Leh David Anna Remnâk 

25Israel ram zawzawng ah Absalom hâwi hen a mêlṭha minthang pakhat khawm 

an um lo, a lû thawk hen a kezaphah tiang zei khawm sâwinâk a um lo. 

26A sam khawm thungâi a ṭha, kum khat ah veikhat vima tan ding a suak, a sâu 

hen a rit tuktarâi ruangah. A sam rit chu tahnâk dân hen kilogramme nih ngâk 
hen a rit. 

27Absalom nih fapa pathum leh fanu pakhat a nei, a min chu Tamar asi, mêlṭha 

tak asi. 

28Absalom chu lal muh lo hen Jeruslem ah kum nih a um. 

29Churawhchun Absalom nih Joab chu lal sinah kal piak ding a kawh le, 

sikhawmsele, a kal duh lo. A fial nawlh le, chu khawm ah a kal duh lo fâwn. 

30Churawhchun Absalom nih a to-aw sinah, “Joab phâisen chu ka tâ sangtu asi, 

fâng min liau chir asi. Kal u le, va duah u,” a ti. Churawhchun phâisen chu an 
va duah rawh. 

31Joab chu Absalom in ah a va kal le, “Zeirangah ka phâisen na to-aw tla nih 

an duah?” ti hen a va deih. 

32Absalom nih a sâng le, “Kan kawh le, na hawng lo ruangah, lal sinah kal hen 

hawng ka deih piak ding kan duh ruangah: “Zeirangah Gesur kaltâk hen hinah 
ka hawng êu? Chunah um ziar sele kei rangah a ṭha ding mi,” a ti. Absalom nih 
a sim vima le, “Lalchem muh kho ding hen rem na ka ruat piak ding kan duh le, 
ka sual mi asi chun hawng ka thah ko seh,” a ti. 

33Churawhchun Joab chu lalchem sinah a va kal le, Absalom thusim chu a lanh. 

Lalchem nih Absalom chu a kawh le, churawhchun a va kal le, a mâika ah a 
kûn le, mâi a mûk, lalchem nih châwchawk hen a lawmh. 

2 Samuel 15 

Absalom Nih Helnâk A Siam 

1A nehnûn chun Absalom nih amah rangah kari leh rang tla leh vêngtu minung 

sâwmnga mâilei ah kaltu ding a timhtuah. 

2Churawhchun Absalom chu zîngtê a thawk le, kulh kawtkâ lampi ah a va dîr. 

Lalchem sinah thunawk remh ding hen hawngtu zawng chu a kawh na le, zei 
thawk hen mi me an si a deih na tâwn. Mi tla nih zei phun an si ti leh an hawng 
nâk an simh rawh chun, 

3Absalom nih chun, “Zauhnik dân nih na thu chu a ruat awt le, sikhawmsele na 

thunawk ngâipitu ding lalchem aiawhtu an um lo,” a ti tâwn. 

4Absalom nih, “Âuzawng thunawk lanawk nei hen ka sinah hawng na sele, dik 

tak hen lâirêl piak ding hen lâirêltu si sele ka duh a,” a ti. 

5Churawhchun a kiangah mi an hawng rawh chun, a kûn le, a tleih na le, a 

châwchawk na tâwn asi. 

6Absalom nih Israel mi tla lalchem sinah lâirêl ding hen an hawngtu zawng chu 

hi hâwi hen a ti vima na le, an thinlung a neh rawh. 

7Churawhchun, a kum linâk a tling nûn chun, Absalom nih David lalchem sinah, 

“Pu, Hebron ah LALPA sinah thutiamnâk zawh ding hen hawng ka kaltir. 

8Siria ram ah Gesur ah ka um liauah LALPA nih Jerusalem ah hawng ka ruai 

nawlh asi chun Hebron ah ka sawnh lai ti hen ka tiamh ruangah,” a ti. 

9Churawhchun lalchem nih, “Lungngam tak hen kal,” a ti. Absalom chu Hebron 

ah a kal rawh. 

10Churawhchun Absalom nih, Israel phun zawzawng sinah, “Tâwtawrâwt rihâu 

nan theih rawh chun, “Absalom chu Hebron ah lalchem ah a to rawh!” ti hen, âu 
ding hen mi a fial na. 

11Absalom nih a sâwm na mi minung zanih tla khawm Jerusalem thawk hen a 

sinah an kal bâk. Abslom thiltum tla theihlo hen thinlung ṭha tak hen an kal. 

12Absalom nih bâwlnâk a ap liauah, Gilo khua mi Ahithophel, David lâirêl pitu 

rangah a chah. Lalchem rangah an phiarnâk chu a zual dadauh le, Absalom 
murui chu an pung dadauh rawh. 

David Chu Jerusalem 
Thawk Hen A Tek 

13Mifial tla nih David sinah, “Israel tla chu Absalom leiah anna bek rawh,” ti an 

simh. 

14Churawhchun David nih a rianṭuantu tla sinah, “Absalom thawk hen 

ruangsuak ding hen mawhsareh hen kan suak lai. A nam u! Chu hâwi asi lo 
chun khuapi mi zawng tla hi hawng kan neh hen hawng kan thah lai!” a ti. 

15“Asi, Bâwipa,” ti hen an sâng. “Na sim mi zawng chu zûl ding kanna tîm asi,” 

an ti. 

16Churawhchun lalchem dâwngsung leh a rianṭuantu tla vial chu an suak le, a 

nupisûn parâ tla lam chu lal in zauhkhenh ding hen an mâk na. 

17Lalchem leh a minung tla nih khuapi chu an mâk rawh chun, in madungchem 

ah anna dîn. 

18A rianṭuantu tla chu a kiangah an dîr le, a vêngtu tla chu a mâi ah an kal. 

Kawrsen zaruk Gath thawk hen zûltu tla khawm nih an hawng lanh le, 

19Churawhchun lalchem nih hotu Ittai sinah, “Zeirangah kan sinah na hawng 

êu? Kîr le lal thar sinah va tel rawh. Nang chu ramdang mi na si, na ram thawk 
hen hawng tek mi na si. 

20Hinah na umnâk chu hun sâwt asi lo rih, zeirangah kan sinah na hawng êu? 

Zeiah ka kal awt ti khawm ka theih loh. Kîr le, na ram minung tla put na, na 
tlûnah LALPA chu zumhkâi hen vêlnei seh,” a ti. 

21Sikhawmsele, Ittai nih, “Bâwipa, LALPA min sâl hen ka tiam, thihnâk mun 

sikhawmsele na kalnâk zawngah kan hawng awt bâk,” a ti. 

22David nih, “A ṭha ma chu, kal u,” a ti. Churawhchun a minung leh amah lakah 

ngauhtu tla chu a sinah an kal rawh. 

23David leh a hâwi tla an kal ruangah mipi tla chu hâu fâk tak hen an ṭap. 

Churawhchun lalchem nih Kidron Va a kanh le, a minung tla nih an zûl le, 
ramkaro tiang hen an kal. 

24Bâwlpu Zadok leh Levi murui khawm Thudântuk Bâwm zawnh hen an kal le, 

mipi nih khuapi an kal tâk lân lo chu an toh. Bâwlpu Abiathar khawm chunah a 
um bâk. 

25Churawhchun lalchem nih Zadok sinah “Thudântuk Bâwm hi khuapi ah kîrpi 

nawlh. LALPA nih rem a ti chun zeitik mawh hi â dînnâk ah hin hawng ka ruai 
nawlh lai le, a umnâk mun ah ka muh nawlh lai. 

26Sikhawmsele, a duhzia lo asi chun, a duhzia zawng ka tlûnah tlungtir ko seh,” 

a ti. 

27Churawhchun Zadok sinah, “Zauhnik, na fapa Abimaaz leh Abiathar fapa 

Jonathan kalpi le, khuapi leiah lungngam tak hen kîrpi nawlh. 

28Chu kar zawng nangmah thawk hen thâwngthâng ka theih lân lo chu ramkaro 

lei kâinâk tiva ah kan ngâk lai,” a ti. 

29Churawhchun Zadok leh Abiathar nih Thudântuk Bâwm chu Jerusalem leiah 

an kîrpi le, chunah chun an um ko. 

30David chu kê karo leh ngaihsia zauhtirnâk lû khuh bû leh ṭap bû hen Oliv Tlâng 

chu a kâi. A zûltu tla khawm lukhuh hep leh ṭap bû hen an zûl. 

31Ahithophel chu Absalom helnâk ah â tel rawh ti David rangah theihtir asi rawh 

chun, “Zângfahtê hen LALPA, Ahithophel krai hi zeikhawm silo ding hen ka nan 
ngiar asi,” ti hen thla a cham. 

32David chu tlâng sîp a tleng rawh chun, chu sawnhnâk mun ah chun a hâwipa 

Husai Arkit mi nih a puan a thlêk mi leh a lû ah valei a phulh mi a muh. 

33Churawhchun David nih a sinah, “Ka sinah na hawng mi hi ka rangah 

zeikhawm a ṭha vak lai lo, 

34sikhawmsele, khuapi ah kîr hen Absalom rian zumhkâi tak ṭuan hen a pa sinah 

nan ṭuan hâwitê hen nan va ṭuan mi hi ka rangah ṭangpitu asi lai. Ahithophel nih 
krai a pêk mi zawng na do kho ri na do ding hen. 

35Bâwlpu Zadok leh Abiathar khawm chunah chun an um lai le, lal in ah an sim 

mi nan theih mi zawng simh na. 

36An fapa tla Ahimaaz leh Jonathan khawm an sinah an um kha, thu nan theih 

mi zawng chu ka sinah hawng sim ding hen nan hawng fial kho,” a ti. 

37Churawhchun David kâwipa Husai chu khuapi leiah a kîr rawh, chu liau chun 

Absalom khawm a hawng tlung bâk. 

2 Samuel 16 



538 

Bawm Common Language Bible Version 
@ 2006 Bangladesh Bible Society  

 
 

 

 

David Leh Ziba 

1David nih tlâng tlûn a lanh nûnah Ziba Mephiboset to-aw hen anna tawng le, 

anih nih sanatung panih a phurhtir mi sang tlang zanih, grep châr sûr zâ, theirah 
sûr zâ leh savun uain dûr khat dil hen a hawng put. 

2David nih, “Kha zawng kha zei na ti awt?” a ti. Ziba nih a sâng le, “Sanatung 

chu nangmah lal dâwngsung chuannâk ding, sang leh theirah chu mi le ei ding, 
uain chu ramkaro ah an dî tikah din ding rangah asi,” a ti. 

3“Na pupa Saul tupa Mephiboset hi zeiah a um?” ti hen lalchem nih a deih. Ziba 

nih, “Jerusalem ah a um ko,” a ti. A pupa Saul ram chu amah rangah Israel tla 
nih an dirh piak awt nawlh ruangah. 

4Lalchem nih Ziba sinah, “Mephiboset thilneih zawzawng chu na tâ asi,” a ti. 

Ziba nih, “Na to-aw ka si, na duhzia ka ti vima lai,” a ti. 

David Leh Shimei 

5Lalchem David chu Behurim a tlung rawh chun Gera fapa Shimei, Saul taksa 

tlâi chu tawng ding hen a hawng le, a hawng lemang hen siat a barh. David chu 
a rianṭuantu leh a mi leh amah vêngtu nih kulh bung khawmsele, 

6Shimei nih lung seh hen, “Kal ving! Kal ving! Mi thah tupa, misual! 

7Saul ram na suh le, a dâwngsung tamtak na thah ruangah tuah LALPA nih a 

nan rêp asi. 

8Na ram chu na fapa Absalom sinah LALPA nih a pêk rawh; tu chun na vei 

rawh, mi thahtu!” ti hen siat a barh. 

9Churawhchun Zeruiah fapa Abisai nih lalchem sinah, “Zeirangah nang Bâwipa 

rangah hi uicho nih siat an barh zia? Hawng ka kaltir le, a lû ka tan lai!” a ti. 

10Lalchem nih Abisai leh a unaupa Joab sinah, “Hi hi nan rangah zei me a pawi, 

nanmah tlûnah â sei lo, LALPA nih hawlhsiat barh ding hen a titir mi asi chun 
zeirangah a ti âu nih a ti kho lai?” a ti. 

11Churawhchun David nih Abisai leh a rianṭuantu tla sinah, “Ka fapa ngelchel 

nih thah ding a hawng ka awt, churuangah hi Benjamin mi thilti hi zeirangah chê 
nan ti? LALPA nih ti ding hen a simh mi asi. Churuangah amah chu mâk thlap 
ule, ti ko seh. 

12LALPA nih ka vânduainâk hi a theih hen hi hawlhsiat barh hi malsâwmnâk 

hen khawm a rulh kho asi,” a ti. 

13David leh a mi tla chu lampi ah an kal vima le, Shimei nih a ṭhâwl vima, 

hawlhsiat barh leh lung leh valei hen a seh na le, tlâng sîrah a kal vima bâk. 

14Lalchem leh a mi tla chu Jordan an tleng rawh chun thungâi an dî le, anna 

dîn. 

Absalom Chu Jerusalem Ah A Um 

15Absalom leh Israel mi zawzawng chu Jerusalem ah an lût le, Ahithophel 

khawm an sinah â tel bâk. 

16David hâwi a zumh thlo mi Husai nih Absalom a muh rawh chun, “Lalchem 

chu dam sâwt seh! Lalchem chu dam sâwt seh!” ti hen a au. 

17Absalom nih Husai sinah, “Na hâwipa na zumh thlo mi chu zei hâwi asi rawh 

ne? Zeirangah a sinah na kal bâk lo?” a ti. 

18Husai nih, “Zeitin ka kal kho lai? Israel mipi zawzawng leh LALPA nih a thîm 

mi leiah ka ṭângṭawm mi, nangmah sinah ka um awt. 

19Ka pupa fapa lo chu âu me a rian ka ṭuan piak awt? Na pa rian ka ṭuan hâwitê 

hen na rian ka ṭuan awt,” a ti. 

20Churawhchun Absalom nih Ahithophel sinah, “Tuah hinah kan um ko, zei hâwi 

ti ding hen krai na kan pêk awt ne?” a ti. 

21Ahithophel nih a sâng le, “Na pa nupisûn lal in ngâktu ding hen a mâk mi sinah 

kal le, va ihpi rawh. Churawhchun na pa nih mêlma hâwi hen an ruat mi asi ti 
Israel mi tla nih an theih asi chun, nangmah zûltu tla chu thungâi an râl a ṭha 
lai,” a ti. 

22Churawhchun lal in tlûnah puan an zâr le, âuzawng muh hen Absalom chu in 

sungah a lût le, a pa nupisûn tla chu a ihpi na rawh. 

23Chubang hun liauah Ahithophel nih krai a pêk na mi zawng chu Pathian nih a 

pêk na mi hâwitê hen an pawm tâwn. David leh Absalom khawm nih an zûl tâwn 
asi. 

2 Samuel 17 

Husai Nih Absalom Rangah 
A Ruai Sual 

1Hun sâwtlotê nûn chun Ahithophel nih Absalom sinah “Minung sîng khat leh 

sâng nih hawng ka thîmtir le, tuzân ah David rangah ka ṭhâwl lai. 

2An dît liau leh an chaklo liau chirah ka va do na lai le, an ṭih lai le, a mi le chu 

an tek hep lai. Churawhchun lal cho ka thah lai le, 

3an ektê hen a mi le tla chu mo a pasal sinah a hawng kîr mi hâwitê hen ka 

hawng kîrpi na lai. Mi pakhat cho thah ding na duh, a dang vial chu an him lai,” 
a ti. 

4Hi hi Absalom leh Israel ruitu tla rangah krai ṭha tak hâwi hen a lang asi. 

5Absalom nih, “Tuah Husai kawh ule, zei hâwi hen a sim bâk lai, kan ngâinik 

lai,” a ti. 

6Husai a hawng tleng rawh chun, Absalom nih a sinah, “Hi hi Ahithophel nih krai 

hawng kan pêk mi asi, kan zûl lai ma? Asi lo chun, zei hâwi hen kan ti lai?” a ti. 

7Husai nih, “Tutan Ahithophel nih krai an pêk na mi chu a ṭha lo. 

8Na pa leh a kawrsen tla chu râltuktu râlṭha tak an si, vawm a fa an lâk piak le, 

a râng mi hâwi ko an si lai. Na pa chu kawrsen râltuk thiam tak asi le, zânah 
khawm a kawrsen tla sinah a um lai loh. 

9Tuhin pûk ah mawh mun dangah â thup lai. David nih nan mi le a do chun, a 

hâu theihtu zawng nih chun nan mi le rangah a neh rawh ti asi lai. 

10Churawhchun chakeibaknei hâwi hen a râl a ṭha mi men nih na pa chu 

kawrsen rokual leh a mi le tla chu mi râlṭha tak an si ruangah an zâm lai. 

11Kei krai chu hi hâwi asi, khatlei ram dawng thawk hen khatlei mi, tiva kap ah 

sep zat hen hawng a pûm na sele, nangmah nih tuknâk ah na ruai na lai. 

12Churawhchun, David chu zei mun tal ah um seh kan tawng lai le, zei thil a 

hawng tlung ti a theih manh lânah kan do lai le, amah leh a mi le khawm pakhat 
khawm an him lai loh. 

13Khuapi ah a lût khawmsele, kan mi leh nih rirual an put lai le, khuapi chu 

tivakuam tleng khet an nûk lai le, tlâng tlûnah lung pakhat khawm umlo hen kan 
nûk rel lai,” a ti. 

14Absalom leh Israel mi zawzawng nih, “Husai krai chu Ahithophel krai ngâk 

hen a ṭha dauh,” an ti. Ahithophel krai ṭha zûl lo ding leh Absalom râwknâk ding 
hen LALPA nih a ruatkanh rawh asi. 

David Chu Theihtir Leh 
Ruangsuak Hen A Um 

15Churawhchun Husai nih bâwlpu Zadok leh Abiathar sinah Absalom leh Israel 

ruitu tla rangah krai a pêk mi leh Ahithophel nih krai a pêk dân tla a simh na. 

16Husai nih, “Mawhsareh hen David sinah mi fial ule, tuzân ah ramkaro kâinâk 

tiva ah riak lo hen Jordan lei kâi sawm seh, amah leh a mi le tla tleihtir leh thah 
an silo nâk ding hen,” a ti. 

17Abiathar fapa Jonathan leh Zadok fapa Ahimaz nih Jerusalem dâivâu Enrogel 

tikhurchawh ah an ngâk ko, khuapi ah an lût mi âukhawm muh lo ding hen. To-
aw nunau ngâksia nih thil a tlung mi a va simh na tâwn le, churawhchun annih 
nih Lalchem David sinah kal hen an va simh ding hen. 

18Sikhawmsele, nikhat chu mipa ngâksia nih a muh na le, Absalom rangah a va 

simh le, churawhchun mawhsareh hen an kal le, Bahurim ah mi pakhat in ah 
an va a thup. Chu mi pa nih a in kiangah tikhurchawh a nei le, a sungah an ṭum. 

19Churawhchun chu dâwngpupa nupi nih khuhnâk a lâk le, puan a zâr le, a 

tlûnah fâng a pho le, âukhawm nih an theih kho lo ding hen. 

20Churawhchun Absalom to-aw tla chu, chu nunau in ah an va kal le, “Ahimaz 

leh Jonathan kha zeiah an um,” ti hen an deih. Chu nunau nih chun, “Tiva an 

tan rawh,” a ti. Chu minung tla nih chun an zauh le, sikhawmsele an tawng na 
lo, churawhchun Jerusalem leiah an kîr nawlh rawh. 

21Chu minung tla an tlung nûn chun Ahimaz leh Jonathan chu tikhurchawh 

thawk hen an hawng suak le, David sinah thâwngthâng an va simh rawh. 
Ahithophel nih amah David rangah do ding krai a pêk na mi thu an simh le, 
khulrang hen tiva kanh ding an simh. 

22Churawhchun David leh a mi le tla chu Jordan tan ding hen nî chêu ah anna 

thawh rawh. 

23Ahithophel nih a krai a pêk mi an zûl lo ti a theih rawh chun, a sanatung a 

timhtuah le, amah khua leiah a kîr rawh. A thilti ding a ti thluh rawh chun â âwk 
le, a dâwngsung le thlân ah an vûi rawh. 

24Absalom leh Israel tla nih Jordan an kâi liau takah David chu Mahanaim 

khuapi a tlung rawh. 

25(Absalom nih Joab ruangrûl ah Amasa chu kawrsen hotu rangah a ruat. 

Amasa chu Jether, Ismael mi fapa asi, a nu chu Abigail, Nahas fanu Joab nu 
Zeruiah unaunu asi.) 

26Absalom leh a mi tla chu Gilead ah riakmun an khuar. 

27David chu Mahanaim a tlung rawh chun Nahas fapa Shobi, Amon thlâk Rabah 

khua thawk hen a hawng mi leh Ammiel fapa Makir, Gilead ram ah Rogelim 
khua mi Lodebar leh Barzilai nih an dawng. 

28-29Annih tla nih chun khêng, tualbêl, ihkhun, David leh a hâwi le rangah buh 

rangah wheat, barley, buh, sang em mi, bâilep, purun, khuaizû, nûk khal, 
riakthâu leh dawrâ tla an hawng put. David leh a mi tla chu sungvâng leh tîhâl 
hen ramkaro ah an um lai ti an theih ruangah. 

2 Samuel 18 

Absalom Chu Neh Hen 
Thah Asi Rawh 

1Lalchem David nih a mi le a pumh ver na le, a murui hen a ṭhen le, sâng murui, 

zâ murui, chu lakah a hotu siam hen. 

2Churawhchun murui thum a fial le, a murui chiau hotu rangah Joab, Joab 

unaupa Abisai leh Ittai Gath ah mi a thîm. Churawhchun lalchem nih, “Keimah 
ngelchel khawm ka hawng bâk lai,” a ti. 

3Annih nih, “Kan sinah na hawng lai loh, kan lakah mi tamtak tek hen mi 

khingkhuai chu thi khawmsele zeikhawm â theih lai loh; sikhawmsele nang chu 
mi sîng khat ngâk hen na sung dauh, khuapi ah um hen ṭangpinâk na kan pêk 
mi a ṭha dauh asi,” an ti. 

4Lalchem nih, “ṭha nan ti zia zawng ka ti lai,” a ti. Churawhchun kulh kawtkâ 

kiangah a dîr le, a mi tla chu a sâng murui leh zâ murui hen an suak rawh. 

5Lalchem nih chun Joab, Abisai leh Ittai rangah thu a pêk le, “Keimah ruangah 

Absalom rangah nganfâk tir lah u,” a ti. David nih hotu tla rangah hi thu a ruah 
mi hi kawrsen murui khawm nih an theih. 

6David kawrsen tla chu ram lênglei ah an kal le, Efraim Tumun ah Israel tla chu 

an do na. 

7Israel tla chu David mi le nih an neh na, nehnâk fak tak asi, chu ni chun mi 

sîng nih an thah na. 

8Tuknâk chu ram pumpi ah a khat dil le, tuknâk ah thah mi ngâk hen tumun ah 

mi an thi tam dauh. 

9Churawhchun Absalom nih lâkkhatko ah David minung le a tawng na. Absalom 

chu sanatung tlûnah â chuan le, oak thing tangah a tek liauah Absalomom chu 
thing têng karah â tenh le lû a tâng. Sanatung chu a tek rawh chun Absalom 
chu â thlâi ko rawh. 

10David minung pakhat nih a muh le, Joab sinah, “Pu, oak thing pâr ah Absalom 

â thlâi mi ka muh,” a ti. 

11Joab nih, “Na muh mi chu zeirangah a mun ah na thah ko lo? Thah le chu 

tangka parâ leh tâisâwm kan pêk ding mi,” a ti. 

12Sikhawmsele chu minung nih chun, “Tangka sâng khat hawng ka pêk khawm 

le, lal fapa tlûnah ka kut ka phawh awt loh,” ti hen a sâng. Lalchem nih nang, 
Abisai leh Ittai sinah a thupêk, “Ka fapa Absalom chu keimah ruangah nganfâk 
pêk lah u,” a ti mi kan theih ko khateh. 

13Lalchem thupêk ngâilo, hen Absalom ka thah asi chun lalchem nih a theih asi 

chun, thu zeizawng a theih ver tâwn mi, na hawng ka sanh kho ding asi lo,” a 
ti. 

14Joab nih, “Nang hen hun kan tlâitir lai lo,” a ti. Churawhchun Joab nih fei 

pathum a lâk le, Absalom chu oak thing ah â thlâi mi a dam ko liauah a ir lakah 
a khawh. 

15Churawhchun Joab kawrsen parâ nih Absalom chu an va naih khet le, an thah 

rawh. 

16Joab nih râltuk bângnâk ding hen tâwtawrâwt tum ding thu a pêk le, Israel tla 

ṭhâwltu a kawrsen tla chu an hawng kîr rawh. 

17Absalom ruak chu an lâk le, tumun ah khursaduap thûk takah an lawnh le, 

lung pawng hen an khuh. Churawhchun Israel mi zawzawng chu anmah in leiah 
chiau an tek rawh. 

18Absalom nih a dam liauah amah ruangrûl ah Lal Tivakuam ah lung a phun, a 

min thâwntu a neilo ruangah. Chu mi lung ah chun amah min a rîn le, tutiang 
hen Absalom Theihkumzanâk lung an ti. 

David Rangah Absalom 
Thih Thu Simh Asi 

19Churawhchun Zadok fapa Ahimaz nih Joab sinah, “LALPA nih mêlma lakah 

mi ruang a suah mi thâwngthâng lawmhkâi lalchem va simh ding hen hawng ka 
kaltir me,” a ti. 

20Joab nih, “Silo, tusûn ah thâwngthâng ṭha zeikhawm tlunh ding asi lo. Ni dang 

ah lam chun â tawng lai, tusûn chu â tawng lo, lalchem fapa a thi lak,” a ti. 

21Churawhchun Sudan mi a sal sinah, “Kal le, na muh mi chu lalchem va simh 

rawh,” a ti. Chun, to-aw chu a kûn le, a kal rawh. 

22Ahimaz nih, “Zeital tlung seh a pawi loh, thâwngthâng sim ding hen hawng ka 

kaltir ko,” ti hen a ngiar eu. Joab nih, “Ka fapa, zeirangah ti ding na duh êu le? 
Lâwmman na tawng ding khawm asi lo,” a ti. 

23Ahimaz nih, “Zeital tlung seh, kal ding ka duh,” a ti fâwn. Churawhchun Joab 

nih, “Kal ko ne,” a ti. Churawhchun Ahimaz chu Jordan Vakuam lampi leiah a 
tek le, a to-awpa a lanh ving. 

24David chu kulh kawtkâ sunglei leh lênglei karah a to. Avêngtu chu vâm tlûnlei 

ah a kâi le, in tlûnah a dîr le, a van zauh le, mi pakhat a hawng tek mi a muh. 

25Chun, râl vêngtu nih lalchem a simh le, lalchem nih chun, “Amah lâwng asi 

chun, thâwngthâng ṭha a hawng put mi ma chu,” a ti. A hawng tek mi pa chu a 
nâi dadauh. 

26Churawhchun râlvêngtu nih mi pakhat a hawng tek mi a muh fâwn le, kawtkâ 

vêngtu a simh le, “Zauhnik, midang a hawng tek fâwn mi khi,” a ti. Lalchem nih 
chun, “Hi khawm hi thâwngthâng ṭha tlunhtu asi lai,’ “a ti. 

27Râlvêngtu nih, “A tek masa mi chu Ahimaz si hen ka muh,” a ti. Lalchem nih 

chun, “Anih chu mi ṭha tak asi, thâwngthâng ṭha a put lai” a ti. 

28Ahimaz chu tual lei kûn hen lalchem rangah chibai a bûk le, “LALPA, na 

Pathian, nangmah lakah heltu tla tlûnah nehnâk a nan pêktu chu sawr hen um 
seh!” a ti. 

29Lalchem nih, “Tlangvâl Absalom kha a dam ma?” a ti. Ahimaz nih, “Pu, Joab 

na kawrsen hotu nih hawng ka fial liauah nawknâk fâk tak a um le, sikhawmsele 
zei hâwi asi rawh ka sim kho lo,” a ti. 

30Lalchem nih chun, “Khinah hawng dîr,” a ti le, a va kal le, a dîr rawh. 

31Churawhchun Sudan mi to-aw a hawng tleng le, “Lalchem sinah thâwngthâng 

ṭha ka hawng tlunh! Tusûn ah nangmah lakah heltu zawzawng tlûnah LALPA 
nih nehnâk a nan pêk rawh,” a ti. 

32Lalchem nih, “Tlangvâl Absalom kha a dam ma?” a ti. To-aw nih, “Pu, amah 

tlûnah a tlung mi hâwitê hen nangmah tlûnah heltu tla na mêlma tlûnah khawm 
tlung bâk seh,” a ti. 

33Lalchem chu thungâi a ngaihsia le, kulh kawtkâ tlûnah in kardang ah a lût le, 

a ṭap rawh. A kal pah hen, “Ka fapa! Ka fapa Absalom! Absalom, ka fapa ti hen 
a ṭap. Na ruangrûl lam kei thi sele, ka fapa Absalom, ka fapa,” ti hen a ṭap. 

2 Samuel 19 

Joab Nih David Rangah Nun A Simh 

1David chu Absalom sûn ruangah a ṭap mi thu Joab rangah an simh. 

2Lalchem nih a fapa rangah a sûn ti an theih ruangah chu ni chu David kawrsen 

tla rangah chun nehnâk lâwmnâk chu ngaihsiatnâk ah â chang rawh. 

3Churawhchun dâisiptê hen khuapi ah an lût le, râltuknâk thawk hen tek mi 

kawrsen hâwi an si ruangah thungâi an ning a zak. 

4Lalchem chu a mêl a khuh le, fâk tak hen a ṭap. “Aw ka fapa! Ka fapa Absalom! 

ka fapa,” ti hen. 

5Joab chu lalchem in ah a kal le, a sinah, “Na nungnâk leh na fanu fapa tla 

nungnâk leh na nupi leh na nupisûn tla nungnâk sanhtu tla chu tusûn ni hin 
ningzak hen na umtir na rawh asi. 

6A nan zângfahtu chu na hua le, a nan huatu chu na ṭangpi asi! Na rianṭuantu 

tla leh na minung tla hi na rangah zeikhawm silo mi hâwi hen na siam na asi. 
Kannih chu thi ver hen Absalom chu hawng nung nawlh sele thungâi na lâwm 
lai ti fiang tak hen kan muh kho asi. 

7Tuah kal le, na mi le tla rangah simhfiang na. LALPA min sal hen ka sim asi, 

chu hâwi na tilo chun, thâizîng chu na sinah âukhawm an um lai loh. Chu chu 
vânduainâk na damsung na tuar mi lakah a sia chem mi asi lai,” a ti. 

8Churawhchun lalchem chu a thawk le, khuapi kulh kawtkâ ah a va kal le a to 

rawh. A mi le tla nih chu mun ah a um ti an theih rawh chun, anna pûm. 

Jerusalem Ah Kîr Ding Hen 
David A Thawh Rawh 

A nehnûn chun, Israel tla chu anmah in lei chiauah an lâwi rawh. 

9Churawhchun ram sungah chun anmah leh anmah êl hen anna chaih chur. 

“Lal David nih kan mêlma lakah mi hawng kan hum. Philistia mi thawk hen 
khawm hawng kan hum, sikhawmsele Absalom thawk hen a tek le, ram chu a 
mâk thlap rawh. 

10Absalom chu lalchem si ding hen sariak kan thuh le, khawmsele tuknâk ah 

thah asi rawh. Churuangah lalchem David hi kîrpi nawlh ding hen âukhawm nih 
an tum lo na maw?” an ti. 

11Israel tla nih an sim mi thâwng chu Lalchem David sinah a tlung rawh. 

Churawhchun Lalchem nih bâwlpu Zadok leh Abiathar chu Juda ruitu tla sinah 
a fial na le, annih nih chun, “Zeirangah lalchem chu a in leiah kîrpi ding hen a 
madungchem ah nan um? 

12Nannih chu keimah taksa tlâi, ka taksa leh ka thisen nan si mi, zeirangah 

lalchem kîrpi ding hen nanna madungchem zia?” ti hen lalchem nih a sim mi an 
simh na. 

13David nih Amasa sin khawmah, “Nang chu ka taksa tlâi na si ruangah Joab 

ruangrûl ah kawrsen hotu chem ah ka nan siah lai, ka ti lo chun Pathian nih 
zeitin tal hawng ka ti ko seh,” ti hen a simh na. 

14David thusim nih Juda tla thinlung chu a neh rawh le, churawhchun a 

rianṭuantu tla zawzawng hen a sinah kîr ding hen thu an thanh. 

15Lalchem chu a kîr leiah Juda mi tla hen anna tawng le, chu tla chu amah 

rangah dawng ding hen Gilgal ah tipi an tan rawh. 

16Chu mi liau chun Bahurim khua mi Benjamin mi Gera fapa Shimei khawm 

mawhsareh hen Jordan ah Lalchem David tawng ding hen a kal. 

17Benjamin phun ah mi minung sâng khat a sinah a put. Chun Ziba, Saul 

dâwngsung to-aw khawm a fapa leinga tla leh a to-aw kul tla hen lalchem a 
hawng tlung lânah Jordan an hawng tlung. 

18Lalchem murui leh lal nih a duh mi zawng ti piak leh dawng ding hen tiva an 

tan rawh. 

David Nih A Vêlneihnâk Shimei 
Sinah A Langhnâk 

Lalchem nih tiva a tan thluh nûn chun Shimei chu lalchem mâika ah 
bawkbukhup hen, 

19“Bâwipa,” Jerusalem na mâk awt liauah ka thilsual ti tla kha zângfahtê hen 

hawng ka philh piak le, ka lakah huatnâk nei hen thinlung ah siah lo rawh ding 
hen kan ngiar. 

20Pu, ka sual asi ti theih hen, churuangah asi, tusûn ah nangmah Bâwipa tawng 

ding hen marlei phun a mi lakah hawng masachem ka si,” a ti. 

21Zeruiah fapa Abisai nih, “Shimei chu LALPA nih lalchem rangah a thîm mi 

siatbarhtu asi ruangah thah ding asi,” a ti. 

22Sikhawmsele David nih, Abisai leh Joab sinah, “Nannih ngaihdan âu nih an 

deih na? Nawknâk nan hawng ka pêk awt na maw? Kei hi tuhin Israel tla lakah 
lalchem ka si, tusûn ah Israel tla lakah mi âukhawm thah ding asi lo,” a ti. 

23Churawhchun Shimei sinah, “Thah ding na si lai loh, ti ka nan simh,” a ti. 

David Nih Mephiboset Lakah 
A Vêlneihnâk A Langhtir 

24Churawhchun Saul tupa Mephiboset chu lalchem tawng ding hen a hawng. 

Lalchem chu Jerusalem a kaltâknâk thawk hen neh hen a hawng kîr nawlh lân 
lo chu a kê khawm tâwl lo hen, a khamul mêt lo hen a um ko. 

25Mephiboset chu Jerusalem thawk hen lalchem tawng ding hen a hawng liauah 

lalchem nih a sinah, “Mephiboset, zeirangah ka sinah na kal bâk lo, na kal awt 
lo ma?” a ti. 

26Anih nih a sâng le, “Na theih hâwi hen Bâwipa, kei chu kekhêng ka si. Ka to-

aw rangah ka sanatung timhtuah ding leh ka chuan kho hen na sinah hawng 
ding ka ti le, sikhawmsele diklo hen hawng ka ruai. 

27Nangmah sinah âwkrâwl hen hawng ka sim le, sikhawmsele nang chu Pathian 

vânmifial hâwi na si le, nangmah nih dik na ti zia zawng hen ti ko. 

28Ka pa le dâwngsung tla chu nangmah lalchem nih thah ding an tlâk asi, 

sikhawmsele na dawhkân ah ei khonâk thuneihnâk na ka pêk le, nangmah 
lalchem sinah zângfahnâk deih khonâk ka nei lo rawh,” a ti. 

29Lalchem nih a sâng le, “Nang sim ding zeikhawm a um lo rawh, nang leh Ziba 

nih Saul thilrî chu nanna ṭhen ding hen ka ruat mi rawh asi,” a ti. 

30Mephiboset nih, “Ziba nih a ting hep ko seh, nangmah Bâwipa, himtê hen na 

hawng tlung mi ka rangah â tâwk asi,” a ti. 

David Nih Barzilai Lakah 
A Vêlneihnâk A Langhtir 

31Gilead mi Barzilai khawm Rogelim thawk hen lalchem dawng ding hen Jordan 

ah a hawng bâk. 

32Barzilai chu upa tak asi le, kum sâwmriat mi asi. Amah chu minei tak asi le, 

Mahanaim ah lalchem a um liauah buh pêktu asi. 

33Lalchem nih a sinah, “Jerusalem ah ka sinah hawng, keimah nih kan 

zauhkhenh lai,” a ti. 

34Sikhawmsele, Barzilai nih, “Ka dam lai lo rawh, Lalchem sinah Jerusalem ah 

chun zeiruangah ka hawng êu lai? 

35Kum sâwmriat ka si rawh le, zeikhawm nih hawng ka lawmhtir kho lo rawh, 

ka din leh ka ei mi khawm a thâwtnâk rêng ka theih lo rawh, la sak hâu khawm 
ka theih kho lo rawh. Lalchem rangah nawktirtu salam ka si lai. 

36Kha hâwi lâwmman rokual tawng ding ka phû lo rawh. Churuangah Jordan 

Varâl lei tan hen na sinah ka hawng lai. 

37In leiah hawng ka tlungtir le, ka nu leh ka pa thlân kiangah ka vûi kho ding 

hen. Hinah ka fapa Chimham a um ko, na sinah kal sele, na rian an ṭuan piak 
seh, ṭha na ti zia zawng hen hawng ti ko,” a ti. 

38Lalchem nih a sâng le, “Ka sinah ka put lai le, na duh hâwi hen a tlûnah ka ti 

lai. Na deih hâwitê hen kan ti piak lai,” a ti. 

39Churawhchun David leh a mi le tla chu Jordan an kâi rawh. Barzilai chu a 

châwchawk le, mal a sâwm le, Barzilai chu in leiah a kîr rawh. 

Lalchem Thu Ah Juda Leh 
Israel Anna êl 

40Lalchem chu a hawng kâi rawh chun Juda mi zawzawng leh Israel mi 

khingkhuai nih an dawng le Gilgal leiah a kal vima le, Chimham khawm a sinah 
a kal bâk. 

41Churawhchun Israel mi zawzawng chu lalchem sinah an kal le, a sinah, 

“Bâwipa,” zeirangah kan unau Juda mi le nih nang rangah an tâ bîk a ngaih hen 
na dawngsung leh na mi tla Jordan an tanpi na zia?” an ti. 

42Juda mi tla nih an sâng le, “Lalchem chu kanmah lakah mi asi ruangah kan ti 

asi. Zeirangah hi mi ruangah nan thinrun? Amah nih buh hawng kan pêk mi 
khawm asi lo, thildang zeikhawm hawng kan pêk mi khawm asi lo,” an ti. 

43Israel tla nih an sâng le, “Lalchem David hi nanmah lakah mi pakhat 

sikhawmsele, nanmah tâ bîk a nanna ngaih mi ngâk hen a let râ hen kan nei 
dauh asi. Zeirangah hi tluk hen hawng kan zauhnawmh. Kîrpi ding hen sim 
masatu kha kanmah kan si ti nan philh rawh ma?” an ti. Sikhawmsele Juda tla 
thusim chu Israel tla ngâk hen a fâk dauh. 

2 Samuel 20 

Sheba Helnâk 

1Gilgal ah mi dukdaklo a min Sheba, Bikri fapa, Benjamin phun lakah mi a um. 

Chu nih tâwwrâwt a tum le, “David rangah nawmh hen! David rangah zûl ding 
asi lo, ‘Israel mi tla, mah in lei chiauah kal hep ding’” ti hen. 

2Churawhchun Israel tla chu David kaltâk hen Sheba sinah an kal le, 

sikhawmsele, Juda mi tla chu zumhkâi tak hen David chu Jordan thawk hen 
Jerusalem ah an zûl. 

3David chu Jerusalem a tlung rawh chun lal in ngâktu dingah a mâk na mi a 

nupisûn parâ a kawh na le, vêngtu an rangah siah hen an thil herh tla a pêk na. 
Sikhawmsele an sinah a it a zâu lo. An dam kar zawzawng chu numei hâwi hen 
a siah na ko. 

4Lalchem nih Amasa sinah, “Juda mi tla a pûm ding kawh pumh na le, kip ah 

hinah hawng kîrpi nawlh na ding hen,” a ti. 

5Amasa chu kawh na ding hen a kal le, khawmsele kîr ding mi hun ah a hawng 

kîr lo. 

6Churawhchun Lalchem nih Abisai sinah, “Sheba nih hin Absalom ngâk hen 

hawng kan nawktir dauh awt asi lai, Ka mi le ruai na le, ṭhâwl rawh, chu lo chun 
khuapi kulh ah a um chun ruang a suak lebang lai,” a ti. 

7Churawhchun Joab minung tla, lal vêngtu leh kawrsen dang tla chu Jerusalem 

kaltâk hen Abisai le hen Sheba an ṭhâwl rawh. 

8Gibeon ah lungpi mun an tlung liauah Amasa nih Joab chu râltuk ding timhtuah 

hen a nâmsâu chu tâisâwm ah pâi hen a tawng. Anih chu mâilei ah a hawng 
fûk le, a nâmsâu chu a tlâ. 

9Joab nih Amasa sinah, “Zeitin na um kawi?” a ti le, a châwchawk khonâk ding 

hen a khamul ah a vawrhlei bân hen a tleih piak. 

10Amasa nih chun Joab nih khatlei kut hen nâmsâu a put mi lakah chun a vêng 

lo thlo le, Joab nih a paw lakah a sunh le, â ril chu tual ah a tlâ le, mawhsareh 
hen a thi rawh. Churawhchun a sunh nawlh lo rawh. Churawhchun, Joab leh a 
unaupa Abisai nih Sheba chu an ṭhâwl. 

11Chun, Joab lei mi pakhat Amasa ruak kiangah a dîr le, “Joab leh David leikâng 

ṭangṭawmtu vial nih Joab rangah zûl seh,” a ti. 

12Amasa ruak chu thî nuai hen lampi lâi chirah a rîl ko. Churawhchun Joab lei 

mi mi pakhat nih an hawngtu zawng chu an dîr vima mi a muh hen a ruak chu 
zâwllâi ah a nûk le, puan a vurh. 

13Chu ruak lampi ah mi chu ṭhial asi nûn chun Sheba ṭhâwl ding hen Joab an 

zûl rawh. 

14Sheba nih Israel ram zawzawng a lanh nûnah Abel Beth Maakah khuapi a 

tleng le, churawhchun Bikri phun lakah mi tla chu anna pûm le khuapi leiah an 
zûl rawh. 

15Joab minung tla nih Sheba chu chunah a um ti an theih le, churawhchun an 

kal le, khuapi chu an hual le, kulh lênglei ah tual an pawng le, kulh chu a chim 
khonâk ding hen tual an chawh. 

16Khuapi ah chun nunau fing tak a um le, kulh vâm thawk hen a âu le, “Ngâi u! 

Joab hinah hawng ding hen simh u, sawnh ding ka duh,” a ti. 

17Joab chu a va kal le, anih nih, “Joab na si ma?” a ti. Anih nih, “Ka si” a ti. Anih 

nih, “Pu hawng ka ngai piak rih,” a ti. Anih nih, “Kan ngai ko,” a ti. 

18Chu nunau nih chun, “A lânah chun, Abel khua ah kal le, thuthlûknâk lâk masa 

u an ti tâwn. 

19Kan khua hi a rokual le, Israel ram ah khuapi nuam leh zumhkâi pakhat asi. 

Zeirangah râwk ding nan awt? LALPA tâ hi râwk ding nan duh awt na maw?” a 
ti. 

20Joab nih, “Râwk lai loh, khuapi chu ka râwk rerêng lai loh. 



549 

Bawm Common Language Bible Version 
@ 2006 Bangladesh Bible Society  

 
 

 

 

21Chu chu kan thiltum asi lo. Mi pakhat a min Sheba, Bikri fapa, Ephraim tlâng 

ram ah mi nih lalchem David lakah helnâk a tuah asi. Hi pa hi hawng kan pêk 
ule, khua chu ka râwk lai lo,” a ti. Churawhchun chu nunau nih, “A lû chu kulh 
vâm tlûnah kan hawng lâwnh lai,” a ti. 

22Churawhchun; amah krai hen khuapi ah mipi tla a rualpi na le, Sheba lû chu 

an tan le kulh vâm tlûnlei hen Joab rangah a lawnh piak rawh. Churawhchun 
Joab nih khuapi kaltâknâk ding hen tâwtawrâwt a tum le, kha rawh chun an in 
leiah an kîr rawh. Joab chu lalchem sinah Jerusalem ah a kîr rawh. 

David Rianṭuantu Tla 

23Joab chu Israel kawrsen tla hotu asi le, chun Jehoiada fapa Benaiah chu 

Lalchem vêngtu hotu asi. 

24Adoniram chu kawrsen rianṭuantu tla hotu asi. Jehoshaphat Ahilud fapa chu 

thil singsiahnâk leiah hotu asi. 

25Sheva chu lasui rîntu asi, Zadok leh Abiathar chu bâwlpu an si. 

26Ira, Jair khuapi thawk hen mi khawm David bâwlpu lakah pakhat asi bâk. 

2 Samuel 21 

Saul Thlâk Tla Chu 
Thah An Si Rawh 

1David a lal liauah fâk tak kum thum kar chu an tuar. Churuangah David nih 

LALPA a râwn, churawhchun LALPA nih, “Saul leh a dawngsung tla chu mi thah 
hen an sual, Gibeon mipi tla khawm a thah. 

2(Gibeon mi chu Israel tla an si lo, Amor murui mêtê, Israel tla nih hum ding hen 

anna tiam mi asi. Sikhawmsele Saul nih Israel leh Juda tla rangah a 
ṭhanemsemsê ngâi ruangah râwk a tum na.) 

3Churawhchun David nih Gibeon mi tla a kawh na le, an sinah, “Nan rangah zei 

ka ti kho lai? LALPA mipi tla mal nan sâwm khonâk ding hen nan tlûnah thil 
diklo ti hen a um mi tla hi remh ding ka duh asi,” a ti. 

4Annih nih an sâng le, “Saul leh a dâwngsung tla hen kanna rêlkhâwnglonâk 

chu ngûn leh tangka hen remh kho mi zât khawm asi lo, Israel tla chu âukhawm 
thah na ding kan duh lo,” an ti. David nih, “Takhan chun zei hâwi an ti piak na 
sele ṭha hen nan ruat, ti hen a deih na. 

5Annih nih an sâng le, “Saul nih rawk hep ding hawng kan duh le, Israel ram ah 

hin pakhat khawm nung hen zuah ding hawng kan duh lo. 

6Churuangah Saul, LALPA thîm mi lalchem khuapi Gibeah ah LALPA mâika ah 

thlâi ding hen an thlâk lakah mi mipa pasarih hawng kan pêk,” an ti. Lalchem 
nih, “Kan pêk na lai,” a ti. 

7Sikhawmsele, amah leh Jonathan fapa Mephiboset Saul tupa chu a nungnâk 

a zuah asi. 

8Sikhawmsele, Aiah nih Saul rangah a ring piak mi Rizpah fapa panih Armoni 

leh Mephiboset leh Saul fanu Merab fapa panga chu, chu Barzilai fapa Adriel 
Meholah ah um mi rangah a ring piak na mi tla chu an tleih le, a pêk na rawh. 

9Churawhchun David nih Gibeon mipi rangah a pêk na rawh chun LALPA tlâng 

ah an thlâi na le, an pasarih hen munkhat ah an thi rawh. Hi tla an thah na mi 
hi fûr dawnghlei ah barley fâng an ât dawmh awt hun ah asi. 

10Churawhchun, Saul nupisûn Rizpah, Aiah fanu nih an thihnâk mun lungpi 

karah salâ puan dawrnâk rangah a siam le, chunah chun pâwl tlâk thawk hen 
fûr ruah tî tlâk tiang a um. Chu hun sung zawzawng ah chun an ruak tla, zû leh 
vâ leh mang sa tla nih an ei lo ding hen vêng asi. 

11David nih chu hâwi hen Rizpah nih a ti mi a theih rawh chun, 

12Gilead ah mi Jabes mipi tla thawk hen Saul leh Jonathan ruh tla a lâk. (Chu 

chu Beth San vântlâng umnâk ah mi an fîr mi asi, chu chu Philistia tla nih Gilboa 
Tlâng ah Saul an thah hen an thlâi mi kha asi.) 

13David nih Saul leh Jonathan ruh leh mi pasarih an thlâi mi ruh tla a khawmh. 

14Lalchem nih thu a pêk mi hâwi hen Benjamin ram ah Zela mun ah Saul pa 

Kish thlân mun ah Saul leh Jonathan ruh tla chu an phûm rawh. Chu nûn chun 
Pathian nih an thlachamnâk a ram rangah a sâng rawh. 

Philistia Milian Rangah Tuknâk 
(1 Chr 20.4-8) 

15Philistia leh Israel karah tuknâk dang a um le, David leh a mi tla nih Philistia 

tla an do na. Tuknâk lakah veikhatnâk ah chun David chu a dî rawh. 

16Milian pakhat Ishbibenob nih dâr fei a rih zat chu kilongramme thum leh sêu 

asi, nâmsâu thar a put, chu pa nih David rangah thah kho ding â ruat. 

17Sikhawmsele, Zemiah fapa Abisai chu David sinah a hawng le, minung a do 

mi chu a ṭangpi le, an thah. Churawhchun, David mi tla nih, David chu an sinah 
râltuknâk ah kal lo rawh ding hen thu an tiamhtir. “Nang chu Israel tla 
lungumnâk na si, na tlâu ding kan duh lo,” an ti. 

18Hi nûnah khawm Philistia mi tla hen Gob ah tuknâk a um le, hi sung hin 

Sibekai, Hushah thawk hen mi nih an milian Saph chu a thah. 

19Gob ah Philistia mi tla hen tuknâk dang a um fâwn le, Jair fapa Elhanan, 

Bethlehem ah mi nih Gath mi Goliath a thah. A fei chu tleihnâk a nei le, 
thiamtlêng hâwi tluk hen a sah. 

20Churawhchun Gath ah tuknâk a um fâwn le, chunah chun râltuk duh mi tak 

milian a um le, khatlei kut pakhat lakah kutmar paruk a nei le, a kê khawm mar 
ruk a nei. 

21Chu pa nih chun Israel leh Jonathan rangah thungâi hen a zuam na. David 

unaupa fapa Shamah nih a thah. 

22Hi milian pali tla hi Gath thlâk tla an si, David leh a mi leh nih an thah na. 

2 Samuel 22 

David Nehnâk La 
(Sam 18) 

1LALPA nih David chu Saul leh a mêlma thawk hen a hum ruangah hi la hi 

LALPA sinah a sak asi: 

2LALPA chu hawng ka vêngtu asi, amah chu ka kulhpi asi. 

3Ka Pathian chu ka himnâk, amah lakah ka him. Phaw hâwi hen a ka vêng le, 

him tak hen hawng ka kil. Amah chu ka ruangsuahtu asi, tuknâk ah hawng ka 
vêng hen hawng ka hum. 

4LALPA ka auh le, anih nih ka mêlma lakah mi hawng ka hum. LALPA chu sawr 

hen um seh. 

5Thihnâk tî tlingtlawk nih hawng ka hual le, siatnâk tî tlingtlawk nih hawng ka 

vurh. 

6Thihnâk ṭihnungkâi nih hawng ka kulh le, thlân nih ka rangah thang a tunh. 

7Ka lawksawngnâk ah LALPA ka auh le, Pathian sinah ṭangpi ka deih. A biakin 

ah ka hâu a theih le, ṭangpi deihnâk aw-hâu chu a ngâi. 

8Churawhchun tual chu a thir le â nîn, vân ngauhnâk lungphûm khawm â ṭhial 

le, â nîn. 

9A nârkua thawk hen meikhu a suak. A kâ thawk hen zawrtirnâk meialh leh 

meihawl kâng mi a suak. 

10Vân â ṭhen le, a kê tangah sûm dum hen a hawng ṭum. 

11Vân kari hen rang tak hen a zuang, thli thla hen â zî. 

12Mûi hen â khuh le, sûm sah tak tî a khat dil mi nih a kulh. 

13A mâika ah mîmthlalek thawk hen meihawl kâng mi alh a suak. 

14Churawhchun vân thawk hen khua a rîtir. Churawhchun Pathian zeizawng 

tikhotu aw chu theih asi. 

15A lîthal a kah le, a mêlma tla a ṭhêk hep. Mîmthlalek chêu hen a ṭhêktir hep 

na. 

16Tisumsumriat tawdeng chu a karo hen a siah. Churawhchun tual lungphûm 

chu awng asi. LALPA nih a mêlma a fâi hen thinthawk hen a rûm nawh na. 

17LALPA chu tlûnlei thawk hen a ṭum le, hawng ka tleih. Tî thûk tak thawk hen 

hawng ka thuak. 

18Mêlma chak tak thawk hen hawng ka sanh, hawng ka huatu tla leh ka ngâk 

hen chak thlo mi tla lakah khawm annih chu ka rangah an chak tuk. 

19Lawksawng hen ka um liauah an hawng ka hual le, sikhawmsele LALPA nih 

hawng ka vêng. 

20Ṭihnungkâi thawk hen hawng ka sanh suak le, ka tlûnah â lâwm ruangah 

hawng ka hum. 

21A dik mi ka ti ruangah LALPA nih lâwmman hawng ka pêk. Ka palh lo ruangah 

mal hawng ka sawm. 

22LALPA dân ka zâwt le, Ka Pathian chu ka hawitâk lo. 

23A dân zawzawng chu ka kil le, a thupêk chu zûl lo hen ka um lo. 

24Ka palh lo ti a theih le, thil diklo ti lakah kâ vêng. 

25Thil dik ka ti ruangah lâwmman hawng ka pêk, Ka palh lo ti a theih ruangah. 

26Aw LALPA, nangmah lakah zumh an kâi mi sinah chun zumh na kâi, mi ṭha 

tla sinah na ṭha rangtling asi. 

27Anna thenhlimh mi sinah chun na thenhlimh le, Sikhawmsele an sual mi sinah 

chun mêlma hâwi na si. 

28Anna nâutir mi chu na hum na, sikhawmsele anna zûm mi chu na nâutir. 

29Nang, LALPA chu ka chêu na si, ka mûinâk na tlâutir. 

30Ka mêlma do ding hen chaknâk na hawng ka pêk le, anmah tla neh ding hen 

chaknâk na hawng ka pêk. 

31Hi Pathian hi a thilti a rangtling a! A thu chu ngauhsanh a tlâk a! Amah chu 

phaw hâwi asi, a vênghimnâk hâwltu zawng rangah. 

32LALPA cho Pathian asi. Pathian cho kan himnâk asi. 

33Hi Pathian hi ka thupnâk rokual asi. Ka lampi himnâk hen a siam. 

34Sakhi hâwi hen ka kê chu bir tak hen a siam, tlâng tlûnah khawm him tak hen 

hawng ka kil. 

35Râltuk ding hen hawng ka sîntir le, sâi khauh chem ka mang khonâk ding hen. 

36Aw, LALPA, na ka vêng le, na ka hum. Na ṭangpinâk nih thungâi hawng ka 

rokualtir. 

37Tleih ding ka si mi lak khawm na ka vêng. Churuangah ka tlû dah loh. 

38Ka mêlma ka ṭhâwl le, Ka neh na; Ka râwk na lân lo chu ka dîn lo. 

39Ka vuak na le, an thawk kho lo rawh. An tlû le, ka mâika ah neh hen an um. 

40Râltuk ding hen chaknâk na hawng ka pêk, ka mêlma nehnâk hen. 

41Ka mêlma chu ka sinah thawk hen na tek tir. An hawng ka huatu chu ka râwk 

na. 

42Ṭangpinâk an hâwl le, âukhawm nih a hum na lo. LALPA an auh le, 

khawmsele a sâng na lo. 

43Ka dêng na le, vûisadip hâwi an hawng si. Khua lâiah valei nêng hâwi hen ka 

lamh na. 

44Mi zapi hel mi lakah ka um, Phun tlûnah ṭha tak hen lâi ka rêl. Mi zapi ka theih 

loh mi tla chu ka khua leh ti an si. 

45Ramdang mi tla ka mâika ah an kûn, ka thu an theih hen zûl. 

46Râlṭhatnâk an thlâu le, an kulh thawk hen thir bû hen an hawng. 

47LALPA chu a nung! Hawng ka vêngtu chu sawr hen um seh! Pathian hawng 

ka humtu chaknâk 

48Ka mêlma lakah nehnâk hawng ka pêk le, phun tla chu ka tangah an tlâwm. 

49Ka mêlma lakah hawng ka hum. Aw LALPA, ka mêlma nehnâk hawng ka pêk 

le, rian tleihtu tla lakah mi hawng ka vêng. 

50Phun zawzawng nâwngah ka nan sawr, Sawrnâk la na sinah ka sak. 

51Pathian nih a lal rangah nehnâk rokual a pêk. A thîm mi sinah dâwtnâk a 

langhtir, David leh a thlah tla zungzâl hen. 

2 Samuel 23 

David Thu Madungchem 

1Jese fapa David chu Pathian nih milian ah a siam le, amah chu Jakob Pathian 

nih lal ah a thîm. Israel rangah la dawhtak phuaktu asi. Hi tla hi David thusim 
madung asi: 

2LALPA thlarau nih keimah mang hen thu a sim le, a thu chu ka mûr ah hin a 

um. 

3Israel Pathian nih a sim; Israel vêngtu nih ka sinah, “Diknâk hen lâirêltu lal nih 

chun Pathian lakah ê-aw ngâi hen a rêl mi chu; 

4Vândâwm lo hen khuadei lakah nî a chêu mi hâwi asi. Ruah nûnah nî nih belh 

tla a tlektir mi hâwi asi,” ti hen. 

5Keimah hen zungzâl thudântuknâk a nei rawh ruangah asi, Pathian nih hi hâwi 

hen ka thlâk tla chu mal a sâwm awt; chu remnâk chu â râwk lai lo le, a thutiam 
khawm thlâkthleng asi lai loh. Chu zawng chu ka duh mi chu asi; ka nehnâk 
ding mi chu asi. Chu chu Pathian nih a langhtir lai. 

6Sikhawmsele Pathian neilo mi tla chu ling lawnh kho mi hâwi hen an si; 

âukhawm nih kut ko hen an tawngh kho lo. 

7Thîr hen riamnâm leh fei na mang lai, chu tla chu duah hep an si lai. 

David Kawrsen Minthang Tla 
(1 Chr 11.10-41) 

8Hi tla hi David kawrsen minthang tla an ti: a pakhatnâk chu Tachemon thawk 

hen mi Josheb Bashebeth asi, amah hi “Pathum” lakah hotu chem asi, veikhat 
râltuknâk ah a fei hen minung zariat a thah asi. 

9Pathum lakah hotu minthang panihnâk chu Dodo fapa Eleazar, Ahoh phun 

lakah mi asi. Nikhat chu Philistia mi tla râltuk ding hen anna pûm liauah amah 
leh David nih an zuam na. 

10Israel tla an tawlh hep liau khawmah bir tak a dîr hen Philistia mi tla chu a 

nâmsâu vei kho lo rê hen a tuk na asi. Chu ni chun LALPA nih a nehtir na. 
Râltuk a lîm rawh chun Eleazar umnâk ah Israel tla chu an hawng kîr le, a thi 
mi râlthuam tla an lâk. 

11Pathum lakah a minthang pathumnâk chu Agee fapa Shammah, Harar thawk 

hen mi asi. Philistia mi tla chu Lehi thlâi an chîngnâk phâi ah anna pûm. Israel 
tla chu Philistia mi thawk hen an tek le, sikhawmsele 

12Shammah chu phâisen ah chun a do thlo na le, Philistia mi tla a thah na. 

LALPA nih chu ni chun nehnâk a pêk. 

13Fângzûn awt bâiah “Sâwmthum lakah” a râlṭha mi mi pathum chu, David 

Adullam pûk ah a um liauah a sinah an va kal le, chu liau chun Philistia mi tla 
chu Rephaim Kuam ah um mun an khuar. 

14Chu liau chun David chu tlâng ah kulh ah a um le, Philistia murui nih 

Bethlehem an luah. 

15David chu lawksawngnâk ruangah a uai thlo le, Bethlehem kulh kiangah 

tikhurchawh lakah mi tî lâk hen hawng ka pêktu um sele a! a ti. 

16Kawrsen minthang pathum nih Philistia riakmun lei chu an tâwn le, 

tikhurchawh mi tî chu an va than le, David sinah an hawng kîr nawlh. 
Sikhawmsele, din lo hen Lalpa sinah bâwlnâk hâwi hen a thlêt le, 

17“LALPA, hi hi ka din kho awt lo, hi pathum tla an nungnâk pêk rê hen anna 

tiam mi thisen din hâwi asi!” a ti. Din ding a duh lo. Chu chu kawrsen minthang 
pathum thilti asi. 

18Joab unaupa Abisai (an nu chu Zeruiah) chu chu “Minthang Sâwmthum” mi 

hotu asi. Abisai nih minung zathum a fei hen a do le, a thah hep na, kha rawh 
chun “Minthang sâwmthum” lakah a minthang. 

19Abisai chu “Sâwmthum” lakah a minthang chem asi ruangah an hotu a hawng 

si rawh le, sikhawmsele, “Mi pathum” hâwi ngâi hen chun a min a thang lo. 

20Jehoada fapa Benaiah, Kabzeel ah mi khawm kawrsen minthang dang asi, 

râltuknâk thilti tamtak a nei le, Moab mi kawrsen râltuk thiam tak panih a thah 
mi hen. Veikhat chu pûk ah vûr tlâk liauah chakeibaknei a thah. 

21Aigupta milian tak fei hen â thuam zat mi khawm a thah. Benaiah nih talhbo 

hen a do le, a fei a suh rawh chun chu hen a thah rawh. 

22Chu tla chu Benaiah râlṭhat thilti tla chu asi, “Minung sâwmthum” lakah mi 

pakhat asi. 

23Amah hi an lakah chun a fawng bîk mi pakhat asi, sikhawmsele “Minung 

Pathum” hâwi hen chun a min a thang lo. David nih amah taksa vêngtu lakah 
hotu ah a siah. 

24-39“Mi sâwmthum” lakah anna tel mi tla chu: Asahel, Joab unaupa Dodo fapa 

Elhanan, Bethlehem mi. Harod thawk hen mi Shammah leh Elika. Pelet mi 
Helez. Tekoa mi Ikkesh fapa Ira, Anathot mi Abiezer. Hushah mi Mebunnai. 
Ahoh mi Zalmon. Netophah mi Maharai. Netophah mi Baanah fapa Heleh. 
Benjamin thlâk Gibeah mi Ribai fapa Ittai. Pirathon ah mi Benaiah. Gaash 
tivakuam kiangah mi Hiddai. Arabah mi Abialbon. Bahurim mi Azmaveth. 
Shaalbon a mi Eliahba. Jashen fapa tla Jonathan Harar mi Shammah, Harar mi 
Sharar fapa Abiam. Maakah mi Ahasbai fapa Eliphelet. Gilo mi Ahithophel fapa 
Eliam. Karmel ah mi Hezro Arab ah mi Paarai. Zobah mi Nathan fapa Igal. Gad 
ah mi Bani Ammon mi Zelek Joab râlthuam puttu Beeroth a mi Naharai. Jattir 
mi Ira leh Gareb Hit mi Uriah An ektê hen kawrsen minthang chu sâwmthum 
leh pasarih an si. 

2 Samuel 24 

David Nih Minung A Rêl 
(1 Chr 21.1-27) 

1LALPA thinrunhnâk chu Israel tla tlûnah a um fâwn, an lawksawng tir ding hen 

David chu a mang. LALPA nih a sinah, “Kal le, Israel leh Juda mipi rêl rawh,” a 
ti. 

2Churawhchun kawrsen hotu Joab sinah thu a pêk le, “Na minung tla hen Israel 

phun zawzawng sinah ram dawnghnâk thawk hen khatlei dawngh tiang kal ule, 
rêl hep na u, zeizat minung an um theih ding ka duh,” a ti. 

3Sikhawmsele, Joab nih a sâng le, “Bâwipa, na LALPA, Pathian nih Israel mipi 

tla chu tuah an um mi ngâk hen a leh zâ ngâk hen rêl chawklo rê hen pungtir 
seh, chu muh ding hen dam rawh,” a ti. 

4Sikhawmsele, “Ka Bâwipa nih zeirangah hi hi ti ding a duh aw?” a ti. 

Sikhawmsele lalchem nih chun Joab leh a hâwi tla chu ti ding hen a awitir na 
le, amah muh hen Israel tla rêl ding hen an suak rawh. 

5Churawhchun Jordan an kanh le, Gad ram sung Aroer simlei khuapi tivakuam 

lâi ah riakmun an khuar. Chu thawk hen mailei Jazer, 



556 

Bawm Common Language Bible Version 
@ 2006 Bangladesh Bible Society  

 
 

 

 

6Gilead leh Kades Hit ram tiang an kal. Churawhchun Dan ah an kal le, chu 

thawk hen Sidon thlanglei ah an kal rawh. 

7Churawhchun saklei Tura khuapi kulhnei leh Hit mi leh Kanaan khuapi ah an 

kal, a dawnghnâk ah Juda simlei kângah Bersheba tiang an kal. 

8Churawhchun thla kua leh ni kul ram zawzawng an ṭawl thluh nûn chun 

Jerusalem ah an hawng kîr rawh. 

9Churawhchun Israel lakah kawrsen ah lâk kho mi zat chu 800,000, Juda lakah 

500,000 an si ti hen lalchem sinah an pêk rawh. 

10Sikhawmsele, hi minung a rêl nûnah hin David chu a thinlung thungâi a 

lawksawng le, LALPA sinah, “Hi hâwi ka ti mi lakah hin sual ṭihnungkâi tak ka ti 
asi, zângfahtê hen hawng ka ngaidam, â tak hen thil ka ti asi,” a ti. 

11-12LALPA nih David khuavâng Gad sinah, “David sinah kal le, thil pathum a 

thîm ding ka pêk asi, a thîm mi zawng ka ti lai,” a ti. A thâituan zînglei ah David 
a thawk rawh chun, 

13Gad chu a sinah a va kal le, LALPA nih a sim hâwi hen a simh. “A zeitin mi 

na thîm awt ne? Na ram sungah kum thum pâmnâk, na mêlma thawk hen thla 
thum tek, asi lo leh, na ram sungah râi ni thum tlung ding?” ti hen a deih. “Tuah 
ngaihtuah set nik, zei hâwi sângnâk na ka pêk awt, LALPA sinah tlûnh nawlh 
ding mi chu,” a ti. 

14David nih, “Dîrmun ṭhalo tak ah ka um rawh asi! Sikhawmsele minung rêp chu 

ka duh lo. Hawng ka rêp ding hen amah LALPA si dauh seh, anih chu khuaruat 
khotu asi ruangah,” a ti. 

15Churawhchun Israel tla tlûnah râi a fial le, chu chu zîng thawk hen a thîm mi 

hun tiang a awh asi. Israel mi tla chu ram dawngnâk thawk hen a dang lei 
dawngh tiang minung sîng sarih an thi asi. 

16LALPA vânmifial nih Jerusalem a râwk awt liauah leh a thah na liauah LALPA 

nih a thinlung a dangtir le, “Bâng rawh! Â tâwk rawh!” a ti. Vânmifial chu Jebus 
mi tla fâng chîlnâk mun Araunah mun ah a um. 

17David nih vânmifial nih mipi a thah mi a muh le, LALPA sinah, “Keimah ka si 

a sual mi chu. Kei ka si thil diklo titu chu. Hi mipi ngâkṭah tak tla nih zei an sual? 
Kei leh ka dâwngsung tla rêp dauh na,” a ti. 

18Chu ni ah chun Gad chu David sinah a kal le, a sinah “Araunah fâng chîlnâk 

mun ah kal le, chunah LALPA rangah mâichâm siam rawh,” a ti. 

19David nih LALPA thupêk Gad nih a simh hâwi hen a ngâi. 

20Churawhchun Araunah chu â hawi le, David leh a mi tla amah lei an hawng 

mi a muh rawh. Chun, David mâika ah tual ah â lawnh tlak le, 

21“Bâwipa, zeirangah hinah na hawng?” ti hen a deih. David nih, “Na fâng 

chîlnâk mun hi LALPA rangah mâichâm dirhnâk rangah kan châwk awt, râi a 
lêng mi a bâng kho ding hen,” ti hen a sâng. 

22Araunah nih, “Bâwipa, lâk ko, na duhzia zawng hen na LALPA sinah ap ko,” 

a ti. “Hinah mâichâm ah duah ding chawchal khawm a um, fâng chîlnâk 
thuamthil tih ding rangah a um,” ti hen. 

23Araunah nih lalchem rangah zeizawng a pêk rawh chun, “Na thil ap LALPA, 

na Pathian nih an pawmpiak seh,” a ti. 

24Sikhawmsele, Lalchem nih, “Silo, a man ka nan pêk lai. Zeikhawm a man tla 

lo mi hen LALPA sinah thil ka ap awt lo,” a ti. Churawhchun fâng chîlnâk mun 
leh chawchal chu tangka sâwmnga hen a châwk rawh. 

25Churawhchun LALPA rangah mâichâm a siam le, duahnâk thil ap leh 

kawmhnâk thil ap a pêk rawh. LALPA nih a thlachamnâk a sâng le, Israel ram 
ah râi chu a bâng rawh. 

1 Lal 

1 Lal 1 

Lalchem David Tar Liau Hun 

1Lalchem David chu thungâi hen a tar rawh le, a to-aw nih puan vurh 

khawmsele a lum kho lo rawh. 

2Churawhchun a rianṭuantu tla nih, “Bâwipa, nangmah an zauhkhenhtu leh na 

sinah um ding hen nungâk kan hâwl piak lai. Nangmah naih tekah a zâu lai le, 
an lumtir lai,” an ti. 

3Churawhchun Israel ram zawzawng ah nungâk mêlṭha chu an hâwl le, Shunem 

ah nungâk mêlṭha tak a min Abishak an tawng le, lal sinah an hawngpi rawh. 

4Amah chu thungâi a mêlṭha le, lal chu a ngâk le, a zauhkhenh rawh; 

sikhawmsele, a ihpi lo. 

Adonijah Nih Lal Ding A Tum 

5-6Absalom chu a thi rawh le, David leh Haggith fapa Adonijah chu an fapa upa 

thibang asi. Amah chu thungâi a mêlṭha. David nih zei lak khawmah nun a 
simhnâk a um lo, lal si ding hen a tum thlo; rang kari tla a timhtuah le, a mâilei 
ah kaltu mi sâwmga a ruat. 

7Joab (a nu chu Zeruiah) leh Abiathar bâwlpu hen anna sâwn le, amah ṭangpi 

ding hen rem an ti. 

8Bâwlpu Zadok; Jehoiada fapa Benaiah, Khuavâng Nathan, Shimei, Rei leh 

David vêngtu tla chu Adonijah leiah anna kawp lo. 

9Ni khat chu Adonijah nih Enrogel tinung kiangah Rûl Lungpi lakah bâwlnâk 

dawrâ tla, chawchal tla leh chawlâ bit tak tla a ap. Lalchem David fapa tla leh 
lal rianṭuantu tla Juda ram ah um mi tla chu bâwlnâk puai lakah a tel ding hen 
a sâwm na. 

10Sikhawmsele, a unau dang a nu-ei fapa pakhat Solomon, khuavâng Nathan, 

Benaiah leh lal vêngtu tla chu a sâwm na lo. 

Solomon Lalchem Ah Siam Asi Nâk. 

11Nathan chu Solomon nu Bathsheba sinah a va kal le, “Haggith fapa Adonijah 

chu amah lal ah â siam ti mi hi na theih lo ma?” ti hen a deih. Chu thu chu 
lalchem David khawm nih a theih loh! 

12“Na nungnâk leh Solomon nungnâk him ding na duh asi chun 

13lalchem David sinah va lût sawm le, ka fapa Solomon hi nangmah ruangrûl 

ah lalchem si ding hen thu na tiamh mi si lo ma? Zeitin Adonijah chu lalchem 
asi kho zia lai?” va ti. 

14Nathan khawm nih, “Lalchem David hen nanna sâwn liauah na thusim ka nan 

bawp bâk lai,” a ti. 

15Churawhchun, lalchem hen a tawng ding hen a ihkhun sungah a va lût rawh. 

David chu a tar thlo rawh le, Shunem ah mi nungâk Abishak nih a zauhkhenh. 

16Bathsheba chu lalchem mâika ah a va kûn le, lalchem nih, “Zei na duh?” a ti. 

17Anih nih a sâng le, “Bâwipa, nangnih LALPA na Pathian min hen ka fapa 

Solomon hi na nehnûnah lalchem ah siam ding hen thu na ka tiamh. 

18Sikhawmsele, Adonijah lalchem ah â siam ving, chu thu chu na theih lo thlo. 

19Chawchal tamtak leh dawrâ tla, chawlâ bit tak tla bâwlnâk ah a ap le, na fapa 

tla, Abiathar bâwlpu, na kawrsen hotu Joab chu puai ei ding hen a sâwm na le, 
sikhawmsele na fapa Solomon chu an sâwm lo. 

20Bâwipa, Israel mi zawzawng nih nangmah ruangrûl ah lalchem ah âu na siam 

awt ti theih ding duh hen an bawh ko. 

21Chu hâwi hen na ti lo hen na thi beibang chun kei leh na fapa Solomon chu 

perpettu ah ngaih kan si awt,” a ti. 

22Thu a sim liau chirah chun khuavâng Nathan chu a hawng bâk. 

23Lalchem sinah khuavâng khawm chunah a um ko ti hen an simh. 

Churawhchun Nathan chu a va lût le, lalchem mâika ah a kûn le, a sinah, 

24“Bâwipa, Adonijah hi nangmah ruangrûl ah lalchem si ding hen na phuang 

ma? 

25Tusûn ni takah hin chawchal tamtak leh dawrâ tla leh chawlâ bit tak thah hen 

bâwlnâk a ap le, na fapa zawzawng tla, na kawrsen hotu Joab leh bâwlpu 
Abiathar a sâwm na le, tu tak hin puai ei hen, ‘Lalchem Adonijah san sâu seh!’ 
ti hen an âu. 

26Sikhawmsele, kei, nang, bâwlpu Zadok, Benaiah leh Solomon lam chu hawng 

kan sâwm lo. 

27Hi zawzawng hi nang lalchem nih rem na ti hen na ruangrûl ah âu lalchem si 

ding hen na rianṭuantu tla na simh na mazei?” a ti. 

28Lalchem David nih “Bathsheba hawng lût nawlh ding hen simh a ti le, 

churawhchun a hawng le, a mâika ah a dîr. 

29Churawhchun a sinah, “LALPA a nung mi, ka lawksawngnâk ah ruang hawng 

ka suahtu min hen thu ka nan tiamh, 

30tusûn ni hin LALPA Israel tla Pathian min hen na sinah thu kan tiamh mi ziatê 

hen ka ruangrûl ah na fapa Solomon chu a lalchem ding asi,” a ti. 

31Bathsheba chu a kûn le, a sinah, lalchem ka Bâwipa chu a san sâu seh!” a ti. 

32Churawhchun lalchem David nih Zadok, Nathan, Benaiah a kawh na. An 

hawng lût rawh chun 

33an sinah, “Ka rianṭuantu tla zawzawng kalpi na ule, ka fapa Solomon hi ka 

sanatung tlûnah chuantir u, Gihon Tinung va ah kalpi u. 

34Chunah chun Zadok leh Nathan nih Israel lalchem si ding hen sariak thuh na 

seh. Churawhchun tâwtawrâwt tum ule, “Lalchem Solomon san sâu seh,” ti hen 
âu u. 

35Hinah hin hawng zûl ule, ka lalnâk tophah ah to seh. Ka ruangrûl ah Israel leh 

Juda tla lakah lalchem ka thîm mi hâwi hen lal seh,” a ti. 

36Benaiah nih, “Kan ti lai, LALPA na Pathian nih birhtir seh. 

37Nang lalchem sinah LALPA a um mi hâwi hen Solomon sin khawmah um bâk 

seh; nangmah liau ngâk hen amah sanah a lâirêlnâk tluang seh,” a ti. 

38Churawhchun Zadok, Nathan, Benaiah leh lalchem vêngtu tla nih Solomon 

chu lalchem sanatung tlûnah an chuanh le, Gihon Tinung va ah an kalpi rawh. 

39Zadok nih oliv sariak dûr LALPA umnâk puanin ah mi a lâk le, Solomon chu 

a thuh rawh. Tâwtawrâwt an tum le, mi zawzawng nih, “Lalchem Solomon san 
sâu seh!” ti hen an âu. 

40An ektê hen an kîr leiah lâwm leh âu bû hen theikhang tla an tum le, an hâu 

nih tual a tlirh. 

41Adonijah leh a khual tla chu puai ei anna lîm rawh chun rihâu chu an theih 

rawh. Joab nih tâwtawrâwt hâu a theih rawh chun, “Khuapi ah hâu tla chu zei 
zia mesi?” ti hen a deih na. 

42A hawlh dawng manh lo hen, Jonathan, Abiathar fapa chu a hawng tleng 

rawh. Adonijah nih, “Hawng lût nik, nang chu mi ṭha na si le, thâwng ṭha na 
hawng put ba a!” a ti. 

43Jonathan nih a sâng le, “A pawi thlo, ka put lo, lalchem David nih Solomon 

chu lalchem ah a siam. 

44Zadok, Nathan, Benaiah leh lalchem vêngtu tla nih an kalpi le, lalchem 

sanatung tlûnah an chuanh le, 

45Zadok leh Nathan nih Gihon Tinung va ah lalchem si ding hen sariak an thuh 

rawh. Churawhchun khuapi leiah an kîr le, lâwm ruangah âu hen zapi tla nih an 
hâu an suah mi asi. Chu hâu na theih mi asi. 

46Solomon chu tuah lalchem asi ving rawh. 

47Chu lâwng khawm asi lo, lal rianṭuantu tla zawzawng nih lalchem David 

rangah zahnâk langh hen, ‘LALPA na Pathian nih Solomon chu nangmah ngâk 
hen a min thangtir dauh sele, na lâirêl liau ngâk hen a lâirêlnâk chu tluangtir 
dauh seh,’ an ti. Churawhchun David chu a kûn le, a ihkhun tlûnah thla a cham, 

48‘LALPA Israel Pathian chu kan sawr lai, ka thlâk tla lakah pakhat chu tusûn ni 

ah lalchem ah a siam le, chu chu muh tâ ding hen ka nungnâk a zuah ruangah,” 
a ti. 

49Churawhchun Adonijah khual tla chu an lâu le, an ektê hen an thawk le, an 

kalnâk ding lei chiauah an kal hep. 

50Adonijah nih Solomon chu thungâi a ṭih le, LALPA umnâk Puanin ah a va kal 

le, mâichâm ki a va tleih. 

51Adonijah nih a nan ṭih le, mâichâm ki a tleih le, “A masachem hen lalchem 

Solomon nih hawng ka thah lo ding hen thutiamnâk nei sele ka duh,” ti hen 
Solomon an va simh. 

52Solomon nih a sâng le, “Zahkâi tak hen a um asi chun a lû ah mi a samzâi 

khawm tawngh asi lai loh; sikhawmsele, zumh a kâi lo lam chun a thi ding asi,” 
a ti. 

53Lalchem Solomon nih Adonijah a kawhtir na le, mâichâm ah mi chu an kalpi. 

Adonijah chu lalchem mâika ah a va kal le, a kûn le, lalchem nih a sinah, “In 
leiah na lâwi kho lai rawh,” a ti. 

1 Lal 2 

David Nih Soloman Rangah 
A Sîntirnâk Madungchem 

1David chu a thih a nâi rawh le, a fapa Solomon rangah a thu sîntirnâk 

madungchem a pêk. 

2“Ka thihnâk ding a nâi rawh. Tumnâk leh lungumnâk, 

3LALPA na Pathian nih ti ding thu a nan pêk mi lakah bir tak hen um rawh. Mosi 

Dân ah rîn mi a thupêk leh a dân thu zawzawng zûl le, chu tikah na kalnâk kipah 
thil zeizawng na ti mi kip chu tluang tak hen a um lai. 

4Amah thu na zûl thlir mi asi chun LALPA nih thu a hawng ka pêk mi, na thlâk 

tla nih an thinlung leh an thlarau zawzawng hen ka thupêk tla an zûl mi asi chun 
an zûl kar vial chu Israel lakah lâirêlnâk chu tluang tak hen a kal vima lai ti a 
tiamh mi hâwi hen a ti ngelchel lai. 

5“Thildang tla a um rih: Israel hotu panih, Ner fapa Abner, Jether fapa Amasa 

tla Joab nih a thah hen ka lakah thil a ti dân kha. Remnâk um liau chirah tuknâk 
ah thi rawh mi tla rangah phû a lam piak na mi kha theihkumza rawh. Thilsual 
tilo mi tla a thah na le, tuah kei nih chu thangsiat phurhnâk zawng chu ka ting 
hen ka tuar rawh. 

6Hâwi thih dân ah thi lo ding hen a ti dân ding chu nangmah nih na theih ko. 

7“Sikhawmsele, Gilead ram ah mi Barzilai fapa tla tlûnah chun na ṭhatnâk suah 

le, zauhkhenh na rawh. Na unaupa Absalom lakah ka tek liauah ka tlûnah vêl 
an nei ruangah. 

8“Benjamin ram ah Bahurim khua mi Gera fapa Shimei khawm a um rih. 

Mahanaim ah ka kal liauah basiarthlâk hen hawlhsiat hawng ka barh. 
Sikhawmsele, Jordan Va ah hawng ka dawng le, LALPA min hen thah lo ding 
hen thu bir tak ka tiam rawh. 

9Sikhawmsele, rêp lo hen chun siah lah. Ti ding dân chu nangmah nih na theih 

ko, thah ding asi leh silo nangmah nih na theih ko kha,” a ti. 

David Thih Thu 

10David chu a thi le, amah David khuapi ah an vûi. 

11Israel lakah kum sâwmli a lal, Hebron ah kum sarih lâi a rêl, Jerusalem ah 

kum sâwmthum leh kum thum lâi a rêl. 

12Solomon chu a pa lalchem David mun a hawng luah le, a lal thiltikhonâk chu 

birhtir asi rawh. 

Adonijah Thih Thu 

13Churawhchun Haggith fapa Adonijah chu Solomon nu Bathsheba sinah a va 

kal le, Solomon nu nih chun, “Hâwi duh ngamh tlâk ruangah na hawng mi ma 
si?” a ti. 

14Anih nih a sâng le, “Si ta a, thil zeimawh a nan deih ding ka nei,” a ti. 

Bathsheba nih, “Zei?” ti hen a deih. 

15Adonijah nih, “Lalchem si ding hen kei hi Israel mi zawzawng nih an lungum 

ti na theih. Sikhawmsele dang tak hen thil a hawng um le, ka unaupa chu LALPA 
duhzia hen lalchem a hawng si rawh. 

16Tuah thil ngiar ding pakhat ka nei; chu chu zângfahtê hen hawng ka êl piak 

rîlmâl lah,” a ti. 

17Bathsheba nih, “Zei mesi?” a ti. Anih nih a sâng le, “Zângfahtê hen lalchem 

Solomon sinah Abishak, Shunem khua mi kha ka nupi rangah hawng ka deih 
piak, a êl ding hen ka ruat lo,” a ti. 

18Anih nih a sâng le, “Ṭha ta a, lalchem chu ka nan sawnh piak lai ma chu,” a 

ti. 

19Churawhchun, Bathsheba chu Adonijah ruangrûl ah lalchem sawnh ding hen 

a kal rawh. Lalchem Solomon chu a nu mâimûk ding hen a kûn. A laltophah 
lakah a to nawlh le, chun laltophah dang an hawng put le, chunah chun a nu a 
to. 

20A nu nih, “Thil metê pakhat na zângfahnâk ngiar ding ka nei, zângfahtê hen 

hawng ka êl piak lah,” a ti. Anih nih, “Zei me nu! ka êl lo ding mi chu?” ti hen a 
deih. 

21Anih nih a sâng le, “Na unaupa Adonijah rangah Abishak hi umhpitir ko a nupi 

rangah,” a ti. 

22Lalchem nih, “Zeirangah Adonijah nupi rangah Abishak cho na hawng ka deih, 

laltophah khawm hi amah rangah deih sih ko me, chu lâwng khawm silo hen 
anih chu ka upa asi le, bâwlpu Abiathar leh Joab khawm amah lei ṭângṭawm an 
silo mazei?” a ti. 

23Churawhchun Solomon nih LALPA min hen thu bir tak a tiam, “Hi hi Adonijah 

nih hawng ka deih ruangah a nungnâk ka veih lo bâk chun Pathian nih hawng 
ka thah thlo seh! 

24LALPA nih chun ka pa laltophah ah bir tak hen hawng ka toh le, a thutiam chu 

zulh hen kei leh ka thlâk tla rangah lalram chu hawng ka pêk rawh. LALPA a 
nung mi min sal hen ka tiam, tusûn ni ngelchel ah Adonijah chu a thi ding asi,” 
a ti. 

25Churawhchun lalchem Solomon chu Benaiah chu thu a pêk le, anih chu a va 

kal le, Adonijah chu a thah rawh. 

Bâwlpu Abiathar Nar Asinâk 
Leh Joab Thihnâk 

26Churawhchun lalchem Solomon nih bâwlpu Abiathar sinah, “Na ram leiah 

Anathoth khua mi na in leiah va kal, thi tlâk na si le, sikhawmsele tu chun kan 
thah awt lo, ka pa David sinah na um liauah LALPA Thudântuk Bâwm kilkâwitu 
na si ruangah leh a lawksawngnâk ah lawksawngpitu na si ruangah,” a ti. 

27Churawhchun lalchem Solomon nih Abiathar bâwlpu sinâk chu a bângtir 

rawh. Eli dâwngsung leh a thlâk tla Siloh khua mi LALPA nih a sim hâwi hen a 
hawng tlung rawh. 

28Joab nih chu hâwi hen thil a hawng um mi tla chu a theih. (Anih chu Absalom 

ṭangpi lo hen Adonijah ṭangpitu asi.) Churawhchun LALPA Puanin leiah tek hen 
mâichâm ki chu a va tleih. 

29Lalchem Solomon nih Joab chu a tek le, Puanin ah mi mâichâm kiangah a 

um mi thu a theih rawh chun, Joab sinah zeirangah mâichâm leiah a va tek ti 
thu deih ding hen mi a fial. Joab nih, “Lalchem Solomon ka ṭih ruangah,” ti hen 
a sâng. Churawhchun lalchem Solomon nih Joab thah ding hen Benaiah a fial. 

30Benaiah chu LALPA Puanin leiah a va kal le, Joab sinah, “Lalchem nih hawng 

suak seh a nan ti,” a ti. Joab nih a sâng le, “Ka suak awt lo, hinah ka thi awt,” a 
ti. Benaiah chu Joab thusim simh ding hen lalchem sinah a kîr nawlh. 

31Solomon nih, “Amah nih a sim ziatê hen ti ko, thah le vûi. Chu tikah kei leh ka 

pa David thlâk dang tla âukhawm nih Joab nih sual lo thlo hen a thah na mi 
ruangah mawhnâk chu kanna lît lai rawh. 

32Joab nih chubang tla chu ka pa David theihlo hen a thah na ruangah rêpnâk 

a tawng mi asi. Joab nih amah ngâk a ṭha dauh mi minung panih Abner Israel 
kawrsen hotu leh Juda kawrsen hotu Amasa a thah na. 

33Chubang tla a thah na mi ruangah rêpnâk chu, Joab leh a thlâk tla tlûnah 

kumleza hen a tlung lai. Sikhawmsele LALPA nih chun David thlâk tla, a 
laltophah ah to mi tla dingchangnâk a pêk kumza na lai,” a ti. 

34Churawhchun Benaiah nih LALPA Puanin ah a um mi Joab chu a thah le, a 

umnâk leiah mâng ah an vûi rawh. 

35Lalchem nih Benaiah chu Joab ruangrûl ah kawrsen hotu ah a siam rawh, 

Zadok bâwlpu chu Abiathar mun ah a siah rawh. 

Shimei Thih Thu 

36Lalchem nih Shimei sinah mi a fial le, a sinah, “Hinah Jerusalem ah na rangah 

in sak le, chunah chun um le, a dangah kal lah. 

37Na suak hen Kidron Tiva lanh leiah na kal chun na thi ngelchel lai le, na thang 

a duai lai,” a ti. 

38Shimei nih a sâng le, “Bâwipa, a ṭha asi, na sim mi hâwi hen ka ti lai,” ti hen 

a sâng. Churawhchun Jerusalem ah sâwt ual a um. 

39Kum thum a vei nûnah Shimei to-aw panih chu Gath lal Maakah fapa Akis 

sinah an tek. 

40Shimei nih a to-aw panih chu Gath ah an um ti a theih le, a sanatung a 

timhtuah le, Gath ah mi Akis lal sinah va hâwl ding hen a kal rawh. Chunah 
chun a va tawng na le, in leiah a tlungpi na. 

41Solomon nih Shimei thilti chu a theih le, 

42mi a fial le, a sinah, “LALPA min hen Jerusalem suaktâk lo ding hen thu kan 

tiamtir. Na suaktâk ni ni ah na thi lai ti ka nan simh, ka sim mi kha zûl ding na 
duh lo mu? 

43Chu hâwi mi lakah zeirangah na thutiam na buar hen ka thupêk na ngâilo zia? 

44Ka pa David lakah thilsual na ti mi zawzawng na theih ko asi. Chu na thilti 

ruangah LALPA nih a nan rêp awt. 

45Sikhawmsele, LALPA nih kei lam chu mal hawng ka sâwm lai le, David lalram 

chu zungzâl a birhtir kumza lai,” a ti. 

46Churawhchun lalchem nih Shimei thah ding hen Benaiah chu thu a pêk le, a 

thah rawh. Churawhchun Solomon chu thuneihnâk rangtling hen a um rawh. 



565 

Bawm Common Language Bible Version 
@ 2006 Bangladesh Bible Society  

 
 

 

 

1 Lal 3 

Solomon Nih Finghnâk Deih 
Hen Thla A Cham 

(2 Chr 1.3-12) 

1Solomon nih Aigupta lalchem fanu chu an karah tlâinâk um ding hen a umpi. 

Amah in leh Biakin leh a kulh tla a dih lân lo chu David khuapi ah a kalpi. 

2LALPA Biakin sak asi lo rih le, churuangah chun mi zapi tla nih mâichâm dang 

chereh ah bâwlnâk an ap. 

3Solomon nih LALPA chu a dâwt le, a pa sîntirnâk khawm a zûl, ran tla a thah 

le, mâichâm dang dangah bâwlnâk tla a ap. 

4Veikhat chu Gibeon ah bâwlnâk ap ding hen a va kal le, chunah mi mâichâm 

chu minthang chem asi ruangah. A lânah chu lakah chun bâwlnâk duahphung 
zat tamtak a ap rawh. 

5Chu zân ah chun a mang ah LALPA â langh le, a sinah, “Zei me a nan pêk 

sele na duh?” a ti. 

6Solomon nih a sâng le, “Ka pa David na to-aw lakah na dâwtnâk rokual tak na 

langhtir kumza le, nang hen nanna tlâinâk thu ah a ṭha hen zumh a kâi le, na 
dâwtnâk rokual tak tla chu langh vima hen tusûn ni ah a mahmun luah hen 
lâirêltu ding fapa tla pêk mi keimah lakah hin na dâwtnâk a dawng lo. 

7LALPA, Pathian, ngâksiatê si hen lâirêl thiamlo khawmsele ka pa ruangrûl ah 

lalchem ah na hawng ka siam. 

8Kei hi na tâ si ding hen na mi tla lakah na hawng ka thîm mi asi le, zapi minung 

chu rêl châwk lo rê hen an tam. 

9Churuangah chun na mi tla chu dik tak hen lâi ka rêl kho ding hen leh a sia a 

ṭha lakah a dangnâk ka theih khonâk ding hen finghnâk ka herh mi hawng ka 
pêk rawh. Chu lo chun zeitin hi na mipi tla zeiliau zawngah lâi ka rêl lai,” a ti. 

10Hi hâwi hen Solomon nih a deih ruangah LALPA chu thungâi â lâwm le, 

11churuangah chun a sinah, “Na rangah san sâunâk mawh neihnâk mawh, na 

mêlma tla rangah thihnâk mawh deih lo hen, dik tak hen lâirêl khonâk finghnâk 
na ka deih ruangah, 

12na deih mi chu ka nan pêk lai. Mi âukhawm nih an nei dah lo mi finghnâk leh 

theihthiamnâk tamtak ka nan pêk lai. 

13Na ka deih lo mi thil na damsung zawzawng ah neih-le-siahnâk leh zahkâinâk 

lal dang dang nih an nei mi ngâk hen tam dauh ka nan pêk lai. 

14Na pa David nih a ti mi hâwi hen ka thu na ngâi hen ka dân thu na zâwt chun 

san sâunâk khawm ka nan pêk lai,” a ti. 

15Solomon chu a hawng thawk le, Pathian nih a mang ah thu a sim ti a theih. 

Churawhchun Jerusalem ah a va kal le, LALPA Thudântuk Bâwm mâika ah a 
va dîr le, duahphung duahnâk bâwlnâk tla leh kawmhnâk bâwlnâk tla LALPA 
sinah a ap. Chu nûnah chun a rianṭuantu zawzawng tla sinah puai a tuah piak 
na. 

Solomon Nih Thunawk 
Har Tak A Rêl 

16Ni khat chu nunau â zuar mi panih an hawng le, 

17pakhat dauh nih, “Bâwipa, hi nunau hen in pakhat ah kan um le, munkhat kan 

um liauah fapa ka ring. 

18Fa ka ringnâk hen a ni nih nûnah anih khawm fapa a ring bâk. Chu in ah chun 

âukhawm an um lo, kanmah panih cho kan um. 

19Zân ah a fa chu a denh le, a thi ving. 

20Chu zân ah chun a hawng a ṭhang le, ka fapa ka kiangah mi chu a lâk le, a 

ihkhun leiah a kalpi ving; a fa thi mi chu ka ihkhun ah a hawng siah. 

21A thâizîng ah ka hawng a ṭhang le, nûk ka dinh awt le, a thi chia hen ka muh. 

Nâi tek hen ka zauh set le, ka fa asi lo thlo,” a ti. 

22Sikhawmsele, nunau pakhat nih a thawh le, “Si lai le! A nung mi kha ka fa asi, 

a thi mi kha amah fa asi!” a ti. A tîrah mi nu nih a sâng le, “Silo, a thi mi kha na 
fa asi, a nung mi kha ka fa asi,” a ti. Churawhchun lalchem mâika ah thu anna 
êl rawh. 

23Lalchem Solomon nih, “Nan panih hen a nung mi chu ka fa, a thi mi chu 

midang fa nan ti vevê,” a ti. 

24Nâmsâu a lâktir na le, a sinah an hawng put rawh chun, 

25“Kha ngâksia a nung mi kha tan phak ule, a tan vevê pêk na u,” a ti. 

26A nu tak asi mi nih a fapa zângfahnâk hen a khat le, lalchem sinah, “Bâwipa, 

zângfahtê hen thah rîlmâl lah! Amah rangah pêk ko!” a ti. Pakhat nih chun, “Kan 
panih hen a zei mi khawm hawng kan tingtir lah, kal le, tan nih hen suah ko,” a 
ti. 

27Churawhchun Solomon nih, “Kha ngâksia kha thah lah! A masa dauh mi kha 

a nu tak asi, amah rangah pêk,” a ti. 

28Churawhchun Israel mi tla nih Solomon nih thu a thlûk zia an theih le, thungâi 

an zah, êlnâk ding mi thu lakah ṭha tak hen thlûk ding hen finghnâk Pathian nih 
a pêk ti an theih ruangah. 

1 Lal 4 

Solomon Rianṭuantu Tla 

1Israel mi zawzawng lakah Solomon chu lalchem asi. 

2Hi bang tla hi a rianṭuantu milian tla an si: Bâwlpu: Zadok fapa Azariah. 

3Lâirêlnâk ah lasui rîntu tla: Elihoreph leh Ahijah, Shisa fapa tla an si. Lasui rîn 

mi lakah thuneitu chu: Ahilud fapa Jehosaphat asi. 

4Kawrsen hotu chu: Jehoiada fapa Benaiah Bâwlpu tla chu: Zadok leh Abiathar 

5Ram ṭhen mi bial khat lakah hotu tla chu: Azariah fapa Nathan Lal krai pêktu 

lian chu: Nathan fapa Zabud bâwlpu 

6Lal in ah to-aw tla hotu chu: Ahishar Rianṭuantu tla hotu chu: Abda fapa 

Adoniram 

7Solomon nih Israel ram lakah bial lâirêltu leinih a ruat na. Chu tla nih chun an 

bial thawk hen lal leh a dâwngsung tla rangah eibâr an hawng pêk; minung 
pakhat chu kum khat sungah thla khat vima mawhphurhtu an si. 

8Ram khat lakah hotu chiau leinih ruat mi chu hi tla hi an si: Benhur: Efraim 

tlâng ram hotu asi. 

9Bendeker: Makaz khuapi tla, Saalbim, Beth Semes, Elon leh Beth Hanan 

10Benhesed: Aruboth khuapi tla, Sokoh leh Hepher ram zawzawng hotu asi. 

11Benabinadab: chu Solomon fanu Taphath umpitu asi le, Dor ram zawzawng 

hotu asi. 

12Ahilud fapa Baana: Taanak leh Megido khuapi tla, leh Beth Shean leh 

Zarethan khuapi kiang leh ram zawzawng, Jezreel khuapi simlei kâng tla, Abel 
Meholah leh Jokmeam khuapi tiang hen hotu asi. 

13Bengeber: chu Gilead ram ah Ramoth leh Jair phun tla ta, Gilead ram ah mi 

khua tênâu tla, Manaseh ram leh Basan ram ah Argob ram, a ektê hen khua 
sâwmruk an si, kulhnei hen a kulh kawtkâ tla chu dâr hen renh mi tla lakah hotu 
asi. 

14Iddo fapa Ahinadab: chu Mahanaim ram hotu asi. 

15Ahimaz chu Solomon fanu dang Basemath umpitu asi: Naphtali ram hotu asi. 

16Baana fapa Husai: chu Aser ram ah Bealoth khua hotu asi. 

17Paruah fapa Jehosaphat chu: Isakar ram hotu asi. 

18Ela fapa Shimei chu: Benjamin ram hotu asi. 

19Uri fapa Geber chu: Gilead ram, Amor lalchem Sihon leh Basan lalchem Og 

nih a lânah lâi an rêlnâk ram hotu asi. Hi bang leinih silo hen ram pumpi ah 
lâirêltu pakhat a um rih. 

Solomon Lâirêl Tluang Zia 

20Juda leh Israel tla chu tipi kapah sep rêlchâwk lo hâwi hen an hawng pung le; 

an din hen an ei le, lâwptlo tak hen an um. 

21Solomon lalram chu Eufretis tiva thawk hen Philistia ram leh Aigupta ramri 

tiang asi. A damsung zawzawng chu a sinah siah an pêk le, amah tangah an 
um hep. 

22Solomon nih ni khat ah eibâr a herh zat chu sangvut a ṭha mi zât litre sângnga 

leh buh litre sîng khat; 

23chawpê châwm mi parâ, ram lakah râwl tlattir mi a bit mi kul, dawrâ zâ, sazuk, 

sakhi leh âr vulh mi tla rêlsih lo hen. 

24Solomon ram chu Eufretis Tiva thlanglei ram zawzawng, Eufretis mi Tipsah 

thawk hen Gaza khuapi thlanglei tiang a uap asi. Eufretis thlanglei ram ah mi 
lal tla chu amah tangah an um hep. Ram zawzawng tlâi dut hen thlangam tak 
hen a um. 

25A damsung zawzawng chu Israel leh Juda tla chu him tak hen an um le, 

dâwngsungkhur kip nih grep zûn leh theipi mah tâ chiau an nei. 

26Solomon nih kari nûktu rang sîng li leh minung chuanhnâk rang sîng khat leh 

sâng nih a nei. 

27A lâirêltu leinih lakah minung pakhat vima nih lalchem Solomon leh a 

dâwngsung tla rangah eibâr pêk ding hen ruat asi, a herh mi thil zeizawng 
khawm a pêk kumza. 

28Lâirêltu kip nih fapawn leh fâng lal vo an pêk tâwn. Rang kari nûktu rang leh 

rang tek chak tla rangah a herhnâk kipah an pêk. 

29Pathian nih Solomon rangah finghnâk leh theihthiamnâk tla theih phanh lo rê 

a pêk. 

30Solomon chu Aigupta ram ah mifing tla leh saklei ah mifing tla ngâk hen a fing 

dauh. 

31Mi zawzawng lakah a fing chem: Ezrahit mi Ethan leh Heman, Kalkol leh 

Darda, Mahol fapa tla ngâk hen khawm a fing dauh. A finghnâk chu amah hen 
anna tlâi mi ram zawzawng ah a thang rawh. 

32Thufing sâng thum leh La sâng khat ngâk a tam a phuah. 

33Thing leh thlâi chîng mi tla, Lebanon tlâng ah Sidar thing kulh vâm lakah 

husop a chawrh mi tla; ran tla, va tla, tual ah vâkrît tla, ngâ thâwngthâng tla a 
sim tâwn. 

34Laikulh zawzawng ah lal tla nih a finghnâk va ngâi ding hen mi an fial tâwn. 

1 Lal 5 

Solomon nih Biakin Sak 

Ding a Timhtuah 
(2 Chr 2.1-18) 

1Tura Lalchem Hiram chu David hâwikawmh kumza asi. Solomon chu a pa 

ruangrûl ah a lal ti a theih le, a sinah thu lanhtu mi a fial. 

2Solomon nih Hiram sinah thu a thanh nawlh, 

3“Ka pa David chu bânglo hen mêlma tla ram ah râltuktu asi ruangah a mêlma 

zawzawng tla nehnâk LALPA nih a pêk lân lo chu LALPA sawnhnâk ding hen 
Biakin a sak kho lo ti na theih. 

4Sikhawmsele, tu lam chun LALPA Pathian nih ramri zawzawng ah 

thlangamnâk leh remnâk hawng ka pêk rawh. Tuk leh thahnâk ding hen 
âukhawm mêlma ka nei lo rawh. 

5LALPA nih ka pa David sinah, ‘Na fapa, a nehnûnah Lalchem ah ka siam ding 

mi nih ka rangah Biakin hawng ka sak piak lai,’ ti hen thu a tiamh. Tuah LALPA 
ka Pathian sawnhnâk ding hen Biakin chu sak ding ka tum rawh asi. 

6Churuangah chun na mi tla sidar thing hâu ding hen Lebanon ah fial na. Ka mi 

tla khawm an sinah an ṭuan bâk lai le, na mi tla rianṭuan man chu nangmah nih 
na ti zia zia ka pêk lai. Kei minung tla chu nangmah mi tla hâwi hen thing hâu 
an thiam lo ti na theih ko kha,” a ti. 

7Hiram nih Solomon thuthanh a theih rawh chun thungâi â lâwm le, Hiram nih, 

“Tusûn ni ah phun rokual tak lakah mi amah ruangrûl ah lalchem si ding hen 
fapa fing tak David rangah pêktu LALPA chu sawr hen um seh!” a ti. 

8Churawhchun Hiram nih hi bang thu tla hi Solomon sinah a thanh, “Na 

thuthanh chu ka theih le, na ka ngiar mi hâwi hen ti ding ka tîm asi, sidar thing 
leh far thing tla chu kan ṭhenh lai. 

9Ka mi tla nih thing tan chu Lebanon tlâng thawk hen tipi tiang an hawng put lai 

le, chunah mi chu an têl lai le, nangmah nih na ruat mi mun ah an hawng lawngh 
lai. Chun, ka mi tla nih an têl mi chu an sût lai le, na mi tla nih mawhphurhnâk 
chu an lâk lai rawh. Nangnih na ti ding mi chu ka mi tla rangah eibâr na pêk na 
ding asi,” a ti. 

10Hiram nih Solomon rangah sidar leh far thing tan tla a duh mi tla chu a pêk le, 

11Solomon nih Hiram rangah a mi tla ei dingah fâng metrik ton sâng nih leh oliv 

sariak litre nuai li kum siar hen a pêk na. 

12LALPA nih a thutiam ziatê hen Solomon chu finghnâk a pêk. Solomon leh 

Hiram karah remnâk a um le, churawhchun khatlei khatlei kamnâk an siam. 

13Lalchem Solomon nih Israel tla lakah rianṭuantu rang dingah sîng thum a ruat 

le, 

14Adoniram chu an hotu rangah a siah. Minung sîng khat vima hen murui thum 

a suah na, murui kip nih Lebanon ah thla khat, in leiah thla nih an mang. 

15Solomon nih lung chawhtu minung sîng riat, a thiartu sîng sarih a nei. 

16Chu lakah minung sâng thum leh zathum chu zauhdiktu rangah a siah. 

17Solomon lalchem thupêk hen Biakin lungphûm rangah lung ṭha ṭha a lian pipi 

mi an chawh. 

18Solomon leh Hiram rianṭuantu tla leh Biblos khuapi mi tla nih Biakin saknâk 

dingah lung leh thing an timhtuah. 

1 Lal 6 

Solomon Nih Biakin A Sak 

1Israel mi tla nih Aigupta ram an suaktâknâk thawk hen kum zali leh sâwmriat 

nûnah Solomon nih Israel lâirêlnâk a kum linâk a thla nihnâk ah Ziv thla ah 
Solomon nih Pathian Biakin sak a dawmh. 

2A in sung dung feet 90 a vâng feet 30 a sânglei feet 45 asi. 

3A tualmâi kulh sung chu feet 15 thûk asi le, a vâng lei chu feet 30 mun thenhlimh 

hen a kauh lei â tia cho. 

4Biakin vâm chu awng chia hen a um, a sung lei ngâk hen a lênglei a bî dauh. 

5Biakin sîrlei leh dunglei ah Biakin lakah peh hen chuanh nei hen in pathum an 

sak. Chuanh mi in chu feet 7.5 tluk sâng hen sak asi. 

6A tanglei chuanh ah kardang sung kip tla chu feet 7.5 kâu chiau asi, a lâiva 

chuanh chu feet 9 tluk kâu asi, a tlûn mi chuanh chu feet 10.5 kâu asi. Biakin 
tangphah tlûnah vâm chu a tang dauh mi vâm ngâk hen a pan dauh, a kân lo 
hen kardang chu a vâm lakah tleihtir kho ding hen. 

7Biakin saknâk lung tla chu a chawhnâk mun ah siam chia ver asi, an sak kar 

zawng chu tukboh, reitlung leh thildang thîr ruakhâu sak hâu rerêng a um lo. 

8A tanglei chem mi chuanh nei peh mi tualmâi chu Biakin simlei kângah a um. 

Chuanh nihnâk leh chuanh thumnâk kâinâk khawm chu leikângah a um. 

9Churawhchun Lalchem Solomon nih Biakin chu a sak dih rawh le, a in tlûn tang 

chuanh leh a kân tla chu sidar thing phel ver asi. 

10Peh mi in chuanh nei pathum tla chu, a chuanh sunglei kâng chu feet 7.5 chiau 

a sâng asi, chu chu Biakin vâm lênglei ah sak asi, sidar thing kân hen peh an 
si. 

11LALPA nih Solomon sinah, 

12“Ka dân thu leh ka thupêk na zûl chun na pa David sinah thu ka tiamh mi 

zawzawng na rangah ka ti lai. 

13Hi na sak mi Biakin ah hin ka mi Israel tla kan kaltâk na lai lo,” a ti. 

14Churawhchun Solomon nih Biakin sak chu a lîm rawh. 

Biakin Sunglei Kâng Thuamhnâk 
(2 Chr 3.8-14) 

15Vâm sunglei chu sidar thing phel hen khuh asi, a ṭuang lam chu far thing asi. 

16Kardang sung chu Mun Thenhlimh Chem ti asi, chu chu Biakin sung mun ken 

chem asi. A dung feet 30 asi le, a kardangnâk chu sidar thing phel hen ṭuang 
thawk hen in tlûn tang chuanh tiang an sawng. 

17Mun Thenhlimh Chem sangtu kardang chu feet 60 hen kâu asi. 

18Sidar thing phel lakah ker hen chawmpâr leh a kukulul siam asi. A sunglei 

zawzawng chu sidar thing phel hep hen khuh asi, churuangah chun a vâm lung 
hen siam mi chu a lang kho lo. 

19Biakin sung a ken leiah kardang an siam le, chunah chun LALPA Thudântuk 

Bâwm chu siah ding hen. 

20Chu kardang sung chu a dung a vâng kauhlei feet 30 asi, chu zawzawng chu 

ngûn karo hen luanh mi asi. Chu mâichâm chu sidar thing phel hen khuh asi. 

21Biakin sunglei chu ngûn hen luanh mi asi, tualmâi leikâng kardang sungah 

ngûn chikchîn tla a khang hen zam asi, chu chu ngûn hen luanh mi asi. 

22Biakin sunglei zawng chu ngûn hen luanh asi, Mun Thenhlimh Chem ah mi 

mâichâm khawm ngûn hen luanh mi asi. 

23Thilsiam tla thla panih chu oliv thing hen siam mi asi, chu chu Mun Thenhlimh 

Chem ah an siah, a sânglei feet 15 vevê asi. 

24-26An lian lei leh an mêl â bang cho. Thla panih an nei vevê, an thlâ chu feet 

7.5 tluk hen a sâu vevê asi, churuang chun anna lât dân chu feet 15 tluk a lât mi 
chu an thla â tawng thap. 

27Mun Thenhlimh Chem ah khatlei sîr mâitawnh hen an siah na, an thlâ an 

hawng zâr vevê mi nih a kardang sung a lâi ram zâwnah a tawngh thap kho 
ding hen. Chun an thla panih dang nih vâm a tawngh. 

28Chu thilsiam an thla panih chu ngûn hen luanh mi asi. 

29Kardangpi vâm tla leh a kardang sung zawzawng chu thilsiam thla lem, tûm 

thing lem, chawmpâr tla lem ker hen thuamh mi asi. 

30A ṭuang tangphah khawm ngûn hen luanh mi asi. 

31Mun Thenhlimh Chem kawtkâ chu oliv thing thuang nih hen siam mi asi, 

kawtkâ tlûnlei chu ker mi asi. 

32A inkhâr lakah chun thilsiam thla lem tla ker mi leh siam mi tûm thing leh 

chawmpâr tla chu ngûn hen luanh asi. 

33Chu kardangpi inkhâr chu oliv thing kil li hen siam mi asi. 

34Inkhâr panih thlep mi chu far thing hen siam mi asi. 

35Thilsiam thla lem ker mi leh tûm thing leh chawmpâr lem tla khawm chu ngûn 

hen luanh mi asi. 

36Biakin tualmâi leiah chun kulh an siam le, vâm hen an kulh le, sidar thing kân 

pakhat nih a thângnâk lung pathum vima a nei. 

37Solomon nih lâi a rêlnâk thawk hen a kum linâk, thla nihnâk Ziv thla ah Biakin 

lungphûm chu dawmh asi. 

38A thla riatnâk Bul thla Solomon lâirêl a kum leikhatnâk ah ruat mi hâwitê hen 

Biakin chu dih ver asi rawh. Solomon nih a sak kum sarih â tâwk. 

1 Lal 7 

Salomon Lal In 

1Solomon nih a in a sak le, kum leithum â tawk. 

2-3Lebanon tumun ah mi lal in chu a dung feet 150, a vâng feet 75, a sânglei 45 

asi. Sidar thing tung tlar thum an phun le, tlar khat ah leinga vima, chunah sidar 
thing kân an thâng. A in tlûn tang chuanh khawm sidar thing asi, thil khawngnâk 
mun tiang a uap hep, chubang tla chu a tung nih a tleihtir hep. 

4Khatlei vâm panih ah langawtkawt pathum vevê a um. 

5Inkhâr leh a langawtkawt chu kil li hen siam asi, vâm leh a kawtkâ tla chu â 

zâwn hep. 

6A in tung chu a sâulei feet 75, a vâng lei feet 45 sârbûk a nei, chu chu a tung 

nih a tleihdîr. 

7Laltophah umnâk mun chu lâirêlnâk mun an ti. Chunah chun Solomon nih lâi 

a rêl; a ṭuang leh a kuaiber khawm sidar thing phel asi. 

8Solomon amah umnâk mun chu a lâirêlnâk dunglei ah in dang tla hâwi hen a 

sak. Chu hâwitê hen a nupi Aigupta lalchem fanu rangah in a sak piak bâk. 

9Chubang in tla chu lâirêlnâk in rêlsih hen, a lungphûm thawk hen a tlûnlei a 

dawng tiang hen lung a ṭha mi zât hen sak asi. Chubang lung tla chu a 
chawhnâk ah timhtuah zet hen tah zet hen an tan le, a lênglei leh a sunglei 
thing lahnâk hen milh mi asi. 

10A lungphûm chu a chawhnâk mun ah lian pipi hen siam mi asi, a zeimaw mi 

chu feet 12 sâu hen a dang tla chu a sâulei feet 15 asi. 

11A tlûnlei dawnghnâk ah lung dang tla chu tah set hen tan asi, sidar kân tla 

khawm chu hâwi ber hen tah chia asi. 

12Lâirêlnâk inkulh sung chu Biakin kulh sung leh Biakin tualmâi tla nih lung sâi 

mi pathum lakah sidar thing kân pakhat vima sak asi. 

Huram Ṭuan Ding Vo 

13Lalchem Solomon nih Tura khuapi mi dâr dêng lakah mi zungthiam Huram a 

kawh. 

14A pa chu a dam sâwt chiam lo, amah chu Tura khuapi mi asi le, dâr leikângah 

mi zungthiam tak asi. A nu chu Naphtali phun ah mi asi. Huram chu zungthiam 
leikângah mi krai thiam tak asi. Dâr leikâng rianṭuan zawzawng ah hotu si ding 
hen Solomon sâwmnâk chu â âwi. 

Dâr Tung Panih 
(2 Chr 3.15-17) 

15Huram nih dâr tung panih a siam le, a sânglei chu feet 27 vevê, a lianh lei tah 

hen feet 18, chu chu Biakin tualmâi ah a siah. 

16Dâr lianpi panih a siam, a sâng leikâng chu feet 7.5 vevê asi, chu chu dâr tung 

pârah siah ding mi chu asi. 

17A tung lû kip chu thîr chikchîn hen ṭial reren hen thuamh asi. 

18Dâr hen pomegranate lem tlar nih an siam. 

19A munpi chem tla chu lili hâwi hen thuamh mi feet 6 sâng hen siam asi, 

20chun chikchîn hen mi tlûnlei ah hêl dak mi hen siah asi. Munpi chem kip ah 

pomegranate zanih, tlar nih hen hêl dak hen a um. 

21Huram nih dâr tung panih chu Biakin lûtnâk tualmâi ah a phun; simlei kângah 

mi pakhat chu a min Jakin asi, marlei kângah mi pakhat min chu Boaz asi. 

22Lili hâwi hen mi dâr lubo chu a tung pârah an siah. Chu hâwi hen a tung tla 

chu siam thluh asi. 

Dâr Mâihûmpi 
(2 Chr 4.2-5) 

23Huram nih dâr hen mâihûm bial chuar hen a siam le, a thûk leikâng chu feet 

7.5 asi, a kâ kauh lei chu feet 15 asi, a lianh lei chu feet 45 asi. 

24Mâihûmpi tlâng sîr hêl dak hen dâr hen rah lem an siam, chu kûkulul chu tlar 

nih hen a tâw thawk hen êr sih asi. 

25Chu mâihûm chu dâr chawchal lem leinih tlûnah an toh, chu dâr chawpê lem 

chu pathum vima hen sim, mar, sak leh thlang hawi chiau hen an um. 

26Chu dâr mâihûm tlâng sah zia chu inchi 3, a tlâng chu hâi tlâng hâwi asi, a 

lênglei chu lili chawmpâr hâwi hen an ṭialh; chu mâihûm lakah a tlum kho zat 
chu litre sâng sâwmli mawh gallon singkhat tluk asi. 

Dâr Kari Kê Tla 

27Huram nih dâr hen kari kê parâ a siam, a sâu leikâng feet 6, a lianh leikâng 

feet 6, a sâng leikâng feet 4.5 asi. 

28Thingtlêng kil li hen siam asi, 

29chu lak chun chakeibaknei lem tla, chawchal tla, leh thilnung thla lem siam 

asi, a kâwp tlûnlei leh tanglei ah chakeibaknei leh chawchal lem tla an thleih. 

30A kari kê kipah a renhnâk a um, a ki pali kipah mâihûm tohnâk ding hen dâr 

tung siam asi, a sâr ah chun zauhtirnâk lem an thleih. 

31Chu mâihûm tlâng sîr hêl dak hen a kâwp an siam. A kê kual tlûn thawk hen 

chun tlûnlei kângah a fawng inchi 18, a tanglei kângah inchi 7, a kiang hêl dak 
hen banhnâk a nei. 

32Chu a kê kual chu inchi 25 asi, a kari kê tla chu a tanglei kângah a um le, a 

thlûng hen â tlâi. 

33A kê kual chu kan kê kual hâwi asi; a thlûng, a tlâng, tung, a kari kê lâi tla chu 

dâr hep asi. 

34A kari tanglei ah a ki kipah a doh pali a um. 

35A kari kual kip tlûnlei ah hêl dak hen a banhnâk a um, a kari kual chu inchi 9 

tluk a lian, a vâm hen a doh hen a kari kual chu pakhat hâwi hen â tlâi hep 

36A doh leh a vâm tla chu thilnung thla, chakeibaknei tla leh tûm kûng lem hen 

thuamh asi, hêl dak hen chu lem tla chu an thleih. 

37Chu hâwi hen chun kari tla chu bang ver hen a mê a lian siam ver an si. 

38Huram nih mâihûm parâ a siam, kari kipah mâihûm pakhat vima. Mâihûm kip 

chu a kauh dân feet 6 asi, litre zariat a tlum. 

39Biakin simlei kângah kari panga, marlei kângah panga a siah, chu mâihûm 

chu sim saklei ki ah a siah. 

Biakin Thuamthil Tla Rînnâk 
(2 Chr 4.11—5.1) 

40-45Huram nih bêl tla, vachâm rûtnâk tla, khêng tla, a siam. Lalchem Solomon 

leh LALPA Biakin rangah a rianṭuan chu a lîm rawh. Hi bang tla hi a siam mi tla 
chu an si: A tung panih A tung pârah toh ding mi khêngkûm panih A tung pârah 
chikchîn hen thuamh mi a lubo Dâr pomegranate zali, zâ vima hen tlar nih a lû 
sîp hêl dak hen siam mi Kari parâ Mâihûm parâ Mâihûmpi pakhat Chawchal 
leinih mâihûmpi phurhtu Bêl tla, vachâm rûtnâk tla leh khêng tla Hi bang 
ruakhâu zawzawng hi Biakin rang ver asi, lalchem Solomon rangah Huram nih 
a siam mi chu dâr hen thuamh mi ver asi. 

46Jordan Vakuam ah Sukot leh Zarethan mun ah thil siamnâk mun chu lalchem 

nih â ting rawh. 

47Solomon nih dâr rih tla a khingh lo, a tam tuktarâi ruangah a rit zat khawm 

theih a tum lo. 

48Solomon nih Biakin rangah ngûn thil-le-rî khawm a nei: mâichâm, Pathian 

sinah ap mi sang siahnâk dawhkân, 

49khawnvâr toh mi parâ Mun Thenhlimh Chem ah toh mi, panga chu simlei 

kângah, panga chu marlei kângah; chawmpâr tla, khâwnvâr tla, châicheh tla; 

50hâi tla, khâwnvâr mûm tla, khêngkûm tla, rimthâw duahnâk khêng tla, meiṭil 

rûtnâk khêng tla, Mun Thenhlimh Chem kawtkâ rangah kawpza tla leh Biakin 
lênglei kawtkhâr rang kawpza tla. Chubang thuamthil tla chu ngûn hen siam mi 
ver asi. 

51Lalchem Solomon nih Biakin rianṭuan zawzawng a lîm rawh chun Biakin ah 

mi thil siahnâk ah a pa David nih LALPA rangah a ap mi thil tla, ngûn, tangka 
leh thildang tla chu a siah. 

1 Lal 8 

Thudântuk Bâwm Chu 
Biakin Ah An Kalpi 

(2 Chr 5.2—6.2) 

1Lalchem Solomon nih chun Israel phun lakah ruitu tla chu Jerusalem, David 

khuapi Zion ah mi LALPA Thudântuk Bâwm Biakin ah kalpi ding hen a kawh 
na. 

2Ethanim thla Basâ Kût sung chun an ektê hen anna pûm hep. 

3Ruitu tla zawzawng an ektê hen anna pûm hep rawh chun bâwlpu tla nih chun 

Thudântuk Bâwm chu an châwi le, 

4Biakin leiah an zawnh rawh. Levi tla leh bâwlpu tla nih chun LALPA umnâk 

Puanin leh a thilthuam zawzawng chu Biakin ah an ṭhinh rawh. 

5Lalchem Solomon leh Israel mipi zawzawng tla chu LALPA Thudântuk Bâwm 

mâika ah anna pûm le, ran tla leh dawrâ tla tamtak hen anna bâwl; a tam zia 
chu rêl châwk asi lo. 

6Bâwlpu tla nih Thudântuk Bâwm chu Biakin ah an lûtpi le, Mun Thenhlimh 

Chem thilnung thla tangah an siah. 

7An thla an zâr mi nih Thudântuk Bâwm leh zawnhnâk fung khawm a khuh dep. 

8Mun Thenhlimh Chem mâika zâwnah zauh chun a zawnhnâk fung pâr chu 

muh kho asi; sikhawmsele mun dang thawk hen chun a lang lo. (Chu zawnhnâk 
fung chu tutiang a um ko.) 

9Chu Thudântuk Bâwm sungah chun Mosi nih Sinai Tlâng ah Israel tla Aigupta 

ram thawk hen an hawng kal liauah LALPA nih thudântuk a pêk na mi rînnâk 
lungtlêp panih cho lo chu a sungah thil dang zeikhawm a um lo. 

10Bâwlpu tla nih Biakin chu an hawng suaktâk rawh chun mawhsareh hen 

LALPA umnâk chu 

11chêu mit ser rê hen leh sûm hen a hawng khat chawlh; bâwlpu tla chu an 

rianṭuan ding hen an va lût nawlh kho lo rawh. 

12Churawhchun Solomon nih thla a cham le: “LALPA, nang vân ah mi ni siamtu, 

sûm leh mûi lakah um na thîm. 

13Tuhin na Pathian Biakin na rangah ka nan sak piak rawh, chu chu na rangah 

zungzâl umnâk si ding hen,” a ti. 

Mi Zapi Sinah Solomon Thusim 
(2 Chr 6.3-11) 

14Mi zapi tla an hawng dîr pung rawh chun Lalchem Solomon chu anmah leiah 

â hawi le, an rangah Pathian sinah malsâwmnâk a deih piak na. 

15Anih nih chun, “LALPA, Israel Pathian chu sawr hen um seh! Pathian nih ka 

pa David sinah a thutiam 

16‘Aigupta ram ah mi ka suakpi na mi thawk hen Israel ram pumpi ah zei khuapi 

khawm an hawng ka sawnhnâk ding hen ka thîm lo. Sikhawmsele nang David 
lam chu ka mi tla lâirêl ding hen ka nan thîm asi,’” a ti. 

17Solomon nih thu a sim vima le, “Ka pa David nih LALPA Israel Pathian 

sawnhnâk dingah Biakin sak a tum le, 

18sikhawmsele, LALPA nih a sinah, ‘Ka rangah Biakin sak na duh mi hi na ti dik 

asi. 

19Sikhawmsele, nang lam nih chun na sak lai loh. Nangmah sungsuak na fapa 

tak nih ka Biakin chu a sak lai,” a ti. 

20“Tuah LALPA nih a thutiam chu theihkumza hen ka pa ruangrûl ah Israel 

lalchem ka hawng si le, LALPA Israel Pathian sawnhnâk ding hen Biakin chu 
ka sak rawh. 

21Chunah chun Thudântuk Bâwm, a sungah lungtlêp panih Aigupta ram thawk 

hen an hawng suak liauah hawng kan thlâktu tla sinah thudântuk a siam piak 
na mi rînnâk siahnâk mun chu ka ruat rawh,” a ti. 

Solomon Thlachamnâk 
(2 Chr 6.12-42) 

22Mi zapi mâika ah Solomon chu a va kal le, mâichâm mâika ah a va dîr le, a 

bân a phar le, thla a cham: 

23“Israel LALPA leh Pathian, tlûnlei mi vân ah leh tanglei mi tual ah nang hâwi 

hi pathian dang âukhawm an um lo! An thinlung zawzawng hen na lakah ê-aw 
ngâi tak hen an um liauah chun thu na tiamh na mi hâwi hen an lakah na 
dâwtnâk na langh tâwn. 

24Ka pa David sinah na thutiam tla khawm na kil kumza; chubang thu zawzawng 

chu tusûn ni ah hin rangtlingtir asi rawh. 

25Tuhin, LALPA, Israel Pathian, ka pa David sinah, ‘Na thlâk tla nih ka lakah ê-

aw an ngâi hen thiamthih tak hen ka thu an ngâi mi asi chun Israel tla lakah 

lalchem an si kumza lai’ ti hen na tiamh mi thu dang tla khawm theihkumza 
rawh. 

26Aw! Israel Pathian, tuah, ka pa David, na to-aw sinah thu na tiamh mi chu thil 

zeizawng hawng dik tatak ngâk seh. 

27“Pathian, sikhawmsele nang chu tual tlûnah hin na um tatak kho awt mazei? 

Vân zawzawng khawm khi nang rang chun a bî tuk, kei sak mi Biakin châng 
chu nang rangah zeitin a kâu tâwk kho lai? 

28LALPA, ka Pathian, kei chu na to-aw ka si. Ka thlachamnâk hi hawng ka ngâi 

piak le, tusûn ni ah thil ka nan ngiar mi hi hawng ka sâng piak rawh. 

29Hi sawnhnâk ding mun na thîm mi hi a sûn a zân hen zauhkhenh rawh. Hi lei 

hawi hen thla ka cham zâwnah hawng ka ngâi piak rawh. 

30Kei leh na mi tla nih hi mun lei hawi hen thla kan cham chun hawng kan ngâi 

piak. Na umnâk vân in thawk hen hawng kan ngâi le, hawng kan ngaihdam. 

31“Mi âuzawng sual lo na hen thilsual titu ah an puh hen na Biakin ah siattleih 

ding hen an hawngpi chun, 

32LALPA, nangnih vân thawk hen hawng ngâi le, na to-aw tla lâi hawng rêl piak 

na. Misual chu a thilti hâwi hen rêp le, thilsual ti lotu chu âwltir rawh. 

33“Na mi Israel tla chu thilsual an ti ruangah mêlma tla nih an neh na hen, 

nangmah leiah an hawng hawi hen hi na Biakin ah an thinlung nâu tak hen na 
ngaihdamnâk an ngiar chun 

34vân thawk hen nangnih ngâi piak na rawh. Na mi tla sual chu ngaihdam na le, 

an thlâk tla, na pêk na mi ram ah hawng kîrpi nawlh na. 

35“Na mi tla nih na lakah thil an sual ruangah ruah na sûrtir lo hen, annih nih rim 

hen hi Biakin lei hawi hen thla an hawng cham tikah chun vân thawk hen ngâi 
piak na. 

36Lalchem leh Israel mi tla sualnâk tla chu ngaihdam na, thil dik ti ding hen sîntir 

na. Churawhchun LALPA, hi ram, na mi tla tâ si kumza ding hen na pêk mi ah 
hin ruah sûrtir rawh. 

37“Ram lakah pâm a tlung hen, râi a lêng hen mawh, mîm-le-fâng â râwk hen 

mawh, khâubawk a tlung hen mawh, an mêlma tla nih an do na hen mawh, 
nganfâk râi a tlung hen mawh, an lakah damlo mawh an tawng chun an 
thlachamnâk ngâi piak na. 

38Na mi Israel tla lakah thinlung fâk taknâk nei hen hi Biakin lei hawi hen bân 

phar hen thla an hawng cham chun, 

39vân ah mi na in thawk hen ngâi piak na le, ngaihdam na le, ṭangpi na. Nang 

cho nih minung thinlung dawnnâk na theih. An thilti hâwi vima hen rêl piak na 
le, 

40chu tikah hawng kan thlâktu tla sinah na pêk na mi ram ah an um kar vial chu 

na mi tla nih na thu an ngâi khonâk ding hen. 

41-42“Ramdang mi minung, ram lât takah um mi minung nih na minthang zia leh 

na mi tla rangah thil rokual na ti mi an theih hen nangmah sawnh ding hen hi 
Biakin ah an hawng chun, 

43an thlachamnâk chu ngâi piak na. Na mi Israel tla nih an ti mi hâwi hen zei se 

ti piak ding hen a nan deih, na umnâk vân thawk hen ngâi piak na, laikulh mi 
zawzawng nih na thu an ngâi khonâk ding hen; chu tikah hi Biakin ka sak mi hi 
nangmah sawnhnâk in asi ti an theih lai. 

44“Na mi tla râldo ding hen na fial tikah, an umnâk zei mun zawngah hi na thîm 

mi khuapi leh na rangah ka sak mi Biakin leiah thla an cham chun an 
thlachamnâk chu 

45vân thawk hen ngâi piak na le, nehnâk pêk na. 

46“Na mi tla nih thilsual an ti hen pakhat khawm âk lo hen an sual chun, nangnih 

na thinthawk ruangah an mêlma nih neh hen, ram dang lât takah na tângtir na 
khawmah, 

47na mi tla thlachamnâk ngâi piak na rawh. Sal ah kalpi hen an umnâk ram ah 

an sual tla an phuang hen an rim chun an thlachamnâk ngâi piak na rawh 
LALPA. 

48Chu ram ah chun, dik tak leh zumhkâi tak hen an rim hen, hi ram, hawng kan 

thlâktu rangah na pêk na mi, hi khuapi na thîm mi leh hi Biakin na rangah ka 
nan sak piak mi leikâng hawi hen na sinah thla an cham chun, 

49an thlachamnâk ngâi piak na rawh. Na umnâk vân in thawk hen ngâi piak na 

le, an lakah khuaruat rawh. 

50Na tlûnah hel hen an sualnâk zawzawng chu ngaihdam na le, an mêlma tla 

chu an lakah vêlnei tak hen siam na. 

51Nangmah mi tak, Aigupta ram mei humpi lakah na lâk na mi an si. 

52“LALPA rokual, Israel mi leh an lalchem chu sunhsak tak hen zauhkhenh le, 

zeiliau zawngah ṭangpi deih hen an auh chun an deihnâk chu sâng piak na. 

53Na to-aw Mosi mang hen hawng kan thlâktu tla Aigupta ram ah mi na suakpi 

na liauah na simh na mi hâwi hen mi zawzawng lakah mi nangmah tâ ê si ding 
hen na thîm na mi an si,” a ti. 

Thlacham Dawnghnâk 

54Solomon nih LALPA sinah thlacham â lîm rawh chun, mâichâm kiangah a bân 

phar hen a siksidîrnâk mun ah chun a dîr rawh. 

55Hâu fâk tak hen chunah mipi anna pûm mi rangah malsâwmnâk Pathian sinah 

a deih piak na. Anih nih chun, 

56“LALPA nih thu a tiamh mi hâwi hen a mi tla rangah thlangamnâk a pêk 

ruangah amah chu sawr hen um seh. A to-aw Mosi mang hen a thutiam tamtak 
tla chu a theihkumza. 

57Hawng kan thlâktu tla sinah a um hâwi hen LALPA kan Pathian chu kan sinah 

um seh; hawng kan nawng hen hawng kan kaltâk lah seh. 

58Amah ê-aw ngâi ding hen hawng kan siam seh. Chu tikah amah nih hawng 

kan duhzia hen kan um kumza lai le, hawng kan thlâktu sinah dân leh thupêk 
hawng kan pêk mi chu kan zûl kumza lai rawh. 

59Zeiliau zawngah LALPA kan Pathian nih hi bang ka thlachamnâk leh a sinah 

ka deih mi tla hi theihkumza seh. An nisiar thil herh hâwi hen Israel leh an 
lalchem tlûnah khuaruat kumza seh. 

60Churawhchun laikulh phun zawzawng nih LALPA Pathian cho lo chu a dang 

âukhawm an um lo ti an theih lai. 

61Nannih a mi tla, LALPA kan Pathian lakah zumhkâi hen um kumza ule, tusûn 

ni ah nan ti hâwi hen a dân leh a thupêk chu zûl kumza u,” a ti. 

BiakinApnâk 
(2 Chr 7.4-10) 

62Churawhchun lalchem Solomon leh mi zapi zawzawng nih LALPA sinah 

bâwlnâk an ap rawh. 

63Kawmhnâk bâwlnâk rangah chawchal 22,000, dawrâ 120,000 an ap. Chu hâwi 

hen lalchem leh zapi zawzawng nih Biakin chu an ap rawh. 

64Chu ni ah chun a kulh sung tualmâi kiangkam khawm Solomon nih Pathian 

sinah a ap le, a ektê hen duahnâk bâwlnâk sangvut ap mi tla, remnâk thil ap 
rang dingah ran thâu tla a ap. Hi thil ap zawzawng rang dingah dâr mâichâm 
chu a mê tuk ruangah hi hi a ti mi asi. 

65Chu Biakin ah chun Solomon leh Israel mi zapi tla nih chun Basâ Kût puai chu 

ni sarih an mang. Chunah chun minung thungâi an tam le, marlei kângah chun 
Hamat Liamnâk ram thawk hen a hawng mi leh simlei kângah chun Aigupta 
ramri thawk hen hawng mi an si. 

66A ni riat ni ah chun Solomon nih mi zapi tla chu in leiah a tlungtir na rawh. 

LALPA nih a to-aw David leh Israel mi tla rangah mal a sâwm na ruangah 
Solomon rangah an ektê hen an sawr le, in leiah lâwm tak hen an tlung rawh. 

1 Lal 9 

Pathian Chu Solomon Sinah 
Â Langh Nawlh 

(2 Chr 7.11-22) 

1Lalchem Solomon nih Pathian Biakin leh a lal in leh thil zeizawng sak ding a 

duh mi a lîm rawh nûnah chun, 

2Gibeon sinah â langh mi hâwi hen LALPA chu a sinah â langh nawlh. 

3LALPA nih a sinah, “Na thlachamnâk chu ka theih asi. Hi Biakin hawng ka 

sawnh kumzanâk ding mun rangah na sak mi chu ka thenhlimhtir rawh. Zeiliau 
zawngah ka kil hen ka hum lai. 

4Na pa David nih a ti mi hâwi hen ka nâwl na zulh chun thu ka nan pêk mi 

zawzawng leh ka dân thu tla khawm na zûl chun, 

5Israel tla lakah na thlâk tla nih lâi an rêlnâk chu a um kumza lai ti hen na pa 

David sinah ka thutiam chu ka theihkumza lai. 

6Sikhawmsele nangmah mawh na thlâk tla nih an ka zûl duhlo hen ka thupêk 

leh ka dân thu an ngâilo hen pathian dang tla nan sawnh chun, 

7Israel mi tla rangah ram ka pêk na mi thawk hen ka nar na awt. Keimah 

sawnhnâk dingah hi Biakin ka thenhlimhtir mi khawm hi ka kaltâk lai. Mun kip 
mi nih Israel tla chu siarlo tak hen an zauhnawmh na lai. 

8Hi Biakin khawm hi siat leh râwk hen a um lai le, a paltu zawng nih lâu khit hen 

chê an ti lai. ‘Zeirangah hi ram leh Biakin tla hi hâwi hen a ti zia,’ ti hen anna 
ruah lai. 

9Midang nih anna thawh lai le, Aigupta ram thawk hen anmah suahtu an kaltâk 

le, pathian dang tla tlâinâk nei hen an sawnh na ruangah asi: LALPA nih siatnâk 
leh râwknâk a tlungtir mi hi,’” an ti lai. 

Solomon Nih Hiram Hen 
Thu Anna Tiamnâk 

(2 Chr 8.1-2) 

10Solomon nih Biakin leh a lal in a sak sung zawzawng kum kul â tâwk. 

11Tura lalchem Hiram nih chubang rang dingah a herh mi zawng sidar leh far 

thing tla, ngûn tla lalchem Solomon rangah a pêk. Zeizawng a lîm rawh chun 
Solomon nih Hiram rangah Galili ram ah mi khuapi kul a pêk. 

12Hiram chu va zauh ding hen a kal le, khawmsele a duh lo. 

13Churawhchun Solomon sinah, “Unaupa, hi bang tla hi bei khua na ka pêk mi 

chu?” a ti. Churuangah chu ram chu Kabul an ti kumza. 

14Hiram nih Solomon rangah ngûn a dang kilogramme sâng li ngâk a tam a pêk. 

Solomon Nih A Rian Lîm 
Ding Mi Tla Chu 

(2 Chr 8.3-18) 

15Lalchem Solomon nih a thuneihnâk hen rianṭuantu tla chu a Biakin leh lal in 

tla sak ding hen khuapi sak leikâng tla, khuapi kulh tla a siam tir na. Razor, 
Megido, leh Gezer khuapi tla sak thar nawlh ding hen a mang na. 

16(Aigupta lalchem nih Gezer chu a do le, a lâk, a sungah mi tla chu a thah na 

le, khuapi chu a duah hep; a fanu Solomon nih a umpi mi rangah lâwmman a 
pêk le, 

17Chu chu Solomon nih a sak thar nawlh mi asi.) Solomon nih rianṭuantu ah a 

mang na mi tla rangah Beth Horon Tanglei, 

18Baalat, Judai ramkaro mi Tamar, 

19a thil siahnâk khuapi tla, a rang siahnâk khuapi tla, a kari siahnâk tla, leh thil 

dang zeizawng Jerusalem ah Lebanon ah sak ding a duh mi zawzawng tla leh 
a ram sung mun kipah a duhnâk mun kipah a saktir na. 

20-21Lalchem Solomon nih rianṭuantu rang dingah a siam na mi chu Kanaan mi 

thlâk tla, Israel tla nih an ram an lâk liauah an thah na lo mi tla an si. Chubang 
tla lakah chun Amor, Hit mi, Periz mi, Hiv mi leh Jebus mi tutiang ah an thlâk 
sal ah an um mi tla chu an si. 

22Solomon nih Israel tla chu sal ah a siam na lo; kawrsen tla, hotu tla, thupêktu 

tla, a kari hotu tla, rang tlûnah to mi tla hâwi hen a rian an ṭuan piak. 

23Solomon nih rianṭuan dang dang ṭuantu murui hotu ah a siah na mi vial chu 

zanga leh sâwmnga an si. 

24Solomon nih khuapi saklei kâng mun chu Aigupta lalchem fanu a umpi mi 

rangah in a sak mi chu David khuapi ah silo hen mun dangah a sak. 

25Solomon nih kum khat sungah duahphung leh kawmhnâk thil ap tla chu 

LALPA mâichâm a siam mi lakah veithum a ap. LALPA sinah rimthâw tla a 
duah. Churawhchun Biakin chu a lîm rawh. 

26Lalchem Solomon nih Edom ram ah Agaba tisumsumriat likâwlneng kap Elat 

kiangah mi Eziongeber ah lawng rual tla a siam. 

27Lalchem Hiram nih tipi ah lawng rianṭuantu tla lakah thiam mi chu Solomon 

minung tla ṭuanpi ding hen a fial na. 

28Ophir ram leiah an kal le, Solomon sinah ngûn kilogramme sîng khat leh sâng 

li an hawng put piak. 

1 Lal 10 

Lalnu Seba Khualtlâwngnâk 
(2 Chr 9.1-12) 

1Seba lalnu nih Solomon minthang zia a theih le, thu har tatak nik ding leh deih 

ding hen Solomon sinah Jerusalem leiah a va kal. 

2Amah chu minung tamtak nih an zûl le, rimthâw tla, lungmantam leh ngûn tla 

tamtak sangâwngsâu tla a puttir. Solomon hen an va a tawng rawh chun a 
thinlung ah a ruat mi deih ding mi zawng chu a deih rawh. 

3Solomon nih a sâng hep, anih rangah simhfiang ding hen thu har rerêng a um 

lo. 

4Seba lalnu nih Solomon finghnâk leh a lal in sak tla chu a theih hen a muh 

rawh. 

5A dawhkân lakah tî-râwl an timhtuah mi tla, a rianṭuantu tla umnâk, a lal in ah 

rianṭuantu tla leh anna thuam dân, a puai einâk ah a to-aw amah ngâktu tla, 
Biakin ah bâwlnâk a ap mi tla chu a muh le, chê a ti tuk le, a ngaihdân a theih 
lo rê. 

6Lalchem Solomon sinah, “Ka umnâk ram thawk hen na thâwng ka theih mi chu 

a dik ngâk mahi! 

7Sikhawmsele keimah ngelchel hawng hen ka muh ver lân lo chu ka lung lo 

thlo. Sikhawmsele a khingkhuai khawm ka theih lo mahi! Mi nih an hawng ka 
simh le, ka theih mi ngâk hen na finghnâk leh neihnâk leh na rokual zia chu a 
fâk dauh mahi! 

8Na nupi tla chu an vân a ṭha a! Na to-aw tla na mâika ah um kumza hen na 

finghnâk thusim theih tâwntu tla chu an vân a ṭha chiam e! 

9LALPA na Pathian chu sawr hen um seh! Israel lalchem ah a nan siamtu chu 

na sinah um hen na tlûnah â lâwm. Israel tla rangah a zângfahnâk chu zungzâl 
si hen, a dân thu tla leh lâirêlnâk chu zulh kho ding hen a nan siam ruangah,” a 
ti. 

10Lalchem Solomon rangah lâwmman a hawng put mi chu a pêk le, ngûn vial 

kilogramme sâng li leh rimthâw tamtak leh lungmantam tla a pêk. Rimthâw a 
pêk mi tam dân chu ni dangah a tawng tâwn mi ngâk hen a tam chem mi asi. 

11(Hiram lawngrual nih Ophir ah mi ngûn tla, junipar thing tla leh lungmantam 

tamtak a hawng put. 

12Solomon nih chubang thing tla chu a lal in leh Biakin kulhnâk ah a mang; 

ṭingṭang leh khuang tumphung tumtu rangah a siam. Israel ram ah lûtpi mi thing 
lakah chun junipar thing a ṭha chem asi, chu hâwi chu zeiliau khawm muh asi 
lo rawh.) 

13Lalchem Solomon nih Seba lalnu rangah a deih mi thil zawzawng a pêk le, 

chu lo khawm a deih lo mi thil tamtak a pêk. Churawhchun amah zûltu tla hen 
Seba ram leiah an tlung rawh. 

Lalchem Solomon Neih-Le-Siah 
(2 Chr 9.13-29) 

14Solomon nih kum siar hen ngûn a tawng zat chu kilogramme sîng nih leh sâng 

thum. 

15Sawlehtu tla nih anna lâwk mi pêk mi, Arabia ram lal tla leh Israel hotu tla bial 

ah mi nih siah an pêk mi siarlo hen. 

16Solomon nih phaw lian tak zanih a siam le, a lênglei ah ngûn kilogramme sarih 

tling dêng a luanh vevê. 

17Chu ngâk hen a mê dauh mi phaw zathum a siam nawlh le, ngûn kilogramme 

nih chiau a luanh. Hi bang phaw a nei mi tla hi Lebanon Tumun ah mi a lal in 
ah a siah na. 

18Laltophah lian tak siam mi khawm a nei, sâihâ telh hen siam mi asi le, ngûn 

a ṭha chem mi hen a luanh. 

19-20Laltophah nih kâinâk bak paruk a nei, chu bak kip a dawng vevê ah 

chakeibaknei ruk an tuah, a ektê hen chakeibaknei ruk leinih asi. Laltophah 
dunglei kângah chawchal lû an siam, laltophah bân panih chu chakeibaknei ruk 
vevê an siam. 

21Solomon tî dinnâk hâi zawzawng chu ngûn hep asi, Lebanon Tumun ah lal in 

mi khêng leh bêl tla chu ngûn karo hen hep asi; tangkasa rerêng chu mang asi 
lo. Solomon san liauah chun tangkasa chu thil sung ah ngaih asi lo. 

22Tisumsumriat ah lawngrual Hiram lawngrual hen an kal mi tla a nei. Kum thum 

dan ah a lawngrual tla nih an kîr leiah ngûn, tangkasa, sâihâ, huho tla, zâwng 
tla an hawng put. 

23Lalchem Solomon chu lal dang zawzawng ngâk hen a nei hen a fing dauh. 

24Pathian nih a pêk mi finghnâk ngâi ding hen laikulh minung zawzawng nih 

hawng ding an duh. 

25A hawngtu kip nih thilpêk tla, tangka, ngûn, kawrfual, râlthuam, rimthâw, rang 

tla leh sanatung tla an hawng pêk; chubang tla chu kum siar hâwi asi. 

26Solomon nih rang kari sâng khat leh zali leh minung chuanhnâk rang sîng 

khat leh sâng nih a nei. A zeimaw zat chu Jerusalem ah a siah le, a dang tla 
chu khuapi dang dang ah a siah na. 

27Solomon nih lâi a rêl liau chun tangkasa tla chu lung leh sidar thing tla chu 

theipi thing hâwi cho Jerusalem ah ngaih asi. 

28Lalchem sawlehtu tla nih Musri leh Kilikia leiah zuar ding mi tla 

29leh Aigupta ram thawk hen rang zuar ding mi tla lakah thu an nei. Hit mi lal 

leh Suria lal sinah rang leh kari an zuar mi chu kari pakhat lakah tangka zaruk 
vima, rang pakhat lakah tangka zâ leh sâwmnga vima asi. 

1 Lal 11 

Solomon Nih Pathian A Hertâk 

1Solomon nih ramdang nunau a mêldi na. Aigupta lalchem fanu nûnah Hit mi 

nunau, Moab mi nunau, Amon, Edom, Sidon ah mi nunau khawm a umpi na. 

2LALPA nih Israel tla chu chubang ramdang nunau chu umpi lo ding hen thu a 

pêk mi lakah nupi rangah a lâk na. Chubang mi tla nih chun Israel tla chu 
pathian dang leiah an hertâk tir na tâwn ruangah. 

3Solomon nih lal fanu zasarih leh nupisûn zathum a umpi na. Chu tla nih chun 

Pathian thawk hen kâng dang leiah an hertir le, 

4a tar nûnah ramdang pathian an sawnhtir rawh. A pa David hâwi hen Pathian 

lakah zumhkâi hen a um lo. 

5Sidon pathiannu Astarte leh Amon pathian ṭihnungkâi tak Milkom a sawnh. 

6A pa David hâwi hen zumhkâi hen a um lo le, LALPA lakah thilsual a ti rawh. 

7Jerusalem saklei tlâng tlûnah Kemos Moab pathian fihnungkâi sawnhnâk leh 

Amon pathian fihnungkâi Milkom sawnhnâk mun a siam. 

8Ramdang mi a nupi tla nih an pathian sinah anna bâwlnâk leh rimthâw an 

duahnâk ding mun a siam piak na. 

9-10Chu hâwi si menza khawmsele LALPA Israel Pathian chu Solomon sinah 

veinih â lângh le, ramdang pathian tla sawnh lo ding hen thu a pêk. Solomon 
nih LALPA thu chu ngâilo hen kâng dang leiah a hertâk rawh. Churawhchun 
LALPA chu Solomon tlûnah a thin a run le, a sinah, 

11“Ka sinah na thutiam chu na râwk le, ka thusim tla na ngâi lo ruangah na sinah 

mi lalram chu ka lâk lai le, na rianṭuantu pakhat sinah ka pêk awt. 

12Sikhawmsele, na pa David ruangah na dam karah chun chu chu ka ti lai loh, 

na fapa a lal tikah asi lai. 

13Ram pumpi lam chu ka suh lai lo le, ka to-aw David ruangah leh Jerusalem 

ka thîm mi ruangah phun khat lam chu na fapa ka pêk lai. 

Solomon Mêlma 

14LALPA nih Edom lal thlâk lakah mi Hadad chu Solomon dotu ah a siam. 

15-16A lânah David nih Edom ram a lâk liauah a kawrsen hotu Joab chu a thi mi 

tla vûi ding hen a kal. A hâwi tla hen Edom ram ah thla ruk an um le, chu liauah 
chun mipa fa vial chu an thah hep na. 

17Hadad leh a pa to-aw Edom mi tla Aigupta ram ah an tek mi cho an dam; (Chu 

liauah chun Hadad chu ngâksiatê asi.) 

18Midian ram chu an kaltâk le, Paran ah an va kal le, chunah chun midang tla 

hen an va a fawnh. Churawhchun Aigupta lalchem sinah an va kal le, anih nih 
Hadad rangah ram leh in leh tî-le-râwl tla a pêk. 

19Hadad chu bâwi hâwikawmh asi le, lal nih a nupi naunu Tahpenes hen a 

umhtir na. 

20Tahpenes nih fapa Genubath a ring piak. Lalnu nih lal in ah a châwm piak le, 

lal fapa tla hen Genubath chu munkhat hen an um. 

21Hadad nih David leh a kawrsen hotu Joab a thi mi thâwngthâng chu Aigupta 

ram ah a theih le, lalchem sinah, “Ka ram leiah hawng ka kîrtir nawlh rawh,” a 
ti. 

22Lalchem nih, “Zeirangah chun, thil ka nan pêk lo mi ma a um; churuangah ma 

in leiah kîr ding na duh?” a ti. Hadad nih a sâng le, “Hawng ka kaltir ko râu 
rawh,” a ti. Churawhchun a ram leiah a tlung rawh. Edom lal hâwi ber hen 
Hadad chu Israel mêlma leh sual tak asi. 

23Eliada fapa Rezon khawm chu Pathian nih Solomon dotu ah a siam. Rezon 

chu a hotupa lalchem Hadadezer, Zobah mi thawk hen a tek le, 

24dân buartu murui hotu ah a um. (Hi hi Hadadezer rangah David nih a neh le, 

Siria minung tla a thah na nûnah a hawng um mi asi.) Rezon chu a minung tla 
hen Damaska ah an kal le, chunah amah minung tla nih Siria lal ah an siam. 

25Solomon dam sung zawzawng chu Israel tla mêlma asi. 

Jeroboam Sinah Pathian Thutiam 

26Efraim ram ah Zeredah khua mi Nebat fapa Jeroboam, amah rianṭuantu 

pakhat chu lalchem Solomon tlûnah a hel. A nu chu numei asi le, a min chu 
Zeruah asi. 

27Hi hi helnâk thu chu asi: Solomon nih Jerusalem saklei ram ah mi khuapi tla 

a tharh nawlh. 

28Jeroboam chu tlangvâl chak tak, thiltikho tak asi le, Solomon nih ṭha tak hen 

rian a ṭuan mi a theih le, Manaseh leh Efraim phun umnâk ram ah rianṭuantu tla 
zawzawng hotu ah a siam. 

29Ni khat chu amah lâwng hen Jerusalem thawk hen khualtlâwng a kal liauah 

Siloh khua mi khuavâng Ahijah hen ram ah lampi ah anna tawng. 

30Ahijah nih kawrfual â ruk mi a lît le, sêu leinih ah a thlêk le, 

31Jeroboam sinah, “Sêu râ hi nangmah rangah a lâk le, LALPA Israel Pathian 

nih na sinah, ‘Solomon sinah mi lalram chu ka lâk lai le, phun râ chu nangmah 
rangah ka nan pêk awt. 

32Ka to-aw David ruangah leh Israel ram pumpi ah ka tâ rang dingah Jerusalem 

ka thîm mi ruangah phun khat chu Solomon nih a ting bâk seh. 

33Solomon nih hawng ka nawng le, ramdang pathian tla: Astarte, Sidon 

pathiannu, Kemos Moab pathian, Milkom Amon pathian a sawnh ruangah chu 
hâwi hen ka ti awt mi asi. A pa David nih a ti hâwi hen ka thu ngâilo hen thilsual 
a ti le, ka thupêk leh ka dân thu tla khawm a zûl lo. 

34Sikhawmsele, a ram pumpi lam chu ka lâk piak lai lo, a damsung zawzawng 

chu ka thiltikhonâk hen ka hum lai. Hi ka ti awt mi hi ka to-aw David ka thîm mi, 
ka dân thu leh ka thupêk a ngâi ruangah asi. 

35Solomon fapa lakah mi ram chu ka lâk lai le, phun râ ka nan pêk lai. 

36Solomon fapa rangah phun khat ka tingtir lai; ka to-aw David thlâk tla nih 

keimah an hawng ka sawnhnâk rang dingah ka thîm mi Jerusalem ah lâi a rêl 
kumza ding hen. 

37Jeroboam, Israel lal ah ka nan siam lai le, na duh duh hen ram pumpi ah lâi 

na rêl lai. 

38Ka thu zawzawng na ngâi hen ka dân tla na zûl hen ka to-aw David hâwi hen 

thu ka nan pêk zia hâwi hen na um chun na sinah ka um kumza lai. Israel lakah 
lal ah ka nan siam lai le, David rangah ka ti mi hâwi hen na nehnûn khawmah 
na thlâk tla lâirêltu ah ka siam vima lai. 

39Solomon sualnâk ruangah David thlâk tla chu ka rêp na awt; sikhawmsele a 

tlâitluan lam chu asi lai loh,” a ti. 

40Churawhchun Solomon nih Jeroboam chu thah ding a awt rawh. 

Sikhawmsele Aigupta lalchem Sisak in ah a tek le, Solomon thih tiang hen 
chunah a um ko. 

Solomon Thih Thu 
(2 Chr 9.29-31) 

41Solomon nih thil zawzawng a ṭuan mi leh a khalh dân leh a finghnâk 

zawzawng chu Solomon thâwngthâng rînnâk bu ah singsiah asi. 

42Jerusalem ah Israel tla tlûnah kum sâwmli a lal. 

43A thi le, David khuapi ah an vûi. A fapa Rehoboam chu a ruangrûl ah a lal. 

1 Lal 12 

Marlei Mi Phun Helnâk 
(2 Chr 10.1-19) 

1Rehoboam chu marlei mi Israel tla mah lal ah siam ding hen anna pûmnâk 

khua Sekem ah a va kal. 

2Nebat fapa Jeroboam, Solomon sinah thawk hen Aigupta ah a tek mi nih chu 

thu chu a theih le, Aigupta thawk hen a hawng kîr. 

3Marlei mi phun tla nih a sinah mi an fial le, an ektê hen Rehoboam sinah an va 

kal le, 

4“Na pa Solomon chu kan lakah a ṭha lo thlo, thungâi hawng kan hamhtir; chu 

hâwi hamhtir lo rawh hen ngandam dauh hen na kan umtir chun na rangah ti-
leh-khua zahkâi tak kan si lai,” an ti. 

5Anih nih a sâng le, “Ni thum nûnah hawng ule, a sângnâk ka nan pêk na lai,” 

a ti na. Churawhchun an kal rawh. 

6A pa Solomon krai pêktu upa tla sinah krai a va khâi. “Hi bang minung tla hi 

zei hâwi ka sâng na lai,” ti hen a deih na. 

7Annih nih, “Hi minung tla hi kilkâwi na duh asi chun sunhsak tak hen na sâng 

na ding asi, na lakah zumhkâi tak hen an um kumza lai,” an ti. 

8Sikhawmsele, upa tla krai pêk chu a ngâi duh lo le, ngâi ding ngangâk hen a 

sinah tlangvâl um mi tla sinah lam a va kal. 

9Tlangvâl tla sinah, “Nannih teh zei hâwi krai nan hawng ka pêk awt? Zapi 

minung nih an ngandam dauh ding a siam na ding hen an hawng ka deih mi 
chu zei hâwi hen ka sâng na lai?” ti hen a deih na. 

10Annih nih, “Na simh na ding mi chu hi hâwi asi: ‘Ka ngetê hi ka pa tâi ngâk 

hen a lian dauh! 

11Ka pa nih nan tlûnah thilrit an phurhtir na mi ngâk hen rit dauh hen kan phurhtir 

na awt. Ka pa nih vuakfung hen a nan vuak na le, kei lam nih chun rang vuaknâk 
hen ka nan vuak na awt, ti na,” an ti. 

12Ni thum a tling rawh chun Jeroboam leh mipi tla chu amah nih a simh na mi 

hâwi hen lalchem Rehoboam sinah an va kal. 

13Upa tla nih krai an pêk mi chu a ngâi duh lo le, tlangvâl tla nih krai an pêk mi 

hâwi hen a ro hen mipi sinah thu a sim: 

14“Ka pa nih thilrit an phurhtir na mi ngâk hen rit dauh hen kei nih chun kan 

phurhtir na awt; anih nih vuakfung hen a nan vuak na le, kei nih chun rang 
vuaknâk hen ka nan vuak na awt!” a ti na. 

15Chu hâwi thil a hawng um mi chu Siloh khua mi khuavâng Ahijah mang hen 

LALPA nih Nebat fapa Jeroboam sinah thu a sim mi a hawng tlung mi asi. 
Churuangah asi, lalchem nih zapi thu tla a ngâi piak duh na lo mi chu. 

16Mi zapi tla nih chun lalchem nih an thu a ngâi piak duh na lo ti an theih rawh 

chun, “David leh a dâwngsungkhur tla chu niamh hen um seh! Kan rangah zei 
thil me an ti mi a um? Israel mi tla, kan tlung lai rawh! Rehoboam chu amah leh 
amah a zauhkhenh seh!” an ti. Churawhchun Israel mipi tla chu an hel le, 

17Juda ram ah um mi vial tla tlûnah cho lal ding hen Rehoboam chu an kaltâk 

rawh. 

18Chun, lalchem Rehoboam nih rianṭuantu murui lakah hotu Adoniram chu 

Israel tla sinah a fial le, sikhawmsele lung hen thi thlo an seh. Churawhchun 
Rehoboam chu mawhsareh hen a kari ah â chuan le, Jerusalem leiah a tek 
ving. 

19Chu liau thawk hen chun Israel marlei kângah mi lalram chu David dâwngsung 

tlûnah an hel rawh. 

20Israel mi tla nih Jeroboam Aigupta ah mi a hawng kîr nawlh rawh ti an theih 

le, zapi minung pûmnâk an sâwm le, Israel lal rangah an toh rawh. Juda thlâk 
tla cho lo chu âukhawm David dâwngsung lakah an um lo rawh. 

Shemaiah Simkannâk 
(2 Chr 11.1-4) 

21Rehoboam chu Jerusalem ah a hawng tlung rawh chun Juda leh Benjamin 

phun lakah mi kawrsen ṭha chem mi karo 180,000 a pumh na. Marlei ah Israel 
tla tlûnah thunei nawlh ding hen do na ding a tum. 

22Sikhawmsele, Pathian nih khuavâng Shemaiah sinah 

23hi thâwngthâng hi Rehoboam, Juda leh Benjamin phun tla sinah simh na ding 

hen a simh: 

24“Nan unau Israel mi tla rangah do na lah u. Nan in leiah tlung ver u, thil a 

hawng tlung mi tla hi keimah ruat mi ver asi, ti hi,” a ti. LALPA thupêk chu an 
ngâi le, an ektê hen in leiah an kîr hep. 

Jeroboam Nih Pathian 
A Herhtâk 

25Jeroboam nih Efraim tlâng ram Sekem khua ah kulh a siam le, chunah 

zeimaw tiang a um. Chu chu a mâk le, Penuel khua kulh a siam fâwn. 

26-27A thinlung hen, “Tuah thil umdân hâwi nget hen asi chun ka mi tla 

Jerusalem Biakin ah bâwlnâk an va ap lai le, Juda lalchem Rehoboam leiah 
anna ṭângṭawm lai le, an hawng ka thah lai,” ti a ruat. 

28Chu hâwi hen a ruat thluh rawh chun, ngûn hen chawchal lem a siam le, a mi 

tla sinah, “Jerusalem ah Pathian sawnh hen nan kal ding khawm a lât thlo; Israel 
mi tla, hi hi Aigupta thawk hen an suakpi natu pathian tla an si!” a ti. 

29Pakhat chu Bethel ah a siah, pakhat chu Dan ah a siah. 

30Chu hâwi hen Bethel leh Dan ah pathian tla sawnh ding hen an kal mi ruangah 

zapi tla nih thilsual an ti rawh. 

31Jeroboam khawm nih tlâng tlûnah sawnhnâk mun a siam le, Levi phun silo mi 

dâwngsungkhur ah mi bâwlpu rangah a thîm. 

Bethel Ah Sawnhnâk 
Mawhtir Hen A Um 

32Juda ram ah kût hâwi hen Jeroboam nih thla riatnâk ni leinga ni chu kût ni si 

ding hen a dirhpi na. Bethel mâichâm ah chun amah siam mi ngûn chawchal 
ruk sinah bâwlnâk a ap. Bethel ah chun a lal in ah sawnhnâk mun a siam mi 
lakah bâwlpu a siah. 

33A thla riatnâk ni leinga ni ah amah ngelchel chu Bethel ah mâichâm ah bâwl 

ding hen a va kal le, chu kût ni ah chun mâichâm ah bâwlnâk a va ap. Israe tla 
rangah kût mang ding dân a simh na mi hâwi hen. 

1 Lal 13 

Bethel ah Jeroboam nih bâwlnâk ap ding hen mâichâm kiangah a dîr liau chirah 
a va tleng. 

2LALPA thupêk zûl hen khuavâng nih mâichâm thu a sim: “Mâichâm, mâichâm! 

Hi hi Pathian thusim asi: Ngâksia a min Josia chu David dâwngsungkhur ah a 
hawng suak awt. Anih nih chun lunglotu tla mâichâm ah rianṭuantu tla bâwlpu, 
bâwlnâk ap tâwntu tla chu a thah na lai le, an ruh tla chu na tlûnah hin a duah 
lai,” a ti. 

3Khuavâng nih a sim vima le, “Hi mâichâm hi a tlû hen â râwk lai le, a tlûnah 

vachâm tla hi â thektham ver lai. Chu tikah keimah mang hen Pathian nih thu a 
sim mi hi na theih lai,” a ti. 

4Lalchem Jeroboam nih chu chu a theih rawh chun khuavâng chu a khît le, thu 

a pêk na, “Khi minung khi tleih u,” a ti ka hen lal kut chu a khêng ving le, a bân 
chu a tum kho lo rawh. 

5Mâichâm chu a tlû le, â râwk chawlh, vachâm khawm tual ah a tlê hep. 

Khuavâng nih LALPA min hen a simkan ziatê hen a hawng um taktê rawh. 

6Lalchem Jeroboam nih khuavâng sinah, “Zângfahtê hen LALPA na Pathian 

sinah thlacham le, ka bân a dam khonâk ding hen hawng ka ngiar piak râu 
rawh,” a ti. Khuavâng nih LALPA sinah thla a cham piak le, lal kut chu a dam 
rawh. 

7Churawhchun lalchem nih khuavâng sinah, “Ka in ah hawng le, zeimawh ei 

ding ka nan pêk lai; na thilti ruangah lâwmman khawm ka nan pêk lai,” a ti. 

8Khuavâng nih a sâng le, “Na neih khingkhuai hawng ka pêk menza khawm le, 

na sinah din ding leh ei ding hen ka hawng ding asi lo. 

9LALPA nih zeikhawm na din hen na ei ding asi lo, chun na kalnâk lampi hen in 

leiah na tlung ding asi lo hawng ka ti,” a ti. 

10Churawhchun a kalnâk lampi leiah kal lo hen lam dang lei hen a kîr. 

Bethel Ah Mi Khuavâng Tar 

11Chu liauah chun Bethel ah khuavâng tar pakhat a um. A fapa tla an hawng le, 

Juda ram thawk hen a hawng mi khuavâng nih thil a ti mi leh chu liauah lalchem 
Jeroboam sinah thu a sim mi tla chu an simh. 

12An pa khuavâng tar nih, “A tlung liauah zei lampi ah a tlung?” ti hen a deih na. 

13A kalnâk lampi chu an simh le, “Ka rangah sanatung hawng ka timhtuah piak 

u,” a ti na. 

14Annih nih an timhtuah piak le, Juda ram mi khuavâng dunglei ah a va kal le, 

oak thing tangah a to liauah an va tawng. “Juda ram mi khuavâng ma na si?” ti 
hen a deih. Anih nih, “Si ta a,” ti hen a sâng. 

15“Ka in leiah hawng le, buh hawng ei,” a ti. 

16Sikhawmsele, Juda ram mi khuavâng nih a sâng le, “Na ka sâwm mi hâwi hen 

na in ah ka hawng kho lai loh. LALPA nih, 

17‘Zeikhawm na ei hen na din ding asi lo, na kalnâk lampitê hen khawm na 

hawng kîr ding asi lo, a ti ruangah,” a ti. 

18Churawhchun Bethel mi khuavâng tarpa nih a sinah, “Kei khawm nangmah 

hâwi hen khuavâng ka si bâk, LALPA thupêk hen vânmifial nih ka in ah kalpi 
ding leh sunhsaknâk an pêk ding hen hawng ka simh asi, “a ti. Sikhawmsele, 
chu khuavâng tarpa nih âwkrâwl thu a sim mi asi. 

19Churawhchun Juda ram mi khuavâng chu khuavâng tarpa in ah a va kal le, a 

sinah buh a ei rawh. 

20Buh an ei le, an to liau chirah chun LALPA thu chu khuavâng tarpa sinah a 

hawng tlung le, 

21Juda ram mi khuavâng sinah thu a sim, “LALPA nih hi hâwi hen thu a sim: 

“Thu ka nan pêk mi ngâi lo hen na kîr le, din leh ei lo ding mi ngâi lo hen na ei 
le; 

22churuangah thah hen na um lai le, na dâwngsung tla thlân lakah vûi na si lai 

loh,” ti hen a simh. 

23Buh ei anna lîm rawh chun khuavâng tarpa nih Juda ram mi khuavâng rangah 

sanatung a timhtuah piak le, a kal rawh. 

24Lampi ah chakeibaknei hen anna tawng le, a seh ving. A ruak chu lampi ah a 

ril ko, sanatung leh chakeibaknei khawm a kiangah an dîr ko. 

25Mivel paltu tla nih lampi ah mi ruak leh a kiangah chakeibaknei a dîr mi chu 

an muh. Bethel khua ah an va kal le, an thilmuh tla chu an va sim. 

26Khuavâng tarpa nih chu thu chu a theih le, anih nih chun “LALPA thupêk 

ngâilotu khuavâng ma chu a! LALPA nih a thupêk hâwi a ti lo chun chakeibaknei 
a hawng fial lai le, a ti mi hâwi hen a ti taktê ma chu,” a ti. 

27Churawhchun, a fapa tla sinah, “Ka sanatung hawng ka timhtuah piak u,” a ti 

na le, an timhtuah piak. 

28Churawhchun lampi ah mi khuavâng ruak leh chakeibaknei leh sanatung a 

dîr mi chu a va muh. Chakeibaknei nih ruak chu a ei lo, sanatung khawm chu a 
seh lo. 

29Khuavâng tarpa nih a ruak chu a lâk le, sanatung tlûnah a thâng le, Bethel ah 

sûn ding hen a kalpi. 

30Amah dâwngsungkhur thlân ah a vûi le, amah leh a fapa tla nih an sûn le, “Ka 

unaupa, unaupa!” a ti, 

31An vûi thluh rawh chun khuavâng tarpa nih a fa tla sinah, “Ka thih tikah hi 

thlân ah hin hawng ka vûi bâk ule, a thihnâk kiangah hawng ka vûi bâk u. 

32LALPA thupêk hen Bethel ah mi mâichâm leh Samari ram khuapi ah 

sawnhnâk mun zawzawng thu a sim mi kha a hawng tlung ngelchel lai,” a ti. 

Jeroboam Lû Lawnh 
Phah Rê Sualnâk 

33Israel Lalchem nih chun a thilsual ti a rim duh rerêng loh, a mâichâm siam 

lakah rianṭuantu ding hen mi salam bâwlpu a thîm nget rih. Âuzawng a duhtu 
chu bâwlpu ah a siam vima na. 

34Hi sualnâk a ti mi nih hin a lal thlâk rangah siat leh râwknâk lian tak a tlungtir. 

1 Lal 14 

Jeroboam Fapa Thih Thu 

1Chu liauah chun Jeroboam fapa Abijah chu a dam lo. 

2Jeroboam nih a nupi sinah, “Mi nih theih lo ding hen a Tuah le, Ahijah khuavâng 

Israel lalchem na si lai hawng ka titu Siloh khua ah va kal. 

3Sang tlang parâ leh sangtlep zeimaw zat leh khuaitizû dûr khat put, kan fapa 

hi zei hâwi a um awt va deih nik kher,” a ti. 

4Siloh khua ah Ahijah sinah a va kal rawh. Ahijah chu a tar tuktarâi rawh le, 

khua a muh lo rawh. 

5LALPA nih Jeroboam nupi a fapa dam lo mi thu ruangah thu an deih ding hen 

a hawng ti a simh ving rawh. LALPA nih Ahijah rangah a simh ding mi thu chu 
a simh ving rawh. Jeroboam nupi chu a va tleng rawh chun midang hâwi ving 
hen â siam. 

6Sikhawmsele inkhâr kiang a hawng tleng mi a theih rawh chun, “Hawng lût, 

Jeroboam nupi na si ti ka nan theih ko, zeirangah midang ving hâwi hen na 
siam êu le? Na rangah thâwngthâng ṭha lo tak an simh ding ka nei. 

7Kal le, Jeroboam sinah, LALPA Israel Pathian nih thu a simh mi hi va simh, 

Zapi lakah mi ka mi Israel tla lakah lâirêltu dingah ka nan thîm. 

8David thlâk tla lakah mi lalram chu ka lâk le, na sinah ka nan pêk. Sikhawmsele 

ka to-aw David, ka lakah mi zumhkâi, ka thupêk zûl hen keimah duhzia titu hâwi 
na si lo. 

9Nangmah lânah lâirêltu tla ngâk hen na sual zia a fâk dauh. Na ka nawng le, 

thîr milem leh a telê sawnh ding mi siam hen ka thin na thawktir. 

10Churuangah na lalram lakah siatnâk ka tlungtir lai le, na thlâk tla mipa 

zawzawng a tlangvâl leh a tar mi bang hep hen thah an si lai. Na dâwngsung 
tla chu ka mih dep na lai le, êk hâwi hen ka phiat peng na lai. 

11Nan dâwngsung khua sungah thi mi tla chu ui tla nih an ei lai le, mâng ah thi 

mi tla chu langdâk nih an ei lai. Kei LALPA nih ka sim mi asi,” a ti. 

12Ahijah nih Jeroboam nupi sinah thu a sim vima rih, “Tuah in leiah va kîr le, 

khua na lût kâ hen na fapa a thi lai. 

13Israel mi zawzawng tla nih an sûn lai le, an vûi lai. Jeroboam dâwngsung 

lakah amah cho chu ṭhadektê hen an vûi lai. LALPA Israel Pathian chu amah 
tlûn cho ah a lungsi ruangah. 

14LALPA nih Israel tlûnah Lalchem ah a siam ding mi nih Jeroboam lal thlâk tla 

chu a dawngtir lai. 

15LALPA nih Israel tla chu a rêp lai le, tiva ah tî nih lâiluang a ninh hâwi hen a 

ninh lai. Hi ram ṭha an thlâk tla a pêk na mi lakah mi hi Israel tla chu a phâwi 
zek na lai le, Eufretis tiva pîn leiah a rektir phin na lai; pathiannu Aserah siam 
hen a thin an thawktir ruangah. 

16Jeroboam sual ruangah leh Israel mi tla sual ah a tlûkpi na ruangah LALPA 

nih Israel tla a kaltâk lai,” a ti. 

17Jeroboam nupi chu Tirzah leiah a kîr. Khua a lût kâ hen a fa chu a thi rawh. 

18Ahijah khuavâng a to-aw mang hen LALPA nih thu a sim hâwi hen Israel mi 

tla nih an sûn le, an vûi rawh. 

Jeroboam Thih Thu 

19Lalchem Jeroboam nih thil zeizawng a ti le, râl a do mi leh lâi a rêl mi 

zawzawng chu Israel lal tla thâwngthâng rînnâk bu ah an singsiah asi. 

20Jeroboam nih kum kul leh kum nih a lal. A thi le, an vûi le, a fapa Nadab chu 

a ruangrûl ah a lal rawh. 

Juda Ram Lalchem Rehoboam 
(2 Chr 11.5—12.15) 

21Solomon fapa Rehoboam chu a lal liauah kum sâwmli leh kum khat asi. 

LALPA nih amah sawnhnâk mun rang dingah Israel ram zawzawng ah a thîm 
mi Jerusalem ah kum leisarih lâi a rêl. Rehoboam nu chu Amon khuapi ah mi 
Naamah asi. 

22Juda mi tla nih LALPA tlûnah thilsual an ti le, an thlâktu tla nih thilsual an ti mi 

zawzawng ngâk hen LALPA thin an thawktir dân a fâk dauh; 

23pathian diklo sawnhnâk mun tla an siam le, tlâng tlûnah mi thing dâidul ah 

Aserah lem tla lung hen an siam. 

24Zeizawng ngâk hen a sia chem mi chu lunglo tla pathian sawnhnâk mun ah 

mipa nunau tla anna zuar. Israel tla kalnâk mun kipah LALPA nih a nar na mi 
thilti ningzakkâi mi zawzawng tla chu Juda mi tla nih an châwng. 

25Rehoboam nih lâi a rêl mi a kum nga nakah Aigupta lalchem Sisak nih 

Jerusalem a do. 

26Biakin ah mi thil-le-rî zawzawng leh Solomon nih ngûn phaw a siam mi lal in 

ah mi khawm a lâk hep. 

27Lalchem Rehoboam nih chu ruangrûl ah dâr phaw a siam le, lal in kawtkâ 

vêng ding hen hotu a siam mi tla a siah na. 

28Chu Biakin ah lal a kal kipah vêngtu tla nih phaw an lâk le, vêngnâk mun lîlâ 

ah an siah nawlh. 

29Rehoboam nih thil dang a ti mi zawzawng khawm Juda tla lal singsiahnâk bu 

ah rîn asi. 

30Chubang sung zawzawng chu Rehoboam leh Jeroboam chu leido hen an um 

kumza. 

31Rehoboam chu a thi le, David khuapi lal thlân ah an vûi le, (a nu chu Amon 

mi Naamah asi) a fapa Abijah chu a ruangrûl ah a lal. 

1 Lal 15 

Juda Lalchem Abijah 
(2 Chr 13.1—14.1) 

1Israel lalchem Jeroboam nih a lâirêl a kum riatnâk ah Abijah chu Juda lalchem 

a hawng si le, 

2Jerusalem ah kum thum a lal. A nu chu Absalom fanu Maakah asi. 

3A pa hâwi hen thilsual a ti le, a pu David chu LALPA sinah zumh a kâi hâwi 

hen LALPA a Pathian sinah zumh a kâi lo thlo. 

4Sikhawmsele, David ruangah LALPA a Pathian nih Abijah chu a nehnûnah 

amah ruangrûl ah lâirêltu ding hen leh Jerusalem chu kilkâwitu dingah fapa a 
pêk. 

5David nih Hit mi Uriah lakah a thilti cho lo chu LALPA rangah a lawmhtir hen a 

thupêk a ngâi ruangah chu chu LALPA nih a ti mi asi. 

6Abijah lâirêl sung zawzawng chu Jeroboam hen anna do kumza. 

7Abijah nih thil a ti mi zawzawng chu Juda tla thâwngthâng rînnâk bu ah 

singsiah asi. 

8Abijah chu a thi le, David khuapi ah an vûi le, a fapa Asa chu a ruangrûl ah a 

lal. 

Juda Lalchem Asa 

(2 Chr 15.16—16.6) 

9Jeroboam Israel lalchem nih lâi a rêl mi a kum kulnâk ah Asa chu Juda lalchem 

ah a hawng to le, 

10Jerusalem ah kum sâwmli leh kum khat lâi a rêl. A pinu chu Absalom fanu 

Maakah asi. 

11Asa nih chun a thlâktu David hâwi hen LALPA a lawmhtir. 

12Ram sungah nunau leh mipa â zuar mi zawzawng a nar phin na le, a lânah 

milem sawnhtu tla nih milem an siam mi tla a lawnh hep. 

13A pinu Maakah lalnu nih Aserah pathiannu lem a siam ruangah a lalnu sinâk 

a bângtir. Asa nih milem tla chu a hâu le, Kidron Vakuam ah a duah hep. 

14Chu nûn men ah lunglo tla nih an sawnh mi milem chu a veih thluh loh; a 

damsung zawzawng chu LALPA lakah â ngauh. 

15Biakin ah a pa nih Pathian sinah thil a ap mi zawzawng chu a siah le, amah 

nih ngûn leh tangka a ap mi zawzawng khawm a siah. 

16Juda lalchem Asa leh Israel lalchem Baasha chu thuneihnâk an nei kar 

zawzawng chu anna do. 

17Israel lalchem Baasha nih Juda ram a rûn le, Juda ram mi hen saw a leh 

tawnhnâk sah ding hen Ramah khua ah kulh a siam. 

18Lalchem Asa nih Biakin ah mi leh lal in ah mi mâk asi mi tangka leh ngûn 

zawzawng chu a lâk le, a rianṭuantu zeimaw mi kut ah Siria lalchem Benhadad, 
Tabrimmon fapa, Hezion tupa sinah Damaska khua leiah a kuat le, hi thu a 
chah: 

19“Kan pa tla anna tlâi hâwi hen kanna tlâi lai. Hi ngûn leh tangka hi lâwmman 

rangah ka nan pêk asi. Tuah Israel lalchem Baasha hen nanna tlâinâk kha sah 
phak. Ka ram sungah a kawrsen tla hi a suaktir kho na ding hen,” a ti. 

20Lalchem Benhadad nih Asa thuruat chu a remti le, a kawrsen hotu leh a 

kawrsen tla chu Israel khuapi do ding hen a fial na. Ijon, Dan, Abel Beth 
Maakah, Galili Rilî ram kiangah mi tla leh Naphtali ram sung zawzawng an lâk. 

21Chubang thu tla chu lalchem Baasha nih a theih le, Ramah kulh a siam mi 

chu a mâk le, Tirzah ah a kal. 

22Churawhchun lalchem Asa nih Juda ram pakhat khawm âk lo hen Ramah 

khua mi lung leh thing Baasha nih kulh rangah a mang mi chu thiarpi ding hen 
thu a pêk. Asa nih chu ruakhâu hen chun Benjamin ram ah khuapi Mizpah leh 
khua kulh a siam. 

23Lalchem Asa nih thil a ti mi zawzawng, a râlṭhatnâk hen a ti mi leh khuapi kulh 

a siam mi zawzawng chu Juda lal thâwngthâng bu ah an rîn. Sikhawmsele a 
tar nûnah a kezaphah lakah mi râi nih a khêngtir. 

24Asa chu a thi le, David khuapi mi lal thlân ah an vûi. A fapa Jehosaphat chu 

a pa ruangrûl ah a lal. 

Israel Lalchem Nadab 

25Juda lalchem Asa nih lâi a rêl mi a kum nihnâk ah Jeroboam fapa Nadab chu 

Israel lalchem ah a to le, kum nih lâi a rêl. 

26A pa hâwi ber hen Israel mi tla chu LALPA lakah thilsual a tipi na. 

27Ahijah fapa Baasha, Isakar phun ah mi nih Nadab chu a phiar le, Philistia ram 

ah mi Gibethon khuapi, a kawrsen hen an hual liau chirah Nadab chu a thah. 

28Chu chu Juda lalchem Asa nih lâi a rêl mi kum thumnâk ah asi. Churawhchun, 

Israel lalchem Nadab ruangrûl ah Baasha chu a lal rawh. 

29Mawhsareh hen Jeroboam dâwngsungkhur zawzawng chu a thah hep na. 

LALPA nih khuavâng Ahijah, Siloh khua mi mang hen, Jeroboam leh a 
dâwngsung chu thah an si lai le, pakhat khawm an him lai loh a ti mi hâwitê 
hen. 

30Jeroboam nih Israel mi tla thilsual titir hen LALPA, Israel Pathian thin a 

thawktir ruangah chubang chu a hawng um mi asi. 

31Nadab thilti zawzawng tla chu Israel lal thâwngthâng rînnâk bu ah rîn asi. 

32Juda Lalchem Asa leh Israel lalchem Baasha chu an lal sung zawzawng chu 

anna do kumza. 

Israel Lalchem Baasha 

33Juda Lalchem Asa nih lâi a rêl mi a kum thumnâk ah Ahijah fapa Baasha chu 

Israel lakah lal a hawng si le, Tirzah ah kum kul leh kum li lâi a rêl. 

34Amah lânah lalchem Jeroboam hâwi hen LALPA lakah sual hen Israel tla sual 

ah a tlûkpi na. 

1 Lal 16 

1LALPA nih khuavâng Hanani fapa Jehu sinah hi thu hi Baasha sinah va sim 

ding hen a simh: 

2“Nang chu zeikhawm na silo, sikhawmsele Israel mi tla ruitu ah ka nan siam. 

Tuah Jeroboam hâwi hen na sual le, ka mi tla thilsual na tipi na. An sualnâk nih 
ka thin an thawktir le, 

3Jeroboam tlûnah ka ti mi hâwi hen nang leh na dâwngsungkhur hen ka nan 

veih dep na awt. 

4Na dâwngsungkhur khuapi sungah thi mi chu ui nih an ei lai le, mâng ah thi mi 

tla chu langdak nih an ei lai,’’ a ti. 

5Baasha thilti zawzawng leh râlṭha tak hen thil a ti mi chu Israel lal thâwngthâng 

rînnak bu ah rîn asi. 

6Baasha chu a thi le, Tirzah ah an vûi, a fapa Elah chu a ruangrûl ah a lal. 

7Baasha leh a dâwngsung thu khuavâng Jehu nih a sim mi chu Baasha nih 

LALPA lakah a thilsual ti ruangah asi. LALPA thin a thawktir mi chu Jeroboam 
nih a lânah thilsual a ti mi hâwi hen a ti ruang lâwng khawm asi lo. Jeroboam 
dâwngsungkhur a thah hep ruang khawm asi. 

Israel Lalchem Elah 

8Juda lalchem Asa nih lâi a rêl mi a kum kul leh kum ruknâk ah Baasha fapa 

Elah chu Israel lalchem a hawng si le, Tirzah ah kum nih lâi a rêl. 

9A hotu pakhat lal kari khingkhuai vêngtu Zimri nih a phiar. Ni khat chu Tirzah 

khua ah Elah nih Arza lal in vêngtu in ah zû a din. 

10Zimri chu in sungah a va lût le, Elah chu a thah rawh, a ruangrûl ah a lal rawh. 

Hi hâwi hen thil a hawng um mi chu Asa nih lâirêlnâk a kum kul leh kum sarihnâk 
ah asi. 

11Zimri chu lal asi ka hen Baasha dâwngsungkhur a thah hep na. Anmah taksa 

tlâi leh mipa zawzawng a thah hep na. 

12Zimri nih Baasha dâwngsungkhur a thah hep na mi chu LALPA nih khuavâng 

Jehu mang hen thu a sim mi tê kha asi. 

13An ruk sawnhnâk leh Israel mi tla thilsual an tipi na ruangah Baasha leh a 

fapa Elah nih LALPA Israel Pathian thin an thawktir. 

14Elah thilti zawzawng chu Israel lal thâwngthâng rînnâk bu ah an rîn asi. 

Israel Lalchem Zimri 

15Lalchem Asa nih lâi a rêl mi kum kul leh kum sarihnâk ah Zimri nih, Israel 

tlûnah Tirzah khua ah ni sarih lâi a rêl. Israel kawrsen tla nih Philistia ram ah mi 
Gibethon khua an hual le, 

16Zimri nih lal a phiar le, a thah mi thu an theih rawh chun Israel lalchem 

kawrsen hotu Omri chu Israel lalchem asi ti hen an phuang. 

17Omri leh a kawrsen tla chu an kal le, Tirzah khua chu an hual. 

18Churawhchun Zimri nih khua a lâk rawh ti a theih rawh chun lal in kulh sungah 

a lût le, mei hen a duah khumh le, a thi rawh. 

19Hi hâwi thil a hawng um mi hi amah lânah Jeroboam nih a thilsual ti ruangah 

leh Israel mi tla thilsual a tipi na mi ruangah LALPA thin a runhtir mi hâwi hen 
anih khawm nih thilsual ti hen LALPA thin a runhtir bâk ruangah asi. 

20Zimri thilti zawzawng mi a phiarnâk tla chu Israel lal tla thâwngthâng rînnâk 

bu ah rîn asi. 

Israel Lalchem Omri 

21Israel tla lakah ṭhennâk a hawng um le, mi zeimaw mi nih Ginath fapa Tibni 

chu lal ah an duh, a dang nih Omri an duh. 

22A nehnûnah chun Omri duhtu lei mi nih an neh na rawh. Tibni chu a thi le, 

Omri chu a lal rawh. 

23Juda lalchem Asa nih lâi a rêl mi kum sâwmthum leh kum khat kum ah Omri 

chu Israel lalchem a hawng si; kum leinih lâi a rêl. A masa hen Tirzah ah kum 
ruk lâi a rêl. 

24Churawhchun Samari tlâng ram tangka sâng ruk hen mi pakhat Semer thawk 

hen a châwk. Omri nih tlâng ah kulh a siam le, chunah chun khuapi a siam. A 
lânah mi tlâng neitupa min put hen a min ah Samari a sak. 

25Omri chu amah lânah mi zawzawng tla ngâk hen LALPA lakah thilsual a ti 

dauh. 

26Amah lânah Jeroboam bang hen amah sualnâk lehruk sawnh hen Israel mi 

tla a sualpi na mi ruangah LALPA Israel Pathian thin a runhtir. 

27Omri thilti zawzawng leh a dang tla chu Israel lal thâwngthâng rînnâk bu ah 

rîn asi. 

28Omri chu a thi le, Samari ah an vûi le, a fapa Ahab chu a ruangrûl ah a lal. 

Israel Lalchem Ahab 

29Juda lalchem Asa nih lâi a rêl mi kum sâwmthum leh kum riatnâk kum ah Omri 

fapa Ahab chu Israel lal a hawng si le, Samaria ah kum kul leh kum nih lâi a rêl. 

30Amah lânah mi zawzawng ngâk hen LALPA lakah thilsual a ti mi a zual khun. 

31Jeroboam hâwi hen thilsual a ti mi lâwng tâwk tilo hen Sidon lalchem Ethbaal 

fanu Jezebel a umpi le, Baal a sawnh sap rih. 

32Samaria ah Baal biakin a sak le, Baal mâichâm a siam le, biakin ah chun a 

siah. 

33Aserah pathiannu lem khawm a siah fâwn. Israel lalchem a lânah mi 

zawzawng ngâk hen LALPA Israel Pathian thin a runhtir khun. 

34A lal liauah Bethel ah mi Hiel nih Jeriko khua a tharh nawlh. LALPA nih Nun 

fapa Josua a simkanhtir rawh hâwi hen Hiel nih Jeriko lungphûm a dirh liauah 
a fapa upachem Abiram nih a thih tâk le, a kulh kawtkâ a siam liauah a fapa 
ngâksia chem mi Segub nih a thih tâk. 

1 Lal 17 

Elija Leh Ni Khuakheu 

1Khuavâng pakhat a min Elija Gilead ram ah Tishbe khua mi nih lalchem Ahab 

sinah, “LALPA Israel Pathian, a rian ka ṭuan mi min hen ka nan simh asi, kum 

nih mawh kum thum sung chu sûr ding ka sim lânlo chu ruah leh dâm rerêng a 
sûr hen a tlâ lai lo,” a ti. 

2Churawhchun LALPA nih Elija sinah, 

3“Hi mun mâk le, saklei ah kal, Jordan Va saklei ah mi Kerith Tiva kiangah va a 

thup. 

4Chu tivatê nih din ding tî a nan pêk lai le, chunah buh a nan pêktu ding hen 

langâk tla ka ruat na rawh,” a ti. 

5Elija chu LALPA thupêk hâwi hen a kal le, Kerith tiva kiangah a va um rawh. 

6Chu tivatê mi tî chu a din le, zînglei zânlei siar hen langâk tla nih meh leh sang 

an hawng put piak. 

7Zeimaw tiang nûnah chun tivatê chu ruah a sûr lo ruangah a kang rawh. 

Elija Leh Zarephat 

8Churawhchun LALPA nih Elija sinah, 

9“Tuah Sidon kiangah mi Zarephat khuapi ah va kal le, chunah chun va um 

rawh; nangmah châwmtu ding hen chunah mi numei chu ka ruat rawh,” a ti. 

10Churawhchun Elija chu Zarephat khuapi ah a va kal le, khua kulh kawtkâ a va 

tleng le, numeinu thing a khawmh mi a muh le, “Tî din ding hawng ka put,” a ti. 

11Numeinu chu tî lâk ding hen a kal liauah, “Sang khawm tâwm hen zângfahtê 

hen hawng ka put sih,” a ti. 

12Anih nih, “LALPA na Pathian min sal hen ka sim asi, sang lam chu ka nei lo 

thlo. Ka neihlem mi chu sangvut zapai khat, oliv sariak dûr lakah zut khat ding 
cho ka nei. Hinah hin thing khawmh ding hen ka hawng mi asi, in ah ka tlung 
chun chu ka neihlem mi tâwmtê chu kei leh ka fapa rangah timhtuah ding hen. 
Chu chu kan buh einâk dawnghnâk asi lai le, churawhchun buh ngei hen kan 
thi awt ko rawh,” a ti. 

13Elija nih a sinah, “Lawksawng lah, kal le, nan buh ei ding chu va timhtuah ko. 

Sikhawmsele a masachem hen na neihlem lakah mi sang tlang metê hen 
timhtuah masa le, ka sinah hawng put; churawhchun a lei mi vial chu na fapa 
leh nangmah rangah timhtuah,” a ti. 

14Churuangah asi LALPA Israel Pathian nih hi hâwi hen thu a sim mi hi: ‘Kei, 

LALPA nih ruah ka sûrtir lân lo chu khêng ah mi sangvut khawm a dih lai loh, 
dûr lakah mi sariak khawm a dih lai loh, a ti mi chu,” a ti. 

15Numeinu chu Elija nih a simh hâwitê hen a kal le, ni tamtak an ektê rangah a 

tinh. 

16Elija mang hen LALPA nih thu a sim mi hâwi hen khêng ah mi sangvut khawm, 

dûr lakah mi sariak khawm a dih lo. 

17A nehnûn dauh ah chun numeinu fapa chu a zâw le, a zual vima le, a 

dawnghnâk ah chun a thi rawh. 

18Numeinu nih Elija sinah, “Pathian mi, zeirangah hi hâwi na ka ti? Hinah na 

hawng mi hi ka sualnâk theihtir ding leh ka fapa thihtir ding hen na hawng mi 
asi mu?” a ti. 

19Elija nih a sâng le, “Kha ngâksia kha hawng put,” a ti. A nu kut tlûnah mi mipa 

ngâksia chu Elija nih a lâk le, a umnâk a tlûn chuanh kardang sungah a kalpi 
le, ihkhun ah a zâutir. 

20Churawhchun hâu fâk tak hen thla a cham: “LALPA, ka Pathian, zeirangah hi 

hâwi thil ṭihnungkâi hi numeinu sinah na ti? Anih chu ka tlûnah thungâi thinlung 
a nei hen hawng ka zauhkhenh le, tuah a fapa nangnih na thah piak!” a ti. 

21Churawhchun Elija nih chu mipa ngâksia chu veithum a bawk nawh le, thla a 

cham, “LALPA, ka Pathian, hi ngâksia hi hawng nungtir nawlh rawh!” a ti. 

22LALPA nih Elija thlachamnâk a sâng le; ngâksia nih chun a thâw a hawng lâk 

nawlh le, a lânah mi hâwitê hen a hawng um nawlh rawh. 

23Elija chu a tanglei ah a ṭum le, a nu sinah, “Zauhnik, na fapa chu a nung rawh 

asi,” a ti. 

24Anih nih a sâng le, “Tuah chun Pathian minung tak na si zia leh LALPA nih 

nangmah mang hen thu a sim asi ti ka theih rawh,” a ti. 

1 Lal 18 

Elija Leh Baal Khuavâng Tla 

1Chu nehnûnah ni khuakheu a kum thumnâk ah LALPA nih Elija sinah, 

“Lalchem Ahab sinah kal le, va a langh, ruah ka hawng sûrtir awt rawh,” a ti. 

2Churawhchun Elija chu â thawh rawh. Samari ram ah pâmnâk chu a zual liau 

chir asi. 

3Ahab nih Obadiah lal in ah hotu chu a kawh. (Obadiah chu LALPA sawnhtu 

sunhsak mi tak asi le, 

4Jezebel nih LALPA khuavâng tla a thah na liauah Obadiah nih khuavâng zâ a 

kalpi na le, pûk ah sâwmnga hen murui nih a suah na le, pûk ah a thuh na; an 
ei ding buh leh tî a ruat piak na.) 

5Ahab nih Obadiah sinah, “Ram lakah tî umnâk leh tinungva kan va hâwl lai, 

rang tla leh sanatung tla nungnâk rangah belh kan tawng kho lai mawh; chu 
tikah kan ran tla hi kan hum kho lai,” a ti. 

6Ram an kalnâk chu anna ṭhen le, mah kalnâk chiauah mun dang dang ah an 

va hâwl. 

7Obadiah chu lampi ah a kal liauah Elija hen anna tawng thap. Obadiah nih 

chun a theih kher le, a mâika ah a kûn le, “Nangmah mu Pu?” a ti. 

8Elija nih a sâng le, “Mah ta a, Elija ka si. Kal le, na pu bâwipa chu hinah ka um 

mi hi va simh,” a ti. 

9Obadiah nih a sâng le, “Zei thil me ka ti, chu hâwi hen lalchem Ahab nih thah 

ding hen ṭihnungkâinâk ah na ka siah awt zia? 

10LALPA, na Pathian min sal hen ka sim asi, lal nih ram pumpi ah nangmah 

hâwltu a siah asi. Zeiliau zawngah ram lakah lâirêltu nih a um lo ti hen lal sinah 
an sim chun Ahab nih chu lâirêltu tla rangah an muh lo tak ma siat a sirhtir vima 
na. 

11Tuah nang hinah na um mi hi va simh ding hen na ka duh mu? 

12Ka kal karah LALPA thlarau nih theihlonâk mun ah an put ving chun tene? 

Khinah a um ko ti hen Ahab ka simh mi lakah an tawng kho lo chun hawng ka 
thah ding ko rawh. Kei chu ka mêttê thawk hen Pathian sawnh leikângah 
sunhsak mi ka si ti hawng ka theih. 

13Jezebel nih khuavâng tla a thah na liauah khuavâng zâ pûk lakah sâwmnga 

hen murui nih ka suah na le, buh leh tî ka pêk na mi kha na theih lo na maw? 

14Churuangah zeitin hinah na um mi hi lal va simh ding hen na ka fial kho zia? 

Anih nih hawng ka thah ding nget!” a ti. 

15Elija nih a sâng le, “LALPA zeizawng tikho, a rian ka ṭuan mi min sal hen ka 

sim asi, tusûn chu lal mâika ah ka langh awt,” a ti. 

16Churawhchun Obadiah chu lalchem Ahab sinah a va kal le, a va simh; lal 

Ahab chu Elija hen a tawng ding hen a kal rawh. 

17Ahab nih a muh rawh chun a sinah, “Israel nawktirtu, na um ko mu!” a ti. 

18Elija nih a sâng le, “Kei chu nawktirtu ka silo, nang leh na pa nan si. LALPA 

thupêk zûl lo hen Baal ruk na sawnh. 

19Tuah Israel mi zawzawng tla Karmel Tlâng ah keimah hen a tawng ding simh 

na. Baal khuavâng zali leh sâwmnga leh lalnu Jezebel nih a ṭangpi na mi Aserah 
pathiannu khuavâng zali hawng put na,” a ti. 

20Churawhchun Ahab nih chun Israel mi zawzawng leh Baal khuavâng tla chu 

Karmel Tlâng ah a kawh na. 

21Elija chu mi zapi tla sinah a va kâi le, an sinah, “Zei tiang riamruam me nan 

thinlung remh lo hen nan um awt? LALPA chu Pathian asi chun amah chu 
sawnh u; sikhawmsele Baal chu pathian asi chun amah chu sawnh ko u!” a ti. 
Sikhawmsele, zapi tla chu an dâisip. 

22Churawhchun Elija nih, “LALPA khuavâng um lem mi chu keimah lâwng ka 

si; sikhawmsele Baal khuavâng lam chu mi zali leh sâwmnga an um. 

23Chawchal panih hawng put u: Baal bâwlpu tla nih pakhat lâk na sele, thah 

hen a sa chan dip na sele, thing tlûnah siah na sele; sikhawmsele mei tih lah 
na seh. Kei khawm nih chawchal dang pakhat hen chu hâwitê hen ka ti lai. 

24Baal khuavâng tla nih an pathian sinah thlacham na seh; kei khawm LALPA 

sinah thla ka cham bâk lai le; kan thlachamnâk sâng hen mei hawng tirtu chu 
Pathian tak asi lai,” a ti. Chun, mi zapi nih chun asi ngâk ti hen an âu. 

25Churawhchun Elija nih Baal khuavâng tla sinah, “Nannih chu nan tam thlo 

ruangah chawchal hi timhtuah masa u; nan pathian sinah thlacham ule, thing 
chu mei hen duah lah u,” a ti. 

26Chawchal an pêk na mi chu an lâk le, an timhtuah le, Baal sinah nî sûn tiang 

hen thla an cham, “Baal, hawng kan sâng rawh!” ti hen an âu le, lâm bû hen 
mâichâm an hêl. Sikhawmsele sângnâk rêng a tleng lo. 

27Nî a sûn rawh chun Elija nih a tluktlak na rawh: pathian asi mi chu fâk dauh 

hen thlacham u! Sûnlâivâr ah pâwng a kal mi mawh â dîn mi mawh asi kho, a 
um lo hen mawh a dêng ah, khualtlâwng ah a va kal ving mi mawh asi ah, a it 
thlit mawh asi ah ṭhangh u!” a ti na. 

28Churawhchun khuavâng tla chu fâk dauh hen an âu le, an dân hâwi hen 

anmah leh anmah thî suak rê hen nâmtê hen anna ât le, anna rawi. 

29Sûnnilei nî phei khet tiang a mal hen an âu le, an tlawk chur; sikhawmsele zei 

sângnâk khawm a um lo, zei hâu khawm â thei lo. 

30Churawhchun Elija nih mipi tla sinah, “Hawng ka naih dauh u,” a ti le, an ektê 

hen a kiangah an va a pûm. Mâichâm a râwk chia kha a tharh nawlh. 

31Pathian nih a min ah Israel ti hen a sak mi Jakob fapa tla phun leinih min hen 

lung leinih a sar, phun khat rangah pakhat vima ding hen. 

32Chubang lung tla hen LALPA mâichâm sawnhnâk ding hen a siam nawlh, a 

kiang hêl dak hen tî litre leili tlum ding tâwk hen a chawh. 

33Chu mâichâm tlûnah thing a pawng le, chawchal chu a chan dip le, a tlûnah 

a siah. “Bêl pali khat phak hen tî than ule, chaw sâ leh thing tlûnah tawih u” a ti 
na le, chu hâwi hen an ti. 

34“Tawih nawlh u,” a ti na le, an tawih nawlh. “Veikhat tawih nawlh u rih,” a ti na 

le, an tawih nawlh. 

35Tî chu mâichâm kiangah khur chawh chu a khat le, a liam rê. 

36Sunnilei bâwlnâk hun ah khuavâng Elija chu mâichâm leiah thlacham ding 

hen a va kal le, “LALPA, Abraham Pathian, Isak leh Jakob Pathian, nang Israel 
Pathian na si mi leh kei na to-aw ka si ti theihnâk ding hen hi bang zawzawng 
hi nangmah nih thupêk hen hawng ti rawh. 

37LALPA, hawng ka sâng rawh, LALPA hawng ka sâng rawh. Hi bang minung 

tla nih hin nang chu LALPA Pathian na si zia leh nangmah leikângah na kawh 
na nawlh ti an theih khonâk ding hen,” a ti. 

38LAI PA nih mei a hawng thlâk le, bâwlnâk chu thing tla, lung tla a kâng hep 

le, tualchâr fêk hen a kâng hep le, a kiangkam ah chawh mi lakah tî khawm a 
kâng hep. 

39Chubang chu mi zapi minung nih an muh rawh chun tual ah anna lawnh ro le, 

“LALPA chu Pathian asi, amah cho chu Pathian asi!” ti hen an âu. 

40Elija nih, “Baal khuavâng tla kha tleih na ule, pakhat khawm suah lah na u, a 

ti na. Mi zapi tla nih an tleih hep na le, Elija nih Kison tiva ah a kalpi na le, a 
thah hep na. 

Ni Khuakheu Dawnghnâk 

41Churawhchun Elija nih lalchem Ahab sinah, “Tuah kal le, buh ei rawh. Ruah 

a hawng mi hâu ka theih,” a ti. 

42Ahab buh a ei karah Elija chu Karmel Tlâng ah a va kâi le, chunah chun 

bawkbukhup hen a khûp karah tual leiah a lû buk bû hen 

43a to-awpa rangah, “Kal le, tipi leikâng khi va zauhnik,” a ti. A to-aw chu a va 

kal le, a hawng kîr nawlh le, “Zeikhawm ka muh lo,” a ti. Chu hâwi va zauh ding 
hen Elija nih vei sarih a fial. 

44A vei sarihnâk ah a hawng kîr le, “Vândâwm kuttum tia hen tipi thawk hen vân 

leiah a kâi mi ka muh,” a ti. Chun, Elija nih a to-aw sinah, “Lalchem Ahab sinah 
va kal le, ruah nih a kham lânah a kari sungah lût sele, kîr ding hen simh,” a ti. 

45Sâwtlotê ah vân chu sûm nih thim chuar hen a khuh le, thlilêng a hawng a 

dawmh rawh le, ruah tukpi a hawng sûr rawh. Ahab chu a kari sungah a lût le, 
Jezreel leiah kîr ding â thawh rawh. 

46LALPA thiltikhonâk chu Elija sinah a hawng tlung le, a tâi mi puan chu a 

sawmh le, Ahab mâilei ah Jezreel lampi tluan hen a tek. 

1 Lal 19 

Sinai Tlâng Ah Elija A Um Mi 

1Lalchem Ahab nih a nupi Jezebel sinah, Elija thilti zawzawng leh Baal 

khuavâng zawzawng a thah mi thu tla a simh. 

2Elija sinah Jezebel nih thu a thanh, “Thâituan tu tik dingah khuavâng tla tlûnah 

na ti mi hâwi hen ka nan tilo mi asi chun pathian tla nih thi thlo hen hawng ka 
vuak seh,” a ti. 

3Elija chu a ningṭih le, a nungnâk him ding hen a to-aw a kalpi le, Juda ram ah 

mi Bersheba ah a kal rawh. Chunah chun a to-aw a mâk thlap le, 

4ramkaro ah nî tlâk a kal. Chunah chun thing dâidul ah â din le, thih a hauh le, 

“LALPA a ti tuktarâi rawh, ka nungnâk hi lâk ko rawh, ka thi ko lai rawh!” ti hen 
thla a cham. 

5Thing tangah a zâu le, a it rawh. Vânmifial nih lâkkhatko ah a hawng tawngh 

le, a sinah, “Thawk le, buh ei rawh,” a ti. 

6A kiangkam a zauh le, sang tlang leh tî dûr lakah mi tî a muh. A ei hen a din 

le, a it nawlh fâwn. 

7LALPA vânmifial nih a veihnihnâk ah a hawng kîr nawlh le, a thawh nawlh, 

“Thawk le, buh ei, na kalnâk ding lampi na rangah a lât tuk,” a ti. 

8Elija chu a thawk le, a ei le, a din. A buh ei nih chun Sinai Tlâng thenhlimh leiah 

ni sâwmli kal khonâk ding hen chaknâk a pêk. 

9Chunah mi pûk ah a lût le, zân ah a it. Lâkkhatko ah LALPA nih a sinah thu a 

hawng sim le, “Elija, hinah zei me na ti?” a ti. 

10Anih nih a sâng le, “LALPA, Pathian zeizawng tikho, nangmah nâwl cho ka 

nan zulh. Sikhawmsele na mi Israel tla nih an sinah thudân na tuk mi an buar 
le, na mâichâm tla an siat, na khuavâng zawzawng an thah, keimah lâwng ka 
âwl, kei khawm thah an ka tum!” a ti. 

11LALPA nih a sinah, “Suak le, tlâng tlûnah ka mâika ah dîr,” a ti. Churawhchun 

LALPA chu a kiang ah a hawng lan le, thli chawp tatak a hawng rângtir le, tlâng 
tla â seu le, lungpi tla â khuai; sikhawmsele LALPA chu thli lakah a um lo. Thli 
a râng mi chu a bâng le, lî a hawng a nîn. Sikhawmsele lî â nîn mi lakah LALPA 
a um lo. 

12Lî â nîn thluh rawh chun mei a hawng suak, sikhawmsele mei lakah LALPA 

chu a um lo. Mei nûnah chun hâu nêm dîk hen a hawng suak. 

13Elija nih a theih rawh chun a kawrfual hen a mêl a huh le, a va suak le, pûk 

kâ ah a dîr. Hâu nih a sinah, “Elija, hinah hin zei na ti?” a ti. 

14Anih nih a sâng le, “LALPA Pathian, zeizawng tikho, nangmah nâwl lâwng ka 

nan zulh kumza le, Israel lam nih chun an sinah thudân na tuk mi an buar le, na 
mâichâm tla an râwk le, na khuavâng tla an thah hep, keimah lâwng ka âwl le, 
kei khawm thah ding an ka awt,” a ti. 

15LALPA nih, “Damaska kiangah mi ramkaro ah kîr le, khuapi ah va lût le, Siria 

lal rangah Hazael sariak va thuh le, 

16Israel lalchem rang dingah Nimsi fapa Jehu sariak va thuh. Nangmah ruangrûl 

ah khuavâng si ding hen Abel Meholah khua mi Saphat fapa Elisa sariak va 
thuh. 

17Hazael nih a thah awt mi ruang a suak mi zawng chu Jehu nih a thah lai. Jehu 

nih a thah awt mi lakah ruangsuaktu zawng chu Elisa nih a thah lai. 

18Israel ram ah Baal mâika ah kûn lo mi leh a lem châwchawk lo mi ka lakah mi 

zumhkâi tla mi sâng sarih an dam rih,” a ti. 

Elisa Kawhnâk 

19Elija chu a suak le, Elisa nih chawchal rualpi hen phâisen an nâwn mi a muh 

na; a mâilei ah bawp leikhat an um, anih chu a madungchem mi nâwntu pakhat 
asi bâk. Elija nih a kawrfual a lît le, Elisa rangah a ruktir. 

20Elisa nih a chawchal a mâk thlap le, Elija rangah a ṭhâwl, “Ka nu leh ka pa 

rangah hawng ka châwchawktir tâ rih, chibai ka buk tâ na lai le, chu tikah na 
sinah ka hawng lai,” a ti. Elija nih a sâng le, “Si ta a, kîr ko, ka nan thloh loh!” a 
ti. 

21Churawhchun Elisa chu a phâisen nâwnnâk chawchal leiah a kal le, a thah 

na le, a sâ a suang le, a nâwnnâk chu tih ding thing rangah a mang. Chu sâ tla 
chu mipi rangah a pêk na le, an ei. Churawhchun Elija rangah ṭangpitu ding hen 
a zûl rawh. 

1 Lal 20 

Siria Hen Donâk 

1Siria lalchem Benhadad nih kawrsen zawzawng a pumh na le, lâirêltu dang 

sâwmthum panih nih rang leh kari tla hen an ṭangpi le, Samari ram an hual le, 
an nawr vima. 

2Israel lalchem Ahab khuapi sungah mi sinah mi tla a fial le, “Lalchem 

Benhadad nih 

3na tangka leh na ngûn, na nupi tla, na fa tla, an chak chem mi tla na pumpêk 

ding hen,” ti thu sim ding hen. 

4Ahab nih a sâng le, “Ka lalpa, lalchem Benhadad sinah ka thilneih zawzawng 

chu a ting ding hen rem ka ti,” ti hen a simh. 

5A nehnûnah Benhadad mifial dang thupêk dang put hen a hawng nawlh: “Ngûn 

tla, tangka tla leh na nunau tla leh na fa tla pêk ding hen thu ka nan chah le, 
pumpêk ding hen na tiam. 

6Sikhawmsele tuah hotu ah ka siam mi tla, na lal in leh na rianṭuannâk in ah 

thilsung zeizawng lâk ding hen ka hawng fial na awt, chu chu thâituan tu tik 
dingah an hawng lai,” a ti. 

7Lalchem Ahab nih ram lakah hotu zawzawng a kawh na le, an sinah, 

“Benhadad nih hawng kan râwk ding a duh le, ka nupi tla, ka fa tla leh ka ngûn 
leh tangka lâk ding hen thu hawng ka chah le, chu chu rem ka ti mi khawm nan 
theih asi,” a ti. 

8Mi zapi ruitu tla nih an sâng le, “A thu rerêng ngâi piak lah; pêk khawm pêk 

lah,” an ti. 

9Churawhchun lalchem Ahab nih Benhadad mifial tla chu a sâng na le, “Ka pu 

lalpa nih a hawng sim masa liau chun rem ka ti le, a veinihnâk lam chu rem ka 
ti kho lo rawh,” a ti. Mifial tla chu an kîr le, 

10Benhadad nih thu dang a chah nawlh mi chu an hawngpi nawlh, “Na khuapi 

râwk ding hen minung tamtak tâwk rang hen ka hawng put lai le, an kut hen in 
saknâk ding lung tla an put hep lai, hi hi ka tilo mi asi chun pathian tla nih thi 
thlo hawng ka vuak seh! a ti,” ti hen an simh. 

11Lalchem Ahab nih a sâng le, “Kawrsen tak chu râltuk lîm nûnah â khâwng, 

tuk lânah silo hen, ti hen simh u,” a ti na. 

12Ahab sângnâk chu Benhadad nih a minung tla leh lâirêlpitu tla hen puanin ah 

zû an din liau chirah a theih. Khuapi do ding hen a minung tla chu thu a pêk na 
le, churawhchun mah mun chiauah râl ṭang ding hen an kal rawh. 

13Chu karah chun khuavâng pakhat lalchem Ahab sinah a kal le, a sinah, 

“Kawrsen rokual tak chu ṭih lah na le, tusûn ni ah nehtu sinâk ka nan pêk awt, 
churawhchun kei hi LALPA ka si ti na hawng ka theih lai. LALPA nih a ti,” ti hen 
a simh. 

14Ahab nih, “Tuknâk ah âu nih a rui na lai?” a ti. Khuavâng nih a sâng le, “LALPA 

nih kawrsen tlangvâl bial khat ah lâirêltu tla nih a ho na ding asi,” a ti. Lalchem 
nih, “Murui lian chem tla chu âu nih a ho na lai rawh?” ti hen a deih. Khuavâng 
nih, “Chu lam chu nangmah na si,” ti hen a sâng. 

15Churawhchun lalchem nih kawrsen tlangvâl tla bial khat tanglei mi chu a kawh 

na le, an ektê hen zanih leh sâwmthum panih an si. Churawhchun Israel 
kawrsen tla sâng sarih a kawh na. 

16Râltuk chu Benhadad leh a mi tla sâwmthum leh panih an puanin ah zû an 

din liau chirah sûn ah an dawmh rawh. 

17Ahab kawrsen tlangvâl tla an kal masa le, an do na. Benhadad nih zauh 

thlingthlâktu kawrsen tla a fial mi tla nih Samari thawk hen mi tla an hawng ti 
hen an simh. 

18Benhadad nih, “Do ding hen ma an hawng ah, remnâk thu sim ding hen mawh 

an hawng ah, a nung hen hawng put na u,” ti hen thu a pêk na. 

19Tlangvâl kawrsen tla nih tuknâk mâi an ruai le, Israel kawrsen tla nih an hawng 

zulh na. 

20Anmah do mi chiau an thah na. Israel tla nih an do na le, Siria mi tla chu an 

tek le, Benhadad chu rang kêng tlûnah â chuan le, a tek; rang tlûnah chuan mi 
tla dang zeimaw mi nih an zûl. 

21Lalchem Ahab nih phâisen chu a lâk le, rang leh kari tla a lâk. Siria ram ah 

nehnâk fâk tak a um. 

22Churawhchun khuavâng chu lalchem Ahab sinah a kal le, a sinah, “Kîr le, na 

murui tla timhtuah le, thiamthih tak hen thilti le, Siria lal nih kum vei fûr a tlâk 
tikah an do nawlh awt,” a ti. 

Siria Mi Râl Donâk Veinihnâk 

23Lalchem Benhadad minung tla nih a sinah, “Israel Pathian tla chu tlâng 

pathian an si; churuangah hawng kan neh mi asi. Sikhawmsele phâi ah kan do 
na chun kan neh nget lai. 

24Tuah lâirêltu sâwmthum leh panih tla hi thupêktu an sinâk phelh na le, ram 

pumpi ah thupêktu tla an rûlah siah na. 

25Kawrsen tla a lânah mi zat, kari leh rang tla zat cho hen pumh na, Israel tla 

chu phâi ah kan do na lai le, chu tikah kan neh nget na lai rawh,” an ti. Lal 
Benhadad nih rem a ti le, an simh hâwi hen a ti rawh. 

26A kum nawlh ah tifûr a tlâk rawh chun a kawrsen tla a pumh na le, Israel tla 

do ding hen Aphek khuapi ah an kal. 

27Israel tla chu anna kawh le, anna timhtuah rawh; an suak le, Siria tla lei hawi 

hen murui nih ah anna suah le, an hual na rawh. Siria tla ram lakah anna dar 
mi ruat chun Israel tla chu kêl rual nih tâwmtê hâwi cho an si. 

28Khuavâng pakhat lalchem Ahab sinah a va kal le, “Hi hi LALPA thusim chu 

asi: ‘Siria tla nih kei chu phâi pathian silo hen tlâng pathian ah an ka ruat, an 
kawrsen rualpi nehtu ah ka nan siam awt, nang leh na mi tla nih LALPA ka si ti 
an theih lai,’” a ti. 

29Ni sarih kar chu khatlei khatlei emhtawnh hen an riakmun ah an um ko. A ni 

sarih ni chun tuknâk an dawmh le, Israel tla nih Siria tla chu nuaikhat an thah. 

30An thah bang chu Aphek khuapi ah an tek le, khuapi kulh a chim mi nih sîng 

nih leh sâng sarih a denh na. Benhadad chu a tek le, khuapi sungah in kardang 
sungah â thup. 

31A rianṭuantu an va kal le, a sinah, “Israel lalchem tla chu thungâi mi an zângfah 

ti kan theih. Israel lal sinah hawng kan kaltir le, kan tâi salâpuan hen a sâwm 
hen kan ngâwng ah rirual kanna awih lai le, na nungnâk hi zuah asi lai mawh,” 
an ti. 

32Churawhchun salâ hen an tâi an sâwm le, an ngâwng ah rirual anna awih le, 

lalchem Ahab sinah an va kal le, a sinah, “Na to-aw Benhadad nih nungnâk 
zuah ding hen a nan ngiar asi,” an ti. Ahab nih a sâng le, “A dam ko rih mu? A 
ṭha asi, kei rangah chun unau asi!” a ti. 

33Benhadad rianṭuantu tla nih, Ahab nih a sângnâk ding chu an ngâi châng ko 

le, Ahab nih, “Ka unaupa” a ti rawh chun, ti tatak ding hen an ruat sawm le, “Na 
sim hâwitê hen na unaupa asi ngâk ma chu!” an ti. Ahab nih, “Ka sinah hawngpi 
u,” ti hen thu a pêk. Benhadad a hawng rawh chun a sinah kari lakah a chuantir. 

34Benhadad nih a sinah, “Kapa nih na pa sin thawk hen a lâk mi tla ka nan pêk 

nawlh lai le, ka pa nih Samari ram ah a ti mi hâwi hen Damaska ah na rangah 
sawhlehnâk munlai chem ah na siam kho lâi,” a ti. Ahab nih a sâng le, “Tuhin 
ka nan suah lai,” a ti. Remnâk an siam le, a kaltir rawh. 

Khuavâng Nih Ahab A Mawhtir 

35LALPA thupêk hen khuavâng rual lakah a hâwi khuavâng pakhat sinah, 

“Hawng ka vuak,” a ti. 

36Sikhawmsele, a duh lo le, a sinah, “LALPA thupêk na ngâi lo ruangah na ka 

kaltâk kâ hen chakeibaknei nih a nan seh lai,” a ti. A kaltâk kâ hen chakeibaknei 
a hawng le, a seh rawh. 

37Chu khuavâng ber chu midang sinah a va kal le, a sinah, “Hawng ka vuak,” a 

ti. Chu minung nih chun a fâk kho ri hen a vuak le, a ngawrtir thlo. 

38Chu khuavâng chu puan hen a mêl a tuam le, mêl dang tak put hen a tuah le, 

Israel lalchem kalnâk dingah a va dîr. 

39Lalchem a hawng hen a kiangah a kal liauah khuavâng nih a kawh le, a sinah, 

“Bâwipa, râldo hen ka um le, kawrsen pakhat nih mêlma tleih mi ka sinah a 
hawngpi le, ‘Hi minung hi vêng; a suak ving chun a ruangrûl ah na nungnâk pêk 
ding asi lai, asi lo leh tangka sâng thum na châwi ding asi,’ a ti. 

40Sikhawmsele thil dang dang lakah ka nawk ruangah chu minung chu a suak 

ving,” a ti. Lalchem nih a sâng le, “Nangmah rêpnâk thu na sim mi ma kha, rêp 
hen na um ding asi,” a ti. 

41Khuavâng nih a mêl puan khuh chu a awng le, lalchem nih khuavâng asi ti a 

theih sawm. 

42Khuavâng nih lal sinah, “Hi hi LALPA thu asi, ‘Thah ding hen thu ka nan pêk 

mi minung na suah ruangah a ruangrûl ah na nungnâk na pêk ding asi, a 
kawrsen tla an suah na ruangah na kawrsen tla khawm veih asi lai,” a ti. 

43Lalchem chu Samaria leiah ngaihsia leh zûr bû hen a kîr rawh. 

1 Lal 21 

Naboth Grep Dûm 

1Jezreel ah mi Ahab in kiangah Naboth grep dûm a um le, 

2ni khat chu Ahab nih Naboth sinah, “Ka in hen a naih thlo ruangah na grep 

dûm hawng ka pêk, thlâi zeizawng chîngnâk dingah ka duh; a ruangrûl ah grep 
dûm ṭha dauh ka nan pêk lai, asi lo leh a man na ti chun a tlâk zat ka nan pêk 
lai,” a ti. 

3Naboth nih a sâng le, “Hi grep dûm hi hawng ka thlâktu ro ka ting mi asi; a nan 

pêk ding hen LALPA nih rem a ti lo!” a ti. 

4Ahab chu Naboth thusim ruangah thinthawk leh lungsilo hen in leiah a lâwi. A 

ihkhun ah vân lei hawi hen a it le, buh khawm a ei lo. 

5A nupi Jezebel chu a sinah a va kal le, a sinah, “Zeirangah ti ti lawksawng hen 

buh na ei lo?” ti hen a deih. 

6Anih nih a sâng le, “Ka sinah Naboth thusim ruangah asi, a grep dûm châwk 

ding hen ka deih le, na duh mi asi chun a ruangrûl ah grep dûm mun dang 
khawm ka nan pêk lai ka ti le, na ting kho lai lo a hawng ka ti,” a ti. 

7Jezebel nih, “Asi, Lalchem na si lo ma? Ihkhun ah mi thawk, lâwm tak hen um 

le, buh ei; Naboth dûm chu kan tawng piak lai ma hi a!” a ti. 

8Jezebel nih lasuikuat a rîn le, Ahab min a deh le, Jezebel khua mi ruitu leh lal 

rianṭuantu tla sinah a kuat na. 

9Chu lasuikuat lakah chun, “Zapi tla pumh na ule, buh ngei thu phuang u, chun 

Naboth kha mun zahkâi tingtir u. 

10Mirualo nupa Pathian leh lal siatbarhtu ti hen mawhtir ding hen. Khuapi lênglei 

ah suah ule, lung hen thi thlo hen seh u, ti hen a rîn. 

11Jezreel khua ah ruitu tla leh lal rianṭuantu tla nih Jezebel thupêk hâwi hen an 

ti rawh. 

12Buh ngei ding thu an phuang le, mi zapi an pumh na le, Naboth rangah 

chawnglawmhnâk mun an pêk. 

13Chu mirualo panih chu zatlâng theih hen Pathian leh lal simsâwitu asi ti hen 

an phiar. Churuangah khuapi lênglei ah an suah le, lung hen thi thlo hen an 
seh. 

14Chu thâwngthâng chu Jezebel an simh le, “Naboth chu thah asi rawh,” ti hen. 

15Jezebel nih chu thu chu a theih kâ hen Ahab sinah, “Naboth chu a thi rawh, 

tuah na sinah zuar ding a siang lo mi grep dûm chu kal le, va a ting rawh,” a ti. 

16Ahab chu mawhsareh hen ting ding hen a va kal rawh. 

17Churawhchun LALPA nih Tishbe khua mi khuavâng Elija sinah, 

18“Samari ram lalchem Ahab sinah va kal le, Naboth grep dûm â ting mi na muh 

lai. 

19Kei LALPA nih a sinah ka simh asi, ‘Minung thah hen a neih na ting mu?’ ti 

hen. Hi thu ka sim mi va simh, ‘Ui tla nih Naboth thî an liaknâk mun lîlâ ah nang 
thî khawm an liak bâk lai!’” ti hen. 

20Ahab nih Elija a muh kâ hen a sinah, “Ka mêlmapa ka sinah na hawng mu?” 

a ti. Elija nih a sâng le, “Asi, ka hawng mahi! LALPA mitmuh hen thilsual ti ding 
hen na pumpêk ual ma kha! 



609 

Bawm Common Language Bible Version 
@ 2006 Bangladesh Bible Society  

 
 

 

 

21Churuangah hi hâwi hen LALPA nih a nan ti, ‘Na tlûnah siatnâk ka hawng 

tlungtir awt, na dâwngsung lakah mipa fa zawzawng ka veih phin lai, a upa 
ngâksia hen. 

22Ka thin na thawktir ruangah leh Israel tla thilsual na tipi na ruangah na 

dawngsungkhur tla chu Nebat fapa lalchem Jeroboam dâwngsungkhur hâwi 
hen leh Ahijah fapa lalchem Baasha dâwngsungkhur hâwi hen an um lai,’” a ti. 

23Jezebel thu chu LALPA nih hi hâwi hen a sim, “Ui tla nih Jezreel khua sungah 

a ruak an ei lai. 

24Na rualsia khua sungah thi mi zawzawng khawm ui tla nih an ei na lai le, ram 

lakah an thi mi chu langdâk tla nih an ei lai,” a ti. 

25(Ahab hâwi hen sualnâk lakah pumpêk tlaktu âukhawm an um lo; chu zawng 

fawrhtu chu a nupi Jezebel asi. 

26Israel mi tla an kalnâk kipah LALPA nih a nar na mi Amor tla nih an sawnh mi 

milem hen sual ningzakkâi a ti.) 

27Elija nih thu a sim thluh rawh chun Ahab nih a puan a thlêk le, a lawnh ving 

le, salâpuan â aih; buh khawm ei lo hen salâpuan aih hen a it le, lawksawng leh 
zûr hen â sawk mang. 

28LALPA nih khuavâng Elija sinah, 

29“Ka mâika ah Ahab â nâutir zia khi na muh ma? Hi hâwi hen a um rawh 

ruangah a tlûnah a dam kar vial chu siatnâk ka tlungtir awt lo, a fapa san ah a 
thlâk tla sinah ka tlungtir lai,” a ti. 

1 Lal 22 

Khuavâng Mikaiah Nih Ahab 
Rangah Ringrâwnnâk A Pêk 

(2 Chr 18.2-27) 

1Siria leh Israel lakah remnâk kum nih a um. 

2Sikhawmsele a kum thumnâk ah Juda lalchem Jehosaphat nih Israel lalchem 

Ahab rangah va muh ding hen a va kal. 

3Ahab nih a rianṭuantu rangah, “Siria lal ta Gilead ram ah mi Ramoth khua hi 

zeirangah lâk ding tum lo hen kan um ko? Kanmah ta asi mi!” a ti. 

4Ahab nih Jehosaphat sinah, “Ramoth do ding hen ka sinah na hawng lai ma?” 

a ti. Jehosaphat nih a sâng le, “Na tîm chun ka tîm ko ta a, kan kawrsen tla leh 
rang tlûnah to mi tla khawm tîm chia asi ko; 

5sikhawmsele LALPA sinah thu kan deih lai rih,” a ti. 

6Ahab nih khuavâng lakah mi zali a kawh na, thu a deih na, “Ramoth khua do 

ding hen ka kal lai ma, kal lai lo?” a ti. Annih nih an sâng le, “Do rawh, LALPA 
nih neh ding hen a nan pêk awt,” an ti. 

7Sikhawmsele, Jehosaphat nih, “LALPA sinah thu deih ding hen khuavâng 

dang a um lo rawh ma?” a ti. 

8Ahab nih a sâng le, “Pakhat a um rih, Imlah fapa Mikaiah, sikhawmsele anih 

chu ka hua asi; kei rangah a ṭha kâng hen zeikhawm a sim lo ruangah, a sia lei 
kumza hen a sim tâwn,” a ti. “Chu minung chu sim khawm sim lah,” ti hen 
Jehosaphat nih a sâng. 

9Churawhchun Ahab nih Mikaiah rangah kawh ding hen a simh na rawh. 

10Lalchem panih chu an lal thuam hen anna thuam le, Samari ram khua kulh 

lênglei fâng chîlnâk mun ah an laltophah ah an to, khuavâng zawzawng nih an 
mâika ah thu an sim. 

11Kenaanah fapa Zedekiah nih thîr hen ki a siam le, “Hi hi LALPA thusim chu 

asi, ‘Hi hi tla hen Siria tla na do na lai le, na neh na lai,’” a ti. 

12Khuavâng dang zawng khawm nih chu hâwi hep hen an sim, “Ramoth chu do 

le, na neh lai, LALPA nih nehnâk a nan pêk lai,” an ti chiau. 

13Chu liauah Mikaiah kawh ding hen an fial mi nih chun “Khuavâng zawzawng 

nih lal dingchangnâk zawzawng an sim le, nang khawm nih chu hâwi hen sim 
bâk le, a ṭha lai,” a ti. 

14Sikhawmsele, Mikaiah nih a sâng le, “LALPA a nung mi min sal hen thu ka 

tiam, hawng ka simh ziatê hen ka sim awt,” a ti. 

15Ahab mâika ah a va a langh le, lalchem nih a sinah, “Mikaiah, lalchem 

Jehosaphat leh kei hi Ramoth do ding hen kan kal lai ma, kal lai lo?” ti hen a 
deih. Mikaiah nih a sâng le, “Na neh ngelchel lai, do rawh! LALPA nih nehnâk 
an pêk lai,” a ti. 

16Sikhawmsele, Ahab nih, “LALPA min hen ka sinah thu na sim mi chu thudik 

sim rawh, vei zeizat ka nan ti awt?” a ti. 

17Mikaiah nih a sâng le, “Israel kawrsen tla chu dawrâ a vêngtu umlo hen anna 

rek phin mi hâwi hen ka muh. LALPA nih, “Hi minung tla hi ruitu an neilo rawh, 
in leiah thlangamtê hen tlungtir na u,” a ti. 

18Ahab nih Jehosaphat sinah, “Kei rangah chun a ṭha leikâng hen zeikhawm a 

sim lo ka nan ti asi lo ma? Ṭhalo kumza hen a sim!” a ti. 

19Mikaiah nih a sim vima le, “Tuah LALPA thusim hi ngâinik, LALPA chu vân ah 

a laltophah ah to hen a kiangkam ah vânmifial tla zawzawng hen dîr mi ka muh. 

20LALPA nih, ‘Ahab, Ramoth ah thah asi khonâk ding hen va kal hen âu nih 

perpet lai?’ ti hen a deih na. Vânmifial lakah zeimaw mi nih thu pakhat a sim, a 
dang nih thu dang an sim. 

21A nehnûnah thlarau pakhat chu a hawng suak le, LALPA mâika ah, ‘Keimah 

nih Ahab ka va perpet lai,’ a ti. 

22LALPA nih, ‘Zei hawi hen?’ ti hen a deih. Thlarau nih a sâng le, ‘Ka va kal lai 

le, Ahab khuavâng tla chu âwkrâwl thu ka va simtir hep na lai, a ti. LALPA nih, 
‘Va kal le, va perpet rawh ne, na ti kho lai,” a ti. 

23Mikaiah nih thu dawnghnâk a sim le, “Hi hi thil a hawng um mi tla chu asi: 

LALPA nih na khuavâng tla âwkrâwl thu a simtir na mi asi; sikhawmsele amah 
tak nih chun nangmah siat leh râwknâk ding chu a thlûk ving rawh!” a ti. 

24Churawhchun, khuavâng Zedekiah chu Mikaiah sinah a hawng le, a mêl ah a 

bengh le, “LALPA thlarau nih zei liauah hawng ka kaltâk ti hen a nan simh?” ti 
hen a deih. 

25Mikaiah nih a sâng le, “In kardang sungah a thup ding hen na lût tikah na theih 

lai,” a ti. 

26Churawhchun lalchem Ahab nih hotu ah a siam na mi lakah pakhat chu thu a 

pêk le, “Mikaiah kha tleih le, khuapi lâirêltu Amon sinah leh lal fapa Joash sinah 
kalpi. 

27Chun, rêngin ah thlâk sele, him tak hen ka hawng kîr nawlh lân lo chu tî leh 

râwl khawp ual lo hen pêk na seh,” a ti. 

28Mikaiah nih, “Him tak hen na hawng kîr chun LALPA nih keimah mang hen 

thu a sim lo mi asi lai!” a ti. “Thu ka sim mi kha mikip nih ngâi chiau u!” ti hen a 
sap. 

Ahab Thih Thu 
(2 Chr 18.28-34) 

29Israel lalchem Ahab leh Juda lalchem Jehosaphat chu Gilead ram ah Ramoth 

khuapi do ding hen an kal rawh. 

30Ahab nih Jehosaphat sinah, “Râltuknâk ah kan kal tikah kei chu thuam dang 

hen ka thuam lai le, nang chu lal thuam hen a thuam,” a ti. Churawhchun Israel 
lal chu thuam dang hen thuam hen tuknâk ah a kal rawh. 

31Siria lal nih chun a kari hotu sâwmthum leh panih sinah, “Midang lam chu do 

lah na u, Israel lalchem ko kha do u,” a ti. 

32Churawhchun Jehosaphat an muh rawh chun Israel lalchem si ding hen an 

ruat le, amah chu do ding an tum rawh. 

33Sikhawmsele, a hawng âu rawh chun Israel lalchem asi lo ti an theih le, an do 

mi chu anna lêt. 

34Vânṭhat ri ah Siria kawrsen nih lîthal a kah le, phaw leh phaw karah lalchem 

Ahab a dingh sek. Ahab nih, “Ka liam lak rawh” ti hen a kari khalhtu chu a auh 
le, tuknâk lakah mi â her le, “Hawng ka suakpi,” a ti. 

35Râltuk chu a zual vima le, lalchem Ahab chu Siria tla leikâng hawi hen a kari 

sungah a sârzâu ko. A liamnâk makâ thawk hen thî chu kari lakah a luang le, 
kari tanglei tiang a tleng, zânleibâi ah a thi rawh. 

36Nî tlâk sârah chun Israel kawrsen tla sinah thupêk a tlung: “Mikip mah ram leh 

khua ah tlung na seh,” ti hen. 

37Chu hâwi hen Ahab chu a thi le, a ruak chu Samari ram ah an kalpi le, an vûi 

rawh. 

38A kari chu Samari ram ah mi tili ah an ṭâwl le, LALPA nih a sim mi hâwitê hen 

nunau â zuar mi tla tak khawlhnâk mun ah ui tla nih a thî tla an liak rawh. 

39Thil zeizawng lalchem Ahab nih a lal in sâihâ hen a thuamh mi leh khuapi a 

sak mi chu Israel lal thâwngthâng rînnâk bu ah rîn asi. 

40Ahab a thi rawh chun amah ruangrûl ah a fapa Ahaziah chu lal ah a to. 

Juda Lalchem Jehosaphat 
(2 Chr 20.31—21.1) 

41Israel lalchem Ahab nih a lalnâk a kum linâk ah Asa fapa Jehosaphat chu 

Juda lalchem ah a hawng um. 

42Chu liau chun kum sâwmthum leh kum nga asi rawh, Jerusalem ah kum kul 

leh kum nga lâi a rêl. A nu chu Silhi fanu Azubah asi. 

43Amah lânah mi a pa Asa hâwi hen LALPA mitmuh ah thil dik a ti. Sikhawmsele 

lunglotu tla pathian sawnhnâk chu a râwk piak na lo, mi tla nih chunah chun 
bâwlnâk ap hen rimthâw an duah nget rih. 

44Jehosaphat nih Israel lalchem hen remnâk a siam. 

45Jehosaphat nih thil dang zawzawng a ti mi a râlṭhat zia leh a râltuknâk tla chu 

Juda lal tla thâwngthâng rînnâk bu ah rîn asi. 

46A pa Asa san liau thawk hen um mi lunglotu tla sawnhnâk mâichâm ah nunau 

mipa anna zuar mi a veih hep na. 

47Edom ram nih chun lail a nei lo le, Juda lal nih a ruat mi lâirêltu nih lâi a rêl. 

48Lalchem Jehosaphat nih tisumsumriat ah kal mi lawng Ophir ram ah ngûn 

umnâk leiah kal mi zât a siam; sikhawmsele Eziongeber ah lawng â râwk le, a 
kal kho lo rawh. 

49Churawhchun Israel lalchem Ahaziah nih Jehosaphat mi tla sinah a mi tla kal 

ding hen a ap le, sikhawmsele Jehosaphat nih rem a ti lo. 



613 

Bawm Common Language Bible Version 
@ 2006 Bangladesh Bible Society  

 
 

 

 

50Jehosaphat chu a thi le, David khuapi mi lal thlân ah an vûi, a fapa Jehoram 

chu amah ruangrûl ah a lal. 

Israel Lalchem Ahaziah 

51Juda lalchem Jehosaphat nih lâi a rêl mi a kum leisarihnâk ah Ahab fapa 

Ahaziah chu Israel lal ah a hawng um le, Samari ram ah kum nih lâi a rêl. 

52A pa Ahab ti dân châwng hen LALPA lakah thilsual a ti le, a nu Jezebel leh 

Jeroboam lal Israel sualtirtu zia a châwng. 

53A lânah mi a pa hâwi hen Baal sawnh leh a rianṭuan hen LALPA Israel Pathian 

thin a thawktir. 

2 Lal 

2 Lal 1 

Elija Leh Lalchem Ahaziah 

1Israel lalchem Ahab thih nûnah Moab ram chu Israel tlûnah an hel. 

2Israel lalchem Ahaziah chu Samari ah a lal in tlûn varanda chuanh kardang 

thawk hen a tlâ le, â liam zia a fâk thlo. Churawhchun Ekron ah mi Philistia 
khuapi pathian Baal Zebub sinah krai khâi ding hen mi a fial le, dam kho ding 
asi awt ma awt lo ti theih ding a duh ruangah. 

3Sikhawmsele LALPA vânmifial nih Tishbe mi khuavâng Elija chu Lalchem 

Ahaziah nih mi a fial na mi tla hen va a tawng ding hen thu a pêk. “Ekron khua 
Baal Zebub pathian sinah zeirangah krai khâi ding hen nan kal awt? Israel ram 
ah Pathian umlo hen nan ruat ruangah ma? 

4LALPA thusim hi lalchem va simh u, “Na liam mi chu na dam ding asi lo; na thi 

lai,” a ti. Elija nih LALPA thupêk hâwi hen a ti le, 

5a mifial tla khawm lalchem sinah an kîr. Lalchem nih mifial tla sinah, “Zeirangah 

nan hawng kîr?” a ti. 

6Annih nih an sâng le, “Minung pakhat kanna tawng mi nih, kîr hen LALPA 

thusim nangmah an simh ding hen hawng kan simh, “Zeirangah Ekron khua 
pathian Baal Zebub sinah krai khâi ding hen mi na fial na? Israel ram ah Pathian 
umlo hen na ruat ruangah ma? Na liam mi kha na dam lai loh; na thi lai!” ti hen. 

7Lalchem nih, “Chu minung chu zei hâwi mi me asi?” ti hen a deih na. 

8Annih nih an sâng le, “Amah chu savun kawrfual â ruk le, savun tâisâwm hen 

â sâwn,” an ti. Lalchem nih, “Elija ma chu a!” a ti. 

9Churawhchun lalchem nih hotu pakhat minung sâwmnga Elija kawh ding hen 

a fial na. Hotu nih chun Elija tlâng ah a to mi hen a va a tawng le, “Pathian mi, 
lalchem nih a sinah kal ding hen an kawh,” a ti. 

10Elija nih a sâng le, “Kei, Pathian mi ka si chun vân thawk hen mei hawng tlâ 

sele, nang leh na mi tla hen an khangh hep na seh!” a ti. Churawhchun 
lâkkhatko ah vân thawk hen mei a hawng tlâ le, hotu leh a mi tla chu a khangh 
hep na. 

11Lalchem nih chun hotu dang pakhat leh minung sâwmnga a fial nawlh na, chu 

tla chu an va kal le, Elija sinah, “Pathian mi, lalchem nih tuko ah hawng reh ding 
hen an kawh!” an ti. 

12Elija nih a sâng le, “Kei, Pathian mi ka si chun vân thawk hen mei tlâ sele, 

nang leh na mi tla an khangh hep na seh,” a ti. Mawhsareh hen mei a hawng 
tlâ le, hotu leh a mi tla a khangh hep na. 

13Lalchem nih chun hotu dang leh minung sâwmnga a fial nawlh fâwn. Hotu chu 

tlâng ah a va kâi le, Elija mâika ah siksidîr hen a kûn le, a ngiar, “Pathian mi, ka 
tlûnah leh ka mi leh tla tlûnah khuaruat le, kan nungnâk hi hawng kan zuah piak. 

14Hotu panih leh an mi tla chu vân thawk hen mei a hawng tlâ mi nih a thah na 

rawh, sikhawmsele, ka tlûnah lam chun zângfahtê hen khuaruat,” a ti. 

15LALPA vânmifial nih Elija sinah, “A sinah va kal le, ṭih lah,” a ti. Churawhchun 

Elija chu hotupa chu a zûl le, 

16lalchem sinah a va kal le, a sinah, “Hi hi LALPA thusim chu asi; Israel ram ah 

krai khâi ding Pathian a um lo mi bang hen Ekron khua pathian Baal Zebub 
sinah krai khâi ding hen mi na fial na ruangah na dam lai loh, na thi lai!” a ti. 

17Elija mang hen LALPA nih thu a sim mi hâwi hen Ahaziah chu a thi rawh. 

Ahaziah nih fapa a nei lo le, Juda lalchem Jehosaphat fapa Jehoram nih lâi a 
rêl mi a kum nihnâk ah a unaupa Joram amah ruangrûl ah a lal. 

18Lalchem Ahaziah nih a thilti tla zawzawng chu Israel lal thâwngthâng rînnâk 

bu ah rîn asi. 

2 Lal 2 

Elija Chu Chung Vân 
Ah Lâk Hen A Um 

1LALPA nih Elija chu thli â zî mi lakah lâk ding a hun a tlung rawh. Elija leh Elisa 

chu Gilgal thawk hen an suak le, 

2lampi ah Elija nih Elisa sinah, “Tuah hinah hin um le, LALPA nih Bethel ah kal 

ding hawng ka fial” a ti. Sikhawmsele Elisa nih a sâng le, “LALPA a nung mi leh 
na sinah zumhkâi tak hen ka um mi min hen ka sim asi, ka nan kaltâk lai loh,” 
a ti. Churawhchun, Bethel ah an panih hen an va kal. 

3Khuavâng rual chunah um mi tla chu Elisa sinah, “Tusûn ah LALPA nih na 

hotupa na sinah mi hi a lâk awt mi na theih ma?” an ti. Elisa nih a sâng le, “Ka 
theih ta a, sikhawmsele, chu thu chu kan sim lai loh,” a ti na. 

4Churawhchun Elija nih Elisa sinah, “Tuah hinah um le, LALPA nih Jeriko ah 

kal ding hen hawng ka fial,” a ti. Sikhawmsele, Elisa nih, “LALPA, a nung mi 
lakah zumhkâi tak hen ka um mi min hen na sinah thu ka sim asi, ka nan kaltâk 
lai loh,” a ti. Churawhchun Jeriko ah an va kal. 

5Chunah khuavâng um mi tla chu Elisa sinah an va kal le, a sinah, “Tusûn ah 

LALPA nih na hotupa na sinah mi hi a lâk awt ti na theih ma?” an ti. Elisa nih a 
sâng le, “Ka theih ta a, sikhawmsele, hi thu chu kan sim lai loh,” a ti na. 

6Churawhchun Elija nih Elisa sinah, “Hinah hin um le, LALPA nih Jordan Va 

leiah kal ding hen hawng ka fial,” a ti. Sikhawmsele Elisa nih a sâng le, “LALPA 
a nung mi min hen leh na sinah zumhkâi tak hen ka um mi min hen ka sim asi, 
ka nan kaltâk lai loh,” a ti. 

7Churawhchun Jordan Va leiah an kal le, khuavâng sâwmnga nih an zûl na. 

Elija leh Elisa chu tiva kapah anna dîn le, khuavâng sâwmnga tla chu tâwm lât 
dauh ah an dîr. 

8Churawhchun Elija nih a kawrfual chu a lît le, a zual le, chu hen chun tî a vuak 

le, tî chu â ṭhek phâwk, amah leh Elisa chu tual hul lakah kal hen varâl leiah an 
tan. 

9Chunah chun, Elija nih Elisa sinah, “Lâk hen ka um lânah, zei me an ti piak 

sele na duh, hawng ka simh,” a ti. Elisa nih, “Nangmah ruangrûl ah um ding hen 
na thiltikhonâk hawng ka tingtir bâk,” a ti. 

10Elija nih a sâng le, “Sâng ding mi thil ngiar har tak ma chu,” a ti. “Sikhawmsele, 

na sînah mi lâk hen ka um liauah na ka muh chun na ting lai, na ka muh lo lam 
chun na ting lai loh,” a ti. 

11Chu hâwi hen kal pah hen anna sâwn lemang liau chun, lâkkhatko ah mei 

rang kari chu anna karah a hawng a tenh thap le, thli â zî mi nih Elija chu vân 
leiah a lâk ving. 

12Elisa nih a muh le, churawhchun Elija rangah a auh, ‘Ka Pa, Ka Pa! Israel 

vêngtu chak! Na kal ving ko a!” a ti. Elija chu a muh pawt lo rawh. Elisa nih a 
ngaihsia tuk le, a kawrfual a thlêk le, lâp nih hen a suah. 

13Churawhchun Elija kawrdawh a hawng thlâk mi chu a sar le, a kîr nawlh le, 

Jordan vakap ah a dîr. 

14Elija kawrfual hen tî chu a vuak le, “LALPA, Elija Pathian chu zeiah me a um?” 

a ti. Churawhchun tî chu a vuak nawlh le, â ṭhen le, varâl leiah a tan rawh. 

15Jeriko khua mi khuavâng sâwmnga tla nih Elisa chu an muh le, “Elija 

thiltikhonâk chu Elisa sinah a um ving rawh,” an ti. Amah va tawng ding hen an 
kal le, mâi an mûk. 

16Annih nih, “Hinah minung sâwmnga kan um, kan ektê hen mi chak hep kan 

si, na hotupa kan va hâwl lai. LALPA thlarau nih a kalpi ving hen zei tlâng tlûnah 
mawh tivakuam ah mawh a va siah ko dahmawh,” an ti. Elisa nih a sâng le, 
“Siah lai loh, kal khawm kal lah u,” a ti na. 

17Sikhawmsele, a kaltir na lân lo chu, an ngiar êu le, minung sâwmnga an ektê 

hen tlâng tlûnlei leh tanglei tla Elija rangah ni thum an hâwl le, an tawng lo. 

18Churawhchun, Elisa, Jeriko ah a um mi sinah an va kîr le, anih nih an sinah, 

“Kal lah u, kan ti na asi lo ma?” a ti. 

Elisa Nih Thilchê A Tinâk 

19Jeriko khua ah mi zeimaw mi tla chu Elisa sinah an va kal le, a sinah, “Pu, na 

theih rawh hâwi hen hi hi khuapi ṭha tak asi, sikhawmsele, tî a ṭha lo le, 
nausiatnâk a umtir,” an ti. 

20Anih nih, “Khêng thar lakah chitê siah ule, ka sinah hawng put u,” a ti na. 

21A sinah an hawng put le, tiva ah a va kal le, chitê chu tî lakah a lawnh le, “Hi 

hi LALPA thusim asi: Hi ti hi ka thiangtir rawh, thihnâk leh nausiatnâk a umtir lai 
lo rawh,” a ti. 

22Churawhchun chu thawk hen chun Elisa nih a sim mi hâwi hen a thiang rawh. 

23Elisa chu Jeriko a mâk le, Bethel ah a va kal, lampi ah khuapi ah mi mipa 

ngâksia tla an hawng le, an nihsanh, “Nang lukâwngpa, suak ving,” ti hen an 
âu. 

24Elisa chu â her le, a mit sen hen a zauh na le, LALPA min hen siat a barh na. 

Churawhchun vawm nunau panih tumun thawk hen an hawng suak le, mipa 
ngâksia murui lakah mi sâwmli leh panih an sâm dip na. 

25Elisa chu Karmel Tlâng ah a va kal le, chu thawk hen Samari leiah a kîr rawh. 

2 Lal 3 

Moab Leh Israel Anna Do 

1Juda lalchem Jehosaphat nih lâi a rêl mi a kum lei riatnâk ah Israel lalchem 

Ahab fapa Joram chu a lal le, Samari ah kum leinih lâi a rêl. 

2LALPA lakah thilsual a ti le, sikhawmsele, a nu leh a pa mawh a nu Jezebel 

hâwi ngâi chu asi lo. A pa nih Baal sawnhnâk a siam mi a râwk. 

3Sikhawmsele amah lânah mi Nebat fapa lalchem Jeroboam hâwi hen Israel tla 

thilsual a titir na le, a bâng duh lo thlo. 

4Moab lalchem Mesa chu dawrâ vulhtu asi le, kum siar hen Israel lalchem sinah 

siah châwi mi rang chanah dawrâ nuai khat leh a mul a pêk kumza. 

5Israel lalchem Ahab a thi rawh chun Mesa chu Israel tlûnah a hel rawh. 

6Lalchem Joram nih Samari a suaktâk sawm le, a kawrsen zawzawng a pumh 

na. 

7Juda lalchem Jehosaphat sinah thu a chah, “Moab lalchem kan tlûnah a hel 

le, amah va do ding hen hawng kan bawppi lai ma?” a ti. Lalchem Jehosaphat 
nih a sâng le, “Bawmh lai ta a, kei chu nangmah thu ko, ka mi tla leh ka rang 
tla khawm. 

8“Zei leikâng lampi me va do na ding hen kan kal lai?” a ti. Joram nih a sâng le, 

“Edom ramkaro lampi leikângah kal a suak lai,” a ti. 

9Churawhchun lalchem Joram, Juda leh Edom lalchem tla chu an suak rawh. 

Ni sarih an kal rawh chun tî din ding an nei lo le, an minung tla leh ran tla rangah 
a um lo rawh. 

10Lalchem Joram nih, “Kan nih lal pathum tla hi LALPA nih Moab lal kut ah 

hawng kan pêk mi asi ko rawh ma hi!” a ti. 

11Lalchem Jehosaphat nih, “Hinah hin LALPA sinah thu deih ding hen khuavâng 

a um lo menmaw?” a ti. Lalchem Joram hotu nih a sâng le, “Elija ṭangpitu 
Saphat fapa Elisa chu hinah a um ko,” a ti. 

12Lalchem Jehosaphat nih, “Khuavâng dik tak asi,” a ti. Churawhchun lalchem 

pathum chu Elisa sinah an va kal rawh. 

13Chun, Elisa nih Israel lalchem sinah, “Zeirangah nang rangah kan ṭangpi lai, 

na nu leh na pa nih thu an deih na tâwn mi khuavâng tla sinah va kal le, thu va 
deih ko,” a ti. Joram nih a sâng le, “Silo! Kannih lalchem pathum tla hi Moab kut 
ah hawng kan pêktu chu LALPA asi,” a ti. 

14Elisa nih a sâng le, “LALPA, a nung mi a rian ka ṭuan mi min sâl hen ka sim 

asi, Juda lalchem Jehosaphat nan bawp mipa hen kan na rem lo rawh asi chun, 
nannih sin khawm zeikhawm ka ti awt lo. 

15Tuah ṭingṭang tum thiam hawng ka kawh piak u,” a ti. ṭingṭang tumtupa nih 

ṭingṭang a tum rawh chun, LALPA thiltikhonâk chu Elisa tlûnah a hawng tlung 
le, 

16“Hi hi LALPA thusim chu asi: Hi tikang va hi mun kipah chawh u, 

17thli leh ruah muhlo khawm ule, hi tiva hi tî hen a hawng khat lai le, nanmah 

leh nan ranrual tla nih din ding tamtak nan nei lai,” a ti. 

18Elisa nih thu a sim vima, “Sikhawmsele, hi hi LALPA rang chun thilti awl tak 

asi. Moab tla khawm an nehtir na lai. 

19Kulhnei mi an khuapi dawh tak tla chu nan neh lai le, an thei kûng a rah mi tla 

chu nan hâu lai le, an tikhur tla nan râwk lai le, an phâisen tla nan râwk lai le, a 
tlûnah lung nan pawng lai,” a ti. 

20Zînglei bâwlnâk ap cham, a thâizîng ah, Edom ram mun kip thawk hen tî a 

hawng luang le, tual chu tî a hawng khat rawh. 

21Moab mi tla nih lalchem pathum anmah do ding hen an hawng mi thu an theih 

rawh chun, riamnâm put khotu ding mi zawzawng, a upa thawk hen a ngâksia 
chem tiang ramri ah anna pûm hep. 

22A thâituan zîng ah an hawng thawk le, tî chu nî nih a cherh le, an zauh le, thî 

hâwi hen a sen kur. 

23“Thisen ma khi! Kan mêlma lalchem pathum anmah leh anmah anna thah mi 

asi lai! An umnâk mun kan va zauhnik lai,” an ti. 

24Israel riaknâk mun an va tlung rawh chun, annih nih an hawng do na le, an 

dunglei ah an khirh na. Israel tla nih an ṭhâwl na le, Moab mi tla chu an thah na 
le, an khuapi tla an râwk. 

25Kalnâk ah mi phâisen ṭha tla chu Israel tla nih lung an lawnh nawh le, phâisen 

zawzawng chu hâwi hep an ti le, an tikhur tla chu an silh le, an theikûng rah mi 

tla an hâu. A dawnghnâk ah chun Kir Heres khuapi cho a um le, chanhtiang 
kahtu tla nih an hual dak le, an do. 

26Moab lalchem nih râltuk chu neh kho ding â zûm lo rawh le, a kawrsen, 

nâmsâu mangtu tla zasarih a put na le, Siria lalchem sinah tek ding hen lampi 
a tâwntir na, sikhawmsele, a ti kho lo. 

27Churawhchun, a fapa upachem, amah ruangrûl ah lal ding mi chu Moab 

pathian sinah khuapi tlûnah bâwlnâk ah a ap. Israel tla chu an lâu le, anna nâwp 
le, an ram leiah an kîr rawh. 

2 Lal 4 

Elisa Nih Numei Pâm A Ṭangpi Mi 

1Khuavâng murui lakah mi numei pakhat chu Elisa sinah a va kal le, a sinah, 

“Pu, ka pasal chu a thi rawh, na theih rawh hâwi hen anih chu Pathian ṭih mi asi 
le, sikhawmsele, lei a batnâk ruangah mi nih ka fapa panih hi lei ruangrûl ah sal 
ah an ruai awt,” a ti. 

2Elisa nih, “Na rangah zei kan ti piak lai, hawng sim? Na in ah zei na nei?” a ti. 

Anih nih a sâng le, “Zeikhawm ka nei lo, oliv sariak dûrtê pakhat cho ka nei,” a 
ti. 

3Elisa nih, “Na inpa na zâwlbâwm sinah va kal le, dûr karo na tawng kho rirî va 

lâng le, 

4Churawhchun nang leh na fapa tla hen in sungah lût ule, inkhâr pang u, dûr 

sungah sariak chu tleng ule, a khat mi zawng chu a dang hen siah vima,” ti hen 
a simh. 

5Churawhchun nunau chu a fapa tla hen in sungah an lût le, in an khâr le, oliv 

dûr chu an lâk le, dûr lakah an tleng le, a fapa tla nih dûr dang an hawng pêk 
vima. 

6Dûr zawzawng chu an hawng khah ver nûnah an nu nih, “Dûr dang a um rih 

ma?” ti hen a deih na. A fapa lak mi pakhat nih, “Kha kha a dawnghnâk asi 
rawh,” ti hen a sâng. Sariak chu a dih rawh. 

7Elisa khuavâng sinah a va kal nawlh le, anih nih, “Oliv sariak kha zuar ule, nan 

lei zawzawng rulh ule, a lei mi chu nang leh na fapa tla rangah â tâwk rerêng 
lai,” a ti. 

Elisa Leh Shunem Khua 
Mi Nunau Minei Tak 

8Ni khat chu Elisa, Shunem khua nunau nei tak umnâk ah a va kal le, chu nunau 

nih buh ei ding a sâwm. Shunem khua ah a kal kipah Elisa chu chu nunau in ah 
buh-an a ei tâwn. 

9Chu nunau nih chun a pasal sinah, “Hi minung hinah a hawng kumza mi hi 

Pathian mi thenhlimh asi ti ka theih. 



620 

Bawm Common Language Bible Version 
@ 2006 Bangladesh Bible Society  

 
 

 

 

10In tlûnlei khin kardangtê kan siam lai le, ihkhun, dawhkân, tophah, khâwnvâr 

tla kan siah lai le, hawng kan pal kipah chunah chun a um khonâk ding hen,” a 
ti. 

11Nikhat chu Elisa chu Shunem khua ah a kîr le, a umnâk in kardang ah va a 

dîn ding hen a kal. 

12A to-aw Gehazi sinah, “In dâwngpinu kha va kawh,” a ti. A hawng rawh chun, 

13Elisa nih Gehazi sinah, “Kan rangah thil herh zeizawng hawng kan ti piak mi 

ruangah â nawk mi, ka ti piak kho ding hen zei a duh deih nik. Lalchem sinah 
thusim piak ding hen mawh asi lo leh kawrsen hotu sinah va kal hen a rangah 
thu ṭha va sim piak ding hen hawng ka duh dahmawh,” a ti. Nunau nih a sâng 
le, “Hinah ka mi leh tla sinah ka herh mi thil zawng chu ka nei hep,” a ti. 

14Elisa nih Gehazi sinah, “Asi chun, a rangah zei ka ti piak lai rawh ne,” a ti. 

Gehazi nih, “Ngâiah, fapa a nei lo thlo, a pasal khawm a tar thlo rawh,” a ti. 

15Elisa nih, “Hinah hawng ding hen va simh,” a ti. Nunau chu a hawng le, kawtkâ 

kiangah a dîr le, 

16Elisa nih kum vei tutik dingah na kut hen fapa na pawm lai,” a ti. Nunau nih 

chun, “Pu, nang Pathian mi, ka sinah âwkrâwl thu sim lah ko!” a ti. 

17Sikhawmsele Elisa nih a sim hâwi tik takah fapa a nei rawh. 

18Kum zeimaw zat nûnah fângzûn liau chirah zîng khat chu mipa ngâksiatê nih 

chun phâisen ah a pa fângâtnâk ah a va ât bâk. 

19Lâkkhatko ah a pa a auh le, “Ka lû a fâk! ka lû a fâk!” a ti. A pa nih a to-aw 

sinah, “A nu sinah va kalpi,” a ti. 

20To-aw nih a nu sinah a tlungpi le, nî sûn tiang a êl tlûnah a pawm le, chu liau 

chir chun a thi rawh. 

21A nu nih Elisa umnâk kardang sungah a kalpi, a ihkhun tlûnah a siah a kaltâk 

le in a khâr pang. 

22Churawhchun, a pasal a kawh le, a sinah, “To-aw kha sanatung hawng put 

ding hen hawng fial. Khuavâng Elisa sinah kal ding ka herh, a rang kho zia zia 
hen ka hawng kîr nawlh lai,” a ti. 

23A pasal nih, “Zeirangah tusûn ni ngelchel ah na kal awt Thla Thar kût leh 

Sabbath ni khawm asi lêm lo mi,” a ti. 

24Anih nih, “A pawi loh,” a ti. Churawhchun sanatung tlûnah â chuan le, a to-aw 

sinah, “Sanatung kha a chak kho rirî hen kaltir, fûmtir lah, keimah nih ka nan 
simh lo chun,” ti hen thu a pêk. 

25Churawhchun a suak le, Karmel Tlâng leiah Elisa umnâk ah a va kal rawh. 

Elisa nih lât vat thawk hen a hawng mi a muh le, a to-aw Gehazi sinah, “Zauhnik 
Shunem khua thawk hen nunau a hawng kal mi khi! 

26A sinah va kal phêt le, a fapa leh a pasal tla dam hen an um ma? Va deihfiang 

nik,” a ti. Nunau nih chun Gehazi rangah, “Thil zeizawng a tluang hen kan dam 
tlâng rih,” a ti. 

27Sikhawmsele Elisa sinah a va kal le, a kûn le, a kezaphah a tleih. Gehazi nih 

kiang ding hen a tul le, sikhawmsele Elisa nih, “Zauh ziar rih, a lawksawng thlo 
mi hi na muh lo ma? LALPA khawm nih zei thu khawm hawng ka simh lo rih,” 
a ti. 

28Nunau nih Elisa sinah, “Pu, fapa ka nan deih mazei? Ka lungumnâk chiam 

siam lah ka nan ti lo mazei?” a ti. 

29Elisa chu Gehazi leiah â hawi le, “Khulrang hen ka ṭhianṭhunh kha put le va 

kal, lampi ah minung na tawng khawmah chibai bûk ding hen a dîn lah le, mi 
nih âutal nih chibai an bûk khawmsele leh na ding hen a dîn lah, in leiah kal 
phêt le, ṭhianṭhunh hi ngâksia tlûnah thâng,” a ti. 

30Nunau nih Elisa sinah, “LALPA, a nung mi sinah leh nangmah sinah zumhkâi 

hen ka umnâk min sâl hen ka sim asi, kan kaltâk ding asi lo,” a ti. Churawhchun 
an panih hen kîr ding hen anna thawh rawh. 

31Gehazi chu anmah lanh hen a va kal le, Elisa ṭhianṭhunh chu ngâksia tlûnah 

a siah le, sikhawmsele hâu khawm a suah lo, a thaw khawm a suah lo. 
Churawhchun Elisa sinah va tawng ding hen a kîr le, a sinah, “Ngâksia chu 
zeikhawm a theih loh,” a ti. 

32Elisa chu a va tleng rawh chun, insung kardang ah amah lâwng hen a lût le, 

ngâksia a thi mi ihkhun tlûnah an zâutir mi chu a muh. 

33In a khâr le, LALPA sinah thla a cham. 

34Ngâksia chu a bawk nawh le, ngâksia kâ leh a kâ, ngâksia mit leh a mit, 

ngâksia kut leh a kut a tawnh le, ngâksia tlûnah a bawk mi a ruang a zangh le, 
ngâksia tak chu a hawng lum rawh. 

35Elisa chu a thawk le, in kardang sungah â zî le, ngâksia tlûnah chun a ruang 

a va zangh fâwn, ngâksia chu vei sarih a hatthiau le, a mit a meng rawh. 

36Elisa nih Gehazi rangah a nu va kawh ding hen a simh. Churawhchun a nu 

chu a va lût le, Elisa nih a sinah, “Na fapa hi,” a ti. 

37Ngâksia nu chu Elisa kê kiangah a mêl tual tawngh khet hen a kûn le; 

churawhchun a fapa a pawm le, a kal rawh. 

Thilchê Dang Panih 

38Veikhat chu ram pumpi ah pâm a tlung le, Elisa chu Gilgal leiah a va kîr. Elisa 

nih khuavâng murui a sîntir na liauah, a to-aw rangah bêlpi hen zeimawh a 
suangtir. 

39Chun, minung pakhat phâisen ah an rah zei zeimawh lâk ding hen a va kal le, 

mâng mi rizûn neh leh nehlo hen a lâk. A chan dip le a chiar, zei asi ti khawm 
a thei lo. 

40Chu chiar mi chu ei ding hen an sâwk le, an hawng tem rawh chun, “Thihnâk 

tûr mahi,” an ti le, an ei kho lo. 

41Elisa nih, “Sangvut hawng put u,” a ti le, chu sangvut chu bêl ah a phulh le, 

“Tuah cherkhet hen sâwk piak na rawh,” a ti. Churawhchun zeikhawm ṭih ding 
a um lo rawh. 

42Hun dangah minung pakhat Baal Salisah thawk hen a hawng le, Elisa rangah 

sangtlêp kul, fathar ât masachem mi hen siam mi leh fâng a vûi masachem mi 
a hawng put. Elisa nih a to-aw sinah, “Khuavâng murui rangah hi hi ei ding hen 
pêk na,” a ti. 

43Sikhawmsele, a to-aw nih a sâng le, “Hi hi minung zâ ei ding a tam tâwk ding 

hen ma na ruat?” a ti. Elisa nih a sâng le, “Ei ding hen pêk na ko, LALPA nih, 
an ei lai le, a leizut lai, a ti,” ti hen. 

44Churawhchun to-aw nih buh chu a hunh na le, LALPA nih a sim mi hâwi hen, 

an ektê hen an ei thluh nûnah a lei nget rih. 

2 Lal 5 

Naaman Damh Asi nâk 

1Siria lalchem kawrsen hotu Naaman chu LALPA nih amah mang hen Siria tla 

nehnâk a pêk ruangah lal nih thungâi hen sunhsak hen a putso. Kawrsen zahkâi 
tak asi, sikhawmsele phâr vei mi asi. 

2Veikhat chu Israel an do na liauah, Siria tla nih nunautê an tleih mi chu Naaman 

nupi to-aw ah a um. 

3Nikhat chu a pinu sinah, “Ka pu hi Samari ram ah a um mi khuavâng sinah 

kalpi sele thungâi ka duhpi! Anih nih a râi hi a damtir kho lai,” a ti. 

4Naaman nih chu thu a theih rawh chun nunau ngâksiatê thusim chu lal va simh 

ding hen a va kal. 

5Lalchem nih, “Israel lalchem sinah hi lasui hi put le, va kal rawh,” a ti. Naaman 

nih tangka sîng thum, ngûn sângruk leh nipuan ṭha parâ a put le, a kal rawh. 

6Lasuikuat chu lalchem nih a lâk le, a rêl, “Hi lasui hi ka minung Naaman 

theihtirnâk asi le, a râi hi na damh piak ding hen ka nan ngiar,” a ti. 

7Israel lalchem nih chu lasuikuat chu a rêl rawh chun a lawksawng le, a nipuan 

tla a thlêk, “Zei zia Siria Lalchem nih hi minung hi damh kho ding hen hawng ka 
ruat zia? Nunh khotu leh thah khotu Pathian ma hawng ka ruat, kan kar lakah 
remlonâk a tum mi mahi!” a ti. 

8Khuavâng Elisa nih chu thu chu a theih rawh chun, lalchem sinah thu a chah, 

“Zeirangah kha hâwi hen na lawksawng? Kha minung kha ka sinah hawng fial, 
Israel ram ah khuavâng a um ti ka zauhtir lai,” a ti. 

9Naaman chu a rang kari tla hen a vâ kal le, Elisa umnâk tualmâi ah a va a dîn. 

10Elisa nih a to-aw sinah, “Va suak le, Naaman sinah, Jordan Va ah vei sarih 

tak va khawlh sele a dam ko lai a nan ti,” ti hen a simh. 

11Naaman chu a thinthawk bû hen a kal le, “A suak tal hawng suak sele, LALPA 

a Pathian sinah thlacham hen a kut ka mâ tlûnah thâng hen hawng ka damh 
ding ka ruat mi! 

12Israel ram mi ngâk hen tiva ṭha dauh mi Damaska ah Abana tiva leh Pharpar 

tiva tla lakah tak khawlh hen ka dam kho lo ma?” a ti. 

13A to-aw tla nih Naaman sinah “Pu, khuavâng nih thil tamtak har an simh 

khawmsele na ti ding asi. Zeirangah damnâk ding a ti mi chu na khawlh awt lo 
le?” an ti 

14Churawhchun, Jordan Va ah a va kal le, vei sarih a va a nîm le, Elisa nih a 

sim mi hâwitê hen a phâr chu a dam ziar. A vun tla chu a hawng a remh le, 
ngâksia vun hâwitê hen a no. 

15Elisa sinah a minung tla zawng hen a va kîr nawlh le, a sinah, “Tu chun Israel 

Pathian cho lo chu zei Pathian khawm a um lo ti ka theih rawh, churuangah 
chun zângfahtê hen, Pu, lâwmman ka nan pêk mi hi hawng ka lâk piak,” â ti. 

16Elisa nih a sâng le, “LALPA, a nung mi a rian ka ṭuan mi min sâl hen ka sim 

asi, lâwmman rerêng ka lak awt lo,” a ti. Naaman nih lâk ding ko hen a ngiar le, 
sikhawmsele, a duh lo. 

17Naaman nih a sinah, “Ka lâwmman na duh lo asi chun, sanatung panih phurh 

valei hawng ka phurhtir, tu thawk hen duah mi thil ap mawh bawlnâk âu sin 
khawm ka ap awt lo rawh,” a ti. 

18Siria pathian, Rimmon biakin ah sawnh ding hen lal hen kan va kal mi khawm 

LALPA nih hawng ka ngaihdam lai ti ka ruat. LALPA nih hawng ka ngaihdam 
ngelchel lai!” a ti. 

19Elisa nih a sinah, “Thlangam tak hen kal rawh,” a ti le, Naaman chu a kal rawh. 

Tam a kal lo rih, 

20Elisa to-aw Gehazi nih a thinlung hen, “Ka pu nih Naaman thilpêk a duh lo, a 

khirh thlo, Siria mi lâwmman pêk chu hei lâk ko ding mi, LALPA a nung mi min 
hen ka va ṭhâwl lai le, zeimaw zat ka lâk awt,” a ti. 

21Churawhchun, Naaman chu a ṭhâwl rawh. Naaman nih a dunglei ah minung 

a hawng tek mi chu a muh rawh chun, a kari thawk hen a ṭum le, “Zei me a pâwi 
mi ma a um?” ti hen a deih. 

22Gehazi nih a sâng le, “A pawi mi a um lêm loh, sikhawmsele, ka pu nih, Efraim 

tlâng ram thawk hen khuavâng murui lakah mi panih tuko ah an hawng tlung le, 
tangka sâng thum leh nipuan thleng panih pêk na ding mi ruangah an simh ding 
hen hawng ka fial,” a ti. 

23Naaman nih, “Zângfahtê hen tangka chu sâng ruk hen lâk ko me,” a ti. 

Churawhchun a sim mi hâwi hen tangka sâwngkhâwi panih ah a sâwm le a pêk, 
nipuan thleng ṭha tak mi khawm a to-aw a puttir na le, Gehazi mâilei ah â fial 
na. 

24Gehazi nih tangka sâwngkhâwi nih chu a lâk le, in sungah a lûtpi. 

Naaman to-aw tla chu a kîrtir na rawh. 

25In sungah a lût rawh chun Elisa nih thu a deih, “Zeiah me na um lak?” a ti. 

Anih nih a sâng le, “Pu, zeikhawm ka kal lo, ka um ko,” a ti. 

26Sikhawmsele, Elisa nih, “Naaman, a kari thawk hen nangmah hen tawng ding 

hen a tum liauah thlarau hen ka um bâk ko asi lo ma? Tuhun hi tangka, puan, 
oliv thing tla, grep zûn tla, dawrâ, ranrual, to-awnu leh to-awpa lâk tik asi lo. 

27Tuah Naaman phârnâk chu na lakah a hawng tlung lai, nang leh na thlâk tla 

nih nan nei pawt lai rawh!” a ti. Churawhchun Gehazi chu a kal le, râi a vei 
chawlh le, a vun chu vûr hâwi hen a ngo rawh. 

2 Lal 6 

Reitlung Tawng Nawlh Mi Thu 

1Nikhat chu khuavâng murui Elisa nih a ho na mi tla chu an chipchiar le, “Kan 

umnâk mun a bî tuk. 

2Jordan Va ah mi thing va hâu ding hen thu hawng kan pêk le, chu tikah umnâk 

ding mun kan khuar khonâk ding hen, hawng kan siang piak,” an ti. Elisa nih, 
“Ti ko u ma a,” a ti. 

3Minung pakhat nih Elisa chu an sinah kal bâk ding a ngiar le; anih khawm nih 

rem a ti le, munkhat hen an kal rawh. 

4Chun, Jordan Va an tleng rawh chun, rianṭuan anna dawmh rawh. 

5An lakah mi pakhat nih thing a hâu liau chirah, veikhat ko ah a reitlung chu tî 

lakah a tlâ ving. Elisa sinah, “Pu, ka lâng mi reitlung tî lakah a tlâ ving!” a ti. 

6Elisa nih, “Zei ram ah a tlâ?” ti hen a deih. Anih nih a tlâknâk mun a simh le, 

Elisa nih ṭhianṭhunh a tuk le, tî lakah a lawnh le, reitlung chu a hawng puantir. 

7Elisa nih, “Sar rawh,” a ti le, chu minung chu a kûn le, a sar rawh. 

Siria Kawrsen Tla Neh Asi Nâk 

8Siria lalchem chu Israel mi tla hen anna do. Siria lalchem nih a hotu tla rangah 

krai a pêk na le, a mun an thîmnâk ah riakmun an khuar. 

9Sikhawmsele, Elisa nih Israel lalchem sinah thu a chah le, chu an riakmun ah 

kal lo ding hen a simh, chunah Siria tla nih an bawh na ko ruangah. 

10Churawhchun, Israel Lalchem nih chunah um mi tla rangah thlingthlâk na ding 

hen a simh, zeimaw zâwn ah an thlingthlâk na tâwn. 

11Hi thu ah hin Siria lalchem chu thungâi a lawksawng le, a hotu tla a kawh na 

le, an sinah, “Nan lakah âu tla me Israel lalchem leiah ṭângṭawmtu chu?” ti hen 
a deih na. 

12An lakah mi pakhat nih a sâng le, “Bâwipa, âukhawm an um lo, khuavâng 

Elisa nih na in kardang sungah thu na sim mi tla kha Israel lalchem a simh hep 
asi,” a ti. 

13Lalchem nih, “Zeiah a um va hâwl u, ka tleih awt,” a ti. Chu thu a sim liauah 

Elisa chu Dothan ah a um. 

14Siria lalchem nih rang kêng tlûn chuan mi kawrsen leh rang kari rual tamtak a 

fial na. Zân ah khuapi chu an va tleng le, khua chu an hual dak. 

15A thâi zîngtê ah Elisa to-aw chu a thawk le, lênglei ah a suak le, Siria kawrsen 

tla nih rang leh rang kari tla hen khua an kulh dak mi a muh. Elisa sinah a va 
kal le, “Pu, kan vânduai rawh, zeitin kan ti lai rawh,” a ti. 

16Elisa nih a sâng le, “Lâu lah, annih leiah ṭângṭawmtu ngâk hen kannih 

leikângah mi an tam dauh,” a ti. 

17Churawhchun Elisa nih thla a cham le, “LALPA, a mit hawng dei tir le, muhtir 

rawh!” a ti. LALPA nih a thlachamnâk a sâng le, Elisa to-aw nih a vân zauh le, 
tlâng pangdâr chu mei rang kari khat dil hen Elisa kiangkam kulh dak hen a 
muh. 

18Siria tla nih an hawng do na rawh chun, Elisa nih thla a cham, “LALPA, hi 

minung tla hi an mit hawng châwtir na!” a ti. LALPA nih a thlachamnâk a sâng 
le, an mit a châwtir dep na. 

19Churawhchun Elisa chu an sinah a va kal le, an sinah, “Lampi diklo ah nan 

kal lak hiteh, hi khua chu nan hâwl mi khua asi loh, hawng ka zûl ule, nan hâwl 
mi minung sinah ka nan kalpi na lai,” a ti. Churawhchun Samari leiah a kalpi na 
rawh. 

20Khuapi an va lût kâ hen, Elisa nih thla a cham le, “LALPA, an mit deitir le, 

muhtir na rawh,” a ti. LALPA nih a thlachamnâk a sâng le; an mit a dei nawlh 
le, Samari khua sungah an um ving mi anna muh rawh. 

21Israel lalchem nih Siria tla chu a muh na le, Elisa sinah, “Pu, ka thah na lai 

ma? Ka thah na lai ma?” a ti. 

22Elisa nih, “Thah na lah, râltuknâk ah thah ding hen kawrsen na tleih na mi lêm 

asi lo, din leh ei ding pêk na le, an lal sinah kîrtir nawlh na, a ti. 

23Churawhchun, Israel lalchem nih puai rokual tak a tuah piak na le, an din hen 

an ei thluh rawh chun, Siria lalchem sinah a tlungtir na rawh. Chu thawk hen 
chun Siria tla nih Israel tla do ding an bâng thlo. 

Samari Khua Hualnâk 

24Chu nûn chun, Siria lalchem Benhadad nih a kawrsen zawzawng chu Israel 

tla do ding hen a kalpi na le, Samari khua chu an hual dak. 

25Chu khua an kulh mi ruang chun buh leh an samphângnâk fâk tak a hawng 

um, sanatung lû pakhat man chu tangka sâwmriat asi. Vaṭhu êk kilogramme 
zanih lakah tangka nga hen an zuar. 

26Israel lalchem kulh tlûnah a zî lemang liauah nunau pakhat, “Bâwipa, hawng 

ka ṭangpi,” ti hen a âu. 

27Anih nih a sâng le, “LALPA nih a nan ṭangpi lo chun kei nih zei kan pêk kho 

awt? Buh leh uain rerêng ka nei mazei? 

28Zei me na lawksawngnâk chem?” a ti. Anih nih a sâng le, “Hi nunau nih hin 

nang fa kan ei lai le, thâi ah kei fa kan ei lai hawng ka ti. 

29Churawhchun ka fapa chu kan suang le, kan ei rawh. A thâituan ah a fapa ei 

bâk ding hen ka simh le, khawmsele, a thuh ving!” a ti. 

30Churawhchun, lalchem nih chu thu a theih rawh chun a puan a thlêk le, amah 

naih ah vâm kiangah um mi tla nih muh kho ding hen a nipuan tangah salâpuan 
â aih. 

31Lalchem nih, “Nî tlâk lânah Elisa lû ka tan lo mi asi chun, Pathian nih hawng 

ka thah seh!” a ti. 

32Churawhchun Elisa tleih ding hen mi a fial rawh. Chu liau tak chun a sinah 

upa tâwitu tla hen a um ko. Lalchem nih mi a fial mi a tleng lântê ah, Elisa upa 
tla sinah, “Mi thahtu nih keimah hawng ka thah ding hen mi a hawng fial, hinah 
a hawng tleng tikah in khâr pang ule, luttir lah u, a dunglei ah amah lal tak 
khawm a hawng,” a ti. 

33Hi thu a sim thluh kâ hen, lal chu a hawng tleng le, a sinah, “Hi bang nawknâk 

kan lakah tlungtirtu hi LALPA asi! Amah rangah thil zeimawh ti ding hen zei 
chan me ka ngâk awt?” a ti. 

2 Lal 7 

dingah Samari khua ah sangvut a ṭha chem mi kilogramme thum mawh, barley 
kilogramme ruk tangka khat hen châwk kho asi lai,” a ti. 

2Lalchem zûlvêltu nih Elisa sinah, “Chu hâwi hen a um kho lai loh, LALPA amah 

tak nih mawhsareh hen fâng a hawng sûrtir lo chun,” a ti! Chun, Elisa nih, “Thil 
a hawng tlung mi chu na muh lai le, ei lam chu na ei lai loh,” a ti. 

Siria Kawrsen Tla An Tlung Hep 

3Samari kulh lênglei ah phâr pali um mi tla nih, “Zeirangah thihnâk ngâk hen 

hinah kan um ko. 

4Khuapi sungah va lût khawmsele, zeikhawm a ṭhatvaknâk a um lo, kan lût 

khawmsele sungvâng hen kan thi ding nget, hinah kan um ko khawmah kan thi 
ding fâwn, churuangah Siria tla riakmun ah kan kal ko lai, an duh chun hawng 
kan thah seh, an duh chun hawng kan zuah na seh,” an ti. 

5Churawhchun, a mûi sulsal liauah Siria tla riakmun ah an kal le, an tleng rawh 

chun pakhat khawm an um lo. 

6LALPA nih Siria tla chu kawrsen rualpi kal hâu hâwi hen rang leh kari tla kal 

hâu hâwi a theihtir na. Churawhchun, Siria tla nih chun Israel lalchem nih Hit mi 
leh Aigupta lalchem tla kanmah hawng kan do ding hen a sâwm na mi asi lai ti 
an ruat. 

7Churawhchun zânleibâi ah thi ding ṭih hen an tek phin le, an puanin tla, rang 

tla, sanatung tla, an riakmun tla a mahmuntê hen an mâk rawh. 

8Chu phâr pali tla chu riakmun an tlung rawh chun, puanin sungah an lût le, a 

um mi zawng an din hen an ei rawh, tangka, ngûn, nipuan an tawng mi zawng 
chu an lâk le, an thuh, puanin dang tla khawm chu hâwi hen an lût le, an ti. 

9Churawhchun anmah leh anmah anna sâwn le, “Hi hâwi kan ti ding asi lo! 

Thâwngthâng ṭha tak kan nei mi hi pheh ding asi loh, thâizîng tiang kan um ko 
chun rêp kan tawng ngelchel lai, kan kal reh lai le, lal rianṭuantu tla kan simh na 
lai,” an ti. 

10Siria riakmun chu an kaltâk le, Samari khua leiah an kîr le, kulh vêngtupa an 

kawh; ‘Siria tla riakmun ah kan kal le; âukhawm kan muh na hen kan theih loh, 
rang leh sanatung tla khawm â rêng lêm lo, puanin tla khawm a mahmuntê an 
mâk ko,” an ti. 

11Kawtkhâr vêngtu nih chu thâwngthâng chu lal in ah a thanh rawh. 

12Zân asi rih liauah lal chu a ihkhun ah mi a thawk le, a rianṭuantu tla sinah, 

“Siria tla thiltum zei asi ti kan simh na lai! Hinah pâmnâk hi an theih ko, 
churuangah an riakmun an mâk le, mâng ah anna thup hep mi asi lai. An 
thinlung hen an ruatnâk ah ei ding hâwl hen khuapi hi kan kaltâk chun kanmah 
khawm a nung bû hen tleih hen khuapi khawm lâk an tum asi lai,” a ti. 

13A rianṭuantu lakah pakhat nih, “Hi khuapi mi minung tla hi zeitin tal khawm 

hen kan vân a duai mi rerêng rawh, a thi chia hâwi ko rawh. Churuangah rang 
tlûnah to mi minung panga kan fial lai le, chu tikah thil zei hâwi a hawng um mi 
kan theih kho lai,” a ti. 

14Churawhchun minung an thîm na le, Lalchem nih kari panih lakah a chuantir 

na le, Siria kawrsen tla zei an bangh zauhfiang ding hen a chah na. 

15Chu minung tla chu Jordan tiang an va kal e, Siria tla an tek liauah an thlâu 

mi nipuan leh thilthuam lampi tluan hen an tawng; an kîr le, lal sinah an simh. 

16Samari khua mi tla chu an kal le, Siria mi tla riakmun chu an thlawk rawh. 

Churawhchun LALPA nih a sim mi hâwi hen sangvut a ṭha chem mi kilogramme 
thum leh barley sang kilogramme ruk chu tangka khat hen an zuar. 

17Lalchem nih amah zûltu bîk ah a ruat mi chu kulh kawtkâ vêngtu ah a hawng 

um taktê rawh. A lânah lalchem nih Elisa muh ding hen a kal liauah Elisa nih a 
sim mi hâwi hen chu kawtkâ vêngtu chu mi zapi nih an lamh le, a thi thlo. 

18Elisa nih lalchem sinah, “Thâituan tu tik dingah, sangvut kilogramme thum 

mawh barley sang kilogramme ruk chu tangka khat hen Samari khua ah an zuar 
lai,” a ti liauah, 

19chu lal zûltupa nih, “Chu hâwi hen a um kho lai loh, LALPA amah ngelchel nih 

fâng veikhat tal a sûrtir lo chun,” a ti mi kha. Elisa nih a leh le, “Thil a hawng 
tlung mi chu na muh lai le, sang lam chu na ei lai loh,” a ti mi hâwitê hen a sinah 
a hawng tlung. 

20Kulh kawtkâ ah mi zapi nih an chîl le, a thi rawh. 

2 Lal 8 

Shunem Mi Nunau Chu A Kîr Rawh 

1Elisa nih Shunem khua mi nunau, a fa a damh piak mi sinah ram lakah LALPA 

nih kum sarih pâm a tlungtir awt le, churuangah mun dangah kal hen a 
dâwngsung tla hen um ding hen a simh. 

2A thusim hâwi hen Philistia ram ah a dâwngsung tla hen kum sarih an um. 

3Kum sarih a dawng rawh chun Israel ram ah a kîr le, a in leh a ram tla a ting 

nawlh ding hen lalchem a deih. 

4Lalchem leh Gehazi Elisa to-aw hen anna sâwn mi a muh na, lal nih chun Elisa 

thilchê ti tla theih ding a duh ruangah. 

5Gehazi nih Lalchem rangah Elisa nih ngâksia a thi rawh mi a nunh mi thu a 

ruah liau chirah chu nunau khawm nih a thil duh a hawng deih bâk. Gehazi nih 
lalchem sinah, “Bâwipa, hi nunau leh a fapa mahi a, Elisa nih a nunh piak nawlh 
mi chu a!” a ti. 

6Chu nunau nih lalchem thu deih chu a sâng hen Gehazi thusim chu a dik zia a 

birhtir. Churawhchun lalchem nih a rianṭuantu tla rang chun thil zeizawng amah 
tâ chu pêk nawlh hep ding leh a phâisen kum sarih karah mîm-le-fâng an tawng 
mi zawzawng khawm pêk hep ding hen a simh na. 

Elisa Leh Siria Lalchem Benhadad 

7Elisa chu Damaska khua ah a kal liauah Siria lalchem Benhadad chu a damlo. 

Elisa a um ko ti hen lal chu an simh rawh chun, 

8lal nih a rianṭuantu pakhat Hazael sinah “Khuavâng rangah lâwmman put piak 

le, dam ding ka si awt ma si awt lo, LALPA sinah hawng ka deih piak ding hen 
simh,” a ti. 

9Churawhchun Hazael nih sangâwngsâu sâwmli, Damaska ah mi thilsuak â 

dawh chem mi tla a phurhtir le, Elisa sinah a kal. Hazael nih a tawng rawh chun, 
a sinah, “Na to-aw Benhadad a damlo mi dam nawlh ding asi awt ma awt lo a 
nan deih ding hen hawng ka fial asi,” a ti. 

10Elisa nih a sâng le, “LALPA, ka sinah â langh le, a thi lai; sikhawmsele, va kal 

le, na dam awt nawlh ti hen va simh,” a ti. 

11Churawhchun Elisa nih Hazael rangah ningzakkâi rê leh umdân thlâu rê hen 

a ngiat. Elisa chu mawhsareh hen a mitthli a hawng luang nguai. 

12Hazael nih a sinah, “Pu, zeirangah na ṭap êu?” a ti. Elisa nih a sâng le, “Israel 

tla tlûnah thil ṭihnungkâi na ti awt ruangah, an kulh tla na duah lai, an tlangvâl 
ṭha tla na thah lai, an fa tla vuak hen na thah na lai le, nunau an râi paw tla na 
khei piak na lai,” a ti. 

13Hazael nih, “Kei lebang hi, chu hâwi tluk thiltikho hen ka um awt mazei?” a ti. 

Elisa nih a sâng le, “Siria lal na si ding mi LALPA nih hawng ka muhtir ving 
rawh,” a ti. 

14Hazael chu Benhadad sinah a kîr le, anih nih “Elisa nih zei thu a sim ne?” ti 

hen a deih. Hazael nih a sâng le, “Na dam ngelchel lai, ti hen hawng ka simh,” 
a ti. 

15A thâituan ah Hazael nih puan a lâk le, tî lakah a nîm, a thaw a phih piak le, 

a thi rawh. Hazael chu a ruangrûl ah Siria lal ah a to rawh. 

Juda Lalchem Jehoram 
(2 Chr 21.1-20) 

16Israel lalchem Ahab fapa Joram nih lâi a rêl mi a kum nga nakah Jehosaphat 

fapa Jehoram chu, 

17kum sâwmthum leh kum nih asi liauah Juda lalchem a hawng si. Jerusalem 

ah kum riat lâi a rêl. 

18A nupi chu Ahab fanu asi, Ahab dâwngsung hâwi hen Israel lal sual tla ti dân 

a châwng. LALPA lakah thilsual a ti le, 

19sikhawmsele, LALPA nih Juda phun chu veih dep ding a duh lo, LALPA nih a 

to-aw David sinah a thlâk tla um ding mi nih lâi an rêl vima lai ti a tiamh ruangah. 

20Jehoram nih lâi a rêl liauah Edom mi tla chu Juda lakah an hel le, anmah ê 

hen a dang hen an um. 

21Churawhchun Jehoram chu a kari zawzawng hen Zair khua Edom kawrsen 

nih an kulh dak mi leiah a kal rawh. Zân ah a kawrsen hotu tla chu an tek le, an 
suak ver, a kawrsen tla khawm anna rek ver le, in leiah an tlung ver. 

22Chu thawk hen Edom tla chu Juda thawk hen a dang hen an um rawh. Chu 

liau chun Libnah khua khawm an hel bâk. 

23Jehoram thilti zawzawng tla chu Juda lalchem tla thâwngthâng rînnâk bu ah 

rîn asi. 

24Jehoram chu a thi le, David khuapi mi lal thlân ah an vûi, a fapa Ahaziah chu 

a ruangrûl ah a lal. 

Juda Lalchem Ahaziah 
(2 Chr 22.1-6) 

25Israel lalchem Ahab fapa Joram nih lâi a rêl mi a kum leinihnâk ah, 

26Jehoram fapa Ahaziah chu kum kul leh kum nih asi liauah Juda lalchem a 

hawng si, Jerusalem ah kum khat lâi a rêl. A nu chu Athaliah, Ahab fanu, Israel 
lalchem Omri tunu asi. 

27Ahaziah chu a nupi ruangah Ahab hen anna tlâi le, Ahab dâwngsung hâwitê 

hen LALPA lakah thilsual a ti. 

28Lalchem Ahaziah nih Israel lalchem Joram chu Siria lalchem Hazael dopi ding 

hen a bawp. Gilead ram Ramoth ah kawrsen tla chu neh hen an um, Joram 
khawm râltuknâk ah â liam. 

29Jezreel khua ah a thlawp ding hen a kîr le, chunah Ahaziah nih anih chu a 

veh. 

2 Lal 9 

Israel Lalchem Si Ding Hen 
Jehu Chu Sariak Thuh Asi 

1Chu liau chun khuavâng Elisa nih khuavâng tla lakah mi tlangvâl pakhat a 

kawh le, a sinah, “Gilead ram ah Ramoth khua ah kal ding hen a tîm rawh. Hi 
oliv sariak dûr hi a put le, 

2chu mun na tleng rawh chun Jehu, Jehosaphat fapa Nimsi tupa va hâwl. A 

hâwi leh tla lakah mi in kardang sungah kalpi le, 

3a lû ah hi sariak hi tawih, ‘LALPA nih Israel lalchem rang dingah sariak an thuh 

ti a phuang ti le, mawhsareh hen tektâk ving,’ a ti. 

4Churawhchun khuavâng tlangvâl chu Ramoth khua ah a kal. 

5Chunah anna pûmnâk ah chun kawrsen hotu a muh le, a sinah, “Pu, thu simh 

ding ka nei,” a ti. Jehu nih, “A zei mi hi me na kan sawnh dauh?” a ti. Anih nih 
a sâng le, “Nangmah ta a,” a ti. 

6An panih hen in sungah an lût le, khuavâng tlangvâl nih Jehu lû ah oliv sariak 

a tawih le, a sinah, “LALPA, Israel Pathian nih, ka mi Israel tla lalchem si ding 
hen sariak ka nan thuh, 

7Jezebel nih ka to-aw leh ka khuavâng tla a thah ruangah amah ka rêp khonâk 

ding hen na pu Ahab fapa chu na thah ding asi. 

8Ahab dâwngsung zawzawng leh a thlâk tla chu an thi hep ding asi; a 

dâwngsungkhur lakah mi mipa fa upa mi leh ngâksia ka veih hep awt. 

9Israel lalchem Jeroboam dâwngsungkhur tla leh Israel lalchem Baasha leh a 

dâwngsungkhur tla ka ti hâwi hen ka ti awt. 

10Jezebel chu vûi hen a um lai lo le, Jezreel ram ah a ruak ui nih an ei lai,” a ti. 

Chu thu a sim thluh rawh chun in kardang sungah mi chu a suak le, khuavâng 
tlangvâl chu a tek rawh. 

11Jehu chu a hâwi tla sinah a kîr le, annih nih chun a sinah, “Thil zeizawng a 

tluang ma? Kha mi â pa nih zeirangah an duh?” an ti. Jehu nih a sâng le, “A 
duh mi chu nan theih ko kha ta a,” a ti. 

12Annih nih an sâng le, “Kan theih lo a! Zei thu a sim hawng kan simh bâk,” an 

ti. Anih nih, “LALPA nih Israel lalchem si ding hen sariak ka nan thuh a ti, ti hen 
hawng ka simh,” a ti. 

13A hâwi le tla nih mawhsareh hen an kawrdawh an lît le, Jehu dîrnâk ding hen 

leilâk ah an phah le, tâwtawrâwt an tum le, “Jehu lalchem asi rawh,” ti hen an 
âu. 

Israel Lalchem Joram An Thahnâk 

14-15Churawhchun Jehu chu Lalchem Joram chu Siria lalchem Hazael hen 

Ramoth ah anna donâk ah an liamh le, a mâ thlawp ding hen Jezreel khua ah 
a um mi lakah a hel rawh. Jehu nih a minung tla hotu sinah, “Keimah leiah 
ṭângṭawm mi nan si chun, pakhat khawm Ramoth khua thawk hen suak hen 
Jezreel mi tla theihtir lo ding kha theih set u,” a ti. 

16Jehu chu a kari ah â chuan le, Jezreel leiah â thawh rawh. Joram chu a dam 

tliang lo rih le, Juda lalchem Ahaziah khawm amah a veh le, chunah a um ko. 

17Jezreel khua râl vêngnâk insâng thawk hen râl vêngtu nih Jehu leh a minung 

tla hawng mi a muh na, “âu tla mawh kari lakah an hawng chuan mi ka muh 
na,” ti hen a âu. Joram nih, “Rang tlûn chuan mi fial na u, hâwikawmh mawh, 
mêlma mawh, an si,” a ti. 

18Mifial chu Jehu sinah a kal le, “Hâwikawmh si hen ma na hawng kal ti lal nih 

theih a duh,” a ti. Jehu nih a sâng le, “Chubang chu nang theih ding mi asi loh, 
ka dunglei hin um,” ti hen a sâng. Râlvêngtu nih, “Kan mifial chu a hawng mi tla 
sinah tleng chu a tleng le, khawmsele a hawng kîr lo rêng,” ti hen a sim. 

19Mifial dang an kaltir nawlh le, chu nih chun, a kal masa mi hâwitê hen Jehu 

rangah thu a deih fâwn. Jehu nih, “Nang theih ding a um loh, ka dunglei hin um 
rawh,” a ti fâwn. 

20Râl vêngtu nih, “Mifial chu a hawng mi tla sinah a tleng le, khawmsele a hawng 

kîr lo rêng,” a ti fâwn. Chun anih nih chun murui lakah hotu nih a kari chu mi â 
hâwi hen a khalh, “Jehu ko a bangh,” a ti. 

21Lalchem Joram nih, “Kari kha timhtuah u,” a ti. Kari chu an timhtuah le, Joram 

leh lalchem Ahaziah chu anmah kari vevê ah anna chuan le, Jehu tawng ding 
hen an suak rawh. Naboth phâisen ah anna tawng rawh. 

22Joram nih, “Remnâk thu hen ma na hawng?” a ti. Jehu nih, “Zeitin remnâk a 

um kho lai, na nu Jezebel nih dâwithiam leh milem a siam mi a um kar vial chu 
remnâk a um kho lai mazei?” a ti. 

23Joram nih Ahaziah sinah, thahtu ma hi a!” a ti le, a kari a her le, a tek rawh. 

24Jehu nih a chanhtiang a tha hen a kâu le, Joram rangah a kah le, a kêng ah 

a lût le, a lung a dingh, Joram chu a kari lakah a thi chawlh. 

25Jehu nih amah ṭangpitu Bidkar sinah, “A ruak kha lâk le, Naboth phâisen ah 

lawnh. Nangmah hen kari ah kanna chuan le, Joram pa Ahab dunglei ah kan 
kal liauah Ahab tlûnah LALPA nih a lungsilo thu a sim le, 

26mazân ah Naboth leh a fapa tla an thah na mi ka muh, hi phâisen mun ah hin 

ka nan rêp lai, ti hen thu ka sim asi a ti mi kha theih ko me,” a ti le; amah Jehu 
ṭangpitu nih Joram ruak chu a lâk le, Naboth phâisen ah a lawnh rawh. LALPA 
nih a sim mi thu a tlung khonâk ding hen. 

Juda Lalchem Ahaziah 
Thah Hen A Um 

27Lalchem Ahaziah nih thil a hawng um mi a muh le, a kari hen Beth Hagan 

khua leiah a tek le, Jehu a ṭhâwl. Jehu nih a mi tla sinah, “Anih khawm thah bâk 
u,” ti hen thu a pêk na. Ibleam khua kiangah Gur kalnâk lampi ah kari lakah a 
kal liauah Ahaziah chu an liamh. Sikhawmsele, Megido khua tlung ding ko hen 
a tum le, chunah chun a thi rawh. 

28A mi tla nih a ruak chu Jerusalem ah kari hen an kalpi le, David khuapi ah lal 

thlân ah an vûi. 

29Ahab fapa Joram Israel lal kum leikhatnâk ah Ahaziah chu Juda lalchem a 

hawng si. 

Lalnu Jezebel Thah A Sinâk 

30Jehu chu Jezreel ah a tleng. Jezebel nih thil umdân tla a theih rawh chun, dul 

mitcheh â cheh le, a sam tla a riat, a lal in langawtkawt ah a dîr le, lam lian lei 
a zauh. 

31Jehu chu kulh kawtkâ a hawng lût liauah Jezebel nih, “Nang Zimri! Mi thahtu! 

Zeirangah na hawng?” ti hen auh. 

32Jehu nih tlûnlei a zauh le, “Kei lei ṭângṭawmtu âu an um?” ti hen a âu. Lal in 

rianṭuantu panih pathum langawtkawt thawk hen amah lei chawnh hen an bih 
ko. 

33Jehu nih an sinah, “Kha nunau kha hawng lawnh u!” a ti. An lawnh le, a thî 

nih vâm leh rang tla a perh hep. Jehu nih a rang kari hen a ruak chu a chîltir le, 

34Lal in sungah a lût le, buh a ei. Kha siat phurhtu kha va vûi u, lal fanu asi 

dangâiah,” a ti. 

35Sikhawmsele vûi ding hen kaltu tla nih a luruh, a kut leh a kezaphah cho an 

muh. 

36Jehu sinah chu thu chu an simh le, anih nih, “Hi hi LALPA nih a to-aw Elija 

mang hen thu a simkan mi a hawng tlung mi asi. 

37Jezreel ah Jezebel ruak chu ui tla nih an ei lai le, an ei bang chu tual churtirnâk 

rang cho asi lai, âukhawm nih amah asi ti an theih kholonâk ding hen,” a ti. 

2 Lal 10 

Ahab Thlâk Thah An Sinâk. 

1Ahab thlâk tla Samari khua ah um mi tla chu sâwmsarih an si. Jehu nih 

lasuikuat a rîn le, nah khat chu khuapi lâirêltu tla, khuapi ruitu tla leh Ahab thlâk 
vêngtu tla sinah a kuat. 

2Chu lasuikuat lakah chun, “Nannih chu lal thlâk tla, rang kari tla, rang tla 

râlthuam tla leh kulhnei khuapi tla, zauhkhenhtu nan si. Churuang chun hi 
lasuikuat hi nan muh kâ hen 

3lal thlâk tla lakah lal a tlâk chem ding mi thîm ule, amah chu vêng ding hen do 

u,” a ti. 

4Samari khua lâirêltu tla chu thungâi an lâu. “Jehu chu zeitin kan do kho lai, 

lalchem Joram leh Ahaziah men nih an nehlo mi,” an ti. 

5Lal in hotu leh khuapi lakah hotu, khuapi lakah ruitu leh khuapi vêngtu nih hi 

thuchah hi Jehu sinah an kuat: “Kannih chu na to-aw tla kan si le, na sim mi 
zawng ti ding kanna tîm kumza, sikhawmsele âukhawm lal ah kan siam awt loh, 
ṭha na ti zia zawng ti ko,” an ti. 

6Jehu nih lasuikuat dang a kuat nawlh na: “Keimah leikângah ṭângṭawm mi nan 

si hen ka thu thu hen um nan tum mi asi chun lalchem Ahab thlâk tla lû thâizîng 
tutik dingah Jezreel ah hawng put u,” a ti na. Lalchem Ahab thlâk sâwmsarih tla 
chu Samari khuapi ruitu tla zauhkhenhtu hen an um. 

7Jehu lasuikuat an muh rawh chun Ahab thlâk tla Samari ah an um mi 

sâwmsarih chu an thah hep le, an lû chu pâi lakah an khumh le, Jezreel ah 
Jehu sinah an kuat. 

8Ahab thlâk tla lû chu an hawng tlungpi rawh ti Jehu rangah an simh le, anih nih 

chun khuapi kulh kawtkâ ah mun nih hen pawng hen thâi zînglei tiang siah ding 
hen thu a pêk na. 

9A thâizîng ah Jehu chu kulh kawtkâ ah a kal le, chunah um mi tla sinah, “Kei 

lam chu lalchem Joram lakah hel hen thahtu ka si, nannih lam chu chu lakah 
nan mawh lo, sikhawmsele hi tla hi âu nih a thah na? 

10Hi hi LALPA nih a sim mi ziatê hen Ahab thlâk tla lakah a hawng tlung taktê 

asi ti a lang fiang. LALPA nih khuavâng Elija mang hen thu a sim mi chu a ti 
taktê asi,” a ti. 

11Churawhchun Jehu nih Ahab rualsia Jezreel ah an um mi zawzawng leh a 

hotu ah a siam na mi tla, a hâwikawmh tla, bâwlpu tla a thah hep na le, pakhat 
khawm a zuah na lo. 

Lalchem Ahaziah Rualsia 
Tla Thah Hen An Um 

12Jehu chu Jezreel ah mi a suak le, Samari ah a kal. Lampi ah “Dawrâpu tla 

Mun” an ti mi mun ah chun 

13Juda lalchem Ahaziah rualsia zeimaw mi tla hen anna tawng le, “Âu me nan 

si?” ti hen a deih na. “Ahaziah rualsia tla kan si,” an ti. “Jezreel ah lalnu Jezebel 
fa tla leh lal dâwngsung tla chibai bûk ding hen kan kal mi asi,” an ti. 

14Jehu nih a mi tla sinah, “Tleih na ule, a nung hen hawng put na u!” ti hen thu 

a pêk na. An hawng put na le, khur kiangah a thah na. An ektê hen sâwmli leh 
panih an si, pakhat khawm nung hen zuah mi an um lo. 

Ahab Rualsia Dang Zawng 
Tla Thah An Si 

15Jehu chu a thawk nawlh le, lampi ah Rekab fapa Jonadab hen anna tawng. 

Jehu nih chibai a bûk le, a sinah, “Nang leh kei chu kan thinlung ruat â bang 
cho, na hawng ka bawp lai ma?” a ti. Jonadab nih a sâng le, “Ka nan bawp lai 
ta a,” a ti. Jehu nih, “Asi chun na kut hawng ka pêk,” a ti. An kut anna sih le, 
Jehu nih kari sungah a lûtpi 

16“Ka sinah hawng le, LALPA sinah ka pêk zia hi nangmah ngelchel nih hawng 

zauh,” a ti. Churawhchun Samari leiah an panih hen munkhat hen an kal rawh. 

17An va tleng rawh chun Jehu nih Ahab rualsia zawzawng a thah hep na, 

pakhattê khawm a zuah na lo. Chu chu LALPA nih Elija sinah a sim mi hâwi 
hen a hawng tlung mi asi. 

Baal Sawnhtu Tla Thah 
Hen An Um 

18Jehu nih Samari mi tla chu munkhat ah a pumh hep na le, an sinah, “Lalchem 

Ahab nih Baal pathian chu a sawnh ângthâng cho, kei lam nih chun chu ngâk 
zual hen ka sawnh awt asi. 

19Baal khuavâng zawzawng, amah sawnhtu zawzawng leh a bâwlpu 

zawzawng, munkhat ka ah kawh ver na u. Âukhawm a phelhsawlh lah u; Baal 
sinah bâwlnâk rokual tak ka ap awt, chu lakah tello mi chu thah an si lai,” a ti. 
(Hi hi Jehu thiltum chu Baal sawnhtu zawzawng thah hep ding hen a perpet na 
mi asi.) 

20Churawhchun Jehu nih, “Baal chawnglawmhnâk ni asi,” ti phuang ding hen 

thu a pêk. 

21Thu phuangnâk chu an nei le, Jehu nih Israel ram zawzawng ah thu a thanh 

rawh. Baal sawnhtu tla zawzawng chu âukhawm âk lo hen an hawng hep. Baal 
biakin ah an ektê hen an lût hep le, in an khat zat rawh. 

22Churawhchun thuam kiltu bâwlpu rangah Jehu nih kawrfual tla kha hawng put 

hen sawnhtu murui tla rangah pêk hep na ding hen thu a pêk. 

23chu nûn chun amah Jehu leh Jonadab chu biakin ah an va lût le, chunah um 

mi tla sinah, “Tuah Baal sawnhtu vial ma an um, LALPA sawnhtu an um 
dahmawh zauhfiang ver u,” a ti na. 

24Churawhchun amah leh Jonadab chu duahphung bâwlnâk chu Baal sinah an 

ap rawh. Lênglei ah minung sâwmriat a siah na mi sinah thu a tiamh zet na: “Hi 
minung zawzawng tla hi nan thah hep na ding asi, pakhattê khawm nan suah 
sual chun an ruangrûl ah nanmah thah nan si lai,” ti hen. 

25Jehu nih thil a ap dih kâ hen vêngtu tla leh hotu tla sinah, “Lût ule, thah hep 

na u; pakhattê khawm suah lah na u!” a ti na. An va lût le, nâmsâu hen an thah 
hep na le, an ruak tla chu lênglei ah an suah na. Chun, biakin sungril lei tla an 
lût le, 

26chunah mi an lungphun thenhlimh tla chu an suakpi le, an duah. 

27Chun, an zarh lungphun leh biakin chu an râwk le, êk in ah an siam; tusûn ni 

tiang hen a um rih. 

28Chu hâwi hen Jehu nih Israel ram ah Baal sawnhnâk tla chu a veih. 

29Sikhawmsele, lalchem Jeroboam nih ngûn chawchal tla Dan leh Bethel ah a 

tuah mi sawnh hen Israel tla sualnâk a titir na mi chu Jehu nih a châwng. 

30LALPA nih Jehu sinah, “Ti ding ka nan duh hâwi hen thil zeizawng Ahab thlâk 

tla lakah thil na ti le, churuangah na thlâk tla nih san li tiang Israel lakah lal si 
ding hen thu ka nan tiamh,” a ti. 

31Sikhawmsele, Jehu nih LALPA Israel Pathian dân chu a thinlung zawzawng 

hen a zûl lo le, Jeroboam Israel tla sualtirtu zia a châwng dauh. 

Jehu Thihnâk 

32Chu liau chun LALPA nih Israel tla ram chu a zûktir. Siria lal Kazael nih Israel 

ram zawzawng a neh le, 

33Jordan saklei ah Amon Tiva mi Aroer simlei tiang; Gilead ram leh Basan ram 

zawzawng tla, Gad, Reuben phun umnâk leh Manaseh phun umnâk saklei tla 
khawm a neh hep. 

34Thil zeizawng a râlṭhatnâk hen Jehu nih a ti mi chu Israel lal thâwngthâng 

rînnâk bu ah rîn asi. 

35A thi le, Samari ah an vûi, a fapa Jehoahaz chu a ruangrûl ah a lal rawh. 

36Jehu Israel lalchem nih Samari ah kum kul leh kum riat lâi a rêl. 

2 Lal 11 

Juda Lalnu Athaliah 
(2 Chr 22.10—23.15) 

1Lalchem Ahaziah nu Athaliah nih a fapa an thah mi thu a theih le, lal 

dâwngsung zawzawng thah hep na ding hen thu a pêk. 

2Ahaziah fapa Joash cho a âwl. Anih khawm thah bâk ding hen a um le, 

sikhawmsele Ahaziah farnu Jehoram fanu, a ninu Jehoseba nih a hum. A ninu 
nih a kalpi le, Biakin kardang sungah Athaliah muhlonâk ah a thuh, churuangah 
chun thah asi lo. 

3Athahliah lalnu nih lâi a rêl sung kum ruk kar chu Jehoseba nih ngâksia chu 

Biakin sungah a thuh le, a zauhkhenh. 

4Sikhawmsele, a kum sarihnâk ah bâwlpu Jehoiada nih lal vêngtu leh lal in 

vêngtu sinah mi a fial le, a thiltum ti ding mi lakah siat tham hen rem ti ding hen 
Biakin ah hawng ding hen a simh na. Ahaziah fapa Joash chu a zauhtir na le, 

5hi bang thupêk tla hi a zauhtir na: “Dinhni ah thil ti ding hen nan hawng chun 

mun thum ṭhen hen munkhat chu lal in vêng ding asi; 

6a dang munkhat nih Sûr kawtkâ vêng ding asi, a dang munkhat chu vêngtu tla 

dang dunglei ah mi kawtkâ an vêng ding asi. 

7Murui nih nih Dinhni ah vêngtu ding hen kaltu tla nih lal rangah an vêng ding 

asi. 

8Lalchem Joash chu nâmsâu phâwi chia zet hen a kalnâk zawngah nan vêng 

tet ding asi; nan kiangah hawngtu zawng chu nan thah na ding asi,” a ti. 

9Hotu tla nih Jehoiada thusim chu an pawm le, an mi tla Dinhni ah thil ti ding mi 

tla a kal ding mi leh a kîr ding mi tla chu Jehoiada sinah an hawngpi na. 

10Jehoiada nih hotu tla rangah Biakin ah mi David fei leh phaw tla a pêk na le, 

11Biakin mâilei ah kulh dak hen nâmsâu phâwi chia zet hen lal vêng ding hen a 

umtir na. 

12Churawhchun, Jehoiada nih Joash chu a hawng suakpi le, a lû ah lallukhuh a 

khuh le, lal si hen lâirêlnâk bu a pêk. Churawhchun Joash chu sariak a thuh le, 

lal asi rawh ti an phuang. Zapi tla nih an kutza an bengh le, “Lal chu a san sâu 
seh,” ti hen an âu. 

13Lalnu Athaliah nih vêngtu tla leh zapi tla nawk chur mi rihâu a theih le, mi zapi 

pumhnâk Biakin leiah chun a kal sawm. 

14Chunah chun lalchem chu dân hâwi hen Biakin lûtnâk in tung kiangah a dîr. 

Hotu tla leh tâwtawrâwt tumtu tla nih an kulh dak; zapi tla chu lâwm bû hen an 
âu le, tâwtawrâwt tla an tum. Churawhchun Athaliah chu a lawksawng tukah a 
puan tla a thlêk le, “Phiarnâk thup, phiarnâk thup asi!” ti hen a âu. 

15Jehoiada nih Biakin kiangah Athaliah thah ding chu rem a ti lo le, kawrsen 

hotu tla sinah, “Kha zapi nâwngah mi kha suakpi ule, amah hawng sanh ding 
hen awttu chu thah vima na u,” a ti na. 

16Athaliah chu an tleih le, lal in ah an kalpi le, Rang Kulh kawtkâ kiangah an 

thah rawh. 

Jehoiada Siamṭhatnâk 
(2 Chr 23.16-21) 

17Bâwlpu Jehoiada nih Joash chu lal ah a siam le, zapi tla khawm LALPA 

thupêk zûl hen LALPA mi tla an si rawh; mi zapi leh lal karah thudântuk a siam 
piak na. 

18Churawhchun zapi tla chu Baal biakin ah an kal le, an râwk dep; mâichâm leh 

milem tla an râwk le, Baal bâwlpu Mattan chu mâichâm mâika ah an thah. 
Jehoiada nih Biakin ah vêngtu a siah le, 

19churawhchun amah leh hotu tla, lal vêngtu leh lal in vêngtu tla nih Biakin ah 

mi lal chu lal in ah an ṭhial le, mi zapi tla nih an zûl. Joash chu Vêng mi Kulh 
kawtkâ ah a lût le, a lal in ah laltophah chu a luah rawh. 

20Mi zawzawng anna lâwm le, khuapi khawm thlangam hen a um, Athaliah 

khawm chu lal in ah an thah rawh. 

21Joash chu Juda lalchem asi liauah kum sarih mi asi. 

2 Lal 12 

Juda Lalchem Joash 
(2 Chr 24.1-16) 

1Israel lalchem Jehu nih lâi a rêl mi kum sarihnâk ah Joash chu Juda lalchem a 

hawng si, Jerusalem ah kum sâwmli lâi a rêl. A nu chu Bersheba khua mi Zibiah 
asi. 

2Bâwlpu Jehoiada nih a sîntir mi asi ruangah a damsung zawng LALPA duhzia 

hen a um. 

3Sikhawmsele, lunglotu tla pathian sawnhnâk chu veih asi lo le, chunah chun 

mi tla nih bâwlnâk leh rimthâw duahnâk an ap vima. 

4Joash nih bâwlpu tla a kawh na le, Biakin ah bâwlnâk rang dingah tangka an 

pêk mi tla, dân hâwi hen bâwl ding hen khiah mi tla leh mah duh thu hen pêk 
mi tangka khawm kil ver ding hen thu a pêk na. 

5Bâwlpu kip nih rianṭuannâk ah tangka an hawng pêk mi lakah mawhphurhnâk 

a nei le, chu tangka chu a herh zia zia hen Biakin remhnâk ah mang ding hen 
thu a pêk na. 

6Sikhawmsele, Joash nih lâi a rêl mi kum kul leh kum thumnâk tiang khawmah 

Biakin chu remh asi dah lo rih. 

7Churawhchun lalchem nih Jehoiada leh bâwlpu dang tla a kawh na le, 

“Zeirangah Biakin nan remh dah lo rih? Tusûn ni thawk hen tangka nan tawng 
mi kha nan kil kumza ding asi lo, remhtu tla sinah remh ding hen nan pêk na 
ding asi,” ti hen thu a pêk na. 

8Bâwlpu tla nih chun remh ding hen rem an ti, remhlo khawmsele pawi an ti lêm 

loh. 

9Bâwlpu Jehoiada nih tâwbala a lâk le, a sinh lakah a kua a siam; tâwbala chu 

Biakin lûtnâk vawrhlei kângah mâichâm kiangah a siah. Bâwlpu tla Biakin lûtnâk 
ah ṭuantu tla nih tâwbala sungah Pathian sawnhtu zawzawng tla nih tangka an 
pêk mi chu an siah rawh. 

10Tâwbala ah mi tangka chu a tam tâwk ual rawh chun lal lasui rîntu leh bâwlpu 

lalchem an hawng le, tangkasa tla chu an êr le, an khingh. 

11Tangka um zat chiah an singsiah rawh. Chun tangkasa chu Biakin rianṭuan 

hotu tla sinah an pêk; chu tla nih chun thing nâwttu, lung in saktu tla, 

12lung sâitu tla rangah an pêk na; thing châwknâk tla leh remhnâk dingah lung 

mang mi zawzawng tla leh a herh mi dang zawzawng rangah hêu mi khawm an 
pêk ver na. 

13Tangka hâi, khêng, tâwtawrâwt, khâwnvâr tohnâk ruakhâu mawh, tangkasa 

leh ngûn hen siam mi thil dang zeizawng rang chu tangka tla chu mang asi lo. 

14Rianṭuantu tla lawhman rangah leh a remhnâk thuamthil châwknâk ah mang 

asi. 

15Rianṭuan hotu tla chu mi zumhkâi tak an si le, churuangah thawhlâwm chu 

zauhdik a herh loh. 

16Rulhnâk thil ap leh sual ruangah thil ap tangka chu tâwbala sungah sanh asi 

lo; chu tla chu bâwlpu tla vo asi. 

17Chu liau chun Siria lalchem Hazael nih Gath khua a do le, a neh; Jerusalem 

khawm do a tum. 

18Juda lalchem Joash nih a lânah amah thlâktu tla Jehosaphat, Jehoram leh 

Ahaziah tla nih LALPA sinah thil an ap mi chu amah thil ap leh Biakin leh a lal 

in ah a siah mi ngûn tla chu Jerusalem thawk hen a kawrsen tla kîrpitu Hazael 
lal sinah lâwmman rangah a pêk hep. 

19Joash lalchem thilti tla zawzawng chu Juda lal tla thâwngthâng rînnâk bu ah 

rîn asi. 

20-21Joash lalchem chu a rianṭuantu lakah panih Shimeath fapa Jozakar leh 

Somer fapa Jehozabad nih an phiar le, Silla leiah kalnâk lampi Jerusalem saklei 
ah tual an silh mi mun in pakhat an sak mi lakah an thah. Joash chu David 
khuapi ah lal thlân ah an vûi le, a fapa Amaziah chu a ruangrûl ah a lal. 

2 Lal 13 

Israel Lalchem Jehoahaz 

1Juda lalchem Ahaziah fapa Joash lâi a rêl mi kum kul leh kum thumnâk ah 

Jehu fapa Jehoahaz chu Israel lal a hawng si le, Samari ah kum leisarih lâi a 
rêl. 

2Amah lânah mi Jeroboam hâwi hen LALPA lakah Israel tla thilsual a ti pi na le, 

a thilsual ti chu a thlah duh rêng lo. 

3Churuangah LALPA chu Israel tlûnah a thin a run le, Siria lalchem Hazael leh 

a fapa Benhadad chu Israel tla neh kumzatu ah a siam. 

4Churawhchun, Jehoahaz nih LALPA sinah thla a cham le, LALPA nih Siria lal 

nih Israel tla a nehsawh na fâk zia a muh hen a thlachamnâk a sâng rawh. 

5LALPA nih Israel chu ruitu, Siria kut thawk hen ruangsuahtu ding hen a fial le, 

alân hâwi hen thlangam tak hen Israel tla chu an um rawh. 

6Sikhawmsele, Jeroboam nih a tipi na mi sualnâk chu an thlah dah lo rih, 

pathiannu Aserah lem Samari khua mi chu an kil kumza rih. 

7Jehoahaz nih rang tlûn chuan mi sâwmnga, kari parâ leh kê hen kal mi 

kawrsen sîng khat cho lo chu kawrsen râlthuam chia dang a nei lo; a dang 
zawng chu Siria lalchem nih valeidip hâwi hen a chîl dip le, a veih dep. 

8Jehoahaz thilti zawzawng leh a râlṭhatnâk rianṭuan tla zawzawng chu Israel lal 

thâwngthâng rînnâk bu ah rîn asi. 

9Jehoahaz chu a thi le, Samari khua ah an vûi le, a fapa Jehoash a ruangrûl ah 

a lal. 

Israel Lalchem Jehoash 

10Juda lalchem Joash chu a lâirêl kum sâwmthum leh kum sarihnâk ah, 

Jehoahaz fapa Jehoash chu Israel lal a hawng si le, Samari ah kum leiruk lâi a 
rêl. 

11LALPA lakah thungâi thlâk hen thilsual a ti le, Jeroboam nih Israel tla thilsual 

a tipi na mi zia a châwng bâk. 

12Jehoash thilti zawzawng Juda lalchem Amaziah hen anna do liauah a râlṭhat 

zia tla chu Israel lal thâwngthâng rînnâk bu ah rîn asi. 

13Jehoash chu a thi le, Samari mi lal thlân ah an vûi le, a fapa Jeroboam 

panihnâk a ruangrûl ah a lal. 

Elisa Thih Thu 

14Khuavâng Elisa chu thih phah rê ding nganfâk a tawng le, a thi awt bâiah 

Israel lalchem Jehoash nih a va veh le, “Ka pa, ka pa! Nang Israel vêngtu chak!” 
a ti le, a ṭap. 

15Elisa nih, “Chanhtiang leh lîthal zum tla lâk!” a ti. Jehoash nih a lâk le, Elisa 

nih kah sek ding hen a tîm ding a simh. 

16Lal nih chu hâwi a ti le, churawhchun Elisa nih a kut chu lal kut lakah a thâng. 

17Khuavâng nih a simh zia hâwitê hen Siria leikâng hawi hen langawtkawt chu 

a awng le, Elisa nih, “Chanhtiang kah rawh,” a ti. Chu lîthal zum chu lal nih a 
kah kâ hen khuavâng nih chun, “Nang chu Siria nehtu ding hen LALPA 
chanhtiang thalzum na si. Na neh lân lo chu Aphek ah Siria tla chu na do lai,” a 
ti. 

18Churawhchun Elisa nih lal chu thalzum dang a lâktir le, chu hen, “Tual kha 

sunh,” a ti. Lal nih tual chu veithum a sunh le, churawhchun â dîn rawh. 

19Chu hâwi a ti mi nih chun Elisa a thin thawk le, lal sinah, “Vei nga vei ruk sunh 

le chu Siria chu na neh dep ding mi, sikhawmsele veithum cho na neh awt,” a 
ti. 

20Elisa chu a thi le, an vûi rawh. Kum siar hen Moab mi tla nih Israel ram chu 

an rûn. 

21Veikhat chu ruak an vûi liau chirah rûntu tla lakah mi murui khat an muh le, 

ruak chu Elisa thlân lakah an lawnh thlap le, an tek hep. Chu ruak nih Elisa ruh 
chu a va tawngh kâ hen a hawng nung nawlh le, a dîr dan. 

Siria Leh Israel Donâk 

22Israel lalchem Jehoahaz lâirêl kar zawzawng chu Siria lalchem Hazael nih 

thungâi a nehsawh na. 

23Sikhawmsele LALPA nih a dâwt na le, an lakah khua a ruat. LALPA nih veih 

dep ding a siang na lo le, a ṭangpi na. Abraham, Isak leh Jakob sinah a thutiam 
ruangah a mi tla chu a philh dah na lo. 

24Siria lalchem Hazael a thi le, a fapa Benhadad a hawng a lal. 

25Churawhchun Israel lalchem Jehoash nih Benhadad chu veithum a neh le, a 

pa Jehoahaz lâirêl liauah Benhadad nih a lâk mi khuapi tla khawm a lâk nawlh. 

2 Lal 14 

Juda Lalchem Amaziah 
(2 Chr 25.1-24) 

1Israel lalchem Jehoahaz fapa Jehoash lâirêl kum nihnâk ah Juda lalchem 

Joash fapa Amaziah chu 

2kum kul leh kum nga mi asi hen lal ah a to le, Jerusalem ah kum kul leh kum 

kua lâi a rêl. A nu chu Jerusalem ah um mi Jehoadin asi. 

3LALPA lawmhkâng hen thil a ti le, sikhawmsele amah thlâktu lalchem David 

hâwi chu asi lo, a pa Joash ti dân a châwng dauh. 

4Lunglotu tla nih milem an sawnhnâk mun a râwk lo le, chunah chun mi tla nih 

bâwlnâk leh rimthâw an duah nget rih. 

5Amaziah chu thuneihnâk bir tak a hawng a ting rawh chun a pa lal asi liauah 

thahtu tla rianṭuantu murui tla a thah na. 

6Sikhawmsele, Mosi dân ah LALPA thupêk zûl hen an fa tla lam chu a thah na 

lo. “An fa tla sual ruangah an nu leh an pa thah ding asi lo, an nu leh an pa sual 
ruangah an fa tla khawm thah na ding asi lo. Mi amah sual ruangah amah cho 
thah ding asi,” ti mi hâwi hen. 

7Amaziah nih Chitê Vakuam ah Edom kawrsen tla sâng râ a thah na, Selah 

khuapi a lâk le, a min ah Joktheel a sak, chu min chu tutiang a put. 

8Churawhchun Amaziah nih Israel lalchem Jehoash sinah tuk ding a zuam mi 

thu simh ding hen mi a fial. 

9Sikhawmsele lalchem Jehoash nih hi hâwi hen a leh: “Veikhat chu bualingnei 

nih Lebanon tlâng tlûnah sidar thing sinah thu a thanh: ‘Na fanu kha ka fapa 
nupi rangah hawng ka pêk, a ti. ‘Ram sa a hawng le, bua chu a lamh dip. 

10Tuah Amaziah, Edom mi tla na neh ruangah na zûm asi. Na min thangnâk 

ruangah a lâwm le, in ah um ziar. Zeirangah nang leh na minung tla râwknâk 
ding salam hen nawknâk na tuah awt!” a ti. 

11Sikhawmsele, Amaziah nih a ngâi duh lo le, churuangah lalchem Jehoash chu 

Juda ram Beth Semes ah mah mi tla hen va do ding hen an kal rawh. 

12Amaziah kawrsen tla chu neh hen an um le, a kawrsen tla zawng khawm in 

leiah an tek hep. 

13Jehoash nih Amaziah chu a tleih le, Jerusalem ah a thaktir masa na le, khuapi 

kulh chu Efraim kawtkâ thawk hen a kî mi kawtkâ tiang dâwng zanih ding dêng 
lât hen a râwk. 

14A tawng kho ri ngûn leh tangka tla a lâk le, Biakin mi thilthuam leh lal in ah mi 

khawm Samari leiah a put hep na. Thutiamnâk neitu tla khawm a put na. 

15Jehoash nih thil zeizawng a ti mi leh Amaziah hen anna donâk ah a râlṭhat zia 

thu tla chu Israel lal tla thâwngthâng rînnâk bu ah rîn asi. 

16Jehoash chu a thi le, Samari lal thlân ah an vûi le, a fapa Jeroboam panihnâk 

chu a ruangrûl ah a lal. 

Juda Lalchem Amaziah Thih Thu 
(2 Chr 25.25-28) 

17Israel lalchem Jehoash thih nûnah Juda lalchem Amaziah chu kum leinga a 

dam rih. 

18Amaziah thilti zawzawng chu Juda lal tla thâwngthâng rînnâk bu ah rîn asi. 

19Jerusalem ah Amaziah thah ding hen phiarnâk a um le, churuangah Lakis 

khuapi ah a tek; sikhawmsele, a mêlma tla nih an ṭhâwl le, an thah. 

20A ruak chu rang tlûnah chuanh hen Jerusalem khua ah an kîrpi le, David 

khuapi mi lal thlân ah an vûi rawh. 

21Juda mi tla nih a fapa Uziah kum leiruk mi chu lal si ding hen lallukhuh an 

khuh. 

22Uziah nih a pa thih nûnah a neh nawlh le, Elath chu a dirh nawlh. 

Israel Lalchem Jeroboam Panihnâk 

23Juda lalchem Joash fapa Amaziah lâirêl kum leinga nâkah Jehoash fapa 

Jeroboam chu Israel lal a hawng si le, Samari ah kum sâwmli leh kum khat lâi 
a rêl. 

24LALPA lakah thilsual ti hen a lânah Israel tla sualnâk titirtu amah thlâktu Nebat 

fapa lalchem Jeroboam umdân sual a châwng. 

25Israel tla nih anna ting mi ram zawzawng marlei kângah Hamat Liamnâk 

thawk hen simlei kângah Tipi Thi tiang a lâk hep. Chu chu LALPA Israel 
Pathian, Gath Hepher khua mi Amitai fapa, a to-aw khuavâng Jona mang hen 
thu a tiamh mi chu asi. 

26LALPA nih Israel fa tla thil tuar ṭihnungkâi tak chu a muh le, pakhat khawm 

anmah ṭangpitu ding hen an um lo. 

27Sikhawmsele, LALPA nih Israel tla chu vei dep hen tlâu pawt ding chu a siang 

na lo le, churuangah Jeroboam panihnâk mang hen ruang a suah na. 

28Jeroboam panihnâk nih thil a ti mi zawzawng leh ralṭha tak hen tuknâk lakah 

Damaska leh Hamat, Israel ram a tawng nawlh mi tla chu Israel tla thâwngthâng 
rînnâk bu ah rîn asi. 

29Jeroboam chu a thi le, lal thlân lakah an vûi le, a fapa Zekariah ruangrûl ah a 

lal. 

2 Lal 15 

Juda Lalchem Uziah 
(2 Chr 26.1-23) 

1Israel lalchem Jeroboam panihnâk lâirêlnâk kum kul leh kum sarihnâk ah Juda 

lalchem Amaziah fapa Uziah a hawng a lal le, 

2amah chu kum leiruk mi asi le, Jerusalem ah kum sâwmnga leh kum nih lâi a 

rêl. A nu chu Jekoliah, Jerusalem ah mi asi. 

3A pa hâwi hen LALPA lawmhkâng hen a um. 

4Sikhawmsele, lunglotu tla milem sawnhnâk chu a veih lo le, mi nih bâwlnâk leh 

rimthâw an ap kumza. 

5LALPA nih Uziah chu phâr a veitir le, a thih tiang hen a dam kho lo. Amah 

lâwng hen in pakhat ah a um, a rian khawm a ṭuan kho lo; chu kar chun a fapa 
Jotham nih lâi a rêl. 

6Uziah thilti zawzawng chu Juda lal tla thâwngthâng rînnâk bu ah rîn asi. 

7Uziah chu a thi le, David khuapi ah mi lal thlân ah an vûi le, amah ruangrûl ah 

a fapa Jotham a lal. 

Israel Lalchem Zekariah 

8Juda lalchem Uziah nih lâi a rêl kum sâwmthum leh kum riatnâk ah Jeroboam 

panihnâk fapa Zekariah chu Israel lal a hawng si le, Samari ah thla ruk lâi a rêl. 

9A thlâktu tla hâwi hen LALPA lakah thilsual a ti. Israel tla sualtirtu, Nebat fapa 

lalchem Jeroboam umdân sual a châwng. 

10Jabes fapa Salum nih lalchem Zekariah chu a phiar le, Ibleam ah a thah; 

amah ruangrûl ah a lal. 

11Zekariah thilti zawzawng chu Israel lal tla thâwngthâng rînnâk bu ah rîn asi. 

12LALPA nih lalchem Jehu sinah a sim mi kha a hawng tlung taktê asi: “Na thlâk 

tla chu san li tiang Israel lal ah an um lai,” a ti mi chu. 

Israel Lalchem Salum 

13Juda Lalchem Uziah lâirêl kum sâwmthum leh kum kuanâk ah Jabes fapa 

Salum chu Israel lal a hawng si le, Samari ah thla khat lâi a rêl. 

14Gadi fapa Menahem chu Tirzah thawk hen Samari ah a kal le, Salum rangah 

a thah le, a ruangrûl ah a lal. 

15Salum nih thil a ti mi dang tla leh mi a phiarnâk tla chu Israel lal tla 

thâwngthâng rînnâk bu ah rîn asi. 

16Menahem chu Tirzah khua thawk hen Tapuah khua leh a sungah um mi tla 

leh a kiangkam ah mi ram tla chu a sinah anna pêk duhlo ruangah a veih dep 
na. Nunau an râi mi paw tla khawm a khei hep na. 

Israel Lalchem Menahem 



644 

Bawm Common Language Bible Version 
@ 2006 Bangladesh Bible Society  

 
 

 

 

17Juda lalchem Uziah lâlrêlnâk kum sâwmthum leh kum kuanâk ah Gadi fapa 

Menahem chu Israel lalchem a hawng si le, Samari ah kum râ lâi a rêl. 

18Nebat fapa lalchem Jeroboam zia châwng hen LALPA lakah thilsual a ti le, a 

thih tiang hen Israel mi tla thilsual a tipi na. 

19Tiglath Pileser, Asiria lal lianchem nih Israel tla a rûn le, Menahem nih ram 

lakah thuneihnâk fâk dauh nei kho ding hen Tiglath Pileser ṭangpinâk duh 
ruangah tangkasa kilogramme sîng thum leh sâng li a pêk. 

20Chubang tangka tla chu Menahem nih Israel lakah minei tla lakah sâwmnga 

vima, zângran hen a khawlh na mi asi. Churawhchun Tiglath Pileser chu a ram 
leiah a tlung rawh. 

21Menahem thilti zawzawng tla chu Israel lal tla thâwngthâng rînnâk bu ah rîn 

asi. 

22A thi le an vûi, a fapa Pekahiah a ruangrûl ah a lal. 

Israel Lalchem Pekahiah 

23Juda lalchem Uziah nih lâi a rêl mi kum sâwmnga nâkah, Menahem fapa 

Pekahiah chu Israel lal a hawng si le, Samari ah kum nih lâi a rêl. 

24Nebat fapa lalchem Jeroboam, Israel tla sualtirtu zia châwng hen LALPA 

lakah thilsual a ti. 

25Pekahiah kawrsen hotu Remaliah fapa Pekah nih Gilead ram ah mi minung 

sâwmnga anna bawp le, Pekahiah Samari ah lal in kulh sungah an thah, 
churawhchun amah ruangrûl ah a lal. 

26Pekahiah thilti zawzawng chu Israel lal tla thâwngthâng rînnâk bu ah rîn asi. 

Israel Lalchem Pekah 

27Juda lalchem Uziah nih lâi a rêl mi kum sâwmnga leh kum nihnâk ah Remaliah 

fapa Pekah chu Israel lal a hawng si le, Samari ah kum kul lâi a rêl. 

28Israel sualtirtu Nebat fapa lalchem Jeroboam umdân sual tak châwng hen 

LALPA lakah thilsual a ti. 

29Pekah lalchem asi liauah, Asiria lalchem Tiglath Pileser nih Ijon khuapi tla, 

Abel Beth Maakah, Janoah, Kedes, Hazor leh Gilead ram tla, Galili, Napthali 
ram tla a lâk le, Asiria ram leiah a mi tleih tla chu a kalpi na. 

30Juda lalchem Uziah fapa Jotham lâirêl kum kulnâk ah, Elab fapa Hoshea nih 

lalchem Pekah rangah a phiar le, a thah, a ruangrûl ah amah a lal. 

31Pekah thilti zawzawng chu Israel lal tla thâwngthâng rînnâk bu ah rîn asi. 

Juda Lalchen Jotham 

32Remaliah Israel lalchem fapa Pekah lâirêl kum nihnâk ah Uziah fapa Jotham 

chu kum kul leh kum nga asi liauah Juda lalchem a hawng si, 

33Jerusalem ah kum leiruk lâi a rêl. A nu chu Zadok fanu Jerusa asi. 

34A pa Uziah hâwi hen Jotham nih LALPA duhzia thil a ti. 

35Sikhawmsele, lunglotu tla milem sawnhnâk mun chu a râwk lo, mi tla nih 

bâwlnâk leh rimthâw duah hen an ap nget rih. Biakin Marlei Kulh kawtkâ chu 
Jotham nih a siam mi asi. 

36Jotham thilti zawzawng chu Juda lal tla thâwngthâng rînnâk bu ah rîn asi. 

37Lalchem asi liauah LALPA nih a masachem hen Siria lal Rezin leh Israel 

Lalchem Pekah chu Juda tla do ding hen a fial. 

38Jotham chu a thi le, David khuapi mi lal thlân ah an vûi. A fapa Ahaz chu a 

ruangrûl ah a lal. 

2 Lal 16 

Juda Lalchem Ahaz 
(2 Chr 28.1-27) 

1Remaliah Israel lalchem fapa Pekah lâirêl kum leisarihnâk ah Juda lalchem 

Jotham fapa Ahaz chu kum kul asi liauah Juda lalchem a hawng si. 

2Jerusalem ah kum leiruk lâi a rêl. Amah thlâktu lalchem David umdân ṭha a 

châwng lo, LALPA a Pathian duhlo kâng hen a um le, 

3Israel lal tla zia a châwng. A fapa tiang milem sawnhnâk ding hen thil duah 

apnâk ah a pêk, a lânah Israel mi tla an kalnâk kipah LALPA nih a nar na mi tla 
ti dân fihnungkâi a châwng. 

4Lunglotu tla ruk sawnhnâk mun tlâng tlûnah leh thing dâidul kipah bâwlnâk leh 

rimthâw Ahaz nih a ap hen a duah. 

5Siria lalchem Rezin leh Pekah nih Jerusalem an do le, an hual, sikhawmsele 

Ahaz rangah an neh lo. 

6(Chu liau chir chun Edom lal nih Elath khua a lâk nawlh le, amah thu tangah a 

siah le, chunah Juda um mi tla chu a nar hep na. Edom mi tla chu Elath ah an 
um nget rih.) 

7Lalchem Ahaz nih, Asiria lal lianchem Tiglath Pileser sinah hi thu hi a chah: 

“Kei chu na to-aw ê-aw ngâi tak ka si, Siria lal leh Israel lal nih an hawng ka do 
mi hi hawng ka hum rawh,” a ti. 

8Ahaz nih Biakin ah mi leh lal in ah mi tangka leh ngûn a lâk le, lal lianchem 

Tiglath Pileser sinah a kuat. 

9Tiglath Pileser nih Ahaz ngiarnâk a sâng le, Damaska chu a kawrsen rual hen 

a va kal le, a do rawh, a lâk le, lal Rezin chu a thah le, a minung tla chu a tleih 
na le, Kir khua leiah a kalpi na. 

10Lalchem Ahaz chu lal lianchem Tiglath Pileser hen a tawng ding hen 

Damaska leiah a va kal, chunah chun mâichâm a muh le, chu mâichâm zûn 
zauh ding hen thil rangtling tak hen Uriah bâwlpu sinah a pêk. 

11Chu hâwitê hen Uriah nih mâichâm a siam le, Ahaz a hawng tlung lânah a dih 

thlo. 

12Ahaz chu Damaska thawk hen a hawng kîr rawh chun mâichâm chu dih ziar 

hen a hawng muh rawh. 

13Churawhchun ran hen bâwlnâk tla, sangvut ap mi tla, uain ap mi tla a tawih 

le, remnâk ding hen thisen tla a tawih le, a ap. 

14Dâr mâichâm LALPA sinah ap mi chu, mâichâm leh Biakin karah siah asi. 

Churawhchun lalchem Ahaz nih mâichâm thar chu marlei kângah a ṭhial. 

15Churawhchun Uriah rangah thu a pêk le, “Hi ka mâichâm lian hi zînglei ah 

duahphung bâwlnâk leh zânlei ah sangvut thil ap, zapi leh lal rangah 
duahphung ap leh sangvut thil ap, zapi rangah uain thil ap tla apnâk ding hen 
mang rawh. Bâwlnâk ah mang mi ran thisen chu a tlûnah tawih. 

16Dâr mâichâm lam chu ka rangah chamchawhnâk ah siah ziar,” a ti. Uriah nih 

lalchem sim hâwi hen a ti rawh. 

17Lalchem Ahaz nih Biakin ah mang mi dâr kari tla chu a lâk le, a tlûnah mi 

mâihûm tla khawm a ṭhial; chawchal leinih kêng tlûnah mi dâr tibêl khawm chu 
a lâk le, lungphûm tlûnah a siah. 

18Asiria lal lianchem lawmhtir ding hen Ahaz nih Biakin ah mi dawnh chu 

laltophah rangah a ṭhial le, amah lal lûtnâk chu Biakin naih khet ah a siam. 

19Lalchem Ahaz thilti zawzawng chu, Juda lal tla thâwngthâng rînnâk bu ah rîn 

asi. 

20Ahaz chu a thi le, David khuapi ah mi lal thlân ah an vûi, amah ruangrûl ah a 

fapa Hezekiah a lal. 

2 Lal 17 

Israel Lalchem Hoshea 

1Juda lalchem Ahaz nih lâi a rêl mi kum leinihnâk ah Elah fapa Hoshea chu lal 

a hawng um le, Samari ah kum kua lâi a rêl. 

2LALPA lakah thilsual a ti le, sikhawmsele, amah lânah Israel lal tla hâwi tluk 

rak chu asi lo. 

3Asiria lal lianchem Salmaneser nih Hoshea rangah a do le, Hoshea chu 

Salmaneser sinah â pêk le, kum siar hen a sinah siah a châwi. 

4Sikhawmsele kum khat chu Aigupta lalchem So sinah mi a fial le, kum siar hen 

Asiria lal sinah siah châwi lo rawh ding hen ṭangpitu ding hen a sâwm. Chu chu 
Salmaneser nih a theih rawh chun Hoshea rangah a tleih le, rêngin ah a khumh. 

Samaria Tlûknâk 

5Salmaneser nih Israel ram a rûn le, Samaria chu a hual rawh. A hual mi a kum 

thumnâk ah, 

6chu chu Hoshea lâirêl kum kuanâk asi. Asiria lal lianchem nih Samaria a lâk 

le, Israel tla chu a tleih na le, Asiria leiah a put na, a zeimaw mi chu Halah 
khuapi ah an um, a zeimaw mi chu Gozan ram Habor Tiva kiangah an um, a 
zeimaw mi chu Media khuapi tla ah an um. 

7Israel tla nih chun an Pathian, Aigupta lalchem thawk hen anmah suakpitu leh 

Aigupta thawk hen ruaitu tlûnah thilsual an ti ruangah Samaria chu neh hen a 
um mi asi. Pathian dang tla an sawnh le, 

8LALPA nih an kalnâk ah a nar piak na mi umdân an châwng le, 

9Israel lal tla nih dân an siam mi tla chu an zûl. Israel tla nih an Pathian nih rem 

a ti lo mi thil an ti. Lunglotu milem sawnhnâk chu khua kipah an siam le, khua 
a mêchem mi thawk hen a lianchem mi tiang hen. 

10Tlâng tlûn leh thing dâidul kipah pathiannu Aserah lem lungphun an phun le, 

11LALPA nih ram lakah a nar na mi thilti dân châwng hen lunglotu mâichâm ah 

rimthâw tla an duah. 

12LALPA thupêk milem sawnhlo ding a ti mi chu ngâilo hen an thilsual ti 

zawzawng hen LALPA thin an thawktir. 

13LALPA nih mifial leh khuavâng tla Israel leh Juda rangah thiamthihtir na ding 

hen a fial le, “Thilsual ti bâng ule, ka to-aw khuavâng tla mang hen nan thlâktu 
rangah dân ka nan pêk na mi lakah mi kha zûl u,” a ti. 

14An thlâktu tla nih LALPA an Pathian an zumh lo hâwi ber hen ngâihlo lêm an 

thlâk le, an zûl duh lo. 

15An thlâktu tla sinah thudântuk chu an zûl duhlo le, a sîntirnâk khawm an êl; a 

nunsimhnâk khawm an siarlo. Zeikhawm silo mi ruk an sawnh le, anmah khawm 
zei kawngkâ khawm an zawh lo. An kiangkam mi phun tla ti dân an châwng le, 
LALPA thupêk khawm an ngâi lo, a dawn khawm an dawn lo. 

16LALPA, an Pathian dân tla an râwk ver le; sawnh ding hen chawchal ruk panih 

tla, Aserah pathiannu lem tla, ârfi tla leh Baal pathian an sawnh. 

17Chu lunglotu pathian sinah an fanu leh an fapa tla bâwlnâk ah mang hen an 

ap rawh, dâwithiam leh chamchawh thiam sinah krai anna khâi, LALPA mitmuh 
hen thil diklo ti ding hen anna pumpêk tlak le, LALPA thin an thawktir. 

18LALPA chu Israel tla tlûnah a thinthawk le, a mitmuh ah mi chu a nar phin na 

le, Juda lalram cho a siah. 

19Sikhawmsele, Juda mi tla khawm nih an LALPA an Pathian dân chu an zûl 

duh lo le, Israel tla nih an zûl mi dân an châwng bâk. 

20LALPA nih Israel tla chu a nawng na rawh le, a mitmuh ah mi nar phin an si 

tiang hen mêlma sual tak sinah anmah rêp ding hen a pêk na. 

21LALPA nih Israel leh Juda a ṭhen nûnah, Israel tla nih Nebat fapa Jeroboam 

chu an lal rangah an thîm. Jeroboam nih chun LALPA kaltâk hen sualnâk 
ṭihnungkâi tla a tipi na. 

22-23Jeroboam zia an châwng le, a thilsual ti zawzawng an zulh vima, LALPA 

nih a to-aw khuavâng tla mang hen ka ti lai a ti mi hâwi hen, a mitmuh ah mi a 
nar na tiang hen an sual vima. Churuangah Israel tla chu Asiria ah chunah chun 
tutiang an um ko. 

Asiria Mi Tla Israel Ram Ah An Um 

24Asiria lal lianchem nih Babulon ram ah khuapi tla, Kuth, Ivah, Hamat leh 

Sepharvaim ah mi mipi tla chu Samaria khuapi ah Israel sal ah an put na mi 
mun ah a umtir na. Chu khuapi ah mun an khuar le, an um. 

25Chunah an um kâ chun LALPA an sawnh lo, churuang chun Pathian nih 

chakeibaknei a fial le, mi zeimaw mi a seh na. 

26Asiria lal lianchem chu, Samari khuapi ah umtu tla nih chu ram pathian dân 

an theih lo ruangah, pathian nih chakeibaknei tla a fial le, an seh na ti hen an 
simh. 

27Churawhchun lal lianchem nih: “Sal ah kan put mi bâwlpu pakhat kha kîrtir 

ule, a ram ah mi pathian dân tla sîntir na ding hen um seh,” ti hen thu a pêk. 

28Churawhchun, Israel bâwlpu Samari khuapi thawk hen an put mi chu an kîrtir 

le, Bethel ah a um le, LALPA sawnh dân ding a sîntir na rawh. 

29Sikhawmsele, Samari ah um mi tla nih ruklem an siam nget rih le, Israel tla 

nih mun thenhlimh an siam mi lakah an siah. Murui kip anmah umnâk khuapi 
chiauah milem an siam. 

30Babulon mi tla nih Sukot Benot pathian lem an siam, Kuth mi tla nih Nergal 

lem an siam, Hamat ah mi tla nih Asima lem an siam; 

31Ivah mi tla nih Nibhaz leh Tartak lem an siam, Sepharvaim ah mi tla nih an 

pathian Adramelek leh Anammelek sinah bâwlnâk dingah an fa tla rawh hen an 
ap. 

32Chu minung tla ber nih LALPA chu sawnh hen anmah chi kip lakah mi bâwlpu 

ah thîm hen lunglotu pathian sawnhnâk ah an rangah thil ap bâwlnâk siamtu 
rangah an mang na. 

33Chu hâwi hen LALPA an sawnh khawmah an hawng kaltâk rawh mi anmah 

ram ah an sawnh dân hen an pathian chu an sawnh fâwn. 

34Tusûn ni tiang hen an dân li chu an thâwn vima. Jakob a min Israel ti hen sak 

mi thlâk tla sinah pêk mi dân leh thupêk tla khawm an zûl lo, LALPA khawm chu 
an sawnh lo. 

35LALPA nih thudântuk tla a siam piak na le, zûl ding hen thu a pêk na: “pathian 

dang tla sawnh lah u, mâimûk lah na ule, a sinah khawm bâwlnâk pêk lah u. 

36LALPA Aigupta ram ah mi a thiltikhonâk leh rokual tak hen an suah natu thu 

ngâi ule; keimah cho hawng ka mâimûk ule, ka sinah bâwlnâk tla hawng ap u. 

37Nan rangah dân leh thupêk kan rîn piak na mi hi nan zûl kumza ding asi, 

pathian dang tla nan sawnh ding asi lo, 

38nan sinah thudân ka tuk mi khawm philh lah u. 

39Kei LALPA, nan Pathian thu ngâi ule, nan mêlma tla lakah mi ruang kan suah 

na lai,” a ti. 

40Sikhawmsele, chubang minung tla nih an ngâi duh lo le, an dân li ber an zûl 

vima. 

41Chu minung tla nih chun LALPA chu sawnh hen an milem khawm chu an 

sawnh fâwn, chu hâwitê hen chun an thlâk tla khawm nih tutiang hen an ti vima. 

2 Lal 18 

Juda Lalchem Hezekiah 
(2 Chr 29.1-2; 31.1) 

1Israel lalchem Elak fapa Hoshea lâirêl kum thumnâk ah, Ahaz fapa Hezekiah 

chu, 

2kum kul leh kum nga asi liauah Juda lalchem a hawng si, Jerusalem ah kum 

kul leh kum kua lâi a rêl. A nu chu Zekariah fanu Abijah asi. 

3Amah thlâktu lalchem David hâwi hen Pathian lawmhkâng hen thil a ti. 

4Lunglotu tla milem sawnhnâk tla a râwk, lung intungpi khawm a khiak piak na, 

pathiannu Aserah lem khawm a hâu piak na. Mosi nih a siam mi dâr rûl lem 
Nehustan an ti mi khawm a mân dip. Chu ni tiang hen rûl ruk chu Israel tla nih 
zahnâk ah rimthâw an duah. 

5Hezekiah nih Israel Pathian chu a zumh le; Juda nih chu hâwi lal chu alân 

khawmah a nehnûn khawm a nei lo rawh. 

6LALPA lakah zumhkâi tak hen a um le, a thu a ngâi kumza, LALPA nih Mosi 

mang hen a sinah thu a pêk mi zawng khawm a zûl. 

7LALPA chu a sinah a um le, a thilti zawzawng dingchang tak hen a um. Asiria 

lal lianchem tlûnah a hel le, a sinah siah a pêk duh loh. 



650 

Bawm Common Language Bible Version 
@ 2006 Bangladesh Bible Society  

 
 

 

 

8Philistia mi tla chu a neh na le, an ram tla a rûn le, khuatê thawk hen a lian 

chem, Gaza leh a kiangkam mi ram zawzawng a rûn hep. 

9Lalchem Hezekiah nih lâi a rêl mi a kum linâk chu chu lalchem Hoshea nih 

Israel lakah a lâirêl kum sarihnâk asi-Asiria lal lianchem Salmaneser nih Samari 
khua a hual. 

10A hualnâk thawk hen a kum thumnâk ah Samari khua chu a lâk rawh. Chu 

chu Hezekiah lâirêl kum ruknâk leh Israel lalchem Hoshea lâirêl kum kuanâk 
asi. 

11Asiria lal lianchem nih Israel tla chu Asiria leiah sal ah a put na le, a zeimaw 

mi chu Halah khuapi ah an um, a zeimaw mi chu Gozan ram ah Habor Tiva 
kiangah an um, a zeimaw mi chu Media khuapi tla ah an um. 

12Israel tla nih LALPA, Pathian thu an ngâi lo ruangah Samari khua chu a tlû 

rawh. LALPA to-aw Mosi nih dân a pêk mi chu zûl lo hen an râwk. A ngâi khawm 
an ngâi lo, zûl khawm an zûl lo. 

Asiria Tla Nih Jerusalem An Ṭhih 
(2 Chr 32.1-19; Is 36.1-22) 

13Lalchem Hezekiah lâirêl kum leilinâk ah Asiria lal lianchem Senakerib nih 

Juda khuapi kulhnei tla a do na le, a neh na. 

14Hezekiah nih Lakis ah a um mi Senakerib sinah thu a chah: “Ka tisual asi, 

zângfahtê hen na ka do mi kha bâng le, na sim mi zawng ka nan pêk lai,” a ti. 
Lal lianchem nih Hezekiah rangah a sângnâk chu tangka kilogramme sîngkhat 
leh ngûn kilogramme sângkhat kuat ding hen a râp. 

15Hezekiah nih Biakin ah mi leh lal in ah mi tangka tla chu a kuat; 

16Biakin khâr lakah mi amah nih Biakin khâr tung a tuam mi lakah mi ngûn a lâk 

le, Senakerib rangah a kuat. 

17Asiria lal lianchem nih kawrsen tamtak Lakis thawk hen Jerusalem ah mi 

Hezekiah do ding hen a fial na le, hotu ah a siam na mi minung pathum a hotir 
na. Jerusalem an va tlung rawh chun lampi ah mi puan tahnâk mun an va luah, 
chu chu tlûnlei thawk hen an chawh mi tinungva kiang asi. 

18Hezekiah rangah kawhtu an fial le, a rianṭuantu pathum anmah va tawng ding 

hen an va kal. Hilkiah fapa Eliakim chu lal in hotu asi, Sebna chu lâirêlnâk 
lasuirîntu asi; Asap fapa Joah chu singsiahnâk bu lakah thuneitu asi. 

19Asiria lakah hotu pakhat nih lal lianchem nih lalchem Hezekiah hi âu me a 

zumh theih a duh ti hen a simh na. 

20Lal lianchem nih, “Kawrsen chaknâk leh thiltikhonâk hi thusim ko hen lâk kho 

ding hen na ruat ma? Asiria tlûnah na hel mi lakah hin an ṭangpi ding hen âu 
me na lungum? 

21Aigupta khawm nangmah ṭangpitu dingah na ruat khawm asi kho, 

sikhawmsele lâiluang kûng ṭhianṭhunh ah mang hen a kiak le, kut a sunh mi 
hâwi cho asi lai, Aigupta lalchem tlûnah ngauhtu vial chu, chu hâwi chu an si,” 
ti hen a simh. 

22Asiria hotu nih, “Asi lo leh LALPA, na Pathian lakah dahmawh na ngauh ah? 

Hezekiah nih a râwk mi mâichâm Jerusalem ah mi lak cho ah Pathian sawnh 
ding hen Juda mi tla a simh na mi kha dahmawh? 

23Lal lianchem min hen na sinah thutiamnâk ka siam lai. A tlûnah a chuantu 

ding minung na tawng kho ding chun rang sângnih ka nan pêk lai! 

24Asiria mi lakah a niam chem mi khawm nang zuam kho mi asi lo, chu hâwi 

khawmah Aigupta lalchem nih rang leh kari tla a nan kuat ding na ruat nget rih! 

25LALPA ṭangpinâk lo hen na ram hi kulh hen râwk ding hen ma na ka ruat? 

LALPA ngelchel nih do ding leh veih ding hen hawng ka simh,” a ti. 

26Churawhchun, Eliakim, Sebna leh Joah nih Asiria mi lal lianchem 

rianṭuantupa sinah, “Pu, Aramaic hawlh hen kan sinah thusim le, kan theih lai, 
Hebrai hawlh hen sim lah, mi zawzawng nih vâm lakah hawng kan ngâi ko,” an 
ti. 

27Anih nih a leh na le, “Nanmah leh lal sin cho ah thusim ding hen lal lianchem 

nih hawng ka fial ding hen ma nan ruat? Silo, kulh tlûnah totu zawzawng anmah 
êk leh zun ei leh dintu ding mi tla sinah khawm sim ding hen ka hawng mi asi,” 
a ti. 

28Chu lal lianchem rianṭuantupa chu a dîr le, Hebrai hawlh hen a âu rawh, 

“Asiria lal lianchem nih thu a nan simh na mi ngâi u! 

29Hezekiah nih a nan perpet na lo ding hen a nan simhkan na asi. Hezekiah nih 

an hum kho na ding asi lo. 

30LALPA lakah ngauh ding hen khawm a perpettir lah u. Asiria kawrsen nih nan 

khuapi a lâk ding mi lakah hin LALPA nih an hum hen an vêng kho na ding hen 
ruat lah u. 

31Hezekiah thu chu ngâi rîlmâl lah u, Asiria lal lianchem nih khuapi mi kha suak 

hen a sinah a pêk ding hen thu an pêk na. Nan grep tla, nan theipi tla ei ding 
hen nan tikhurchawh lakah mi tî din ding tla, 

32hinah nanmah ram ah mi hâwitê hen hi ram an luahtir na ding mi lakah grep 

tla, sang rang ding mi fâng tla, ram lakah oliv sariak, khuaitizû tla umnâk ah an 
umtir na lai. Thu an pêk na mi zia nan ti chun nan thi lai lo le, nan nung lai. 
Hezekiah nih LALPA an hum natu dingah ruat ding hen an âttir lah na seh. 

33Zei phun pathian khawm nih Asiria lal lianchem lakah mi an ram a hum dah 

loh. 

34Arpad leh Hamat pathian tla tuah zeiah an um? Sepharvaim, Hena leh Ivah 

pathian tla zeiah? Pakhat tal nih Samaria a hum kho ma? 

35Zei liauah me hi bang pathian tla nih kan lal lianchem thawk hen an ram hum 

khotu an um? Pathian nih Jerusalem hum kho ding hen zei nih an ruattir na?” 
a ti. 

36Zapi tla chu an dâisip, lalchem Hezekiah nih a simh na mi hâwi hen kâ khat 

khawm an sâng lo. 

37Churawhchun Eliakim, Sebna leh Joah nih an ngaihsia tukah an puan an thlêk 

le, chu Asiria mi thusim chu va simh ding hen lal sinah an kal rawh. 

2 Lal 19 

Lalchem Nih Isai Krai A Khâi 
(Is 37.1-7) 

1Lalchem Hezekiah nih chu thu chu a theih kâ hen a puan a thlêk, salâpuan â 

aih le, LALPA Biakin ah a kal. 

2Lal in hotu Eliakim, Sebna lâirêlnâk mun ah lasuirîntu leh bâwlpu lun tla chu 

Amoz fapa khuavâng Isai sinah a fial na. Annih khawm salâpuan anna aih bâk. 

3Hi hi Isai sinah sim ding mi thuchah chu asi: “Tusûn ni hi tuar ni asi, rêp leh 

ningzak saih hen kan um. Nunau faring awt liauah a nganfâk le, sikhawmsele 
ring ding hen a chelh lo thlo mi hâwi kan si. 

4Asiria lal lianchem nih “Pathian nung siarlo hen a rianṭuantu lakah mi hotu 

chem a hawng fial. LALPA na Pathian nih hi bang zauhnawmhtu chu theih sele, 
chubang hâwi thusim tla chu theih sele rêp na seh. Churuangah kan minung a 
thibang tla rangah thlacham rawh,” a ti. 

5Isai nih lalchem Hezekiah thuchah a theih rawh chun, 

6hi sângnâk thu hi a simh nawlh: “LALPA nih a nan hum kho na lai loh ti hen 

Asiria tla nih an ṭhih na mi chu, LALPA nih ṭih lah u a nan ti na asi. 

7LALPA nih Asiria lal lianchem chu thu thang a theihtir lai, a kîr lai le, chunah 

chun LALPA nih a thah lai a ti,” ti hen. 

Asiria Tla Nih Ṭhihnâk Thudang 
An Thanh Nawlh Na 

(Is 37.8-20) 

8Asiria mi rianṭuantu pakhat nih lal lianchem nih Lakis chu a suaktâk le; Libna 

khua kiangkam mi an do mi a theih le, churawhchun lal sinah thu deih ding hen 
a kal. 

9Asiria tla nih, Sudan ah mi lal Tirhakah nih Aigupta kawrsen tla anmah do ding 

hen a hawngpi na mi thu an theih. Asiria lal lianchem nih chu thu chu a theih 
rawh chun, Juda lalchem Hezekiah sinah lasuikuat hen hi thu hi a simh: 

10“Na lung mi Pathian nih ka kut lakah na tlû lai loh ti hen an simh mi thu nih a 

nan perpet lah seh. 

11Asiria lal lianchem nih a tum rawh mi chu zei ram zawng a râwk ti na theih ko 

khateh. Suak kho ding hen na ruat rerêng ma? 

12Hawng ka thlâktu tla nih, Gozan, Haran leh Rezeph khuapi tla an râwk le, 

Betheden leh Telasar ah um mi tla an thah na le, an pathian tla nih âukhawm a 
hum kho na lo. 

13Hamar, Arpad, Sepharvaim, Hena, Ivah lal tla kha zei ram ah an um?” a ti. 

14Lalchem Hezekiah nih mifial nih a hawng put mi lasui chu a lâk le a rêl, LALPA 

mâika ah lasuikuat chu a siah le, thla a cham: 

15“LALPA, Israel Pathian; thilnung thla tlûn leiah na laltophah ah to mi, nangmah 

cho Pathian na si, laikulh ram zawzawng ah lâi na rêl, nangnih tual leh vân na 
siam. 

16Tuah, LALPA, kan lakah thil a hawng tlung mi hi zauhnik. Senakerib nih 

nangmah Pathian nung zauhnawmh hen thu a sim mi hi ngâinik, 

17LALPA, Asiria lal lianchem nih phun tamtak a veih na, an ram chu lâwng keng 

hen a siam, 

18an pathian tla pathian silo mi, thing milem leh lung minung kut hen siam mi 

cho tla chu a duah piak na ti hen kan theih. 

19LALPA, kan Pathian, tuah Asiria tla lakah mi chu hawng kan hum rawh, laikulh 

phun zawzawng nih nangmah cho LALPA Pathian na si ti an theih khonâk ding 
hen,” a ti. 

Lalchem Sinah Isai Thuchah 
(Is 37.21-38) 

20Churawhchun Isai nih lal thlachamnâk sângnâk thu chu simh ding hen thu a 

thanh. 

21LALPA nih, “Senakerib, Jerusalem khuapi nih a nan nihsanh le, a nan siarlo 

rawh asi. 

22Na zauhnawmh hen na simsâwi mi chu âu me si? Kei Israel Pathian thenhlimh 

rangah na zah lo. 

23Lebanon tlâng sâng chem tla chu na kari zawzawng hen na neh na ti 

khâwngnâk thusim ding hen mi na fial. Sidar thing sâng chem tla leh far thing 
ṭha chem tla ka hâu le, thing mun sung tla ka tleng ver ti hen na khâwng. 

24Ramdang ah tikhur tla ka chawh le, ka kawrsen tla nih Nile Tiva kang dep hen 

an lamh ti hen na khâwng. 

25“Alân thawk hen ka thiltum zawzawng tla hi na theih dah tâwn ma? Tu chun 

ka hawng langh rawh. Tu chun kulhnei khua tla chu nâwmpawng ah siam kho 
ding hen thiltikhonâk ka nan pêk. 

26Chunah um mi tla chu thiltikhonâk neilo hen an um, an lâu le an mawlh thlo. 

Phâisen ah mi belh hâwi mawh in tlûnah belh a chawrh mi saklei thlilûm nih uai 
tep hen a sêm na mi hâwi an si. 

27“Sikhawmsele, nang chu ka nan theihfiang asi, na thilti leh na umnâk zawng 

khawm. Ka lakah na thinrunnâk khawm ka theih. 

28Na thinthawknâk leh na khâwngnâk khawm ka theih, tuah na nâr ah siau hen 

ka nan banh lai le, thirbanh chu na kâ ah kan banh lai le, na hawngnâk lampitê 
ah ka nan kîrpi awt,” a ti. 

29Churawhchun Isai nih Lalchem Hezekiah sinah, “Hi hi thil hawng tlung ding 

mi singsiahnâk chu asi: Tukum leh kum vei ah mâng buh cho nan ei lai, chu 
zulh a kum nawlh ah chun fâng nan tuh lai le, a rah tla nan ei lai rawh. 

30Juda thibang tla chu thlâi keuh tual ah ram thûk tak nei hen rah an suah mi 

hâwi an si lai. 

31LALPA nih hi thil hawng um ding mi a tum mi asi ruangah, a thibang tla chu 

Jerusalem leh Zion tlâng ah an um lai. 

32“Hi hi LALPA nih Asiria lal lianchem thu a sim mi chu asi: Hi khuapi sungah a 

lût hen chanhtiang thalzum pakhattê khawm a kah lai loh. Zei kawrsen khawm 
phaw hen hi khuapi ah an hawng kal lai lo le, hualnâk ding hen lungpawng an 
siam lai loh. 

33Hi khuapi sungah lût lo hen a hawngnâk lampitê hen a kîr nawlh lai. Kei, 

LALPA nih ka sim rawh hi. 

34Ka to-aw David sinah ka tiamh mi ruangah leh keimah min zahkâinâk ding 

hen hi khua hi ka vêng hen ka hum awt,” a ti. 

35Chu zân chun LALPA vânmifial chu Asiria tla riaknâk mun ah a kal le, kawrsen 

nuaikhat leh sîngriat leh sângnga a thah na. A thaituan khua a dei rawh chun a 
thi chia hen an rîl phut! 

36Churawhchun Asiria lal lianchem Senakerib chu â lêt le, Ninevi leiah a kîr 

rawh. 

37Nikhat chu a pathian Nisrok biakin ah a sawnh liauah, a fapa panih Adramelek 

leh Sarezer nih nâmsâu hen an thah le, Ararat ram ah an tek ving. A fapa dang 
Esarhadon chu a ruangrûl ah a lal. 

2 Lal 20 

Lalchem Hezekiah A Damlo 
Leh Dam Nawlhnâk 

(Is 38.1-8, 21-22; 2 Chr 32.24-26) 

1Chuliau chun Lalchem Hezekiah chu thi viviar hen, a zâw le, Amoz fapa 

khuavâng Isai nih a veh le, a sinah, “LALPA nih na umdân ding chu ka ruat ver 
rawh a nan ti, dam ding na si lo ruangah thi ding hen a râlring ko,” a ti. 

2Hezekiah chu a mêl vâm lei â hawi le, thla a cham. 

3“LALPA, zumhkâi tak hen leh ṭih tak hen na rian ka ṭuan le, ti ding hen na ka 

duh mi lakah chun ti ngelchel ding hen ka tum kumza mi kha theihkumza rawh,” 
a ti. Chun ngaihsia tak hen a ṭap rawh. 

4Isai nih lal chu a kaltâk le, lal in kulh sung a lanh lântê ah, 

5LALPA mipi tla lâirêltu Hezekiah sinah thu sim nawlh ding hen a kîr le, a sinah, 

“Kei, LALPA, na thlâktu David Pathian nih na thlachamnâk khawm ka theih, na 
mitthli tlâk khawm ka muh, ka nan damh nawlh lai le, ni thumnâk ah Biakin ah 
na kal lai. Kum leinga hen na san ka sâutir nawlh lai. 

6Nang leh hi Jerusalem khuapi hi Asiria lal lianchem lakah mi ka nan hum lai. 

Keimah min zahkâinâk ding hen hi khuapi hi ka hum awt, David sinah thu ka 
tiamh mi hâwi hen,” a ti. 

7Churawhchun Isai nih lal bulsântu tla sinah, “Theipi rah nêng a khuailumâ 

lakah buaih piak ule, churawhchun a dam ko lai,” ti hen a simh na. 

8Lalchem Hezekiah nih, “LALPA nih hawng ka damh hen ni thum ni ah Biakin 

ah ka kal kho awt ti singsiahnâk zei asi lai?” ti hen a deih. 

9Isai nih a sâng le, “LALPA nih a thu a dik ti theihnâk singsiahnâk a nan pêk lai. 

Tuah leilâk dâidul tlûnlei kângah bak râ tiang thâwn ma na duh tanglei bak râ 
tiang thâwn?” a ti. 

10Hezekiah nih, “Leilâk bak lakah tlunlei kângah dâidul bak râ tiang thâwn chu 

a awl awt thlo! A tanglei ah bak râ thâwn hen um seh,” ti hen a sâng. 

11Isai nih LALPA sinah thla a cham le, dâidul chu lalchem Ahaz nih a siam mi 

tanglei kâng leilâk bak râ tiang LALPA nih a thâwn. 

Babulon Thawk Hen Mifial Tla 
(Is 39.1-8) 

12Chu liau chun Babulon lalchem Baladan fapa Merodak Baladan nih Hezekiah 

a dam lo ti a theih le, lasui leh lâwmman a kuat. 

13Hezekiah nih mifial tla chu a lawmh na le, a thil neih: tangka, ngûn, an rim 

thâwttirnâk leh sariak rimthâw leh a kawrsen râlthuam tla a zauhtir na. A ram 
sungah zei ram khawm a thil siahnâk a zauhtir lo mi a um lo. 

14Churawhchun khuavâng Isai chu lalchem Hezekiah sinah a kal le, “Hi bang 

minung tla hi zei thawk hen an hawng, zei thu me an sim,” ti hen a deih. 
Hezekiah nih a sâng le, “Babulon ram lât tak thawk hen hawng mi an si,” a ti. 

15Isai nih, “lal in ah zei zei an muh?” ti hen a deih. Hezekiah nih “Zeizawng an 

muh ver, ka muhtir na lo mi zeikhawm a um lo,” a ti. 

16Churawhchun Isai nih lalchem sinah, “LALPA, zeizawng tikho nih lal in ah mi 

thil zeizawng, 

17an thlâktu tla thil tusûn tiang hen um mi tla chu Babulon leiah an put hep ding 

mi ni a hawng tlung awt, zeikhawm an mâk lai loh. 

18Nangmah thlâk tak tla khawm Babulon ah an kalpi na lai le, an tilkhei hen rian 

ṭuan hen an um lai,” a ti. 

19Hezekiah nih chu chu a ti mi umzia chu a dam sung zawzawng thlangam hen 

a um awt tinâk asi ti a theih le, churuangah chun, “LALPA thawk hen thuchah 
na ka simh mi chu a ṭha asi,” ti hen a sang. 

Lalchem Hezekiah 
Lâirêl Dawnghnâk 

(2 Chr 32.32-33) 

20Lalchem Hezekiah thilti dang zawzawng râlṭha tak hen a ti mi leh tî 

khawngnâk in a siam le, khuapi ah luang ding hen tî lampi a chawh mi tla chu 
Juda lal tla thâwngthâng bu rînnâk ah rîn asi. 

21Hezekiah chu a thi le, a fapa Manaseh chu a ruangrûl ah a lal. 

2 Lal 21 

Juda Lalchem Manaseh 
(2 Chr 33.1-20) 

1Manaseh chu kum leinih mi asi liauah Juda lalchem a hawng si, Jerusalem ah 

kum sâwmnga leh kum nga lâi a rêl. A nu chu Hepzibah asi. 

2Manaseh nih LALPA mi tla kalnâk zawngah a nar piak na mi phun ti dân 

fihnungkâi chu zûl hen LALPA lakah thilsual a ti. 

3A pa Hezekiah nih a râwk mi lunglotu pathian sawnhnâk mun tla a siam nawlh 

le; Israel lalchem Ahab nih a ti mi hâwi hen Baal leh pathiannu Aserah lem a 
siam mi sawnhnâk dingah mâichâm tla a siam. Manaseh nih ârfi tla khawm a 
sawnh. 

4LALPA nih amah sawnhnâk mun rang dingah a ruat mi mun Biakin sungah 

lunglotu tla mâichâm a siam. 

5Biakin sung mun nih lakah ârfi sawnhnâk mâichâm a siam. 

6Bâwlnâk duahphung lakah a fapa a mang. Chamchawh thiam leh kutzalam 

zauh a châwng, vânsia vânṭhat siamtu leh tin-tlah-ninh thiam tla thu a deih na. 
LALPA tlûnah thilsual ti hen a thin a runhtir. 

7Biakin ah chun Aserah pathiannu lem a siah, LALPA nih David leh a fapa 

Solomon sinah, “Israel phun leinih ram zawzawng lakah hi Jerusalem, hi Biakin 
hi, keimah sawnhnâk ding mun ah ka thîm mi asi. 

8Israel tla nih ka thupêk zawzawng an zûl hen ka to-aw Mosi sinah dân 

zawzawng ka pêk mi an zûl chun, an thlâktu tla rangah ka pêk na mi ram lakah 
mi hi nar ding hen kan siang na awt lo,” a ti. 

9Sikhawmsele Juda tla nih LALPA thu chu an ngâi lo le, LALPA nih a mi le 

kalnâk ah a nar piak na mi phun nih sualnâk an ti mi tla ngâk fâk dauh hen 
Manaseh nih a tipi na. 

10Khuavâng a to-aw tla mang hen LALPA nih, 

11“Lalchem Manaseh nih thil diklo tla a ti, Kanaan mi tla nih an ti mi ngâk a ṭha 

lo dauh hen a ti; a ruklem tla hen Juda tla chu a sualtir na. 

12Churuangah, Kei, LALPA Israel Pathian nih Jerusalem leh Juda tlûnah 

vânduainâk chu hâwi ka tlungtir lai le, âuzawng a theihtu chu a maw lai. 

13Samari ka rêp hâwi hen Jerusalem ka rêp lai, Israel lalchem Ahab leh a thlâk 

tla ka rêp hâwi hen Jerusalem chu a mi tla ka nâwt thiang lai, khêng chu nâwt 
leh khuh tlek hâwi hen. 

14Mihel tla chu ka nawng lai le, anmah nehtu leh an ram râwktu an mêlma sinah 

ka ap na lai. 

15Ka lakah an sual ruangah leh an thlâktu tla Aigupta an suaknâk thawk hen 

tusûn ni tiang ka thin an thawktir ruangah hi thil hi ka mi tla sinah ka ti awt,” a 
ti. 

16Manaseh nih sual neilo tamtak a thah na le, Jerusalem lampi tla chu thisen 

hen a luang; hi hi lâwng silo hen, Juda tla chu ruk a sawnhtir na le, LALPA lakah 
a sualtir na. 

17Manaseh nih a ti mi zawzawng chu, thilsual a ti mi hen, Juda lal tla 

thâwngthâng rînnâk bu ah rîn asi. 

18Manaseh chu a thi le, lal in dûm Uza dûm ah an vûi. A fapa Amon chu a 

ruangrûl ah a lal. 

Juda Lalchem Amon 
(2 Chr 33.21-25) 

19Amon chu kum kul leh kum nih asi liauah Juda lal asi, chun Jerusalem ah kum 

nih lâi a rêl. A nu chu Meshullemeth, Haruz fanu Jotbah khua mi asi. 

20A pa Manaseh hâwi hen LALPA lakah thilsual a ti. 

21A pa thilti châwng hen, a pa nih milem a sawnh mi a sawnh bâk. 

22LALPA, a thlâktu Pathian chu a duh lo le, LALPA thupêk tla khawm a zûl lo. 

23Amon chu a rianṭuantu tla nih an phiar le, lal in ah an thah. 

24Juda tla nih Amon thahtu tla chu an thah le, a fapa Josiah chu lal ah an siam. 

25Amon thilti zawzawng tla chu Juda lal tla thâwngthâng rînnâk bu ah rîn asi. 

26Amon chu Uza dûm sungah mi thlân ah an vûi le, a fapa Josiah a ruangrûl ah 

a lal. 

2 Lal 22 

Juda Lalchem Josiah 
(2 Chr 34.1-2) 

1Josiah chu Juda lalchem asi liauah kum riat mi asi. Jerusalem ah kum 

sâwmthum leh kumkhat lâi a rêl. A nu chu Jedidah, Bozkath khua mi Adaiah 
fanu asi. 

2Josiah nih LALPA lawmhkâng hen thil a ti le, amah thlâktu David zia châwng 

hen fek tak hen Pathian dân a zûl. 

Dân Bu Chu Tawng Asi 
(2 Chr 34.8-28) 

3Josiah nih a lâirêl kum leiriatnâk ah, lâirêlnâk ah lasuirîntu Saphan, Meshullam 

tupa, Azaliah fapa chu Biakin ah kal ding hen thu a pêk: 

4“Bâwlpu lalchem Hilkiah sinah va kal le, zatlâng thawk hen khawlh mi tangka 

Biakin tualmâi ah bâwlpu tla nih zei vial an tawng rawh, tangka um zat va theih. 

5Biakin remhtu tla sinah tangka chu pêk na ding hen va simh. 

6Thing hen thilsiamtu tla, in saktu tla, lung in saktu tla nih thing leh lung 

châwknâk ah mang ding hen pêk na seh. 

7Chu lakah rianṭuan hotu tla chu thungâi zumh an kâi le, chu thawhlâwm tla chu 

rêl khawm a herh lo,” a ti. 

8Lalchem thupêk chu Saphan nih Hilkiah rangah a simh le, Hilkiah nih Biakin 

ah hi Dân bu hi ka tawng mi asi ti hen a simh. Hilkiah nih Saphan sinah lasuibu 
a pêk le, Saphan nih a rêl rawh. 

9Churawhchun lal sinah a kîr nawlh le, lal a va simh: “Na to-aw tla nih Biakin ah 

mi tangka chu an lâk le, Biakin remhtu tla sinah an pêk na.’’ 

10“Chun, Hilkiah nih a hawng ka pêk mi lasuibu hi,” a ti le, hâu fâk tak hen lal 

sinah a rêl. 

11Lalchem nih lasuibu rêl mi a theih rawh chun, lung fâk tak hen a puan a thlêk 

le, 

12Bâwlpu Hilkiah, Saphan fapa Ahikam, Mikaiah fapa Akhor, Saphan lâirêlnâk 

ah lasuirîntu leh lal zûltu Asaiah le tla sinah, hi thupêk tla hi a pêk: 

13“Kal ule, kei leh Juda mi tla rangah hi lasuibu ah sîntirnâk tla hi LALPA deih 

u. Hawng kan thlâktu tla nih hi lasuibu nih a sim hâwi hen thil an tilo ruangah 
LALPA chu kan lakah a thinrun rawh asi,” a ti. 

14Hilkiah, Ahikam, Akbor, Saphan leh Asaiah tla chu khuavâng nunau Huldah, 

Jerusalem khua sak thar leikângah um mi sinah thu deih ding hen an va kal 
rawh. (a pasal Salum, Tikvah fapa, Harhas tupa chu Biakin puan leikângah hotu 
asi.) 

15Thil a hawng um mi tla chu a simhfiang le, khuavâng nunau nih chun, “Lal 

sinah kîr nawlh ule, 

16hi LALPA thuchah tla chu va simh u,” a ti na, “Lalchem nih lasuibu lakah a rêl 

mi hâwitê hen Jerusalem leh a sungah um mi tla chu ka rêp awt. 

17Kei chu an hawng ka duh lo le, pathian dang tla sinah bâwlnâk an ap, 

churuangah an thilti zawzawng tla nih ka thin an thawktir. Jerusalem tlûnah ka 
thinthawknâk chu a reh ding asi lo. 

18A bîk hen, kei LALPA, Israel Pathian nih hi hi lal rangah ka simh asi: lasuibu 

ah rîn mi tla chu na ngâi le, 

19na rim le, ka lakah nau tak hen na um le, na nipuan tla na thlêk hen na ṭap le, 

chu chu Jerusalem leh a minung tla ka rêp ding mi na theih ruangah asi. Zauh 
hen ṭihnungkâi rê ding hen ka siam lai le, a mun khawm chu mi nih siatbarh mi 
mun an ti lai. 

20Sikhawmsele, na thlacham hâu ka theih le, Jerusalem lakah rêpnâk lam chu 

na thih nûnah asi lai rawh. Nang lam chu thlangam tak hen kan thihtir awt,” a ti. 
Hi thuchah tla hen mifial tla chu lalchem Josiah sinah an kîr rawh. 

2 Lal 23 

Josiah Nih Lunglo Sawnhnâk A Veih 
(2 Chr 34.3-7, 29-33) 

1Josiah nih Juda hotu leh Jerusalem mi zawzawng a kawh na. 

2Munkhat dut hen Biakin ah an kal, bâwlpu tla leh khuavâng tla, zapi zawzawng, 

a nei mi leh a pâm mi tla khawm nih an zûl na. Chubang zapi mâika ah chun 
lalchem nih thudântuk bu Biakin ah an tawng mi chu hâu fâk tak hen a rêl. 

3Josiah chu a lal tonâk mun ah a dîr le, LALPA sinah amah thu ngâi ding leh a 

dân thupêk tla thinlung leh thlarau ah kil ding leh thudântuk bu lakah thupêk rîn 
mi tla chu mang rawh ding hen LALPA sinah thutiamnâk a siam. Mi zapi 
zawzawng khawm nih thudântuk chu zûl ding hen thu anna tiam. 

4Churawhchun Josiah nih Bâwlpu Lalchem Hilkiah leh amah ṭangpitu bâwlpu 

tla leh Biakin kulh vêngtu tla chu Baal sawnhnâk thuamthil, Aserah pathiannu 
sawnhnâk, ârfi tla sawnhnâk thuamthil zawzawng Biakin ah mi hawng suah ding 

hen thu a pêk na. Lalchem nih chu thuamthil zawzawng chu Kidron Vakuam 
kiangah mi khuapi lênglei ah a duah hep le, a dap chu Bethel leiah a kalpi. 

5Juda lalchem nih Baal, nî, thlâ, ârfi lian tla, ârfi tla sawnhnâk ah bâwlpu rangah 

a ruat na mi Juda khuapi tla leh Jerusalem khua kiangkam ah mi mun tla 
zawzawng ah lunglotu tla mâichâm ah bâwlnâk aptu tla chu a lawnh hep na. 

6Biakin ah mi Aserah pathiannu lem chu Kidron Vakuam ah khuapi ah mi chu a 

lâk, a duah le, a rial dip, zatlâng vûinâk mun lakah a vawrh hep. 

7Â zuar mi tla nih an luah mi Biakin chu a râwk. (Chunah nunau tla nih Aserah 

sawnhnâk ah mang ding nipuan an tah) 

8Juda ram khuapi ah um mi bâwlpu, mâichâm ah thil ap hen nawmhtirtu tla chu 

Jerusalem ah a kalpi na. Khuapi sungah lûtnâk kawtkapi kehlei kângah mi 
khuapi lâirêltu Josua nih a siam mi kulh kawtkâ kiangah kêl khuri tla sinah ap 
mi mâichâm tla khawm a râwk. 

9Chubang bâwlpu tla chu Biakin ah rianṭuan ding hen a siang lo le, sikhawmsele 

anmah hâwi bâwlpu tla dang rangah pêk mi lam chu an ei kho. 

10Lalchem Josiah nih chun âukhawm nih Milkom pathian sinah an fanu leh an 

fapa duah hen bâwlnâk an ap lo rawh ding hen Hinom Vakuam ah lunglotu 
pathian sawnhnâk mun Topheth khawm a râwk. 

11Juda lal tla nih nî sawnhnâk dingah rang tla an pêk mi khawm a râwk le, chu 

sawnhnâk ah mang mi kari tla khawm a duah. (Chu chu Biakin kulh kawtkâ 
kiangah siah mi asi le, Nathan Melek rianṭuantu hotu umnâk thawk hen a lâ lo.) 

12Lalchem Ahaz umnâk in tlûn chuanh ah an siam mi mâichâm tla chu lalchem 

Josiah nih a râwk hep, lalchem Manaseh nih Biakin kulhsung tualmâi ah a siam 
mi mâichâm khawm a râwk le, a mântir hep le, Kidron Vakuam ah a vawrh hep. 

13Josiah nih lalchem Solomon nih Jerusalem saklei ah a siam mi mâichâm tla 

oliv tlâng simlei mi milem fihnungkâi Sidon pathiannu Astarte, Moab tla pathian 
Kemos leh Amon pathian Milkom sawnhnâk tla chu a râwk hep. 

14Lalchem Josiah nih pathiannu Aserah lem lungphun chu a thlûk le, a mân dip, 

chu an phunnâk mun tual chu minung ruh hen a khuh. 

15Nebat fapa Lalchem Jeroboam, Israel tla sualtirtu nih Bethel ah sawnhnâk a 

siam mi mun khawm Josiah nih a râwk le, lung tla chu valeidip hâwi hen a mântir 
dip; Aserah lem khawm a duah hep. 

16Churawhchun Josiah chu â hawi le, tlâng tlûnah thlân tla a muh le, chu thlân 

ah mi ruh tla chu a lâk le, mâichâm ah a duah. Chu hâwi hen Lalchem Jeroboam 
nih sawnhnâk hunbi liauah mâichâm kiangah a dîr mi hâwi hen a lân lânah a 
siam, khuavâng nih a simkan mi hâwi hen Josiah nih mâichâm chu a râwk. 
Josiah chu â hawi le, hi simhkannâk simtu khuavâng thlân a muh, 



661 

Bawm Common Language Bible Version 
@ 2006 Bangladesh Bible Society  

 
 

 

 

17“Khi khi âu thlân mesi?” a ti. Bethel mi tla nih an sâng le, “Hi hi Juda ram thawk 

hen mi khuavâng, tuah hi mâichâm lakah thil na ti mi zawzawng simkantu thlân 
asi,” a ti. 

18Josiah nih, “A um mun ah um ziar seh, a ruh ṭhial ding asi lo,” ti hen thu a pêk 

na. Churawhchun a ruh chu ṭhial asi lo, Samari khua thawk hen a hawng mi 
khuavâng ruh tla khawm ṭhial asi lo. 

19Khua kipah Israel lal tla nih lunglotu tla nih milem sawnhnâk mun siam hen 

LALPA thin an thawktirnâk chu lalchem Josiah nih a râwk hep. Bethel ah a râwk 
mi hâwitê hen mâichâm zawzawng a râwk hep. 

20Lunglotu bâwlpu tla chu an rianṭuannâk mâichâm ah a thah na le, mâichâm 

kipah minung ruh tla a duah. Chun Jerusalem ah a kîr nawlh rawh. 

Josiah Nih Kalkanh Kût A Mang 
(2 Chr 35.1-19) 

21Thudântuk lasuibu ah rîn hâwi hen lalchem Josiah nih mi zapi tla chu LALPA 

an Pathian zahnâk ding hen Kalkanh Kût mang ding hen thu a pêk na. 

22Lâirêltu tla nih phun tla tlûnah an lâirêlnâk thawk hen, Israel leh Juda lal 

âukhawm nih hi hâwi mi Kalkanh Kût an mang dah lo. 

23Tuah a dawnghnâk leikângah Josiah lâirêl kum leiriatnâk ah Kalkanh Kût chu 

Jerusalem ah mang asi. 

Josiah Nih Thil A Dangtir Mi 

24Biakin ah Dân rînnâk bu bâwlpu lalchem Hilkiah nih a tawng mi chu zûl rawh 

ding hen lalchem Josiah nih Jerusalem thawk hen Juda ram zawzawng mi tin-
tlah-ninh thiam, vânsia vânṭha simtu, dâwngsungkhur pathian tla, milem tla leh 
lunglotu tla pathian sawnhnâk thil zawzawng a veih phin. 

25A lân khawmah LALPA chu thinlung zawzawng, dawnruatnâk zawzawng leh 

chaknâk zawzawng hen Mosi dân zawzawng zûltu amah hâwi lal an um dah 
loh, a nehnûn khawm an um loh. 

26Sikhawmsele, lalchem Manaseh nih Juda lakah a thilti ruangah LALPA thin a 

runhtir mi chu a reh kho lêm lo. 

27LALPA nih, “Israel lakah ka ti mi hâwi hen Juda lak khawm ka ti awt, ka 

mitmuh ah mi Juda tla chu ka veih ving na lai le, Jerusalem leh Biakin keimah 
sawnhnâk mun dingah ka ruat mi chu ka nawng awt, a ti. 

Josiah Lâirêl Dawnghnâk 
(2 Chr 35.20—36.1) 

28Lalchem Josiah thilti dang tla chu Juda lal tla thâwngthâng rînnâk bu ah rîn 

asi. 

29Josiah lal liauah Aigupta lalchem Neko nih Asiria lal lianchem ṭangpi ding hen 

Eufretis Tiva ah a kawrsen a put na. Lalchem Josiah nih Aigupta kawrsen tla 
chu Megido ah kham na ding a tum le, chunah chun an thah rawh. 

30A mi le tla nih a ruak chu kari ah an thâng le, Jerusalem ah an kîrpi le, lal thlân 

ah an vûi. Juda tla nih Josiah fapa Joahaz chu lal ding hen sariak an thuh. 

Juda Lalchem Joahaz 
(2 Chr 36.2-4) 

31Joahaz chu kum kul leh kum thum asi hen Juda lal a hawng si le, Jerusalem 

ah thla thum lâi a rêl. A nu min chu Hamutal, Libnah khuapi mi Jeremia fanu 
asi. 

32A thlâktu tla hâwi hen LALPA lakah thilsual a ti. 

33A lâirêl kum chu Aigupta lalchem Neko nih Hamat ram ah Riblah ah a kalpi 

le, Juda ram chu tangka kilogramme sângthum leh zali leh ngûn kilogramme 
sâwmthum leh pali siah khawlh ding hen a siamnâk thawk hen a dawng rawh. 

34Lalchem Neko nih Josiah fapa Eliakim chu a pa ruangrûl ah Juda lal ah a siam 

le, a min khawm Jehoiakim ti hen a thleng. Joahaz chu lalchem Neko nih 
Aigupta ah a kalpi le, chunah a thi rawh. 

Juda Lalchem Jehoiakim 
(2 Chr 36.5-8) 

35Aigupta lal nih khawlh ding hen a hauh na mi chu, a herh zat tlinh ding hen 

lalchem Jehoiakim nih zapi lakah an neih zia hâwi vima hen a khawlh na. 

36Jehoiakim chu Israel lal asi liauah kum kul leh kum nga mi asi, Jerusalem ah 

kum leikhat lâi a rêl. A nu chu Zebidah, Rumah khua mi Pedaiah fanu asi. 

37Amah thlâktu tla umdân châwng hen Jehoiakim nih LALPA lakah thilsual a ti. 

2 Lal 24 

Juda a rûn le, kum thum kar a sinah a pêk hen amah lâirêlnâk tangah Jehoiakim 
chu a umtir le, a nehnûn chun a hel rawh. 

2LALPA nih a to-aw khuavâng mang hen ka ti lai ti thu a sim mi hâwi hen 

Jehoiakim leh Juda mi tla râwk ding hen Babulon mi tla, Siria mi tla, Moab mi 
tla leh Amon mi kawrsen rual tla chu a fial na. 

3Hi hi LALPA thupêk 

4Lalchem Manaseh nih thilsual tamtak a ti ruangah leh a bîk hen thilsual tilotu 

tla a thah na ruangah LALPA nih a ngaihdam kho lo le, Juda tla chu a mitkâ 
thawk hen veih dep ding hen hi hi LALPA thupêk a hawng tlung mi asi. 

5Jehoiakim nih thil a ti mi tla chu Juda lal tla thâwngthâng rînnâk bu ah rîn asi. 

6Jehoiakim chu a thi le, a fapa Jehoiakin a ruangrûl ah a lal. 

7Babulon lal nih Aigupta nih â ting mi zawzawng, Eufretis Tiva thawk hen marlei 

Aigupta ramri tiang a thuneihnâk tangah a siah ruangah Aigupta lal leh a 
kawrsen tla chu râltuk ding hen an suak lo rawh. 

Juda Lalchem Jehoiakin 
(2 Chr 36.9-10) 

8Jehoiakin chu Juda lal asi liauah kum leiriat mi asi le, Jerusalem ah thla thum 

lâi a rêl. A nu chu Jerusalem khua mi Elnathan fanu Nehusta asi. 

9A pa Jehoiakim umdân a châwng le, LALPA lakah thilsual a ti. 

10A lâirêl hun liauah Babulon kawrsen tla chu lalchem Nebukadnezar nih hotu 

a siah mi sinah thu a pêk le, Jerusalem leiah an kal le, an hual. 

11Chu an hual liau chir chun Nebukadnezar khawm a kal bâk le, 

12lalchem Jehoiakin chu, a nu, a fapa tla, a milian tla, a lal in rianṭuantu tla chu 

Babulon mi tla sinah anna pêk rawh. Nebukadnezar a lâirêl kum riatnâkah 
Jehoiakin chu a tleih le, rêng a thlâk, Biakin ah mi thil leh lal in ah mi thil 
zawzawng hen Babulon leiah a kalpi. 

13LALPA nih a simkan rawh hâwi hen lalchem Solomon nih Biakin ah mang mi 

ngûn khêng-le-bêl a siam mi zawzawng Nebukadnezar nih a râwk hep. 

14Nebukadnezar nih Jerusalem ah um mi lal fa zawzawng, ruitu zawzawng sîng 

khat ding a put na. Rianṭuan thiam mi zawzawng leh namdêng thiam tla a put 
na le, a pâm chem mi tla cho Juda ram ah chun a mâk na. 

15Nebukadnezar nih Jehoiakin chu a tleih le, a nupi tla, a rianṭuantu tla, Juda 

ruitu tla hen Babulon leiah a kalpi na. 

16Nebukadnezar nih mi pawi herh vial an ektê hen sâng sarih leh rianṭuan thiam 

sâng khat, nâmdêng tla hen, an ektê hen kawrsen rangah tlâk ding mi tla 
Babulon leiah a kalpi na. 

17Nebukadnezar nih Jehoiakin patê Mattaniah chu Juda lal ah a siam, a min a 

lêt le, Zedekiah ti hen a sak. 

Juda Lalchem Zedekiah 
(2 Chr 36.11-12; Jer 52.1-3a) 

18Zedekiah chu Juda lal asi liauah kum kul leh kum khat mi asi, Jerusalem ah 

kum leikhat lâi a rêl. A nu chu Libnah khua mi Jeremia fanu Hamutal asi. 

19Lalchem Jehoiakim nih a ti mi hâwi hen Zedekiah khawm nih LALPA lakah 

thilsual a ti. 

20LALPA chu Jerusalem khua leh Juda mi tla a mitmuh ah a veih dep na mi 

tlûnah a ro thawk. 

2 Lal 25 

Jerusalem Tlûknâk 



664 

Bawm Common Language Bible Version 
@ 2006 Bangladesh Bible Society  

 
 

 

 

(2 Chr 36.13-21; Jer 52.3b-11) 

1Zedekiah chu Babulon lalchem Nebukadnezar lakah a hel le, churuangah 

Zedekiah lâirêl kum kuanâk thla rânâk, a ni rânâk ah Nebukadnezar chu a 
kawrsen tla hen Jerusalem an do. 

2Khuapi lênglei ah um mun an khuar le, a kiangkam ah kulh an siam le, 

Zedekiah lâirêl kum leikhat tiang an châm nawh pang. 

3Chu kum thla linâk a ni kua ni ah, pâm thungâi a zual le, mi zapi tla nih 

zeikhawm an neilo rawh le, kulh vâm an pemh rawh. 

4Sikhawmsele, Babulon mi tla nih khuapi chu an kulh hep le, Juda kawrsen tla 

chu zân ah an suak hep, lal dûm lampi lei hen vâm a tawnhnâk kawtkâ lei hen 
an kal le, Jordan Vakuam leiah an tek hep. 

5Sikhawmsele Babulon kawrsen tla nih Zedekiah chu an ṭhâwl le, Jeriko phâi 

kiangah an tleih, a kawrsen zawzawng nih an kaltâk hep. 

6Zedekiah chu lalchem Nebukadnezar, Riblah khuapi ah a um mi sinah an kalpi 

le, chunah chun a thu an rêl. 

7Zedekiah mitmuh ah a fapa tla chu an thah na, churawhchun Nebukadnezar 

nih Zedekiah mit chu a chawih piak zek, rêng a khimh le, Babulon leiah a kalpi 
rawh. 

Biakin Râwknâk 
(Jer 52.12-33) 

8Babulon lalchem Nebukadnezar a lalnâk thawk hen kum leikuanâk, thla 

nganâk, a ni sarih ni ah Nebukadnezar, lal krai pêktu, kawrsen hotu lian 
Nebuzaradan chu Jerusalem ah a lût. 

9Biakin, lal in, leh Jerusalem ah mi pawiherh dauh in tla a duah hep le, 

10a kawrsen tla nih kulh vâm tla an râwk. 

11Nebukadnezar nih chun khuapi ah minung um rih mi tla, rianṭuan thiam mi tla 

Babulon mi tla an hawng liauah anna pêk mi tla chu Babulon leiah a kalpi hep 
na. 

12Sikhawmsele, a pâm chem mi tla zeikhawm an neilo mi tla chu grep dûm leh 

phâisen ah rianṭuantu ding hen a mâk na. 

13Babulon mi tla nih Biakin ah mi dâr tung leh kari tla leh dâr hûmpi tla an mân 

ver le, Babulon leiah an kalpi ver. 

14Meiṭil rûtnâk, mâichâm mi vachâm thenhnâk, khâwnvâr mûm chehnâk, 

bâwlnâk thisen dawnhnâk khêng, rimthâw duahnâk khêng leh Biakin ah mang 
mi zawzawng dâr thuamthil tla chu an lâk hep. 

15Thil zeizawng ngûn mawh tangka hen siam mi tla, khêngkûmtê, khêng ngiang 

nei, meiṭil putnâk tla khawm an lâk hep. 

16Lalchem Solomon nih a siam mi dâr tung panih Biakin ah mi tla, kari tla, tî 

siahnâk hûmpi tla, a rit sim kholo rê mi. 

17Tung panih â bang cho mi; feet 27 a sâng mi vevê, a lupâr dawngah dâr bo 

bawlawk siam mi feet 4.5 tluk sâng mi. Hêl dak hen dâr hen siam mi 
pomegranate hen thuamh mi tla zawng khawm an lâk hep. 

Juda Tla Chu Babulon 
Leiah An Kalpi Na 

(Jer 52.24-27) 

18Nebuzaradan, kawrsen hotu lian nih bâwlpu lalchem Seraiah leh amah sangtu 

bâwlpu Zephaniah leh Biakin ah rianṭuantu mi pawiherh pathum a tleih na. 

19Khuapi ah mi kawrsen hotu, lal panga krai pêktu khuapi ah um mi tla, kawrsen 

hotu ṭangpitu, kawrsen leikângah lasuirîntu leh mi pawiherh sâwmruk tla chu a 
tleih na. 

20Nebuzaradan nih Babulon lalchem Hamat ram ah mi Riblah khua ah um mi 

sinah a kalpi na. 

21Chunah chun lal nih a vuak na le, a thah na. Juda tla chu an ram ah mi chu 

sal ah put hen an um rawh. 

Juda Ram Lâirêltu Gedaliah 
(Jer 40.7-9; 41.1-3) 

22Babulon lalchem Nebukadnezar nih Saphan tupa Ahikam fapa Gedaliah chu 

Juda ram lâirêltu ah a toh le, Babulon leiah put lo mi tlûnah hotu ah a siah. 

23Juda mi lakah kawrsen hotu leh kawrsen tla, Babulon lal sinah anna pêk lo mi 

tla nih chu thu chu an theih le, Mizpah mi Gedaliah sinah anna fawnh. Chubang 
hotu tla chu Nethaniah fapa Ismael, Kareah fapa Johanan, Tanhumeth fapa 
Seraiah, Netophah khua mi leh Maakah khua mi Jezaniah tla an si. 

24Gedaliah nih an sinah, “Nannih nih Babulon hotu tla chu nan ṭih ding asi lo. 

Babulon lal thu thu hen hi ram ah hin um ko ule, nan rangah a ṭha lai,” a ti na. 

25Sikhawmsele, chu kum a thla sarihnâk ah Nethaniah fapa Ismael leh 

Elisamah tupa, lal dâwngsung ah mi chu minung parâ hen Mizpah ah an va kal 
le, Gedaliah chu an do le, an thah rawh. Israel tla leh Babulon mi a sinah um 
mi tla khawm a thah na. 

26Churawhchun Israel mi zawzawng a nei mi hen a pâm mi hen kawrsen hotu 

tla hen Babulon mi tla an ṭih na ruangah Aigupta leiah an kal rawh. 

Jehoiakin Chu Rêngin Ah 
A Tlâ Mi Suaknâk 

(Jer 52.31-34) 

27Babulon lal Evilmerodak a lal kum ah Juda lalchem Jehoiakin lakah a 

vêlneihnâk a langh hen rêngin ah mi a suah. Chu chu Jehoiakin rêngtlâknâk 

thawk hen kum sâwmthum leh kum sarihnâk thla leinihnâk ni kul leh ni sarih ni 
ah a hawng um. 

28Evilmerodàk nih thungâi a dâwt le, Babulon ah lal dang tla sal ah tâng mi 

zawzawng ngâk hen zahnâk sâng dauh a pêk. 

29Churuangah Jehoiakin chu rêngtlâ nipuan chu a thleng piak le, a damsung 

zawzawng chu lal dawhkân lakah buh a eitir. 

30Nisiar hen a damkar zawzawng a herh mi tingvo tling tak hen a pêk. 

1 Chronicles 

1 Chronicles 1 

Adam Thawk hen Abraham 
(Gen 5.1-32; 10.1-32; 11.10-26) 

1Adam chu Seth pa asi, Seth chu Enos pa asi, Enos chu Kenan pa asi. 

2Kenan chu Mahalalel pa asi, Mahalalel chu Jared pa asi. 

3Jared chu Enok pa asi, Enok chu Methusel pa asi; Methusel chu Lamek pa 

asi, 

4Lamek chu Noa pa asi, Noa nih fapa pathum a nei: Sem, Ham leh Japhet an 

si. 

5Japhet fapa tla: Gomer, Magog, Madai, Javan, Tubal, Mesek leh Tiras tla chu-

-chubang tla chu thlâktu min puttu an si. 

6Gomer thlâk chu Askenaz, Riphat, leh Togarmah mi tla an si. 

7Javan thlâk tla chu Elisa, Spain, Kupra leh Rodes mi tla an si. 

8Ham fapa tla: Kus, Aigupta, Libia leh Kanaan-chubang tla chu thlâktu min puttu 

tla an si. 

9Kus thlâk tla chu Seba, Havilah, Sabtah, Raamah leh Sabteka mi tla an si. 

Raamah thlâk tla chu Seba, leh Dedan mi tla an si. 

10(Kus fapa a min Nimrod a nei, chu chu laikulh nehtu rokual masachem asi.) 

11Aigupta thlâk tla chu Lidia, Anam, Lehab, Naptuh, 

12Pathrus, Kasluh leh Kret mi tla an si. (Philistia mi tla chu thawk hen thlâk mi 

tla an si.) 

13Kanaan fapa tla Sidon, upachem mi leh Heth chu thlâktu tla min puttu an si. 

14Kanaan chu Jebus, Amor, Girgasit, 

15Hiv, Arkit, Sinit, 

16Arvadit, Zemarit leh Hamathit tla thlâktu asi. 

17Sem fapa tla Elam, Asur, Arpaksad, Lud, Aram, Uz, Hul, Gether leh Mesek 

chu thlâktu min puttu tla an si. 

18Arpaksad chu Selah pa asi, Selah chu Eber pa asi. 

19Eber nih fapa panih a nei le, pakhat chu Pelek asi, amah dam liauah laikulh 

minung tla ṭhennâk a um ruangah, a dang chu a min Joktan asi. 

20Joktan thlâk tla chu Almodad, Selep, Hazarmavet, Jerah, 

21Hadoram, Uzal, Diklah, 

22Ebal, Abimael, Seba, 

23Ophir, Havilah leh Jobab mi tla an si. 

24Sem thawk hen Abraham tiang thlâk dân chu hi hâwi asi: Sem, Arpaksad, 

Selah, 

25Eber, Pelek, Reu, 

26Seruk, Nahor, Terah, 

27Abram (Abraham ti mi.) 

Ismael Thlâk Tla 
(Gen 25.12-16) 

28Abraham nih fapa panih Isak leh Ismael a nei. 

29Ismael fapa tla chu phun leinih lakah a lukhâi dauh an si. Nebaioth (Ismael 

fapa upachem mi min thawk hen mi) Kedar, Adbel, Mibsam, 

30Misma, Dumah, Masa, Hadad, Tema, 

31Jetur, Naphis, leh Kedemah an si. 

32Abraham nih nupisûn Keturah a nei le, anih nih fapa paruk a ring piak: Zimran, 

Joksan, Medan, Midian, Isbak, leh Suah an si. Joksan nih fapa panih a nei, 
Seba leh Dedan. 

33Midian nih fapa panga a nei : Ephah, Epher, Hanok, Abida leh Eldah an si. 

Esau Thlâk Tla 
(Gen 36.1-19) 

34Abraham fapa Isak nih fapa panih a nei: Esau leh Jakob. 

35Esau fapa tla chu: Eliphaz, Reuel, Jeus, Jalam, leh Korah an si. 

36Eliphaz chu Hi bang phun thlâktu asi: Teman, Omar, Zephi, Gatam, Kenaz, 

Timna, leh Amalek tla an si. 

37Reuel chu Nahath, Zerah, Samah, Mizah phun tla thlâktu asi. 

Edom Ram Luah Masâtu Tla 
(Gen 36.20-30) 

38-42Edom ram luah masâtu chu Seir fapa tla thlâk an si: Lotan chu Hori leh 

Homam phun thlâktu asi. (Lotan nih farnu pakhat a min Timna a nei.) Sobal chu 
Alvan, Manahath, Ebal, Sephi leh Onam chi thlâktu asi. Zibeon nih fapa panih 
Aiah leh Anah a nei. Anah chu Dison pa asi, chun Dison chu Hamran, Esban, 
Ithran leh Keran chi thlâktu asi. Ezer chu Bilhan, Zaavan leh Jaakan phun 
thlâktu asi. Disan chu Uz leh Aran phun thlâktu asi. 

Edom Lal Tla 
(Gen 36.31-43) 

43-50Israel ram ah lal a um lânah hi bang lal tla nih Edom ram ah a sang vima 

hen lâi an rêl: Beor fapa Bela, Dinhabah mi asi. Bozrah mi Zerah fapa Johab, 
Teman ram ah mi Husam, Avit mi Bedad fapa Hadad (Hi nih chun Moab ram 
ah râltuknâk ah Midian tla a neh na.) Masrekah mi Samlah, Rehoboth va mi 
Shaul, Akhor fapa Baal Hanan, Pau ah mi Hadad (a nupi chu Mezahab tunu 
Matred fanu Mehetabel asi.) 

51Edom mi tla chu hi bang hâwi hen phun anna ṭhen: Timna, Alvah, Jethet, 

52Oholibamah, Elah, Pinon, 

53Kenaz, Teman, Mibzar, 

54Makdiel leh Iram. 

1 Chronicles 2 

Juda Thlâk Tla 

1Jakob nih fapa leinih a nei: Reuben, Simeon, Levi, Juda, Isakar, Zebulun, 

2Dan, Josef, Benjamin, Naphtali, Gad leh Aser. 

3Juda nih a ektê hen fapa panga a nei. A nupi Kanaan mi nunau Bathshua hen 

pathum an nei: Er, Onan leh Selah. A fapa upachem mi Er chu a sual tuktarâi 
ruangah LALPA nih a thah ving. 

4Juda nih a monu Tamar hen fapa panih Perez leh Zerah a nei rih. 

5Perez nih fapa panih a nei: Hezron leh Hamul. 

6A unaupa Zerah nih fapa panga a nei: Zimri, Ethan, Heman, Kalkol, leh Darda. 

7Karmi fapa Akan, Jerah thlâk tla lakah pakhat nih râltuknâk ah Pathian sinah 

ap mi thil a lâk ruangah Israel lakah siatnâk a tlungtir. 

8Ethan nih fapa pakhat Azariah a nei. 

Lalchem David Dâwngsung Thing 

9Hezron nih fapa pathum a nei: Jerahmeel, Ram leh Kaleb. 

10Ram thawk hen Jese tiang anna thlâk dân chu hi hâwi asi: Ram, Aminadab, 

Nason (Juda phun lakah mi chungnung dauh asi), 

11Salmon, Boaz, 

12Obed leh Jese. 

13Jese nih fapa pasarih a nei: Kum lei ruat hen a sang vima hen: Eliab, 

Abinadab, Samah, 

14Nethanel, Radai, 

15Ozem leh David. 

16Fanu panih khawm a nei, Zeruiah leh Abigail. Jese fanu Zeruiah nih fapa 

pathum a nei: Abisai, Joab, Asahel. 

17A fanu dang Abigail chu Jether hen anna umh le, amah chu Ismael thlâk asi. 

Fapa an nei le, a min chu Amasa asi. 

Hezron Thlâk Tla 

18Hezron fapa Kaleb nih Azubah a umpi le, a fanu a min Jerioth a nei; fapa 

pathum a nei: Jeser, Sobab leh Ardon. 

19Azubah thih nûnah Kaleb nih Efrat a umpi le, a fapa a min Hur an nei. 

20Hur fapa chu Uri asi, a tupa chu Bezalel. 

21Hezron chu kum sâwmruk a tling liauah Makir fanu, Gilead farnu a umpi, fapa 

an nei le, a min chu Segub asi. 

22Segub nih fapa a nei le, a min chu Jair asi. Jair nih Gilead ram ah mi khuapi 

kul leh pathum lakah lâi a rêl. 

23Sikhawmsele, Gesur leh Aram ram ah khua sâwmruk, Jair khua leh Kenat leh 

a kiangkam mi khua rêlsih hen an lâk. Chunah um mi minung tla chu. Gilead pa 
Makir thlâk tla an si. 

24Hezron thih nûnah a fapa Kaleb nih a pa nupi rauh Efrat a umpi. Fapa an nei 

le, a min chu Asur asi, chu chu Takoa khua dirhtu asi. 

Jerahmeel Thlâk Tla 

25Hezron fapa upachem mi Jerahmeel nih fapa panga a nei: Upachem mi Ram, 

Bunah, Oren, Ozem leh Abijah. 

26-27Ram nih fapa pathum anei: Maaz, Jamin leh Eker. Jerahmeel nih nupi dang 

Atarah a nei le, fapa Onam a nei. 

28Onam nih fapa panih a nei le, Samai leh Jada. Samai khawm nih fapa panih 

a nei, Nadab leh Abisur an si. 

29Abisur nih nunau pakhat Abihail a umpi le, fapa panih Ahban leh Molid an nei. 

30Abisur unaupa Nadab nih fapa panih a nei, Seled leh Apaim; sikhawmsele 

Seled chu fapa neilo hen a thi. 

31Apaim chu Ishi pa asi le, Ishi chu Sesan pa asi. Sesan chu Ahlai pa asi. 

32Jada, Samai unaupa nih fapa panih a nei le, Jether leh Jonathan an si; 

sikhawmsele Jether chu fa neilo hen a thi asi. 

33Jonathan nih fapa panih a nei le, Peleth leh Zaza an si, chu tla chu Jerahmeel 

thlâk tla an si. 

34Sesan nih fapa a nei lo, fanu cho a nei. Aigupta mi to-aw pakhat Jarha a nei 

le, 



671 

Bawm Common Language Bible Version 
@ 2006 Bangladesh Bible Society  

 
 

 

 

35chu hen chun a fanu pakhat hen a umhtir na. Fapa an nei le, a min chu Atai 

asi. 

36Atai thawk hen Elisama tiang an thlâk dân chu hi hâwi asi: Atai, Nathan, 

Zabad, 

37Eplal, Obed, 

38Jehu, Azariah, 

39Helez, Eleasah, 

40Sismai, Salum, 

41Jekamiah leh Elisama. 

Kaleb Thlâk Dang Tla 

42Jerahmeel unaupa Kaleb fapa upachem min chu Mesa asi. Mesa chu Ziph pa 

asi, Maresa pa chu Ziph asi. Hebron pa chu Maresa asi. 

43Hebron nih fapa pali a nei: Korah, Tapuah, Rekem leh Sema. 

44Sema chu Raham pa, Jorkeam pu asi. Rekem chu Sema unaupa chu 

45Samai pa asi, Samai chu Maon pa asi, Maon chu Bethzur pa asi. 

46Kaleb nih nupisûn a min Ephah a nei, chu hen fapa pathum dang a nei: Haran, 

Moza leh Gazez an si. Haran khawm nih fapa Gazez a nei bâk. 

47(Minung pakhat a min Jahdai an ti mi nih fapa paruk a nei: Regem, Jotham, 

Gesan, Pelet, Ephah leh Saap.) 

48Kaleb nih nupisûn dang a nei le, Maakah nih fapa panih a ring piak, Seber leh 

Tirhanah an si. 

49A nehnûnah fapa panih a ring piak: Saap, Madmanah khua tuahtu leh Sevah, 

Makhenah leh Gibea khua tuahtu an si. Chu lo khawmah Kaleb nih fanu a min 
Aksah a nei. 

50Hi bang tla khawm hi Kaleb thlâk an si: Hur chu Kaleb fapa upachem asi, a 

nupi chu Efrat asi. Hur fapa Sobal nih Keriath Jearim khua a tuah. 

51A fapa panihnâk Salma nih Bethlehem khua a tuah, a fapa pathumnâk Harep 

nih Bethgader khua a tuah. 

52Sobal, Keriath Jearim khua tuahtu chu Haroeh mi tla thlâktu asi, chu lakah a 

khingkhuai chu Menuhot tla an si le, 

53Keriath Jearim ah umtu chi leh kuang tla chu hi bang an si: Ith tla, Puth tla, 

Sumat tla, leh Misra tla, (Zorah khuapi mi minung tla leh Estaol mi tla chu hi tla 
thlâk an si.) 

54Bethlehem khua tuahtu Salma chu Netophat, Atroth Beth Joab leh Zor tla 

Manahath ah um mi tla chi nih lakah pakhat thlâktu asi. 

55(Hi bang tla hi Jabez khua ah um mi tla lasuirîn leikângah mi thiam tla an si: 

Tirat, Simea leh Sukat tla hi. Anmah chu Kenit mi Rekab mi tla nupi pasal anna 
lâk mi tla an si.) 

1 Chronicles 3 

Lalchem David Fa Tla 

1-3Hi bang hi Hebron ah a um liauah an suak mi David fapa tla, an kum anna 

sang zia vima hen siah an si: Amnon, a nu chu Jezreel mi Ahinoam asi. Daniel, 
a nu chu Karmel ah mi Abigail asi. Absalom a nu chu Maakah, Gesur khua mi 
lal Talmai fanu asi. Adonijah, a nu chu Haggith Sephatiah, a nu chu Abital asi. 
Ithream, a nu chu Eklah asi. 

4David nih Hebron ah kum sarih leh sêu lâi a rêl liauah an suak mi paruk tla an 

si. Jerusalem ah kum sâwmthum leh kum thum lâi a rêl le, 

5chunah khawm fapa tamtak an suak. A nupi Bathsheba, Amiel fanu nih fapa 

pali a ring piak: Simea, Sobab, Nathan leh Solomon. 

6Fapa dang pakua a nei rih, Ibhar, Elisua, Elpelet, 

7Nogah, Nephek, Japhia. 

8Elisama, Eliada, Eliphelet. 

9Hi bang tla lo khawmah David nih a nupisûn tla hen fapa dang tla a nei rih. 

Fanu khawm pakhat a nei, a min chu Tamar asi. 

Lalchem Solomon Thlâk Tla 

10Hi bang tla hi lalchem Solomon thlâk tla, a sangtê hen pa thawk hen fa tiang: 

Solomon, Rehoboam, Abijah, Asa, Jehosaphat, 

11Jehoram, Ahaziah, Joash, 

12Amaziah, Uziah, Jotham, 

13Ahaz, Hezekiah, Manaseh, 

14Amon leh Josiah, 

15Josiah nih fapa pali a nei: Johanan, Jehoiakim, Zedekiah leh Joahaz. 

16Jehoiakim nih fapa panih a nei, Jehoiakin leh Zedekiah. 

Lalchem Jehoiakin Thlâk Tla 

17Hi bang tla hi lalchem Jehoiakin thlâk tla, Babulon sal ah put mi tla an si: 

Jehoiakin nih fapa pasarih a nei: Sealtiel, 

18Malkiram, Pedaiah, Senazar, Jekamiah, Hosama leh Nedabiah. 

19Pedaiah nih fapa panih a nei: Zerubabel leh Shimei. Zerubabel nih fapa panih 

a nei, Meshullam leh Hananiah leh a fanu pakhat Shelomith. 

20Fapa dang panga a nei rih: Hasubah, Ohel, Berekiah, Hasadiah leh Jusab 

Hesed. 

21Hananiah nih fapa panih a nei: Pelatiah leh Jesaiah. Jesaiah chu Rephaiah 

pa asi, Rephaiah chu Arnan pa asi, Arnan chu Obadiah pa asi. Obadiah chu 
Sekaniah pa asi. 

22Sekaniah nih fapa pakhat Shemaiah leh tupa panga a nei: Hatus, Igal, Bariah, 

Neariah leh Saphat. 

23Neariah nih fapa pathum a nei: Elioenai, Hizkiah leh Azrikam. 

24Elioenai nih fapa pasarih a nei: Hodaviah, Eliasib, Pelaiah, Akub, Johanan, 

Delaiah leh Anani an si. 

1 Chronicles 4 

Juda Thlâk Tla 

1Hi bang tla hi Juda thlâk a zeimaw mi tla an si: Perez, Hezron, Karmi, Hur leh 

Sobal. 

2Reaiah pa chu Sobal asi. Jahath, Ahumai leh Lahad pa chu Reaiah asi, chu 

tla chu Zorah ah um mi thlâktu tla an si. 

3-4Hur chu Kaleb fapa upachem mi asi, Kaleb nupi chu Efrat asi. A thlâk tla chu 

Bethlehem tuahtu tla an si. Hur nih fapa pathum a nei: Etam, Penuel, Ezer. 
Etam nih fapa pathum a nei: Jezreel, Isma, leh Idbas leh fanu pakhat 
Hazelelponi asi. Penuel nih Gedor khua a tuah, Ezer nih Husah khua a tuah. 

5Asur, Tekoa khua tuahtu nih nupi panih Helah leh Naarah a nei. 

6Naarah hen fapa pali an nei: Ahuzam, Hepher, Temeni leh Hahastari. 

7Asur leh Helah hen fapa pathum an nei: Zereth, Izhar leh Ethnan. 

8Anub leh Zobebah pa chu Koz asi, Harum fapa Aharhel thlâk tla thlâktu asi. 

9Minung pakhat a min Jabez, a dawngsung lakah zahkâi chem mi pakhat asi. 

A suak liauah a tuar fâk tuk ruangah a nu nih a min ah Jabez a sak. 

10Jabez nih Israel Pathian sinah thla a cham le, “Pathian, mal hawng ka sâwm 

le, ram tamtak hawng ka pêk. Nganfâk hawng ka pêktu ding mi sualnâk 
zeizawng lakah hawng ka vêng le, ka sinah um rawh,” ti hen. A deih mi hâwi 
hen Pathian nih a pêk. 

Dâwngsung Dang Tla Rêlnâk 

11Kaleb, Suhah unaupa nih fapa pakhat Mehir a nei. Mehir chu Eston pa asi. 

12Chu nih chun fapa pathum a nei: Bethrapha, Paseah leh Tahinah a nei. 

Tahinah chu Nahas khua tuahtu asi. Hi minung thlâk tla chu Rekah ah an um. 

13Kenaz nih fapa panih Othniel leh Seraiah a nei. Othniel khawm nih fapa panih 

Hathath leh Meonothai a nei. 

14Meonothai chu Ophrah pa asi. Seraiah chu Joab pa asi, mi Zungthiam Kuam, 

mi zungthiam tla an umnâk tuahtu asi. 

15Jephuneh fapa Kaleb nih fapa pathum, Iru, Elah leh Naam a nei. Elah chu 

Kenaz pa asi. 

16Jehalelel nih fapa pali a nei: Ziph, Ziphah, Tiria leh Asarel. 

17-18Ezrah nih fapa pali a nei: Jether, Mered, Epher leh Jalon. Mered nih Aigupta 

lalchem fanu Bithiah a umpi le, fanu pakhat Miriam leh fapa panih, Samai leh 
Isbah an nei. Isbah chu Estemoa khua dirhtu asi. Mered nih Juda phun lakah 
mi nunau a umpi fâwn le, fapa pathum an nei: Jered, Gedor khua dirhtu asi. 
Heber chu Soko khua dirhtu asi. Jekuthiel chu Zanoah khua dirhtu asi. 

19Hodiah nih Naham farnu a umpi. Annih chu Garm thlâktu an si, chu tla chu 

Keilah khua ah an um, Maakath chi tla chu Estemoa khua ah um mi an si. 

20Shimon nih fapa pali a nei: Amnon, Rinah, Benhanan leh Tilon. Ishi nih fapa 

panih Zoheth leh Benzoheth a nei. 

Selah Thlâk Tla 

21Selah chu Juda fapa lakah pakhat asi. A thlâk tla lakah Lekah khua dirhtu 

lakah Er khawm telh sih asi. Maresah khua dirhtu Laadah chu puan mangṭhia 
tahtu murui, Beth Asbea khua ah um mi tla an si. 

22Jokim leh Kozeba khua um mi tla leh Joash leh Sarap Moab nunau tla umpitu 

chu Bethlehem ah an um. (Hi thlâk dân tla hi a sâwt thlo rawh.) 

23Lal rianṭuan lakah bêl siamtu an si, Netaim leh Gederah khua ah an um. 

Simeon Thlâk Tla 

24Simeon nih fapa panga a nei : Nemuel, Jamin, Jarib, Zerah leh Shaul an si. 

25Shaul fapa chu Salum asi, a tupa chu Mibsam asi, a tupa rokual tak chu 

Misma asi. 

26Misma thawk hen Hamuel, Zakur leh Shimei lakah anna thlâk vima. 

27Shimei nih fapa leiruk leh fanu paruk a nei. Sikhawmsele a rualsia tla nih chun 

fa an nei tâwm dauh le, Juda phun hâwi hen Simeon phun chu a zan lo. 

28Lalchem David san tiang hen Simeon thlâk tla chu hi bang khua tla lakah hin 

an um: Bersheba, Moladah, Hazarsual, 

29Bilhah, Ezem, Tolad, 

30Bethuel, Hormah, Ziklak, 

31Beth Markaboth, Hazarsurim, Bethbiri leh Saaraim khua tla lakah hin. 

32Mun dang mun nga lakah an um rih: Etam, Ain, Rimmon, Tochen leh Asan, 

33chun a kiangkam ah mi khua tla Baalath khua sim thlanglei tiang hen an um. 

Hi bang tla hi an umnâk mun leh an dâwngsungkhur thâwngthâng rîn mi tla chu 
an si. 

34-38Anmah chi lakah hi tla hi an lû dauh tla chu an si: Meshobab, Jamlek, Josah 

Amaziah leh Joel fapa, Jehu (Josibiah tapa asi, Josibiah chu Seraiah fapa asi, 
Seraiah chu Asiel fapa asi.) Elioenai, Jaakobah, Jesohaiah, Asaiah, Adiel, 
Jesimiel, Benaiah, Ziza (Siphi fapa asi, Alon fapa chu Siphi asi, chu tla chu 
Jedaiah, Simri leh Semaiah thlâk tla an si). An dâwngsungkhur chu an zan vima 
ruangah 

39thlanglei kângah Gerar tiang an luah le, khuapi umnâk saklei kâng an ran tla 

râwl an tlattir na. 

40Chunah chun ram kâu tak leh ṭha tak thlangam tak hen ran râwl tlatnâk an 

tawng. A lânah chunah um mi tla chu Ham tla an si. 

41Juda lalchem Hezekiah san liauah a tlûnah an min um mi tla chu Gerar khua 

ah an kal le, chunah um mi puanin leh basâ tla an râwk piak hep na. Chunah 
um mi tla chu an nar phin na le, an dawrâ tla râwl tlatnâk a ṭha ruangah chunah 
chun an um pawt. 

42Simeon phun lakah mi zanga chu Edom saklei ah an kal. Isi fapa tla nih an 

kalpi na: Chu tla chu Pelatiah, Neariah, Rephaiah, Uziel an si. 

43Chunah chun Amalek mi thibang tla an thah na le, anmah chunah an um 

kumza rawh. 

1 Chronicles 5 

Reuben Thlâk Tla 

1Hi bang tla hi Jakob fapa lakah upachem mi Reuben thlâk tla an si: (a pa 

nupisûn lakah mi pakhat a ihpi ruangah a fa tîr sinâk a thlâu le, fa tîr sinâk chu 
Josef rangah pêk asi. 

2Juda phun chu phun zawzawng lâirêltu ding leh chak chem si ding hen pêk 

asi.) 

3Jakob fapa upachem mi Reuben nih fapa pali a nei : Hanok, Fanu, Hezron leh 

Karmi. 

4-6Hi hi Joel thlâk tla anna thlâk vima dân chu asi: Shemaiah, Gog, Shimei, 

Mikah, Reaiah, Baal leh Beerah. Asiria lal lianchem Tiglath Pileser nih Beerah 
phun ruitu chu a neh le, sal ah a siah. 

7Reuben phun lakah mi a dâwngsungkhur lakah chi ruitu tla rînnâk chu hi hâwi 

asi: Jeiel, Zekariah, 

8leh Azaz fapa Bela, Sema tupa, Joel chi asi. Hi bang chi tla hi marlei thawk 

hen Nebo tiang hen Aroer ah leh Baal Meon ah an um. 

9Gilead ram ah ranrual tamtak an nei le, churuang chun saklei ram ramkaro 

Eufretis Tiva lei kalnâk tiang an luah hep. 

10Lalchem Saul dam liauah Reuben phun tla nih Hagrit mi tla an do na le, tuknâk 

ah an thah na, Gilead saklei mi an ram, an luah piak na. 

Gad Thlâk Tla 

11Gad phun tla chu Reuben tla umnâk marlei Basan ram ah saklei mi Salekah 

tiang an um. 

12Joel chu chi ruitu asi le, Sapham chu chi pawimawh chem lakah panihnâk asi. 

Janai leh Saphat chu Basan ram ah chi dang tla thlâktu an si. 

13Phun lakah midang tla chu Hi bang chi tla lakah mi an si: Mikael, Meshullam, 

Seba, Jorai, Jakan, Zia leh Eber. 

14Hi tla hi Huri fapa Abihail thlâk tla an si, an thlâktu sût nawlhnâk chu hi hâwi 

asi: Abihail, Huri, Jaroah, Gilead, Mikael, Jesisai, Jahdo, Buz tla hi an si. 

15Ahi, Abdiel fapa leh Guni tupa chu Hi bang chi tla sûrlû asi. 

16Basan leh Gilead ram khua tla lakah leh Saron ram zawzawng ran râwl tlatnâk 

ah khawm an um. 

17(Hi thâwngthâng rînnâk tla hi Juda lalchem Jotham leh Israel lalchem 

Jeroboam dam liauah timhtuah asi rawh.) 

Saklei Phun Kawrsen Tla 

18Reuben, Gad leh saklei mi Manaseh phun lakah mi kawrsen phaw, nâmsâu 

leh chanhtiang mang thiam zar sîn mi tla vial sîng li leh sâng li leh zasarih leh 
sâwmruk an um. 

19Jetur, Naphis leh Nodab khua ah um mi Hagrit phun tla do ding hen an kal. 

20Pathian rinhsan hen ṭangpi ding hen thla an cham le, Pathian nih an 

thlachamnâk chu a sâng le, Hagrit mi leh an mêlma tla lakah nehtu ah a siam 
na. 

21An mêlma thawk hen sangâwngsâu sîng ngâ, dawrâ nuai nih leh sîng ngâ, 

sanatung sâng nih leh tuknâk ah minung nuaikhat an tleih na. 

22Chu râltuknâk chu Pathian nih a bawmh na ruangah mêlma tamtak an thah 

na, chu ram ah chun sal ah an tâng tiang hen an um. 

Saklei Mi Manaseh Phun 

23Manaseh mi tla chu Basan ram marlei kângah Baal Hermon, Senir leh 

Hermon Tlâng ah an um le, an minung tla thungâi an pung. 

24Hi bang tla hi chi lakah a sûrlû dauh tla an si: Epher, Ishi, Eliel, Azriel, 

Jeremiah, Hodaviah leh Jahdiel tla an si. Kawrsen lei leh chi leh kuang lakah 
ruitu minthang tluang vawr dauh an si. 

Saklei Mi Phun Chu Sal Ah 
Put Hen An Um 

25Sikhawmsele mi tla chu an thlâktu Pathian lakah zumhkâi hen an um lo le, 

Pathian nih ram lakah um mi tla a nar rawh mi phun pathian tla sawnh ding hen 
an Pathian an kaltâk rawh. 

26Churuangah Asiria lal lianchem Pul (Tiglath Pileser khawm an ti) nih an ram 

a rûn. Reuben phun, Gad, saklei mi Manaseh tla chu sal ah a kalpi na le, Halah, 
Habor, leh Hara leh Gozan Tiva kiangah a umtir na. 

1 Chronicles 6 

Bâwlpu Lal Tla Chi-Le-Kuang 

1Levi nih fapa pathum a nei: Gerson, Kohat leh Merari. 

2Kohat nih fapa pali a nei: Amram, Izhar, Hebron leh Uziel. 

3Amram nih fapa panih a nei: Aron leh Mosi. Chun fanu pakhat Miriam a nei. 

Aron nih fapa pali a nei: Nadab, Abihu, Eleazar leh Ithamar. 

4Eleazar thlâk tla anna thlâk dân chu hi hâwi asi: Phinehas, Abisua, 

5Buki, Uzi, 

6Zerahiah, Meraioth, 

7Amariah, Ahitub, 

8Zadok, Ahimaz, 

9Azariah, Johanan. 

10Azariah (lalchem Solomon nih Jerusalem ah a sak mi Biakin rianṭuantu pakhat 

asi.) 

11Amariah, Ahitub, 

12Zadok, Salum, 

13Hilkiah, Azariah, 

14Seraiah, Jehozadak tla hi an si. 

15Lalchem Nebukadnezar nih LALPA nih sal ah kalpi ding hen a ruat na mi 

Jerusalem ah mi leh Jehozadak leh Juda mi tla chu sal ah a kalpi na. 

Levi Thlâk Dang Tla 

16Levi nih fapa pathum a nei: Gerson, Kohat leh Merari. 

17An ektê hen fapa an nei chiau. Gerson chu Libni leh Shimei pa asi; 

18Kohat chu Amram, Izhar, Hebron leh Uziel pa asi. 

19Merari chu Mahli leh Musi pa asi. 

20Hi bang tla hi Gerson thlâk tla anna thlâk vima dân chu asi: Libni, Jahath, 

Zimmah, 

21Joah, Iddo, Zerah, Jeatherai. 

22Hi bang hi Kohat thlâk tla anna thlâk dân chu asi: Aminadab, Korah, Asir, 

23Elkanah, Ebiasap, Asir, 

24Tahath, Uriel, Uziah, Shaul. 

25Elkanah nih fapa panih a nei: Amasai leh Ahimoth. 

26Hi tla hi Ahimoth thlâk tla anna thlâk dân asi: Elkanah, Zophai, Nahath, 

27Eliab, Jeroham, Elkanah. 

28Samuel nih fapa panih a nei: Joel, upa dauh mi leh Abijah a ngâksia dauh mi. 

29Hi hi Merari thlâk tla anna thlâk dân asi: Mabli, Libni, Shimei, Uzah, 

30Simea, Hagiah, Asaiah. 

Biakin Ah Tumphung Tumtu Tla 

31Hi bang tla hi lalchem David nih Jerusalem ah Pathian Biakin ah Thudântuk 

Bâwm an ṭhial nûnah tumphung leikângah hotu ah a siam na mi an si. 

32Lalchem Solomon nih Biakin a sak lân kar vial chu LALPA umnâk Puanin ah 

rianṭuan ah khuah tak hen anna pêk. 

33Hi bang tla hi rianṭuannâk ah dâwngsungkhur anna thlâk dân chu asi. Kohat 

thlâk tla: Heman, Joel fapa, chu lapâwl masachem ruitu asi. A dâwngsungkhur 
anna thlâk dân chu Jakob leikângah hi hâwi asi: Heman, Joel, Samuel, 

34Elkanah, Jeroham, Eliel, Toah, 

35Zup, Elkanah, Mabath, Amasai, 

36Elkanah, Joel, Azariah, Zephaniah, 

37Tahath, Asir, Ebiasap, Korah, 

38Izhar, Kohat, Levi leh Jakob. 

39Asap chu lapâwl panihnâk ruitu asi. A dâwngsungkhur thlâk dân chu Levi 

leikâng zâwt hen hi hâwi asi: Asap, Berekiah, Simea, 

40Mikael, Baaseiah, Malkijah, 

41Ethni, Zerah, Adaiah, 

42Ethan, Zimmah, Shimei, 

43Jahath, Gerson leh Levi. 

44Merari thlâk Ethan chu lapâwl pathumnâk ruitu asi. A dâwngsung anna thlâk 

dân chu Levi lei zâwt hen hi hâwi asi: Ethan, Kisi, Abdi, Maluk, 

45Hasabiah, Amaziah, Hilkiah, 

46Amzi, Bani, Semer, 

47Mahli, Musi, Merari, Levi. 

48An hâwi Levi dang tla chu Pathian sawnhnâk mun ah rian dang lakah ruat an 

si. 

Aron Thlâk Tla 

49Aron leh a thlâk tla chu mâichâm ah bâwlnâk leh rimthâw duah mi aptu an si. 

Israel sualnâk tla Pathian nih ngaihdam na ding hen Mun Thenhlimh Chem ah 
bâwlnâk lakah mawhphurhnâk pêk an si. Pathian to-aw Mosi nih sîntirnâk pêk 
mi zûl hen zeizawng an ti. 

50Hi tla hi Aron thlâk tla an si: Eleazar, Phinehas, Abisua, 

51Bukki, Uzi, Zerahiah, 

52Meraioth, Amariah, Ahitub, 

53Zadok, Ahimaz. 

Levi Umnâk 

54Hi hi Kohat chi Aron thlâk tla umnâk mun rangah ruat mi chu asi. Levi tla 

rangah ruat mi tingvo masachem anna ting. 

55Hi hi Juda ram ah mi Hebron telh sih hen a kiangkam ran tlatnâk ram khawm 

asi. 

56Phâisen leh khua tla, a sungah um mi chu Jephuneh fapa Kaleb rangah pêk 

asi. 

57-59Hi bang khuapi tla hi Aron thlâk tla rangah pêk mi chu asi: Hebron, himnâk 

khuapi, Jatir, Libnah khuapi tla, Estemoa, Hilen, Debir, Asan, leh Beth Semes 
ran tlatnâk mun hen. 

60Benjamin ram ah hi bang khua tla hi ran tlatnâk hen pêk an si: Geba, Alemeth 

leh Anathoth. An dâwngsungkhur kip umnâk dingah ruat mi khua tla fawnh hen 
khua leithum asi. 

61Manaseh umnâk ram thlanglei kângah khua râ chu Kohat thlâk tla, an 

dâwngsung vima umnâk rang dingah chamchawh hen pêk mi asi. 

62Gerson thlâk tla rangah dâwngsungkhur vima rang ding hen Isakar ram ah mi 

khua leithum ruat asi: Aser, Naphtali, Basan ram saklei ah Manaseh phun um 
mi tla hen. 

63Chu hâwi ber hen Reuben ram ah mi khua leinih: Gad, Zebulun, Merari phun 

tla rangah an dâwngsungkhur vima hâwi hen ruat asi. 

64Hi hâwi ber hen Israel mi tla nih Levi tla rangah umnâk ding hen khua tla leh 

ran tlatnâk ding a kiangkam tla an pêk na. 

65(A tlûnah mi khua tla, Juda, Simeon, Benjamin ram ah mi tla khawm 

chamchawh hen ruat mi ver asi.) 

66Kohat thlâk dâwngsungkhur zeimaw mi rangah Efraim ram ah mi khuapi leh 

ran tlatnâk dingah ruat asi: 

67Sekem, Efraim tlâng ram ah mi himnâk khuapi, Gezer, 

68Jokmeam, Beth Horon, 

69Aijalon leh Gath Rimmon. 

70Manaseh phun umnâk ram tlânglei mi khua tla chu Aner leh Bileam rangah a 

kiangkam ran tlatnâk ram hen pêk asi ber. 

71Gerson thlâk dâwngsungkhur rang chun hi bang khua leh a kiangkam ran 

tlatnâk tla hen pêk an si: Manaseh phun umnâk saklei ram: Basan a mi Golan 
leh Astarot. 

72Isakar phun tla ram ah: Kades, Daberath, 

73Ramoth leh Anem. 

74Aser phun ram ah: Masal, Abdon, 

75Hukok leh Rehob. 

76Naphtali phun ram ah: Galili mi Kades, Hammon leh Kiriathaim. 

77Merari dâwngsungkhur ah um mi tla rangah hi bang khuapi leh a kiangah ran 

tlawngnâk pêk an si: Zebulun phun ram ah mi: Rimono leh Tabor. 

78Reuben phun ram ah mi Jeriko khua pîn leiah Jordan Va saklei ah mi: Ram 

ṭhen lakah mi Bezer, Jahzah, 

79Kedemoth leh Mephaath. 

80Gad phun ram ah mi: Gilead ram mi Ramoth, Mahanaim, 

81Hesbon leh Jazer. 

1 Chronicles 7 

Isakar Thlâk Tla 

1Isakar nih fapa pali a nei: Tola, Puah, Jasub leh Simron. 

2Tola nih fapa paruk a nei: Uzi, Rephaiah, Jeriel, Jahmai, Ibsam leh Semuel. 

Tola thlâk chu dâwngsungkhur lû dauh leh kawrsen minthang an si. Lalchem 
David dam liauah an thlâk tla chu sîngnih leh sângnih leh zaruk an um. 

3Uzi nih fapa pakhat Izrahiah a nei. Izrahiah leh a fapa pali tla Mikael, Obadiah, 

Joel leh Isiah tla chu dâwngsungkhur tla lû dauh ver an si. 

4Nupi tamtak leh fa tamtak an nei le, an thlâk tla lakah mi chu kawrsen 

rianṭuantu ding hen sîngthum leh sângruk an pêk kho. 

5Isakar phun rînnâk bu lakah râltuk kawrsen leikângah tlâk mi viâl sîngriat leh 

sângsarih an tling. 

Benjamin Leh Dan Thlâk Tla 

6Benjamin nih fapa pathum a nei: Bela, Beker leh Jediael. 

7Bela nih fapa panga a nei: Ezbon, Uzi, Uziel, Jerimoth leh Iri. Dâwngsungkhur 

lakah a lû dauh leh kawrsen leikângah mi minthang ver an si. Kawrsen ah mang 
tlâk tla telh hen an thlâk tla chu sîngnih leh sângnih leh sâwmthum leh pali an 
si. 

8Beker nih fapa pakua a nei: Zemirah, Joash, Eliezer, Eleoenai, Omri, 

Jeremoth, Abijah, Anathoth, Alemet an si. 

9An thlâk tla dâwngsungkhur rînnâk lakah mi sîngnih leh zanih chu kawrsen 

rianṭuan leikângah tlâk mi an si. 

10Jediael nih fapa pakhat Bilhan a nei, Bilhan nih fapa pasarih a nei: Jeus, 

Benjamin, Ehud, Kenaanah, Zethan, Tarsis leh Ahisahar. 

11An thlâk tla dâwngsungkhur lakah lû dauh leh kawrsen leikângah mi minthang 

hep an si. An thlâk tla chu kawrsen ah an tlâk mi rêlsih hen sîngkhat leh 
sângsarih leh zanih an si. 

12Supim leh Hupim khawm hi phun ber an si. Dan nih fapa pakhat Husim a nei. 

Naphtali Thlâk Tla 

13Naphtali nih fapa pali a nei: Jahziel, Guni, Jezer leh Salum. (Bilhah thlâk tla 

asi.) 

Manaseh Thlâk Tla 

14Manaseh nih a nupisûn, Aramean phun ah mi hen fapa Asriel leh Makir a nei. 

Makir chu Gilead pa asi. 

15Makir nih Hupim leh Supim rangah nupi a lâk piak na. A farnu min chu Maakah 

asi. Makir fapa panihnâk chu Zelophehad asi, fanu tla cho a nei. 

16Makir nupi Maakah nih fapa panih a ring, Peres leh Seres. Peres nih fapa 

panih Ulam leh Rakem a nei. 



682 

Bawm Common Language Bible Version 
@ 2006 Bangladesh Bible Society  

 
 

 

 

17Ulam nih fapa pakhat a nei le, a min chu Bedan asi. Chubang zawzawng tla 

chu Manaseh tupa Makir fapa Gilead thlâk tla an si. 

18Gilead farnu Hamoleket nih fapa pathum a nei: Ishod, Abiezer leh Mahlah. 

19(Semida nih fapa pali a nei: Ahian, Sekem, Likhi leh Aniam.) 

Efraim Thlâk Tla 

20Hi hi Efraim thlâk tla anna thlâk dân chu asi: Suthelah, Bered, Tahath, 

Eleadah, Tahath, 

21Zabad, Suthelah an si. Efraim nih Suthelah lo khawmah fapa dang panih a 

nei: Ezer leh Elead, Gath ram ah um mi tla ranrual fîr ding an tum liauah an 
thah na mi tla an si. 

22An pa Efraim nih ni tamtak a sûn na le, a unau tla nih thlangamh ding hen a 

sinah an kal. 

23Chun, a nupi chu a ihpi nawlh le, fapa pakhat a nei, an dâwngsung lakah 

nawknâk a hawng tlung ruangah a min ah Beriah an sak. 

24Efraim nih fanu Sheerah a nei. Anih nih chun a tlûn mi leh a tang mi khua 

Beth Horon leh Uzen Sheerah a dirh. 

25Efraim nih fapa a min Rephah a nei le, a thlâk tla chu hi bang tla an si: Resep, 

Telah, Tahan, 

26Ladan, Amihud, Elisama, 

27Nun, Josua. 

28Ram an lâk hen an umnâk chu Bethel leh a kiangkam mi khua tla, saklei 

kângah Naaran tiang, thlanglei kângah Gezer leh a kiangkam mi khua tiang asi. 
Sekem leh Aiah khuapi leh a kiangkam mi khua tla telh sih asi. 

29Manaseh thlâk tla nih Beth Shean khuapi tla Taanak, Megida leh Dar khua 

leh a kiangkam ah mi khua tla chu an thuneihnâk tangah an siah. Hi bang 
zawzawng hi Jakob fapa Josef thlâk tla umnâk asi. 

Aser Thlâk Tla 

30Hi tla hi Aser thlâk tla an si. Fapa pali a nei: Imnah, Isvah, Isvi leh Beriah; fanu 

pakhat Serah hen. 

31Beriah nih fapa panih a nei: Heber leh Malkiel an si. (Malkiel nih Birzaith 

khuapi a dirh.) 

32Heber nih fapa pathum a nei: Japhlet, Somer, leh Hotham leh a fanu pakhat 

Sua hen. 

33Japhlet khawm nih fapa pathum a nei: Pasak, Bimhal leh Asvath. 

34A unaupa Somer nih fapa pathum a nei: Rohgah, Jehubah leh Aram. 

35A unaupa Hotham nih fapa pali a nei: Zophah, Imna, Seles leh Amal. 

36Zophah thlâk tla chu Suah, Harnepher, Shual, Beri, Imrah, 

37Bezer, Hod, Samma, Silsah, Ithran, leh Beera an si. 

38Jether thlâk tla chu: Jephuneh, Pispa, leh Ara an si. 

39Ulla thlâk tla chu Arah, Haniel leh Rizia an si. 

40Hi zawng tla hi Aser thlâk tla an si. Dâwngsungkhur lakah a lû tla an si, râltuk 

kawrsen minthang leh ruitu lakah minthang dauh tla an si. Aser thlâk tla lakah 
mi sîngnih leh sângruk chu kawrsen râltuk thiam mi telh sih hen an tling. 

1 Chronicles 8 

Benjamin Thlâk Tla 

1Benjamin nih fapa panga a nei, an upat dân kum a sang vima hen Bela, Asbel, 

Aharah, 

2Nohah leh Rapha. 

3Bela thlâk tla chu: Adar, Gera, Abihud, 

4Abisua, Naaman, Ahoah, 

5Gera, Sephuphan leh Huram. 

6-7Ehud thlâk tla chu Naaman, Ahijah leh Gera an si. Geba khua ah um mi tla a 

lû dauh an si, sikhawmsele nar hen an um, Manahath ah um ding hen an kal, 
Uza pa Gera leh Abihud nih chu tla chu anna ṭhial liauah an rui na. 

8-9Saharaim nih nupi panih Husim leh Baara a mâk na. Moab ram ah a um 

liauah Hodes a umpi le, fapa pasarih a nei: Jobab, Zibia, Mesa, Malkam, 

10Jeuz, Sakia leh Mirmah an si. A fapa tla chu dâwngsungkhur ah a lû dauh ver 

an si. 

11Husim nih fapa panih a nei: Abitub leh Elpaal an si. 

12Elpaal nih fapa pathum a nei: Eber, Misam leh Semed. Semed chu Ono leh 

Lod khuapi leh a kiangkam khua tla dirhtu asi. 

Aijalon Leh Gath Ah Mi 
Benjamin Phun Tla 

13Beriah leh Sema chu Aijalon ah um mi lakah a lû dauh an si le, Gath khuapi 

um mi tla chu an nar le an suah na. 

14Beriah thlâk tla chu Ahio, Sasak, Jeremoth, 

15Zebadiah, Arad, Eder, 

16Mikael, Ispah leh Joha tla an si. 

Jerusalem Ah Benjamin Mi Tla 

17Elpaal thlâk tla chu Zebadiah, Meshullam, Hizki, Heber, 

18Ismerai, Izliah, Jobab an si. 

19Simei thlâk tla: Jakim, Zikri, Zabdi, 

20Elienai, Zilethai, Eliel, 

21Adaiah, Beraiah, Simrath. 

22Sasak thlâk tla: Ispan, Eber, Eliel, 

23Abdon, Zikri, Hanan, 

24Hananiah, Elam, Anthothijah, 

25Ipdeiah leh Penuel. 

26Jeroham thlâk tla: Samserai, Sehariah, Athaliah, 

27Jaaresiah, Elija leh Zikri. 

28Hi bang tla hi Jerusalem ah um mi dâwngsungkhur tla lakah thlâktu lukhâi leh 

bulpi dauh an si. 

Gibeon Leh Jerusalem Ah Benjamin 
Phun Um Mi Tla 

29Jeiel nih Gibeon khuapi a dirh le, chunah an um. A nupi min chu Maakah asi, 

30a fapa upachem chu Abdon asi. A fapa dang tla chu Zur, Kis, Baal, Ner, 

Nadab, 

31Gedor, Ahio, Zeker 

32leh Mikloth, Simeah pa. An thlâk tla chu an dâwngsungkhur kiangah 

Jerusalem ah an um. 

Lalchem Saul Dâwngsung 

33Ner chu Kis pa asi, Kis chu Lalchem Saul pa asi. Saul nih fapa pali a nei: 

Jonathan, Malkisua, Abinadab leh Esbaal. 

34Jonathan chu Meribaal pa asi, Meribaal chu Mikah pa asi. 

35Mikah nih fapa pali a nei: Pithon, Melek, Tarea leh Ahaz. 

36Ahaz chu Jehoadah pa asi, Jehoadah nih fapa pathum a nei: Alemeth, 

Azmaveth leh Zimri. Zimri chu Moza pa asi. 

37Moza chu Binea pa asi, Binea chu Raphah pa asi, Raphah chu Eleasah pa 

asi, Eleasah chu Azel pa asi. 

38Azel nih fapa paruk a nei: Azrikam, Bokeru, Ismael, Seariah, Obadiah leh 

Hanan. 

39Azel unaupa Esek nih fapa pathum a nei: Ulam, Jeus leh Eliphelet. 

40Ulam fapa tla chu kawrsen chak tak leh chanhtiang kah thiam tla an si. Fapa 

leh tupa zâ leh sâwmnga a nei. Chubang min zawzawng tla chu Benjamin thlâk 
rînnâk lakah an min a um hep rawh. 

1 Chronicles 9 

Sal Tâng Kîr Mi Tla 

1Israel mi zawzawng tla chu an dâwngsungkhur um dân hâwi vima hen rîn an 

si. Hi hi Israel lal tla thâwngthâng rînnâk bu ah theihnâk dingah rîn asi. Juda mi 
tla chu an sual ruangah rêp hen Babulon sal ah an um. 

2Anmah ting ding khuapi luah masa ding mi chu, Israel zatlâng rêlsih hen, 

Bâwlpu tla, Levi tla, Biakin rianṭuantu tla an si. 

3Juda phun lakah mi, Benjamin, Efraim leh Manaseh phun tla chu Jerusalem 

ah um ding hen an kal rawh. 

4-6Juda phun Jerusalem ah um mi vial chu zaruk leh sâwmkua asi. Juda fapa 

thlâk, Perez nih ruitu Omri tupa Amihud fapa Uthai an nei. An thlâktu dang tla 
Imri leh Bani telh sih asi. Juda fapa thlâk Selah nih dâwngsungkhur lakah a lû 
dauh Asaiah chu anmah ruitu ding hen an nei. Juda fapa thlâk Zerah nih an 
ruitu dingah Jeuel an nei. 

7-8Jerusalem ah Benjamin phun um mi tla chu hi bang hi an si: Meshullam fapa 

Sallu, Hodaviah fapa Meshullam, Hasenuah fapa Hodaviah. Jeroham fapa 
Ibneiah, Mikri tupa Uzi fapa Elah. Sephatiah fapa Meshullam, Reuel fapa 
Sephatiah, Ibnijah fapa Reuel. 

9Hi phun tla dâwngsungkhur chunah um mi vial chu zakua leh sâwmnga leh 

paruk an si. Rîn mi tla vial chu dâwngsungkhur ah a lû dauh an si. 

Jerusalem Ah Um Mi Bâwlpu Tla 

10-12Hi bang Bâwlpu tla hi Jerusalem ah um mi tla an si: Jedaiah, Jehoiarib leh 

Jakin Hilkiah fapa Azariah, (Biakin rianṭuantu lakah hotu chem asi), amah 
thlâktu tla chu Meshullam, Zadok, Meraioth leh Ahitub. Jeroham fapa Adaiah 
thlâktu tla chu Pasur leh Malkijah. Adiel fapa Maasai thlâktu tla chu, Jahzerah, 
Meshullam, Mesilemith leh Imer an si. 

13Bâwlpu, dâwngsungkhur khat lakah hotu tla fawnh ver hen sâng khat zasarih 

leh sâwmruk an si. Biakin ah rianṭuan zeizawng lakah thiam mi an si. 

Jerusalem Ah Um Mi Levi Tla 

14-16Hi bang Levi tla hi Jerusalem ah um mi tla an si: Hasup fapa Semaiah, 

amah thlâktu tla Azrikam leh Hasabiah, Merari chi Bakbakar, Heres leh Galal, 
Mika fapa Mataniah thlâktu chu Zikri leh Asap, Semaiah fapa Obadiah thlâktu 
tla chu Galal leh Jeduthun. Asa fapa Berekiah, Elkanah tupa asi, anih chu 
Netophah khua umnâk ram ah um mi asi. 

Biakin Ngâktu Jerusalem 
Ah Um Mi Tla 

17Jerusalem ah Biakin ngâktu um mi tla chu: Salum, Akub, Talmon leh Ahiman 

an si. Salum chu an hotu asi. 

18Chu phun lakah mi tla chu saklei mi tualmâi Lal Kulh Kawtkâ an ti mi leiah an 

um. A lân khawmah kawtkâ vêng hen Levi tla umnâk ah an um. 

19Salum, Kore fapa, Abiasap tupa chu a hâwi Korah thlâk tla hen a lânah anmah 

thlâktu tla LALPA mun zauhkhenhtu an si hâwi hen, LALPA umnâk Puanin 
kawtkâ vêng ding hen mawhphurhnâk anna ting. 

20Phineas, Eleazar fapa a sinah LALPA um mi nih veikhat chu a zauhdik na. 

21Meselemiah fapa Zekariah chu LALPA umnâk Puanin tualmâi vêngtu asi bâk. 

22Tualmâi leh kulh kawtkâ vêngtu ding hen an ektê hen mi zanih leh leinih thîm 

an si. An umnâk khua dân vima hen rîn an si. An mawhphurhnâk mun ah siahtu 
tla chu Lalchem David leh khuavâng Samuel an si. 

23Anmah leh an thlâk tla nih Biakin kawtkâ chu an vêng kumza ding asi. 

24Kulh kawtkâ nih chun munkip lei a hawih, marlei, simlei, saklei, thlanglei kâng 

hawi hen, kawtkâ kip nih vêngtu a nei chiau. 

25Chubang vêngtu tla chu khua lakah mi an rualsia tla nih ni sarih kar lakah tan 

khat vima an ṭangpi na. 

26Vêngtu lû chem pali chu Levi chi an si, mawhphurhnâk lian tingtu an si chawlh. 

Biakin ah thil-le-rî kil leh kardang tla zauhkhenh ding hen khawm 
mawhphurhnâk anna ting. 

27Zîng siar hen Biakin kulh kawtkâ awngtu leh vêngtu an si ruangah Biakin 

kiangah an um. 

Levi Dang Tla 

28Levi dang tla chu khêng leh bêl lakah mawhphurhnâk an nei. An mang kipah 

an lâk lei leh an siah lei khawm an zauhdik vima. 

29A dang tla chu thil thenhlimh leikângah mi sang, uain, oliv, sariak rimthâw leh 

an rim thâwttirnâk leikâng hotu an si. 

30An rimthâwtnâk chawmh leikângah mawhphurhtu chu bâwlpu an si. 

31Levi mi a min Matithiah, Salum fapa upachem mi Korah thlâk chu, thil ap sang 

em leikângah timhtuahtu mawhphurhnâk â ting. 

32Kohat thlâk tla chu sangtlêp thenhlimh Dinhni siar rangah timhtuah leikângah 

mawhphurhtu asi. 

33Levi dâwngsungkhur tla a zeimaw mi chu Biakin ah tumphung leikângah 

mawhphurhtu an si. Dâwngsungkhur lakah hotu dauh tla chu Biakin zeimaw mi 

sungah an um le, a sûn a zân hen kawh kumza mi an si ruangah rianṭuan dang 
lakah an âwl. 

34An min rîn hen um mi tla chu Levi dâwngsungkhur lakah a lû dauh an si, 

anmah anna thlâk zia dân hen. Jerusalem ah um mi tla chu a hotu dauh an si. 

Lalchem Saul Thlâktu 
Leh Thlah Tla 
(1 Chr 8.29-38) 

35Jeiel nih Gibeon khua a dirh le, chunah chun a um. A nupi min chu Maakah 

asi. 

36A fapa upachem mi chu Abdon asi, a fapa dang tla chu: Zur, Kis, Baal, Ner, 

Nadab, 

37Gedof, Ahio, Zekariah leh 

38Simeah pa Mikloth. An thlâk tla chu an chi tla kiangah Jerusalem ah an um. 

39Ner chu Kis pa asi, Kis chu Saul pa asi. Saul nih fapa pali a nei: Jonathan, 

Malkisua, Aminadab leh Esbaal. 

40Jonathan chu Meribaal pa asi, Meribaal chu Mikah pa asi. 

41Mikah nih fapa pali a nei: Pithon, Melek, Tarea leh Ahaz. 

42Ahaz chu Jarah pa asi. Chu nih chun fapa pathum a nei: Alemet, Azmavet leh 

Zimri. Zimri chu Moza pa asi. 

43Moza chu Binea pa asi, Binea chu Rephaiah pa asi, Rephaiah chu Eleasah 

pa asi, Eleasah pa chu Azel asi. 

44Azel nih fapa paruk a nei: Azrikam, Bokeru, Ismael, Seariah, Obadiah leh 

Hanan an si. 

1 Chronicles 10 

Lalchem Saul Thih Thu 
(1 Sam 31.1-13) 

1Philistia mi tla nih Israel mi tla Gilboa Tlâng ah an do na. Israel mi tamtak an 

thi le, chu lakah midang vial chu lalchem Saul leh a fapa tla hen an tek. 

2Sikhawmsele, Philistia mi tla nih an tleih na le, Jonathan, Abinadab leh 

Malkisua, Saul fapa tla chu an pathum hen an thah na. 

3Saul kiangkam chu tuknâk thungâi a zual le, mêlma tla nih lalchem Saul chu 

chanhtiang hen an dingh le, an liamh zia a fâk thlo. 

4A râlthuam puttu tlangvâl sinah, “Philistia Pathian neilo tla keimah ruangah 

anna khâwng lonâk ding hen na nâmsâu kha phâwi le, hawng ka thah,” a ti. 
Sikhawmsele, chu hâwi ti ding chu tlangvâl nih thungâi a ṭih. Churawhchun Saul 
nih a nâmsâu a lâk le, a nâmsâu pâr zum chu a denh nawh. 

5Tlangvâl nih Saul a thi mi a muh rawh chun, a nâmsâu pâr a denh le, anih 

khawm a thi rawh. 

6Churawhchun Saul leh a fapa pathum chu munkhat hen an thi le, a lâirêlnâk 

chu a dawng rawh. 

7Israel tla Jezreel Vakuam ah um mi tla nih kawrsen tla an tek mi leh Saul leh 

a fapa tla an thi ti an theih rawh chun an khua an tektâk hep. Churawhchun 
Philistia tla an hawng le, an luah rawh. 

8Râltuk â lîm rawh chun Philistia mi tla nih a thi mi ruak thil-le-rî lâk ding hen an 

kal le, Gilboa Tlâng ah Saul leh a fapa tla ruak chu an muh na. 

9Saul lû chu an tan le, a râlthuam tla an lît, mifial tla Philistia ram pumpi ah an 

milem leh mi tla sinah thâwngthâng sim ding hen an fial na. 

10An biakin pakhat ah a râlthuam chu an siah le, a lû chu an pathian Dagon in 

ah an thlâi. 

11Gilead ram ah Jabes mi tla nih Philistia mi nih Saul an ti dân chu an theih 

rawh chun, 

12mi râlṭha chem tla an kal le, Saul leh a fapa ruak chu an lâk le, Jabes khua ah 

an kalpi. Oak thing tangah an vûi na le, ni sarih an sûn. 

13LALPA lakah zumhkâi tak hen a um lo ruangah Saul chu a thi rawh. LALPA 

thupêk a ngâi lo le; LALPA in ah thu deih ngâk hen mithi thlarau kawh khotu thu 
a ngâi dauh ruangah. 

14Churuangah LALPA nih a thah le, a ram chu Jese fapa David zauhkhenh ding 

hen a lalram chu a pêk rawh. 

1 Chronicles 11 

David Chu Juda Leh 
Israel Lalchem Asi 

(2 Sam 5.1-10) 

1Israel mipi zawzawng tla chu Hebron ah David sinah an kal le, a sinah, “Kannih 

chu nangmah taksa leh thisen tak kan si. 

2A lânah kan lalchem Saul a dam liau khawmah râltuknâk ah Israel tla nangmah 

nih na rui na le, LALPA na Pathian nih a mi tla ruitu leh lâirêltu rang siding hen 
thu a nan tiamh rawh,” an ti. 

3Churuangah Israel ruitu zawzawng chu lalchem David sinah Hebron ah an 

hawng rawh. Anmah tla hen tlâinâk thenhlimh a siam le, LALPA nih Samuel 
mang hen thu a tiamh rawh hâwi hen. Sariak an thuh le, Israel lal a hawng si 
rawh. 

4Lalchem David leh Israel tla chu Jerusalem khuapi ah an kal le, an do rawh. 

Chu liau chun Jerusalem chu Jebus mi an si, chunah chun an um nget rih. 

5Jebus mi tla nih David rangah khuapi sungah a lût kho rêng lai lo an ti le, 

sikhawmsele Zion kulh chu David nih a lâk le, “David khuapi” ti hen a um rawh. 

6David nih, “Jebus mi thah masachemtu chu kawrsen hotu asi lai,” a ti. Zeruiah 

fapa Joab nih a do le, hotu ah a hawng um rawh. 

7David chu kulh sungah um ding hen a kal ruangah “David khuapi” ti hen sak 

asi. 

8Chu khuapi chu a sak nawlh, saklei tlâng tual a khahnâk thawk hen anna 

dawmh le, Joab nih khuapi chu a remh nawlh rawh. 

9David chu a sinah LALPA zeizawng tikho a um ruangah a chak dadauh vima. 

David Kawrsen Minthang Tla 
(2 Sam 23.8-39) 

10Hi hi David kawrsen tla minthang rîn mi asi. Israel mi zawzawng tla nih ṭangpi 

hen LALPA nih thu a tiamh mi hâwi hen lal ah a hawng um le, a lalram chu chak 
tak hen an kilkâwi. 

11A masachem mi chu Hakmon thlâk lakah mi Jasobeam chu “Pathum” lakah 

hotu asi. Anih nih chun a fei tuknâk rân khat lakah minung zathum a thah na. 

12Minthang “Pathum” sangtu chu Ahoh thlâk lakah mi Eleazar Dodo fapa asi. 

13Anih chu Pas Dammim tlâng lampi ah Philistia mi tuknâk mi David leiah ṭang 

hen a do. Israel tla an tek liauah Barley fâng phâisen ah a um, 

14a mi tla hen fâng mun lâi ah an dîr le, Philistia tla chu an do na. LALPA nih 

nehnâk rokual tak a pêk. 

15Ni khat chu kawrsen sâwmthum ruitu minung pathum chu David umnâk 

Adulam pûk kiangah Philistia murui chu Rephaim ruam ah anna kulh mi leiah 
an kal. 

16Chu liau tak chun David chu tlângah mi kulh ah a um le, a zeimaw mi murui 

Philistia tla nih Bethlehem chu an luah. 

17David nih in lei a theih vung le, “Bethlehem kulh kawtkâ kiangah tikhurchawh 

lakah mi tî âu nih mawh hawng ka than piaktu um sele ka duh a!” a ti. 

18Kawrsen râlṭha pathum nih zângran hen Philistia riaknâk an tâwn phêt le, 

tikhurchawh mi tî chu an va than le, David sinah an hawng put. Sikhawmsele, 
a din duh lo; LALPA sinah ap hen a thlêt. 

19“Hi hâwi mi tî hi ka din kho ding asi lo! Hi minung tla an nungnâk pêktu thî din 

mi hâwi ka si awt!” a ti. Churawhchun a din duh lo. Hi hi kawrsen râlṭha pathum 
thilti chu asi. 

20Joab unaupa Abisai chu “Minung sâwmthum” tla ruitu asi. Anih nih a fei hen 

minung zathum a do le, a thah na, “Sâwmthum” lakah minthang a lawh. 

21Anih chu “Sâwmthum” lakah minthang chem mi asi. Anmah ruitu a hawng si 

le, sikhawmsele minung “Pathum” hâwi tluk hen chun a min a thang lo. 

22Kabzeel ah um mi, Jehoiada fapa Benaiah chu kawrsen minthang tak asi; 

râlṭha tak hen thil tamtak a ti, Moab mi râltuk thiam tak panih khawm a thah na. 
Veikhat chu vûr tlâk liau chir ah khur sungah mi chakeibaknei a thah. 

23Aigupta mi minung lian tak feet sarih leh chanve hen a sâng mi fei lian tak 

puttu khawm a thah. Benaiah nih Aigupta mi chu vuakfung hen a do le, a kut ah 
mi fei a suh zek le, amah thahnâk ah a mang. 

24Chu chu Benaiah nih râlṭhatnâk hen thil a ti mi chu asi. Churuangah 

“Sâwmthum” lakah mi râlṭha asi. 

25Amah chu “Sâwmthum” lakah sâng dauh mi asi, sikhawmsele, “Pathum” hâwi 

tluk rak chu asi lo. David nih amah vêngtu ding hen a siah. 

26-47Hi bang tla hi kawrsen sâng dauh tla an si: Joab unaupa Asahel Bethlehem 

khua mi Dodo fapa Elhanan Harod ah mi Shamoth Pelet ah mi Helez Tekoa ah 
mi Ikes fapa Ira Anathoth ah mi Abiezer Husah ah mi Sibekai Ahoh ah mi Ilai 
Netophah ah mi Maharai Netophah ah mi Baanah fapa Heled Benjamin ram ah 
Gibeah khua mi Ribai fapa Ithai Pirathon ah mi Benaiah Gaas vakuam kiangah 
mi Hurai Arbah ah mi Abiel Bahurum ah mi Asmaveth Saalbon ah mi Eliahba 
Gizon ah mi Hasem Harar ah mi Sage fapa Jonathan Harar ah mi Sakar fapa 
Ahiam Ur fapa Eliphal Mekerah ah mi Hepher Pelon ah mi Ahijah Karmel ah mi 
Hezro Ezbai fapa Naarai Nathan unaupa Joel Hagri fapa Mibhar Amon ah mi 
Zelek Beeroth ah mi Joab râlthuam puttu Naharai Jatir ah mi Ira leh Gareb Hit 
ah mi Uriah Ahlai fapa Zabad Siza fapa Adina (Reuben phun leh amah kawrsen 
sâwmthum ruitu) Maakah fapa Hanan Mithan ah mi Josaphat Asterah ah mi 
Uzia Aroer ah mi Hotham fapa tla Samma leh Jeiel Tiz mi Simri fapa tla Jediael 
leh Joha Mahavah ah mi Eliel Elnaam fapa tla Jeribai leh Josaviah Moab ah mi 
Ithmah Zobah mi Eliel, Obed leh Jaasiel tla. 

1 Chronicles 12 

A Tîrah Benjamin Phun Lakah 
Mi David Zûltu Tla 

1David chu Ziklak ah a um liauah Lalchem Saul thawk hen a tek. 

2Lalchem Saul chi tla Benjamin thlâk lakah mi kawrsen theihthiam leh zumhkâi 

tamtak nih an bawp. Chanhtiang leh lungseh kehlei vawrhlei hen mang kho mi 
an si. 

3-7Gibeah ah mi Semaah fapa tla Ahiezer leh Joash nih an ho na. Kawrsen tla 

chu hi tla hi an si: Azmaveth fapa tla Jeziel leh Pelet Anathoth ah mi Berakah 
leh Jehu. Kawrsen minthang Gibeon ah mi “Sâwmthum” lakah hotu pakhat, 
Ismaiah, Gederah ah mi Jeremiah, Jahaziel, Johanan leh Jozabad, Harip ah mi 
Eluzai, Jerimoth, Bealiah, Semariah leh Sephatiah; Korah phun tla Elkanah, 

Isiah, Azarel, Joezer leh Jasobeam, Gedor ah mi Jehoram fapa tla Joelah leh 
Zebadiah tla an si. 

Gad Phun Lakah Mi 
David Zûltu Tla 

8Hi bang tla hi Gad phun lakah kawrsen mi thiam minthang David kawrsen tla 

sinah ramkaro kulh ah a um liauah anna fawnh mi tla min chu asi. Phaw leh fei 
mang thungâi an thiam le, zauh hen chakeibaknei hâwi hen ṭihnung an kâi, an 
khulrang zia chu tlâng ah sazuk hâwi an si. 

9-13An mun tla a sang vima hen hi hâwi asi: Ezer, Obadiah, Eliab, Mismanah, 

Jeremiah, Atai, Eliel, Johanan, Elzabad, Jeremiah leh Makhanai. 

14Hi Gad phun lakah mi zeimaw zat chu, thiam rawh mi, hotu sâng dauh mi chu 

minung sâng hotu tla an si le, a dang hotu niam dauh mi chu minung zâ hotu 
an si. 

15Kumkhat sung ah thla masachem ah, Jordan Va tikâwr a khat zat liauah an 

tan le, chu tivakuam ah um mi tla, saklei kâng leh thlanglei kângah um mi tla 
chu an ṭhiau phin na. 

Benjamin Leh Juda Phun 
Lakah Mi David Zûltu Tla 

16Veikhat chu Benjamin leh Juda phun lakah mi murui David umnâk kulh lakah 

an kal. 

17David chu anmah tawng ding hen a suak le an sinah, “Hawng ka ṭangpi ding 

hen hâwikawmh ah hawng mi nan si chun, lawmh ding mi nan si. Kan sinah 
hawng a bawp u! Sikhawmsele, ka mêlma lakah hawng ka pêktu nan si lam 
chun, kei lam nih chun zeitin khawm kan ti na lo ruangah hawng kan thlâktu 
Pathian nih a theih awt ko, amah nih an rêp na lai,” a ti. 

18An lakah a nehnûnah “Sâwmthum” hotu lakah um mi pakhat Amasai chu 

Pathian thlarau nih a hawng luah le, “Jese fapa David, na tâ kan si! Nangmah 
sinah Pathian a um mi an ṭangpitu nih dingchangnâk an pêk seh!” ti hen a âu. 
David nih annih chu a lawmh na le, a kawrsen lakah hotu ah a siam na. 

Manaseh Phun Lakah 
Mi David Zûltu Tla 

19Manaseh phun lakah mi kawrsen zeimaw mi tla chu David leh Philistia mi tla 

nih lalchem Saul do ding hen an kal liauah David murui sinah an kal. Philistia 
mi chu a ṭangpi na lo, lalchem Saul chu a lânah amah hotu asi ruangah, amah 
leiah â ṭângṭawm lebang lai ti an lal tla nih an ṭih ruangah David chu Ziklak khua 
leiah a kîrtir. 

20Hi bang hi Manaseh phun lakah kawrsen David a hawng kîr liauah a sinah va 

kaltu tla an si: Adnah, Jozabad, Jediael, Mikael, Jozabad, Elihu leh Zilethai an 
si. Manaseh phun lakah chun sâng hotu tla an nei. 

21Kawrsen leikângah mi mang tlâk tak an si ruangah David kawrsen tla lakah 

hotu hen an um. A nehnûnah Israel kawrsen lakah khawm hotu hen an um. 

22Nisiar hâwi tluk hen David leiah bawptu an um vima le, churawhchun sâwtlotê 

ah kawrsen tamtak an hawng si rawh. 

David Kawrsen Rînnâk 

23-37LALPA nih thu a tiamh rawh mi hâwi hen David chu Hebron ah a um liauah, 

kawrsen sîn thiam rawh mi tamtak a kawrsen sinah an hawng a bawp le, Saul 
ruangrûl ah lal ah an siam rawh. An um zat chu hi hâwi asi: Juda lakah mi 
râlthuam rangtling, phaw leh fei nei mi 6,800 an si. Simeon phun lakah sîn thiam 
ziar mi: 7,100. Levi phun ah mi: 4,600 an si. Aron thlâk ah mi, Jehoiada zûltu tla: 
3,700; Zadok rualsia râltuk kho mi: Ruitu 22; Benjamin (Saul chi-le-kuang): 
3,000 (Benjamin phun lakah mi tam dauh chu Saul lakah mi zumhkâi tla an si); 
Efraim phun lakah mi: an phun lakah mi minthang tla 20,800, Thlanglei mi 
Manaseh phun lakah mi David rangah lal ah siam ding hen kal ding hen thîm 
mi tla, 18,000; Isakar phun lakah mi ruitu tla 200 an tangah mi minung tla hen 
(hi hotu tla nih Israel tla nih thil an ti ding mi leh a tik leh ri tla an theih); Zebulun 
phun lakah mi: mi zumhkâi, râlthuam zât kip mang thiam mi leh tîm chia zet hen 
um mi, 50,000; Naphtali phun lakah mi hotu tla: 1,000 ruitu, fei leh phaw nei mi 
37,000; Dan phun ah mi sîn mi hep: 28,600; Aser phun ah mi: Râltuk ding tîm 
chia zet mi tla, 40,000: Jordan saklei um mi phun tla: -Reuben, Gad leh saklei 
mi Manaseh. Râlthuam zât kip mang kho ding hen sîn mi: 120,000. 

38Hi bang kawrsen zawzawng tla hi râltuk ding hen tîm chia zet mi Hebron ah 

an kal. David chu Israel zawzawng tlûnah lal ah siam ding hen kaltu tla an si. 
Israel mi a dang zawzawng chu tumnâk munkhat hep hen an um. 

39Nithum David sinah an um, chu kar zawng a ram mi an hâwi tla nih an 

timhtuah mi puai ei leh din hen an um. 

40Ram lât tak marlei mi phun tla Isakar, Zebulun eh Naphtali mi tla nih an 

sanatung, sangâwngsâu tla leh an chawchal chu, buh, sang, theipi rah leh grep 
rah châr, uain, oliv sariak an phurhtir. Thah ding mi ranrual leh dawrâ, ei ding 
khawm an hawng put. Hi zawng hi ram pumpi lâwmnâk zauhtirnâk asi. 

1 Chronicles 13 

Kiriath Jearim Ah Mi Thudântuk 
Bâwm Ṭhialnâk 

(2 Sam 6.1-11) 

1Lalchem David nih kawrsen sâng hotu leh zâ hotu tla sinah thu a thlûkpi na. 

2Churawhchun Israel mi zapi tla sinah thu a sim, “Rem nan ti hen LALPA kan 

Pathian duhzia asi ding mi asi chun, ram pumpi minung tla sinah mi fial na hen 
bâwlpu leh Levi mi tla sinah hinah hawng a pûm na ding hen simh na seh. 

3Kan Pathian Thudântuk Bâwm Saul dam liauah an thlawrhthlâu mi kha kan va 

lâk lai,” a ti. 

4Zapi tla chu thungâi anna lâwm le, rem an ti. 

5Kiriath Jearim ah mi Thudântuk Bâwm chu Jerusalem ah put ding hen David 

nih Israel ram ah mi zawzawng, Aigupta ramri simlei kâng thawk hen marlei 
Hamat Liamnâk tiang a pumh hep na. 

6David nih mi zapi tla chu Kiriath Jearim Baalah ah an kal le, chu chu Juda ram 

asi, Pathian Thudântuk Bâwm a min ah thilnung thla tlûnah to mi LALPA ti mi 
chu va lâk ding hen. 

7Aminadab in ah mi Thudântuk Bâwm chu an lâk le, kari thar tlûnah an thâng. 

Uzah leh Ahia nih kari chu an nûk. 

8Chu liau chun David leh midang tla chu LALPA zah ti theihnâk ah an chelh rî 

hen an lâm. La an sak, tumphung tla, ṭingṭang, khuang, chêngchêng, 
tâwtawrâwt tla an tum. 

9Kidon fâng khâwngnâk mun an hawng tleng liauah chawchal a tlû le, Uzah nih 

a kut a zangh le, Thudântuk Bâwm chu a tleih. 

10Thudântuk Bâwm a tawngh ruangah LALPA a thinthawk le, Uzah chu a thah 

sawm, chunah Pathian mâika ah a thi. 

11Churuangah chu mun chu Perez Uzah an ti pawt. LALPA nih thinrun hen Uzah 

a thah ruangah David thungâi a thinthawk. 

12Churawhchun David nih Pathian chu a ṭih le, “Zeitin tuah hi Thudântuk Bâwm 

hi ka sinah ka put kho lai,” a ti. 

13Churawhchun David nih Jerusalem leiah a kalpi lo rawh. Gath khuapi mi, mi 

pakhat Obed Edom in ah a mâk thlap. 

14Chunah chun Thudântuk Bâwm chu thla thum kar a um le, LALPA nih Obed 

Edom dâwngsung leh an neih zawzawng mal a sâwm piak na. 

1 Chronicles 14 

Jerusalem Ah David Thilti Tla 
(2 Sam 5.11-16) 

1Tura lalchem Hiram hen David chu sawlehnâk ah tlâinâk an nei le, sidar thing 

tan tum, lung siamtu tla, lal in saktu mistri tla a pêk. 

2Chun, David nih LALPA nih chun Israel lal asi nâk chu birhtir hen a mi leh tla 

rangah a lalram khawm tluang tak hen a siam ti a theih. 

3Jerusalem ah David nih nupi dang tla leh fapa leh fanu dang tamtak a nei. 

4Hi bang hi Jerusalem ah suak mi tla an si: Samua, Sobab, Nathan, Solomon, 

5Ibhar, Elisua, Elpelet, 

6Nogah, Nephek, Jophia, 

7Elisama, Beeliada leh Eliphelet. 

Philistia Rangah Nehnâk 
(2 Sam 5.17-25) 

8Philistia mi tla nih David chu Israel pumpi ah lal ah siam asi ti an theih rawh 

chun, an kawrsen tla chu amah va do ding hen an kal. David khawm anmah tla 
hen va a tawng ding hen a suak bâk. 

9Philistia tla chu Rephaim ah an hawng tleng le, rûn ding anna dawmh rawh. 

10David nih Pathian a deih le, “Philistia mi tla ka do na lai ma? Nehtu ah na ka 

siam lai ma?” a ti. LALPA nih a sâng le, “Do rawh! Nehnâk kan pêk lai!” a ti. 

11David nih Baal Perazim ah a do na le, a neh na rawh. Anih nih chun, “Pathian 

nih mêlma kawrsen tla chu tîlian hâwi hen fenhtu ah hawng ka mang,” a ti. 
Churuangah chu mun chu Baal Perazim a ti. 

12Philistia tla an tek rawh chun an milem tla an mâk le, David nih duah hep ding 

hen thu a pêk na. 

13Sâwtlotê ah Philistia mi tla nih chu kuam ber ah chun rûn ding anna dawmh 

nawlh. 

14David nih sângtu Pathian chu a deih nawlh le, Pathian nih, “Hi thawk hen chun 

do lah, sikhawmsele hêl na le, varâl leiah thing rimthâw kûng thawk hen do na 
ding hen a timhtuah. 

15Chu thing pâr ah kal hâu na theih chun do na ko, Philistia kawrsen tla neh na 

ding hen keimah ka hawng mi asi ruangah,” a ti. 

16Pathian nih a simh mi hâwi hen David nih a ti le, Philistia tla chu Gibeon thawk 

hen Gezer tiang a nâwr na. 

17Ram kipah David chu a min a thang le, LALPA nih phun zawzawng amah a 

ṭihtir na. 

1 Chronicles 15 

Thudântuk Bâwm Ṭhial 
Ding Hen Tîmnâk 

1Amah rangah mang ding hen David nih amah khuapi ah in tla a sak. Pathian 

Thudântuk Bâwm rangah mun tla a timhtuah le, puanin tla a siam. 

2Churawhchun, David nih, “Levi tla chu Thudântuk Bâwm zawnhtu leh amah 

rianṭuantu si kumza ding hen LALPA nih a thîm na mi an si ruangah anmah 
murui cho nih an zawnh ding asi,” a ti. 

3David nih Israel mi zawzawng tla chu Jerusalem ah Thudântuk Bâwm siahnâk 

mun a ruatnâk mun ah kalpi ding hen a kawh na. 

4A nehnûnah Aron thlâk tla leh Levi tla a kawhtir na. 

5Kohat thlâk lakah mi Levi phun Uriel, amah chi minung zâ leh kul lakah hotu, 

6Merari chi lakah mi Asaiah mi zanih leh kul lakah hotu; 

7Gerson chi lakah mi Joel mi zâ leh sâwmthum lakah hotu, 

8Elizaphan, Semaiah thlâk lakah mi zanih hotu; 

9Eliel, Hebron chi lakah mi sâwmriat hotu, 

10Aminadab thlâk lakah mi Uziel zâ leh leinih hotu a kawh na. 

11David nih bâwlpu Zadok leh Abiathar, Levi lakah mi paruk, Uriel, Asaiah, Joel, 

Semaiah, Eliel leh Aminadab a kawh na. 

12Anih nih chun Levi tla sinah, “Nannih chu Levi chi tla ruitu nan si. Nanmah leh 

Levi hâwi tla a thianh u, LALPA Israel Pathian Thudântuk Bâwm siahnâk mun 
ka timhtuahnâk mun ah nan kalpi khonâk ding hen. 

13Tan masa khawm khan zawnh ding hen nanmah nan um lo le, kan sawnh 

ding mi hâwi hen kan ti lo ruangah LALPA nih hawng kan rêp,” a ti. 

14Churawhchun, Bâwlpu leh Levi tla chu LALPA Israel Pathian Thudântuk 

Bâwm ṭhial ding hen anna thianh. 

15Mosi sinah LALPA nih thu a pêk mi hâwi hen Levi tla nih thingtluan hen an 

liangah an zawnh. 

16David nih Levi hotu tla chu Levi dang tla sinah la saktu ding leh tumphung 

ṭingṭang leh chêngchêng tumtu ruat na ding hen a simh na. 

17-21La saktu ding leh dâr chêngchêng tumtu dingah hi bang tla hi ruat an si: 

Joel fapa Heman, a rualsia Berekiah fapa Asap, leh Merari chi lakah mi Kusaiah 
fapa Ethan an si. Anmah tla ṭangpitu ding hen Levi tla lakah ṭingṭang hâu sâng 
tak tumtu ding hen hi bang tla ruat an si: Zekariah, Jaaziel, Semiramoth, Jehiel, 
Unni, Eliab, Maaseiah leh Benaiah. Levi tla lakah hâu niam dauh hen ṭingṭang 
tumtu chu hi tla hi an si: Matithiah, Eliphelehu, Mikneiah, Azaziah leh Biakin 
vêngtu Obed Edom leh Jeiel an si. 

22Kenaniah chu tumphung leikâng thiam mi asi ruangah Levi tumphung tumtu 

hotu rangah thîm asi. 

23-24Berekiah leh Elkanah, Obed Edom leh Jehiah tla chu Thudântuk Bâwm 

vêngtu ah thîm an si. Bâwlpu Sebaniah, Josaphat, Nethanel, Amasai, Zekariah, 
Benaiah leh Eliezer chu Thudântuk Bâwm mâi ah tâwtawrâwt tumtu rangah 
thîm an si. 

Jerusalem Ah Thudântuk 

Bâwm Ṭhialnâk 
(2 Sam 6.12-22) 

25Lalchem David, Israel ruitu tla, kawrsen hotu tla Thudântuk Bâwm Obed 

Edom in ah mi lâk ding hen an kal le, lâwmnâk rokual tak an nei. 

26Levi, Thudântuk Bâwm zawnhtu tla Pathian nih ṭangpi ding hen chawchal 

pasarih leh dawrâ pasarih bâwlnâk an ap. 

27David nih puan mangṭhia kawrfual â ruk le, churawhchun tumphung tumtu tla 

hotu Kenaniah leh bâwm zawnhtu Levi tla hen. David nih ephod khawm â ruk. 

28Churawhchun Israel mi zawzawng tla nih Thudântuk Bâwm chu lâwmnâk 

ruangah âu bû hen, tâwtawrâwt tla, ki tla, chêngchêng tla leh ṭingṭang tla tum 
hen Jerusalem leiah an zûl. 

29Thudântuk Bâwm chu khuapi ah an tlungpi rawh chun Saul fanu Mikal nih 

langawtkawt thawk hen lalchem David lâwm ruangah a lâm leh â lawk mi a muh 
le, a zahpi. 

1 Chronicles 16 

1Thudântuk Bâwm chu an lâk le, David nih a siahnâk dingah a timhtuah mi 

sungah an siah rawh. Churawhchun bâwlnâk leh kawmhnâk bâwlnâk Pathian 
sinah an ap. 

2David nih bâwlnâk a ap thluh rawh chun zapi chu LALPA min hen mal a sâwm 

na le, 

3an ektê hen buh a pêk na. Israel lakah nunau, mipa mikip sangtlêp, meh em 

leh grep rah châr a pêk na. 

4David nih Levi chi zeimaw mi tla chu LALPA Israel sawnhnâk lakah, Thudântuk 

Bâwm mâika ah lasaktu leh Pathian chawnglawmhtu tla ruitu ah a ruat na. 

5Asap chu ruitu ah ruat asi, Zekariah chu a ṭangpitu dingah. Jeiel, Semiramoth, 

Jehiel, Matithiah, Eliab, Benaiah, Obed Edom leh ṭingṭang tumtu Jeiel tla an si. 
Asap chu chêngchêng tumtu asi. 

6Bâwlpu panih Benaiah leh Jahaziel chu khuah tak hen Thudântuk Bâwm mâi 

ah tâwtawrâwt tumtu an si. 

7A masa hen Asap leh a hâwi Levi tla chu LALPA sawr ding leh lasak ding hen 

David nih a ruat na mi asi. 

Sawrnâk La 
(Sam 105.1-15; 96.1-13; 106.1, 47-48) 

8LALPA sinah lâwmthu sim ule, a rokualnâk chu phuang u; a thilti chu phun tla 

simh na u. 

9La sak hen LALPA chu sawr ule; thilchê a ti mi tla chu sim u. 

10A tâ kan si mi tla chu kanna lâwm lai le; amah sawnhtu tla chu a lâwm na seh! 

11Ṭangpinâk tawng ding hen LALPA sinah kal ule, amah chu sawnh kumza u. 

12-13Nannih Pathian to-aw, Jakob thlâk tla, Pathian thîm mi Israel thlâk tla, 

LALPA thilchê ti leh lâirêlnâk hawng kan pêk mi chu theihkumza u. 

14LALPA chu kan Pathian asi le; a thupêk tla chu laikulh pumpi rang asi. 

15Zungzâl tiang hen um kumza ding mi Pathian thudântuk chu philh rîlmâl lah 

u. 

16Abraham sinah thudân a tuk mi leh Isak sinah a thutiam chu. 

17LALPA nih Jakob sinah thudân a tuk mi chu zungzâl tiang a um ding mi asi. 

18“Kanaan ram chu ka nan pêk na lai le, nanmah tâ tak asi lai,” a ti mi chu. 

19Pathian mi tla chu tâwmtê an si, Kanaan ah chun khual hâwi an si. 

20Ram khat lakah mi ram dang dangah, lal ram pakhat thawk hen lalram dangah 

anna sawk. 

21Sikhawmsele, Pathian nih âukhawm a nehsawhtir na lo le, a kilkâwi hen lal 

tla chu ningṭih a phaih na: 

22“Ka to-aw thîm tla chu nganfâk pêk na lah ule, ka khuavâng tla chu tawngh 

lah na u,” ti hen. 

23Laikulh zawzawng nih LALPA sinah la sak seh! Ruang hawng kan suah mi 

thâwngthâng lawmhkâi nisiar hen phuang seh. 

24A rokualnâk chu phun sinah phuang ule, chaknâk hen thil a ti mi tla mi zapi 

tla sinah sim u. 

25LALPA chu a rokual le, fâk tak hen sawr ding asi; pathian dang zawzawng 

ngâk hen amah chu zah ding asi. 

26Phun dang pathian tla chu milem cho an si, sikhawmsele LALPA chu tual leh 

vân siamtu asi. 

27Rokualnâk leh lalnâk nih a kulh, thiltikhonâk leh lâwmnâk hen a Biakin a khat. 

28Tual tlûnah mi zawzawng tla LALPA chu sawr u, a rokualnâk leh thiltikhonâk 

chu sawr u. 

29LALPA min rokual chu sawr ule; thil ap tla hen a Biakin ah hawng u. A 

thenhlimhnâk hen â langh liauah LALPA mâika ah kûn u. 

30Tual ah mi zawzawng tla a mâika ah thir u. Tual chu a mahmuntê ah a siah 

le, ṭhial kho asi lo. 

31Tual leh vân tla a lâwm u! LALPA chu lal asi ti hen phun tla simh na u. 

32Tisumsumriat, a mi leh a sungah um mi nan hâu suah u, phâisen ah mi thil 

zeizawng a lâwm u! 

33LALPA mâika ah tumun ah mi thing tla chu, LALPA mâi ah lâwm hen an âu 

lai, tual ah lâirêl ding hen a hawng tikah. 

34LALPA chu a ṭha ruangah leh zungzâl hen dâwttu asi ruangah a sinah 

lâwmthu sim u. 

35“Pathian, ruang hawng kan suahtu, hawng kan hum rawh, Phun tla lakah mi 

hawng kan pumh nawlh. Na min thenhlimh chu sawr hen lâwmthu kan sim 
khonâk ding hen,” ti u. 

36LALPA Israel Pathian chu sawr u! Tuah leh zungzâl hen amah chu sawr u! Mi 

zawzawng nih, “Amen,” an ti le, LALPA chu an sawr rawh. 

Jerusalem Ah Leh Gibeon 
Ah Pathian Sawnhnâk 

37Lalchem David nih Asap leh a hâwi Levi tla chu Thudântuk Bâwm siahnâk 

mun ah Pathian sawnhnâk lakah chun hotu si pawt ding hen a ruat na. Nisiar 
hen an rianṭuan chu chunah ṭuan ding an si rawh. 

38Jeduthun fapa Obed Edom leh minung sâwmruk pariat amah chi tla chu 

anmah ṭangpitu ding an si. Hosah leh Obed Edom chu kulh kawtkâ vêngtu an 
si. 

39Bâwlpu Zadok leh a hâwi bâwlpu tla chu Gibeon khua ah Pathian sawnhnâk 

lakah zeiliau zawng hotu an si kumza ding asi. 

40LALPA nih Israel tla sinah dân rîn hen a pêk na mi hâwi vima hen zînglei leh 

zânlei siar hen bâwlnâk duah mi tla mâichâm tlûnah an duah ding asi. 

41Chu tla sinah chun Heman leh Jeduthun LALPA dâwtnâk dawng lo lasak 

dingah thîm mi midang tla an um. 

42Sawrnâk la sak liauah tâwtawrâwt leh chêngchêng leh thildang tumtu lakah 

hotu ding hen Heman leh Jeduthun chu ruat an si. Jeduthun chi tla chu kulh 
kawtkâ vêngtu dingah ruat an si. 

43Churawhchun mah in chiauah an lâwi le, David khawm a dâwngsung tla hen 

hun sâwt chiamlo um ding hen in leiah a lâwi. David Sinah Nathan Thuchah 

1 Chronicles 17 

David Sinah Nathan Thuchah 
(2 Sam 7.1-17) 

1Lalchem David chu a lal in ah a um rawh. Nikhat chu khuavâng Nathan sinah 

mi a fial le, a sinah, “Kei lam chu sidar thing hen sak mi in ah ka um le, 
sikhawmsele LALPA, Thudântuk Bâwm lam chu puanin ah a um ko!” a ti. 

2Nathan nih a sâng le, “LALPA na sinah a um ruangah na thinlung ah na duh 

mi chu ti ko ma a,” a ti. 

3Sikhawmsele chu zân ah chun Pathian nih Nathan sinah, 

4“Va kal le, hi thu hi ka to-aw David sinah va simh, “Nang lam chu ka umnâk 

ding hen Biakin ka rangah na sak lai loh. 

5Israel mi tla Aigupta ram thawk hen ka suakpi na mi thawk hen tusûn ni tiang 

Biakin ah ka um lo rih; puanin ah ka um le, mun dang dangah ka ṭhial vima. 

6Israel mi tla sinah ka khualtlâwngnâk khawm ah ruitu dingah ka siam na mi 

sinah, zeirangah sidar thing hen Biakin nan hawng ka sak piak dah lo, ka ti lo! 
a ti,” ti hen. 

7“Churuangah ka to-aw David sinah, “Kei Zeizawng Tikho LALPA nih ka sim mi 

thu hi va simh, ‘Na dawrâ phâisen ah na vêng mi, ka mi Israel lâirêltu ah ka nan 
siam asi. 

8Na kalnâk zawngah na sinah ka um le, na kalnâk kipah na mêlma tla na neh 

na. Laikulh ah ruitu rokual chem leh minthang chem ah ka nan siam awt. 

9-10Ka mi Israel tla rangah mun ka thîm piak na le, chunah chun ka umtir na, 

chunah chun âu nih khawm nauneh hen an um lai lo rawh. Hi ram an hawng lût 
liauah rawktu tla nih an do na le, chubang hâwi chu a um nawlh lai lo rawh. Na 
mêlma tla zawzawng neh na ding leh thlâk tla an pêk na ding hen thu ka tiam. 

11Na thih tikah an thlâktu tla thlân ah vûi hen na um tikah, na fapa lakah mi lal 

ah ka siam lai le, chu nih chun a lalram chu chak tak hen a kilkâwi lai. 

12Anih nih chun ka rangah Biakin hawng ka sak piak lai le, a lalnâk chu ka siah 

kumza lai. 

13Anih rangah kei chu pa ka si lai le, anih chu ka fapa asi lai. Lal na si khonâk 

ding hen Saul chu ka lawnh le, ka lêt tak mi hâwi hen amah ka thlawp mi chu 
ka lêt tâk lai loh. 

14Ka mi tla hotu ding leh ka lal ram rangah ka siah kumza lai. A thlâk tla nih 

dawngh a nei lai loh,’ a ti. 

15Pathian nih a simh mi zawzawng chu Nathan nih David rangah a simh ver. 

David Nih Lâwmthusim 
Hen Thla A Chamnâk 

(2 Sam 7.18-29) 

16Churawhchun lalchem David chu Puanin ah LALPA mâika ah a to le, thla a 

cham, “LALPA Pathian, ka rangah thil na ti mi tla hi kei leh ka dâwngsung lakah 
pakhat khawm a tlâk mi kan um lo. 

17Sikhawmsele tuah leiluat rê hen na ka ti piak; kum leh khua a hawng um ding 

mi lakah ka thlâk tla rangah thutiamnâk na siam. LALPA Pathian, nangnih mi 
rokual tak hâwi hen na ka sawnh kumza. 

18Thu dang zei me na sinah ka sim lai rawh! Nangnih fiang tak hen na ka theih 

le, kei na to-aw hi ṭih leh zah ding hen na ka siam. 

19Nûnthâi ah ka rokualnâk ding na ka theihtir mi hi nangmah duhzia leh thiltum 

asi. 

20LALPA nang hâwi hi âukhawm an um lo, nangmah cho hi Pathian na si ti kan 

theihkumza. 

21Nangmah mi si ding hen sal na suah na mi Israel hâwi hen phun dang 

âukhawm tual ah an um loh, An rangah thilchê rokual tak na ti mi ruangah 
laikulh pumpi ah na min a thang. Aigupta ram ah na mi tla chu ruang na suah 
le, na mi tla an kalnâk kipah phun dang tla chu na nar piak na. 

22Israel tla chu nangmah mi si kumza ding hen na siam na le, LALPA nang chu 

an Pathian na hawng si rawh. 

23“LALPA Pathian, tuah kei leh ka thlâk tla rangah na thutiam chu rangtlingtir 

le, ti ding hen na tum mi chu ti rawh. 

24Na minthangnâk chu a rokual lai le, mi nih, Israel lakah LALPA zeizawng tikho 

chu Pathian asi,’ an ti lai. Chun, ka lal sinâk chu na kilkâwi kumza lai. 

25Kei, na to-aw hi ka thlâk tla lal ah na siam ding mi na ka simh ruangah, nang 

ka Pathian sinah ka thlachamnâk hi ka hawng sim ngam asi. 

26LALPA, nang chu Pathian na si, ka sinah thutiam chê tak hawng ka tiamhtu 

chu na si. 

27Ka thlâk tla chu nangmah dâwtnâk ah anna lâwm kumza khonâk ding hen mal 

na sâwm na ding hen kan ngiar. LALPA, nangnih malsâwm na le, na 
malsâwmnâk chu an lakah a um kumzanâk ding hen,” a ti. 

1 Chronicles 18 

David Kawrsen Tla Nih 
Nehnâk Anna Ting 

(2 Sam 8.1-18) 

1Zeimaw tiang nûnah chun David nih Philistia tla a do na le, a neh na. Gath 

khuapi leh a kiangkam mi khua tla a lâk na. 

2Moab mi tla khawm a neh na, a sinah siah an châwi le, amah ti leh khua an si. 

3Chu nûn chun Hadadezer nih Eufretis saklei ram chu lâk ding a tum ruangah 

Hamat ram kiangah mi Siria lalchem Hadadezer mun Zobah chu David nih a 
do. 

4David nih kari sâng, rang tlûn to mi sâng sarih, kê hen kal mi kawrsen sîngnih 

a tleih na. Rang tam tâwk leh kari zâ leh a dang a kê bai mi tla chu a siah piak 
na. 

5Damaska mi Siria tla nih lalchem Hadadezer ṭangpi ding hen kawrsen an fial 

na. David nih a do na le, minung sîngnih leh sângnih a thah na. 

6An ram ah kawrsen kulh a dirh le, amah ti leh khua ah an um le, a sinah siah 

an châwi. LALPA nih David chu mun kipah nehtu ah a siam. 

7David nih ngûn phaw Hadadezer rianṭuantu nih a put mi chu a lâk le, Jerusalem 

ah a kalpi. 

8Tibhat leh Kun khuapi Hadadezer lâirêlnâk tangah a um mi dâr tamtak khawm 

a lâk. (Chu dâr tla hen a nehnûnah Solomon nih tî khawngnâk hûmpi tla, tohnâk 
tla, Biakin khêng leh bêl tla a siam.) 

9Hamat lalchem Toi nih Hadadezer kawrsen ektê hen David nih a neh na rawh 

ti a theih. 

10David chibai bûk ding leh Hadadezer a neh ruangah lawmhpi ding hen a fapa 

Joram a fial. Hadadezer chu Toi nih vei tamtak a do rawh mi asi. Joram nih 
David rangah ngûn, tangka leh dâr tla lâwmman a put piak. 

11Lalchem David nih Edom, Moab, Amon, Philistia leh Amalek phun tla neh na 

hen a lâk mi tangka, ngûn tla chu Pathian sawnhnâk rangah a ap. 

12Zeruiah fapa Abisai nih Chitê Va phâi ah Edom mi tla chu a neh na le, minung 

sîngkhat leh sângriat a thah na. 

13Edom ram sungah a kawrsen a siah na le, chu ram ah minung tla chu David 

ti leh khua an hawng si rawh. LALPA nih David chu mun kipah nehtu ah a siam. 

14David nih Israel mi tla tlûnah lâi a rêl le, ṭha tak leh rep tak hen a mi tla chu a 

zauhkhenh na. 

15Abisai unaupa Joab chu kawrsen hotu asi; Ahilud fapa Jehosaphat chu thu 

rîn singsiahnâk hotu asi. 

16Ahitub fapa Zadok leh Abiathar fapa Ahimelek chu bâwlpu an si. Seraiah chu 

lâirêlnâk lasuirîntu asi. 

17Jehoiada fapa Benaiah chu David vêngtu asi; chun David fapa tla nih 

rianṭuannâk sâng tak an ṭuan. 

1 Chronicles 19 

David Nih Amon Mi Leh 
Siria Mi Tla A Neh Na 

(2 Sam 10.1-19) 

1Chu nehnûn chun Amon lalchem Nahas a thi le, a fapa Hanun a hawng a lal. 

2David nih, “A pa ka lakah zumh a kâi ruangah kei khawm a hâwi zumhkâi ka 

si zia Hanun ka theihtir lai,” a ti. Churawhchun David nih zângfahnâk thu simh 
ding hen mi a fial. Amon ah an tlung rawh chun lalchem Hanun sinah an kal le, 

3Amon mi ruitu tla nih lal sinah, “Na pa zah ruangah hi minung tla hi zângfahnâk 

thusim ding hen a hawng fial na mi hen ma na ruat? Asi rîlmâl loh! Hi ram hi lâk 
kho ding hen thlingthlâktu ah a hawng fial na mi asi!” an ti. 

4Hanun nih David mifial tla chu a tleih na le, an khamul tla a mêt piak na, an 

tawkâwng ri hen an nipuan a tan piak na le, a kîrtir na. 

5In lei kîr ding an ningzâk thlo rawh. David nih chu thu chu a theih le, an khamul 

a chawrh nawlh lân kar chu Jeriko ah um rih ding hen a chah na. 

6Lalchem Hanun leh Amon mi tla nih David hen anna mêlma rawh ti anna theih 

le, Mesopotamia saklei ram leh Siria ram ah Maakah mi leh Jobah ah mi kari 
leh a khalhtu mang ding ah tangka kilogramme sîngthum leh sângli an pêk. 

7Kari sîngthum leh sângnih an mang le, Maakah kawrsen tla an hawng, Medeba 

kiang anna kulh rawh. Amon mi tla khawm khuapi kip thawk hen an hawng suak 
le, tuk ding hen tîm zet hen an um rawh. 

8David nih thil a hawng umdân a theih le, Joab leh a kawrsen zawzawng a fial 

na. 

9Amon mi tla chu an hawng suak le, an khuapi Rabah kiangah mun an khuar, 

anmah ṭangpi ding hen lal tla an hawng mi khawm nih ram lakah mun an khuar. 

10Joab nih an mêlma kawrsen tla nih an mâilei leh mun dang dang thawk hen 

an hawng do na awt ti a muh le, Israel lakah kawrsen ṭha chem mi tla a thîm le, 
Siria leikângah mun a khuartir na le, a siah na. 

11A dang vial chu a unaupa Abisai, Amon leikângah a siah na mi sinah a teltir 

na. 

12Joab nih Abisai sinah, “Siria mi nih hawng kan neh awt hen na kan muh chun, 

hawng le, hawng kan ṭangpi, Amon mi tla nih neh awt hen kan muh na chun, 
kan hawng lai le, kan ṭangpi na lai. 

13Chak tak leh râlṭha tak hen um rawh! Kan mi tla leh kan Pathian khuapi rangah 

chelh ri hen kanna ṭang lai. LALPA nih a ti vima lai,” a ti. 

14Joab leh a mi tla nih an hawng do na le, Siria mi tla an tek rawh. 

15Amon mi tla nih Siria mi tla an tek mi an muh rawh chun, Abisai leh dotu 

khawm an tek bâk le, khuapi ah anna sang. Joab khawm Jerusalem ah a kîr 
rawh. 

16Siria mi tla chu Israel tla nih hawng kan neh rawh ti an theih le, churawhchun 

Siria ram Eufretis Tiva saklei ram mi tla chu an kalpi na le, Zobah mi lalchem 
Hadadezer kawrsen hotu Sobak tangah an siah na. 

17David nih chu chu a theih rawh chun, Israel kawrsen tla a pumh na le, Jordan 

an kanh le, Siria mi leikângah mun a khuartir na. Tuknâk chu anna dawmh le, 

18Israel tla nih Siria tla chu an dunglei ah an nâwr na le, David leh a mi tla nih 

Siria mi tla kari khalhtu minung sâng sarih leh kê hen kal mi kawrsen sîng li an 
thah na. Siria kawrsen hotu Sobak khawm an thah. 

19Lal tla Hadadezer tangah um mi tla nih, Israel tla nih an neh na rawh ti anna 

theih rawh chun David hen remnâk an siam le, amah ti leh khua ah an um rawh. 
Siria mi tla nih Amon mi tla chu zeiliau khawm an ṭangpi duh lo rawh. 

1 Chronicles 20 

David Nih Rabah A Lâk 
(2 Sam 12.26-31) 

1A kum vei lal râltuk kal liau hûnah, Joab nih a kawrsen tla hen Amon ram an 

va rûn le; lalchem David lam chu Jerusalem ah a um ko. Rabah khua chu an 
hual le, an do na, an râwk dep. 

2Amon milem Milkom an ti mi nih ngûn lukhuh kilogramme sâwmthum leh pali 

rih a nei. Chunah mi lungmantam tla chu David nih a lâk le, a lallukhuh ah a 
bêk. Chu khuapi sungah mi thil-le-ri tla tamtak an lâk ver. 

3Chunah mi minung tla chu an put na le, thing lahnâk, phâisen nâwnnâk thîr 

hâr, reitlung siamtu ah a mang na. Amon khua dang mi tla khawm rianṭuantu 
ah a mang na. Churawhchun a mi tla hen Jerusalem leiah an kîr rawh. 

Philistia Milian Tla Hen Donâk 
(2 Sam 21.15-22) 

4Chu nehnûn chun Philistia mi tla hen Gezer ah donâk a um fâwn. Hi liau hin 

Husah mi Sibekai milian a min Sipai a thah le, Philistia chu neh hen a um rawh. 

5Philistia mi tla hen tuknâk dang a um fâwn le, Jair fapa Elhanan nih Goliath 

unaupa Gath ah mi, Lahmi a feingul thiam tahnâk tâkaw tia ti mi hen a thah. 

6Tuknâk dang Gath khua ah a um nawlh fâwn, chunah mi milian chu kutmar 

paruk leh kemar paruk nei mi a um. A lânah mi milian tla thlâk asi. 

7Israel tla chu a zuam na le, David unaupa Samah fapa Jonathan nih a thah. 

8David leh a mi tla nih an thah na mi pathum tla chu Gath mi milian thlâk an si. 

1 Chronicles 21 

David Nih Minung A Rêl 
(2 Sam 24.1-25) 

1Setan nih Israel mi tla lakah nawknâk tlungtir ding a duh le, David chu minung 

rêl ding duhnâk thinlung a pêk. 

2David nih Joab leh hotu dang tla thu a pêk le, “Israel ram khatlei dawng thawk 

hen khatlei dawng tiang ṭawl ule, mi tla rêl u. Mi zeizat rêng an um theih ding 
ka duh,” a ti. 

3Joab nih a sâng le, “LALPA nih Israel mi tla chu tu mi ngâk hen a leh zâ ngâk 

rêl châwklo khawm hen puatir seh! Bâwipa, nangmah to-aw ver an si lo ma? 
Zei rangah phun tla mawhnâk tlungtir ding hen, hi hâwi thilti ding zeitin na duh 
zia?” a ti. 

4Sikhawmsele, lalchem nih Joab chu thupêk hâwi hen a titir. Joab chu a suak 

le, ram pumpi a ṭawl ver le, Jerusalem leiah a kîr rawh. 

5Churawhchun lalchem David sinah râltuknâk ah kal kho ding mi vial tling zat: 

Israel ram ah 1,100,000, leh Juda ramah 470,000, a theihtir. 

6Joab nih lalchem thupêk chu rem a ti lo ruangah Levi leh Benjamin chi lakah 

mi chu a rêl lo. 

7Chu hâwi thilti chu Pathian nih a duhzia asi lo le, Israel tla chu a rêp na rawh. 

8David nih Pathian sinah, “Hi thil ka ti mi ruang hin sual ṭihnungkâi ka ti rawh 

asi! Zângfahtê hen hawng ka ngaihdam. A tak hen ka ti ko rawh,” a ti. 

9Churawhchun LALPA nih David khuavâng Gad sinah, 

10“David sinah va kal le, thîm ding pathum ka pêk mi hi va simh. A thîm mi 

zawng ka ti lai,” a ti. 

11Gad chu David sinah a kal le, LALPA nih thu a sim mi chu a simh le, “Hi thil 

pathum lakah a zei mi na thîm awt? 

12Kum thum kar pâmnâk ma? Thla thum kar na mêlma nih an dûm ding ma? 

Nithum kar LALPA nâmsâu hen a vânmifial nih a nan do lai le, Israel ram pumpi 
ah thihnâk râi hawng tlungtir ding mi ma? Zei hâwi sângnâk me LALPA ka simh 
awt?” ti hen a deih. 

13David nih Gad chu a sâng le, “Lawksawng kâi tak mun ah ka um rawh! 

Sikhawmsele, minung rêp hen um ding lam chu ka duh loh. LALPA chu mi 
khuaruat kho mi asi ruangah amah ngelchel nih hawng ka rêp ko seh,” a ti. 

14Churawhchun LALPA nih Israel mi tla lakah thihnâk râi a lêngtir le, minung 

sîng sarih an thi. 

15Churawhchun Jerusalem râwk ding hen vânmifial a fial le, sikhawmsele, a 

thinlung a lêt le, vânmifial sinah, “Bâng ko rawh, â tâwk rawh!” a ti. Vânmifial 
chu Jebus mi Araunah fâng khâwngnâk mun ah a dîr. 

16David nih vânmifial a nâmsâu put hen Jerusalem râwk ding sek hen vân lâi 

ah dîr mi a muh. Churawhchun David leh zapi tla ruitu zawzawng nih salâpuan 
anna aih le; an mêl tual tawngh khet hen an kûn. 

17David nih thla a cham, “Pathian, thilsual titu khawm keimah ka si. Minung rêl 

ding mi thupêktu khawm keimah ka si. Hi ngâkṭah mipi tla nih zei an ti mi a um? 
LALPA ka Pathian, kei leh ka dâwngsung rangah hawng kan rêp le, zapi minung 
tla chu zuah na rawh,” a ti. 

18LALPA vânmifial nih Gad sinah David nih Araunah fâng khâwngnâk mun ah 

LALPA rang ah mâichâm siam tir ding hen a simh. 

19David nih LALPA thupêk chu zûl hen Gad nih a simh hâwi hen mâichâm siam 

ding hen a kal rawh. 

20Chunah fâng khâwngnâk mun ah chun Araunah leh a fapa pali nih fâng an 

khâwng, vânmifial an muh rawh chun a fapa tla chu an tek le, anna thup. 

21Araunah nih lalchem David a hawng mi a muh kâ hen, a fâng khâwng a mâk 

thlap le, a mêl tual tawngh khet hen a kûn. 

22David nih a sinah, “Hi na fâng khâwngnâk mun hi LALPA rangah mâichâm 

siamnâk dingah hawng ka zawrh le, râi a lêng mi a reh khonâk ding hen, a man 
khawm tling ver hen kan pêk lai,” a ti. 

23“Bâwipa, lâk ko ma a,” ti hen Araunah nih a sâng. “Na duh mi zawng ti ko, 

mâichâm ah duah ding hen chawchal tla khawm hinah an um, fâng khâwngnâk 
thing tla tih ding leh ap ding hen fâng tla khawm a um, zeizawng ka nan pêk 
asi,” a ti. 

24Sikhawmsele lalchem nih a sâng le, “Silo, a man tling zet hen kan pêk lai. A 

man pêklo hen chun LALPA sinah ap ding mi thil na tâ zeikhawm a thawt hen 
ka lâk awt lo,” a ti. 

25Churawhchun Araunah rangah ngûn tangka zaruk fâng khâwngnâk mun 

rangah a pêk. 

26David nih chunah chun mâichâm a siam le, duah mi thil ap leh remnâk thil ap 

a ap. Thla a cham le, LALPA nih mâichâm ah mi khangh ding hen vân thawk 
hen mei thlâk hen a thlachamnâk a sâng piak. 

27LALPA nih vânmifial rangah a nâmsâu chu siah ding hen a simh le, vânmifial 

nih chun a siah rawh. 

28David nih chu lakah chun LALPA nih a thlachamnâk a sâng ti a theih le, 

Araunah fâng khâwngnâk mun ah mâichâm ah bâwlnâk a ap rawh. 

29Chu liau tla ah chun LALPA umnâk Puanin Mosi nih ramkaro ah a siam mi leh 

Pathian sawnh hen duahnâk mâichâm khawm Gibeon khua ah a um ko rih. 

30Sikhawmsele, Pathian va sawnh ding hen chunah chun David a kal kho lo, 

LALPA vânmifial nâmsâu a ṭih ruangah. 

1 Chronicles 22 

1“Hi hi LALPA Pathian Biakin umnâk ding mi chu asi. Hi hi Israel tla nih 

duahphung thil ap pêknâk ding mâichâm chu asi,” a ti. 

Biakin Sak Ding Hen Timhtuahnâk 

2Lalchem David nih ramdang mi Israel ram ah um mi zawzawng pumh ver ding 

hen thu a pêk le, rianṭuantu ah a mang na. A zeimaw mi chu Biakin saknâk ding 
lung leikâng rianṭuantu an si. 

3Kulh kawtkhâr thîr kilhnâk ding leh thîrling siam ding hen thîr tamtak a pêk na 

le, dâr a rit thlâi châwk lo rê hen. 

4Tura leh Sidon khua mi sidar thing tan tamtak puttu ding hen minung a ruat na. 

5David nih, “Ka fapa Solomon nih a sak ding mi Biakin chu a rokual hen laikulh 

ah a minthang ding asi. Sikhawmsele a ngâksia hen zeikhawm a theih lo rih 
ruangah keimah nih chu rang ding chu ka timhtuah lai,” ti a ruat. Churuangah 
David nih a thih lânah a ruakhâu zawzawng a timhtuah tâ zet asi. 

6David nih a fapa Solomon chu a kawh le, LALPA Israel Pathian Biakin sak ding 

hen thu a pêk. 

7David nih Solomon sinah, “Ka fapa, LALPA ka Pathian zah a kâi mi theihnâk 

dingah Biakin sak ding ka duh. 

8Sikhawmsele LALPA nih mi ka thah na mi leh râltuknâk ka tel tam tuk. Mi thisen 

ka suahtir mi a tamtuk ruangah a rangah Biakin hawng ka saktir siang lo. 

9A thutiam zia hâwitê hen thil a ti rawh. LALPA nih, ‘Thlangam tak hen lâirêltu 

ding mi fapa na nei lai le, a mêlma lakah mi thlangamnâk ka pêk awt. A min chu 
Solomon asi lai, a lâirêl kar zawzawng chu Israel tla rangah thlangamnâk leh 
himnâk ka pêk na lai. 

10Anih nih ka rangah Biakin a sak lai. Ka rangah fapa asi lai le, kei khawm a pa 

ka si lai. Israel lakah a thlâk tla lalnâk chu a um kumza lai,’ a ti. 

11Churawhchun David nih thu a sim vima le, “Tuah, ka fapa, LALPA na Pathian 

chu na sinah um seh, a rangah Biakin sak ding thu a tiamh mi hâwi hen sul-le-
lam tluang tak hen an siam seh. 

12Dân hâwitê hen Israel lakah lâi na rêl khonâk ding hen LALPA Pathian nih 

finghnâk leh muhnâk a nan pêk seh. 

13LALPA nih Mosi sinah Israel tla rangah dân a pêk mi na zûl chun, dingchang 

tak hen na um lai. A tum thlir le, zumh thlir, zeikhawm nih a nan zâmtir lah seh. 

14Biakin rang dingah ka timhtuah mi ngûn, metric ton 3,400 leh tangka metric 

ton 34,000 ngâk hen tam Biakin saknâk ah mang ding hen ka khawng. Chu lo 
khawmah thîr leh dâr dawng lo hen pêk asi. Thing leh lung tla khawm ka 
timhtuah zet rawh, sikhawmsele tam dauh na nei ding asi. 

15Rianṭuantu tamtak na nei. Lung leikâng chawhtu tla tamtak, 

16ngûn, tangka, dâr thîr chi kip siam thiamtu cherkhet an um. Tuah rianṭuan 

dawmh le, chun LALPA chu na sinah a um kho lai,” a ti. 

17David nih Israel ruitu zawzawng tla chu Solomon ṭangpi ding hen thu a pêk 

na. 

18“LALPA na Pathian chu na sinah a um le, zei leikâng zawngah thlangamnâk 

a nan pêk rawh. Hi ram ah um mi tla zawzawng hawng ka nehtir ver le, LALPA 
leh na sinah tuah pêk an si rawh. 

19Tuah LALPA na Pathian chu na thinlung leh na thlarau hen a nâwl zulh rawh. 

Tuah Biakin sak chu a dawmh le, chu lakah LALPA Thudântuk Bâwm leh amah 
sawnhnâk ah mang mi thil thenhlimh tla siah rawh,” a ti. 

1 Chronicles 23 

rawh. 

Levi Tla Rianṭuan 

2Lalchem David nih Israel ruitu tla zawzawng leh bâwlpu leh Levi tla a pumh 

ver na. 

3Levi tla mipa kum sâwmthum mi leh a tlûnlei mi rêlnâk a siam. An ektê fawnh 

hen sîng thum leh sâng riat an tling. 

4Lalchem nih sîng nih leh sâng li chu Biakin ah rianṭuantu ah a ruat na, sâng 

ruk chu rîn mi lasuibu kiltu leh thunawk thlûktu ah, 

5sâng li chu vêngtu ah, sâng li chu sawrnâk ding hen thil tumphung zawzawng 

lalchem nih a ruat mi mang hen LALPA sawrtu ah ruat an si. 

6David nih Levi tla chu anmah chi zia zia hen murui thum hen a ṭhen na: Gerson, 

Kahat leh Merari. 

7Gerson nih fapa panih a nei: Ladan leh Shimei. 

8Ladan nih fapa pathum a nei: Jehiel, Zetham leh Joel. 

9Chu bang tla chu Ladan chi lakah a lukhâi dauh an si. (Shimei nih fapa pathum 

a nei: Selomoth, Haziel leh Haran.) 

10-11Shimei nih fapa pali a nei: Jahath, Zina, Jeus leh Beriah, an kum sang vima 

hen Jeus leh Beriah nih thlâk tam an nei lo, churuangah phun khat hâwi hen rêl 
an si. 

12Kohat nih fapa pali a nei: Amram, Izhar, Hebron leh Uziel an si. 

13Amram a fapa upachem chu Aron leh Mosi pa asi. (Aron leh a thlâk tla chu 

LALPA sawnhnâk ah rimthâw duah ding leh LALPA rianṭuan leh a min hen mi 
zapi tla malsâwmtu dingah leh thil thenhlimh leikâng rianṭuantu dingah a dang 
ê hen thlei an si. 

14Sikhawmsele, Mosi Pathian mi, fapa dang tla chu Levi murui sinah telh an si.) 

15Mosi nih fapa panih a nei: Gersom leh Eliezer. 

16Gersom fapa tla lakah ruitu chu Sebuel asi. 

17Eliezer nih fapa pakhat cho a nei, Rehabiah, sikhawmsele Rehabiah nih thlâk 

tamtak a nei. 

18Kohat fapa panihnâk Izhar nih fapa Selomith a nei, phun khat lakah lukhâi 

dauh asi. 

19Kohat fapa pathumnâk, Hebron nih fapa pali a nei: Jeriah, Amariah, Jehaziel 

leh Jekameam an si. 

20Kohat fapa palinâk Uziel nih fapa panih Mikah leh Isiah a nei. 

21Merari nih fapa panih a nei, Mahli leh Musi. Mahli khawm nih fapa panih 

Eleazar leh Kis a nei. 

22Eleazar lam chu fapa neilo hen fanu tla cho nei hen a thi. A fanu chu anmah 

taksa tlâi Kis fapa hen anna umh. 

23Merari fapa panihnâk Musi nih fapa pathum a nei: Mahli, Eder leh Jeremoth 

an si. 

24Hi hi Levi thlâk tla an si : Anmah chi leh dâwngsungkhur pakhat khat hen an 

min rîn asi. A thlâk tla mikip kum kul leh a tlûnlei mi tla nih LALPA in ah rianṭuan 
tingvo an nei. 

25David nih, “LALPA Israel Pathian nih a mi tla rangah thlangamnâk a pêk le, 

amah ngelchel khawm Jerusalem ah a um kumza lai rawh. 

26Churuangah Levi tla khawm nih LALPA umnâk Puanin leh a thuamthil amah 

sawnhnâk ah mang mi tla chu put ding a herh lai lo rawh,” a ti. 

27David nih thu a sim mi a dawngh rawh chun Levi tla kum kul an tling mi vial 

chu an min an rîn hep le, 

28hi bang rianṭuan ding hen an ruat na: Aron thlâk bâwlpu tla rangah Biakin ah 

Pathian sawnh leikângah ṭangpitu ding mi, Biakin kulhsung leh a kardang tla 
zauhkhenhtu ding mi leh thil thenhlimh kiltu ding mi; 

29Biakin ah sangtlep Pathian sinah ap ding mi, sangvut ap ding mi, sang thilnu 

telh lo, sang em, oliv sariak hen chawmh mi sang; Biakin ah thil ap khingh ding 
mi tla, 

30zînglei zânlei hen LALPA sawr ding leh chawnglawmh ding mi, 

31leh zeiliau zawngah Dinhni ah thil ap duah mi tla, Thla Thar Kût leh kût dang 

tla lakah mawhphurhnâk pêk an si. Levi tla chu a tik vima ah rianṭuan ding hen 
a murui hen dân ruat piak an si. Zeiliau zawngah Levi tla chu LALPA sawnh 
ding hen ruat an si. 

32LALPA umnâk Biakin zauhkhenhtu dingah leh an unau Aron bâwlpu thlâk tla 

Pathian Biakin ah sawnhtu tla rangah ṭangpitu ah ruat an si. 

1 Chronicles 24 

Bâwlpu Tla Rianṭuan Ding Ruatnâk 

1Aron thlâk murui tla chu hi tla hi an si: Aron nih fapa pali a nei: Nadab, Abihu, 

Eleazar, Ithamar. 

2Nadab leh Abihu lam chu an pa lânah an thi le, thlâk an nei lo, churawhchun 

Ithamar leh Eleazar chu bâwlpu ah an hawng um. 

3Lalchem David nih Aron thlâk chu an rianṭuan hâwi hen a murui vima hen a 

ruat na. Chu lakah chun Eleazar thlâk Zadok leh Ithamar thlâk Ahimelek nih an 
ṭangpi. 

4Eleazar thlâk tla chu murui leiruk hen siam asi, Ithamar thlâk chu murui riat 

hen siam asi, chu chu Eleazar thlâk lakah mipa dâwngsungkhur lukhâi an tam 
dauh ruangah. 

5Eleazar leh Ithamar thlâk lakah Biakin zauhkhenhtu leh thlarau leiah ruitu an 

um ruangah an rianṭuannâk chu chamchawh hen ruat piak an si. 

6Eleazar leh Ithamar thlâk chu a leh vima hen chamchawhnâk siam asi. Levi 

lakah mi lasuirîntu Nathanael fapa Semaiah nih a rîn vima na. Chu lakah lal, a 
rianṭuantu tla, bâwlpu Zadok, Abiathar fapa Ahimelek, bâwlpu murui 
dâwngsung lakah a lû dauh tla leh Levi dâwngsungkhur tla chu theihpitu an si. 

7-18Hi hi dâwngsungkhur kul leh pali lakah an rianṭuan sang vima hen ruat mi 

minung tla chu an si: 1. Jehoiarib 2. Jedaiah 3. Harim 4. Seorim 5. Malkijah 6. 
Mijamin 7. Hakkoz 8. Abijah 9. Jeshua 10. Sekaniah 11. Eliasib 12. Jakim 13. 
Hupah 14. Jesebeab 15. Bilgah 16. Imer 17. Hezir 18. Hapizez 19. Pethahiah 20. 
Jehezkel 21. Jakin 22. Gamul 23. Delaiah 24. Maaziah 

19Hi bang minung tla hi, anmah thlâktu Aron, LALPA, Israel tla Pathian thupêk 

zûltu nih Biakin ah kal hen an rianṭuan ting mi tla a ruat piak na hâwi vima hen 
rîn asi. 

Levi Mi Tla Rinnâk 

20Hi bang tla hi Levi thlâk dâwngsungkhur lakah a lukhâi dauh dang tla chu an 

si! Jehdeiah, Sebuel thawk hen Amram thlâk asi. 

21Isiah chu Rehabiah thlâk asi. 

22Jahath chu Selomith thawk hen Izhar thlâk asi. 

23Jeriah, Amariah, Jehaziel leh Jekameam tla hi an kum sang vima hen Hebron 

fa tla an si. 

24Samir chu Mikah thawk hen Uziel thlâk asi. 

25Zekaria chu Mikah unaupa Isiah thawk hen Uziel thlâk asi. 

26Mahli, Musi, Jaaziah chu Merari thlâk an si. 

27Jaaziah nih fapa pathum a nei: Soham, Zakur leh Ibri an si. 

28-29Mahli nih fapa panih a nei: Eleazar leh Kis Eleazar nih fapa a nei lo, 

sikhawmsele Kis nih pakhat Jerahmeel a nei. 

30Musi nih fapa pathum a nei: Mahli, Eder leh Jeremoth. Hi tla hi Levi 

dâwngsungkhur an si. 

31Dâwngsungkhur kipah lukhâi an si mi tla leh a naupa pakhat chu an rianṭuan 

chamchawh hen an rianṭuan ruat piak an si, Aron thlâk bâwlpu an unau tla an 
ti piak mi hâwi hen. Lalchem David, Zadok, Ahimelek leh dâwngsungkhur lakah 
a lukhâi dauh bâwlpu leh Levi tla chu theihpitu an si. 

1 Chronicles 25 

Biakin Ah Tumphung Tumtu Tla 

1Lalchem David leh Levi lakah ruitu tla nih Pathian sawnhnâk ah ruitu ding hen 

Levi chi lakah hi bang tla hi an thîm na: Asap, Heman leh Jeduthun. Chu tla nih 
Pathian thu an phuang le, ṭingṭang leh chêngchêng tumtu tla nih an zulh na. Hi 
bang hi Pathian sawnhnâk ah ruitu dingah thîm mi tla leh murui kip rianṭuan 
theihtirnâk chu asi: 

2Asap fapa pali tla: Zakur, Josef, Nethaniah leh Asarelah an si. Asap nih rui hen 

lal nih thu a pêk kipah Pathian thuchah phuangtu an si. 

3Jeduthun fapa paruk tla: Gedaliah, Zeri, Jesaiah, Shimei, Hasabiah leh 

Matithiah. An pa nih rui hen Pathian thuchah phuangtu an si, ṭingṭang tumtu nih 
an zulh na le, sawrnâk la sak hen LALPA sinah lâwmthu an sim. 

4Heman fapa leili tla: Bukiah, Mataniah, Uziel, Sebuel, Jerimoth, Hananiah, 

Hanani, Eliathah, Gidalti, Romamti Ezer, Josbekasah, Malothi, Hothir leh 
Mahazioth tla an si. 

5Lalchem khuavâng Heman sinah Pathian nih thu a tiamh mi hâwi hen leh 

thiltikhonâk pêk ding hen fapa leili leh fanu pathum a pêk. 

6An pa nih rui na hen, ṭingṭang leh chêngchêng a fapa tla nih an tum le, Biakin 

ah Pathian sawnhnâk ah anna tel. Asap, Jeduthun leh Heman chu lal thupêk 
zia zia hen an um. 

7Hi minung kul leh pali tla hi thiam zar mi hep an si; an hâwi Levi tla khawm 

tumphung leiah sîn mi hep an si. An ektê hen mi 288 an si. 

8An rianṭuan ding mi chu, upa, ngâksia, a thiam leh thiam lo mi khawm 

chamchawh hen ruat piak mi hep an si. 

9-31Hi minung 288 tla hi an dâwngsungkhur umdân hâwi hen leinih vima murui 

kul leh pali hen ṭhen asi, murui kipah a hotu tla hen. Hi hi anmah rianṭuan chiau 
ding mi thupêk chu asi: 

1. Josef, Asap dâwngsungkhur. 2. Gedaliah 3. Zakur 4. Zeri 5. Nethaniah 6. 
Bukiah 7. Asarelah 8. Jesaiah 9. Matania 10. Shimei 11. Uziel 12. Hasabiah 13. 
Sebuel 14. Matithiah 15. Jerimoth 16. Hananiah 17. Josbekasah 18. Hanani 19. 
Malothi 20. Eliathah 21. Hothir 22. Gidalti 23. Mahazioth 24. Romamti Ezer 

1 Chronicles 26 

Biakin Vêngtu Tla 

1Hi bang tla hi Levi Biakin vêng leikângah rianṭuantu tla an si: Korah chi lakah 

mi Kore fapa Meselemiah a um, chu chu Asap dâwngsungkhur asi. 

2Fapa pasarih a nei, an kum a sang vima hen rîn asi: Zekariah, Jediael, 

Zebadiah, Jathniel, 

3Elam, Jehohanan leh Eliehoenai an si. 

4LALPA nih malsâwm hen fapa pariat a pêk mi Obed Edom a um le, an kum a 

sang vima hen rîn asi: Semaiah, Jehozabad, Joah, Sakar, Nethanel, 

5Amiel, Isakar, Peulethai an si. 

6-7Obed Edom fa upachem mi Semaiah nih fapa paruk a nei: Othni, Rephael, 

Obed, Elzabad, Elihu leh Semakiah tla an si. Thil an tikho ruangah an phun 
lakah mi pawiherh tak an si, A dawnghchemnâk ah mi panih chu thiltikho bîk 
nâk an nei. 

8Obed Edom dâwngsungkhur tla an ektê hen mi sâwmruk leh panih tla chu hi 

bang rian lakah thiam tak mi ver an si. 

9Meselemiah dâwngsungkhur tla an ektê hen mi leiriat chu mi thiam ver an si. 

10Merari phun lakah Hosah a um le, fapa pali a nei: Shimri, (a pa nih fapa 

upachem silah khawmsele ruitu ah a siah), 

11Hilkiah, Tebaliah leh Zekariah an si. Hosah dâwngsungkhur lakah mi Biakin 

vêngtu chu an ektê hen leithum an si. 

12Biakin vêngtu tla chu anmah dâwngsungkhur umdân hâwi vima hen ṭhen an 

si, Levi dang tla hâwi ber hen Biakin ah rianṭuannâk ruat piak an si. 

13Dâwngsungkhur a tâwm a tam ruat lêm lo hen zei mi kulh kawtkâ vêngtu ding 

an si awt ti hen chamchawhnâk siam asi. 

14Selemiah nih saklei mi kawtkâ â ting, a fapa Zekariah chu krai pêktu asi, chu 

nih marlei kawtkâ â ting. 

15Obed Edom nih simlei kawtkâ â ting, a fapa tla chu thil-le-rî siahnâk kardang 

vêngtu ah an tla. 

16Supim leh Hosah chu thlanglei kawtkâ anna ting, Saleket chu tlûnlei mi lampi 

kawtkâ â ting. Vêngtu tla rianṭuan ding mi chu a hun ruat kipah pakhat khat hen 
ruat an si. 

17Saklei kângah vêngtu paruk, marlei kângah pali. Simlei kângah pali nisiar hen 

an vêng. Thil-le-rî siahnâk nisiar vêngtu pali, kardang pakhat lakah panih vima 
hen an vêng. 

18Thlanglei mi puanin lampi kiangah vêngtu pali, puanin pakhat ah panih vima 

an vêng. 

19Hi hi Korah leh Merari thlâk lakah mi vêngtu rian an ruat piak na mi chu asi. 

Biakin Ah Rianṭuan Dang Tla 

20An unau Levi dang tla chu Biakin ah tangka kilnâk hotu leh Pathian rangah 

thilpêk mi kilnâk hotu ah ruat an si. 

21Ladan, Gerson fapa lakah mi pakhat chu a fapa Jehiel dâwngsung leh a dang 

tla thlâktu asi. 

22Ladan fapa dang panih, Zetham leh Joel nih tangka kilnâk leh thil siah mi tla 

lakah hotu sinâk anna ting. 

23Amram thlâk tla, Izhar, Hebron, Uziel tla rang khawmah rianṭuannâk ruat piak 

an si. 

24Mosi fapa Gersom thlâk Sebuel chu Biakin tangka kilnâk hotu asi. 

25Eliezer, Gersom unaupa leikâng hen Selomith hen tlâinâk an nei. Rehabiah 

pa chu Eliezer asi, Jesiah pa chu Rehabiah, Joram pa chu Jesiah, Zikri pa chu 
Joram, Selomith pa chu Zikri asi. 

26Selomith leh a dâwngsung tla chu lalchem David dâwngsungkhur lakah ruitu 

tla, kawrsen lakah hotu tla, Pathian sinah thil an pêk mi zawzawng lakah hotu 
an si. 

27Râltuknâk ah thil an lâk mi Biakin ah mang ding hen an ap. 

28Selomith leh a dâwngsung tla chu Biakin ah mang ding hen thil pêk mi leh 

khuavâng Samuel nih thilpêk a hawng put mi tla, lalchem Saul nih a put mi tla, 
Ner fapa Abner nih a hawng put mi tla, Zeruiah fapa Joab nih a hawng put mi 
lakah hotu an si. 

Levi Dang Tla Thilti Ding Mi 

29Izhar thlâk lakah Kenaiah leh a fapa tla chu rianṭuan ding mi ruat piak an si: 

Lasui rînnâk singsiahnâk kilkâwi ding leh Israel mi tla thunawk lâirêl piak na 
ding. 

30Hebron thlâk tla lakah Hasabiah leh a rualsia sângkhat leh zasarih, an ektê 

hen mang tlâk ver an si, Jordan Va thlanglei ah Israel lakah, sakhua leh 

khawtual lakah thunawk leikâng zawzawng ah lâirêlnâk mawhphurhtu ah ruat 
an si. 

31Jeriah chu Hebron thlâk tla lakah ruitu asi. David lalchem asi liauah kum 

sâwmlinâk ah Hebron thlâk dâwngsung lakah thu deihfiangnâk a um le, 
kawrsen ah mang tlâk mi tla Gilead ram Jazer khua ah a um ti an theih. 

32Lalchem David nih Jeriah rualsia lakah dâwngsungkhur kipah a lukhâi dauh 

si mi sângnih leh zasarih a thîm na le, Jordan Va saklei ram Reuben, Gad leh 
saklei mi Manaseh umnâk ram ah Israel tla khuasung thunawk leh sakhua 
zauhkhenh leikângah khua sungah a siah na. 

1 Chronicles 27 

Kawrsen Leh Zatlâng Thurualnâk 

1Hi bang tla hi Israel dâwngsungkhur chi-le-kuang lakah a lukhâi dauh leh 

lalram sungah zauhkhenh leikângah an rianṭuantu tla rînnâk chu asi. Kum khat 
ah thla siar murui dang dang mi sîngnih leh sâng li hotu tangah vêngtu ah an 
um. 

2-15Hi bang tla hi thla kip hotu tla an si: Thla khatnâk: Jebdiel fapa Jasobeam 

(anih chu Perez thlâk asi, Juda chi lakah ṭeng khat asi) Thla nihnâk: Dodai, 
Ahohi thlâk, (Mikloth chu a hotu panihnâk asi) Thla thumnâk: Bâwlpu Jehoiada 
fapa Benaiah; anih chu “Sâwmthum” ruitu asi. (A fapa Amizabad chu hi tla ho 
ding hen a ruangrûl ah a um) Thla linâk: Asahel, Joab unaupa (chu a fapa 
Zebadiah nih a ruangrûl ah a mun a luah) Thla nganâk: Samhuth, Izhar thlâk 
Thla ruknâk: Tekoa mi Ikes fapa Ira Thla sarihnâk: Pelon mi Efraim phun Helez, 
Thla riatnâk: Husah mi Sibekai (amah chu Zerah chi ah mi Juda chi lakah 
rengkhat asi) Thla kuanâk: Benjamin phun ram ah mi Anathoth khua mi Abiezer 
Thla rânâk: Netophah mi Maharai, (amah chu Zerah thlâk asi) Thla leikhatnâk: 
Efraim phun ram ah Pirathon ah mi Benaiah. Thla leinihnâk: Netophah mi 
Heldai, (amah chu Othniel thlâk asi) 

Israel Phun Tla Zauhkhenh Dân 

16-22Hi hi Israel phun zauhkhenh dân rînnâk asi: Phun Zauhkhentu Reuben Zikri 

fapa Eliezer Simeon Maakah fapa Sephatiah Levi Kemuel fapa Hasabiah Aron 
Zadok Juda Lalchem David unaupa Elihu, Isakar Mikael fapa Omri Zebulun 
Obadiah fapa Ismaiah Nephtali Azriel fapa Jeremoth Efraim Azaziah fapa 
Hoshea Thlanglei Manaseh Pedaiah fapa Joel Saklei Manaseh Zekariah fapa 
Iddo Benjamin Abner fapa Jaasiel Dan Jeroham fapa Azarel 

23Lalchem David nih minung kum kul tanglei mi chu a rêl na lo, LALPA nih Israel 

fa tla chu vân ah ârfi zat hen ka tamtir na lai a ti ruangah. 

24Zeruiah fapa Joab nih minung a rêl le, khawmsele a rêl hep lo. Hi minung 

rêlnâk ruangah Pathian nih Israel tla a rêp na le, churuang chun a dawngh tiang 
hen rêlnâk chu David lâirêlnâk lasuibu ah rîn asi lo. 

Lal Thil-Le-Rî Zauhkhenhtu Tla 

25-31Hi bang tla hi lal thil-le-rî zauhkhenhtu tla an si: Lal thil siahnâk zauhkhenhtu 

: Adiel fapa Azmaveth Khua mi thilri zauhkhenhtu: Uziah fapa Jonathan Phâisen 
zauhkhenhtu: Kelub fapa Ezri Grep dûm zauhkhenhtu: Ramah ah mi Shimei 
Uain siahnâk zauhkhenhtu: Sepham ah mi Zabdi Oliv leh Theipi kung 
zauhkhenhtu (thlanglei tlâng bul): Geder mi Baal Hanan Oliv sariak siahnâk 
zauhkhenhtu: Joash Saron phâi ah ranrual zauhkhenhtu: Saron ah mi Sirtai 
Tivakuam ah ran zauhkhenhtu: Adlai fapa Saphat Sangâwngsâu zauhkhenhtu: 
Ismael mi Obil Sanatung zauhkhenhtu: Meronoth mi Jehdeiah Dawrâ leh kêl 
zauhkhenhtu: Hagrit mi Jaziz, 

David Rangah Krai Pêktu Tla 

32Jonathan, lalchem David patê chu, krai pêktu thiam tak leh mi thiam asi. Amah 

leh Hakmoni fapa Jehiel chu lal fapa lasui sîntirtu an si. 

33Ahithophel chu lal krai pêktu asi, Husai, Arkit phun ah mi chu lal hâwipa leh 

remruattu asi. 

34Ahithophel thih nûnah chun Benaiah fapa Abiathar leh Jehoiada chu lal krai 

pêktu an si. Joab chu lal kawrsen tla hotu asi. 

1 Chronicles 28 

David Nih Biakin Sak Ding 
Dân A Sîntirnâk 

1Lalchem David nih Israel lakah rianṭuantu zawzawng Jerusalem ah a pûm ding 

hen a kawh na. Phun lakah rianṭuantu tla, lalram sungah rianṭuan zauhkhenhtu 
tla, phun lakah ruitu tla, thil-le-rî leh lal ranrual zauhtu tla, amah fapa tla mun 
kipah rianṭuan si bâk mi tla, kawrsen ruitu tla leh mi pawimawh tla hen 
Jerusalem ah anna pûm rawh. 

2David an mâika ah a dîr le, thu a sim, “Ka ram mi tla, ngâi u. LALPA Thudântuk 

Bâwm siah kumzanâk ding hen in sak ka duh le, chu chu LALPA kan Pathian 
sirhsanh asi. Amah chawnglawmhnâk dingah Biakin sak ding ka timhtuah le, 

3sikhawmsele, kei lam chu kawrsen ka si le, thisen tamtak suahtu ka si ruangah, 

Biakin sak ding hawng ka siang lo. 

4LALPA, Israel Pathian nih kei leh ka thlâk tla chu Israel lakah lâirêltu si kumza 

ding hen hawng kan thîm asi. Juda phun chu ruitu sinâk a pêk le, chu Juda 
phun thawk hen ka pa dâwngsungkhur a thîm. Chu lakah mi kei Israel 
zawzawng tlûnah lal ah hawng ka thîm mi hi amah duhzia asi. 

5Fapa tamtak hawng ka pêk, chu lakah mi Solomon chu LALPA lalram Israel 

zawzawng tlûnah lâirêltu dingah a thîm. 

6“LALPA nih ka sinah, Ka in saktu ding chu Solomon asi lai. Ka fapa si ding hen 

ka thîm le, kei chu a pa ka si lai. 

7Tuah mi hâwi hen ka dân leh thupêk tla thiamthih tak hen a zûl kumza mi asi 

chun, a lalram chu a um kumza lai.’ 

8“Churuangah tuah ka mi tla, LALPA kan Pathian mâika ah leh Israel mi zapi 

mâika hin, LALPA kan Pathian nih thu hawng kan pêk mi chu thiamthih tak hen 
zûl ding hen kan fawrh na asi; chu tikah hi ram ṭha tak hi nanna ting kumza lai 
le, thlâk hawng um ding mi tla khawm nih nan sin thawk hen anna ting vima lai,” 
a ti. 

9Churawhchun Solomon sinah, “Ka fapa, na pa Pathian chu thinlung lung khat 

leh duhnâk nei hen a rianṭuan ding hen kan simh asi. Anih nih kan thinlung 
dawn leh kan duh mi zawzawng a theih hep. A sinah na kal chun a nan pawm 
lai. Sikhawmsele na hertâk chun a nan kaltâk pawt lai. 

10LALPA nih a Biakin thenhlimh sak ding hen a nan thîm asi ti na theih ding asi. 

Thinlung ah tumnâk tak hen tuah ti rawh,” a ti. 

11David nih Solomon chu Biakin sak dân ding leh thil-le-rî siahnâk kardang 

zawzawng tla, sual ngaihdamnâk Mun Thenhlimh tla sak dân ding tla a simh. 

12A thinlung ah a um mi zawzawng Biakin kulhsung leh a kiangkam ah um mi 

in kardang tla, Biakin thil-le-rî leh LALPA rangah an ap mi thil siahnâk kardang 
sak ding dân tla a simh. 

13David nih bâwlpu tla leh Levi tla chu munkhat hen an thil ti ding tla Biakin ah 

mi rianṭuan leh Biakin khêng leh bêl kilkâwi ding tla a simh. 

14Biakin khêng leh bêl tla siam ding hen ngûn leh tangka siam ding zat tla a 

simh. 

15Khâwnvâr leh a tohnâk kip rang ding tla, 

16tangkasa dawhkân rang, Pathian sinah sangtlêp ap mi siahnâk ngûn dawhkân 

rang ding tla a sîntir. 

17Thîrzum tla, khêngkûm tla, tî dûr tla, khêng tla siamnâk dingah ngûn leh 

tangkasa mang ding zat tla, 

18rimthâw duahnâk mâichâm leh thilsiam Thudântuk Bâwm tlûnah an thla zâr 

hen um mi rangah kari siamnâk dingah ngûn thenhlimh mang ding zat tla a 
simh. 

19Lalchem David nih, “Chu zawzawng chu LALPA ngelchel nih ti ding hen 

hawng ka simh zia hen ti dân ding chu hi rîn mi lakah hin a tling hep rawh asi,” 
a ti. 

20Lalchem David nih a fapa Solomon sinah, “Zumh thlir le, tum thlir. Rian chu a 

dawmh le, zeikhawm nih an tlawlhtir lah seh. LALPA Pathian a rian ka ṭuan mi 
chu na sinah a um lai. LALPA nih Biakin sak ding mi rian na lîm lân lo chu kaltâk 
lo hen an um nawh kumza lai. 

21Bâwlpu tla leh Levi tla chu Biakin timhtuah leikâng rianṭuan dingah ruat an si 

rawh. Rianṭuantu zât kip thiam mi nih an ṭangpi ding hen an mawhlah rawh. Mi 
zapi leh an ruitu tla khawm nangmah thu thu hen an um. 

1 Chronicles 29 

Biakin Saknâk Ding Thilpêk Tla 

1Lalchem David nih mi zapi pumhnâk ah thu a sim, “Ka fapa Solomon hi Pathian 

nih a thîm mi asi le, a ngâksia tuk rih ruangah zeikhawm theihnâk a nei lo rih. 
A rianṭuan ding mi hi thungâi a rokual, minung rang ding mi mun asi lo le, LALPA 
Pathian Biakin ding asi. 

2Biakin rangah a ruakhâu ding zeizawng ka tikho ri hen ka siam, ngûn, tangka, 

dâr, thîr, thing, lungsung, lungmantam, ruk siamnâk lung leh lungvâr tam zat tla 
ka siam. 

3Hi bang zawzawng tlûn hin a lei keimah tâ LALPA Biakin ka duh tuktarâi 

ruangah ngûn leh tangka tamtak ka pêk. 

4Ngûn, a ṭha mi zât ton 115 leh tangkasa karo ton 265, vâm leh Biakin kulh 

5thuamhnâk, thil siamtu siam ding hen ka pêk. Tuah LALPA rangah âu me thil 

dang dang pêk ding duh mi nan um rih?” a ti. 

6Churawhchun phun lakah lukhâi dauh tla, rianṭuantu tla, kawrsen hotu tla, lal 

thil-le-rî zauhkhenhtu tla nih mah thinlung suak hen 

7Biakin rianṭuannâk ah an pêk: Ngûn 170,000 kilogramme ngâk a tam, tangka 

kilogramme 345,440 ngâk a tam, dâr 629,920 kilogramme tling dêng, thîr 
3,454,400 kilogramme a tling. 

8Gerson thlâk Levi chi Jehiel zauhkhenh mi Biakin tangka siahnâk lakah lung 

sung neitu tla nih an pêk. 

9Mi leh nih duhnâk nei tak bû hen LALPA sinah an pêk le, pêktu tamtak nih an 

pêk ruangah thungâi anna lâwm. Lalchem David khawm thungâi â lâwm bâk. 

David Nih Pathian A Sawr 

10Chunah mi zapi pumhnâk ah lalchem David nih LALPA a sawr. Anih nih, 

“Hawng kan thlâktu Jakob LALPA leh Pathian, nang chu zungzâl sawr hen um 
kumza rawh! 

11Nang chu na rokual hen thil na tikho, na rokual hen na chêu hen na lal. Tual 

leh vân ah mi thil zeizawng na tâ asi, nang chu lal zeizawng tlûnah lâirêltu sâng 
chem na si. 

12Neih-le-siahnâk chu nangmah thawk hen mi asi; thil zeizawng na chaknâk leh 

thiltikhonâk hen lâi na rêl, âutal rokual leh chak tak hen na siam kho. 

13Tuah, kan Pathian, lâwmthu kan simh hen na min rokual kan sawr. 

14“Kei leh ka mi tla nih kan thil zeikhawm kan pêk lo khawmsele, thilpêk 

zawzawng chu nangmah thawk hen mi asi. Na tâ lîlâ kha nangmah rangah kan 
pêk nawlh asi. 

15LALPA, hawng kan thlâktu hâwi hen kan damsung ni zawzawng hi 

khualtlâwng leh sal tâng mi hâwi kan si. Kan dam liau ni tla hi dâidul hâwi hen 
â ṭhial le, kan thih ni ding khawm kan âwl lo. 

16LALPA, kan Pathian, hi bang neih zawzawng hi na min thenhlimh kan zahnâk 

leh Biakin saknâk ah kan hawng put asi, sikhawmsele, a ektê hen nangmah 
thawk hen mi leh nangmah tâ ver asi. 

17Mikip thinlung chu na nik hen na theih, mi dik tla lakah na lâwm. Zumhkâi tak 

leh rinhtlâk hen hi bang zawzawng hi duhtak bû hen kan pêk mi asi. Na mi tla 
hinah na sinah thil an pêk mi lakah anna lâwm zia chu ka muh asi. 

18Hawng kan thlâktu Abraham, Isak leh Jakob LALPA leh Pathian, na mi tla an 

hawng a pêk mi thinlung hi kilkâwi hen zumhkâi tak hen nangmah nih kilkâwi 
na rawh. 

19Ka fapa Solomon chu na dân thu zûl ding leh na Biakin sak ding hen ka 

timhtuah mi lakah hin thinlung pumpiluk duhnâk pêk rawh,” a ti. 

20Churawhchun David nih mi zapi rangah, “LALPA nan Pathian chu sawr u!” ti 

hen thu a pêk na. Zapi hawng a pûm mi nih anmah thlâktu Pathian chu sawr 
hen an kûn le, LALPA leh lal chu zahnâk an pêk rawh. 

21A thâituan ah chun bâwlnâk ah ran tla an thah le, LALPA sinah an ap, zapi tla 

rang ah ei ding hen an pêk na rawh. Chu lo khawmah chawchal sâng khat, 
dawrâ chal sâng khat leh dawrâ fa sâng khat, chubang zawng chu mâichâm ah 
an duah hep. Uain ap mi tla khawm an hawng put. 

22Chu ni ah chun LALPA mâika ah an din hen an ei le, thungâi anna lâwm. A 

veinihnâk ah chun Solomon lal asi nâk an phuang. Zadok bâwlpu nih lâirêltu 
dingah LALPA min hen sariak a thuh. 

23Churawhchun LALPA nih a ruat rawh hâwi hen Solomon chu a pa ruangrûl 

ah laltophah lakah a to rawh. Anih chu lal dingchang tak asi le, Israel mi tla 
zawzawng nih a thu an ngâi. 

24Rianṭuantu zawzawng leh kawrsen tla leh David fapa dang tla zawzawng 

khawm nih Solomon chu an lal si ding hen a lakah zumhkâi ding hen thu an 
tiamh. 

25LALPA nih phun zawzawng zah ding hen Solomon chu a siam le, a lânah mi 

lal zawzawng ngâk hen rokual khun hen a siam. 

Kaihtâwi Hen David Lâirêl Simnâk 

26Jese fapa David nih kum sâwmli sung Israel lakah lâi a rêl. 

27Hebron ah kum sarih, Jerusalem ah kum sâwmthum leh kum thum lâi a rêl. 

28Tar khên hen a thi, neih-le-siah leh zahkâi tak hen a um, a fapa Solomon chu 

a ruangrûl ah a lal. 

29Lalchem David lal â dawmhnâk thawk hen a dawngh tiang thâwngthâng chu 

khuavâng singsiahnâk bu pathum, Samuel, Nathan leh Gad lakah â rîn. 

30Chu rîn mi thu nih a lâirêl dân, a thiltikho zia, thil zeizawng a lakah leh Israel 

lakah leh a kiangkam ah mi lalram thil a hawng tlung mi theih kho asi. 

2 Chronicles 

2 Chronicles 1 

Lalchem Solomon Nih Finghnâk 
Deih Hen Thla A Cham 

(1 Lal 3.1-15) 

1Lalchem David fapa Solomon nih chun, Israel lalram chu bir tak hen a 

zauhkhenh le, LALPA, a Pathian nih mal a sâwm le, thiltikho tak hen a siam. 

2Lalchem Solomon nih murui kipah hotu tla, sâng lakah hotu leh zâ lakah hotu, 

sawrkar rianṭuantu zawzawng, dâwngsungkhur lakah lukhâi dauh zawzawng 
leh zapi dang zawzawng tla chu, 

3Pathian sawnhnâk mun Gibeon ah kal chiau ding hen thu a pêk na. Chunah 

chun LALPA to-aw Mosi nih ramkaro ah a siam mi LALPA umnâk Puanin chu 
a um ruangah an va kal rawh. 

4(Lalchem David nih Thudântuk Bâwm Keriath Jearim thawk hen a lâk mi chu 

Jerusalem Puanin ah a siah mi kha.) 

5Dâr mâichâm, Bezalel, Uri fapa, Hur tupa nih a siam mi khawm kha Gibeon ah 

mi LALPA umnâk Puanin tualmâi ah a um. Chunah chun Lalchem Solomon leh 
mi zawzawng nih LALPA chu an sawnh rawh. 

6Chu Puanin tualmâi ah chun lal nih dâr mâichâm tlûnah bâwlnâk ap hen 

LALPA a sawnh le, ran sâng khat a thah le, a duah hep. 

7Chu zân chun Solomon sinah Pathian â langh le, a sinah, “Zei an pêk sele na 

duh?” ti hen a deih. 

8Solomon nih a sâng le, “Ka pa David chu na dâwt kumza le, tu chun kei hi 

amah ruangrûl ah na hawng ka laltir rawh. 

9LALPA, Pathian, ka pa sinah thu na tiamh mi chu hawng puitlingtir rawh. Rêl 

châwklo rê, zapi lakah lal ah na ka siam. 

10An tlûnah lâi ka rêl khonâk ding hen finghnâk ka herh mi hawng ka pêk rawh. 

Chu hâwi asi lo chun na mi le zawzawng lakah hin zeitin lâi ka rêl kho lai?” a ti. 

11Pathian nih Solomon chu a sâng le, “Na thîm mi chu a dik asi. neih-le-siahnâk 

mawh, minthangnâk leh na mêlma tla thihnâk mawh san sâunâk mawh na ka 
deih lo le, ka mi le tla lâirêltu ding hen lal ah kan thîm ruangah finghnâk leh 
theihnâk na hawng ka deih mi chu a dik asi. 

12Finghnâk leh theihnâk ka nan pêk lai. Chu lo khawm neih-le-siahnâk, 

minthangnâk, a lânah âu lal khawm nih an nei dahlo mi leh âukhawm nih hi 
nunthâi khawmah an nei lo ding mi ka nan pêk lai,” a ti. 

Lalchem Solomon Thiltikhonâk 
Leh Neihnâk 
(1 Lal 10.26-29) 

13Churawhchun lalchem Solomon chu LALPA umnâk Puanin Gibeon ah mi 

Pathian sawnhnâk mun chu a kaltâk le, Jerusalem leiah a kîr rawh. Chunah 
chun Israel tlûnah lâi a rêl rawh. 

14Solomon nih kari sâng khat leh zali, rang tlûn chuan mi sîng khat leh sâng nih 

a timhtuah. Chu lakah mi zeimaw zat chu Jerusalem ah a siah le, a dang tla 
chu khuapi dangah a siah na. 

15A lâirêl sung zawzawng chu ngûn leh tangka tla chu Jerusalem ah lung salam 

hâwi asi, sidar thing tla chu Theipi kûng salam hâwi hen thungâi a tam. 

16Lal hen tlâinâk nei mi tla, Musri leh Silisia thawk hen ram dangah zuar mi tla 

leh, 

17Aigupta thawk hen kari kuat mi tla lakah thu an nei. Hit mi tla leh Siria lal tla 

chu rang leh kari tla an pêk na le, kari chu tangka zaruk vima, rang chu zâ leh 
sâwmnga vima asi. 

2 Chronicles 2 

Biakin Sak Ding Hen Timhtuahnâk 
(1 Lal 5.1-18) 

1Lalchem Solomon nih LALPA sawnhnâk Biakin leh amah rangah lal in sak a 

tum. 

2A ruakhâu thiartu rang dingah minung sîng sarih a ruat na, lung leikângah 

ṭuantu sîng riat, rianṭuan zauhdiktu sâng thum leh zaruk asi. 

3Solomon nih Tura lalchem Hiram rangah thu a chah: “Ka pa lalchem David 

liauah lal in saknâk ding hen sidar thing na zuarh hâwi hen hawng ka zuarh 
bâk. 

4LALPA ka Pathian rokualnâk ding hen Biakin ka sak liau asi. Chu chu kei leh 

ka mi le tla nih amah kan sawnhnâk ding hen mun thenhlimh asi lai le; chunah 
chun rimthâw tla duah hen, sangtlêp thenhlimh tla ap hen, zîngsiar leh zânsiar 
thil ap duah mi tla pêk ding hen Dinhni tla, Thla Thar Kût ni tla, leh LALPA kan 
Pathian ni thenhlimh ah amah rokualtirnâk ding hen. Israel mi tla chu hi bang ti 
kumza ding hen thu a pêk na. 

5LALPA kan Pathian chu pathian dang ngâk hen a rokual ruangah a rangah 

Biakin rokual tak sak ka tum. 

6Vân men nih a tlum lo ruangah Pathian rang chun âukhawm nih Biakin sak kho 

asi loh. Pathian sinah rimthâw duahnâk mun cho lo chu kei nih zei Biakin me 
ka sak kho lai? 

7Tuah mi zungthiam, ṭialh thiam mi, ngûn, tangka leh dâr leikâng rianṭuan thiam 

mi, dumpâwl, senduk, leh puansen leikâng siam thiam mi hawng fial. Ka pa 
David nih mi zungthiam Juda tla Jerusalem ah um mi tla hen ṭuan ding hen. 

8Thing leikâng tham thiam mi na mi le an um ti ka theih, churuangah sidar thing, 

saipres thing, juniper thing tan tla Lebanon ah mi hawng ka kuat. 

9A thing tamtak timhtuahnâk ah na mi le tla ṭangpitu ding hen ka mi le hawng 

fial ding hen ka tîm ko. Hi Biakin ka sak ding mi hi a kâu hen a rokual awt 
ruangah. 

10Na mi le tla rang dingah, wheat sangvut metric ton sâng nih, barley sangvut 

metric ton sâng nih, uain letre nuai li leh oliv sariak letre nuai li ka kuat na lai,” 
a ti. 

11Lalchem Hiram nih lehnâk lasui Solomon rangah a kuat, “LALPA nih a mi tla 

a dâwt na ruangah an lal rangah a nan siam mi asi. 

12Tual leh vân siamtu LALPA Israel Pathian chu sawr hen um seh! Lalchem 

David chu fapa fing tak zeizawng thiamnâk leh finghnâk nei mi, a rangah mun 
leh Biakin tuah sak tumtu a pêk ruangah. 

13Huram, mi zungthiam leh rianṭuan thiam leh fing tak na sinah ka hawng fial 

asi. 

14A nu chu Dan phun a mi asi le, a pa chu Tura ram ah a um mi asi. Ngûn, 

tangka, dâr, thîr, lung leh thing zeizawng siam thiam mi asi. Dumpâwl, senduk, 
puansen, leh puan mangṭhia tla khawm a siam kho. Ker leh ṭialh phung zât 
zawng simh mi vial a ti kho hep. Na pa David rianṭuantu mithiam tla hen ṭuantir 
na. 

15Tuah wheat sangvut, barley sangvut, uain leh oliv sariak tla na tiamh mi hâwi 

hen hawng kan kuat. 

16Lebanon tlâng ah mi na duh zat sidar thing an hâu lai le, an têl lai le, Joppa 

tiang tipi ah an hawng lawngh lai. Chu thawk chun Jerusalem ah nan kalpi kho 
lai rawh,” a ti. 

Biakin Sak Dawmhnâk 
(1 Lal 6.1-38) 

17Lalchem Solomon nih a pa David nih mi rêlnâk a nei mi hâwi hen ram dang 

mi minung Israel ram ah um mi zawzawng a rêl na. Ramdang minung um mi 
zat chu 153,600 an si. 

18Chu lakah 70,000 chu thil thiartu ah a ruat na le, 80,000 chu tlâng ah mi lung 

sâitu ah, 3,600 chu rianṭuan vêngtu ah a ruat na. 

2 Chronicles 3 

1Solomon pa lalchem David nih Biakin mun rang ding chu a timhtuah hen a ruat 

chia rawh. A mun chu Jerusalem ah Moriah Tlâng tlûnah Jebus mi Araunah nih 
fâng a khâwngnâk mun asi. Lalchem Solomon nih a lalnâk thawk hen, 

2a kum li nâk thla nihnâk ah sak ding a dawmh. 

3Lalchem Solomon nih a sak mi Biakin chu a sâu lei feet 90, a kauh lei feet 30. 

4A tualmâi kâu dân chu in vâng kauh feet 30 asi, a sânglei chu feet 180 asi. A 

kardang sung chu ngûn hen luanh asi. 

5A kardangpi sung chu thingphel ngûn a ṭha mi zât hen luanh asi. Tûm kûng leh 

chikchîn lem a chuangtir. 

6Lal nih Biakin chu lungsung dawh tak mi ngûn Parvaim ram thawk hen lâk mi 

hen a thuamh. 

7Biakin vâm tla luanhnâk chu ngûn a mang, a kuaiber, a khuahkhang leh a 

inkhâr tla khawm ngûn hen luanh asi. A vâm lakah a ṭuantu tla nih thilsiam thla 
lem an siam. 

8A sungah mi kardang Mun Thenhlimh Chem an ti mi chu a sâu lei feet 30, a 

kauh lei feet 30, chu chu Biakin kauh dân tluk asi. Mun Thenhlimh Chem vâm 
luanhnâk ding hen ngûn metric ton kul ngâk a tam mang asi. 

9A kilhnâk siam ding hen ngûn gramme zanga sâwmsarih mang asi, a tlûnlei 

kardang vâm chu ngûn hen luanh asi. 

10Lalchem nih rianṭuantu tla rangah thilsiam thla panih thîr hen siam hen ngûn 

hen luanh ding, chun Mun Thenhlimh Chem ah siah na ding, 

11-13tualmâi lei hawi hen khat lei sîr vevê ah dîrtir na ding hen thu a pêk. Thla 

panih vevê nei ding, feet 7.5 tluk sâu vevê hen, an thla chu kardang lâi ah â 
tâwng vevê hen, khat lei thlâ nih kardang vâm phanh ding asi, chu chu an thla 
zâr mi nih feet 30 in vâng a tan khang hen khâr tap ding asi. 

14Mun Thenhlimh Chem kardangnâk puanzâr chu puan mangṭhia leh thil a 

ruakhâu dang hen siam asi. Chu chu a dumpâwl, senduk, a sen mi hen suang 
mi asi, chunah thilsiam thla lem an chuangtir. 

Dâr Tung Panih 
(1 Lal 7.15-22) 

15Lal nih dâr tung panih a siam le, a sâng lei feet 52 vevê an si. Biakin tualmâi 

ah an phun. A panih hen a lû an siam le, feet 7.5 tluk a sâng asi. 

16A tung lupâr chu chikchîn lem zemh leh dâr pomegranate zâ lem hen thuamh 

asi. 

17Chu tung chu Biakin tualmâi sîr khatlei vevê ah an phun, pakhat simlei kâng 

sîrah mi chu Jakin asi, marlei kâng sîrah mi pakhat min chu Boaz asi. 

2 Chronicles 4 

Biakin Thuamthil 
(1 Lal 7.23-51) 

1Lalchem Solomon nih dâr mâichâm siam mi a nei le, chu chu a dung a vâng 

tia cho feet 30 asi, a sânglei chu feet 15 asi. 

2Dâr mâihûm khawm a siam, a sung thûk lei chu metre feet 7.5, chun a kâ kauh 

lei chu feet 15 tluk, a tlâng hêl lianh lei chu feet 45 asi. 

3Mâihûm tlâng chu tlar nih hen hêl dak hen ṭialh asi, chu tlûnlei ah pakhat. Chu 

chu chawchal lem tlûnah an siah le, dâr mâihûm hen a ektê hen sakhat ah bûr 
asi. 

4Chu mâihûm chu chawchal lem leinih tlûnah an thâng, chu chawchal lem chu 

lênglei hawi hep an si, pathum vima hen mah zâwn chiau anna hawi. 

5Chu mâihûm sah zia chu inchi 3 asi, a tlâng chu hâi tlâng hâwi asi, chawmpâr 

nah hâwi hen an ṭialh. Chu mâihûm tlum zat chu litre 60,000 asi. 

6Mâihûmtê parâ an siam le, panga chu Biakin simlei sîrlei sîrah, panga chu mar 

leikâng sîrah an siah, chu chu ran duah mi ṭâwlnâk asi. Hûmpi lakah mi chu 
bâwlpu tla tak khawlhnâk asi. 

7-8A dân hâwitê hen ngûn meichêu dûr tohnâk an siam, dawhkân parâ, 

kardangpi ah an siah, a sîr kipah meichêu tohnâk panga leh dawhkân panga a 
um. Ngûn khêngkûm zâ an siam. 

9Bâwlpu tla rangah sunglei kulh leh lênglei kulh an siam. Kulh leh kulh karah mi 

kawtkâ inkhâr dâr hen luanh mi asi. 

10Mâihûmpî chu Biakin sim saklei kil ah mi kî ah siah asi. 

11-16Huram nih bêl tla, meiṭil rûtnâk leh lawnhnâk tla, khêngkûm tla a siam. 

Lalchem Solomon sinah Biakin rang dingah thuamthil siam ding a tiamh mi 
zawzawng chu a lîm rawh. Tung panih Tung panih pâr ah khêngkûm lem um 
mi A lû lakah chikchîn hen zemh mi Chu a lubo lakah pomegranate zali tlar nih 
hêl dak hen a tung kipah um mi Kari parâ Mâihûmtê parâ Hûmpi Hûmpi phurhtu 
chawchal lem leinih Bêl, meiṭil rûtnâk leh lawnhnâk, sathurnâk thîrzum. Huram 
mi zungthiam nih thil zawzawng thuamthil tla chu a siam le, dâr hen luanh mi 
hep asi, Lalchem Solomon nih thu a pêk hâwi hen LALPA Biakin rangah mang 
ding mi hep asi. 

17Lalchem nih Jordan Vakuam ah Sukot leh Zeredah karah siamnâk mun chu 

â ting hep rawh. 

18Âukhawm a rit zat theih châwk lo rê hen thuamthil chu siam asi. 

19Lal Solomon nih Biakin rangah ngûn hen thuamh mi thil tla a nei: mâichâm, 

Pathian sinah ap mi sangtlêp siahnâk dawhkân tla a nei; 

20Mun Thenhlimh Chem ah chêu ding mi meichêu leh a tohnâk ngûn ṭha chem 

hen luanh mi, riruat hâwitê a siam mi, 

21chawmpâr thuamnâk le, meichêu leh châicheh; 

22meichêu mûm, khêngkûm, rimthâw duahnâk khêng, meiṭil putnâk khêng 

ngiang nei. Chubang zawzawng chu ngûn hen siam mi asi. Biakin khâr lênglei 
mi leh Mun Thenhlimh Chem mi inkhâr chu ngûn hen luanh mi asi. 

2 Chronicles 5 

1Lalchem Solomon nih Biakin rianṭuan zawzawng a lîm rawh chun a pa David 

nih LALPA sinah a ap rawh mi tangka, ngûn leh thil dang tla chu Biakin ah 
thilsiahnâk kardang sungah a siah. 

Thudântuk Bâwm Biakin Ah Siahnâk 
(1 Lal 8.1-9) 

2Lalchem Solomon nih Israel phun lakah ruitu leh Israel chi lakah ruitu 

zawzawng chu LALPA Thudântuk Bâwm chu Zion David khuapi mi Biakin ah 
siah ding hen Jerusalem ah hawng a pûm ver ding hen a kawh na. 

3Israel mi zawzawng chu Basâ Kût ah an hawng a pûm hep. 

4Ruitu zawzawng an hawng hep rawh chun, Levi tla nih Thudântuk Bâwm chu 

an hawng châwi. 

5Biakin leiah an zawnh rawh, bâwlpu leh Levi tla nih LALPA umnâk Puanin leh 

a thuamthil tla chu an ṭhial rawh. 

6Lalchem Solomon leh Israel mi zawzawng tla chu Thudântuk Bâwm mâika ah 

anna pûm le, dawrâ tla leh ranrual rêl châwk lo rê hen bâwlnâk an ap. 

7Churawhchun bâwlpu tla nih LALPA Thudântuk Bâwm chu Biakin ah an lûtpi 

le, thilsiam tla thla tangah an siah rawh. 

8An thlazâr nih bâwm leh a zawnhnâk fung chu an khuh. 

9Mun Thenhlimh zâwn ah dîr hen a zawnhnâk fung chu âuzawng nih muh kho 

asi, mun dang thawk hen chun a lang lo. (chu zawnh fung chu tutiang a um ko 
rih.) 

10Israel mi tla Aigupta ram thawk hen an suak liauah LALPA nih Sinai Tlâng ah 

Israel tla sinah thudântuk a siam mi lungtlêp panih cho lo chu Thudântuk Bâwm 
lakah zeikhawm a um lo. 

LALPA Rokualnâk 

11-14Bâwlpu zawzawng an tling hep, a murui ah siam lêmlo hen anna 

thenhlimhtir le, an ektê hen an um hep. Levi tumphung leikâng mi zawzawng 
Asap, Heman, leh Jeduthun leh anmah chi tla puan mangṭhia anna aih. Levi tla 
chu mâichâm saklei sîrah chêngchêng leh ṭingṭang hen an dîr le, an sinah 
bâwlpu tâwtawrâwt tumtu zâ leh kul an um. La saktu tla chu nuam tak hen 
tâwtawrâwt tumtu leh chêngchêng tumtu leh thil dang tla tumtu nih zûl hen 
LALPA sawr hen la an sak: “LALPA chu a ṭha ruangah sawr hen um seh, A 
dâwtnâk chu zungzâl hen a um kumza,” ti hen. Bâwlpu tla Biakin ah mi an suak 



725 

Bawm Common Language Bible Version 
@ 2006 Bangladesh Bible Society  

 
 

 

 

kâ hen lâkkhatko ah sûm mit ser rê mi chêu hen. LALPA umnâk Biakin a hawng 
khat le, Pathian sawnhnâk rianṭuan kho asi lo rawh. 

2 Chronicles 6 

Solomon Nih Mi Zapi Sinah 
Thu A Sim Mi 
(1 Lal 8.12-21) 

1Lalchem Solomon nih thla a cham, “LALPA, nangnih sûm leh mûi lakah um 

ding na thîm. 

2Tuah na rangah Biakin rokual tak na um kumzanâk ding mun ding chu ka nan 

sak piak rawh,” a ti. 

3Chunah chun Israel mi zawzawng chu an dîr pung. Anmah lei hawi hen 

lalchem nih Pathian sinah malsâwmnâk a deih piak na. 

4“LALPA Israel Pathian chu sawr hen um seh! Anih nih chun ka pa David sinah 

thu a tiamh mi chu a theihkumza le, hi hâwi hen thu a sim, 

5‘Aigupta ram thawk hen ka lâk na mi thawk hen tutiang keimah sawnhnâk ah 

Biakin sak ding hen Israel ram ah zei khuapi khawm ka thîm lo, ka mi Israel 
ruitu rangah âukhawm ka thîm lo. 

6Sikhawmsele tuah Jerusalem mun chu keimah sawnhnâk mun dingah ka thîm 

le, David chu ka mi le lakah lâirêltu ah ka thîm asi.’” 

7Chun, Solomon nih a sim vima le, “Ka pa David nih LALPA Israel Pathian 

sawnhnâk ding in sak a tum le, 

8sikhawmsele LALPA nih a sinah, ‘Ka rangah Biakin sak na tum mi hi a dik asi. 

9Sikhawmsele nang lam nih chun na sak lai loh, ka Biakin saktu ding chu na 

fapa nangmah sungsuak mi asi lai. 

10“Tuah LALPA nih a thutiam chu a theihkumza: Ka pa ruangrûl ah kei chu Israel 

lal ka hawng si le, LALPA Israel Pathian sawnhnâk rangah Biakin chu ka sak 
rawh. 

11Israel mi tla sinah Thudântuk a siam mi rînnâk lungtlêp tla chu Biakin ah mi 

Thudântuk Bâwm ah ka siah rawh,” a ti. 

Solomon Thlachamnâk 
(1 Lal 8.22-53) 

12Solomon chu zapi mâika ah mâichâm kiangah a dîr le, a bân phar hen thla a 

cham. 

13(Solomon nih dâr dawhkân a siam le, kulhsung lâi ah a siah. A dung a vâng 

tia cho hen feet 7.5 asi, a sânglei feet 5 asi. Chu dawnh tlûnah chun a kâi le, 
zapi mitmuh hen a siksidîr le, vân leiah a bân a phar.) 

14“LALPA, Israel Pathian, tual leh vân ah nang hâwi mi zei Pathian khawm a 

um lo. Na sinah ê-aw ngâi hen na sinah an um liau chun Israel tla sinah thudân 
na tuk mi hâwi hen na dâwt kumza na. 

15Ka pa sinah na thutiam khawm na theihkumza le, tusûn ni ah hin thu zeizawng 

chu a tling rawh. 

16Tuah, LALPA Israel Pathian, thutiam dang ka pa sinah thu na tiamh mi, a thlâk 

tla lakah pakhat chu Israel lakah lâirêltu ding hen lal um kumza ding hen na 
simh mi chu ka pa nih ê-aw ngâi tak hen a ti mi hâwi hen na dân thupêk an ngâi 
chun pêk na rawh: 

17Churuang chun tuah Israel tla LALPA Pathian, na to-aw David sinah thu na 

tiamh mi chu dik tak hen hawng zulh peh vima. 

18“Sikhawmsele, Pathian, hi tual ah hin nunau leh mipa sinah hin na um kho tak 

awt men maw? Nang chu vân khawm nih an tlum lo mi, hi ka sak mi Biakin hi 
zeitin a kâu tâwk lai? 

19LALPA Pathian, kei chu na to-aw ka si. Ka thlachamnâk hi hawng ka ngâi piak 

le, ka nan deih mi tla hawng ka siang piak rawh. 

20Hi Biakin hi a sûn a zân hen vêng rawh. Nangnih nangmah sawnhnâk mun 

ah na ruat mi asi ruangah, churuangah hi Biakin lei hawi hen thla ka cham chun 
ngâi rawh. 

21Ka thlachamnâk leh Israel mi tla thlachamnâk khawm, hi leikâng hawi mi vial 

chu ngâi rawh. Na vân in thawk hen hawng kan ngâi le, hawng kan ngaihdam 
rawh. 

22“Mi diklo tak hen an phiar hen, hi na Biakin ah mi mâichâm ah a sual lo mi siat 

tleih ding hen an hawngpi chun, 

23LALPA vân thawk hen nang hawng le, na to-aw tla chu lâirêl piak na. A sual 

mipa chu rêp le, a sual lo mi chu âwltir. 

24“Na mi tla nih an lakah thilsual an ti ruangah mêlma tla nih neh na khawmsele 

an thinlung an lêt hen, thinlung nau tak hen hi Biakin ah ngaihdam deih hen thla 
an cham chun, 

25vân thawk hen ngâi piak na. Na mi tla sualnâk chu ngaihdam na le, anmah 

leh an thlâktu tla rangah na pêk mi ram ah kîrpi na. 

26“Na lakah thilsual an ti ruangah ruah na sûrtir lo khawmah hi na Biakin lei hawi 

hen nau tak hen thla an cham chun, 

27LALPA na to-aw Israel tla chu vân thawk hen ngâi le, an sual tla ngaihdam na 

le, thil dik ti ding hen sîntir na. Churawhchun LALPA, na mi le tla rangah ting 
kumza ding hen na pêk na mi na ram ah hin ruah hawng sûrtir. 

28“Hi ram ah hin pâmnâk a hawng tlung hen mawh, râi a lêng hen mawh, thli 

rumro nih mawh, khâubawk nih mawh, thlâi a râwk hen mawh, na mi tla mêlma 
nih an do hen mawh, an lakah damlonâk leh râi vawinâk a hawng um chun an 
thlachamnâk ngâi piak na. 

29Na mi Israel lakah thinlung fâk hen lawksawngnâk a hawng um hen hi Biakin 

leiah bân phar hen thla an cham chun, an thlachamnâk ngâi piak na. 

30Na vân in thawk hen ngâi le, ngaihdam piak na rawh. Nangmah cho nih 

minung thinlung ruat chu na theih. 

31Mikip an thilti hâwi hen rêl piak na le, chu tikah na mi tla nih kan thlâktu sinah 

na pêk na mi ram ah a nan ṭih hen na thu an ngâi kumza khonâk ding hen. 

32“Ramdang mi lât tak ah um mi nih thil na tikho zia leh ti ding sek hen na um 

kumza zia theih hen hi Biakin ah hawng hen thla a hawng cham chun, a 
thlachamnâk chu ngâi piak rawh. 

33Nangnih vân ah na umnâk thawk hen ngâi le, a nan deih mi chu ti piak le, na 

mi Israel tla hâwi hen laikulh mi zawzawng nih a nan theih kho lai le, na thu an 
ngâi lai. Churawhchun hi Biakin ka sak mi hi nangmah sawnhnâk mun ding asi 
ti an theih lai rawh. 

34“Na mi tla an mêlma do ding hen na fial na tikah an umnâk zei mun tal thawk 

hen hi khuapi na thîm mi leh na rangah ka nan sak piak mi Biakin lei hawi hen 
thla an cham chun, 

35an thlachamnâk chu vân thawk hen ngâi piak na le, nehtirtu ah siam na. 

36“Na mi le tla, na lakah thilsual an ti hen, pakhat khawm sual lotu an um lo hen, 

na thinthawknâk ruangah an mêlma tla nih neh na hen ram dang lât takah sal 
ah an put na khawmsele, an thlachamnâk chu ngâi piak na. 

37LALPA, chu ram ah chun an rim hen na sinah misual an si ruangah thutluang 

an vâwr chun an thlachamnâk ngâi piak na. 

38Chu ram ah chun zumhkâi tak leh dik tak hen an rim hen hi ram hawng kan 

thlâktu tla rangah na pêk na mi sinah, hi khuapi na thîm mi, hi Biakin na rangah 
kan sak piak na mi lei hawi hen thla an cham chun ngâi piak na. 

39Na vân in thawk hen ngâi le, an lakah khuaruat le, na mi le sualnâk zawzawng 

chu ngaihdam na. 

40“Aw, ka Pathian, tuah hawng kan zauhnik le, hi mun ah thlachamnâk ka nan 

pêk mi ngâi. 

41LALPA Pathian tuah thawk le, Thudântuk Bâwm na thiltikho zia zauhtirnâk 

hen hi Biakin ah hin lût le, um kumza rawh. Bâwlpu tla thilti zawzawng chu 
malsâwm le, an lakah na ṭhatnâk ruangah mi zawzawng anna lâwm khonâk 
ding hen. 

42LALPA Pathian, na thîm mi lal chu nawng lah. Na to-aw David rangah na 

dâwtnâk khawm theihkumza rawh,” a ti. 

2 Chronicles 7 

Biakin Apnâk 
(1 Lal 8.62-66) 

1Lalchem Solomon nih thla a cham mi a lîm rawh chun, vân thawk hen mei a 

hawng tlâ mi nih bâwlnâk ap mi chu a khangh hep le, LALPA umnâk mit ser rê 
hen a chêu mi chu Biakin a khat rawh. 

2Chu hâwi hen mit ser rê chêu a hawng khat rawh chun bâwlpu tla chu an lût 

kho lo rawh. 

3Israel mi tla nih vân thawk hen mei a hawng tlâ mi leh Biakin ah chêu an muh 

rawh chun lungphah tlûnah an tlû le, an kûn le, Pathian chu a dâwtnâk leh a 
ṭhatnâk ruangah an sawnh le, an sawr. 

4Churawhchun Solomon leh mi zapi tla nih bâwlnâk an ap. 

5Chaw ran rual 22,000, Dawrâ 120,000 kawmhnâk bâwlnâk ah ân mang. 

Churawhchun amah leh mi zawzawng nih Biakin chu an ap rawh. 

6Bâwlpu tla chu an dîrmun ruat mi lakah an dîr le, Levi tla khawm anmah lei 

hawi hen Lalchem David nih a ruat rawh mi tumphung hen la an sak le, LALPA 
chu an sawr, “A Dâwtnâk Chu Zungzâl Asi,” ti hen David nih thu a pêk mi hâwi 
hen an sak. Zapi minung an dîr pung liauah bâwlpu tla nih tâwtawrâwt an tum. 

7Solomon nih Biakin kulh sung a tualmâi chu a ap le, chunah chun duah hep mi 

bâwlnâk, sangvut thil ap, kawmhnâk thil ap, thâu tla a ap. Hi zawng bâwlnâk 
rang dingah dâr mâichâm a siam mi a mê tuk ruangah hi bang thil hi a ti mi asi. 

8Solomon leh Israel mi zawng nih Basâ Kût chu ni sarih an mang. Zapi tamtak 

marlei kângah Hamat Liamnâk thawk hen mi tla, Simlei kângah Aigupta ramri 
thawk hen mi tla an hawng a pûm. 

9Ni sarih chu mâichâm apnâk ah an mang le, ni sarih dang chu kûtnâk ah an 

mang. A ni dawngh chem ah an kût mang chu an khâr le, 

10a thâituan chun a thla sarihnâk a ni kul leh ni thum ni ah Solomon nih mi zapi 

tla chu in leiah a tlungtir na rawh. LALPA nih a mi Israel tla, David leh Solomon 
rangah mal a sâwm na mi ruangah thungâi anna lâwm. 

Solomon Sinah Pathian 
Â Langh Nawlhnâk 

(1 Lal 9.1-9) 

11Lalchem Solomon nih Biakin leh a lal in sak a lîm rawh chun, a thiltum 

zawzawng chu a tlinh ver rawh. 

12Chun, LALPA a sinah zân ah â langh le, a sinah, “Na thlachamnâk chu ka 

theih le, hi Biakin khawm ka sinah bâwlnâk mun rang dingah ka pâwm asi. 

13Zeiliau zawngah ruah ka sûrtir hen mawh thlâi eitu dingah khâubawk ka fial 

hen mawh, ka mi le lakah râi ka veitir na hen mawh, 

14ka sinah thla an cham hen an thilsual ti bâng hen an rim chun vân thawk hen 

ka ngâi lai le, an sual tla ka ngaihdam lai le, an ram chu ṭha hen ka siam nawlh 
lai. 

15Hi Biakin hi zeiliau zawngah keimah sawnhnâk mun rangah ka ruat hen ka 

thîm rawh mi asi ruangah 

16hinah thla an cham mi zawzawng chu ngâi ding hen ka tîm kumza lai. Hi Biakin 

hi ka zauhkhenh hen ka vêng lai. 

17Na pa David nih a ti mi hâwi hen zumhkâi tak hen ka rian na ṭuan hen ka dân 

tla na zûl hen thu ka nan pêk mi hâwi hen zeizawng na ti mi asi chun, 

18na pa David sinah thu ka tiamh mi Israel lakah mi a thlâk tla chu lâirêltu an si 

kumza lai ka ti mi kha ka zulh vima lai. 

19Sikhawmsele nang leh na mi tla nih ka dân thu leh ka thupêk tla nan zûl lo 

hen, pathian dang tla nan sawnh mi asi chun, 

20hi ram kan pêk na mi lakah hin kan ṭhial ving lai le, hi Biakin keimah sawnhnâk 

dingah ka ruat mi khawm hi ka kaltâk ving awt. Mun kip mi nih siarlo leh 
zauhnawmh hen nan um lai. 

21“Tu lam chun Biakin chu zahkâi tak hen a um le, chu tikah mikip a paltu nih 

chê an ti lai le, ‘Zeirangah LALPA nih hi bang ram hi hi hâwi hen a ti le?’ an ti 
lai. 

22Mi nih anna thawh lai le, ‘LALPA an Pathian Aigupta ram ah mi an thlâktu tla 

suaktirtu an kaltâk ruangah leh pathian dang leiah an kawptâk le, an sawnh 
ruangah asi. Hi hâwi hen LALPA nih siat-le-râwknâk a tlungtir mi hi, an ti lai,’” a 
ti. 

2 Chronicles 8 

Solomon Thilti Lîmnâk 
(1 Lal 9.10-28) 

1Solomon nih Biakin leh a lal in saknâk kum kul â tâwk. 

2Lalchem Huram nih a pêk mi khua khawm a remh le, chunah Israel mi tla a 

umtir na. 

3Hamat leh Zobah ram khawm a lâk le, 

4palmira ramkaro ah mi kulhnei khuapi khawm a remh. Hamat ram ah khuapi, 

thil zeizawng siahnâk khuapi khawm a remh. 

5Solomon nih hi bang khuapi tla khawm a remh: Tlûn dauh mi Beth Horon leh 

a tang dauh mi Beth Horon (kulhnei khuapi renh kho mi tla), 

6Baalat khuapi leh thil siahnâk khuapi zawzawng, rang siahnâk leh kari siahnâk 

tla hen. A thiltum Jerusalem ah in sak ding mi, Lebanon ah in sak ding mi leh a 
lâirêlnâk ram ah a sak ding mi vial chu a ti vima. 

7-8Solomon nih Kanaan minung thlâk tla Israel tla nih ram an lâk liauah an thah 

na lo mi zawng tla chu rianṭuantu ah zângran hen a mang na. Chu lakah Hit mi 
tla, Amor mi tla, Periz mi tla, Hiv mi tla, Jebus mi tla anna tel hep. Chu thlâk tla 
chu tutiang sal hâwi an um vima. 

9Israel tla chu zângnâwr hen rianṭuannâk ah anna tel lo. Sikhawmsele kawrsen 

leikâng, kari hotu, rang tlûn chuantu leikângah mang an si. 

10Chubang in dang dang saktu tla lakah zângran hen rianṭuan tla hotu tla chu 

zanih sâwmnga an si. 

11Solomon nih a nupi Pharo fanu David khuapi mi chu a rangah in a sak piak 

mi leiah a ṭhial. “LALPA Thudântuk Bâwm umnâk chu â thenhlimh ruangah ka 
nupi chu Israel lalchem David in ah a um ding asi lo,” a ti. 

12Solomon nih Biakin a sak mi tualmâi ah mâichâm tlûnah LALPA sinah 

bâwlnâk a ap. 

13Ni thenhlimh ni kipah Mosi dân ah a herh zia hâwi vima hen duah mi thil chu 

a ap: Dinhni, Thla Thar Kût, kum siar hen kût pathum, Sang Thilnu Telhlo Kût, 
Fângzûn Kût, leh Basâ Kût tla an si. 

14A pa David nih a siam mi zûl hen nisiar bâwlpu tla rianṭuan leh bâwlpu tla 

ṭangpitu Levi tla chu lasak leikâng leh rianṭuan leikângah a titir vima na. Pathian 
mi David thupêk hen kulh kawtkâ vêngtu leh Biakin ngâktu nisiar hen a ruat na. 

15David nih bâwlpu tla rangah thil siahnak leikang ah a sîntirnâk mi leh thil dang 

herh chu tling tak hen a um vima. 

16Hi vial hi Solomon nih a thilti a limnâk chu asi. LALPA Biakin lungphûm a 

dirhnâk thawk hen a lim tiang hen rianṭuan zawzawng a zawh hep. 

17Solomon chu Edom ram ah mi Agaba Likâwlneng kapah lawng umnâk mun 

Eziongeber leh Elat ah a va kal. 

18Lalchem Hiram nih amah thupêk hen lawng khalhtu thiam tak mang hen 

meilawng a kuat. Ophir ram lei chun Solomon minung tla hen an kal le, ngûn 
kilogramme sâng leinga ngâk a tam Solomon sinah an tlungpi. 

2 Chronicles 9 

Seba Lalnu Khual Tlâwngnâk 
(1 Lal 10.1-13) 

1Seba lalnu nih Solomon a minthang zia a theih le, amah niknâk ah thu har 

tatak va deih ding hen Jerusalem ah khualtlâwng a va kal. A sinah mi cherkhet 
a put na le, rimthâw tla, ngûn tla, lungmantam tla, sangâwngsâu tla tamtak a 

phurhtir. Solomon hen anna tawng rawh chun thu har tak hen a ruat mi tla chu 
a deih. 

2A ektê hen a sâng piak hep; anih rangah simhfiang ding hen a har mi zeikhawm 

a um lo. 

3Seba lalnu nih Solomon fingh dân leh a lal in sak dân tla a muh rawh. 

4A rianṭuantu umnâk mun tla, a lal in ah rianṭuantu tla leh anna thuam dân tla, 

dawhkân ah buh timhtuahtu to-aw ni-le-puan thuam tla, Biakin ah bâwlnâk a ap 
mi tla a muh ver le, chê a ti le, a ruat dân a thiam lo rê. 

5Lalchem sinah, “Ka ram thawk hen na finghnâk thu ka theih mi chu a dik thlo 

ngâk! 

6Keimah ka hawng hen ka muh lân lo chu an hawng ka simh mi ka lung lo thlo. 

Na finghnâk khingkhuai khawm ka theih thluh lo mahi. Mi nih an sim mi ngâk 
hen na fing mahi. 

7Na rianṭuantu tla na mâika ah an um kumza mi tla chu an vân a ṭha a, fing tak 

hen thu na sim mi khawm an theih phah awt! 

8LALPA na Pathian chu sawr hen um seh! A min hen lâirêltu dingah lal ah a 

nan siam mi â lâwm asi ti a langh. A mi Israel tla chu a dâwt na hen anmah 
zauhkhenhtu rangah a nan duh le, dân leh diknâk na kil khonâk ding hen an lal 
ah a nan siam asi,” a ti. 

9Lâwmman a hawng put mi tla chu lalchem Solomon rangah a pêk; ngûn 

kilogramme sâng li ngâk a tam leh rimthâw leh lungmantam tamtak khawm. 
Lalnu nih Solomon rangah lâwmman a pêk mi hâwi rimthâw ngâk hen a ṭha mi 
rimthâw dâng a um lo rawh. 

10(Lalchem Hiram minung tla leh Solomon minung tla khawm nih Ophir ah mi 

lungmantam khawm an hawng put. 

11Solomon nih thing chu Biakin leilâk leh a lal in rangah leh ṭingṭang tumphung 

rang dingah a siam. Chu hâwi hen Juda ram ah a lânah zeikhawm muh asi dah 
loh.) 

12Lalchem Solomon nih Seba lalnu nih a deih mi zawng chu a pêk hep. Lalnu 

nih lâwmman a pêk mi pêk rûlnâk bâk asi. Churawhchun a zûltu tla hen Seba 
ram leiah an tlung rawh. 

Lalchem Solomon Neihnâk 
(1 Lal 10.14-25) 

13Kum siar hen Solomon nih sawlehtu tla thawk hen siah an pêk mi ngûn 

kilogramme sâng kul leh sâng thum ding tluk a tawng. 

14Arabia lal tla leh Israel ram ah bial hotu tla khawm nih ngûn leh tangka an 

hawng pêk. 

15Solomon nih phaw lian pipi zanih a siam, phaw pakhat lakah kilogramme sarih 

tluk ngûn hen dêng asi. 

16Phaw a mê dauh mi zathum a siam, phaw pakhat lakah ngûn kilogramme 

thum dêng asi. Chu zawng chu Lebanon Thing Mun ah mi lal in ah siah asi. 

17Lalchem nih laltophah lian tak siam mi a nei. Ngûn leh sâihâ hen thuamh mi 

asi. 

18Lal tophah kâinâk chu bak ruk asi, kê thângnâk hen â tlâi le, ngûn hen thuamh 

asi. Khat lei sîr vevê ah a bân a um, kehlei vawrhlei hen chakeibaknei ruk a um. 

19A leilâk dawng tlûn vevê ah a um, hi hâwi laltophah zei lalram khawm nih an 

nei dah lo. 

20Lalchem Solomon hâi zawzawng chu ngûn hep asi, Lebanon Tumun ah mi lal 

khêng leh bêl khawm ngûn hep asi. Solomon san ah chun tangkasa chu sung 
hen ngaih asi lo. 

21Lalchem Hiram lawng murui hen an kal tâwn mi meilawng rual khawm a nei. 

Kum thum kipah a lawngrual tla chu ngûn, tangka, sâihâ, rimthâw leh mei neilo 
zâwng leh zâwng tla an hawng put tâwn. 

22Lalchem Solomon chu laikulh lal zawzawng ngâk hen fingh leh neih leikângah 

a chungnung dauh. 

23Pathian nih finghnâk a pêk mi ngâi ding hen thu an deih tâwn. 

24Chu bang tla zawzawng nih tangka leh ngûn, kawrfual, râlthuam, rimthâw, 

rang tla, sanatung tla an hawng put piak tâwn. Kum siar hen hi hâwi an ti kumza. 

25Lalchem Solomon nih kari leh rang siahnâk mun sângli a nei. Râltuknâk ah 

chuan ding mi rang sîng khat leh sâng nih a nei. A zeimaw zat chu Jerusalem 
ah a siah le, a dang tla chu khuapi dang dang ah a siah na. 

26Anih chu ram khat ah lal zawzawng Jordan Va thawk hen Eufretis Tivaa, 

Philistia ram leh Aigupta ramri tiang lakah mi tlûnah lâirêltu lalchem asi. 

27Lal asi liau chun tangka chu Jerusalem ah lung tluk cho ah ngaih asi, sidar 

thing khawm a tam tuktarâi le, Juda tlâng ram ah theipi kûng hâwi cho ah ngaih 
asi. 

28Solomon nih Musri thawk leh ram dang thawk hen rang tla a lâk lût. 

Solomon Lâirêl A Tâwi Kâng 
Hen Simnâk 
(1 Lal 11.41-43) 

29Lalchem Solomon thâwngthâng a bul thawk hen a dawngh tiang hen Nathan 

khuavâng thâwngthâng, Siloh khua mi Ahijah thusim, leh khuavâng Iddo 
muhnâk rînnâk bu ah rîn asi. Israel lalchem Jeroboam lâirêlnâk tla zawzawng 
hen. 

30Solomon nih Israel zawzawng tlûnah Jerusalem ah lâi a rêl kar zawzawng chu 

kum sâwmli asi. 

31A thi le, David khuapi ah an vûi le, a fapa Rehoboam chu a ruangrûl ah lal ah 

a um. 

2 Chronicles 10 

Marlei Mi Phun Tla Helnâk 
(1 Lal 12.1-20) 

1Rehoboam chu Israel marlei mi zawzawng amah lal ah siam ding hen anna 

pûmnâk Sekem ah a va kal. 

2Nebat fapa Jeroboam lalchem Solomon sinah mi Aigupta leiah a tek mi nih chu 

thu chu a theih le, in leiah a kîr rawh. 

3Marlei mi phun tla nih Jeroboam chu an kawh le, an ektê hen Rehoboam sinah 

an va kal le, a sinah, 

4“Na pa nih thilrit tak kan tlûnah hawng kan phurhtir le, hi thilrit hi zâng dauh le 

nun nuam dauh ding hen na kan siam ding asi chun na ti leh khua zumhkâi tak 
kan si lai,” an ti. 

5Rehoboam nih a sâng le, “Hi thu ruat ding hen ni thum ding hun hawng ka pêk 

ule, chu tikah hawng nawlh u,” a ti na. Churawhchun zapi tla chu an kal rawh. 

6Lalchem Rehoboam nih a pa Solomon krai pêktu lun tla sinah chun krai â khâi 

le, “Zapi tla sâng kho ding hen krai hawng ka pêk u,” a ti na. 

7Annih nih “Hi zapi minung tla lakah vêl na nei hen lawmhtir na tum asi chun, 

nangmah lakah rianṭuantu zumhkâi an si kumza lai,” an ti. 

8Sikhawmsele upa tla krai pêk chu a duh lo le, amah rual tlangvâl tla krai pêktu 

ah a mang na mi sinah a kal. 

9“Nannih nih zei krai nan hawng ka pêk awt? Kan thilrit phurh zâng dauh hawng 

kan siam piak titu zapi minung sinah zei thu ka sim lai?” a ti hen, a deih na. 

10Annih nih an sâng le, “Hi hâwi hen simh na: ‘Ka pa tâi ngâk hen ka ngetê a 

lian dauh. 

11Ka pa nih thilrit tak a nan phurhtir na le, chu ngâk rit dauh ka nan phurhtir na 

awt. Anih nih vuakfung hen an vuak na le, kei lam nih chun rang vuaknâk hen 
kan vuak na awt!’” ti na. 

12Ni thum nûnah chun Jeroboam leh mi zapi a simh na rawh hâwi hen a sinah 

an va kal rawh. 

13Lalchem Rehoboam nih upa tla thu simh chu a ngâi duh lo le, tlangvâl tla nih 

an simh hâwi hen a ro hen mi zapi sinah thu a sim. 

14An sinah, “Ka pa nih thilrit tak an phurhtir na le, kei lam nih chun chu ngâk rit 

dauh hen kan phurhtir na awt. Vuakfung hen a nan vuak na le, kei nih chun 
rang vuaknâk hen kan vuak na awt!” a ti na. 

15Siloh ah mi khuavâng Ahijah mang hen LALPA Pathian nih Jeroboam sinah 

thu a sim mi chu a hawng tlung mi asi. Churuangah asi, lal nih mi zapi thu a 
ngâi duh lonâk chu. 

16Chun, zapi minung nih lal nih an thu a ngâi piak duh na lo ti an theih rawh 

chun, “David leh a dâwngsung chu niamh hen um ko seh! Kannih rangah thil 
zei an ti mi a um? Israel mi tla, in lei tlung ding! Rehoboam chu amah leh amah 
a zauhkhenh ko seh!” ti hen an âu. Churawhchun Israel mi tla chu an hel le, 

17Juda ram ah um mi tla Rehoboam chu an kaltâk ving na. 

18Churawhchun, rianṭuan hotu chu a kawh le, Israel leiah fial ding hen, 

sikhawmsele annih nih lung hen thi thlo hen an seh. Churawhchun Rehoboam 
chu mawhsareh hen Jerusalem leiah a tek. 

19Chu thawk chun mârlei Israel ram chu lalchem David dâwngsungkhur lakah 

chun an hel rawh. 

2 Chronicles 11 

Semaiah Simkannâk 
(1 Lal 12.21-24) 

1Lalchem Rehoboam chu Jerusalem ah a tlung rawh chun, kawrsen tha tla 

Benjamin leh Juda phun lakah mi nuaikhat leh sîng riat a pumh na. Marlei mi 
Israel phun tla do na hen a tangah siah na ding a tum. 

2Sikhawmsele, LALPA nih khuavâng Semaiah chu 

3Lalchem Rehoboam leh Juda leh Benjamin phun tla sinah thu va simh na ding 

hen a simh: 

4“Nan hâwi Israel tla chu do na lah ule, in leiah tlung ver u. Thil a hawng um mi 

chu keimah duh dân asi,” ti hen. LALPA thupêk chu an ngâi le, Jeroboam do 
ding mi chu anna lêt rawh. 

Rehoboam Nih Khuapi Tla 
Kulh A Siam 

5Rehoboam chu Jerusalem ah a um le, Juda leh Benjamin ram ah mi khuapi 

chu kulh a siam: 

6Bethlehem, Etam, Tekoa, 

7Bethzur, Soko, Adullam, 

8Gath, Maresah, Ziph, 

9Adoraim, Lakis, Azekah, 

10Zorah, Aijalon leh Hebron tla chu. 

11Bir tak hen kulh a siam le, hotu mun kipah a siah na, ei ding tla, buh, oliv 

sariak leh uain tla mun kipah a siah, 

12phaw leh fei tla khawm. Chu hâwi hen amah zauhkhenh hen Juda leh 

Benjamin phun tla chu a kilkâwi na. 

Bâwlpu Tla Leh Levi Tla Juda 
Ram Ah An Kal Mi 

13Israel ram ah Bâwlpu leh Levi tla chu Juda simlei ah an kal. 

14Levi tla nih chun Israel lalchem Jeroboam leh amah ruangrûl ah umtu tla nih 

LALPA bâwlpu rangah an mang na lo rawh ruangah an ram leh an ran 
tlawngnâk chu kaltâk hen Juda ram leh Jerusalem ah anna ṭhial. 

15Jeroboam nih a bâwlpu tla chu lunglotu pathian sawnh ding leh khuri sawnh 

ding leh chawchal lem a siam mi sawnh ding hen a ruat na. 

16Israel mi zawzawng lakah LALPA, Israel Pathian sawnh duhtu vial Levi tla 

Jerusalem ah kaltu chu an zûl na, chunah chun LALPA anmah thlâktu Pathian 
sinah anna bâwl khonâk ding hen. 

17Hi nih hin Juda ram chu a birhtir le, Solomon fapa Rehoboam chu kum thum 

kar ṭangpi hen lalchem David leh Solomon dân zûl hen an um. 

Rehoboam Dâwngsung 

18Rehoboam nih David fapa Jerimoth fanu Mahalath a umpi, a nu chu Jese tunu 

Eliab fanu Abihail asi. 

19Fapa pathum an nei, Jeus, Semariah, Zaham an si. 

20A nehnûnah Absalom fanu Maakah a umpi le, fapa pali an nei: Abijah, Atai, 

Ziza leh Selomith an si. 

21Rehoboam nih nupi leiriat leh a nupisûn sâwmruk a nei, fapa kul leh pariat leh 

fanu sâwmruk a nei. A nupi zawzawng leh a nupisûn zawzawng lakah Maakah 
chu a dâwt chem. 

22A fapa Abijah Maakah hen an ring mi chu a fapa zawzawng dang ngâk hen a 

sunhsak le, amah ruangrûl ah lal ah to ding hen a ruat. 

23Rehoboam nih fing tak hen a fapa le tla tlûnah mawhphurhnâk a pêk le, Juda 

leh Benjamin ram kulhnei khua ah a umtir na. Thil tamtak a pêk na le, nupi 
tamtak a lâk piak na. 

2 Chronicles 12 

Aigupta Nih Juda Ram A Rûnnâk 
(1 Lal 14.25-28) 



736 

Bawm Common Language Bible Version 
@ 2006 Bangladesh Bible Society  

 
 

 

 

1Rehoboam chu lal asi mi leh thuneihnâk a hawng nei rawh chun a mi le hen 

LALPA dân an kaltâk rawh. 

2A lal kum nga nâkah zumh an kâi lo ruangah LALPA rêpnâk a hawng tlung. 

3Aigupta lalchem Sisak nih kari sâng leh zanih, rang tlûnah chuan mi sîng ruk 

leh kawrsen rêl châwklo rê, Libia, Sukit leh Sudan kawrsen tla murui hen 
Jerusalem an do. 

4Juda ram ah kulhnei a lâk le, Jerusalem tiang a râwng. 

5Khuavâng Semaiah chu lalchem Rehoboam leh Jerusalem ah ruitu tla anna 

pûm mi sinah a va kal le, an sinah, “Hi hi LALPA thu nan sinah a hawng tlung 
mi chu asi: ‘Nan ka kaltâk ruangah, tuah Sisak sinah kan pêk na rawh’ a ti, ti 
hen. 

6Lalchem leh ruitu tla chu kan sual ngâk asi ti hen anna pêk le, “LALPA nih a ti 

rawh mi chu a dik asi,” an ti. 

7Chu chu LALPA nih a muh na le, Semaiah sinah thu a sim nawlh. An sualnâk 

anna theih ruangah ka râwk na awt lo. Sisak nih a do na tikah an thi hep lai loh. 
Jerusalem nih ka thinthawknâk hâwi rak chun a tuar lai loh. 

8Sikhawmsele Sisak nih a neh na lai le, keimah rian an ṭuan mi leh tual ah mi 

lâirêltu tla rian an ṭuan mi â dang zia an theih lai,” a ti. 

9Lalchem Sisak chu Jerusalem ah a kal le, Biakin ah mi leh lal in ah mi thil-le-rî 

tla a lâk. Thil zawzawng a lâk ver le, lalchem Solomon nih ngûn phaw a siam 
mi khawm a lâk sih. 

10Rehoboam nih chu ruangrûl ah dâr phaw tla a siam le, lal in kulh kawtkâ 

vêngtu tla rangah a ap na. 

11Lalchem Biakin ah a kal kipah phaw tla chu vêngtu tla nih an va lâk le, 

vêngnâk mun ah an siah nawlh. 

12An sualnâk LALPA sinah an phuang ruangah LALPA thinthawknâk nih chun 

Rehoboam chu a veih dep lo le, Juda ram ah thil chu a kal ṭha vima rih. 

A Tâwi Kâng Hen Rehoboam 
Lâirêlnâk 

13Rehoboam chu Jerusalem ah lâi a rêl le, a lal thiltikhonâk chu a sâng vima. 

Lal asi liauah kum sâwmli leh kum khat mi asi. LALPA nih amah sawnhnâk mun 
dingah Israel ram zawzawng lakah a thîm mi Jerusalem khuapi ah kum leisarih 
lâi a rêl. Rehoboam nu chu Amon ram ah mi Naamah asi. 

14Thilsual tak a ti le, LALPA duhzia ti ding a tum lo ruangah. 

15Rehoboam thilti a bul thawk hen a dawngh tiang leh a dâwngsungkhur tla chu 

khuavâng Semaiah thâwngthâng leh khuavâng Iddo thâwngthâng rînnâk bu ah 
muh kho asi. Rehoboam leh Jeroboam chu do kumza hen an um. 

16Rehoboam chu a thi le, David Khuapi mi lal thlân ah an vûi. A fapa Abijah a 

ruangrûl ah a lal. 

2 Chronicles 13 

Jeroboam Leh Abijah Donâk 
(1 Lal 15.1-8) 

1Israel tla lalchem Jeroboam lâirêl kum leiriatnâk ah Abijah chu Juda lal a 

hawng si le, Jerusalem ah kum thum lâi a rêl. 

2A nu chu Gebiah khuapi mi Uriel fanu Mikaiah asi. Jeroboam leh Abijah karah 

donâk a hawng um rawh. 

3Abijah nih kawrsen nuai li a timhtuah le, Jeroboam nih kawrsen nuai riat hen a 

do. 

4Kawrsen tla chu Epfraim tlâng ram ah anna tawng le, Abijah chu Zemaraim 

tlâng ah a kâi le, Jeroboam leh Israel tla rangah a auh na: “Ka thu ngâi u! 

5LALPA Israel Pathian nih râwk kho lo ding hen thudântuk David sinah a siam 

le, a thlâk le tla chu Israel lakah lal si kumza ding hen a pêk ti nan theih lo ma? 

6Nebat fapa Jeroboam chu lalchem Solomon tlûnah a hel. 

7A nehnûnah mi rualo murui a pumh na le, Solomon fapa Rehoboam ngâksiatê 

zeikhawm theihnâk neilo anmah do kho lo mi tlûnah an duh duh hen an siam. 

8Tuhin David thlâk LALPA nih lal sinâk a pêk mi chu do na tum. Kawrsen tamtak 

leh ngûn chawchal lem Jeroboam nih na pathian rangah a nan siam piak mi tla 
na nei. 

9Aron thlâk LALPA bâwlpu leh Levi tla chu na nar ver na. Anmah mun ah chun 

bâwlpu phun dang tla nih an ti mi hâwi hen na ruat na. Chawchal mawh dawrâ 
pasarih tawng kho hen a pêk mi zawng chu bâwlpu si hen na pathian chu 
Pathian ah anna veih vima. 

10“Sikhawmsele kannih lam chu LALPA kan Pathian rianṭuan hen amah chu 

kan kaltâk dah lo. Aron thlâk bâwlpu tla nih an rianṭuan an ṭuan le, Levi tla nih 
an ṭangpi na. 

11Zînglei leh zânlei siar hen rimthâw tla an ap le, ran bâwlnâk duah mi tla khawm 

an ap. Dawhkân ah sangtlêp thenhlimh tla a dân hâwitê hen an siah le, zânlei 
siar hen ngûn meichêu an chêu. LALPA nih thu hawng kan pêk mi hâwi hen 
kan ti le, nannih lam chu amah nan kaltâk. 

12Pathian tak chu hawng kan ruitu asi le, a bâwlpu tla khawm hinah kan sinah 

tâwtawrâwt hen an um le, nanmah do ding hen râltuk dingah kawhnâk tum ding 
hen râlring zet hen an um. Israel mi tla, nan thlâktu tla LALPA Pathian chu do 
lah u! Nan neh ṭung lai lo!” a ti na. 

13Chu liau chun Jeroboam nih a kawrsen zeimaw zat ding chu Juda kawrsen 

bawh ding hen a dang chereh hen a fial na le, a dang vial chu an mâitawnh hen 
a siah na. 

14Juda tla nih an kiangkam an zauh le, an kulh hep na rawh ti an muh. Ṭangpi 

sâwm hen LALPA an auh le, bâwlpu tla nih an tâwtawrâwt an tum. 

15Juda mi tla chu fâk tak hen an âu le, Abijah nih a rui na le, an do na rawh; 

Pathian nih Jeroboam leh a kawrsen tla chu a nehtir na rawh. 

16Juda tla dotu Israel tla chu an tek le, Pathian nih Juda tla chu anmah ngâk 

hen a chaktir na. 

17Abijah leh a kawrsen tla nih Israel tla chu an neh dep na le, Israel kawrsen 

zumhkâi maktaduai khingkhuai an thah na. 

18Juda tla chu anmah thlâktu LALPA, Pathian lakah anna ngauh ruangah Israel 

nehtu an si rawh. 

19Abijah nih Israel kawrsen tla chu a ṭhâwl na le, a khuapi tla zeimaw zat an lâk: 

Bethel, Jesanah, Ephron leh a kiangkam mi khua tla hen. 

20Abijah lâirêl kar vial chu Jeroboam nih thiltikhonâk a nei lo rawh. A dawnghnâk 

ah LALPA nih a rêp le, a thi rawh. 

21Abijah chu a chak hen a thiltikhonâk a sâng dadauh. Nupi leili a nei le, fapa 

kul leh panih leh fanu leiruk a nei. 

22Abijah thâwngthâng zawzawng a thusim leh a thilti zawzawng chu khuavâng 

Iddo thâwngthâng bu rînnâk ah rîn ver asi. 

2 Chronicles 14 

Lalchem Asa Nih Sudan Mi 
Tla A Neh Na 

1Lalchem Abijah chu a thi le, David khuapi ah lal thlân ah an vûi. A fapa Asa 

amah ruangrûl ah a lal le, Asa tangah ram chu thlangam tak hen kum râ kar a 
um. 

2Asa nih thil ṭha leh thil dik ti hen Pathian a lawmhtir. 

3Ramdang mi lunglotu pathian sawnhnâk tla a râwk le, Aserah pathiannu lem 

lungtung tla a thlûk. 

4Juda mi tla chu anmah thlâktu LALPA Pathian duhzia ti ding leh a sîntirnâk leh 

a thupêk zûl ding hen a fawrh na. 

5Lunglo tla pathian sawnhnâk leh rimthâw duahnâk mâichâm Juda khuapi mi 

zawzawng a veih ruangah a ram chu a lâirêlnâk tangah thlangam tak hen a um. 

6Chubang liau chun Juda khuapi kulh tla a siam le, kum zeimaw zat chu LALPA 

nih thlangamnâk a pêk ruangah tuk a um lo. 

7Juda mi tla sinah, “Kulhnei khuapi tla kan dirh lai le, insâng tla kan sak lai le, 

kulh khâr kho ding hen a renhnâk kan siam lai. LALPA kan Pathian duhzia kan 
ti ruangah ram chu kan kilkâwi asi. Anih nih kil kip mun dang dang ah mi 
ṭihnungkâi lakah thlangamnâk hawng kan pêk asi,” a ti. Churawhchun tluang 
tak hen an sak rawh. 

8Lalchem Asa nih Juda lakah mi phaw leh fei râlthuam nei mi nuai thum leh 

Benjamin phun ah mi phaw leh chanhtiang mangtu nuai nih leh sîng riat a nei. 
Chubang zawzawng tla chu sîn mi, mi râlṭha hep an si. 

9Sudan mi a min Zerah nih kawrsen nuai khat leh kari zathum hen Juda ram a 

rûn le, Maresah tiang a râwng. 

10Asa chu amah do ding hen a kal le, Maresah kiangah Zephathah Kuam ah an 

murui nih hen riakmun an khuar vevê. 

11Asa nih LALPA a Pathian sinah thla a cham, “LALPA, kawrsen chak lo tak 

chu thiltikho tak ding hen na ṭangpi kho. Nangmah rinhsanh hen na min hen 
kawrsen tamtak do ding hen hawng mi kan si ruangah tuah hawng kan ṭangpi 
rawh. LALPA nang chu kan Pathian na si, nang neh ding hen âukhawm anna 
ruat lai loh,” a ti. 

12Juda kawrsen tla nih an do na le, Sudan kawrsen tla chu LALPA nih a neh na 

rawh. 

13An tek le, Asa leh a kawrsen tla nih Gerar tiang hen an ṭhâwl na. Sudan mi tla 

tamtak thah an si le, ṭangbâwm hen an do kho lo rawh. LALPA leh a kawrsen 
tla an chak ruangah râllâk sum tamtak an lâk. 

14Churawhchun LALPA nih ningṭihnâk a pêk na ruangah Gerar leh a kiangkam 

khua tla an râwk hep. Kawrsen tla nih khuapi tla an rûn le, sum leh thil tamtak 
an lâk. 

15Dawrâpu tla an va rûn le, dawrâ leh sangâwngsâu tamtak an va lâk. 

Churawhchun Jerusalem ah an kîr rawh. 

2 Chronicles 15 

Asa Remhnawlhnâk 

1Pathian thlarau chu Oded fapa Azariah sinah a hawng tlung le, lalchem Asa 

sinah a va kal le, 

2a sinah, “Lalchem Asa, nang leh Juda leh Benjamin mi zawzawng nih ka thu 

ngâi u, a lakah nan um kar zawng chu nan sinah LALPA a um. Amah nan hâwl 
chun nan tawng lai le, sikhawmsele nan her tâk chun anih khawm nih an kaltâk 
na lai. 

3Hun sâwt tak Israel mi tla chu Pathian dik neilo hen bâwlpu anmah sîntirtu neilo 

hen, dân neilo hen an um. 

4Sikhawmsele lawksawngnâk a hawng tlung rawh chun LALPA Israel Pathian 

leiah an hawng a hawi. Amah chu an hâwl le an tawng. 

5Chu liau tak chun ram kipah nawknâk a um ruangah lût leh suak kho asi lo. 

6Pathian nih hamhnâk leh nawknâk a tlungtir ruangah phun leh phun, khuapi 

leh khuapi anna do. 

7Sikhawmsele, nannih chu chak tak hen nan um hen nan dâwk ding asi lo. Nan 

rianṭuan man chu nan tawng lai,” ati na. 

8Asa nih Oded fapa Azariah thusim a theih rawh chun a thin a bir rawh. Juda 

ram leh Benjamin ram ah milem zawzawng leh Efraim tlâng ram ah khuapi a 
lâk na mi lakah milem zawzawng a thenh peng. Biakin kulh sungah mi LALPA 
mâichâm khawm a tharh nawlh. 

9Asa sinah LALPA a um ti an muh ruangah Efraim, Manaseh, Simeon ram ah 

um mi tla chu Asa sinah an hawng le, a ram sungah an um. Asa nih Juda leh 
Benjamin mi zawzawng chu a kawh na. 

10Asa chu lal asi nâk thawk hen kum leinganâk a thla thum ah Jerusalem ah 

anna pûm. 

11Chu ni ah chun râllâk thil an suh na mi hen bâwlnâk LALPA sinah an ap: 

ranrual zasarih leh dawrâ sâng sarih an ap. 

12Anmah thlâktu LALPA an Pathian chu an thinlung leh an thlarau zawzawng 

hen thutiamnâk nei hen lungâwi tak hen an sawnh. 

13Âuzawng, upa ngâksia, nunau mawh mipa sawnh lotu zawng chu thah ding 

asi. 

14Hâu fâk tak hen an âu le, thutiam chu LALPA min hen zûl ding hen siat an 

tleih le, churawhchun an âu le, tâwtawrâwt an tum. 

15Juda tla zawzawng chu an thinlung tak hen thutiamnâk an nei ruangah 

lâwmnâk an nei le, anih khawm nih a pawm na le, mun kipah thlangamnâk a 
pêk na. 

16Lalchem Asa nih a pi Maakah lalnu asi nâk chu pathiannu Aserah lem 

ṭihnungkâi tak a siam ruangah lalnu asi nâk a bângtir. Asa nih milem chu a hâu 
le, a phel dip le, a neknâwi chu Kidron Vakuam ah a duah hep. 

17Asa nih ram lakah lunglotu pathian sawnhnâk râwk hep lo khawmsele, a dam 

sung zawng chu LALPA lakah zumhkâi tak hen a um. 

18A pa Abijah nih Pathian sinah a ap mi thil tla leh amah nih ngûn leh tangka a 

ap mi tla zawzawng Biakin ah a siah hep. 

19A lâirêlnâk kum sâwmthum leh kum nga tiang hen tuknâk zeikhawm a um lo 

rawh. 

2 Chronicles 16 

Israel Mi Tla Hen Nawknâk 
(1 Lal 15.17-22) 

1Asa Juda lalchem lâirêlnâk kum sâwmthum leh kum ruknâk ah, Israel lalchem 

Baasa nih Juda ram a rûn le, Juda hen sawleh tawnhnâk râwk ding hen Ramah 
ah kulh a siam. 

2Churawhchun Asa nih Biakin ah mi leh a lal in ah mi ngûn leh tangka a lâk le, 

Siria lalchem Benhadad Damaska mi sinah hi thuchah tla hen a kuat: 

3“Kan pa le anna tlâi hâwi hen kanna tlâi bâk lai. Hi ngûn leh tangka hi lâwmman 

ah kan kuat asi. Tuah Israel lalchem Baasa hen nanna tlâinâk kha sah le, ka 
ram ah mi kawrsen tla hi a suaktir kho na nâk ding hen,” a ti. 

4Benhadad nih Asa thusim chu rem a ti le, Israel khuapi do ding hen a kawrsen 

hotu leh kawrsen tla a fial na. Ijon, Dan, Abel Beth Maakah leh Naphtali ram ah 
thil siahnâk khuapi tla zawzawng a lâk hep. 

5Chu hâwi hen thil a hawng um mi Baasa nih a theih le, Ramah khua kulh a 

siam mi a bâng rawh; 

6Churawhchun Asa nih kulh siamnâk ah Baasa nih a mang mi lung leh thing tla 

chu put ding hen Juda ram ah mi zawzawng chu thu a pêk na le, Geba leh 
Mizpah khua kulh siamnâk ah an mang. 

Khuavâng Hanani 

7Chu liau chun khuavâng Hanani chu lalchem Asa sinah a va kal le, a sinah, 

“LALPA na Pathian lakah ngauh ngâk hen Siria lal lakah na ngauh ruangah, 
Israel kawrsen tla chu nangmah kut lakah mi an suak hep rawh. 

8Sudan mi leh Libia mi nih kari leh kawrsen tamtak an nei asi lo ma? 

Sikhawmsele LALPA lakah na ngauh ruangah anmah nehtu sinâk a pêk khateh. 

9LALPA nih laikulh pumpi hi nâi tek hen a zauh le, amah lakah thinlung zumhkâi 

tak hen um mi tla sinah chaknâk a pêk na. A tak hen thil na ti ruangah tu thawk 
hen na lakah râltuknâk a um kumza lai,” a ti. 

10Hi thusim nih Asa chu khuavâng tlûnah a thin a run le, rêng a thlâk rawh. Chu 

liau chun midang tla khawm Asa nih thungâi a nehsawh na. 

Asa Lâirêl Dawnghnâk 
(1 Lal 15.23-24) 

11Asa lâirêlnâk thâwngthâng zawzawng chu a bul thawk hen a dawngh tiang 

hen Juda leh Israel lal tla thâwngthâng rînnâk bu ah rîn asi. 

12Asa lal asi nâk kum sâwmthum leh kum kua asi liauah a kê nganfâk ruangah 

a khêng le; sikhawmsele a damlonâk chu LALPA leikâng hawi lo hen daktor 
leikângah â pêk. 

13Kum nih nûnah a thi le, 

14David khuapi ah lungpûk amah nih a ker mi lakah an vûi. A ruak chu rimthâw 

an chulh, thi mi lungfâk zauhtirnâk ah mei humpi an tih. 

2 Chronicles 17 

Jehosaphat Lalchem A Sinâk 

1Jehosaphat chu a pa ruangrûl ah a lal le, Israel tla hen anna donâk chu a birtir 

khun. 

2Juda ram ah kulhnei khua zawzawng ah leh Efraim ram ah Asa nih a lâk na mi 

khuapi zawzawng ah kawrsen a siah na. 

3Jehosaphat nih a tîrah a pa umdân zûl hen Baal a sawnh lo ruangah LALPA 

nih mal a sâwm. 

4A pa Pathian rianṭuan hen a thupêk tla a zûl le, Israel lal tla umdân châwng 

hen thil a ti lo. 

5LALPA nih Jehosaphat chu Juda lakah mi lalram chu a birhtir le, mi tla nih 

thilpêk tla an hawng pêk le, neih-le-siah hen zah hen a um. 

6LALPA rianṭuan chu sirhsanh hen lunglotu pathian sawnh zawzawng leh Juda 

ram ah pathiannu Aserah lem tla a râwk. 

7A lâirêl kum thumnâk ah a rianṭuantu tla chu Juda khuapi tla ah mi sîntir ding 

hen a fial na: Benhail, Obadiah, Zekariah, Nethanel leh Mikaiah tla an si. 

8Levi mi minung pakua leh bâwlpu panih nih an zûl na. Levi tla chu: Semaiah, 

Nethaniah, Zebadiah, Asahel, Semiramoth, Jehonathan, Adonijah, Tobijah leh 
Tobadonijah le an si; bâwlpu tla chu: Elisama leh Jehoram an si. 

9LALPA dân bu anna put le, Juda ram khua zawzawng mi tla sîntir na hen an 

ṭawl. 

Jehosaphat Rokualnâk 

10LALPA nih a kiangkam mi zawzawng tla chu lalchem Jehosaphat do ngam lo 

ding hen a ṭihtir na. 

11Philistia mi ṭhenkhat nih tangka tamtak leh thilpêk dang an hawng pêk le, Arab 

mi tla nih dawrâ sâng sarih leh zasarih, kêl sâng sarih leh zasarih an hawng 
pêk. 

12Jehosaphat chu thil a ti kho dadauh. 

13Thil tamtak siahnâk khuapi tla teh kulh tla Juda ram ah a sak. Jerusalem ah 

hotu zumhkâi anmah phun zia zia hen a siah na. 

14Juda chi lakah mi Adnah chu kawrsen hotu asi, a tangah kawrsen nuai thum 

an um. 

15Murui nihnâkah Jehohanan asi, anih nih kawrsen nuainih leh sîng riat a ho 

na. 

16A murui thumnâk ah Zikri fapa Amasiah nih nuai nih a ho na, (Amasiah nih 

mah thinlung duh thu hen LALPA rian a ṭuan.) 

17Benjamin chi lakah mi kawrsen hotu chu Eliada asi, kawrsen thiam mi karo 

phaw leh chanhtiang mang thiam mi nuai nih a ho na. 

18A hotu panihnâk chu Jehozabad asi, râlthuam tling zat mi kawrsen nuai khat 

leh sîng riat a ho na. 

19Hi bang minung tla nih hin Jerusalem ah lal rian an ṭuan le, a dang tla chu 

Juda ram ah mi khuapi kulhnei ah an um. 

2 Chronicles 18 

Khuavâng Mikaiah Nih Ahab 
Rangah Theihkantirnâk Thu A Simh 

(1 Lal 22.1-28) 

1Juda lalchem Jehosaphat chu a nei hen a min a hawng thang le, amah mi tla 

leh Israel lalchem Ahab mi tla nupi pasal a umh tawnhnâk a siam. 

2Kum zeimaw zat nûnah Jehosaphat chu Samari khua mi Ahab sinah a va kal. 

Jehosaphat leh a mi le tla sunhsak theihnâk ah Ahab nih dawrâ leh ran tla 
tamtak hen puai a tuah. Jehosaphat chu Gilead ram ah Ramoth khuapi do ding 
hen a sâwm. 

3“Ramoth do ding hen na hawng ka bawp lai ma?” ti hen a deih. Jehosaphat 

nih a sâng le, “Na do tik zawngah kei leh ka kawrsen tla chu tîm chia kan si ko, 
kan bawmh lai,” a ti. 

4Churawhchun Jehosaphat nih, “Sikhawmsele, a masa hen LALPA kan deih lai 

rih,” a ti. 

5Ahab nih khuavâng lakah mi zali ding a kawh na le, “Ramoth khua kan do lai 

ma, do lai lo?” ti hen a deih na. Annih nih an sâng le, “Do na ko, Pathian nih an 
nehtir lai,” an ti. 

6Sikhawmsele, Jehosaphat nih, “LALPA sinah thu deih ding hen khuavâng 

dang an um lo rawh ma?” a ti. 

7Ahab nih a sâng le, “Khuavâng pakhat a um rih, Imlah fapa Mikaiah. 

Sikhawmsele kei rangah thu ṭha a sim dah lo ruangah ka huat kâng tak asi; ṭha 
lo leikâng kumza hen a sim tâwn,” a ti. Jehosaphat nih, “Chu hâwi ngâi chun ti 
lah ma a!” ti hen a sâng. 

8Churawhchun lalchem nih a rianṭuantu tla chu Mikaiah chu rang tak hen a 

sinah hawngpi ding hen a fial na. 

9Lalchem panih chu an lal thuam hen anna thuam le, Samari khua kulh lênglei 

fâng chîlnâk munah an laltophah tlûnah an to le, khuavâng zawzawng nih an 
mâika ah thu an sim. 

10An lakah mi pakhat Kenaanah fapa Zedekiah nih thîr hen ki a siam le, Ahab 

sinah, “Hi hâwi hen LALPA nih a sim, ‘Hi hen Siria chu na do lai le, na neh hep 
lai,’” a ti. 

11Khuavâng dang zawzawng khawm nih chu hâwi hep hen an sim, “Ramoth 

khua chu do rawh, na neh ngelchel lai, LALPA nih nehnâk an pêk lai,” an ti. 

12Chu liau chirah Mikaiah va kawhtupa nih Mikaiah sinah, “Khuavâng dang 

zawzawng nih a ṭha kâng hen thu an sim mi hâwi hen nang khawm nih sim bâk 
le a ṭha lai,” a ti. 

13Sikhawmsele Mikaiah nih, “LALPA a nung mi min sal hen, Pathian nih hawng 

ka simh mi vial ka sim awt, a ti. 

14Lalchem Ahab mâika ah â va langh le, lal nih a sinah, “Mikaiah, lalchem 

Jehosaphat leh kei hi Ramoth do ding hen kal ding ma kal lo ding?” ti hen a 
deih. Mikaiah nih a sâng le, “Do u! LALPA nih nehtu ah an siam na lai,” a ti. 

15Sikhawmsele Ahab nih a sâng le, “LALPA min hen ka sinah thu na sim mi chu 

dik tak hen sim vei zeizat ka nan ti awt?” a ti. 

16Mikaiah nih a sâng le, “Israel tla chu vêngtu neilo dawrâ hâwi hen tlâng ah 

anna rek phin mi ka muh. Churawhchun LALPA nih ‘Hi minung tla nih ruitu an 
nei lo rawh, in leiah thlangam tak hen tlungtir na ko u,’” a ti. 

17Ahab nih Jehosaphat sinah, “Kei rang chun a ṭha lo kâng kumza hen thu a 

sim, kan ti kha ta a!” a ti. 

18Mikaiah nih a sim vima le: “LALPA nih thu a sim mi hi tuah ngâi! LALPA chu 

vân ah a laltophah tlûnah to hen, a kiangah vânmifial tla dîr mi zawzawng ka 
muh. 

19LALPA nih, Ahab chu Ramoth khua ah kal hen thi ding hen âu nih a perpet 

lai? Vânmifial pakhat nih thu khat a sim, a dang tla nih thu dang an sim. 

20LALPA mâika ah thlarau pakhat nih ‘Keimah nih perpet ding dân ka theih a ti 

lân lo chu an sim chur. 

21Thlarau nih a sâng le, ‘Ka va kal lai le, Ahab khuavâng tla âwkrâwl thu ka 

simtir na awt,’ a ti. LALPA nih, ‘Kal le va perpet, na ti kho lai,” a ti. 

22Mikaiah nih a thusim a dawngh le: “Hi hâwi asi, LALPA nih na khuavâng tla 

na sinah âwkrâwl thu a simtir na. Nangmah lakah siatnâk hawng tlungtir ding a 
tum ruangah,” a ti. 

23Churawhchun khuavâng Zedekiah chu Mikaiah sinah a va kal le, a mêl ah a 

bengh le, “Zeiliau me LALPA thlarau nih kei hawng ka kaltâk hen na sinah thu 
a sim?” a ti. 

24Mikaiah nih a sâng le, “Zei kardang sungah mawh thup ding hen na kal tikah 

na theih lai,” a ti. 

25Churawhchun Ahab nih a rianṭuantu pakhat thu a pêk le, “Mikaiah kha tleih 

le, khuapi lâirêltu Amon leh lal Joash sinah kalpi. 

26Rêngin ah thlâk sele, dam hen ka hawng kîr nawlh lan lo chu tî-le-râwl pêk na 

seh,” a ti. 

27Mikaiah nih, “Him tak hen na hawng kîr mi asi chun keimah mang hen LALPA 

nih thu a sim lo mi asi lai;” a ti. “Ka thusim kha, âuzawng nih theih chiau u,” a ti 
fâwn. 

Ahab Thihnâk 
(1 Lal 22.29-35) 

28Churawhchun Israel lalchem Ahab leh Juda lalchem Jehosaphat chu Gilead 

ram Ramoth khuapi do ding hen an kal rawh. 

29Ahab nih Jehosaphat sinah, “Râltuknâk ah kei lam chu dang tak hen ka thuam 

lai le, nang lam chu na lal thuam hen a thuam,” a ti. Churawhchun Israel lalchem 
Ahab chu dang tak a thuam bû hen a kal. 

30Siria lalchem nih midang tum lo hen Israel lal cho tum ding hen thu a pêk na. 

31Lalchem Jehosaphat an muh le, Israel lal ah an ruat le, do ding hen an tum. 

Sikhawmsele Jehosaphat chu a âu le, LALPA Pathian nih amah chu a hum le, 
a dotu tla chu anna lêt. 

32Kari hotu nih Israel lal asi lo ti a theih le, an ṭhâwl mi chu anna lêt. 

33Sikhawmsele Siria kawrsen pakhat nih a chanhtiang a hawng kah le, lalchem 

Ahab râlthuam â tawnhnâk kar chirah a dingh le, kari khalhtu rangah lalchem 
Ahab nih, “Liamh hen ka um rawh! Hi râltuknâk ah thawk hen hawng k suakpi,” 
ti hen a âu. 

34Râltuk zual liau chirah Ahab chu a kari lakah a rîl ko le, nî a tlâ rawh chun a 

thi rawh. 

2 Chronicles 19 

Khuavâng Nih Jehosaphat 
Rangah Nun A Simhnâk 

1Juda lalchem Jehosaphat chu Jerusalem ah mi a lal in a him tak hen a tlung 

rawh. 

2Hanani fapa khuavâng Jehu chu lal hen va tawng ding hen a kal le, a sinah 

“Misual leh LALPA huatu murui tla ṭangpi leh bawp hi dik hen ma na theih? Na 
lakah Pathian thinrunhnâk ding hen thil na ti. 

3Chu hâwi si menza khawmsele na lakah ṭhatnâk tâwm a um, pathiannu lem 

zawzawng, Aserah chu na lawnh le, Pathian duhzia ti ding na tum.” 

Jehosaphat Remhnawlhnâk 

4Sikhawmsele, lalchem Jehosaphat chu Jerusalem ah a um le, simlei kângah 

Bersheba thawk hen, marlei kângah Efraim tlâng ram tiang hen, LALPA an 
thlâktu Pathian sawnh nawlh ding hen mi tla kawh na ding hen khual a tlâwng 
kumza. 

5Juda ram kulhnei khua kipah lâirêltu tla a ruat le, a sîntir na. 

6“Lâi nan rêl tikah hawlh leh ring ah a thiamthih u, nan thilti hi minung thuneihnâk 

hen nan ti mi asi loh, LALPA thuneihnâk hen nan ti mi asi, mi nan rêp liau 
khawmah nan sinah a um ko asi. 

7LALPA chu ṭih ule, thiamthih tak hen thilti u, LALPA kan Pathian chu perpetnâk 

mawh, thliar leh dangnâk mawh, nawhnâk lâk mawh sâithiam lo mi asi,” a ti. 

8Jehosaphat nih Jerusalem ah Levi tla, bâwlpu tla leh khuapi lakah ruitu tla chu 

LALPA dân bu leikâng thu ah mawh, khuapi sungah thunawk lanawk lakah va 
tel bâk ding hen thlûktu ah a ruat na. 

9Hi bang sîntirnâk tla hi a simh na “LALPA ṭih bû hen rian nan ṭuan ding asi, 

nan thilti zawzawng ah zumhkâi tak hen a thu nan zûl ding asi. 

10Khuapi lakah mi âuzawng nih tual thah thu ah mawh dân buar thu ah nan 

sinah an hawng tlunh chun ṭha dektê hen nan chek liauah thiamthih hen nan ti 
ding asi, chu tikah LALPA lakah thilsual titu an si lonâk ding hen. Chu hâwi nan 
ti lo chu nanmah leh khua mi tla nih LALPA thinrunhnâk nan tuar lai. 
Sikhawmsele nan ti ding mi hâwi hen nan ti chun mawh hen nan um lai loh. 

11Bâwlpu lianchem Amariah chu phung thu leikângah thuneitu leh thu thlûktu 

asi lai. Chun, Ismael fapa Zebadiah, Juda ram lâirêltu nih khuasung thunawk 
dawngnâk thlûktu asi lai. Levi tla chu lâirêlnâk ah thuthlûk tla theihpitu an si lai. 
Hi sîntirnâk tla hi râlṭha tak hen mang ule, LALPA chu a diknâk leikâng zawngah 
um seh,” a ti. 

2 Chronicles 20 

Edom Ram Tuknâk 

1Chu nehnûn chun Amon leh Moab kawrsen tla nih anmah bawptu Meunit tla 

hen Juda ram an rûn. 

2Mifial tla zeimaw mi nih Jehosaphat an hawng simh: “Edom ram thawk hen 

kawrsen cherkhet leh Tipi Thi leikâng thawk hen mi hen nangmah do ding hen 

an hawng. Hazazon Tamar chu an lâk ving rawh,” an ti. (Hi hi a min dang chu 
Engedi asi.) 

3Jehosaphat chu a lâu le, ṭangpi sâwm hen LALPA sinah thla a cham. Ram 

pumpi ah buh ngei ding hen thu a thanh na. 

4Juda mi khuapi kip thawk hen Jerusalem ah LALPA sinah ṭangpi deih ding hen 

an hawng. 

5Chu tla leh Jerusalem ah mi zawzawng tla chu Biakin thar kulh sungah anna 

pûm. 

6Lalchem Jehosaphat chu an mâika ah a dîr le, hâu fâk tak hen thla a cham. 

“LALPA hawng kan thlâktu Pathian, nangnih vân thawk hen laikulh ah mi phun 
zawzawng tlûnah lâi na rêl. Nang chu thil na tikho hen na chak, âukhawm nih 
do kho ding mi na si lo. 

7Nang chu kan Pathian na si. Na mi Israel tla hi ram ah na hawng ṭhial na liauah 

hi ram ah um mi minung tla chu na nar na le, na hâwipa Abraham thlâk tla 
rangah ram chu na tâ si kumza ding hen na pêk na. 

8Hi ram ah hin an um le, nangmah zahnâk ding hen Biakin an sak le, 

9anmah rêpnâk ding hen râwk leh siatnâk, râltuknâk, râi tla, pâm tla a hawng 

tlung zâwn ah hi nangmah sawnhnâk mâika ah an hawng dîr khonâk ding hen. 
An lawksawngnâk thu tla na sinah an hawng tlunh chun, nangnih na ngâi hen 
ruang na suah na nâk ding hen. 

10“Tuah Amon, Moab leh Edom mi nih hawng kan do. Hawng kan thlâktu tla 

Aigupta ram thawk hen an hawng suak liauah chubang ram ah lûttir ding na 
siang na lo le, churuangah kan thlâktu tla chu na rialtir ving na le, veih hen an 
um lo. 

11Chu lehrûl sam hen na kan pêk mi ram ah kan um mi hi hawng kan nar ding 

hen an hawng asi. 

12Nang chu kan Pathian na si! Hi hawng kan dotu kawrsen tamtak lakah chun 

ṭangpi kan herh ruangah nangmah nih rêp na. A ti dân ding zeikhawm kan theih 
loh, sikhawmsele nangmah ṭangpinâk cho kan bawh ko,” a ti. 

13Juda mi zawzawng leh an nupi leh an fa tla Biakin ah an dîr pung, 

14Zapi lakah mi Levi pakhat lakah LALPA thlarau a hawng tlung. A min chu 

Jahaziel, Zekariah fapa asi amah chu Asap chi, Mataniah, Jeiel leh Benaiah 
thawk hen Asap chi thlâk asi. 

15Jahaziel nih, “Nannih lalchem leh Jerusalem ah Juda um mi zawzawng tla, 

LALPA nih kawrsen tamtak chu ṭih lah na u. Râltuknâk chu nan nih do ding asi 
lo le Pathian tlûnah ngauh asi. 

16Thâi ah Ziz liamnâk ah an hawng tikah do na u. Jeruel kiangah mâng ram tiva 

kuam ah nanna tawng lai. 

17Râltuknâk hi nannih nih do lo hen nan um mun ah ngâk ko u. LALPA nih 

nehnâk an pêk na ding mi chu nan muh lai. Nannih Jerusalem leh Juda ah mi 
minung tla, dâwk lah ule, ṭih lah u. Râltuk ding hen kal ule, nan sinah LALPA a 
um lai!” a ti. 

18Churawhchun lalchem Jehosaphat chu a mêl tual tawngh khet hen a kûn le, 

zapi minung tla khawn amah hâwi hen an kûn le, LALPA chu an sawnh rawh. 

19Levi chi Kohat leh Korah thlâk chu an dîr le, LALPA Israel Pathian chu âu bû 

hen an chawnglawmh. 

20A thâituan zîngtê ah Tekoa kiang mi mâng leiah an va kal. Anna thawh liauah 

Jehosaphat nih hi bang thu tla a chah na: “Jerusalem leh Juda mi tla! LALPA 
nan Pathian lakah a ngauh thlir u, chu tikah bir tak hen nan dîr lai. A khuavâng 
tla nih an simh na mi chu zumh thlir ule, chu tikah dingchangnâk nan tawng lai,” 
a ti na. 

21Chu hâwi hen zapi tla krai a pêk thluh na rawh chun lasaktu murui chu ni 

thenhlimh ah anna aih mi thuam tla aih hen, “LALPA dâwtnâk chu zungzâl asi! 
Amah chu sawr hen um seh,” ti la sak bû hen kawrsen tla mâilei ah kal ding hen 
thu a pêk na. 

22La sak anna dawmh rawh chun, LALPA nih an do na mi kawrsen tla chu 

zerhnâk a pêk na. 

23Moab leh Amon mi tla nih Edom kawrsen tla an do na le, an veih dep na, 

anmah leh anmah chu ṭihnungkâi rê hen anna do. 

24Juda mi tla chu ramkaro ah mi insâng an tlung rawh chun an mêlma umnâk 

lei an chuanh le, tual ah an thi mi ruak rîl phut hen an muh na, pakhat khawm 
an âwl lo. 

25Jehosaphat leh a kawrsen tla chu râl thil lâk ding hen an kal le, chaw rual tla, 

thil-le-rî, nipuan leh thil dang sung tatak an tawng. Ni thum thil-le-rî pumh anna 
tâwk, sikhawmsele a tam tuktarâi le, an lâk châwk lo. 

26A ni linâk ah chun Berakah Tivakuam ah anna pûm le, thil a ti piak na mi 

zawzawng ruangah LALPA chu an sawr. Churuangah asi chu vakuam chu 
“Berakah” an tinâk chu. 

27Jehosaphat nih Jerusalem leiah a kawrsen tla chu neh bû hen a kîrpi na. 

LALPA nih an mêlma tla a neh piak na rawh ruangah. 

28Khuapi an tlung rawh chun Biakin ah tumphung tumtu ṭingṭang leh tâwtawrâwt 

tumtu lei an fûk na. 

29Phun kip nih LALPA nih Israel mêlma tla a neh piak na mi thu an theih le, an 

lâu. 

30Churuangah Jehosaphat chu thlangam tak hen lâi a rêl le, Pathian nih zei lei 

zawngah himnâk a pêk. 

Jehosaphat Lâirêl Dawnghnâk 
(1 Lal 22.41-50) 

31Jehosaphat chu Juda lal asi liauah kum sâwmthum leh kum nga asi, 

Jerusalem ah kum kul leh kum nga lâi a rêl. A nu chu Azubah; Silhi fanu asi. 

32A pa Asa hâwi hen LALPA mitmuh hen thil a ti le; 

33Sikhawmsele lunglotu pathian sawnhnâk chu veih hep asi lo. Mi le tla chu 

lêtnâk thinlung tak nei hen anmah thlâktu tla Pathian an sawnh lo nget rih. 

34Jehosaphat nih thil a ti mi dang tla zawzawng a lâirêl dawmhnâk thawk hen a 

dawngh tiang hen Hanani fapa Jehu thâwngthâng rînnâk bu ah rîn asi, chu chu 
Israel lal tla thâwngthâng rînnâk bu asi bâk. 

35Veikhat chu Juda lalchem Jehosaphat nih Israel lalchem Ahaziah thilsual titu 

hen tlâinâk a siam. 

36Eziongeber lawng dinhnâk mun ah tisumsumriat ah kal mi timeilawng an siam. 

37Sikhawmsele Dodavahu fapa Eliezer, Maresah khua mi nih Jehosaphat 

rangah nun a simh, “Ahaziah hen tlâinâk na siam ruangah na lawng sâi 
zawzawng chu LALPA nih a râwk lai,” a ti. Churawhchun lawng chu â râwk le, 
a kal lo pawt rawh. 

2 Chronicles 21 

1Jehosaphat chu a thi le, David khuapi mi lal thlân ah an vûi le, a fapa Jehoram 

chu amah ruangrûl ah a lal. 

Juda Lalchem Jehoram 
(2 Lal 8.17-24) 

2Juda lalchem Jehosaphat fapa Jehoram nih unaupa paruk a nei: Azariah, 

Jehiel, Zekariah, Azariahu, Mikael leh Sephatiah an si. 

3An pa nih ngûn leh tangka tla leh thilneih sung tatak dang tamtak a pêk na le, 

kulhnei khua kipah hotu ah a siah seng na. Sikhawmsele, Jehoram chu 
upachem asi ruangah amah ruangrûl ah a siah. 

4Jehoram chu a lalnâk a bir tatak rawh chun a unau tla leh Israel lakah 

rianṭuantu zeimaw mi tla a thah hep na. 

5Jehoram chu kum sâwmthum leh kum nih asi ah a lal le, Jerusalem ah kum 

riat lâi a rêl. 

6Ahab fanu a umpi ruangah Ahab umdân sual leh Israel lal dang tla umdân sual 

tak a châwng. LALPA lakah thilsual a ti le, 

7sikhawmsele LALPA nih David sinah thu a tiamh mi a thlâk tla nih lâirêl vima 

ding hen a tiamh ruangah David lal chi asi nâk chu a veih duh loh. 

8Jehoram lâirêl liauah Edom mi chu Juda lakah an hel le, a dang ê hen lalram 

dang hen an um. 

9Churawhchun Jehoram leh a milian tla chu Edom do ding hen kari hen anna 

thawh rawh. Chunah chun Edom kawrsen tla nih an hual dak na le, zân ah zeitin 
tin mawh an suak hep. 

10Chu thawk hen Edom mi tla chu Juda lakah anna thlei rawh. Chu liau lîlâ chun 

Jehoram nih LALPA a thlâktu Pathian chu a kaltâk ruangah Libnah khuapi 
khawm an hel. 

11Juda ram mun sungah lunglotu tla ruk sawnhnâk a siam le, Juda mi leh 

Jerusalem mi tla chu LALPA lakah thilsual a tipi na. 

12Khuavâng Elija nih Jehoram rangah hi hâwi hen lasui a kuat, “LALPA an 

thlâktu David Pathian nih an mawhtir, a san chu na pa lalchem Jehosaphat leh 
na pu lal Asa umdân hâwi na um lo ruangah. 

13Chu hâwi ngâk hen Israel tla umdân zûl hen Juda mi leh Jerusalem mi chu 

Pathian lakah zumhkâi lo tak hen na umpi na. Ahab leh amah ruangrûl ah umtu 
tla nih Israel tla zumhkâi lo tak hen an umtir na hâwi hen na umtir na. Nangmah 
ngâk hen an ṭha dauh mi na unau tla lehlam na thah na. 

14Churuangah LALPA nih fâk tak hen na mi tla, na fa tla leh na nupi tla a rêp na 

lai le, na neih tla a veih hep lai. 

15Nangmah khawm ril nganfâk na nei lai le, a ni ni hen a zual lai,” a ti. 

16Sudan umnâk kiangkam ah Philistia mi leh Arab zeimaw mi tla an um. 

Jehoram do ding hen LALPA nih an thinlung a thawktir. 

17Juda ram an rûn le, lal in ah mi thil tla an lâk le, lal nupi tla leh a fapa tla, a 

ngâksia chem mi Ahaziah cho lo chu sal ah an kalpi hep na. 

18Chu nehnûn chun LALPA nih lal chu ril mâ a veitir. 

19Kum nih ding chu a zual dadauh le, a dawnghnâk ah chun lal chu rûm bû hen 

a thi rawh. A thlâktu tla rangah lungfâk zauhtirnâk rangah meihûm an tih mi 
hâwi hen anih rangah chun a khua mi nih an tih piak lo. 

20Jehoram chu lal asi liauah kum sâwmthum leh kum nih mi asi le, Jerusalem 

ah kum riat lâi a rêl. A thi liauah âukhawm an lung a fâk lo. David khuapi ah an 
vûi le, lal thlân lakah lam chun asi lo. 

2 Chronicles 22 

Juda Lalchem Ahaziah 
(2 Lal 8.25-29; 9.21-28) 

1Arab tla nih an rûn na le, Jehoram fapa zawzawng, Ahaziah a ngâksia chem 

mi cho lo chu an thah hep na. Churawhchun Jerusalem khua mi tla nih a pa 
ruangrûl ah Ahaziah chu lal ah an siam. 

2-3Ahaziah chu kum kul leh kum nih asi liauah lal a hawng si le, Jerusalem ah 

kum khat lâi a rêl. Ahaziah khawm lalchem Ahab dâwngsung zia a châwng, a 
nu chu Athaliah lalchem Ahab fanu, Israel lalchem Omri tunu thilsual ti ding hen 
fawrhtu asi ruangah. 

4A pa thih nûnah lalchem Ahab dâwngsungkhur tla chu amah krai pêktu an si 

ruangah, siat-leh-râwknâk tlungtir ding hen LALPA lakah thilsual an titir. 

5Anmah fawrh hen, Israel lalchem Joram nih Siria lalchem Hazael a donâk ah 

a va bawp. Kawrsen tla chu Gilead ram ah mi Ramoth ah neh hen an um le, 
Joram khawm liamh hen a um. 

6A mâ va thlawp ding hen Jezreel ah a va kal le, Abaziah nih a va veh. 

7Ahaziah nih Joram a va veh mi chu, amah siat leh râwknâk Pathian nih a 

tlungtir. Chunah Ahaziah a um liau chun Nimsi fapa Jehu, LALPA nih Ahab lal 
chi veihtu ding hen a ruat mi chu Joram hen anna tawng. 

8Chu lal chi tla chu Jehu nih Pathian rêpnâk a hawng tlungtir awt liauah Juda 

ruitu murui leh Ahaziah tupa tla Joram veh ding hen zûltu tla a pal na. Chu tla 
chu Jehu nih a thah hep na. 

9Ahaziah chu an hâwl le, Samari ah â thup mi an va tawng. Jehu sinah an kalpi 

le, Jehu nih a thah. Amah lakah zahnâk ding zeikhawm um lah khawmsele a 
pu lalchem Jehosaphat a ti kho rirî LALPA rangah rianṭuantu zârah a vûi lam 
chu an vûi. Ahaziah dâwngsungkhur lakah lalram lâirêltu ding pakhat khawm 
an um lo rawh. 

Juda Lalnu Athaliah 
(2 Lal 11.1-3) 

10Lalchem Ahaziah nu Athaliah nih a fapa tla an thah ver ti thu a theih kâ hen 

Juda ram ah lal dâwngsung chu thah ver ding hen thu a suah. 

11Ahaziah farnu Jehosheba chu bâwlpu Jehoiada hen anna umh. Jehosheba 

nih Ahaziah fapa lakah pakhat Joash chu a thuptê hen a hum le, lal thah ding 
mi tla lakah mi chu Jehosheba nih a kalpi le, a thuh ving le, Biakin ah kardang 
sungah a zauhkhenh. Athaliah kut ah thihnâk lakah mi chu thuh râm hen a hum. 

12Lalnu Athaliah lâirêl sung zawzawng kum ruk kar chu chunah thuh hen a um. 

2 Chronicles 23 

Athaliah Lakah Helnâk 
(2 Lal 11.4-16) 

1Bâwlpu Jehoiada nih kum ruk â ngâichâng nûnah hel ding a hun rawh asi ti 

hen thu a thlûk. Kawrsen hotu panga tla hen thurualnâk an siam, chu tla chu: 

Jehoram fapa Azariah, Jehohanan fapa Ismael, Obed fapa Azariah, Adaiah 
fapa Maaseiah leh Zikri fapa Elisaphat an si. 

2Juda ram khuapi tla an ṭawl le, Levi tla leh phun lakah a lû dauh vial Jerusalem 

ah an kalpi na. 

3Biakin ah anna pûm ver le, lalchem fapa Joash sinah thutiamnâk an siam. 

Jehoiada nih an sinah, “Hi hi a thi mi lalchem fapa asi! Tuah amah hi LALPA 
nih David sinah na thlâk tla chu lal an si lai a ti mi chu tuah amah hi asi. 

4Kan ti ding mi chu hi hâwi asi. Bâwlpu leh Levi tla Dinhni ah rianṭuan ding hen 

an hawng chun, mun thum a ṭhen hen munkhat chu Biakin kawt kulh kawtkâ 
vêng ding asi. 

5Mun thum a ṭhen hen mun khat dang chu lal in vêng ding asi, a dang vial chu 

kulh kawtkâ ah um ding asi. Mi zawzawng Biakin kulh sungah anna pûm hep 
ding asi. 

6Bâwlpu leh Levi rianṭuantu cho lo chu Biakin ah lût ding asi lo. Annih chu 

thenhlimhtir mi an si ruangah an lût kho lai, midang zawng chu LALPA sîntirnâk 
zûl hen lênglei ah an um ding asi. 

7Levi tla chu lal kiangah an nâmsâu phâwi chia hen an um lai le, a kalnâk 

zawngah a sinah kal vima ding asi. Âuzawng Biakin lût tum êutu chu thah ding 
asi,” a ti. 

8Levi leh Juda mi tla nih Jehoiada nih a simh na mi hâwi hen an ti. Dinhni ah 

rianṭuantu tla khawm a tiaktir na lo le, a kal ding mi leh a hawng ding mi rang 
ah khawm hotu chu a um kumza. 

9Jehoiada nih hotu tla chu Biakin ah lalchem David phaw leh fei kil hen a um mi 

chu a pêk na. 

10Lalchem vêng ding hen Biakin tualmâi hêl dak hen nâmsâu phâwi chia hen 

mi tla a siah na. 

11Churawhchun Jehoiada nih Joash chu a hawng suakpi le, a lû ah lallukhuh a 

khuh, lâirêltu lalchem sinah dân bu a pêk. Chu hâwi hen lal ah siam asi rawh. 
Bâwlpu Jehoiada leh a fapa tla nih Joash chu sariak an thuh le, mi zawzawng 
nih, “Lal chu a san sâu seh!” ti hen an âu. 

12Lalnu Athaliah nih lal lawmh hen mi zapi an âu mi chu a theih le, zapi pumhnâk 

lâi ah chun mawhsareh hen a va kal rawh. 

13Biakin kawtkâ tualmâi ah chun lal thar chu lal tla rangah tung an phun mi 

kiangah kawrsen hotu tla leh tâwtawrâwt tumtu tla nih kulh bung hen a va muh 
na. Mi zapi tla lâwptlo tak a âu hen tâwtawrâwt tla an tum le, Biakin ah tumphung 
tumtu tla nih lawmhnâk ni chu an ho na. Chun, lalnu Athaliah nih a lungfâk tukah 
a nipuan a thlêk le, “Phiarnâk! Phiarnâk asi!” ti hen a âu. 

14Jehoiada nih lalnu Athaliah chu Biakin kiangah thah ding a siang lo le, 

kawrsen hotu pakhat a kawh le, a sinah, “Vêngtu karah hin lalnu suakpi le, 
âuzawng lalnu sanh ding awttu chu thah ding asi,” a ti. 

15Lalnu chu an tleih le, lal in ah an kalpi le, chunah mi Rang Kawtkâ ah chun 

lalnu chu an thah rawh. 

Jehoiada Remhnawlhnâk 
(2 Lal 11.17-20) 

16Bâwlpu Jehoiada nih lalchem Joash chu a tawng rawh le, mi tla nih LALPA 

mi si ding hen thutiamnâk lakah thu an rualpi rawh. 

17Baal biakin ah an kal le, an siat dep. Mâichâm leh milem tla chu mân dip hen 

an râwk, Baal bâwlpu Mattan khawm an thah. 

18Jehoiada nih bâwlpu tla leh Levi tla chu Biakin lei rianṭuan hotu ah a siah na. 

Mosi dân hâwi hen LALPA sinah bâwlnâk ap mi leh duah mi tla ti ding hen David 
nih a ruat na mi rian chu a ṭuantir na. Tumphung leikâng leh lawmh ni ah hotu 
ah a siah na. 

19Jehoiada nih Biakin kulh kawtkâ vêngtu ding a siah na le, dân hâwi a 

thenhlimhtir mi cho lûttir na ding hen a vêngtir na. 

20Kawrsen hotu tla, khuapi lakah ruitu tla, rianṭuantu tla leh a dang zawzawng 

tla nih Biakin thawk hen lal in ah an hawngpi mi chu Jehoiada tla hen khua an 
ṭawlpi. Kulh kawtkapi an lût le, lal chu amah to mun laltophah lakah a to rawh. 

21Mi zapi tla chu thungâi anna lâwm le, Athaliah an thah rawh ruangah khuapi 

chu dâi riang hen a um rawh. 

2 Chronicles 24 

Juda Lalchem Joash 
(2 Lal 12.1-16) 

1Joash chu Juda lalchem asi liauah kum sarih mi asi. Jerusalem ah kum sâwmli 

lâi a rêl. A nu chu Zibiah, Bersheba khuapi mi asi. 

2Bâwlpu Jehoiada a dam kar vial chu LALPA lawmhkâng hen thil a ti. 

3Jehoiada nih lalchem Joash rangah nupi panih a thîm piak le, fanu leh fapa tla 

an ring. 

4Joash chu zeimaw tiang a hawng lal rawh chun Biakin remh ding hen thu a 

thlûk. 

5Bâwlpu leh Levi tla chi Juda ram ah mi khuapi zawzawng ah tangka a tâwk ri 

Biakin kum dawnghnâk remhnâk rangah tangka khawlh ding hen thu a pêk na. 
Khulrang tak hen khawlh ding a simh na le, sikhawmsele Levi tla chu an 
fawpfual le, 

6churawhchun lal nih an hotu Jehoiada a kawh le, thu a pêk na le, “LALPA to-

aw Mosi nih LALPA umnâk Puanin mi zapi rangah a herh mi rangah Levi tla nih 
Jerusalem leh Juda ram ah siah an khawlh mi tla chu zeirangah theih asi dah 
lo rih?” a ti. 

7(Mi rualo nu Athaliah zûltu tla nih Biakin an râwk ver le, Biakin ah mi thil 

thenhlimh tamtak khawm Baal sawnhnâk ah an mang.) 

8Lalchem nih Levi tla chu khawlh mi tangka siahnâk ding hen tâwbala a siam tir 

na le, Biakin kulh kawt ah siah ding hen. 

9LALPA to-aw Mosi nih ramkaro ah siah a khawlh masachem mi hâwi hen 

LALPA sinah mikip nih siah hawng put ding hen Juda ram zawzawng leh 
Jerusalem ah thu an thanh. 

10Chu nih zapi tla leh an ruitu tla chu thungâi a lawmhtir na le, siah tangka an 

hawng put mi chu tâwbala a khat phak. 

11Nisiar hen Levi tla nih hotu rangah an ruat mi tla sinah chu tâwbala chu an 

kalpi vima ding asi. Chu tâwbala chu a khat rawh chun, lal lasuirîntu leh bâwlpu 
ruangrûl ah siah mi nih tangka chu an lâk lai le, tâwbala chu a siahnâk mun ah 
siah nawlh ding asi. Chu hâwi hen tangka tamtak an khawlh. 

12Lal leh Jehoiada nih chu tangka chu Biakin remhtu tla hotu sinah an pêk na 

le, annih nih lungsâitu tla, thinglei ah rianṭuantu tla, thîr leiah rianṭuantu tla lawh 
rangah an pêk na. 

13Rianṭuantu tla chu chelh rî hen anna ṭang le, a tîr mi hâwitê hen ṭha ziar hen 

an sak nawlh. 

14An remh mi an dih rawh chun ngûn leh tangka a um rih mi chu Biakin ah khêng 

leh bêl rang dingah lal leh Jehoiada sinah an pêk. 

Jehoiada Thiltum Chu A Kalh Rêt 

Jehoiada a dam kar vial chu Biakin ah bâwlnâk khuah tak hen ap asi. 

15Kum zâ leh kum sâwmthum a tling rawh chun thungâi a tar le, a thi rawh. 

16David khuapi ah lal thlân ah Israel mi leh Pathian leh Biakin rangah a ṭuan ti 

theihnâk ding hen lal thlân ah an vûi. 

17Sikhawmsele Jehoiada a thih nûnah veikhat chu Juda ruitu tla nih Joash chu 

anmah thungâi ding hen an kuaih. 

18Churawhchun mi tla nih Biakin ah LALPA an thlâktu Pathian sawnh chu bâng 

hen milem leh pathiannu Aserah chu an sawnh rawh. An thilsual ti ruangah 
Pathian thinthawknâk chu Juda leh Jerusalem tlûnah a hawng tlung. 

19LALPA nih anmah nunsimh ding hen khuavâng a fial le, sikhawmsele mi tla 

nih a thu an ngâi duh lo. 

20Churawhchun Pathian thlarau chu bâwlpu Jehoiada fapa Zekariah sinah a 

hawng tlung rawh. Mi zapi tla muh kho ding hen a dîr le, “LALPA Pathian nih 
zeirangah ka thupêk ngâilo hen nanmah siatnâk karo nan tlungtir! Nan kaltâk 
ruangah anih khawm nih an kaltâk na rawh!” a ti. 

21Lalchem Joash chu Zekariah an phiarnâk ah a bawp le, mi zapi tla nih Biakin 

kulh sungah lung hen an seh. 

22Lalchem Joash nih Zekariah pa Jehoiada rianṭuan zumhkâinâk zawzawng a 

philh rawh le, Zekariah chu a thah rawh. Zekariah chu a thih awt bâiah “LALPA 
nih na thilti tla hi muh sele, a nan rêp seh!” ti hen a âu. 

Joash Lâirêl Dawnghnâk 

23Chu kum fângzûn liauah Siria kawrsen tla nih Juda ram leh Jerusalem an do 

le, ruitu zawzawng an thah hep le, thil cherkhet Damaska leiah an tlungpi. 

24Siria kawrsen tla chu an tam chiam lo, sikhawmsele an thlâktu an LALPA 

Pathian an kaltâk ruangah Juda kawrsen tam dauh tla chu a nehtir na mi asi. 
Hi hâwi hen lalchem Joash chu rêp hen a um. 

25Amah khawm fâk tak hen liamh hen a um le, a mêlma tla an tlung ver nûnah 

a rianṭuantu panih nih an phiar le, Jehoiada bâwlpu fapa tla thah mi lehrûl sam 
hen a ihkhun ah an thah bâk. David khuapi ah an vûi le, sikhawmsele lal thlân 
ah lam chun asi lo. 

26(Amah phiartu tla chu: Amon mi nunau Shemeath fapa Zabad, leh Moab 

nunau Simrith fapa Jehozabad an si.) 

27Lal tla lasuibu simhfiangnâk bu ah Joash fapa thâwngthâng chu rîn asi le, 

amah simsâwinâk thu tla leh Biakin a sak thar nawlhnâk tla a um. A fapa 
Amaziah chu a ruangrûl ah a lal rawh. 

2 Chronicles 25 

Juda Lalchem Amaziah 
(2 Lal 14.2-6) 

1Amaziah chu kum kul leh kum nga mi asi ah lal a hawng si le, Jerusalem ah 

kum kul leh kum kua lâi a rêl. A nu chu Jerusalem ah mi Jehoadin asi. 

2LALPA duhzia hen thil a ti le, sikhawmsele a tak hen lam chun asi lo. 

3Lal asi mi a hawng chak dauh rawh chun a rianṭuantu tla a pa thahtu tla a thah 

na. 

4Mosi dân ah mi LALPA thupêk zûl hen an fa tla lam chu a thah piak na lo: “An 

fa tla nih mi an thah ruangah nu leh pa rangah thah ding asi lo, an nu leh an pa 
tla nih mi an thah ruangah an fa tla khawm thah ding asi lo; mi thahtupa cho 
thah ding asi,” ti mi hâwi hen. 

Edom Hen Donâk 
(2 Lal 14.7) 

5Lalchem Amaziah nih Juda leh Benjamin phun ah mi zawng tla chu anmah chi 

an um zia hâwi vima hen a murui rui hen a siam na, sâng lakah hotu tla, zâ 
lakah hotu tla a siah na. Kum kul mi leh a tlûnlei an ektê fawnh hen an ektê hen 
nuai thum ding an si. Râltuk ding hen kawrsen tla tîm zet hen fei leh phaw mang 
thiam mi a thîm na. 

6Chu lo khawmah Israel lakah mi kawrsen nuai khat lângnâk ding hen tangka 

kilogramme sângthum leh zali a pêk. 

7Sikhawmsele khuavâng chu lalchem sinah a va kal le, a sinah, “Israel kawrsen 

tla hi na sinah kalpi lah na. Marlei ram ah mi tla sinah hin LALPA chu a um lêm 
lo. 

8Nangnih chun tuknâk ah chakpi dauh ding hen na ruat dahmawh, sikhawmsele 

Pathian chu thiltikhonâk neitu leh nehnâk leh chaknâk a nan pêktu asi ruangah 
na mêlma chu a nan nehtir lai,” a ti. 

9Amaziah nih khuavâng sinah, “A man ka pêk ving na rawh mi chu zeitin asi lai 

rawh ne?” a ti. Khuavâng nih a sâng le, “LALPA nih chu ngâk a tam a nan rulh 
kho,” a ti. 

10Churawhchun Amaziah nih a lâng na mi kawrsen tla chu in leiah kîr ding hen 

a simh na rawh. Churuangah Juda mi tla tlûnah an thinrun bû hen an kîr. 

11Amaziah a thin a birhtir le, Chitê Vakuam ah a kalpi na. Chunah chun anna 

do le, Edom kawrsen sîng khat an thah le, 

12sîng khat an tleih na. Chu an tleih na mi tla chu Sela khuapi mi lungpi tlûnah 

an kalpi na le, an tul na, a tang mi lung ah an tlâ le, an thi hep. 

13Chu liau chir chun Israel kawrsen Amaziah nih a sinah a put na ding hen a 

duh na lo mi tla nih Juda ram khuapi Samari leh Beth Horon karah mi an do na 
le, minung sâng thum an thah le, râl lâk sum leh thil-le-rî tamtak an lâk. 

14Amaziah nih Edom mi tla neh hen a hawng kîr liauah, an milem tla a put le, a 

toh na le, a rimthâw tla duah hen a sawnh. 

15Chu nih LALPA thin a thawktir le, Amaziah sinah khuavâng a fial. Khuavâng 

nih a sinah, “Zeirangah na thiltikhonâk lakah mi an mi tla vêng kholotu ram dang 
pathian tla na sawnh zia?” a ti. 

16Chu hâwi hen Amaziah rangah a va ti rawh chun, Amaziah nih, “Lal krai pêktu 

ah ka nan siam mazei? Hawlh lah, dâisip, kan thah salam lai!” a ti. Sikhawmsele 
khuavâng nih, “Hi bang hâwi thil na ti ruangah leh ka thusim na ngâilo ruangah 
tuah Pathian nih nangmah veih a tum ti ka theih,” a ti le, a bâng rawh. 

Israel Tla Hen Donâk 
(2 Lal 14.8-20) 

17Juda lalchem Amaziah leh a krai pêktu tla nih Israel tla rangah an phiar na. 

Jehu tupa Jehoahaz fapa Israel lalchem Jehoash sinah mi a fial le, do ding hen 
thu a simh. 

18Jehoash nih Amaziah rangah a sâng le, “Veikhat chu Lebanon tlâng mi 

bualingnei nih sidar thing sinah thu a thanh, ‘Ka fapa nih umpi ding hen na fanu 
hawng ka pêk, ti hen. Ram sa a hawng kal le, bualingnei chu a hawng chîl dip. 

19Tuah Amaziah, Edom mi tla na neh ruangah na zûm asi, sikhawmsele in ah 

um ziar ding hen ka nan simh asi. Nang leh na mi leh râwknâk ding hen 
zeirangah nawknâk na tuah awt?” a ti. 

20Sikhawmsele, Amaziah nih a ngâi piak duh lo. Pathian nih Amaziah chu Edom 

milem a sawnh ruangah neh hen um ding hen a ruat rawh ruangah. 

21Churawhchun Israel lalchem Jehoash chu Juda lalchem Amaziah do ding hen 

a kal rawh. Juda ram ah mi Beth Semes ah anna tawng. 

22Juda kawrsen tla chu neh hen an um le, in leiah an tek hep. 

23Jehoash nih Amaziah chu a tleih le, Jerusalem ah a put. Chunah mi khuapi 

kulh chu Efraim kulh kawtkâ thawk hen a ki mi kulh kawtkâ tiang, feet 600 tluk 
a sâng chu a râwk dep. 

24Biakin ah mi ngûn leh tangka zawzawng, Biakin thuamthil, Obed Edom thlâk 

tla nih an vêng mi leh lal in ah mi sum-le-pâi tla a tlungpi hep. Thutiamnâk an 
nei mi thil tla khawm a put hep. 

25Juda lalchem Amaziah chu Israel lalchem Jehoash thih nûnah kum leinga a 

dam rih. 

26Amaziah nih thil dang a ti mi zawzawng, a lâirêlnâk bul thawk hen a dawngh 

tiang hen Israel lal leh Juda lal thâwngthâng rînnâk bu ah rîn asi. 

27Lalpa lakah a hel mi thawk hen Jerusalem ah a lakah helnâk karo a um. A 

dawnghnâk ah chun Lakis khuapi ah a tek le, khawmsele a mêlma tla nih an 
ṭhâwl le, chunah chun an thah. 

28A ruak chu Jerusalem leiah rang an phurhtir le, David khuapi mi lal thlân ah 

an vûi. 

2 Chronicles 26 

Juda Lal Uziah 
(2 Lal 14.21-22; 15.1-7) 

1Juda mi zawzawng nih Amaziah fapa Uziah kum leiruk mi chu a pa ruangrûl 

ah lal ah an thîm. 

2(Amaziah thih nûnah Uziah nih Elath a lâk nawlh le, khuapi chu a tharh nawlh.) 

3Uziah chu kum leiruk mi asi ah lal ah a um le, Jerusalem ah kum sâwmnga leh 

kum nih lâi a rêl. A nu chu Jerusalem ah mi Jekoliah asi. 

4A pa hâwi hen LALPA duhzia hen thil a ti. 

5Phung leikângah ruitu Zekariah a dam kar vial chu LALPA rian zumhkâi tak 

hen a ṭuan le, Pathian nih mal a sâwm. 

6Uziah chu Philistia do ding hen a kal le, Gath, Jamnia, Asdod khuapi kulh tla a 

râwk hep le, Philistia ram kiangah mi Asdod kiangah khuapi kulhnei tla a siam. 

7Pathian nih Philistia mi tla, Gurbaal ah Arab um mi tla leh Meunit tla neh ding 

hen a ṭangpi. 

8Amon mi tla nih Uziah sinah siah an châwi, thiltikho tak hen a um le, Aigupta 

ram tiang hen a min a thang. 

9Uziah chu Jerusalem ah Kulh Ki mi kawtkâ, Tivakuam Kawtkâ leh kulh 

ngâwinâk ah insâng bir tak hen a sak. 

10Mâng khawmah kulhnei insâng a sak le, ranrual tamtak a nei ruangah tlângbul 

leh phâi ah tikhur tla a chawh. Lo leikâng sunhsak mi asi ruangah ram ah mi 
tlâng ah lo tla a tuahtir na. 

11Lalchem Uziah nih kawrsen râltuktu tamtak a nei. Thil zeizawng rînnâk lasuibu 

a rîntu Jeiel leh Hananiah, lal rianṭuantu zauhkhenhnâk tangah Maaseiah nih 
an kil. 

12Kawrsen tla chu hotu sâng nih leh zaruk nih an ho na. 

13An tangah kawrsen an ho na mi chu nuai thum leh sâng sarih leh zanga an 

si, chu tla chu lal mêlma tla dotu ding an si. 

14Uziah nih kawrsen tla rangah phaw, fei tla, lukhuh tla, râltuknâk kawrdawh leh 

chanhtiang leh a thalzum tla, seh ding mi lung tla a pêk na. 

15Jerusalem ah a thilsiamtu nih chanhtiang thalzum kah ding mi tla, insâng 

thawk hen thlâk ding lung lian tla, khuapi kulh ki ah thlâk ding mi tla a siam. A 
min chu mun kipah a thang, Pathian ṭangpi hen a um ruangah thungâi thiltikho 
hen a um. 

Uziah Chu Â Zûmnâk Ruangah 
Rêp Hen A Um 

16Uziah chu lal a hawng si le, a hawng chak dauh rawh chun zûmnâk thinlung 

a nei le, chu chu a niam phahnâk asi. Biakin ah rimthâw duah ding hen a kal mi 
lakah LALPA a Pathian lung a sitir lo. 

17Azariah bâwlpu leh bâwlpu chak leh râlṭha sâwmriat anna bawp le, lal chu an 

khap. 

18Uziah sinah, “Uziah! LALPA sinah nangnih rimthâw duah khonâk na nei lo. 

Aron thlâk bâwlpu rangah thlei mi cho nih hi hi an ti ding asi. Hi mun thenhlimh 

hi kaltâk rawh. LALPA Pathian lakah thilsual na ti, a malsâwmnâk chu na ting 
lai lo rawh,” an ti. 

19Uziah chu Biakin ah mi rimthâw duahnâk mâichâm kiangah rimthâw duahnâk 

put hen a dîr ko. Bâwlpu tla tlûnah a rothawk le, a chal lakah phâr a vei sawm 
rawh. 

20Azariah leh bâwlpu tla nih lâu bû hen lal chal chu an zauh le, Biakin ah mi chu 

an kaltir sawm. LALPA nih a rêp rawh ruangah mawhsareh hen a suak rawh. 

21Lalchem Uziah chu a damsung zawzawng chu a phâr ruangah thianglo hen 

ngaih asi. Biakin khawmah a lût nawlh kho lo rawh le, a rianṭuan zawzawng 
khawm a bângtâk le, chu kar vial chu a fapa Jotham nih lâi a rêl. 

22Amoz fapa Isai khuavâng nih lalchem Uziah lâirêl sungah thil dang a ti mi 

zawzawng a rîn hep. 

23Uziah chu a thi le, thlân mun ah an vûi. A phâr ruangah lal thlân lak lam chun 

an vûi lo. A ruangrûl ah a fapa Jotham a lal. 

2 Chronicles 27 

Juda Lalchem Jotham 
(2 Lal 15.32-38) 

1Jotham chu kum kul leh kum nga asi liauah lal asi le, Jerusalem ah kum lêiruk 

lâi a rêl. A nu chu Zadok fanu Jemsah asi. 

2A pa hâwi hen LALPA duhzia hen thil a ti le, sikhawmsele, a pa hâwi hen 

rimthâw lam chu a duah lo. Mi tla lam chu an sual nget rih. 

3Jotham nih Biakin kulh kawtkâ marlei kângah mi a siam le, Jerusalem ah Ophel 

an ti mi mun khuapi kulh khawm a kauh. 

4Juda ram tlâng ah khuapi tla a siam le, tumun lakah kulh a siam le, insâng tla 

a sak. 

5Amon lalchem leh a kawrsen chu a do na le, a neh na. Amon mi tla chu kum 

thum kar siah hi hâwi hen pêk ding hen a ruat na: tangka kilogramme sâng thum 
leh zali, wheat fâng metric ton sâng khat, barley fâng metric ton sâng khat pêk 
ding hen. 

6Jotham chu LALPA a Pathian thu zumhkâi hen a zûl ruangah thil a tikho 

dadauh. 

7Jotham lâirêlnâk, a râl donâk leh a thiltum leh thâwngthâng dang zawzawng 

chu Israel leh Juda lal tla thâwngthâng rînnâk bu ah rîn asi. 

8Jotham chu lal asi liauah kum kul leh kum nga mi asi. Jerusalem ah kum leiruk 

lâi a rêl. 

9A thi le, David khuapi ah an vûi le, a fapa Ahaz chu a ruangrûl ah a lal. 

2 Chronicles 28 

Juda Lalchem Ahaz 
(2 Lal 16.1-4) 

1Ahaz chu lal asi liauah kum kul mi asi le, Jerusalem ah kum leiruk lâi a rêl. 

Amah thlâktu lalchem David umdân châwng hen thil a ti lo. 

2Chu hâwi ding ngâk hen, Israel lal tla zia châwng hen LALPA lawmh lo kâng 

hen thil a ti. 

3Thîr hen Baal lem siam mi a nei le, Hinom Vakuam ah rimthâw a duah le, chu 

milem lakah a fapa tla bâwlnâk ah a mang. LALPA nih Israel kalnâk zawngah 
a nar na mi minung tla ti dân a châwng. 

4Lunglotu pathian sawnhnâk mun, tlâng ah leh thing dâidul tangah Ahaz nih 

rimthâw duah hen bâwlnâk a ap. 

Siria Leh Israel Donâk 
(2 Lal 16.5) 

5-6Ahaz chu LALPA a Pathian lakah thilsual a ti ruangah Siria lal nih neh hen a 

um le, Juda mi tamtak Damaska ah sal ah a put na. LALPA nih Israel lalchem 
Pekah, Remaliah fapa chu Ahaz nehtu ah a siam le, ni khat kar lakah Juda 
kawrsen râlṭha chem tla, nuai khat leh sîng nih thah hen an um. An thlâktu tla 
LALPA Pathian chu an kaltâk ruangah chubang hâwi hawng tlung ding chu 
Pathian nih rem a ti asi. 

7Israel kawrsen a min Zikri nih lalchem Ahaz fapa Maaseiah, lal in zauhkhenhtu 

Azrikam leh Elkanah, thuneihnâk lakah lal sangtu chu a thah na. 

8Juda mi tla chu anmah ram minung si menza khawmsele, nunau ngâksia nuai 

nih Samari ah sal ah an put na le, râllâk sum tamtak hen an tlungpi. 

Khuavâng Oded 

9LALPA khuavâng pakhat a min Oded chu Samari khuapi ah a um. Israel 

kawrsen tla an hawng kîr mi chu Juda mi tla sal ah an tleih na mi hen khuapi lût 
awt bâiah anna tawng le, an sinah, “LALPA an thlâk natu Pathian chu Juda mi 
tla tlûnah a thinthawk le, anmah nehtu ah an siam na. Sikhawmsele tuah nan 
neh na dân chu a theih rawh. 

10Tuah nannih nih Jerusalem ah Juda nunau mipa hen sal ah siam nan tum na. 

Nannih khawm nih LALPA nan Pathian lakah thilsual nan ti mi nan theih lo ma? 

11Ka thusim ngâi u! Hi bang sal ah nan tleih na mi hi nan unau leh nan far tla 

an si. Tuah thlah na u, chu hâwi asi lo chun LALPA a thinrun lai le, a nan rêp 
na lai,” a ti na. 

12Marlei kâng lalram ah mi ruitu minung pali, Jehohanan fapa Azariah, 

Mesilemoth fapa Berekiah, Salum fapa Jehizkiah, leh Hadlai fapa Amasa nih 
kawrsen tla thilti chu an duhzia asi bâk lo. 

13Annih khawm nih, “Kha bang sal tla kha hinah hawngpi lah na u! Hawng kan 

rêp ding hen LALPA thin kan thawktir le, a tlûnah kan sual ving rawh. Tu 
khawmah kan sual pung ding hen thilti nan duh nget rih,” an ti. 

14Churawhchun sal tla leh an thil zawzawng tla chu an hotu tla sinah an ap na 

le, churawhchun 

15minung pali tla nih sal tleih tla chu nipuan an lâk mi tla leh thil an lâk mi tla chu 

an ṭhenh na. Puan leh pheikawk ruk ding an pêk na le, ei leh din ding tla a tâwk 
ding an pêk na le, an mâ bawih ding rangah oliv sariak tla an pêk na. Kal kho 
lo mi tla rangah sanatung tla an pêk na, sal ah put mi zawzawng tla chu Juda 
ram ah mi Jeriko tûm khuapi ah an put na. Churawhchun Israel tla chu Samari 
leiah an kîr rawh. 

Ahaz Nih Siria Ṭangpi A Ngiarnâk 
(2 Lal 16.7-9) 

16-17Edom mi nih Juda an rûn le, minung tamtak an tleih na. Churawhchun Siria 

lal lianchem Tiklath Pileser chu ṭangpi a sâwm. 

18Chu liau chun Philistia mi tla nih thlanglei tlâng bul ah khuapi tla leh marlei 

Juda ram tla an rûn. Beth Semes, Aijalon, Gederoth leh Soko khuapi tla, Timnah 
leh Gimzo khuapi leh a kiangkam ah mi khua tla ah lâk le, chunah chun bir tak 
hen an um. 

19Lalchem Ahaz nih a mi Juda tla diknâk chu a râwk le, LALPA a siarlo ruangah 

LALPA nih nawknâk a tlungtir mi asi. 

20Siria lal lianchem nih Ahaz rangah bawmh ding ngangâk hen nawknâk lam a 

siam piak. 

21Churawhchun Ahaz nih Biakin ah mi leh lal in ah mi tla, zapi ruitu in ah mi 

ngûn khawm a lâk le, Siria lal lianchem rangah a pêk khawmsele a ṭangpi lêm 
lo. 

Ahaz Sualnâk Tla 

22A lawksawngnâk chu Juda tla rangah siatnâk chem si khawmsele, LALPA 

lakah a thilsual chu a lân ngâk hen a zual dadauh. 

23Amah nehtu Siria pathian sinah bâwlnâk a ap. “Siria tla pathian nih Siria lal a 

ṭangpi le, chu hâwi hen kei khawm ka bâwl chun hawng ka ṭangpi bâk lai,” a ti. 
Chu hâwi a ti ruangah amah leh a phun tla lakah siatnâk a hawng tlung. 

24Chu lâwng khawm silo hen, Biakin thuamthil tla zawng khawm a râwk dip. 

Biakin chu a khâr pang le, Jerusalem khua ah a dang chereh hen mâichâm a 
siam le, ruk sawnhnâk mun tla a siam. 

25Juda ram khuapi leh khuatê kipah lunglotu tla ruk sawnhnâk mun a siam le, 

chunah chun ram dang mi pathian sinah rimthâw duah ding hen. Hi hâwi hen 
amah thlâktu LALPA Pathian thinthawknâk chu amah tlûnah a tlungtir. 

26A lâirêl sungah mi thâwngthâng a bul thawk hen a dawngh tiang, Juda leh 

Israel lal tla thâwngthâng rînnâk bu ah rîn asi. 

27Lalchem Ahaz chu a thi le, Jerusalem ah an vûi, sikhawmsele lal thlân ah lam 

chu asi lo. A fapa Hezekiah a ruangrûl ah a lal. 

2 Chronicles 29 

Juda Lalchem Hezekiah 
(2 Lal 18.1-3) 

1Hezekiah chu Juda lal asi liauah kum kul leh kum nga asi liauah Jerusalem ah 

kum kul leh kum ku a rêl. A nu chu Zekariah fanu Abijah asi. 

2A thlâktu lalchem David umdân zûl hen LALPA lawmhkâng hen thil a ti. 

Biakin Thenhnâk 

3Hezekiah lal asi nûn a kum khat thla khat nûnah Biakin kawtkâ chu a awng 

nawlh le, a tharh. 

4Bâwlpu leh Levi tla chu Biakin saklei kângah a pumh na le, chunah chun an 

sinah thu a sim. 

5“Nannih Levi tla, nan man a thenhlimhtir ule, LALPA nan thlâktu Pathian Biakin 

thenh u. Thil nâwmtâm zawzawng lawnh ver u. 

6Hawng kan thlâktu chu LALPA kan Pathian lakah zumhkâilo tak hen an um le, 

a duh lo kâng hen thil an ti. LALPA umnâk mun chu dunglei sît hen an kaltâk. 

7Israel Pathian Biakin chu an khâr le, mei khawm a chêu lo, rimthâw leh thilduah 

ap mi khawm an ap lo. 

8Hi ruangah hin LALPA chu Juda leh Jerusalem tlûnah a thinthawk le, ṭihnâk 

leh lâunâk mikip sinah a tlungtir. Hi bang tla hi fiang tak hen nan theih asi. 

9Kan pa tla chu raltuknâk ah thah hen an um le, kan nupi leh kan fa tla chu sal 

ah put hen an um. 

10LALPA Israel Pathian hen tuah thudântuknâk siam ka tum, kan lak ah a thin 

a thawk lo rawhnâk ding hen. 

11Ka fapa tla, tik hi veih salam lah u. Nannih hi a sinah rimthâw duah ding leh 

amah sawnhnâk ah zapi tla ruitu tla ruitu ding ah thîm nan si a ti na. 

12-14Hi bang Levi tla hi chunah chun an um: Kohat thlâk lakah mi, Amasai fapa 

Mahath leh Azariah fapa Joel Merari thlâk lakah mi, Abdi fapa Kis leh Jehalelel 
fapa Azariah. Gerson thlâk lakah mi, Zimnah fapa Joah leh Joah fapa Eden. 
Elizaphan thlâk lakah mi, Simri leh Jeuel. Asap thlâk lakah mi, Zekariah leh 
Mattaniah. Heman thlâk lakah mi, Jehuelleh Shimei. Jeduthun thlâk lakah mi, 
Semaiah leh Uziel. 

15Hi bang tla hi an hâwi Levi tla hen anna pûm le, dân hâwi hen anna 

thenhlimhtir. Churawhchun lalchem nih thu a pêk na mi hâwi hen LALPA dân 
lakah mi hâwitê hen Biakin thenh chu anna dawmh rawh. 

16Bâwlpu tla chu thenh ding hen a sungah an va lût le, thil thianglo zawzawng 

chu Biakin lênglei kulh ah an suah hep. Chunah mi chu Levi tla nih khuapi 
lênglei Kidron Vakuam ah an put. 

17Rianṭuan chu a thla khatnâk a ni khat ni ah anna dawmh le, Biakin tualmâi 

kardang hen a ni riat ni ah anna lîm. A ni riat dangah an ṭuan nawlh le, chu thla 
ni leiruk tiang, Biakin Pathian sawnhnâk timhtuah lîm tiang hen. 

Biakin Ap Nawlhnâk 

18Levi tla nih lalchem Hezekiah sinah hi thu tla hi an va sim: “Biakin chu a dân 

hâwitê hen kan thenh hep rawh le, thil ap duahnâk ding mâichâm, sang 
thenhlimh siahnâk dawhkân leh a thuamthil zawzawng khawm. 

19Lalchem Ahaz nih Pathian lakah zumhkâilo tak hen a um liauah a lawnh ver 

mi thuamthil khawm kha kan siah nawlh ver rawh, kan ap rawh. LALPA 
mâichâm kiangah a um hep,” an ti. 

20Sâwtlotê ah lalchem Hezekiah nih khuapi mi ruitu tla a pumh na le, anmah tla 

hen a rual hen Biakin ah an va kal. 

21Lal dâwngsung leh Juda mi tla leh Biakin thiangtir ding hen dawrâ fa pasarih, 

chawchal pasarih, dawrâ pasarih, kêl pasarih an put. Lalchem nih Aron thlâk 
bâwlpu tla chu ran tla chu bâwlnâkah mâichâm ah ap ding hen a simh na. 

22A masachem hen bâwlpu tla nih chawchal tla an thah le, churawhchun dawrâ, 

khanah dawrâ fa tla bâwlnâk ah mang mi thî chu mâichâm tlûnah an theh. 

23A dawnghnâk ah kêl tla chu lalchem leh sawnhtu tla sinah an kêl tla tlûnah an 

kut thâng ding hen an kalpi. 

24Lalchem nih thu a pêk mi hâwi hen bâwlpu tla nih mi zapi le sual veihnâk ding 

bâwlnâk ding hen kêl tla an thah le, mâichâm tlûnah an thlêt le, Israel mi 
zawzawng duahphung thil ap leh sual ruang thil ap an pêk. 

25Lalchem nih lal khuavâng Gad mang hen lalchem David sinah LALPA nih 

sîntirnâk a pêk mi leh khuavâng Nathan mang hen a pêk mi thu zûl hen Levi tla 
chu Biakin ah, ṭingṭang leh chêngchêng put hen, 

26a lânah lalchem David nih a mang na mi hâwi ziatê hen a umtir na. Bâwlpu 

tla khawm chunah tâwtawrâwt put hen an dîr. 

27Hezekiah nih thil duah ap mi chu pêk ding hen thu a pêk na le, chu bâwlnâk 

thil ap anna dawmh rawh chun zapi tla chu LALPA sawrnâk la an sak le, 
tumphung tumtu tla nih an tâwtawrâwt leh thil dang zawzawng an tum. 

28Chunah um mi zawzawng chu thurual hen an sawnh le, bâwlnâk zawzawng 

ap thluh tiang hen lasaktu leh tumtu tla khawm an ti vima. 

29Churawhchun lalchem Hezekiah leh mi zawzawng chu anna siksidîr le, 

Pathian an sawnh. 

30Lal leh phun ruitu tla nih Levi tla chu Asap la phuah David nih a rîn mi sawrnâk 

la LALPA sinah sak ding hen an simh na. Churawhchun mikip nih lâwm tak hen 
la an sak le, siksidîr hen Pathian an sawnh. 

31Hezekiah nih zapi tla sinah, “Tu chun dân hâwi hen nanna thenhlimh rawh le, 

LALPA sinah lâwmthu simnâk thil ap bâwlnâk hawng put u,” a ti na. Chu hâwi 
hen anna âwi le, mah duh thu hen bâwlnâk ah ap ding hen ran tla an hawng 
put. 

32Chawchal sâwmsarih, dawrâ zâ, dawrâ fa zanih LALPA sinah duahphung thil 

ap rangah an hawng put le, 

33a dang chawchal zaruk leh dawrâ sângthum zapi rangah ei ding hen bâwlnâk 

rangah an hawng put. 

34Chubang zawzawng ran tla thah ding hen bâwlpu tla anna tinh lo le, Levi tla 

nih rianṭuan lîm tiang an bawmh na. Thenhlimhnâk leikângah chun bâwlpu ngâk 
hen an kermê dauh asi. (Levi tla chu thenhlimhnâk leikângah bâwlpu ngâk hen 
zumhkâi hen an um.) 

35Duahnâk bâwlnâk lakah zapi tla ei ding mi bâwlnâk thâu duah ding mi lakah 

tawih ding uain hâng an hawng pêk mi tla lakah bâwlpu tla nih mawhphurhnâk 
an nei. Churawhchun Biakin ah Pathian sawnh chu dawmh nawlh asi rawh. 

36Pathian nih chubang zawzawng rang tak hen ti kho ding hen a ṭangpi na 

ruangah lalchem Hezekiah leh zapi minung tla thungâi anna lâwm. 

2 Chronicles 30 

Kalkanh Kût Timhtuahnâk 

1-3Bâwlpu tla anna thenhlimh tâwk lo rih ruangah leh mi tamtak Jerusalem ah 

anna pûm lo rih ruangah a thla khatnâk ah a tik takah zapi tla nih Kalkanh Kût 
an mang kho lo. Churuangah lalchem Hezekiah leh a rianṭuantu tla, Jerusalem 
ah mi tla nih a thla nihnâk ah mang ding rem an ti le, lalchem nih Juda leh Israel 
ram ah um mi zawzawng sinah thu a thanh. LALPA Israel Pathian zahnâk 
Kalkanh Kût mang ding hen Efraim leh Manaseh phun tla chu Jerusalem Biakin 
ah hawng ding hen thuchahnâk lasuikuat a bîk hen a kuat na. 

4Lalchem leh mi zapi tla chu an thiltum lakah thungâi anna lâwm le, churuangah 

Israel mi zawzawng, marlei thawk hen simlei ah mi 

5Bersheba tiang hen LALPA dân hâwi hen Kalkanh Kût Jerusalem ah mang dut 

ding hen an chah na le, a lân ngâk a minung tam dauh a pûm ding hen. 



765 

Bawm Common Language Bible Version 
@ 2006 Bangladesh Bible Society  

 
 

 

 

6Lalchem thupêk hen mifial tla chu an suak le, Juda leh Israel ram pumpi mi tla 

chu hi sâwmnâk thu hen a sâwm na: “Nannih Israel mi tla, Asiria tleih bang tla, 
LALPA, Abraham, Isak, Jakob tla Pathian sinah hawng kîr ule, nan sinah a 
hawng kîr bâk lai. 

7A nan thlâk natu leh nan hâwi Israel mi tla LALPA an Pathian sinah zumh an 

kâi lo mi hâwi hen um lah u, fâk tak hen rêp an si zia khawm nan muh ko kha. 

8Anmah hâwi hen lungkhung lah u, LALPA thu ngâi u. Jerusalem a Biakin ah 

hawng u, chu chu LALPA nan Pathian nih thenhlimh tak hen amah sawnhnâk 
ah a siam mi asi le, chu tikah LALPA chu nan lakah a thinthawk lai lo rawh. 

9LALPA sinah nan hawng kîr chun nan unau sal ah put hen an um mi tla khawm 

anmah a lungkham na lai le, in leiah a tlungtir nawlh na lai, LALPA nan Pathian 
chu mi vêlnei leh khuaruat kho mi tak asi, a sinah nan kîr chun anih nih a nan 
pawm na lai,” ti hen. 

10Mifial tla chu Efraim lel Manaseh ram ah khuapi kipah an va kal le, marlei 

kângah Zebulun phul umnâk tiang hen, sikhawmsele mi tla nih an nihsanh hen 
an siar na lo. 

11Sikhawmsele, mi zeimaw mi Aser Manaseh, Zebulun phun tla lakah mi chu 

Jerusalem ah hawng ding an duh nget rih. 

12Pathian khawm nih Juda mi leh zapi tla a tlâi ding hen an tum mi thil lakah 

chun lal leh a rianṭuantu tla thupêk zûl ding hen rian a ṭuan. 

Kalkanh Kût Mangnâk 

13Sang thilnu telhlo Kût mang ding hen a thla nihnâk ah mi tamtak Jerusalem 

ah anna pûm. 

14Jerusalem ah bâwlnâk ding leh rimthâw duahnâk mâichâm tla chu an lâk ver 

le, Kidron Vakuam ah an lawnh hep. 

15Chu thla a ni leili ni ah dawrâ fa tla Kalkanh Kût rang dingah an thah. Bâwlpu 

tla leh Levi tla, dân hâwi hen anna thenhlimh lo mi tla chu LALPA sinah 
pumpêknâk an nei rawh chun an ningzâk ual, anna thenhlimhtir rawh nûn lam 
chun bâwlnâk duahphung an ap kho rawh. 

16Pathian mi Mosi Dân sîntirnâk hâwi hen Biakin ah an mun an luah rawh. Levi 

tla nih bâwlnâk thisen chu mâichâm ah thehtu bâwlpu tla sinah an pêk na. 

17Mi zapi tamtak chu dân hâwi a thenhlimhtir ver mi an si lo ruangah Kalkanh 

Kût dawrâ fa chu an thah kho lo le, Levi tla nih an rangah an ti piak na le, dawrâ 
fa tla chu LALPA sinah an ap. 

18Mi tamtak Efraim, Manaseh, Isakar leh Zebulun phun hawng kal mi tla khawm 

dân hâwi hen thenhlimhnâk anna timhtuah lo le, churuang chun Kalkanh Kût 
chu mang ding hâwi hen an mang kho lo. Lalchem Hezekiah nih hi hâwi hen an 
rangah thla a cham piak na: 

19“LALPA, kan thlâktu Pathian, na ṭhatnâk ruangah hi bang minung tla hi dân 

hâwi hen thenhlimh hen um lah menza khawmsele, an thinlung tak hen 
nangmah sawnhtu an si ruangah ngaihdam na rawh,” ti hen. 

20LALPA nih Hezekiah thlachamnâk chu a sâng le, mi zapi tla chu a ngaihdam 

na le, nganfâk zeikhawm a pêk na lo. 

21Ni sarih kar chu zapi Jerusalem ah hawng kaltu tla nih lâwm tak hen Sang 

Thilnu telhlo Kût an mang, a ni peh hen Levi leh Bâwlpu tla nih an chaknâk 
zawzawng hen LALPA an sawr. 

22Hezekiah nih LALPA sawnhnâk an timhtuah mi ruangah Levi tla chu thungâi 

a sawr na. 

Kalkanh Kût An Mang Veinihnik 

An thlâktu LALPA an Pathian sinah bâwlnâk tla ni sarih kar an ap nûn chun, 

23ni sarih dang mang nawlh ding hen thu an thlûk nawlh. Churawhchun lâwm 

tak hen an mang rawh. 

24Lalchem Hezekiah nih zapi minung rangah thah hen ei dingah chawchal sâng 

khat leh dawrâ sâng sarih a pêk na, chun rianṭuantu tla nih chawchal dang sâng 
khat leh dawrâ sâng râ an pêk bâk. Bâwlpu tamtak chu dân hâwi hen 
thenhlimhnâk an nei. 

25Churawhchun mikip, Juda mi tla, bâwlpu tla, Levi tla, marlei thawk hen hawng 

mi zapi minung tla, ramdang minung Israel leh Juda ram ah um mi tla chu 
thungâi anna lâwm. 

26David fapa Solomon umnâk thawk hen Jerusalem khuapi ah chu hâwi 

lawmhnâk chu a um dah loh. 

27Bâwlpu leh Levi tla nih mj zapi rangah LALPA sinah malsâwmnâk an deih 

piak na. Vân thawk hen Pathian nih an thlachamnâk chu a theih le, a pawm 
piak na. 

2 Chronicles 31 

Hezekiah Phung Leikâng 
Siamṭhatnâk 

1Chu Kût chu â lîm rawh chun Israel zapi tla chu Juda khuapi kipah an kal le, 

lungphun tla an râwk le, Aserah pathiannu lem tla chu an thlûk, lunglo tla 
pathian sawnhnâk mun ah mâichâm tla an râwk. Chu hâwi hen Juda ram 
Benjamin leh Efraim leh Manaseh ram ah mi khawm an râwk le, an in leiah an 
kîr rawh. 

2Hezekiah nih bâwlpu leh Levi tla chu anmah rianṭuan dân hâwi vima hen 

siamṭhat nawlhnâk a neihpi na. Chubang tla chu duahphung thil al leh 
kawmhnâk thil ap, Biakin ah Pathian sawnhnâk rianṭuan, lâwmthu simnâk tla 
asi. 

3Amah ranrual lakal mi ran tla chu zîng siar leh zân siar rangah duahphung thil 

ap rangah leh Dinhni ah ap ding mi tla, Thla Thar Kût ni rang dingah mi tla leh 
LALPA dân ah kût ni khua rang zawng a herh mi a pêk. 

4Chu lo khawmah lal nih Jerusalem ah mi tla chu bâwlpu leh Levi ruat an si mi 

tla sinah thil ap tla hawng put ding hen a simh na. LALPA Dân ah a herh zia 
hâwi hen an hun tla chu an mang khonâk ding hen. 

5Chu thupêk chu pêk an si kâ hen, Israel mi tla nih an fâng ṭha chem, uain oliv 

sariak, khuaitizû leh lo ah thilsuak dang leh an neih zawzawng lakah parâ lû 
pakhat tla an pêk. 

6Juda ram khuapi tla ah um mi zawzawng nih an ranrual leh an dawrâ lakah mi 

parâ lû pakhat leh thilpêk tamtak khawm LALPA an Pathian sinah an hawng 
pêk. 

7Thil pêk a thla thumnâk ah anna dawmh mi chu a thla linâk tiang an pawng 

vima. 

8Lalchem Hezekiah leh a rianṭuantu tla nih an pêk tam zia an muh le, LALPA 

leh Israel tla chu an sawr. 

9Lalchem nih bâwlpu leh Levi tla chu thilpêk thu leikâng chu a simh na. 

10Bâwlpu a lianchem mi Azariah, Zadok thlâk nih a sinah, “Mi nih Biakin ah thil 

an hawng pêknâk thawk hen, ei ding tla khawm kanna khah nûnah cherkhet a 
lei ngengê rih, hi hi LALPA nih mi zapi rangah mal a sâwm na ruangah asi,” a 
ti. 

11Lalchem thupêk hen Biakin ah kardang an siam le, 

12chunah chun parâ lû pakhat pêk mi vial chu an kil. A zauhkhenhtu dingah Levi 

a min Konaniah an siah le, a ṭangpitu ding ah a unaupa Shimei an siah. 

13An tangah Levi parâ rianṭuantu ding an siah na. Jehiel, Azaziah, Nahath, 

Asahel, Jerimoth, Jozabad, Eliel, Ismakiah, Mahath leh Benaiah an si. Hi bang 
zawzawng hi Lalchem Hezekiah leh Bâwlpu Lianchem Azariah thu tangah 
rianṭuantu an si. 

14Imnah fapa Kore, Levi mi, Biakin kulh saklei kawtkâ vêngtu chu LALPA sinah 

thilpêk lâktu leh ṭhentu ah ruat asi. 

15Khuapi dang bâwlpu um mi leh Levi tla khawm nih chubang chu an ṭangpi; 

chubang tla chu, Eden, Miniamin, Jesua, Semaiah, Amariah leh Sekaniah tla 
an si. An rianṭuan ding hâwitê hen an hâwi Levi tla sinah eibâr bang rang hen 
an ṭhen le, 

16a chi leikâng thu ah silo hen. Mipa kum sâwmthum mi mawh tlûnlei mi tla chu 

Biakin ah anmah mun ah um hen nisiar anmah mawhphurh tingtu tla chu anmah 
vo chiau an pêk na. 

17Bâwlpu tla chu a chi leikângah ruat hen rianṭuannâk an pêk le, Levi tla kum 

kul mi leh a tlûnlei mi tla chu a murui hen rianṭuannâk an ruat piak na. 

18An fa leh an nupi tla leh midang tla hen lasuibu ah rîn hep an si, zeiliau 

zawngah thil thenhlimh rian an ṭuan mi chu ṭuan a herh kumza ruangah. 

19Khuapi lakah um mi bâwlpu tla lakah mi nih Aron thlâk tla mawh chu khuapi 

ran tlawngnâk mun ah mi, bâwlpu dâwngsung ah mipa zawzawng leh Levi chi 
min lamnâk bu ah rîn mi zawzawng sinah eibâr ṭhentu rang dingah 
mawhphurhnâk nei mi tla chu an ruat na. 

20Juda ram zawzawng ah lalchem Hezekiah nih LALPA a Pathian lawmhkâng 

hen thil dik a ti. 

21Thil zeizawng Biakin leikângah mawh, dân zûl leikângah mawh, thinlung ah 

zumhkâi tak hen a ti mi leh a Pathian sinah a pêk mi ruangah dingchangnâk a 
nei. 

2 Chronicles 32 

Asiria Mi Tla Nih Jerusalem 
Mi Tla An Ṭhih. 

(2 Lal 18.13-37; 19.14-19, 35-37; Is 36.1-22; 37.8-38) 

1Chubang hâwi thil a hawng um nûn chun, Hezekiah nih LALPA rian zumhkâi 

tak hen a ṭuan liauah lal lianchem Senakerib nih Juda ram a rûn. Khuapi kulhnei 
tla a hual le, lûtnâk dingah kulh vâm tla siat ding hen thu a pêk na. 

2Hezekiah nih Jerusalem khawm a do awt ti a muh le, 

3-4amah leh a rianṭuantu tla hen Jerusalem kiang an hawng tlung tikah tî din 

ding an tawng lonâk ding hen khuapi lênglei mi tî lâknâk tla chu sah ver ding 
hen thu an thlûk. Rianṭuantu tla nih mi cherkhet an kalpi na le, tî suaknâk chu 
suak kho lo hen an phih hep. 

5Lal nih khuapi humnâk ding hen kulh tla a remh le, a tlûnah in a sak le, a lênglei 

khawmah. Chu lo khawmah ram lakah vêngnâk in Jerusalem a li mi saklei kâng 
mun khawm khat zat hen in a sak. Phaw leh fei tamtak a nei. 

6Mi tla kawrsen hotu thuneihnâk tangah khuapi ah a siah na, khuapi kulh kawtkâ 

mun ah hawng a pûm ver ding hen thu a pêk na le, an sinah, 

7“Tumnâk bir tak leh zumh thlir hen um ule, Asiria lal lianchem leh a kawrsen 

rui tla chu ṭih rîlmâl lah na u. Anih leikâng mi ngâk hen kannih lei thil kan ti kho 
dauh. 

8Annih chu minung thiltikhonâk an nei le, kannih lam chu LALPA kan Pathian 

nih râl kan do ding mi hawng kan ṭangpi ding hen kan nei,” a ti. Zapi minung tla 
chu an lalchem thusim ruangah râlṭhatnâk an nei. 

9Chu nehnûn chun, lal lianchem Senakerib chu a kawrsen tla hen Lakis 

kiangkam ah an um le, Hezekiah leh Jerusalem ah Juda um mi tla sinah hi bang 
thu tla hi a thanh: 

10“Kei, Senakerib Asiria lal lianchem nih Jerusalem ka hual rawh mi hi zeitin 

thlangam hen um kho ding nanna ruat? 

11Hezekiah nih chun LALPA nan Pathian nih an hum kho na ding hen an simh 

na le, sikhawmsele Hezekiah nih tîhâl leh sungvâng hen thi ding hen an perpet 
na mi asi. 

12Anih chu LALPA sawnhnâk leh mâichâm râwk hen Jerusalem leh Juda mi tla 

chu rimthâw duah hen mâichâm pakhat ah cho sawnh ding titu asi. 

13Hawng ka thlâktu leh kei nih phun dang tla lakah thil ka ti dân tla nan theih lo 

rih ma? Âu phun pathian khawm nih Siria lal lianchem lakah mi chu a mi tla a 
hum kho dah loh. 

14An lakah mi zeiliau me chubang ram pathian nih a hum dah tâwn? Chu hâwi 

mi lakah zeitin nan pathian nih an hum na kho ding hen nan ruat nget rih. 

15Tuah Hezekiah chu a perpettir hen mah lo leiah a ruitir lah u. Anih chu zumh 

lah ule, zei phun pathian khawm nih Asiria lal lianchem lakah mi hum kho ding 
hen ruat lah u. Churuangah kha nan pathian nih chun an hum kho na ding asi 
lo rerêng!” a ti na. 

16Asiria lal rianṭuantu tla nih LALPA Pathian leh Hezekiah rangah chu ngâk fâk 

dauh hen an sâwi. 

17Asiria lal lianchem lasuikuat nih LALPA Israel Pathian chu a zuam. Hi hâwi 

hen, “Zei phun pathian khawm nih ka thiltikhonâk lakah mi chu an mi tla a hum 
kho na ding asi lo, Hezekiah Pathian khawm nih kei lakah mi chu a mi tla a hum 
kho na ding asi lo,” a ti. 

18Asiria lal minung tla nih chun Jerusalem khuapi mi tla lauh hen âwl dek an lâk 

khonâk ding hen Hebrai hawlh hen thu an sim. 

19Jerusalem Pathian khawm an sim, chu hâwi hen phun dang tla pathian 

minung kut hen siam mi tla thu khawm an sim. 

20Lalchem Hezekiah leh khuavâng Isai Amos fapa nih Pathian sinah ṭangpi deih 

hen thla an cham le, an auh rawh. Churawhchun, 

21LALPA nih Asiria kawrsen leh an hotu tla thah ding hen vânmifial a fial. 

Churawhchun Asiria lal lianchem chu ningzâk bû hen a kîr rawh. Ni khat chu a 
pathian biakin ah a um liauah a fapa zeimaw mi tla nih an pa Asiria lal lianchem 
chu an thah rawh. 

22Hi hâwi hen LALPA nih Asiria lal lianchem Senakerib thiltikhonâk leh an 

mêlma dang lakah mi chu Lalchem Hezekiah leh Jerusalem ah mi tla ruang a 
suah na. Mi tla chu an kiangkam ram mi tla hen rem tak hen a umtir na. 

23Mi tamtak LALPA sinah thil ap leh Hezekiah sinah lâwmman pêk ding hen 

Jerusalem ah an hawng, chu thawk hen phun zawzawng nih Hezekiah rangah 
phun zawzawng nih Hezekiah chu an zah rawh. 

Hezekiah Damlonâk Leh 
Â Zumnâk 

(2 Lal 20.1-3, 12-19; Is 38.1-3; 39.1-8) 

24Chu liau chun Hezekiah chu thi viviar hen a damlo. LALPA sinah thla a cham 

le, a dam nawlhnâk ding mi theihtirnâk a pêk. 

25Sikhawmsele Hezekiah chu LALPA sinah a rangah leh Juda leh Jerusalem 

ruangah a lâwmnâk zauhtir lo hen â zûm tuk ruangah tuarnâk a hawng um. 

26A nehnûn chun Hezekiah leh Jerusalem mi tla chu thinlung nautak hen an um 

ruangah Hezekiah thih tiang hen rêpnâk an tlûnah a tlungtir lo. 

Hezekiah Neihnâk Leh A Rokualnâk 

27Hezekiah chu thungâi a nei le, mikip nih an zah. Thil siahnâk in kardang tla a 

siam le, chunah chun ngûn, tangka, lungsung, rimthâw, phaw tla leh thil dang 
sung tak tla a siah. 

28Chu lo khawmah thil siahnâk in tla a sak le, fâng, uain, oliv sariak, ran in tla, 

ranrâwl siahnâk in, 

29chubang lo khawm chu Pathian nih dawrâ tla leh chawchal tla, neih-leh-

siahnâk tamtak a pêk mi khuapi tamtak ah a um. 

30Hezekiah nih Gihon tiva a dil le, Jerusalem leiah a luangtir. Hezekiah chu a 

thilti zeizawng ah a dingchang le, 

31Babulon ram ruangrûl ah hawng kal mi nih thâwngthâng tla, thil um dahlo mi 

a deih le, Hezekiah chu amah thinlung niknâk ding hen Pathian nih a ngâichâng. 

Hezekiah Lâirêl Dawnghnâk 
(2 Lal 20.20-21) 

32Lalchem Hezekiah thilti dân zawzawng leh LALPA sinah â pumpêk zia tla chu 

Amos fapa khuavâng Isai muhnâk leh Juda leh Israel lal tla thâwngthâng rînnâk 
bu ah rîn asi. 

33Hezekiah chu a thi le, lal thlân mun tlûn dauh mi tlûnah an phûm. A thih ni ah 

chun Juda leh Jerusalem mi zawzawng nih zah tak hen ruak an râl. A fapa 
Manaseh chu a ruangrûl ah a lal. 

2 Chronicles 33 

Juda Lalchem Manaseh 
(2 Lal 21.1-9) 

1Manaseh chu Juda lal asi liauah kum leinih mi asi. Jerusalem ah kum 

sâwmnga leh kum nga lâi a rêl. 

2LALPA nih a mi tla an kalnâk kipah a nar na mi phun tla zûl hen LALPA tlûnah 

Manaseh nih thilsual a ti. 

3A pa Hezekiah nih a râwk rawh mi lunglotu tla ruk sawnhnâk a siam nawlh. 

Baal sawnhnâk mâichâm tla a siam le, pathiannu Aserah lem leh ârfi tla a 
sawnh. 

4LALPA nih amah sawnhnâk mun kumza ding a ruat rawh mi Biakin ah lunglotu 

mâichâm a siam. 

5Biakin kulh mun nih ah ârfi sawnhnâk mâichâm a siam. 

6A fapa tla chu Hinom Kuam ah duahphung bâwlnâk ah a mang na. 

Chamchawh thiam leh dâwithiam tla a mang na le, vânṭhatnâk simkantu leh 
mithi sawnhtu sinah thu a deih. LALPA lakah fâk tak hen thilsual a ti le, a thin a 
thawktir. 

7Pathian nih David leh a fapa Solomon sinah a ruat rawh mi mun Biakin ah mi 

lem tla a siah, “Hi Jerusalem ah mi Biakin hi Israel phun leinih ram zawzawng 
ah keimah sawnhnâk mun rangah ka thîm mi chu asi. 

8Israel mi tla nih ka thupêk zawzawng leh ka to-aw Mosi sinah Dân ka pêk mi 

zawzawng an zûl chun anmah thlâk natu sinah ka pêk na mi ram ah mi hi nar 
hen suah na ding ka siang na awt lo,” a ti rawh mi hâwi khan. 

9Manaseh nih LALPA a mi tla kalnâk ah a nar na mi phun tla Israel nih thilsual 

an ti mi ngâk hen fâk dauh hen Juda mi tla a tipi na. 

Manaseh Sual Rimnâk 

10LALPA nih Manaseh leh a mi tla chu simhkan na khawmsele a thu an ngâi 

duh loh. 

11Churuangah Siria kawrsen tla chu LALPA nih Juda tla a rûntir na. Manaseh 

chu an tleih le, rêng an khimh le, thîr chikchîn hen an khih le, Babulon ah an 
kalpi. 

12Chu a tuarnâk ruangah chun thinlung ah naunâk a nei le, LALPA Pathian lei 

hâwi hen a sinah ṭangpi a ngiar. 

13Pathian nih Manaseh deihnâk chu a pawm le, Jerusalem leiah a kîrtir le, lâi a 

rêl nawlh. Chu thawk hen Manaseh nih LALPA chu Pathian asi zia a theih rawh. 

14Chu nehnûn chun Manaseh nih David khuapi saklei kângah kulh sâng tla a 

siam le, marlei Gihon Tinung vakuam thawk hen, Ngâ Kulh kawtkâ tiang leh 
Ophel an ti mi khuapi mun tiang hen a siam. Juda ram khuapi kulhnei kipah 
kawrsen murui a siah na. 

15Biakin ah mi ram dang pathian tla, chu mun ah mi lem a siah mi tla, tlâng 

tlûnah lunglotu mâichâm biakin ah a siah mi leh Jerusalem mun dang dang mi 
tla chu khuapi lênglei ah a lawnh phin na. 

16LALPA sawnhnâk mâichâm tla a tharh nawlh le, chunah chun kawmhnâk thil 

ap bâwlnâk tla leh lâwmthu simnâk tla a ap. Juda mi tla zawzawng chu LALPA 
Israel Pathian sawnh hep ding hen thu a pêk na. 

17Mi tla nih mun dang tla ah bâwlnâk ap rawh khawmsele, mi tla nih chun LALPA 

Pathian sinah cho bâwlnâk an pêk rawh. 

Manaseh Lâirêl Dawnghnâk 
(2 Lal 21.17-18) 

18Manaseh nih thil a ti mi dang tla, Pathian sinah thlachamnâk leh khuavâng 

nih LALPA Israel Pathian nih thu a sim mi zawzawng chu Israel lal tla 
thâwngthâng rînnâk bu ah rîn asi. 

19Lal thlachamnâk leh Pathian nih a sângnâk, a rim lânah thilsual a ti mi tla, 

lunglo pathiannu Aserah lem leh a sâwnhnâk mun siam mi tla zawzawng chu 
khuavâng thâwngthâng rînnâk bu ah rîn asi. 

20Manaseh chu a thi le, lal in kiang thlân ah an vûi le, a fapa Amon chu a 

ruangrûl ah a lal rawh. 

Juda Lalchem Amon 
(2 Lal 21.19-26) 

21Amon chu Juda lal asi liauah kum kul leh kum nih mi asi le, Jerusalem ah kum 

nih lâi a rêl. 

22A pa Manaseh hâwi hen LALPA tlûnah thilsual a ti le, a pa sawnh mi milem a 

sawnh. 

23Sikhawmsele, a pa hâwi hen nâu tak hen LALPA leiah a kîr duh loh, a pa ngâk 

hen a sual zia a zual dauh. 

24A rianṭuantu tla nih an phiar le, a lal in ah an thah. 

25Juda mi tla nih Amon thahtu tla chu an thah hep le, a fapa Josiah chu lal ah 

an siam. 

2 Chronicles 34 

Juda Lalchem Josiah 
(2 Lal 22.1-2) 

1Josiah chu Juda lal asi liauah kum riat mi asi, Jerusalem ah kum sâwmthum 

leh kum khat lâi a rêl. 

2LALPA lawmhkâng hen thil a ti le, amah thlâktu lalchem David zia châwng hen 

Pathian dân zawzawng rep tak hen a zûl. 

Josiah Nih Lunglotu Pathian 
Sawnhnâk A Do 

3Josiah chu kum riat mi asi liauah lal asi le, thungâi a ngâksia rih, amah thlâktu 

lalchem David Pathian sawnh a dawmh rawh. Kum li nûn chun lunglotu tla 

pathian sawnhnâk mun, pathiannu Aserah lem leh milem dang tla râwk a 
dawmh rawh. 

4Amah thupêk hen a mi tla nih Baal sawnhnâk mâichâm leh a kiangah mi 

rimthâw duahnâk tla khawm an râwk hep. Aserah lem leh milem dang tla chu 
an rial dip le, milem sawnhtu tla thlân ah an vawrh. 

5Lunglotu tla bâwlpu ruh tla chu an pathian sawnhnâk mâichâm ah a duah. Hi 

hâwi a ti ruang hin Juda leh Jerusalem chu a dân hâwitê hen a thenhlimhtir 
nawlh. 

6Khuapi lakah mi khawm, chu hâwi hen a râwk le, Manaseh, Efraim, Simeon 

phun umnâk leh marlei kângah Naphtali tiang a râwk ver. 

7Marlei kâng mi ram zawzawng ah mâichâm leh Aserah lem chu a rial dip le, 

rimthâw duahnâk mâichâm khawm a khuai dip. Churawhchun Jerusalem leiah 
a kîr nawlh rawh. 

Dân Bû Tawngnâk 
(2 Lal 22.3-20) 

8A lâirêlnâk kum leiriat asi nûnah, ram leh lunglotu milem sawnhnâk veih dep 

hen Biakin chu a thenhlimhtir le, lalchem Josiah nih minung pathum Azaliah 
fapa Saphan, Jerusalem ah lâirêltu Maaseiah leh rianṭuan hotu lian tak Joahaz 
fapa Joah chu Biakin remh ding hen a fial na. 

9Biakin thawhlâwm tangka Levi nih a kil mi chu bâwlpu lianchem Hilkiah sinah 

an pêk. (chu thawhlâwm chu Efraim leh Manaseh mi leh marlei ram ah mi leh 
Juda mi tla, Benjamin leh Jerusalem mi tla thawk hen khawlh mi asi.) 

10Chu tangka chu Biakin remh hotu pathum sinah an pêk le, 

11annih nih a saktu tla sinah thing leh lung châwknâk ding hen an pêk na, Juda 

lalchem thupêk hen râwk mi tla tharh nawlh ding hen. 

12Rianṭuantu tla chu thungâi zumh an kâi. Levi mi pali, Merari chi lakah mi 

Jahath leh Obadiah, Kohat chi lakah mi Zekariah leh Meshullam nih an zauhdik. 
(Levi tla chu tumphung leikângah thiam tak mi an si.) 

13Levi dang tla chu mun dang ah thil kuat thu ah leh rianṭuan dang dang 

zauhdiktu tla an si le, a dang chu lasuirîn kiltu tla leh vêngtu tla an si. 

14Hilkiah nih tangka chu a siahnâk mun ah mi a lâk liauah, LALPA Dân bu 

Pathian nih Mosi sinah a pêk mi chu a tawng. 

15Hilkiah nih Saphan sinah, “Hi Biakin ah hin LALPA Dân bu ka tawng,” a ti le, 

lasuibu chu Saphan sinah a pêk. 

16Saphan nih lalchem sinah a kalpi le, a sinah, “Na thupêk hâwi hen thil 

zeizawng kan ti rawh. 

17Biakin mi tangka khawm kan lâk le, rianṭuantu tla leh zauhdiktu tla sinah kan 

pêk na. 

18Hilkiah nih hawng ka pêk mi lasuibu hi,” a ti le, lalchem sinah fâkpi hen a rêl. 

19Lalchem nih lasuibu rêl a hawng theih rawh chun, a thinlung fâk tuk ruangah 

a puan a thlêk le, 

20Hilkiah, Saphan fapa Ahikam, Mikaiah fapa Abdon, lasuirîntu Saphan, lal 

vêngtu Asaiah tla chu hi hâwi hen thu a pêk na: 

21“Kal ule, Israel ram leh Juda ram ah mi leh ka rangah LALPA sinah thu va 

deih u. Hi lasuibu lakah sîntirnâk tla hi hâwl u. Hawng kan thlâktu tla nih LALPA 
thu zûl lo hen, hi lasuibu nih a sim hâwi hen thil an ti lo ruangah kan lakah 
LALPA chu a thinrun asi,” a ti. 

22Lalchem thupêk hen Hilkiah leh midang tla chu khuavâng nunau pakhat a min 

Huldah, Jerusalem an peh thar mi lakah um mi sinah thu deih ding hen an va 
kal. (A pasal chu Tikvah fapa Salum, Harhas tupa asi, Biakin ah mi kawrfual 
zauhkhenhtu asi.) Chu nunau sinah thil a hawng umdân tla an sim le, 

23anih nih LALPA sin thawk hen thu a theih mi tla chu lal va simh ding hen a 

kîrtir na. 

24“Jerusalem leh a mi tla chu lasuibu ah siat rîn mi tla an rêl mi chu lalchem 

sinah tlungtir hen ka rêp na awt. 

25An hawng ka duh lo le, pathian dang tla sinah bâwlnâk ap hen thil an ti mi 

zawzawng nih ka thin an runhtir. Jerusalem tlûnah ka thinthawknâk chu a reh 
ding asi lo. 

26Amah lalchem sin ngelchel ah kei Israel LALPA Pathian tak nih ka sim asi: 

Lasuibu ah rîn hen a um mi hi ngâi le, 

27Jerusalem leh a mi tla rêp ding hen thihnâk thu na theih rawh chun na nipuan 

thlêk hen leh ṭap hen ka mâika ah nâu tak hen na rim. 

28Kei nih nan thlachamnâk ka theih hen Jerusalem tlûnah rêpnâk ka hawng 

tlungtir ding mi chu na thih tiang tlunglo hen a um lai le, thlangamtê hen ka nan 
thihtir lai,” a ti. Chu thuchah hen chun lalchem Josiah sinah an kîr rawh. 

LALPA Thu Zûl Ding Hen Josiah 
Nih Thudântuk A Siam 

(2 Lal 23.1-20) 

29Lalchem Josiah nih Juda leh Jerusalem ah mi ruitu zawzawng a pumh hep na 

le, a rual hen Biakin ah an kal le, 

30bâwlpu leh Levi tla leh zapi minung zawzawng a nei mi leh a pâm mi hen an 

zûl na. Lalchem nih Biakin ah an tawng mi Thudântuk Bu chu hâu fâk tak hen 
a rêl hep. 



775 

Bawm Common Language Bible Version 
@ 2006 Bangladesh Bible Society  

 
 

 

 

31A lal umnâk mun ah chun a dîr le, LALPA sinah a thu ngâi ding leh a thinlung 

zawzawng leh a thlarau zawzawng hen a dân thu leh a thupêk zûl ding hen 
thudântuk a siam, chu lasuibu ah thutiamnâk a nei mi zawzawng chu mang 
rawh ding hen. 

32Benjamin mi leh Jerusalem ah um mi tla chu thudântuk zûl rawh ding hen thu 

a tiam tir na. Jerusalem ah mi zapi tla khawm nih anmah thlâktu tla Pathian 
sinah thudântuk an siam mi tla chu anna âwi. 

33Lalchem Josiah nih Israel mi lakah milem fihnungkâi zawzawng chu a veih 

hep, a dam sung zawzawng ah LALPA an thlâktu Pathian rianṭuan ding hen 
zapi tla a ngiar na. 

2 Chronicles 35 

Josiah Nih Kalkanh Kût A Mang 
(2 Lal 23.21-23) 

1Lalchem nih LALPA zahnâk dingah Jerusalem ah Kalkanh Kût a mang, kûtnâk 

rang dingah a thla khatnâk a ni leilinâk ah ran tla an thah. 

2Bâwlpu tla chu Biakin ah rianṭuan ding hen a ruat na le, ṭha tak ti ding hen thu 

a pêk na. 

3LALPA sinah pumpêknâk nei mi tla sinah, Levi tla leh Israel lakah sîntirtu tla 

sin khawmah hi bang sîntirnâk tla hi a pêk na: “Hi Thudântuk Bâwm thenhlimh 
David fapa lalchem Solomon nih a sak mi Biakin sungah siah u. Mun dang 
dangah put lo rawh hen, LALPA nan Pathian leh Israel mi tla rian chu nan ṭuan 
rawh ding asi. 

4A chi dân hâwi vima hen Biakin ah nan mun luah ule, David fapa lalchem 

Solomon nih mawhphurhnâk a ruat rawh mi hâwi hen. 

5Khatlei khatlei, Israel dâwngsungkhur a ṭangpi tawnh kho ding hen a siam u. 

6Kalkanh Kût kêl leh dawrâ fa tla thah u. Tuah dân hâwi hen a thenhlimh ule, 

nan hâwi Israel mi tla nih zûl ding hen LALPA nih Mosi sinah sîntirnâk a pêk mi 
chu. 

7Lalchem Josiah nih Kalkanh Kût rangah mang dingah amah ranrual lakah mi 

dawrâ fa, kêl fa sâng sâwmthum leh chawchal sâng thum a pêk. 

8A rianṭuantu tla khawm nih zapi minung bâwlpu leh Levi tla mang dingah an 

pêk na. Biakin rianṭuan zauhkhenhtu Hilkiah bâwlpu lianchem, Zekariah leh 
Jehiel nih bâwlpu tla rangah dawrâ fa leh kêl fa sâng nih leh saruk, rianṭuantu 
tla rangah chawchal zathum an pêk na. 

9Levi tla lakah ruitu Konaniah, Semaiah leh a unaupa Nethanel, Hasabiah, Jeiel 

leh Jozabad nih Levi tla nih bâwlnâk ah an mang dingah dawrâ fa leh kêl fa 
sângnga leh chawchal zanga an pêk na. 

10Thil zeizawng Kalkanh Kût rangah timhtuah thluh asi rawh chun, lalchem nih 

thu a pêk na mi hâwi hen bâwlpu leh Levi tla nih anmah mun chiau an luah 
rawh. 

11Dawrâ fa leh kêl fa an thah rawh chun Levi tla nih an vun an lîk le, bâwlpu tla 

nih a thisen chu mâichâm tlûn an theh. 

12Churawhchun zapi tla chu duahphung rangah mang mi ran chu 

dâwngsungkhur ah a murui hâwi vima hen an ṭhenh na. Mosi Dân ah sîntirnâk 
hâwitê a ap asi khonâk ding hen. 

13Levi tla nih Kalkanh Kût sâ chu dân hâwi hen mei ah an em le, thil ap mi 

thenhlimh sâ chu bêl nâ nei leh khêng ngiang nei ah an suang le, zapi tla sinah 
an ṭhenh sawm na. 

14Chubang tla chu an ti thluh rawh chun, Levi tla nih sâ chu anmah leh Aron 

thlâk bâwlpu rangah leh bâwlpu tla nî tlâk tiang duahphung ran thâu zawzawng 
duah heptu tla sinah an ṭhenh na. 

15Hi bang tumphung leikângah a mi Asap thlâk Levi tla, lalchem David sîntirnâk 

a ruat mi lakah umtu tla: Asap, Heman, lal khuavâng Jeduthun sin khawm an 
pêk na. Biakin kulh kawtkâ vêngtu tla lam chu an mun kaltâk ding asi loh, Levi 
dang tla chu Kalkanh Kût timhtuah an herh ruangah. 

16Chu hâwi hen lalchem Josiah nih thu a pêk mi zawzawng, LALPA sawnh ding 

mi leh Kalkanh Kût mang ding mi tla, mâichâm ah thil ap duah mi tla, chu ni 
chun lîm asi rawh. 

17A ni sarih kar chu Israel mi zawzawng chunah um mi tla chu Kalkanh Kût leh 

Sang Thilnu telh loh Kût chu an mang rawh. 

18Khuavâng Samuel umnâk thawk hen chu hâwi hen Kalkanh Kût an mang dah 

loh. 

19A lânah lal tla âukhawm nih Josiah nih lâi a rêl mi a kum leiriatnâk ah amah 

lalchem Josiah, bâwlpu tla, Levi tla, Juda leh Israel Jerusalem mi tla hen an 
mang mi hâwi hen Kalkanh Kût chu hâwi chu an mang lo. 

Josiah Lâirêl Dawnghnâk 
(2 Lal 23.28-30) 

20Lalchem Josiah nih Biakin rangah a ti thluh rawh chun Aigupta lalchem Neko 

nih Eufretis Tiva mi Karkemis ah a do ding hen a kawrsen tla a kalpi na. 

21Sikhawmsele Neko nih Josiah rangah hi thu hi a chah: “Hi tuknâk hi nang 

Juda lal rangah kan tum mi asi lo. Nang do ding hen hawng ka si lo le, ka mêlma 
mawhsareh do ding hen Pathian nih hawng ka simh mi asi. Pathian keimah 
leiah a ṭângṭawm ruangah hawng ka do lah, chu lo chun nangmah râwknâk lam 
asi lai,” a ti. 

22Sikhawmsele Pathian nih lalchem Neko mang hen thu a sim mi chu a ngâi 

duh lo le, dang tak hen â thuam le, Megido tuknâk phâi ah a va kal. 

23Râltuk liau takah lalchem Josiah chu Aigupta chanhtiang thalzum nih a dingh 

rawh. A to-aw sinah, “Hinah mi hi hawng ka kalpi, nganfâk fâk tak ka tawng,” a 
ti. 

24A kari lakah mi chu an châwi le, a kari dang lakah an siah le, Jerusalem ah 

an kalpi. Chunah a thi le, lal thlân ah an vûi rawh. Juda leh Jerusalem mi 
zawzawng nih an ulh. 

25Khuavâng Jeremia nih lalchem Josiah lakah lungfâknâk thu a phuah. Nunau 

khawm mipa khawm Josiah rangah lungfâknâk la an sak mi chu Israel ram ah 
dân hâwi hen an nei. Hi la hi sûnnâk la phuah mi tla lakah a um. 

26Josiah thilti zawzawng LALPA lakah â pêk zia, Dân a zûl zia, 

27a thâwngthâng a bul thawk hen a dawngh tiang Israel leh Juda lal tla 

thâwngthâng rînnâk bu ah rîn asi. 

2 Chronicles 36 

Juda Lalchem Joahaz 
(2 Lal 23.30-35) 

1Juda mi tla nih Josiah fapa Joahaz chu lal si ding hen Jerusalem ah sariak an 

thuh. 

2Joahaz chu lal asi liauah kum kul leh kum thum mi asi, Jerusalem ah thla thum 

lâi a rêl. 

3Aigupta lalchem Neko nih a tleih le, Juda mi tla chu tangka kilogramme 3,400, 

ngûn kilogramme 34 siah rang dingah a lâk. 

4Neko nih Joahaz unaupa Eliakim chu Juda lal ah a siam le, Jehoiakim ti hen 

min dang a phuah. Joahaz chu Neko nih Aigupta ah a kalpi ving. 

Juda Lalchem Jehoiakim 
(2 Lal 23.36—24.7) 

5Jehoiakim chu Juda lal asi liauah kum kul leh kum nga asi le, Jerusalem ah 

kum leikhat lâi a rêl. LALPA a Pathian lakah thilsual a ti. 

6Babulon lalchem Nebukadnezar nih Juda ram a rûn le, Jehoiakim a tleih le, 

Babulon ah rêng khimh bû hen a kalpi. 

7Nebukadnezar nih Biakin ah mi thil tla a lâk le, a Babulon ah a lal in ah a siah. 

8Jehoiakim nih thil a ti mi zawzawng, thil fihnungkâi leh sualnâk a ti mi chu Israel 

leh Juda lal tla thâwngthâng rînnâk bu ah rîn asi. A ruangrûl ah a fapa Jehoiakin 
a lal. 

Juda Lalchem Jehoiakin 
(2 Lal 24.8-17) 

9Jehoiakin chu Juda lal asi liauah kum leiriat mi asi, Jerusalem ah thla thum leh 

ni râ lâi a rêl. Anih khawm LALPA lakah thilsual a ti bâk. 

10Tifûr a tlâk rawh chun Jehoiakin chu Nebukadnezar nih Babulon ah sal ah a 

put ving le, Biakin ah mi thil-le-rî khawm a kalpi hep. Nebukadnezar nih 
Jehoiakin patê Zedekiah chu Jerusalem leh Juda lal ah a siam. 

Juda Lalchem Zedekiah 
(2 Lal 24.18-20; Jer 52.1-3a) 

11Zedekiah chu Juda lal asi liauah kum kul leh kum khat mi asi le, Jerusalem 

ah kum leikhat lâi a rêl. 

12LALPA tlûnah thilsual a ti le, LALPA thu khuavâng Jeremia nih a sim mi chu 

thinlung nâu tak hen a ngâi duh loh. 

Jerusalem nawknâk 
(2 Lal 25.1-21; Jer 52.3b-11) 

13Zedekiah chu Nebukadnezar nih zumhkâi tak hen Pathian min hen 

thutiamnâk nei êu ding a ti piak mi a êl. Lungkhung tak hen a ngâi duh lo le, 
LALPA Israel Pathian leiah kîr ding hen a rim duh lo. 

14Chu lâwng khawm silo hen Juda tla lakah ruitu tla leh mi zapi tla khawm nih 

an kiangkam ah mi tla zûl hen milem tla an sawnh le, LALPA amah ngelchel nih 
a thenhlimhtir mi Biakin khawm an nawmh rawh. 

15LALPA an thlâktu Pathian nih anmah leh Biakin chu zuah ding a duh ruangah 

anmah simhkanhtu khuavâng a fial vima. 

16Sikhawmsele, Pathian mifial chu an do le, a thu tla siarlo hen khuavâng chu 

an nihsanh, a dawnghnâk ah chun LALPA thinthawknâk chu a fâk tuktarâi le, 
pakhat khawm a him mi an um lo. 

17Churawhchun Babulon lal chu anmah a dotir na. An tlangvâl tla chu Biakin ah 

mi tiang a thah na. Âu lak khawmah upa leh ngâksia, nunau, mipa, a dam leh 
damlo mi tlûnah khuaruatnâk a nei lo. Pathian nih a kut lakah a pêk hep na. 

18Babulon lal nih Biakin ah mi sum-le-pâi, lal neih-le-siah, a rianṭuantu tla 

thilneih zawzawng chu Babulon leiah a put hep. 

19Biakin leh khuapi leh lal in leh mun zawzawng neih-le-siah zawng a duah hep 

le, khuapi kulh vâm tla a chimtir hep. 

20An thah bang tla chu Babulon ah an kalpi le, lal leh a thlâk tla sal ah Persia 

lal a hawng dîr tiang hen an um. 

21Jeremia mang hen LALPA nih a sim mi kha a hawng tlung taktê rawh asi: 

“Dinhni manglo hen kum sâwm sarih kar chu ram chu lâwng tleng hen a um lai,” 
ti thu hâwi khan. 

Lal Lianchem Kirus Nih Juda Tla Kîr Ding Hen Thupêknâk 
(Ezra 1.1-4) 

22Persia lal lianchem Kirus a lal tîr kum ah LALPA nih Jeremia mang hen thu a 

sim mi kha a dik ti a lang. Hi bang thupêk tla hi khulrang tak hen a ram sung 
zawzawng ah rêl ding hen lasuirîn a kuat hep: 

23“Hi hi Kirus Persia lal lianchem thupêk asi: LALPA vân Pathian nih laikulh 

pumpi lâirêltu ah hawng ka siam le, Juda ram ah Jerusalem mi Biakin sak ding 
hen thu hawng ka pêk. Tuah Pathian mi zawzawng tla chu, chunah chun kal 
ule, nan sinah LALPA Pathian um seh,” ti hen. 

Ezra Lasuibu 

Ezra Lasuibu 1 

Kirus Nih Juda Tla Kîr Ding 
Hen Thupêknâk 

1Kirus chu Persia lal lianchem asi nâk a kum khatnâk ah LALPA nih Jeremia 

mang hen thu a sim mi chu a tlung taktê rawh. Kirus nih rîn hen a ram sung 
mun kipah kuat hen hâu fakpi a rêl ding hen a thinlung a thawktir. 

2“Hi hi Persia lal lianchem Kirus thupêk asi. LALPA Vân Pathian nih laikulh 

pumpi lâirêltu dingah hawng ka siam le, Juda ram ah mi Jerusalem ah Biakin 
sak ding hen mawhphurhnâk hawng ka pêk. 

3Nannih Pathian mi tla, nan ektê sinah Pathian um seh. Jerusalem ah mi LALPA 

Israel Pathian Biakin chu sak nawlh ding hen nan kal ding asi. 

4Sal tâng mi zawng nih chun an unau tla ṭangpi ding hen kîr ding a herh. Annih 

tla chu ngûn leh tangka leh thilrit phurh mi ran tla, Jerusalem ah Pathian Biakin 
ah bâwlnâk tla khawm pêk ding asi,” ti hen. 

5Juda leh Benjamin phun lakah a lukhâi dauh tla, Bâwlpu tla leh Levi tla leh 

midang thinlung thawknâk Pathian nih a pêk mi zawng chu Jerusalem ah 
LALPA Biakin sak ding hen anna tîm. 

6An unau zawzawng nih thil tamtak pêk hen an ṭangpi na: tangkasa, bêl leh 

khêng, ngûn, thilpêk tla, ran tla, thil sung-û dang tla, Biakin ah ap ding mi tla 
hen. 

7Lal lianchem Kirus nih lalchem Nebukadnezar nih Jerusalem Biakin ah mi 

khêng leh hâi a lâk le, a pathian tla biakin ah a siah mi tla chu Juda tla sinah a 
khirh nawlh na. 

8Mithredath lal tangka kil leiah hotu sinah a pêk le, anih nih chun Juda ram 

lâirêltu Sesbazar rangah 

9-10hi hâwi hen a kip piak: Thil apnâk ngûn khêng 30, Bâwlnâk rangah tangka 

khêng 1,000, Khêng dang 29, Ngûn khêngtê 30, Tangka khêngtê 410, Khêng 
leh bêl dang tla 1,000. 

11Chubang ngûn leh tangka khêng 5,400 zawzawng leh thil dang tla chu, 

Sesbazar nih Babulon sal ah an tâng mi Jerusalem leiah an kîr nawlh liauah a 
put hep. 

Ezra Lasuibu 2 

Sal Tâng Kîr Mi Tla Rînnâk 
(Neh 7.4-73) 

1Sal ah tâng mi tamtak nih Babulon ram chu mâk hen mah umnâk chiauah Juda 

leh Jerusalem ah an hawng kîr rawh. An dâwng-sungkhur tla chu 
Nebukadnezar nih sal ah a put na mi thawk hen chunah chun an um ko. 

2An ruitu tla chu Zerubabel, Josua, Nehemiah, Seraiah, Reelaiah, Mordekai, 

Bilsan, Mispar, Bikvai, Rehum, Baanah tla an si. Hi tla hi Israel phun lakah chi 
kip ah an minung tam zat sal ah tâng mi kîr mi tla rînnâk chu asi: 

3-20Parosh - 2,172, Sephatiah - 372 Arah - 775 Pahath Moab (Jeshua leh Joab 

thlâk tla) - 2,812 Elam - 1,254 Zattu - 945 Zakai - 760 Bani - 642 Bebai - 623 
Azgad - 1,222 Adonikam - 666 Bikvai - 2,056 Adin - 454 Ater (Hezekiah khawm 
an ti) - 98 Bezai - 323 Jorah - 112 Hasum - 223 Gibar - 95 

21-35An thlâktu tla a lânah hi bang khuapi ah an um mi tla khawm an hawng kîr: 

Bethlehem - 123 Netophah - 56 Anathoth - 128 Azmaveth - 42 Keriat Jearim, 
Kephirah leh Beeroth - 743 Ramah leh Geba - 621 Mikmas - 122 Bethelleh Ai - 
223 Nebo - 52 Makbis - 156 Elam dang -1,254 Harim - 320 Lod, Hadid leh Ono - 
725 Jeriko - 345 Senaah - 3,630 

36-39Hi bang hi Bâwlpu thlâk sal tâng kîr mi tla rînnâk asi: Jedaiah (Jeshua thlâk 

tla) - 973 Imer - 1,052 Pasur - 1,247 Harim - 1,017 

40-42Levi chi sal tâng kîr mi tla: Jeshua leh Kadmiel, (Hodaviah thlâk) - 74 Biakin 

tumphung tumtu tla (Asap thlâk tla) - 128 Biakin vêngtu tla (Salum, Ater, Talmon, 
Akub, Hatita, Sobai) - 139 

43-54Biakin rianṭuantu tla, sal tângnâk thawk hen kîr mi tla: Ziha, Hasupha, 

Tabaoth, Keros, Siaha, Padon, Lebanah, Hagabah, Akub, Hagab, Samlai, 
Hanan, Gidel, Gahar, Reaiah, Rezin, Nekoda, Gazam, Uza, Paseah, Besai, 
Asnah, Meunim, Nephisim, Bakbuk, Hakupha, Harhur Bazluth, Mehida, 
Harsha, Barkos, Sisera, Temah, Neziah, Hatipha tla an si. 

55-57Solomon to-aw thlâk tla, sal thawk hen kîr mi tla: Sotai, Hasophereth, 

Peruda, Jaalah, Darkon, Gidel, Sephatiah, Hatil, Pokereth, Hazebaim leh Ami 
tla an si. 

58Biakin rianṭuantu leh Solomon to-aw tla fawnh hen an tam zat 392. 

59-60Tel Melah, Tel Harsa, Kerub, Adan, Imer khua tla thawk hen Delaiah, 

Tobiah leh Nekoda thlâk tla hawng kîr mi tla chu 652 an si: Sikhawmsele Israel 
thlâk tak an sinâk tak lam chu theihfiang kho an si lo. 

61-62Hi bang bâwlpu chi tla hi anmah thlâktu dik tak theih ding hen rînnâk an 

tawng kho lo: Habaiah, Hakoz leh Barzilai. (Bâwlpu chi thlâktu Barzilai nih 
Gilead mi Barzilai chi lakah mi nunau a umpi le, a pu chi lakah mi min sak hen 
a um.) An thlâktu tla âu an si ti theih asi lonâk thawk hen bâwlpu ah mang kho 
an si lo. 

63Juda lâirêltu nih bâwlpu Urim leh Thummim mangtu a um lân lo chu Pathian 

sinah ap mi tî-le-râwl an ei kho lai loh a ti na. 

64-67Sal tângnâk thawk hen a hawng kîr mi zat - 42,360. An to-aw tla nunau leh 

mipa zat - 7,337. Tumphung tumtu nunau leh mipa zat - 200 Rang - 736 
Sanatung mipa - 245 Sangâwngsâu - 435 Sanatung - 6,720 

68Sal ah tâng mi tla, Jerusalem ah LALPA Biakin ah an hawng tleng le, chi khat 

lakah hotu zeimaw mi tla nih mah duh thu hen Biakin râwknâk mun tla sak ding 
hen ṭangpinâk an pêk. 

69Chubang rianṭuannâk dingah an ti kho rirî an pêk le, an pêk mi zawzawng chu 

ngûn kilogramme 500, tangka kilogramme 2,800, bâwlpu kawrfual 100 asi. 

70Bâwlpu tla, Levi tla leh zapi zeimaw zat ding chu Jerusalem sung leh a 

kiangkam ah an um, tumphung tumtu tla, Biakin vêngtu tla leh biakin rianṭuantu 
tla chu khuapi kiangkam tla ah an um; Israel lakah a dang vial chu anmah 
thlâktu tla khua ah an um. 

Ezra Lasuibu 3 

Pathian Sawnh Dawmh Nawlhnâk 

1A thla sarihnâk ah chun Israel tla chu mah khua chiauah an um rawh. 

Jerusalem ah anna pum ver le, 

2Jehozadak fapa Josua, a hâwi bâwlpu tla leh Sealtiel fapa Zerubabel leh a 

unau tla hen Israel Pathian mâichâm chu an dirh nawlh, chu lakah chun Pathian 
mi Mosi Dân sîntirnâk rîn mi hâwi hen duahphung bâwlnâk tla an pêk khonâk 
ding hen. 

3Sikhawmsele sal tâng hawng kîr mi tla nih chun a lânah mi mâichâm munah 

mâichâm an siam nawlh mi ruangah chu ram ah um mi tla chu thungâi an ṭih 
na. Churawhchun zînglei leh zânlei duahphung bâwlnâk chu khuah tak hen 
anna dawmh nawlh rawh. 

4Dân hâwi hen Basâ Kût an mang le, nisiar hen bâwlnâk a herh zia hâwi hen 

an ap. 

5Chu lo khawmah bâwlnâk duah mi leh Thla Thar Kût ah ap ding mi leh LALPA 

sawnhnâk pumhpi zawzawng zâwnah an ap le, mah duh thu hen LALPA sinah 
thil ap ding mi zawzawng khawm an ap. 

6Mi zapi tla nih Biakin sak ding dawmh lo rih khawmsele, thla sarihnâk a ni khat 

ni ah chun bâwlnâk duah mi chu LALPA sinah pêk anna dawmh rawh. 

Biakin Sak Nawlh Ding Hen Dawmhnâk 

7Mi tla nih lung leiah rianṭuantu leh thing leiah rianṭuantu rangah tangka pêk 

ding asi, din ding, ei ding leh oliv sariak tla Tura khuapi leh Sidon khuapi ah 
Lebanon tlâng ah sidar thing Jopa khua leiah tipi ah hawng lawngh ding mi 
thlengnâk ding hen kuat asi. Chubang zawng tla chu Persia lal lianchem Kirus 
thu hen ti mi hep asi. 

8Churawhchun chu kum khat a thla nih nûnah chun Jerusalem Biakin mun ah 

an hawng kîr hep rawh le, rianṭuan chu anna dawmh rawh. Zerubabel, Josua 
leh an ram mi minung zawzawng, bâwlpu tla leh Levi, sal tâng Jerusalem ah 
hawng kîr mi zawzawng tla nih an ṭuanpi na. Levi murui lakah kum kul thawk 
hen tlûnlei mi vial chu Biakin sak nawlhnâk rianṭuan lakah hotu an si. 

9Levi mi Josua leh a fapa tla, a unau tla, Kadmiel leh a fapa tla, (Hodaviah thlâk 

tla) nih a rual hen Biakin sak leikângah an ho na. (Henadad thlâk Levi tla nih an 
bawmh na.) 

10Lalchem David san liauah sîntirnâk pêk mi hâwi hen Biakin lungphûm anna 

dawmh rawh chun, bâwlpu tla khawm anmah munah tâwtawrâwt put hen an 
um le, Asap thlâk Levi chi tla khawm chêngchêng put hen an dîr le, LALPA an 
sawr. 

11A la nawlhnâk sak hen LALPA chu an sawr: “LALPA chu a ṭha le, Israel rangah 

a dâwtnâk chu zungzâl asi,” ti hen. Mikip an hâu chelh ri hen an âu le, Biakin 
lungphûm chu phûm anna dawmh ruangah LALPA chu an sawr. 

12Bâwlpu upa dauh Levi murui chi lakah lukhâi dauh tla nih a lânah Biakin muhtu 

an si le, chu Biakin lungphûm chu an phûm rawh chun an ngaihsia le, an ṭap 
rawh. Sikhawmselei midang lam chu lâwm hen an âu. 

13Âukhawm nih lâwm hen âu mi leh an ṭap mi chu theihthiam kho asi lo, an hâu 

a fâk tuktarâi ruangah râllâtpi thawk hen theih kho asi ruangah. 

Ezra Lasuibu 4 

Biakin Sak Nawlh Mi Lakah Kalhnâk 

1Juda leh Benjamin mi tla chu an mêlma tla nih sal ah an tâng mi an hawng kîr 

hen LALPA Israel Pathian Biakin an dirh nawlh mi thu an theih. 

2Churawhchun Zerubabel leh chi lakah a lukhâi dauh tla chu va zauh ding hen 

an kal le, an sinah, “Kannih khawm nih Biakin sak kan bawmh na lai. Asiria lal 
lianchem Esarhadon nih hinah um ding hawng kan fialnâk thawk hen nan 
sawnh mi Pathian kha kan sawnh le, a sinah bâwlnâk tla kan ap,” an ti. 

3Zerubabel, Josua leh chi lakah lukhâi dauh tla nih an sinah, “LALPA kan 

Pathian Biakin sak ding hen nan hawng kan ṭangpi kan herh loh. Persia lal 
lianchem Kirus nih thu hawng kan pêk hâwi hen kanmah nih kan sak awt,” an 
ti. 

4Churawhchun chu ram ah um mi tla nih Juda tla Biakin sak chu thasia ding 

hen an ṭhih na. 

5Persia sawrkar rianṭuantu tla khawm an rianṭuan kalh na ding hen an nawh na. 

Chu hâwi hen Kirus lâirêl kar zawzawng leh Darias lal kar zawzawng ah an ti. 

Jerusalem Remhnâk Lakah Kalhnâk 

6Churawhchun Zerzes, Persia lal lianchem lâirêl dawmh liauah Juda ram leh 

Jerusalem ah um mi mêlma tla nih anmah kalhnâk lasuirîn an hawng put. 

7Persia lal lianchem Artakzerzes (Zerze fapa panihnâk) a lâirêl liauah Bislam, 

Mithredath, Tabeel leh an hâwi murui tla nih lal sinah lasuikuat an rîn fâwn. Chu 
lasuikuat chu Aramaik hawlh hen rîn asi le, rêl tikah lehsawm ding hen. 

8Ram ṭhen lakah lâirêltu Rehum leh lasuirîntu Simsai nih Jerusalem thu 

ruangah Artakzerzes sinah lasui an kuat: 

9“Lâirêltu Rehum leh ram lakah lasuirîntu Simsai, lâirêlpitu hâwi tla leh 

rianṭuantu dang a tîr thawk hen Elam ram ah Erek, Babulon leh Susa mi tla nih, 

10mi thiltikho tak leh mi rokual Asurbanipal leh midang tla hen an in thawk hen 

an suak le, Samari ram khuapi ah leh Eufretis thlanglei ram mun dang dang ah 
an um mi tla chu lasui kuattu an si,” ti hen. 

11Hi hâwi hen Artakzerzes sinah Eufretis thlanglei mi tla nih lasui an kuat: 

12“Bâwipa, na ram sungah mun dang thawk hen an hawng mi tla chu Jerusalem 

ah an um le, khuapi sual tak leh hel mang an dirh nawlh.Tuah a vâm tla an siam 
le, sâwtlotê ah dih ding hen a um. 

13Bâwipa, hi khuapi hi dirh nawlh asi hen a kulh tla an siam dih rawh chun mi 

nih na sinah siah an pêk lai lo le, lal siah chu â zûk lai. 

14Chu hâwi thil a hawng tlung ding mi chu an simh lo hen kan um kho lo le, 

15churuangah a lânah thlâktu tla singsiahnâk bu ah hâwltir na ding hen kan simh 

asi. Chu hâwi na ti chun chu khuapi chu hel mang kumza asi zia leh a lân thawk 
hen lal leh ram lakah nawktirtu an si zia na muh lai, an minung tla khawm 
thungâi lâirêl piak an har. Churuangah asi chu khuapi a râwknâk san chu. 

16Churuangah chu khuapi chu an dirh nawlh hen a vâm khua kulh tla an dih 

rawh chun Eufretis Thlanglei Ram chu na tangah na siah kho na ding asi lo 
rawh ti kan theih asi,” ti hen. 

Biakin Sak Nawlh Mi Lakah Kalhnâk 

17Lal nih sângnâk lasui a kuat: “Lâirêltu Rehum, Simsai, ram bial laisuirîntu leh 

an hâwi tla Samari ram leh Eufretis ram zawzawng ah um mi tla chibai kan bûk 
na asi. 

18“Lasui nan hawng kuat mi kha hawlhleh hen an ka rêl piak rawh. 

19Thâwngthâng va deihfiang ding hen thu ka pêk na, Jerusalem khua hi a lânah 

lal tlûnah heltu ma an si, mihel tla umnâk ma si, nawknâk siamtu tla ma an si 
tih theihfiang ding hen. 

20Lal thiltikho tak tla nih chunah chun lâi an rêl hen Eufretis ram zawzawng lâi 

an rêl le, siah tla an khawlh na. 

21Chubang khuapi saktu chu keimah nih thupêk dang ka pêk na lân lo chu a dîn 

rih ding hen thu suah u. 

22Chu chu a rang kho zia zia hen ti ule, kei rang khawm zeikhawm a pawi lonâk 

ding hen,” ti hen. 

23Chu Artakzerzes lasuikuat chu Rehum, Simsai leh a hâwi leh nih an rêl rawh 

chun, Jerusalem ah an kal sawm le, Juda khuapi sak chu zângran ko hen an 
bângtir na. 

Biakin Rianṭuan Dawmhnawlhnâk 

24Biakin sak chu an bâng le, Persia lal lianchem Darias lâirêl kum nihnâk tiang 

hen anna dîn. 

Ezra Lasuibu 5 

1Chu liau chun khuavâng panih Ido fapa Hagai leh Zekariah nih Israel Pathian 

min hen Juda ram ah mi leh Jerusalem ah um mi tla sinah thu an sim. 

2Churawhchun Sealtiel fapa Zerubabel leh Jehozadak fapa Josua nih an thusim 

chu an theih le, Jerusalem ah Biakin sak chu anna dawmh le, khuavâng panih 
nih an ṭangpi na. 

3Churawhchun Eufretis thlanglei mi Tatenai, Sethar Bozenai leh an hâwi 

rianṭuantu dang tla Jerusalem ah an kal le, thu an deih na: “Hi Biakin hi a 
ruakhâu timhtuah hen sak ding âu nih thu an pêk na?” ti hen. 

4Chu hâwi ber hen Biakin saktu bawmhtu tla khawm an deih na. 

5Sikhawmsele, Juda ruitu tla chu Pathian nih a vêng na le, Darias sinah lasui 

an kuat mi, a sângnâk an muh lân lo chu Persia mi hotu tla nih zeitin khawm an 
ti na lo. 

6Hi hâwi hen lal lianchem sinah thu an va tlunh: 

7“Lal lianchem Darias, thlangam tak hen lâirêl hen um rawh. 

8“Bâwipa, Juda umnâk ram ah kan va kal le, Pathian Biakin rokual chu lung lian 

tatak leh thing tla hen, a khua kulh tla khawm sak nawlh hen kan va muh ti kan 
theihtir. Rianṭuan chu zauhkhenhtu zauh vima hen ṭuan asi. 

9“Churawhchun zapi tla ruitu tla chu, âu nih a ruakhâu timhtuah leh sak nawlh 

ding hen thuneihnâk an pêk na ti hen kan deih na. 

10Anmah rui natu min khawm nangmah simh ding hen kan deih na. 

11“Annih nih an sâng le, ‘Tual leh vân Pathian to-aw tla kan si, a lânah kum 

tamtak kal rawh mi lakah Israel lal thiltikho tak tla nih a tîrah a ruakhâu timhtuah 
hen an sak rawh mi kha kan sak nawlh asi. 

12Sikhawmsele, hawng kan thlâktu tla nih vân Pathian chu a thin an runhtir le, 

Kaldai lal Babulon ah mi lal Nebukadnezar chu anmah nehtu ah a ruat le, 
minung tla chu Babulon sal ah a put hep na. 

13Babulon lalchem Kirus lâirêl a kum khatnâk ah Biakin sak nawlh ding hen thu 

a suah. 

14Biakin ah mi ngûn leh tangka, bêl leh khêng Nebukadnezar nih Jerusalem 

Biakin ah mi a lâk le, Babulon ram biakin ah a siah mi chu hawng kan pêk nawlh. 
Chubang thil-le-rî tla chu Kirus nih Juda ram lâirêltu ah a siah mi a min Sesbazar 
kut ah a ap. 

15Lal nih chun a sinah a khirh le, Jerusalem Biakin ah kalpi le, a lânah mi muntê 

ah Biakin chu sak nawlh ding hen a ti. 

16Churawhchun Sesbazar nih lungphûm chu a phûm le, chu thawk hen tutiang 

sak asi vima le, sikhawmsele Biakin chu dih asi lo rih, an ti. 

17“Tuah nang lal nih rem na ti mi asi chun, Babulon ah mi lal singsiahnâk bu 

lakah hâwl le, hi thu ah hin lal lianchem Kirus nih Jerusalem sak nawlh ding hen 
thu a pêk na ma pêk lo hawng kan simh le, hi thu ah hin na duh dân zei hâwi 
asi khawm hawng kan theihtir,” an ti. 

Ezra Lasuibu 6 

1Churawhchun lal lianchem Darias nih Babulon ah mi lal singsiahnâk lasuibu 

chu hâwl ding hen thu a pêk. 

2Sikhawmsele, Media ram Ekbatana khua ah lasuibuzual chu tawng asi le, a 

sungah hi bang thu tla hi rîn asi: 

3“Lal lianchem Kirus lâirêl a kum khatnâk ah thu a pêk mi chu bâwlnâk duahnâk 

mun Jerusalem Biakin sak nawlh ding mi chu asi. Biakin sânglei chu feet 
sâwmkua ding asi, a kauh lei feet sâwmkua asi ding asi. 

4A kulh chu lung pathum tlûnah thing pakhat thâng ding asi. A hêu zat chu lal 

tangka siahnâk thawk hen pêk ding asi. 

5Jerusalem Biakin ah mi ngûn leh tangka, khêng leh bêl lal Nebukadnezar nih 

a kalpi mi chu amah mun lîlâ ah khirh nawlh ding asi,” ti hen. 

Darias Nih Rianṭuan Chu Zulhpeh 
Vima Ding Hen Thu A Pêknâk 

6Churawhchun lal lianchem Darias nih sângnâk a kuat: “Eufretis thlanglei ah 

lâirêltu Tatenai, Sethar Bozenai leh nan rianṭuanpitu tla: Biakin saknâk thu ah 
hin a kiang ule, 

7a va tel lah u. Juda lâirêltu leh ruitu tla nih Pathian Biakin chu a lânah mi mun 

ah sak na seh. 

8An Biakin sak ṭangpi ding hen thu ka nan pêk na asi. An hêu mi zawzawng 

Eufretis thlanglei mi siah lal tangka thawk hen a rang zia hen pêk ding mi asi, 
an rianṭuan chu a nawk lonâk ding hen. 

9Nisiar hen, tlawlhlo thlo hen, Jerusalem ah bâwlpu tla nih an herh phung zawng 

chu nan pêk vima ding asi: Chawlâ tla, dawrâ tla mawh dawrâ fa, vân Pathian 
sinah bâwlnâk ah duah ding mi, sangvut, chitê, uain, oliv sariak tla. 

10Hi bang hi ti ding asi, chu tikah vân Pathian pawmtlâk bâwlnâk chu an ap kho 

lai le, kei leh ka fapa rangah malsâwmnâk hawng kan ngiar piak kho lai. 

11Ka thupêk chu âuzawng nih a ngâilo chun, a in kân lawnh piak asi lai le, khatlei 

pâr chu zumh hen amah sunhnâk ah mang asi lai, a in chu nâwm pawngnâk ah 
siam asi lai. 

12Âu lal leh hotu khawm nih hi thupêk siarlo hen chunah mi Biakin râwk tumtu 

chu, amah sawnhnâk mun thîmtu Pathian nih lawnh ving seh. Kei, Darias nih, 
hi thupêk hi ka suah asi. Zûl hep ngelchel ding asi,” ti hen. 

Biakin Chu Ap Asi Rawh 

13Churawhchun lâirêltu Tatenai, Sethar Bozenai leh an rianṭuanpitu hâwi tla nih 

lal nih thu a pêk na mi hâwitê hen an ti rawh. 

14Juda ruitu tla chu an Biakin sak mavuak tak hen an ṭuan le, khuavâng Hagai 

leh Zekariah nih an fawrh na. Israel Pathian leh Persia lal lianchem Kirus, 
Darias, Artakzerzes nih thu an pêk na mi hâwi hen Biakin chu an sak dih rawh. 

15Lal lianchem Darias lâirêl a kum ruknâk ah Adar thla ni thum ni ah Biakin sak 

chu an lîm rawh. 

16Churawhchun Israel mi tla, Bâwlpu tla leh Levi tla leh midang zawzawng sal 

tâng kîr mi tla nih Biakin chu lâwm tak hen an ap rawh. 

17Chu Biakin apnâk rangah chun chawchal zâ, dawrâ zanih, dawrâ fa zali 

bâwlnâk ah an ap le, kêl leinih chu sual rangah apnâk ah an mang, Israel phun 
khat ah pakhat vima ding hen. 

18Bâwlpu tla leh Levi tla chu Mosi lasuibu ah sîntirnâk hâwi hen Jerusalem ah 

mi Biakin rianṭuantu ah an siam na. 

Kalkanh Kût 

19Sal tâng kîr mi tla nih a kum nawlh thla khatnâk a ni leili ni ah Kalkanh Kût an 

mang. 

20Bâwlpu leh Levi tla chu anna thianh le, dân hâwi hen an thiang. Levi tla nih 

sal tâng kîr mi tla zawzawng rangah leh bâwlpu tla leh anmah rangah ran tla 
chu Kalkanh Kût bâwlnâk ah an thah. 

21Chu bâwlnâk sa chu Israel sal tâng kîr mi zawzawng leh chu ram ah um mi 

lunglotu pathian sawnh bâng hen LALPA Israel Pathian sawnhtu zawzawng nih 
an ei. 

22Ni sarih kar vial chu Sang Thilnu Telh Loh Kût lâwm tak hen an mang. LALPA 

nih Asiria lal lianchem chu anmah sunhsaktu leh Israel Pathian Biakin sak 
nawlhnâk rian lakah bawmhtu ding hen a siam ruangah thungâi anna lâwm. 

Ezra Lasuibu 7 

Jerusalem Ah Ezra A Tleng Rawh 

1Kum tamtak nûnah, Artakzerzes chu Persia lalchem asi liauah minung pakhat 

Ezra a um. Bâwlpu lianchem Aron amah thlâktu a lânah mi thu hi hâwi hen a 
zâwt. Ezra chu Seraiah fapa asi, Seraiah chu Azariah fapa asi, Azariah chu 
Hilkiah fapa asi. 

2Hilkiah chu Salum fapa asi, Salum chu Zadok fapa asi, Zadok chu Ahitub fapa 

asi, 

3Ahitub chu Amariah fapa asi, Amariah chu Azariah fapa asi. Azariah chu 

Meraioth fapa asi, 

4Meraioth chu Zerahiah fapa asi, Zerahiah chu Uzi fapa asi, Uzi chu Buki fapa 

asi, 

5Buki chu Abisua fapa asi, Abisua chu Phinehas fapa asi, Phinehas chu Eleazar 

fapa asi, Eleazar chu Aron fapa asi. 

6-7Ezra chu LALPA Israel Pathian nih Mosi sinah a pêk mi Dân zawzawng 

theihtu asi. Ezra chu LALPA a Pathian nih mal a sâwm ruangah a deih mi zawng 
chu lal nih a pêk. Artakzerzes lâirêl kum sarihnâk ah Ezra chu Israel zapi 
minung tla, bâwlpu tla, Levi tla, Biakin tumphung leikâng tumtu murui, Biakin 
vêngtu leh rianṭuantu murui tla hen Babulon thawk hen an suak le, Jerusalem 
ah an kal. 

8-9Babulon ah mi chu a thla khatnâk a ni khatnâk ah an suak le, Pathian ṭangpi 

hen a thla nganâk a ni khat ni ah Jerusalem ah an tlung. 

10Ezra chu LALPA Dân sîn leikângah â pêk mi minung asi le, dân zawzawng 

pêk ding hen Israel mi tla a sîntir na. 

Artakzerzes Nih Theihtirnâk 
Thurîn Ezra Rangah A Pêk Nâk 

11Lal lianchem Artakzerzes nih hi hâwi hen theihtirnâk lasuirîn chu Ezra bâwlpu, 

LALPA dân leh thupêk, Israel tla sinah a pêk na mi zawzawng theihtu sinah a 
pêk: 

12Lal lianchem Artakzerzes nih Ezra bâwlpu Vân Pathian Dân theihtu sinah 

lasuikuat: 

13“Ka ram sung zawzawng ah Israel um mi zawzawng, bâwlpu tla, Levi tla, 

Jerusalem ah kal duhtu zawzawng rangah kal ding siang asi. 

14Ka sinah mi remruattu pasarih tla hen Jerusalem leh Juda ram ah thil umdân 

tla nan sinah thu ka nan pêk na mi hâwi hen nan Pathian Dân hâwi hen thil an 
zûl ma zûl lo deihfiang ding leh zauhfiang ding hen ka nan fial na. 

15Kei leh ka remruattu tla nih Israel Pathian Jerusalem ah amah Biakin pêk ding 

kan duh mi hâwi hen ngûn leh tangka ap ding mi khawm nan put ding asi. 

16Babulon ram sung zawzawng ah ngûn leh tangka khawlh mi tla leh Israel mi 

leh an bâwlpu tla nih Jerusalem ah an Pathian rangah an pêk mi zawzawng 
hen nan put ver ding asi. 

17“Hi bang tangka tla hen thiamthih tak hen chawchal tla, dawrâ chal tla, dawrâ 

fa tla, fâng tla, uain tla nan châwk lai le, Jerusalem Biakin ah mi mâichâm ah 
ap u. 

18A leifuan tla nan nei mi chu nan hâwi le tla hen nan Pathian duhzia hâwi hen 

nan mang kho lai. 

19Khêng leh bêl zawzawng Biakin ah rianṭuannâk ah an pêk na mi chu 

Jerusalem ah Pathian sinah nan pêk ding asi. 

20Thil dang zeizawng nan herh mi a um chun lal tangka kilnâk lakah mi nan 

tawng kho lai. 

21“Eufretis thlanglei ram ah tangka kiltu tla zawzawng chu Ezra, Vân Pathian 

Dân theihtu nih a nan deih na mi chu a rang kho zia zia hen nan pêk ding asi. 

22Tangka kilogramme 3,400, wheat fâng kilogramme 10,000, uain litre 2,000, 

oliv sariak litre 2,000 leh chite an herh zat zawng. 

23Vân Pathian Biakin rangah thil herh nan pêk ding mi thu ah a thiamthih u, ka 

lakah leh ka nehnûnah lâirêltu tlûnah a rothawk sual lai ti theih u. 

24Biakin rianṭuantu leikângah kawpkaihtu tla, Levi tla leh bâwlpu, tumphung 

tumtu tla, Biakin vêngtu tla leh rianṭuantu tla chu siah nan khawlh na ding asi 
lo. 

25Nang, Ezra, Pathian nih finghnâk a nan pêk mi mangtu, Eufretis thlanglei ah 

um mi tla, na Pathian Dân zûltu tla zawzawng tlûnah zauhkhenhtu ah leh lâirêltu 
ah ka nan ruat asi, a theih lo mi tla Dân na sîntir na ding asi. 

26Âuzawng na Pathian Dân mawh a ram Dân mawh zûl duhlotu chu rêp sawm 

ding asi, thah hen mawh sal ah tângtir hen mawh, a thil neih tleih piak hen 
mawh rêngtlâk hen mawh rêp ding asi,” ti hen. 

Ezra Nih Pathian A Sawr 

27Ezra nih, “Hawng kan thlâktu LALPA Pathian chu sawr hen um seh! Anih nih 

Jerusalem ah LALPA Biakin zah ding hen lal chu hi hâwi hen a siam ruangah. 

28Amah Pathian khuaruatnâk ruangah lal leh a lâirêltu tla, a rianṭuantu thiltikho 

tak tla dâwt le riahnâk ka tawng, LALPA ka Pathian nih râlṭhatnâk hawng ka 
pêk le, Israel chi lakah a lukhâi dadauh tla chu ka sinah ka kîrpi kho na asi,” a 
ti. 

Ezra Lasuibu 8 

Zapi Sal Tâng Hawng 
Kîr Nawlh Mi Tla 

1Hi bang tla hi lal lianchem Artakzerzes lal asi liauah Babulon ah sal tâng hawng 

kîr mi tla chi khat lakah a lukhâi dauh tla chu an si: 

2-14Gersom chu Phinehas lakah lukhâi dauh asi. Daniel chu Ithamar chi lakah 

lukhâi dauh asi. Sekaniah fapa Hatus chu David chi lakah a lukhâi asi. Zekariah, 
Paros chi lakah a lukhâi chu amah chi tla minung zâ leh sâwmnga hen (an 
thlâktu tla rînnâk a um.) Zekariah fapa Eliehoenai, Pahat Moab chi lakah 
minung zanih lakah a lukhâi dauh asi. Jahaziel fapa Sekaniah chu Zatu chi 
minung zathum lakah a lukhâi dauh asi. Jonathan fapa Ebed chu, Adin chi 
minung sâwmnga lakah a lukhâi dauh asi. Athaliah fapa Jesaiah chu Elam chi 
sâwmsarih lakah a lukhâi dauh asi. Mikael fapa Zebadiah chu Sephatiah chi 
minung sâwmriat lakah a lukhâi dauh asi. Jehiel fapa Obadiah chu Joab chi 
minung zanih leh leiriat lakah a lukhâi dauh asi. Josiphiah fapa Selomith chu 
Bani chi minung zâ leh sâwmruk lakah a lukhâi dauh asi. Bebai fapa Zekariah 
chu Bebai chi minung kul leh pariat lakah a lukhâi dauh asi. Hakatan fapa 
Johanan chu Azgad chi minung zâ leh parâ lakah a lukhâi dauh asi. Eliphelet, 
Jeuel leh Semaiah chu Adonikam chi minung sâwmruk (a nehnûnah hawng kîr 
mi tla) lakah a lukhâi an si. Uthai leh Zakur chu Bikvai chi minung sâwmsarih 
lakah a lukhâi dauh an si. 

Biakin Rianṭuan Ding Hen Ezra 
Nih Levi Tla A Tawng Na 

15Ahava khua leiah a luang mi tiva lampi chawh kiangah zapi minung zawzawng 

chu ka pumh na. Chunah chun ni thum kanna kulh. Zapi minung lakah bâwlpu 
tla chu ka muh na le, khawmsele Levi tla lam chu ka muh na lo. 

16Ruitu dauh pakua Eliezer, Ariel, Semaiah, Elnathan, Jarib, Elnathan, Nathan, 

Zekariah leh Meshullam, chun sîntirtu rangah mi panih Joiarib leh Elnathan ka 
fial na. 

17Ido, Kasiphia ah um mi tla lakah a lukhâi dauh leh a hâwi tla Biakin rianṭuantu 

tla sinah Biakin ah; Pathian rianṭuantu ah mi hawng fial na ding hen va simh na 
ding hen ka fial na. 

18Pathian zângfahnâk ruangah mi mang tlâk tak Serebiah Mahli chi, Levi thlâk 

lakah mi leh a fapa tla leh a unau tla leiriat tla hen kan sinah an hawng fial na. 

19Hasabiah leh Jesaiah Merari chi lakah mi an unau minung kul tla hen an 

hawng fial fâwn. 

20Chu lo khawmah Biakin rianṭuantu zanih leh kul an thlâktu tla lalchem David 

leh a rianṭuantu tla nih Levi tla ṭangpitu rang dingah an ruat na rawh mi an um. 
Chu tla chu an min rîn ver an si. 

Ezra Nih Zapi Minung Buhngei Leh 
Thlachamnâk Ah A Rui Na 

21Tî lampi chawhnâk mun Ahaviah ah, kan Pathian mâika ah thinlung nâu tak 

a buh ngei ding hen leh kan kalnâk ding lampi tluan hen kan neih leh kan fa tla 
hawng kan kilkâwi ding hen Pathian sinah ngiarnâk thu ka suah. 

22Kawrsen rang tlûnah chuan mi murui kan kalnâk ah hawng kan vêng ding hen 

lal deih ding ka ningzak; a sinah kan Pathian nih amah rinhsantu âuzawng mal 
a sâwm na le, amah lawmhtirlotu leh hawitâktu lam chu âuzawng a rêp na ti 
hen ka simh rawh ruangah. 

23Churawhchun buh kan ngei le, a sinah thla kan cham le, kan thlachamnâk 

chu hawng kan sâng rawh. 

Biakin Rangah Thilpêk 

24Bâwlpu lakah ruitu Serebiah, Hasabiah leh midang parâ ka thîm na. 

25Churawhchun ngûn, tangka, khêng leh bêl Biakin ah mang ding hen lal leh a 

krai pêktu tla, a rianṭuantu tla leh Israel tla nih an pêk mi chu ka khingh le, 
bâwlpu tla rangah ka pêk na. 

26-27Ka pêk na mi chu hi bang tla hi asi: tangka - 22 metric ton 100 tangka khêng 

leh bêl - 70 kilogramme ngûn - 3,400 kilogramme 20 ngûn khêngkûm - 8.4 
kilogramme 2 dâr khêngkûm-ngûn khêng hen a sung dân â tluk mi tla hen. 

28An sinah, “Nannih chu LALPA a nan thlâk natu Pathian lakah thenhlimhtir nan 

si rawh le, churuangah tangka leh ngûn khêng leh bêl tla hi LALPA Pathian 
sinah thinlung duh thu pêk ding rangah ap u. 

29Biakin ah nan va siah lân lo chu fîmkhur tak hen kilkâwi u. Jerusalem ah mi 

bâwlpu kardang ah thlâi ule bâwlpu leh Levi ruitu tla leh Jerusalem ah Israel 
ruitu tla kut ah ap na u,” ka ti na. 

30Churawhchun bâwlpu leh Levi tla nih Jerusalem Biakin ah kalpi ding hen ngûn 

leh tangka leh khêng leh bêl mawhphurhnâk chu an lâk rawh. 

Jerusalem Ah Kîrnâk 

31A thla khatnâk ni leinih ni ah Jerusalem khua leiah kal ding hen Ahava tî lampi 

chawh chu kan kaltâk rawh. Kan Pathian nih hawng kan dotu mêlma leh kan 
kalnâk ah hawng kan bawhtu tla lakah hawng kan hum. 

32Jerusalem ah kan va tlung rawh chun ni thum kanna dîn. 

33Churawhchun a ni li ni ah Biakin ah kan va kal le, tangka leh ngûn leh khêng 

leh bêl tla kan khingh le bâwlpu Uriah fapa Meremoth kut ah kan ap. Chu sinah 

chun Phinehas fapa Eleazar leh Levi panih Jeshua fapa Jozabad leh Binui fapa 
Noadiah an um. 

34Chu liau chun thil zeizawng khingh ver hen singsiahnâk lakah lîm dak hen rîn 

asi. 

35Sal thawk hen hawng kîr mi zawng tla nih chun Israel Pathian sinah duah mi 

bâwlnâk an ap. Israel mi tla rangah chawchal 12, dawrâ 96, dawrâ fa 77 an ap. 
An sual tlenh ding hen kêl 12 khawm an ap. Chu zawng ran tla chu LALPA sinah 
bâwlnâk rangah an duah hep. 

36Lal lianchem lasuirîn khawm Eufretis thlanglei mi lâirêltu leh rianṭuantu sinah 

an pêk le, annih tla nih mi zapi an Biakin ah sawnhnâk nei ding hen an ṭangpi 
na. 

Ezra Lasuibu 9 

Ezra Nih Juda Silo Mi 
Hen Umhnâk A Theih 

1Chubang zawzawng ti thluh asi rawh chun Israel mi leh ruitu tla chu an hawng 

le, zapi tla, bâwlpu leh Levi tla chu an kiangkam ram ah mi Amon, Moab, 
Aigupta, Kanaan mi, Hit mi, Periz mi, Jebus mi leh Amor mi tla lakah anna thliar 
loh ti thu an hawng ka simh. Chubang minung tla hâwi hen thil fihnungkâi an ti. 

2Juda mi tla chu ramdang mi tla hen anna umh le, churuangah Pathian mi 

thenhlimh tla chu an nâwm rawh. Ruitu tla leh rianṭuantu tla chu buartu lakah a 
lukhâi an si rawh. 

3Chu thu ka theih rawh chun ka lungfâk tukah ka nipuan tla ka thlêk le, ka sam 

leh ka khamul tla ka phâwi le, ngaihsiat bû hen ka to thlo. 

4Chunah chun ngaihsia tak hen zânlei bâwlnâk tik tiang ka to. Zapi tla, sal tâng 

hawng kîr mi tla sualnâk Israel Pathian nih a sim mi ruangah ningṭihtu 
zawzawng ka kiangkam ah an hawng a pûm chiam. 

5Zânlei kâng bâwlnâk tik asi rawh chun, ngaihsia tak hen ka um mi mun thawk 

hen ka thawk le, ka nipuan thlêk mi ruk bû hen bân phar hen ka siksidîr le, 
LALPA Pathian sinah thla ka cham. 

6A sinah, “Pathian, na mâika ah ka lû tung ding khawm thungâi ka ningzak. Kan 

sualnâk chu kan dung ngâk sâng hen â pawng. Vân tawngh khet hen a sâng 
rawh. 

7Hawng kan thlâktu san liau thawk hen tutiang kannih na mi tla nih sual rokual 

tak kan ti asi. Kanmah leh kan lal leh kan bâwlpu tla sualnâk ruangah ramdang 
mi lal tla kut ah tleih hen kan um le, thah leh râwk hen sal ah put hen kan um. 
Tusûn ni tiang hen ningzakkâi dawnghnâk hen kan um. 

8Tuah sâwtlotê rang dingah LALPA kan Pathian kan lakah vêl na nei le, mi 

zeimaw zat chu sal ah mi hawng kan suah le, hi mun thenhlimh ah na hawng 

kan umtir rawh. Sal si rawh menza khawmsele nunchan thar na hawng kan pêk 
rawh. 

9Sal sikhawmsele sal na kan sitir kumza lo. Lal lianchem chu kanmah 

sunhsaktu ah na siam le, anih nih Biakin â râwk rawh mi sak nawlh ding hen 
leh Jerusalem leh Juda ram ah um mun him tak hen nei kho ding hen kal ding 
hawng kan siangtir. 

10“Sikhawmsele, Pathian, tuah chu hâwi hen thil a hawng um rawh mi chu 

kannih nih zei thu kan sim lai rawh? 

11Na to-aw khuavâng tla mang hen thu na kan pêk mi tla khawm kan ngâilo 

fâwn rawh, kan luah ding mi ram chu a luahtu minung tla thil nâwmtâm leh 
fihnungkâi titu tla nih khatlei dawng thawk hen khatlei tiang an luah ti hawng 
kan simh ruangah. 

12Chu ram ah chun kan thlâk tla lâwm tak hen um kumza ding kan duh asi chun, 

chubang mi tla hen nupi pasal a umh lo hen anmah tla vânṭhatnâk ding hen kan 
bawp hen kan ṭangpi na ding asi lo ti hawng kan simh. 

13Kan lakah kan sual ruangah leh diklonâk ruangah thil a hawng tlung mi ruang 

khawmah kan lakah rêpnâk a hawng tlung mi khawm, kan Pathian nih na kan 
rêp mi asi ti kan theih, kan ruat ngâk a nêm hen a thibang na kan zuah nget rih. 

14Chu hâwi asi ruangah, zeitin na thupêk siarlo hen hi bang misual tla hen 

kanna umh nawlh zia lai? Chu hâwi kan ti chun na thin a thawk lai le, pakhat 
khawm zuah lo hen na kan veih dep lai. 

15LALPA Israel Pathian, nang chu na rep le, na kan zuah. Kan sualnâk na sinah 

kan phuang asi, na mâika ah hawng kal khonâk kan nei lo,” a ti. 

Ezra Lasuibu 10 

Châwm Dut Umhnâk Dawnghtir 
Ding Hen Ruatnâk 

1Ezra chu Biakin tualmâi ah ṭap bû leh sual thutluang vâwr hen thla a cham 

liauah, Israel mi zapi tla mipa, nunau tla, ngâksia tla a kiangah an hawng a pûm 
le, ngaihsia tak hen an ṭap. 

2Jehiel fapa Sekaniah, Elam chi lakah mi nih Ezra sinah, “Phundang nunau tla 

hen umhnâk ruangah Pathian lungnâk chu râwk rawh menza khawmsele, Israel 
mi tla rangah lungumnâk a um nget rih. 

3Hi bang nunau leh an fa tla hi nar phin hen Pathian sinah tuah thutiam bir tak 

kan nei ding asi. Pathian ṭih leh zahtu tla nih thu hawng kan pêk mi hâwi hen 
kan ti lai. Pathian Dân nih ti ding hawng kan ruat mi chu kan ti lai. 

4Chu chu nan ti ding mi tak chu asi. Kannih nan dunglei ah kan um lai le, nannih 

mâilei ah kal hen ti u,” a ti. 

5Churawhchun Ezra nih bâwlpu lakah ruitu tla Levi lakah mi leh mi zapi dang 

tla zawzawng nih Sekaniah nih a ruat mi hâwi hen ti ding hen thutiamnâk an 
nei. 

6Churawhchun Pathian Biakin tualmâi ah mi chu Eliasib fapa Jehohanan umnâk 

ah a va kal le, chunah chun sal tâng tla zumhkâilonâk thu ah lungfâk tak hen 
chunah zân khat a va riak. 

7Thuchah chu sal kîr tla zawzawng sinah zapi minung ruitu tla thupêk hen 

Jerusalem ah a tawng ver ding hen an kuat. 

8Âuzawng chu ni thum karah kal lotu chu a thilneih rêng piak hen zapi lakah tel 

khonâk a nei lo rawh. 

9Ni thum kar nûnah thla kuanâk a ni kul ni ah Juda leh Benjamin ram ah um mi 

zawzawng chu Jerusalem ah an hawng le, Biakin mâiah anna pûm rawh. Ruah 
thungâi a tuk le, a dâi ruangah chu pûmnâk herh tak lakah mikip an thir. 

10Bâwlpu Ezra chu a dîr le, an sinah thu a sim le, “Ramdang nunau nan umpi 

ruangah Pathian lakah zumhnâk neilo hen Israel lakah sualnâk nan tlungtir. 

11Tuah nan thlâktu tla LALPA Pathian sinah, amah lawmhtir ding hen nan sual 

tla thutluang vâwr u. Kan ram ah ramdang mi tla lakah a thliar ule, ramdang mi 
nupi neih bâng u,” a ti. 

12Zapi minung tla nih âu bû hen an sâng le, “Na sim mi vial chu kan ti lai,” an ti. 

13Chu lo khawmah, “Zapi chu an tam tuktarâi le, ruah tâ nih thungâi a tuk, hi 

hâwi hen lênglei ah kan dîr kholo rawh. Ni khat leh ni nih karah ti salam ding asi 
lo rawh, kan lakah mi tamtak chu hi sualnâk ah tel mi kan si ruangah. 

14Kan rianṭuantu tla chu Jerusalem ah um hen hi thunawk hi anmah nih ruat na 

seh. Âuzawng ramdang nunau umpitu vial chu a tik ruat mi lakah kal na sele, 
chu rual ber chun ruitu tla leh khua lakah lâirêltu tla khawm kal na bâk seh. Chu 
tikah hi Pathian thinthawknâk mun ah mi hi a bâng lai rawh,” an ti. 

15Asahel fapa Jonathan leh Tikvah fapa Jahzeiah, Meshullam leh Levi mi 

Sabethai ṭangpitu tla cho lo nih chun âukhawm nih chu thu chu an êl lo. 

16Sal tâng kîr mi tla nih riruatnâk chu an zûl le, Bâwlpu Ezra nih mi tla chu phun 

tla hotu tla lakah mi a thîm na le, an min tla a rîn. A thla rânâk a ni khat ni ah 
thu deihnâk an dawmh le, 

17a thla nawlh mi a thla thum karah ramdang nunau leh mipa umh thu chu an 

deihfiang khap na. 

Ramdang Minung Umpitu Tla 

18Hi bang tla hi ramdang mi umpitu tla an rîn na mi chu asi: Bâwlpu anmah chi 

dân hâwi a rîn hen: Josua chi leh a unaupa Jehozadak fapa tla: Maaseiah, 
Eliezer, Jarib leh Gedaliah. 

19An nupi tla mâk ding hen thu an tiam le, an sual ruangah dawrâ chal bâwlnâk 

ah an ap. 

20Imer phun: Hanani leh Zebadiah 

21Harim chi: Maaseiah, Elija, Semaiah, Jehielleh Uziah. 

22Pasur phun: Elioenai, Maaseiah, Ismael, Nethanel, Jozabad leh Elasah. 

23Levi phun: Jozabad, Shimei, Kelaiah, (Kelita khawm an ti) Pethahiah, Juda 

leh Eliezer 

24Tumphung tumtu murui: Eliasib Biakin vêngtu tla: Salum, Telem leh Uri. 

25Midang tla: Parosh phun lakah mi: Ramiah, Iziah, Malkijah, Mijamim, Eleazar, 

Malkijah leh Benaiah. 

26Elam phun lakah mi: Mataniah, Zekariah. Jehiel, Abdi, Jeremoth leh Elija. 

27Zatu phun: Elioenai, Eliasib, Mataniah, Jeremoth, Zabad leh Aziza. 

28Bebai phun: Jehohanan, Hananiah, Zabai leh Athlai. 

29Bani phun: Meshullam, Maluk, Adaiah, Jasub, Sealleh Jeremoth. 

30Pahath Moab phun: Adna, Kelal, Benaiah, Maaseiah, Mataniah, Bezalel, 

Benui leh Manaseh. 

31-32Harim phun: Eliezer, Isijah, Malkijah, Semaiah, Shimeon, Benjamin, Maluk 

leh Semariah. 

33Hasum phun: Matenai, Matatah, Zabad, Eliphelet, Jeremai, Manaseh leh 

Shimei. 

34-37Bani phun: Maadai, Amram, Uel, Benaiah, Bedeiah, Keluhi, Vaniah, 

Meremoth, Eliasib, Mata-niah leh Jaasu. 

38-42Binui phun: Shimei, Selemiah, Nathan, Adaiah, Maknadebai, Sasai, Sarai, 

Azarel, Selemiah, Semariah, Salum, Amariah leh Josef. 

43Nebo phun: Jeiel, Matithiah, Zabad, Zebina, Jadai, Joel leh Benaiah. 

44Hi bang zawzawng nih ramdang mi nupi ah an nei. An mâk na le, an fa tla 

hen an nar ving na. 

Nehemiah 

Nehemiah 1 

1Hi hi Hakaliah fapa Nehemiah nih rianṭuan a lîmnâk thu asi. 

Nehemiah Nih Jerusalem 
A Sunhsaknâk 

Persia lal lianchem Artakzerzes a lalnâk kum kul a tlingnâk Kislev thla ah Susa 
khuapi ah ka um. 

2Ka unau tla lakah pakhat Hanani chu midang tla hen Juda ram thawk hen an 

hawng le, Jerusalem thâwngthâng leh Babulon ah sal tâng kîr mi thu ka deih 
na. 

3A thibang an ram leiah tlung mi tla chu thungâi anna hamh, an kiangkam 

ramdang minung um tla nih thungâi an zauhnawmh ti an ka simh. Jerusalem 
kulh khawm râwk chia hen a um nget ko rih le, a kulh kawtkâ khawm an 
duahnâk thawk hen remh asi lo rih ti an ka simh. 

4Hi bang zawng thu ka theih rawh chun ka to le, ka ṭap rawh. Ni zeimaw zat chu 

ka lungfâk tuk ah tî-le-râwl ka ei lo. Pathian sinah thla ka cham, 

5“LALPA, vân ah mi Pathian! Nang chu na rokual le, kannih chu nangmah ṭih 

hen kan um ko. Nangmah dâwttu leh na thupêk hâwi hen thil titu sinah chun na 
Thudântuk lakah rinhsanh tlâk na si. 

6LALPA, hawng ka zauh le, na to-aw Israel mi tla rangah a sûn a zân hen thla 

ka cham mi hi hawng ka ngâi piak. Kannih Israel mi tla nih kan sualnâk tla ka 
hawng phuang asi. Hawng ka thlâktu leh kei nih thilsual kan ti rawh asi. 

7Sual tak hen na lakah thil kan ti le, na thupêk tla hâwi hen thil kan ti lo. Na to-

aw Mosi mang hen Dân na kan pêk mi tla khawm kan zûl lo. 

8Tuah Mosi sinah thu na sim mi kha theihkumza rawh: ‘Nannih Israel mi tla, ka 

lakah zumhkâilo hen nan um chun phundang tla nâwngah kan rekrâwitir na awt. 

9Sikhawmsele, ka sinah nan hawng kîr nawlh hen thu ka nan pêk na mi tla hâwi 

hen thil nan ti chun, keimah nan ka sawnhnâk mun ding ka thîm mi mun ah tual 
dawnghnâk ah rekrâwi hen um rawh menza khawm ule, ka nan kîrpi nawlh na 
lai, na ti mi kha. 

10“LALPA, hi bang tla hi nangmah to-aw leh mi tla an si. Na thiltikhonâk leh na 

chaknâk hen ruang na suah na. 

11Kei leh na to-aw dang nangmah ṭih leh zahtu tla thlachamnâk zawzawng hi 

tuah hawng kan ngâi piak rawh. Tusun ni ah hin dingchangnâk hawng ka pêk 
le, lal lianchem chu ka lakah khuaruattir,” ti hen. Chu liauah chun lal lianchem 
uain pêktu ka si. 

Nehemiah 2 

Nehemiah Jerusalem Leiah A Kalnâk 

1Thla li asi nûnah ni khat chu lal lianchem Artakzerzes buh a ei liauah uain va 

pêk ding hen a sinah ka kal. Zûr mêl put hen hawng ka muh dah lo ruangah, 

2“Zeirangah ti ti na zûr? Na damlo mi khawm asi lo, thinlung lâwm lonâk tak na 

nei asi lai,” ti hen hawng ka deih. Kei nih hâu suah hen 

3ka sâng le, “Bâwipa, san sâu hen um rawh! Hawng ka thlâktu tla vûinâk mun 

leh a kulh kawtkâ chu mei nih a râwk hep mi zeitin zûr mêl putlo hen ka um kho 
zia lai?” ka ti. 

4Churawhchun lal lianchem nih, “Zei tak me na duh?” ti hen hawng ka deih. Vân 

Pathian sinah thla ka cham rawh chun lal sinah, 

5“Lal lianchem nih na ka duhpi mi asi chun Juda ram ah va kal hen hawng ka 

thlâktu tla anna vûinâk khuapi va sak nawlh ding hen kal ding hawng ka siang 
le ka duh,” a ti. 

6Lal lianchem leh a kiangah lalnu a to mi nih ka deih mi chu an hawng ka siang 

piak sawm. Ka râu ding zat leh ka hawng kîr tik ding tla lal nih a hawng ka deih. 

7Eufretis thlanglei ram ah lâirêltu sinah Juda ram hawng ka ṭawltir ding hen 

theihtirnâk sunhsaknâk lasui hawng ka pêk ding hen ka deih. 

8Chun lal thing mun zauhtu Asap rang khawmah Biakin vêng mi kiangah khuapi 

kulh kawtkâ rangah leh ka umnâk rangah thing hawng ka pêk ding hen 
theihtirnâk lasui lal ka deih. Pathian ka sinah a um ruangah ka deih mi zawng 
chu lal nih hawng ka pêk. 

9Lal lianchem nih kawrsen hotu zeimaw mi tla leh rang tlûn chuantu kawrsen 

ka sinah a hawng fial na. Eufretis thlanglei kângah khualtlâwng ding hen ka kal 
rawh. Lâirêltu sinah lal lianchem lasui chu ka pêk. 

10Sikhawmsele, Beth Horon khua mi Sanbalat leh Amon ram ah mi rianṭuantu 

Tobiah nih Israel mi tla rangah ṭhatnâk dingah rianṭuan ding hen mi zeimaw mi 
tla an hawng ti an theih le, thungâi an thin a thawk. 

11Jerusalem leiah ka kal vima le, Jerusalem siam ding hen 

12Pathian nih hawng ka simh mi tla chu ni thum kar chu âu sin khawm ka simh 

na lo. Churawhchun zânlei ah ka thawk le, ka hâwi le mi tâwmtê ka put na le, 
ka suak. Ran chu keimah chuannâk ding sanatung pakhat cho kan put. 

13Zân asi rih liauah khuapi lakah mi chu ka suak le, thlanglei kângah Tivakuam 

ah mi kulh kawtkâ leiah ka kal le, simlei kângah Nâwm Lawnhnâk Kawtkâ leiah 
mi Dragon Tikhur leiah ka kal. Ka kal pah hen khuapi kulh a chim mi leh kulh 
kawtkâ mei nih a râwk mi chu ka zauh pah vima. 

14Churawhchun khuapi saklei kângah ka kal le, marlei ah Tikhur Kulh Kawtkâ 

leh Lal Tikhurchawh lei khawm ka kal. Ka chuannâk sanatung chu nâwm pawng 
lakah kalnâk a tawng kho lo le, 

15churuang chun Kidron Va leiah ka ṭum le, kulh tla zauh vima hen ka kal. 

Churawhchun, ka hawng kalnâk leiah ka kîr nawlh le, tivakuam mi khuapi Kulh 
Kawtkâ lei hen ka lût nawlh. 

16Khua lakah rianṭuantu tla âukhawm nih, zei hâwi ka um, zei thil ka ti an theih 

rerêng lo. Chu hâwi hen ka hâwi Juda tla, bâwlpu tla, ruitu tla, rianṭuantu tla, âu 
sin khawmah zei thu khawm ka simh na lo. 

17Sikhawmsele, an sinah, “Jerusalem chu â râwk le, a kulh kawtkâ tla khawm 

râwk hep asi rawh ruangah kan rangah lawksawng a kâi zia hi zauhnik u! Hi 
khuapi kulh hi kan remh nawlh lai le, kan rangah ningzakkâi chem hi kan 
dawngtir lai,” ka ti na. 

18Chun, Pathian ka sinah a um mi leh hawng ka ṭangpi zia, lal nih ka sinah thu 

a sim mi tla ka simh na. Annih nih, “Sak ding hen kanna dawmh lai rawh ne,” 
an ti le, rianṭuan ding hen anna tîm rawh. 

19Sanbalat, Tobiah leh Arab mi Gesem nih kan thiltum an theih rawh chun 

hawng kan nihsanh le, “Zei ti ding nanna tum? Lal tlûnah nan hel awt mu?” 
hawng kan ti. 

20Kei nih ka sâng le, “Vân Pathian nih dingchangnâk hawng kan pêk awt. A to-

aw tla kan si, sak ding kanna dawmh awt. Sikhawmsele nannih lam chu 
Jerusalem ah thil-le-rî ah zeikhawm thuneihnâk nan nei lo, dân lak khawm 
tingvo nan nei lo,” ka ti na. 

Nehemiah 3 

Jerusalem Kulh Siam Nawlhnâk 

1Hi hâwi hen khuapi kulh chu siam nawlh asi. Bâwlpu Lianchem Eliasib leh a 

hâwi bâwlpu tla nih Dawrâ Kulh Kawtkâ an siam le, an ap le, amah muntê ah 
an dirh nawlh. Insâng Zâ leh Hananel Insâng tiang an ap. 

2A sangtu chu Jeriko mi nih an sak. Chu sang nawlhtu chu Imri fapa Zakur nih 

a sak. 

3Ngâ Kawtkâ chu Hasenaah chi tla nih an sak. A kân leh a kawtkâ tla chu a 

muntê ah an sak le, a renhnâk ding hen thîr renhnâk an siah. 

4Chu sangtu chu Uriah fapa Meremoth, Hakoz tupa nih a sak. Chu sangtu chu 

Berakiah fapa Meshullam Mesezabel tupa nih a sak. Zarlok fapa Baana nih chu 
sangtu chu a sak. 

5Chu sangtu chu Tekoa mi tla nih an siam le, sikhawmsele khua ruitu tla nih 

anmah rang dingah ruat mi rian chu an êl. 

6Paseah fapa Joiada leh Besodeiah fapa Meshullam nih Jesanah Kulh Kawtkâ 

an siam. A kân leh a kawtkâ chu a mun ah an siah, a kulh kawtkâ renhnâk ding 
hen thîr renh an siah. 

7Gibeon a mi Melatiah, Meronoth ah mi Jarlon, Gibeon mi leh Mizpah mi nih a 

sangtu chu an siam le, Eufretis thlanglei mi lâirêltu mun tiang an siam. 

8Harhaiah fapa Uziel, ngûn dêngtu nih a sangtu a siam. Rimthâw siamtu 

Hananiah nih chu sangtu chu Vâm Lian umnâk tiang a siam. 

9Hur fapa Rephaiah, Jerusalem mun khingkhuai lâirêltu nih chu sang nawlh chu 

a siam. 

10Harumap fapa Jedaiah nih a sangtu amah in kiang chu a siam. Hasabneiah 

fapa Hatus nih chu sangtu chu a siam. 

11Harim fapa Malkijah leh Pahath Moab fapa Hasub nih chu sangtu leh Oven 

Insâng an siam vevê. 

12Halohesh fapa Salum Jerusalem mun khingkhuai lâirêltu nih chu sangtu chu 

a siam. (Chu rianṭuan chu a fanu tla nih an ṭangpi.) 

13Hanun leh Zanoah khua ah um mi tla nih Tivakuam mi Kulh Kawtkâ an siam. 

Kulh chu a muntê ah an siam le, a renhnâk ding hen thîr an siam le, Nâwm 
Lawnhnâk Kulh Kawtkâ tiang feet 1,500 kulh an remh. 

14Rekab fapa Malkijah, Beth Hakerem bial lâirêltu nih Nâwm Lawnhnâk Kulh 

Kawtkâ a remh. Amah muntê ah kulh kawtkâ chu a siam le, a renhnâk ding hen 
thîr tluan a siam. 

15Kolhozeh fapa Salum, Mizpah lâirêltu nih Tikhur Kawtkâ a siam. A kulh kawtkâ 

chu a tuam le, amah muntê ah a siam le, a renh tla khawm a siam. Selah Tili 
ram ah lal dûm dawtah kulh vâm a siam le, David khuapi leiah kalnâk kal bâk 
mi tiang hen. 

16Azbuk fapa Nehemiah, Bethzur ram khingkhuai lâirêltu nih chu sangtu chu a 

siam le, David thlân, tili leh kawrsen umnâk tiang hen. 

Kulh Siamtu Levi Tla 

17Hi bang Levi tla nih hin kulh vâm zeimawh mun dang tla an remh nawlh. Chu 

a sangtu chu Bani fapa Rehum nih a remh. Hasabiah, Keilah ram khingkhuai 
lâirêltu nih amah ram mi ruangrûl ah chu sangtu chu a remh. 

18Henadad fapa Bavai, Keilah ram khingkhuai lâirêltu nih chu sangtu chu a 

remh. 

19Jeshua fapa Ezer, Mizpah lâirêltu nih râlthuam siahnâk mun sangtu chu kulh 

vâm ngâwinâk mun tiang a remh. 

20Zabai fapa Baruk nih chu sangtu chu Bâwlpu Lianchem Eliasib in tualmâi tiang 

a remh. 

21Uriah fapa Meremoth, Hakoz tupa nih chu sangtu chu Eliasib in dawngh tiang 

a remh. 

Kulh Vâm Siamtu Bâwlpu Tla 

22Hi bang bâwlpu tla nih mun zeimaw ram tla an remh: Jerusalem kiangkam 

munah mi bâwlpu tla nih chu sangtu mun chu an remh. 

23Benjamin leh Hasub nih chu sangtu amah in zâwn ram an remh. Maaseiah 

fapa Azariah, Ananiah tupa nih chu sangtu amah in zâwn a remh. 

24Henadad fapa Benui nih chu sangtu Azariah in thawk hen kulh ki tiang a remh. 

25-26Uzai fapa Palal nih chu sangtu kulh ki ram ah mi, mun sâng dauh ah mi 

insâng vêngnâk in kiang a remh. Parosh fapa Pedaiah nih tikhur kiangah mi 
chu sangtu saklei ram leh Biakin vêngnâk insâng ram a remh. (Hi hi Ophel an 
ti mi khuapi zeimaw mun ram Biakin rianṭuantu umnâk asi.) 

Remhtu Dang 

27Tekoa mi tla nih chu sangtu mun Biakin vêngnâk ram insâng thawk hen Ophel 

mun tiang an remh. 

28Bâwlpu murui tla nih chu sangtu mun marlei kâng Rang Kawtkâ thawk hen 

anmah kawtkâ chiau an remh. 

29Imer fapa Zadok nih chu sangtu mun amah in zâwn a remh. Sekaniah fapa 

Semaiah, saklei ah mi Kulh Kawtkâ vêngtu nih chu sangtu chu a remh. 

30Selemiah fapa Hananiah leh Zalap fapa a paruknâk Hanun nih chu sangtu 

panih chu an remh. Berekiah fapa Meshullam nih chu sangtu amah in zâwn a 
remh. 

31Malkijah ngûn dêngtu nih chu sangtu mun Biakin rianṭuantu umnâk in leh 

Mipkad Kulh kawtkâ mi sawlehtu tla mun, mar saklei kângah mi kulh ki ram ah 
kardang tlûnah mi tiang a remh. 

32Ngûn dêngtu leh sawlehtu tla nih a dawnghnâk mun kulh ki mi kardang thawk 

hen Dawrâ Kawtkâ tiang an remh. 

Nehemiah 4 

Nehemiah Nih A Rianṭuan 
Kalhtu Tla A Neh Na 

1Sanbalat nih Juda tla nih kulh remh anna dawmh rawh ti a theih rawh chun a 

thinthawk le, zeikhawm hawng kan siarlo rawh. 

2A hâwi murui leh Samari kawrsen murui mâika ah, “Hi Juda mi lawksawng tla 

nih hin zei ti ding tum hen me thil an ti? Khuapi remh ding hen na maw an tum? 
Bâwlnâk ap hen ni khat karah dih ding hen na maw an tum? Nâwmtâm salam 
hen rawh mi lung hen an sak kho awt mazei?” a ti. 

3A kiangah Tobiah a dîr mi khawm nih, “Zeitin mi kulh me dirh kho ding hen an 

awt, kâwlui khawm nih a chimtir rel kho lai,” a ti. 

4Thla ka cham le, “Pathian, hawng kan siarlo zia hi ngâinik! An hawng kan 

zauhnawmhnâk chu anmah lû tlûnah tlâktir. An thil-le-rî neih zawzawng mi tla 
râwktir hep na le, anmah chu ramdang ah sal ah put hen umtir na. 

5Kan in sak hawng kan kalh ruangah an thilsual ti chu ngaihdam lah le, an 

thilsual ti philh lah,” ti hen. 

6Chun, kulh chu kan remh vima le, mi zapi tla chu rianṭuan an tha thawk thlo 

ruangah kulh chu a sâng lei khingkhuai ding chu kan sangh rawh. 

7Sanbalat, Tobiah, Arab mi tla, Amon tla leh Asdod mi tla nih Jerusalem chu 

mavuak tak hen kan remh mi leh kulh a chat mi tla phih asi rawh ti an theih le, 
thungâi an ro a thawk. 

8Churawhchun Jerusalem do ding leh nawknâk siam ding hen hawng kal ding 

anna thluk rawh. 

9Sikhawmsele, Pathian sinah thla kan cham le, anmah lak thawk hen kan mi tla 

chu a sûn a zân hen kan vêng na. 

10Juda mi tla nih an la neih chu an sak: “Kan chaklo vima, Chaklo hen thilrit kan 

phurh, Nâwmtâm lawnh ding thungâi a tam. Tusûn hin kulh zeitin kan siam kho 
lai?” ti hen. 

11Kan mêlma tla nih hawng kan thah ding leh kan rianṭuan bângtir ding an tum 

mi chu anmah an hawng tleng lân lo chu kan theih lo thlo ding hen an ruat. 

12Sikhawmsele, kan mêlma tla sinah Juda um mi tla nih zeiliau zawngah hawng 

kan do mi leh an thiltum tla chu hawng kan simh. 

13Churawhchun, mi tla chu nâmsâu tla, fei tla, chanhtiang tla ka ap na le, kulh 

pînleiah dihlo kar chu chunah a chi chi hen um mun ka siam piak na. 

14Mi tla chu ka zauhnâk ah thungâi dî hen ka theih na le, an sinah leh anmah 

ruitu leh rianṭuantu tla sinah, “Kan mêlma tla chu ṭih na lah u; LALPA rokual zia 
leh ṭihnungkâi zia theih ule, a ram lakah nan hâwi tla, nan fa tla, nan nupi tla, 
nan in tla ruangah do u,” ka ti na. 

15Kan mêlma tla nih an thu thlûk leh an thiltum tla chu Pathian nih a neh rawh 

ti an theih. Churawhchun kan ektê hen kulh remh ding hen kan kal nawlh fâwn. 

16Chu thawk rawh chun a khingkhuai nih rian an ṭuan le, a khing nih râlthuam 

thuam hen fei leh phaw leh chanhtiang put hen râl an vêng. 

17Hawng kan ruitu tla nih kulh remhtu tla chu chelh ri hen an ṭangpi na. Mi nih 

kut khiangkhat hen rianṭuan khawmsele, khiangkhat lei hen râlthuam an put; 

18kulh remhtu zawzawng nih an tâi ah nâmsâu pâinâk anna khimh ver. 

Tâwtawrâwt tumtu chu ka kiangah a um. 

19Mi zapi leh an rianṭuan ruitu tla sinah, “Hi kulh dâi hi a kâu rawh ruangah mun 

dang dangah a dang chereh hen kan um rawh. 

20Tâwtawrâwt hâu nan theih chun keimah leiah hawng a pûm hep u. Kan 

Pathian nih hawng kan do piak lai,” ti hen ka simh na. 

21Churawhchun nisiar hen khuadei tîr thawk hen zânlei ârfi langh tiang hen, mi 

khing nih kulh dâi an remh, mi khing nih fei hen râl vêng hen an dîr. 

22Hi kar vial chu hotu tla chu anmah ṭangpitu tla hen zân ah Jerusalem khua 

sungah um hep ding hen ka simh na, sûn hâwi hen zân khawmah khuapi chu 
vêng kho ding hen. 

23Kei leh ka hâwi tla, ka to-aw leh hawng ka vêngtu tla khawm nih kan kawrdawh 

nipuan zân khawmah kan lît lo, kan kut ah râlthuam chu thlah lo hen kanna put. 

Nehemiah 5 

Mipâm Nehsawhnâk 

1Chu nehnûn chun mi tamtak mipa khawm nunau khawm an hâwi Juda tla lakah 

chipchiarnâk an nei. 

2“Zeimaw mi nih, dâwngsungkhur tamtak kan si le, fâng kan herh,” an ti. 

3A dang tla nih, “Kan phâisen tla, grep dûm tla, in tla, pâm-le-mâi ruangah fâng 

kan khawp tâwk tawng ding hen phâwng ding kan nei,” an ti. 

4A dang tla nih, “Kan phâisen leh grep dûm siah lal sinah pêk ding hen lâng 

ding kan duh. 

5Kannih khawm kan hâwi Juda tla hen phun khat kan si dangâiah. Kannih fa tla 

khawm anmah fa tla hâwi hen an ṭha bâk lo ma? Kan fa tla chu sal ah kan siam 
ver na awt rawh. Kan fanu zei mi châng chu sal ah kan zuar ving na rawh. Kan 
phâisen leh kan grep dûm tla hawng kan lâk piak ving rawh ruangah a ti dân 
kan thiam lo rawh,” an ti. 

6Chu an chipchiarnâk tla ka theih rawh chun, ka ro a thawk le, an tlûnah thilti 

ding ka tum rawh. 

7Mipi tla lakah, rianṭuantu leh ruitu tla rangah, “Nan unau tla nan nehsawh asi,” 

ti hen ka châk na. Mi zapi tla thuruat ding hen ka pumh na le, 

8an sinah, “Hun sâwt tak kan unau ramdang ah mi sinah anna zuar rawh mi kan 

tlanh na rawh. Tuah nannih chu nan unau tak tla chu nan hâwi Juda sinah nan 
zuar awt,” ka ti na. Ruitu tla chu a sâng ding an theih lo le, an dâisip. 

9Churawhchun, kei nih, “Nan thilti dân a dik loh! Pathian nan ṭih hen thil dik nan 

ti ding asi. Chu tikah kan mêlma Gentel tla chu kanmah hawng kan 
zauhnawmhtu si ding hen nan pêk na lai loh. 

10Kei leh ka hâwi tla, ka rianṭuantu tla nih zapi minung tla chu fâng leh tangka 

kan pûktir na. Hawng kan sam ding mi tla kha tuah samlo ding hen kan ruat lai. 

11Tangka leh fâng mawh, oliv sariak tla samlo ding hen anna bat mi zawzawng 

râwk ver u. An phâisen tla, grep dûm tla, oliv keuh tla leh in tla tuah pêk hen 
khirh sawm na u!” ka ti na. 

12Ruitu tla nih an sâng le, “Na sim mi hâwitê hen kan ti lai. thil-le-rî tla kan khirh 

lai le, anna bat mi kan chawh na lai lo rawh,” an ti. Bâwlpu tla chu in sungah ka 
kawh na le, ruitu tla chu thutiamnâk an mâika ah ka neitir na. 

13Puan ka menh mi chu ka sût le, ka thing, “Âuzawng nan thutiam zûllotu chu 

Pathian nih hi hâwi hen thing seh. Pathian nih na in leh na neih zawzawng lâk 
hep sele, zeikhawm neilo hen an siah seh,” ti hen ka sim. Chunah um mi mikip 
tla nih, “Amen,” an ti le, LALPA an sawr. Churawhchun ruitu tla nih thu anna 
tiam rawh. 

Nehemiah Nih Mah Kawngkâ 
A Ruat Lonâk 

14Kum leinih kar Juda ram lâirêltu ka si liauah Artakzerzes a lal kum thawk hen 

kum sâwmthum leh kum nih asi tiang hen lâirêltu nih anna ting ding mi tî-le-râwl 
kei khawm nih ka ei lo, ka unau tla khawm nih an ei lo. 

15Keimah lânah lâirêltu zawzawng tla chu mipi tla rangah thilrit tak an si le, ni 

khat eibâr leh uain rangah tangka sâwmli an hauh. An to-aw men nih zapi 
minung an nehsawh na. ‘Kei chu Pathian ka ṭih ruangah dang tak hen thil ka ti. 

16Ka ti kho rirî hen vâm tla ka remh le, thil-le-rî zeikhawm ka hauh lo. Ka sinah 

rian an hawng ka ṭuanpitu tla nih kan remh ding mi lakah hawng ka bawp ver. 

17Kan kiangkam ah phun an hawng mi siarlo hen, buh khêng ka dûmpi na mi 

vial Juda mi zâ leh sâwmnga leh an hotu tla zeiliau zawngah buh ka pêk na. 

18Nisiar hen chawchal pakhat leh dawrâ ṭha chem mi paruk leh âr tamtak ka 

timhtuah piak na le, ni râ dan ah uain a thar mi ka pêk vima na. Sikhawmsele, 
zapi minung tla nih thilrit tak an phurh nget rih ti ka theih le, churuang chun 
lâirêltu tingvo lawh rerêng ka êng na lo. 

19Pathian, hi bang murui mipi rangah thil ka ti mi zawzawng hi theihkumza ding 

hen kan ngiar. 

Nehemiah 6 

Nehemiah Rangah Phiarnâk 

1Sanbalat, Tobiah, Gesem leh kan mêlma zawzawng tla nih kulh chu a chimnâk 

tla zawzawng khawm remh asi rawh ti an theih rawh; sikhawmsele, lûtnâk 
kawtkâ lam chu siam asi lo rih. 



804 

Bawm Common Language Bible Version 
@ 2006 Bangladesh Bible Society  

 
 

 

 

2Churawhchun Sanbalat leh Gesem nih Ono phâi ah mi khua pakhat ah anmah 

tla hen a tawng ding hen thu an ka chah. Chu chu keimah râwk ding an duh 
ruangah an ka perpetnâk asi. 

3An sinah thu sim ding hen mifial tla ka fial, “Rian herh tak ka ṭuan le, khanah 

ka hawng kho lo, nanmah hen a tawng ding hen ka rianṭuan ka bângtâk kho lo,” 
ti hen. 

4Chu hâwi karo hen vei li an ka chah le, kei khawm nih a mahmun kumza hen 

sângnâk ka pêk na. 

5Churawhchun Sanbalat nih a to-aw rangah thuchah a vei nganâk sim ding hen 

a hawng fial le, chu chu lasuikuat chârlo mi asi. 

6Chu lasuikuat lakah chun: “Gesem nih nan kiangkam thawk hen thu ka 

theihnâk ah nang leh Juda tla nih hel nan tum ruangah kulh an siam mi asi ti 
hen hawng ka simh. Nangmah khawm lal ah um na tum le, 

7khuavâng tla na siam na le, Jerusalem ah Juda lal ka si ti hen na phuangtir na 

ti hen a sim. Lal nih hi thu hi a theih awt nget, churuangah chu thu chu ruat ding 
hen nang leh kei a tawng ding hen ka nan simh asi,” ti hen. 

8A sinah sângnâk ka kuat le: “Na thusim chu pakhat khawm a dik mi a um lo, 

nangmah nih na siam salam mi ver asi,” ti hen. 

9Kan rianṭuan chu bângtir ding hen hawng kan ṭhih mi asi. Pathian sinah, 

“Sikhawmsele, Pathian tuhin chak tak hen hawng ka umtir rawh!” ti hen thla ka 
cham. 

10Chu liau chun Delaiah fapa Semaiah, Mehetabel tupa, a in suaktâk kholo mi 

pa sinah ka va kal. Anih nih ka sinah, “Nang leh kei chu Biakin Mun Thenhlimh 
ah a thup hen in a renh khumh ding kan si lai, nangmah thah ding hen an hawng 
awt ruangah. Zei zân tal ah tuko ah nangmah thah ding hen an hawng kho lai,” 
a ti. 

11“Kei chu tek hen thup salam mi zât ka si loh. Biakin ah ka nungnâk him ding 

ruangah a thup ding hen ma na ka ruat? Ka ti awt lo zia chu a,” ka ti piak. 

12Ka ruat ver rawh chun Semaiah sinah Pathian nih thu a sim mi asi lai loh, 

Tobiah leh Sanbalat nih hi hâwi thusim ding hen an nawh si ding hen ka ruat. 

13Keimah sualtir ding hen hawng ka lauh ding hen an mang le, keimah min 

siattir ding leh nâutir ding an hawng ka duh ruangah asi. 

14Pathian sinah thla ka cham le, “Pathian, Tobiah leh Sanbalat thilti chu 

theihkumza le, rêp na. Nunau Nodiah leh khuavâng dang hawng ka ṭhih tumtu 
tla khawm theihkumza na,” ti hen. 

Rianṭuan Limnâk 

15Rianṭuan chu ni sâwmnga leh ni nih nûnah Elul thla, ni kul leh ni nga nâk ah 

kulh dâi chu a ektê hen lîm asi rawh. 

16Kan kiangah mi phun mêlma zawzawng nih kan dih mi an theih rawh chun, 

Pathian ṭangpi hen rianṭuan chu lîm asi rawh ti mikip nih an theih le, an mâi a 
mûi rawh. 

17Chubang kar zawzawng chu Juda ruitu leh Tobiah chu lasui hen karo anna 

kuat. 

18Asan chu Tobiah tupa Sekaniah, Arah fapa chu Juda mi asi le, churuangah 

Juda ram ah mi tamtak chu Tobiah leiah anna bêk. Chu lo khawm, Tobiah fapa 
Jehohanan nih Berekiah fapa Meshullam fanu a umpi ruangah asi. 

19Ka mâika ah Tobiah thil ṭha ti zawzawng an sim le, ka thusim zawzawng 

khawm amah sinah an sim bâk. Keimah ṭhih ding tum hen lasui hawng ka kuat 
kumza. 

Nehemiah 7 

1Churawhchun kulh vâm tla remh mi chu lîm asi rawh le, kulh kawtkâ tla khawm 

amah muntê ah siam asi rawh. Biakin vêngtu murui leh lapawl thenhlimh saktu 
murui leh Levi anmah rianṭuannâk dingah ruat an si rawh. 

2Jerusalem ah lâirêltu dingah hotu panih ka ruat na: Kulh leikângah hotu ding 

hen ka unaupa Hanani leh Hananiah an si. Hananiah chu zumhkâi tak, Pathian 
ṭih leikângah âukhawm nih tluklo mi asi. 

3Jerusalem kulh chu nî suak lân lo chu awng lo ding leh vêngtu tla vêng ding 

hen an kal cham nî tlâk tikah khâr ding hen ka simh na. Jerusalem ah um mi tla 
chu vêngtu dingah ruat ding hen ka simh na le, mah rianṭuan chiau khiah na 
hen, a dang vial chu an in kiangkam vêng ding hen. 

Sal Tângnâk Thawk Hen Hawng Kîr Mi Tla Rinnâk 
(Ezra 2.1-70) 

4Jerusalem chu khuapi kâu tak asi le, a sungah um mi lam chu an tam chiam lo 

le, in tamtak khawm sak asi lo rih. 

5Pathian nih mi zapi tla leh an ruitu tla leh rianṭuantu tla pumh na hen, an 

dawngsung tla zauhdik ding hen a hawng ka theihtir. A lânah sal tâng hawng 
kîr masa mi tla rînnâk ka hâwl le, chu rînnâk chu ka tawng: 

6Babulon sal ah an tângnâk ram chu mi tamtak nih mâk hen Jerusalem leh Juda 

ram ah anmah khuapi chiauah an kîr rawh. Nebukadnezar san thawk hen 
Babulon ah sal ah an tâng. 

7Anmah ruitu tla chu Zerubabel, Josua, Nehemiah, Azariah, Raamiah, 

Nahamani, Mordekai, Bilsan, Mispereth, Bikvai, Nehum leh Baanah. 

8-25Hi hi Israel phun tla anmah phun lakah an tam zat sal tâng hawng kîr mi tla 

rînnâk chu asi : Parosh - 2,172, Sephatiah - 372, Arah - 652, Pahath Moab 
(Jeshua leh Joab chi) - 2,818, Elam - 1,254, Zatu - 845, Zakai - 760, Binui - 648, 
Bebai - 628, Azgad - 2,322, Adonikam - 667, Bikvai - 2,067, Adin - 655, Ater 
(Hezekiah khawm an ti) - 98, Hasum - 328, Bezai - 324, Harip - 112, Gibeon - 95 

26-38Mi zapi an thlâktu tla hi bang khua lakah an um mi hawng kîr mi tla: 

Bethlehem leh Netophah - 188, Anathoth - 128, Beth Azmaveth - 42, Kariath 
Jearim, Kephirah, leh Beeroth - 743, Ramah leh Geba - 621, Mikmas - 122, 
Bethel leh Ai - 123, Nebo dang - 52, Elam dang - 1,254, Harim - 320, Jeriko - 345 
Lod, Hadid, Ono - 721, Senaah - 3,930 

39-42Hi hi Bâwlpu tla chi sal tângnâk thawk hen hawng kîr mi tla an si: Jedaiah, 

(Jeshua thlâk tla) - 973 Imer - 1,052 Pasur - 1,247 Harim - 1,017 

43-45Levi chi sal tângnâk thawk hen hawng kîr mi tla: Jeshua leh Kadmiel 

(Hodaviah thlâk tla) - 74, Biakin tumphung tumtu tla (Asap thlâk tla) - 148, Biakin 
vêngtu tla (Salum, Ater, Talmon, Akub, Hatita, leh Sobai) - 138 

46-56Biakin rianṭuantu tla sal tângnâk thawk hen hawng kîr mi tla: Ziha, Hasupha, 

Tabaoth, Keros, Sia, Padon, Lebana, Hagaba, Salmai, Hanan, Giddel, Gahar, 
Reaiah, Rezin, Nekoda, Gazam, Uza, Paseah, Besai, Meunim, Nephusesim, 
Bakbuk, Hakupha, Harhur, Bazlith, Mehida, Harsa, Barkos, Sisera, Temah, 
Neziah, Hatipha tla an si. 

57-59Solomon to-aw thlâk sal tângnâk thawk hen an hawng kîr mi tla: Sotai, 

Sophereth, Perida, Jaalah, Darkon, Giddel, Sephatiah, Hatil, Pokereth, 
Hazebaim leh Amon. 

60Biakin rianṭuantu tla thlâk leh Solomon to-aw tla thlâk sal thawk hen hawng 

kîr mi tla zat chu 392 an si. 

61-62Delaiah, Tobiah, leh Nekoda tla chu Tel Melah, Tel Harsa, Kerub, Adon leh 

Imer khua thawk hen hawng kîr mi tla chu 642 an si; Israel phun tak an sinâk 
lam chu a fiang lo. 

63-64Hi bang bâwlpu chi tla hi an thlâktu theihnâk singsiahnâk tak tawng kho asi 

lo: Hobaiah, Hakoz leh Barzilai. (Barzilai chi bâwlpu thlâktu tla nih Barzilai chi 
Gilead mi nunau a umpi le, a nupi pa min a put.) An thlâktu tla âu asi ti an theih 
kho lo ruangah bâwlpu ah ruat an si kho lo. 

65Juda lâirêltu nih Urim leh Thummim mang khotu bâwlpu silo mi nih chun 

Pathian sinah ap mi tî-le-râwl an ei kho lai loh ti hen a simh na. 

66-69Sal tâng hawng kîr mi zawzawng zat: -42,360, An to-aw nunau mipa fawnh 

hen - 7,337, Tumphung tumtu nunau mipa hen - 245, Rang - 736, Sanatung hâwi 
mi - 245, Sangâwngsâu - 435, Sanatung - 6,720, 

70-72Biakin remhnâk ding hen zapi tamtak sinah ṭangpinâk an khawlh: Lâirêltu 

nih: ngûn kilogramme 8, zarh khêng 50, bâwlpu kawrfua 1,530, Phun lakah 

lukhâi tla nih: ngûn kilogramme 168, tangka kilogramme 1,250, Zapi tla 
zawzawng nih: ngûn kilogramme 168, tangka kilogramme 140, bâwlpu kawrfual 
67, 

73Bâwlpu tla, Levi tla, Biakin vêngtu tla, tumphung tumtu tla, mi rarâu tamtak 

chu Biakin rianṭuantu tla Israel lakah mi zawzawng chu Juda khuapi tla lakah 
an um. 

Nehemiah 8 

Ezra Nih Zapi Sinah Dân A Rêl 

1A thla sarihnâk ah Israel tla chu anmah khuapi chiauah an um rawh. Chu thla 

a ni khat ni ah chun Tiva Kulh Kawtkâ an ti mi kiangah Jerusalem ah anna pûm 
hep. Bâwlpu Ezra, LALPA nih Mosi mang hen a pêk mi Dân theihtu chu thu an 
deih. 

2Churawhchun Ezra nih zapi minung, nunau, mipa, ngâksia thu theih kho tâwk 

ding mi sinah chun Dân bu chu a put rawh. 

3Chu kulh kawtkâ ram ah chun zîngtê khuadei thawk hen nî sûn tiang Dân chu 

a rêl le, thinlung tak hen an ektê hen an ngâi. 

4Zeimaw ni khua rang dingah thing dawnh an siam mi tlûnah Ezra chu a dîr le, 

hi bang tla hi a vawrhlei kângah an dîr: Matithiah, Sema, Anaiah, Uriah, Hilkiah, 
leh Maaseiah. Chun hi bang tla hi a kehlei kângah an dîr: Pedaiah, Misael, 
Malkijah, Hasum, Hasbadanah, Zekariah leh Meshullam. 

5Ezra chu zapi ngâk a sâng dauh mi dawnh tlûnah a dîr le, an ektê hen amah 

lei an zauh hep. Lasuibu a hawng kêu rawh chun an ektê hen an dîr hep. 

6Ezra nih, “LALPA Pathian rokual chu sawr u,” a ti na. Zapi minung zawzawng 

tla nih tlûnlei ah an bân an zangh le, “Amen! Amen!” ti hen an sâng. Tual ah an 
mêl tâwng khet kûn hen Pathian an sawnh. 

7Churawhchun an mun chiauah an thawk le, an dîr le, hi bang Levi tla nih Dân 

an simhfiang na: Jeshua, Bani, Serebiah, Jamin, Akub, Sabethai, Hodiah, 
Maaseiah, Kelita, Azariah, Jozabad, Hanan leh Peliah. 

8Hâu suah hen Pathian Dân chu an leh le, zapi minung theih ding hen an 

simhfiang. 

9Zapi tla nih dân a herh zia an theih rawh chun an thinlung a purh le, an ṭap 

rawh; Churawhchun Nehemiah lâirêltu, Dân theihtu Ezra, bâwlpu leh Dân 
theihtu leh Levi tla Dân simhfiangtu tla nih zapi minung tla chu, “Tusûn hi LALPA 
nan Pathian lakah ni thenhlimh asi, lungfâk hen nan ṭap ding asi loh. 

10Tuah in leiah lâwi ule; puai lam ei u. A neilo mi sinah a tâwk ding hen nan buh 

leh uain kha a ṭhen u. Tusûn hi kan LALPA lakah ni thenhlimh asi le, nan 
ngaihsia ding asi loh. LALPA nih lâwmnâk a nan pêk na mi nih a nan chaktir na 
lai,” an ti na. 

11Levi tla nih chubang ni thenhlimh ni ah chun zûr lo ding hen an simh vima na. 

12Churawhchun mi zawzawng an in leiah an lâwi le, lâwm tak hen an din hen 

an ei le, an neih tla khawm midang rangah an ṭhenh na, thu rêl tla chu an 
theihthiam rawh ruangah. 

Basâ Kût 

13A thâituan rawh chun chi lakah a lukhâi dauh tla chu bâwlpu tla leh Levi tla 

hen Dân sîn ding hen Ezra sinah an kal. 

14LALPA nih Mosi sinah Dân a pêk mi chu an theih le Israel mi tla chu Basâ Kût 

kar zawng chu Basâ lakah um ding hen thu an pêk na. 

15Churawhchun hi bang sîntirnâk tla hi Jerusalem leh khuapi dang kipah an kuat 

na: “Suak hen tlâng leiah kal ule, far ṭeng, oliv ṭeng, lênmui ṭeng, tûmkâu, leh 
thing dang ṭeng tla Dân lakah sîntir mi hâwi hen thing ṭeng hen basâ khuar u,” 
an ti na. 

16Churawhchun mi zapi tla nih thing ṭeng tla an lah le, an in tlûn râwn tla ah, 

Biakin kulhsung tla ah zatlâng umnâk mun Tikhur Kawtkâ leh Efraim Kawtkâ ah 
basâ an khuar. 

17Sal tâng hawng kîr mi zawzawng nih basâ an khuar le, chu lakah an um. Hi 

hi Nun fapa Josua umnâk thawk hen an ti masachemnâk asi, mikip an thînlung 
a thawk le, anna lâwm. 

18Chu kût ni, ni khat thawk hen a dawngh tiang hen Pathian Dân ni siar rêlnâk 

a bîk hen an nei. Ni sarih an mang, a ni riat ni ah chun Dân ah um mi hâwi hen 
a hun chu khâr asi rawh. 

Nehemiah 9 

Zapi Minung Nih An 
Sual An Phuang 

1-2Chu thla lîlâ ni kul leh ni li ni ah Israel tla chu an sual anna sîr ti theihnâk ding 

hen buhngei hen anna pûm. Ramdang lakah mi anna thlei tâ le, an thinlung a 
fâk tih theihnâk dingah salâpuan anna aih le, an lû ah valeidip anna phulh. 
Churawhchun an thlâktu leh anmah sual phuang ding hen an dîr. 

3Dâr kâr thum ding chu LALPA an Pathian Dân an rêl le, dârkar thum dang chu 

an sual tla phuang hen LALPA an Pathian an sawnh. 

4Levi tla rangah dawnh an siam le, chu lakah chun Jeshua, Bani Kadmiel, 

Sebaniah, Buni, Serebiah, Bani leh Kenani an dîr. Hâu fâk tak hen LALPA an 
Pathian sinah thla an cham. 

5Hi bang Levi tla rang hin Pathian sawnh ding hen an kawh na: Jeshua, 

Kadmiel, Bani, Hasabneiah, Serebiah, Hodiah, Sebaniah leh Pethahiah tla hi. 
Annih nih chun, “Dîr ule, LALPA nan Pathian sawr u! Zungzâl zungzâl hen sawr 

u. Mikip nih a min rakual sawr na seh, minung sawrnâk ko chu tâwk lah menza 
khawmsele,” an ti. 

Sual Phuang Ding Hen Thlachamnâk 

6Churawhchun Israel mi tla nih hi hâwi hen thla an cham: “LALPA, nangmah 

cho chu LALPA na si; vân tla leh vân ah mi ârfi tla na siam na. Ram leh 
tisumsumriat leh a sungah thil zeizawng na siam le, an ektê rangah nungnâk 
na pêk na. Vân thiltikhonâk tla chu kûn hen, nangmah an sawnh. LALPA 
Pathian, nangnih, Abram na thîm le, Babulon ram Ur khua mi na suakpi le, a 
min chu Abraham ti hen na lêt. Na lakah zumhkâi hen na theih le, a sinah 
thudântuk na siam. Kanaan mi tla ram, Hit mi tla ram, Amor mi tla ram, Periz mi 
tla ram, Jebus mi tla ram, Girgasit mi tla ram, a thlâk tla umnâk ding hen na 
tiamh. Nang chu zumh na kâi ruangah na thutiam chu na lêt loh. 

7LALPA Pathian, nangnih Abram, na thîm le, Babulon ram Ur khua mi na suakpi 

le, a min chu Abraham ti hen na lêt. 

8Na lakah zumhkâi hen na theih le, a sinah thudântuk na siam. Kanaan mi tla 

ram, Hit mi tla ram, Amor mi tla ram, Periz mi tla ram, Jebus mi tla ram, Girgasit 
mi tla ram, a thlâk tla umnâk ding hen na tiamh. Nang chu zumh na kâi ruangah 
na thutiam chu na lêt loh. 

9“Kan thlâktu tla nih Aigupta ah an tuarnâk tla chu na muh na. Lâiluang Tipi ah 

ṭangpi an ngiar mi na theih. 

10Lal leh a mi tla leh a ram mi tlûnah thilchê tak hen na ti, na mi tla an nehsawh 

zia tla na theih ruangah. Tusûn ni tiangah na min a thang phah. 

11Na mi tla rangah tipi lan dak hen lampi na siam piak na le, tual hul tlûnah na 

kalpi na. Anmah ṭhâwltu tla chu tipi tlingtlawk lakah lung a pil mi hâwi hen tî 
thûknâk ah na piltir na. 

12Sûn nî tangah sûm hen na rui na le, zân ah chun mei hen an lampi na cherh 

piak na. 

13Sinai Tlângah vân thawk hen na hawng ṭum le, na mi tla sinah thu na sim le, 

sîntirnâk ṭha tak leh Dân ṭha na pêk na. 

14Na Dinhni chu thenhlimh tak hen mang ding hen na sîntir na le, na to-aw Mosi 

mang hen dân tla na pêk na. 

15“An sung a vâng rawh chun vân thawk hen sang na pêk na le, an tî a hâl chun 

lungpi thawk hen tî na pêk na. Ram na tiamh na mi chu kilkâwi ding hen thu na 
simh na. 

16Sikhawmsele hawng kan thlâktu tla chu anna zûm le, thu an ngâilo le, na 

thupêk zûl ding an êl. 

17Thu an ngâilo le, na thilti tla khawm an philh ver, anna zûmnâk ruangah 

Aigupta ram lîlâ ah sal tangpitu dingah ruitu an thîm. Sikhawmsele, nang chu 

ngaihdamtu Pathian na si le, an lakah vêl na nei le, na dâwt na, na thinthawk 
duh loh, na khuaruatnâk a rokual le, na kaltâk na lo. 

18Chawchal lem an siam le, hi hi Aigupta thawk hen an suakpi natu chu asi an 

ti! An siarlo dân a dintuai lo LALPA! 

19Sikhawmsele, ramkaro ah na kaltâk na lo, na khuaruatnâk a fâk ruangah. A 

sûn a zân hen lampi simhtu dingah sûm leh mei na pêk na mi khawm na lâk 
piak ving na lo. 

20Na ṭhatnâk ruangah na thilti ding mi tla na simh na le, manna hen na châwm 

na le, din ding mi tî na pêk na. 

21Kum sâwmli kar ramkaro ah an herh mi zawzawng na pêk na le, an nipuan 

tla khawm a ṭet lo, an kê tla khawm a fâk hen a phing lo. 

22“An kiangkam ramri mi phundang tla na nehtir na. Sihon nih lâirêlnâk Hesbon 

ram na nehtir na le, Og lal umnâk Basan ram khawm na nehtir na. 

23Vân ah ârfi zat hen fa tla na pêk na le, anmah thlâktu tla rangah pêk ding hen 

na tiamh mi ram na nehtir na hen a sungah na umtir na. 

24Kanaan ram chu an neh le, chunah um mi tla chu na neh na. Kanaan ram ah 

lal leh mi tla chu anmah duhzia zawng tikho ding hen na mi tla chu thiltikhonâk 
na pêk na. 

25Na mi tla nih kulhnei khuapi tla, ram ṭha, neih leh siah hen a khat mi tla, 

tikhurchawh chia, oliv thing tla, rah nei mi leh grep dûm tla na lâktir na. An duh 
tâwk an ei le, an hawng bit le, na pêk na mi thil lakah thungâi anna lâwm. 

26“Sikhawmsele, na mi tla chu an hel le, na thu an ngâi duh loh, na dân tla chu 

dunglei an sîttâk. Anmah rim ding hen simhtu khuavâng tla an thah na, zeiliau 
zawngah an siarlo. 

27Churawhchun anmah tlûnah lâirêltu ding hen an mêlma tla na siam na, an 

lawksawng ni ah ṭangpitu dingah an auh le, nangnih vân thawk hen na sâng na. 
Na khuaruatnâk a fâk ruangah an mêlma lakah mi sanhtu ding hen ruitu tla an 
sinah na fial. 

28An thla a ngam chun a lîlâ hen an sual nawlh le, churawhchun an mêlma tla 

anmah nehtu ah na siam na. An rim hen na sinah ruangsuah ding hen an ngiar 
chun, nangnih vân thawk hen na ngâi piak na tâwn le, na khuaruatnâk ruangah 
ruang na suah na. 

29Na sîntirnâk tla zûl ding hen na fawrh na le, sikhawmsele, anna zûmnâk 

ruangah na Dân tla zûl hen nungnâk ding chu an duh lo. An lung an khungtir le, 
ngaihlo lêm an thlâk le, an zûl duh lo. 

30Kum siar hen dawnh kho tak hen nun na simh na le, na khuavâng tla chu 

thusim ding na simh na le, sikhawmsele na mi tla nih an nâ an settir pang, 
churawhchun phun dang anmah nehtu ah na siam na. 

31Chu khawmah khua na ruat nget rih le, na kaltâk hen na veih dep na lo, nang 

chu Pathian vêlnei leh khuaruat mi na si! 

32“Pathian, kan Pathian, nang chu na rokual châwk a! ṭihnung khawm na kai! 

Thil khawm na ti kho ngâk! Na thutiam lakah zumhkâi tak hen na um. Asiria lal 
tla nih hawng kan nehsawhnâk hen tutiang thungâi kan tuar! Kan lal tla, hawng 
kan ruitu tla, kan bâwlpu leh khuavâng tla, hawng kan thlâktu leh mi zawzawng 
nih kan tuar! Kan tuar fâk dân tla hi theihkumza rawh! 

33Na kan rêp mi hi na dik asi, kan sual menza khawmsele, nang chu zumh na 

kâi. 

34Hawng kan thlâktu tla, kan lal tla, ruitu tla leh bâwlpu tla khawm nih na Dân 

chu an zûl lo. Na dân thu leh na nunhsimhnâk khawm an ngâi lo. 

35Na malsâwmnâk ruangah lal tla nih na mi tla lakah lâi an rêl, na pêk na mi 

ram ningno kâu tak ah an um, sikhawmsele an sual kaltâk hen na rian an ṭuan 
lo. 

36Na kan pêk mi ram ah hin sal kan si rawh, tî-le-râwl hawng kan pêk mi ram 

ṭha lakah hin. 

37Kan sual ruangah kanmah tlûnah lâirêltu na siah mi nih a ram mi thil suak chu 

â ting hep. An duh duh hen kanmah leh kan ran lakah an ti le, thungâi kanna 
hamh rawh!” an ti. 

Mi Zapi Tla Nih Remnâk An Siam 

38Hi bang zawzawng thil hi a um ruangah, kannih Israel mi tla nih remnâk ding 

hen kan min kan rîn asi. Hawng kan ruitu tla, Levi tla nih an singsiahnâk an rîn. 

Nehemiah 10 

1A masachem hen min rîntu ding mi tla chu: Lâirêltu Hakaliah fapa Nehemiah, 

chu sangtu chu Zedekiah. Hi bang tla khawm nih an min an rîn: 

2-8Bâwlpu tla: Seraiah, Azariah, Jeremia, Pasur, Amariah, Malkijah, Hatus, 

Sebaniah, Maluk, Harim, Meremoth, Obadiah, Daniel, Ginethon, Baruk, 
Meshullam, Abijah, Mijamin, Maaziah, Bilgai, Semaiah. 

9-13Levi tla: Azaniah fapa Jeshua, Henadad chi Benui Kadmiel, Sebaniah, 

Hodiah, Kelita, Pelaiah, Hanan, Mika, Rehob, Hasabiah, Zakur, Serebiah, 
Sebaniah, Hodiah, Bani, Beninu. 

14-27Mi zapi ruitu tla: Parosh, Pahath, Moab, Elam, Zatu, Bani, Buni, Azgad, 

Bebai, Adonijah, Bikvai, Adin, Ater, Hezekiah, Azur, Hodiah, Hasum, Bezai, 
Harib, Anathoth, Nebai, Mikpiash, Meshullam, Hezir, Mesezabel, Zadok, Jadua, 
Pelatiah, Hanan, Anaiah, Hoshea, Hananiah, Hasub, Halohesh, Pilha, Sobek, 
Rehum, Hasabnah, Maaseiah, Ahiah, Hanan, Anan, Maluk, Harim, Baanah. 

Rem Tinâk 

28Kannih, Israel mi tla, Bâwlpu tla, Levi tla, Biakin vêngtu tla, Biakin tumphung 

tumtu tla, Biakin rianṭuantu tla, leh Pathian Dân zûl hen kan ram ah phundang 
um mi le tla lakah kanna thlei mi tla nih kan nupi leh kan fa lungfiang tâwk mi 
tla hen, 

29hawng kan ruitu tla hen hi thutiamnâk lakah thurual hen Pathian nih a to-aw 

Mosi mang hen Dân hawng kan pêk mi zûl ding hen LALPA kan LALPA nih thu 
hawng kan pêk mi zawzawng leh a herh phung kan zûl lo hen chu siat chu kan 
buar chun a mawh chu kan lakah um seh. 

30Ramdang minung kan ram ah um mi tla hen umhnâk kan nei lai lo rawh. 

31Ramdang minung nih fâng mawh zei thil tal Dinhni ah mawh, ni thenhlimh 

dang ni ah mawh hawng kan zawrh khawmsele, kan châwk ding asi lo. A kum 
sarihnâk kum ah ram lakah lo kan tuah lai lo, kan lakah anna bat mi tla khawm 
kan veih lai. 

32Kum siar hen Biakin zareh rangah tangka grammes nga vima kan khawlh hen 

kan pêk lai. 

33Hi bang tla hi Biakin ah Pathian sawnhnâk rangah kan voh lai; sangtlêp 

thenhlimh, nisiar sang ap mi, nisiar hen bâwlnâk ah ran tla duah ding mi, Dinhni 
ah thil ap thenhlimh, Thla Thar Kût leh kût dang tla, thil ap thenhlimh dang, 
Israel mi tla sual veihnâk ding hen ap leh Biakin rang dingah thil herh tla. 

34Kannih, mi zapi tla, bâwlpu tla, Levi tla nih a zei mi phun nih LALPA kan 

Pathian sinah bâwlnâk ap mi duahnâk ding hen tih ding mi thing pêk ding asi 
awt ti theihnâk ding hen kum siar hen chamchawhnâk dân ah a herh hâwi hen 
kan nei lai. 

35Kum siar hen kan fâng thar kan ât masachem mi leh kan thingthei rah 

masachem mi Biakin ah kan put lai. 

36Kan lakah fapa tîr âuzawng nih Biakin ah bâwlpu sinah kan put lai le, Dân 

lakah a herh mi hâwi hen Pathian sinah kan ap lai. Kan chawpê pinu nih a ring 
masachem mi a chaltuai khawm kan ap lai le, kan dawrâ leh kan kêl lakah mi 
an fa masachem mi khawm kan ap lai. 

37Kumsiar hen fathar ât masachem mi sang leh uain, oliv sariak, theirah chi 

dang dang tla chu Biakin Bâwlpu sinah kan put lai. Kan khua phâisen ah mi 
fâng parâ lû pakhat khawlh mi chu Levi sinah kan pêk lai. Kan ram ah fâng kan 
tawng mi zawzawng parâ lû ah pakhat kan tawng mi khawm. 

38Aron thlâk bâwlpu tla, Levi hen munkhat um ding asi, Levi tla nih parâ lû ah 

pakhat an khawlh mi lakah mi chu Biakin ah mang ding hen a siahnâk mun ah 
parâ lû ah pakhat an kalpi ding asi. 

39Israel tla leh Levi tla nih sang leh uain leh oliv sariak khawlh mi chu a siahnâk 

mun Biakin khêng leh bêl leh bâwlpu rianṭuannâk mun, Biakin vêngtu leh Biakin 

ah lasaktu murui umnâk ah an put ding asi. Kan Pathian in chu kan thlawrhthlâu 
lai loh. 

Nehemiah 11 

Jerusalem Ah Um Mi Tla 

1Ruitu tla chu Jerusalem ah an um le, midang tla vial chu dâwng râ ah dâwng 

khat vima hen Jerusalem khuapi thenhlimh ah um ding hen chamchawhnâk an 
nei, a dang vial chu khuapi dang tla leh khua lian dauh ah an um. 

2Mah duh thu hen Jerusalem ah um tumtu tla chu mi nih an sawr. 

3Israel lakah mi bâwlpu tla, Biakin rianṭuantu tla leh Solomon to-aw thlâk tla chu 

anmah khuapi leh a lian dauh tla ah an um. Juda ram ṭhen lakah khuapi minung 
ruitu Jerusalem ah um mi tla chi hi bang tla hi an si: 

4Juda thlâk lakah mi thurêltu tla: Uziah fapa Athaiah, Zekaria tupa. Amah thlâktu 

dang tla, Amariah, Sephatiah, Mahalalel, Juda fapa Parez thlâk tla an si. 

5Baruk fapa Maaseiah, Kolhozeh tupa. A thlâktu dang tla, Hazaiah, Adaiah, 

Joiarib, leh Zekaria, Juda fapa Selah thlâk tla an si. 

6Parez thlâk lakah mi, mi fâifîm dauh 468 Jerusalem ah an um. 

7Benjamin phun lakah mi thurêltu tla: Meshullam fapa Sallu, Joed tupa. A 

thlâktu dang tla, Pedaiah, Kolaiah, Maaseiah, Ithiel leh Jesaiah an si. 

8Gabai, Sallai, Sallu unau tla: An ektê hen, Benjamin phun Jerusalem ah um mi 

vial chu 928 an si. 

9Zikri fapa Joel chu an hotu asi le, Hasenuah fapa Juda chu khuapi lakah a 

sangtu asi. 

10Bâwlpu tla: Joiarib fapa Jedaiah leh Jakin. 

11Hilkiah fapa Seraiah, Meshullam tupa. A thlâktu dang tla Zadok, Meraioth, 

Bâwlpu Lian Ahitub hen. 

12Chu chi lakah mi Biakin ah rianṭuantu chu 822 an si, Jeroham fapa Adaiah, 

Pelaliah tupa. A thlâktu tla: Amzi, Zekaria, Pasor, leh Malkijah hen. 

13Dâwngsungkhur chu phun lakah a lukhâi vial 242 an si. Azarel fapa Amasai, 

Ahzai tupa. A thlâktu tla Mesilemoth leh Imer hen. 

14Hi phun lakah kawrsen ah thîm tlâk dauh ding mi vial 128 an si. An hotu 

Zabdiel dâwngsungkhur lakah ruitu asi. 

15Levi tla: Hasub fapa Semaiah, Azrikam tupa. A thlâktu tla Hasabiah leh Buni 

hen. 

16Sabethai leh Jozabad, Biakin lenglei rianṭuan ah Levi lakah mi chungnung 

dauh an si. 

17Mika fapa Mataniah, Zabdi tupa, Asap thlâk nih chun Biakin lasaktu leh 

lâwmthusimnâk ah a rui na. Bakbukiah chu Mataniah ṭangpitu asi. Samua fapa 
Abda, Galal tupa Jeduthun thlâk asi. 

18A ektê hen, Jerusalem khuapi thenhlimh ah Levi um mi vial chu 284 an si. 

19Biakin vêngtu tla: Akub, Talmon, leh an unau tla hen 172 an si. 

Jerusalem Ah Um Mi Tla 

20Israel mi dang tla leh bâwlpu leh Levi dang tla chu Juda ram mi anmah khuapi 

leh khua lian dauh ah an um. 

21Biakin rianṭuantu tla chu Jerusalem khua mun pakhat Ophel an ti mi lakah an 

um le, Ziha leh Gispa nih an ho na. 

22Levi leh Jerusalem ah um mi tla chu Bani fapa Uzi, Hasabiah tupa asi. A 

thlâktu tla chu Mataniah leh Mika, Asap thlâk tla an si, chu phun tla chu Biakin 
rianṭuan tumphung chu an mawhphurh asi. 

23Nisiar hen Biakin tumphung leikângah anna thlâkthleng ding dân lal dân siam 

a um. 

24Mesezabel fapa Pethahiah, Zerah thlâk, Juda phun ah mi chu Israel zapi 

ruangrûl ah Persia lâirêlnâk mun ah a um. 

Khuapi Leh Khua Lian 
Dauh Ah Um Mi Tla 

25Mi tamtak chu an phâisen kiangah mi khua lian tla ah an um. Juda phun tla 

chu Keriath Arba, Dibon leh Jekabzeel ah leh khuapi kiangah mi khua tênâu tla 
lakah an um. 

26Jeshua khuapi, Moladah, Bethpelet, 

27Hazarsual, Bersheba leh a kiangkam mi khuatê nâu lakah an um. 

28Ziklak khuapi tla ah Mekonah khuatê nâu lakah, 

29Enrimon, Zorah, Jarmut, 

30Zanoah, Adulam khuapi kiangah mi khuatê nâu lakah an um. Phâisen kiangah 

mi Lakis leh khuatê nâu tla lakah an um. An phâisen kiangah mi Lakis khua leh 
Azekah leh khuatê nâu lakah an um, chu chu simlei kângah Bersheba leh marlei 
kângah Hinom Vakuam kar lakah um mi tla chu Juda mi tla an ti na. 

31Benjamin phun tla chu: Geba, Mikmas, Ai, Bethel leh a kiangkam khuatê tla, 

32Anathoth, Nob, Ananiah, 

33Hazor, Ramah, Gitaim, 

34Hadid, Zeboim, Nebalat, 

35Lod leh Ono mi Zungthiam Vakuam umnâk ah an um. 

36Levi murui Juda ram ah um mi tla chu Benjamin mi tla sinah um ding hen ruat 

an si. 

Nehemiah 12 

Bâwlpu Leh Levi Tla Rinnâk 

1Hi bang bâwlpu leh Levi tla hi sal tângnâk thawk hen Sealtiel fapa Zerubabel 

leh bâwlpu Lian Josua tla hen hawng kîr mi tla chu an si: 

2-7Bâwlpu tla: Seraiah, Jeremia, Ezra, Amariah, Maluk, Hatus, Sekaniah, 

Rehum, Meremoth, Ido, Ginethoi, Abijah, Mijamin, Maadiah, Bilgah, Semaiah, 
Joiarib, Jedaiah, Sallu, Amok, Hilkiah, Jedaiah. Hi bang tla hi Josua dam liauah 
an hâwi bâwlpu lakah ruitu an si. 

8Levi tla: Hi bang tla hi lâwmthusimnâk lasaktu lakah a hotu dauh tla an si: 

Jeshua, Binui, Kadmiel, Serebiah, Juda leh Mataniah. 

9Hi bang tla hi lapawl sak lakah mawhphurhtu tla an si: Bakbukiah, Uno leh an 

Levi hâwi tla. 

Bâwlpu Lian Josua Thlâk Tla 

10Josua chu Joiakim pa asi; Joiakim chu Eliasib pa asi; Eliasib chu Joiada pa 

asi; 

11Joiada chu Jonathan pa asi; Jonathan chu Jadua pa asi. 

Bâwlpu Chi Lakah A Lukhâi Dauh Tla 

12-21Joiakim Bâwlpu Lian asi liauah, bâwlpu chi lakah a lukhâi dauh tla chu hi 

bang an si: Bâwlpu -------------------Chi Meraiah -------------------Seraiah Hananiah 
-------------------Ieremia Meshullam -------------------Ezra Jehohanan -----------------
--Amariah Jonathan ---------------------Maluki Josef -------------------------Sebaniah 
Adna -------------------------Harim Helkai ----------------------Meraioth Zekaria --------
---------------Ido Meshullam -------------------Ginethon Zikri -----------------------------
Abijah  ---------------------------Miniamin Piltai -------------------------Moadiah 
Sammua ----------------------Bilgah Jehonathan -------------------Semaiah Matenai 
----------------------Joiarib Uzi ---------------------------Jedaiah Kalai ---------------------
-----Salai Eber ---------------------------Amok Hasabiah -----------------------Hilkiah 
Nethanel -----------------------Jedaiah 

Bâwlpu Tla Leh Levi 
Dâwngsungkhur Singsiahnâk 

22Hi bang Bâwlpu Lian tla dam liauah hin Levi leh bâwlpu dâwngsungkhur lakah 

a lukhâi dauh tla singsiahnâk chu kil asi: Eliasib, Joiada, Jonathan leh Jadua. 
Hi singsiahnâk hi Persia lal lianchem Darias lal liauah lîm asi. 

23Levi dâwngsungkhur lakah a lukhâi dauh singsiahnâk rîn mi tla chu, Jonathan, 

Eliasib tupa dam liau tiang cho asi. 

Biakin Rianṭuan Vauhnâk 

24Hasabiah, Serebiah, Jeshua, Binui leh Kadmiel leh tla nih Levi tla a murui rui 

hen an siam na. Murui nih chu Pathian mi lalchem David nih sîntirnâk a pêk mi 
hâwi hen thinlung munkhat hen a rual hen Pathian an sawr. 

25Thil-le-rî siahnâk Biakin leiah kalnâk kulh kawtkâ vêngtu murui lakah hotu 

dauh chu hi tla hi an si: Mataniah, Bakbukiah, Obadiah, Meshullam, Talmon leh 
Akub tla an si. 

26Hi bang minung tla hi Josua fapa Joiakim, Jehozadak tupa leh lâirêltu 

Nehemiah leh Ezra, Pathian Dân theihtu bâwlpu tla dam liau mi tla an si. 

Nehemiah Nih Khuapi Kulh 
Pathian Sinah A Apnâk 

27Jerusalem khuapi kulh an ap liau chun chu lakah tel ding hen Levi tla chu mun 

kipah mi kawh hen an um le, tumphung, chêngchêng leh ṭingṭang tla hen 
lâwmthusimnâk lasaktu dingah. 

28Levi dâwngsungkhur lasaktu tla chu Jerusalem kiangkam an umnâk leh 

Netophah khua kiangkam tla, 

29Bethgilgal leh Geba leh Azmaveth thawk hen hawng mi tla anna pûm. 

30Bâwlpu tla leh Levi tla nih chun anmah leh mi zapi, kulh kawtkâ leh khuapi 

kulh kawtkâ Dân hâwi hen thenhlimhnâk an timhtuah. 

31Juda lakah ruitu tla chu kulh tlûnah ka pumh na le, murui lianpi murui nih ṭhen 

mi hotu ah ka siam na le, Pathian sinah lâwmthusim bû hen khuapi chu hêl ding 
hen. Murui khat nih chun kulh tlâng Nâwm Lawnhnâk Kulh Kawtkâ vawrhlei 
kâng hen an hêl. 

32Hosaiah chu lasaktu murui dunglei kângah a kal le, Juda ruitu khingkhuai nih 

an zûl. 

33-35A sangtu chu hi bang bâwlpu tla hi tâwtawrâwt tum bû hen an zûl na: 

Azariah, Ezra, Meshullam, Juda, Benjamin, Semaiah leh Jeremia. Chu sangtu 
chu Zekaria, Jonathan fapa, Semeiah tupa a kal. (Amah thlâktu tla chu 
Mataniah, Mikaiah leh Zakur, Asap thlâk ah mi an si.) 

36Amah chi lakah mi midang tla: Semaiah, Azarel, Milalai, Gilalai, Maai, 

Nethanel, Juda, Hanani tla nih tumphung chikip tum bû hen lalchem David, 
Pathian mi nih a ruat mi tla put bû hen an zûl. An kalnâk leiah chun Pathian Dân 
theihtu Ezra nih a ruai na. 

37Tikhur Kawtkâ thawk hen David khuapi leiah an kâi le, David lal in pal hen Tî 

Kawtkâ leiah mi kulh ah an kîr le, khuapi saklei kângah an kal. 

38Lâwmthusimtu murui dang tla chu kehlei kângah mi kulh tlâng an zawh le, chu 

murui khingkhuai tla chu ka zûl na. Insâng mei tihnâk pal hen kulh kâunâk leiah 
kan kal le, 

39chun Efraim Kulh Kawtkâ, Jesanah Kulh Kawtkâ, Ngâ Kawtkâ, Hananel 

Insâng, leh Insâng Zâ pal hen Dawrâ Kawtkâ leiah kan kal, Biakin kawtkâ kiang 
ri kan kal. 

40Churawhchun an murui nih hen Pathian sinah lâwmthusim bû hen Biakin mun 

chu an tleng vevê. Chu lo khawmah, 

41ruitu ka sinah um mi tla keimah murui bâwlpu tla hen tâwtawrâwt an tum, chu 

tla chu: Eliakim, Maaseiah, Miniamin, Mikaiah, Elioenai, Zekaria leh Hananiah 
tla an si le, 

42Chu tla chu Maaseiah, Semaiah, Eleazar, Uzi, Jehohanan, Malkijah, Elam leh 

Ezer tla nih an zûl na. Lasaktu tla chu Jezrahiah nih a rui na le, an hâu fâk kho 
ri suah hen la an sak. 

43Chu ni ah chun bâwlnâk tamtak an ap le, Pathian nih lâwm tak hen a siam na 

ruangah zapi tla chu thungâi anna lâwm. Chu ni chu nunau ngâksia tla hen an 
mang le, an hâu chu lât tak a râltlâng hen khawm theih kho asi. 

Biakin Ah Pathian Sawnhnâk 
Rangah Vauh Mi 

44Chu liau chun Biakin rang dingah khawlh mi parâ lû ah pakhat fâng thar leh 

thingthei rah min kum siar khawlh mitla siahnâk mun hotu rang dingah mi tla 
ruat an si. Chubang minung tla chu khuapi kiangah phâisen lakah mi bâwlpu 
leh Levi tla rangah Dân nih a herh a ti mi hâwi hen khawlhtu rang dingah pêk 
an si. Juda mi zawzawng chu thenhlimhnâk leh Pathian nih thu a pêk mi hâwi 
hen an timhtuah ruangah, 

45bâwlpu leh Levi tla tlûnah thungâi anna lâwm. Biakin tumphung tumtu murui 

leh Biakin vêngtu tla nih lalchem David leh Solomon nih dân an siam mi hâwitê 
hen thil an ti. 

46A lânah lalchem David leh tumphung tumtu Asap um liau khawmah Pathian 

sinah lâwmthusimnâk leh lasaknâk lakah chun tumphung tumtu murui nih an 
rui na. 

47Zerubabel leh Nehemiah san liau khawmah Biakin ah tumphung tumtu leh 

Biakin vêngtu tla rangah châwmnâk ding hen Israel mi zawzawng tla nih nisiar 
thilpêk tla an pêk. Zapi minung tla nih thilpêk thenhlimh Levi tla rangah an pêk 
na le, Levi tla nih bâwlpu rangah thil herh an pêk na. 

Nehemiah 13 

Ramdang Minung Lakah 
Mi A Thleinâk 

1Mosia Dân zapi sinah fâk ual hen an hawng rêl rawh chun, Amon mi leh Moab 

mi tla hen Pathian mi tla chu a tlâinâk um lo rawh ding ti hen thuruatnâk a um. 

2A san chu Israel mi tla Aigupta ram ah mi an hawng suak liauah tî-le-râwl an 

pêk na lo ruangah, chu hâwi ti ding ngangâk hen Israel tla siatbarh ding hen 
Balaam sinah tangka an pêk, sikhawmsele siatbarh chu malsâwmnâk ah a 
changtir ving. 

3Israel tla nih Dân an rêl mi an theih rawh chun, ramdang minung zapi lakah 

um mi tla chu an thliar na rawh. 

Nehemiah Remhnawlhnâk 

4Bâwlpu Eliasib, Biakin thil siahnâk hotu chu Tobiah hen hun sâwt ual an ṭuan 

rawh. 

5Kardang kâu tak thil ap tla siahnâk mun fâng leh rimthâw, Biakin ah mang mi 

thuamthil, bâwlpu rang dingah ap mi parâ lû ah pakhat pêk mi fâng uain leh oliv 
sariak, Levi tla, Biakin ah tumphung tumtu tla, Biakin vêngtu tla rangah pêk mi 
siahnâk mun chu Tobiah nih mang ding hen a pêk. 

6Hi bang hâwi liau hin kei chu Jerusalem ah ka um lo, Artakzerzes Babulon lal 

asi nâk thawk hen kum sâwmthum leh kum nih a tling kum ah, a sinah thu va 
sim ding hen ka va kîr ruangah. 

7Chu nehnûn zeimaw tiang Jerusalem leiah kîr nawlh ding hen hawng ka siang 

piak. Eliasib nih Tobiah rangah Pathian Biakin kardang mang ding a pêk mi chu 
ka muh le, ka thinlung a purh zar. 

8Ka thin a run le, Tobiah thil zawzawng chu ka lawnh hep. 

9Chu kardang chu dân hâwitê thenh hen Biakin thuamthil ap mi fâng leh rimthâw 

tla siah nawlh ding hen thu ka pêk. 

10Mi nih Biakin tumphung tumtu tla leh Levi tla chu an eibâr an pêk tâwk na lo 

ruangah Jerusalem chu kaltâk hen anmah phâisen leiah an kîr nawlh ver ti thu 
tla khawm ka theih. 

11Pathian Biakin an dâithlanh mi thu ah rianṭuantu tla chu ka simhfâi na. 

Tumphung tumtu tla leh Levi tla chu Biakin ah rianṭuan nawlh ding hen ka siah 
nawlh na. 

12Churawhchun Israel mi zawzawng nih an fâng parâ lû ah pakhat leh uain leh 

oliv sariak chu Biakin ah thil siahnâk kardang ah an hawng put nawlh rawh. Hi 
bang minung tla hi Biakin zauhkhenhtu ah ka siah na: bâwlpu 

13Selemiah, Dân theihtu Zadok; Levi mi Pedaiah, Zakur fapa Hanan, Mataniah 

tupa chu anmah ṭangpitu ding asi. Hi minung tla hi an hâwi rianṭuantu tla rangah 
thilpêk ṭhenh na ding hen zumh an kâi ti ka theih. 

14Ka Pathian, na Biakin rangah leh nangmah sawnh dingah thil ka ti mi 

zawzawng tla hi theihkumza rawh. 

15Chu liau takah Juda mi tla nih grep hâng an sûr mi ka muh. Mi dang tla nih 

fâng, uain, grep, theipi leh thil dang tla an sanatung an phurhtir le, Jerusalem 
leiah an kalpi. Dinhni ah zeikhawm zuar lah u ka ti na. 

16Tura ram ah mi minung Jerusalem ah um mi tla nih ngâ tla leh thil chikip 

Dinhni ah kan mi leh tla sinah zuar ding hen khuapi ah an hawng put. 

17Juda ruitu tla chu nun ka simh na le, “Nan thilti sual tla hi zauhnik u! Pathian 

ni nan nawmh mi hi. 

18Hi hâwi hen nan thlâktu tla nih an ti ruangah asi Pathian nih hi khuapi lakah 

siatnâk a hawng tlungtir mi kha. Chu hâwi asi khawmah nannih nih Israel mi tla 
tlûnah Pathian thinthawknâk tlungtir ding hen Dinh ni nan buar nget rih,” ti hen. 

19Chu hâwi ruangah kulh kawtkâ chu Dinhni dawmh ah zânlei kângah ka khârtir 

na le, Dinhni lîm lân lo chu awng lo ding hen thu ka pêk na. Zeimaw mi tla chu 
kulh kawtkâ ah ka siah na le, Dinh ni ah khuapi sungah thil zeikhawm lûtpi lo 
ding hen ka vêngtir na. 

20Veikhat mawh veinih mawh sawlehtu tla nih kulh lêngleiah zirtawpni zân chu 

thil zuarnâk ah an mang. 

21“Khuadei tiang nan um mi hi zeikhawm a ṭhatnâk a um lo. Hi hâwi nan ti nget 

chun rêpnâk nan tlûnah ka tlungtir awt,” ti hen ka simh na. Chu thawk chun Dinh 
ni ah an hawng kîr nawlh lo rawh. 

22Levi tla chu anmah a thenhlimhtir hen Dinh ni thenhlimh tak a mang ding hen 

kulh kawtkâ vêng ding thu ka pêk na. Pathian, hi khawm hi theihkumza le, na 
dâwtnâk rokual tak ruangah hawng ka zuah rawh. 

23Chu liau chun Juda tamtak nih Asdod, Amon nunau, Moab nunau tla an umpi 

ti ka theih fâwn. 

24An fa tla a khingkhuai nih Asdod hawlh mawh phundang hawlh hen an hawlh 

le, kanmah phun hawlh chu an theih rerêng lo. 

25Chu minung tla chu siatbarh na hen vuak na hen an sam phâwi piak hen nun 

ka simh na. Churawhchun anmah leh an fa tla nih phundang tla umpi na lo rawh 
ding hen Pathian min hen siat ka tleihtir na. 

26An sinah, “Phundang nunau ruangah asi lalchem Solomon nih thilsual a ti 

phah mi chu. Anih chu phundang lal zawzawng ngâk hen a lian dauh. Pathian 
nih a dâwt le, Israel zawzawng lakah lal ah a siam le, sikhawmsele hi bang hâwi 
sual lakah a tlû rawh. 

27Churawhchun kannih khawm nih nanmah zia châwng hen Pathian thu zûl lo 

hen phundang nunau kan umpi ding mazei?” ka ti na. 

28Joiada chu Bâwlpu Lian Eliasib fapa asi le, sikhawmsele Joiada fapa pakhat 

nih Sanbalat fanu, Beth Horon khua mi a umpi le, churuang chun Joiada chu 
Jerusalem khua mi chu ka nar. 

29Pathian, hi bang mi tla nih bâwlpu rianṭuannâk mun leh bâwlpu leh Levi tla 

sinah thudân na tuk mi tla an buar mi chu theihkumza rawh. 

30Mi zapi phundang nunau ah anna nawmh mi chu ka thenh na le; bâwlpu tla 

leh Levi tla nih mah rianṭuan chiau an theih ding hen dân ka siam piak na. 

31A tiktê ah thil ap duahnâk thing hawng put ding hen ka ruat le, mi nih an fâng 

thar rah min masachem mi hawng put ding hen ka ruat piak na. Pathian, hi bang 
zawng hi theihkumza le, hi ruang hin thangṭhatnâk hawng ka pêk rawh. 

Esther 

Esther 1 

Lalnu Vasti Nih Lalchem 
Zerzes Thu A Elnâk 

1-2Persia lalchem Zerzes nih a khuapi Susa thawk hen ram 127 lakah lâi a rêl 

le, India ram thawk hen Sudan ram tiang a uap hep. 

3A lal kum thumnâk ah a rianṭuantu leh ram zauhkhenhtu rangah puai a pêk na. 

Persia leh Media kawrsen tla khawm an um, ram lâirêltu leh milian tla khawm 
an um. 

4Thla ruk sung chu a lal in ah a neih a siah leh a rokualnâk leh a lalnâk a zauhtir 

na. 

5Chu nûn chun lal nih Susa khuapi ah um mi zawzawng minei leh mipâm tla 

rangah bang ver hen puai a pêk na. A lal in kulh sungah zarhkar khat puai ei 
anna tâwk. 

6A inkulh chu puan dumpâwl, ango mi hen ṭialh puanzâr tla chu, larual senduk 

lungvâr tung lakah mi tangka bing lakah an sih. Dinhnâk ngûn leh tangka hen 
siam mi chu kulh sungah an siah, chu chu lungvâr feldspar sen, lung chêu, 
turquose dumpâwl tla hen phah asi. 

7Dinnâk hâi tla chu ngûn asi, hâi panih chu anna dang vevê asi. Uain hâng 

khawm zât dang dang asi, uain chu lal nih a duh tâwk hen a din. 

8A din mi lakah a zât a um lêm lo. Lal nih to-aw tla chu mikip puai eitu tla rangah 

an duh zat zawng pêk na ding hen thu a pêk na. 

9Chu liau chun lalnu Vasti nih lal in sungah nunau rangah puai a pêk na bâk. 

10Lal nih puai a pêk na mi ni sarihnâk ah chun lal chu nuam ti tak hen uain a 

din. A bîk hen amah to-aw mi tilkhei pasarih Mehuman, Biztha, Harbona, Biktha, 
Abaktha, Zethar leh Karkas a kawh na. 

11Lalnu Vasti a lallukhuh khuh bû hen a sinah kalpi ding hen thu a pêk na. Lalnu 

Vasti chu mi mêlṭha tak asi, churuangah lal nih chun a rianṭuantu tla leh a mi 
sâwm zawzawng zauhtir na a duh. 

12To-aw tla nih lalnu Vasti chu lal thupêk hâwi hen an simh le, a kal duh loh, 

churuangah lal chu thungâi hen a rothawk. 

13Lal nih krai a khâinâk thilti ding dân theihtu tla sinah an ngaihdân deih chu lal 

ti dân asi. 

14Krai a khâi chem na mi tla chu Karsena, Sethar, Admatha, Tarsis, Meres, 

Marsena, leh Memukan, Persia leh Media ram ah rianṭuantu pasarih, lalram, 
sungah rianṭuannâk mun sângchem luahtu tla an si. 

15Chu minung tla sinah lal nih, “Kei, Zerzes nih lalnu Vasti keimah thupêk hen 

ka to-aw tla ka fial na le, a êl thlo! A tlûnah thilti ding hen dân lakah zei hâwi a 
um?” ti hen a deih na. 

16Churawhchun Memukan nih lal leh a rianṭuantu tla sinah thu a sim, “Lalnu 

Vasti nih lal cho a siarlo mi asi lo. 

17Lalnu thilti dân a ram sungah nunau nih an theih chun an pasal leh zeikhawm 

an siar na ding asi lo, lalnu Vasti khawm nih lalchem Zerzes nih a kawh liauah 
a êl khateh,” an ti lai. 

18Persia leh Media lal rianṭuantu nupi tla khawm nih lalnu umdân chu an theih 

lai le, hi puai lîm lân khawmah an pasal tla rangah an simh ver kho na lai. 
Munkip ah mi nunau tla nih an pasal zahnâk an nei lai lo le, pasal a chang mi 
tla chu an nupi tlûnah an ro a thawk lai rawh. 

19Lal nih a duhzia asi chun Vasti chu lal mâika ah hawng a langh lo rawh ding 

hen thu suah. Persia leh Media ram dân bu ah thupêk le, zeiliau khawmah lêt 
lo rawh ding hen. Churawhchun nunau dang a ṭha dauh mi a lalnu sinâk mun 
ah siah. 

20Churawhchun na thupêk tla ram pumpi an theih tikah chun nunau kip nih an 

pasal tla chu a pâm mi khawm a nei mi khawm nih an zah lai rawh. 

21Chu ngaihdân chu lal leh a rianṭuantu tla nih thungâi an duhzia le, lal nih 

Memukan nih a sim mi hâwi hen a ti rawh. 

22Lalram mun kipah thuchah chu lasuirîn anmah hawlh chiau hen a kuat na le, 

pasal chu insungkhur ah sîntirtu leh thuneihtu chem asi ding asi ti hen thu a 
sim. 

Esther 2 

Esther Lalnu Asinâk 

1A nehnûnah chun lal thinrun chu a dâi dauh le, Vasti thilti leh amah thuruat tla 

chu a thinlung ah a dawn. 

2Churawhchun a kiangah krai pêktu zeimaw mi tla nih, “Zeirangah nungâk 

thenhlimh mêlṭha na hâwl dah lo rih? 

3Ram pumpi ah ram ṭhen kipah rianṭuantu tla chu nungâk mêlṭha zawzawng 

nunau siahnâk Harem ah Susa khuapi ah hin hawng ver ding hen thu pêk na. 
Mi tilkhei Hegai nunau zauhkhenhtu sinah siah hen ṭhadek zauhkhenh na ding 
hen. 

4Churawhchun nungâk na duh chem mi chu na lâk lai le, lalnu Vasti mun ah 

siah ding hen,” an ti. Lal nih krai ṭhatak si hen a ruat le, â awi rawh. 

5Susa ah chun Juda mi pakhat Jair fapa a min Mordekai a um le, Kis leh Shimei 

thlâk Benjamin phun ah mi asi. 

6Babulon lalchem Nebukadnezar nih Juda lalchem Jehoiakin leh sal dang tla 

Jerusalem ah mi a put na liauah Mordekai khawm an sinah â tel bâk. 

7Taksa tlâi Esther a nei le, Hebrai leikâng hen chun Hadasah asi; nungâk 

mêlṭha tak asi le, dawhnâk tak nei mi asi. A nu leh pa nih an thih tâk liauah 
Mordekai nih a fanu hâwitê hen a châwm. 

8Lal nih nungâk tamtak Susa ah hawng put na ding hen thu thar a suah le, chu 

nungâk lakah Esther khawm â tel bâk. Anih khawm chu lal in ah nunau siahnâk 
Hegai Harem bulsântu vêngnâk ah siah asi bâk. 

9Esther chu Hegai thinlung a tawng le, dâwtlawh hen a um, a lâk tîr thawk hen 

tlawlhlo tê hen a bulsân le, a dangtê hen buh-an a pêk. Harem ah mun ṭha chem 
nunau siahnâk mun a pêk le, a bîk hen lal in thawk hen nunau pasarih amah 
zauhkhenh ding hen a ruat na. 

10Mordekai nih Esther rangah Juda phun asi ti sim lo ding hen a simh. 

11Nisiar hen Mordekai chu zei hâwi hen thil a um ti leh Esther tlûnah zei hâwi 

hen thil a hawng tlung ti theih ding duh hen nunau siahnâk kulh ah chun â vel 
lemang. 

12Chu hâwi a nunau dawh tak hen bulsân ding hen kum khat a duh. Murrah 

sariak chulh ding hen thla ruk, a dang thla ruk balsam sariak chulh ding a duh 
rih. Chu nûn chun nungâk chu pakhat vima hen lalchem Zerzes sinah kalpi ding 
asi rawh. 

13Nunau siahnâk mun ah mi a kal tikah chun amah duhzia hâwi chiau hen a 

thuam ding asi. 

14Zânleibâi ah a va kal lai le, a thâituan ah nunau siahnâk Harem mun dangah, 

lal nupisûn vêngtu mi tilkhei Saasgaz zauhkhenhnâk ah siah ding asi. Lal nih a 
duh na hen an min bîk hen a kawh na mi asi lo chun a sinah an va kal ding asi 
lo rawh. 

15Esther chu lal sinah kal ding a hun rawh. Abihail fanu Esther, Mordekai taksa 

tlâi, amah fanu hâwi hen a châwm mi chu âuzawng nih an muh chun an lungnâ 
a tlâ. Amah kal cham asi rawh chun, nunau siahnâk vêngtu mi tilkhei Hegai nih 
thuamh dân ding a simh zia zia hen â thuam rawh. 

16Lalchem Zerzes a lalnâk hen kum sarihnâk, a thla rânâk Tebeth thla ah lal in 

ah Zerzes sinah an kalpi rawh. 

17Lal nih chun nungâk dang zawzawng ngâk hen a duh dauh le, midang tla 

ngâk hen a sunhsak hen a thinlung a tawng. Lalchem Zerzes nih lallukhuh a lû 
ah a khuh le, lalnu Vasti mun a luahtir rawh. 

18Churawhchun lal nih Esther lawmhnâk ding hen a rianṭuantu tla leh ram 

zauhkhenhtu tla chu a sâwm na le, puai rokual tak a tuah. Lawmhnâk ni ram 
pumpi ah a phuang le, lal amah ruam hen thilthawt a ṭhen. 

Mordekai Nih Lal Nungnâk A Hum 

19Chu liau chun Mordekai chu zauhkhenhtu sinâk dîrmun a pêk. 

20Esther khawm Juda mi asi nâk theih asi lo rih. Nunau ngâksiatê asi liauah 

amah zauhkhenhnâk tangah thu a ngâi mi hâwi hen Mordekai nih âu sin khawm 
simh lah na a ti mi chu a chîng thlir. 

21Mordekai nih lal in ah rian a ṭuan liauah lal in ah mi mi tilkhei lakah mi mi panih 

lal inkardang kawtkâ vêngtu, Bikthana leh Teres chu lal dotu an si le, thah an 
tum. 

22Mordekai nih chu thu chu lalnu Esther rangah a simh; chu Mordekai nih a 

theih mi thu chu lalnu Esther nih lal rangah a simh rawh. 

23Churawhchun, deihfiangnâk a um le, a dik ti a lang rawh chun an panih hen 

an thlâi na. Ram pumpi rianṭuan singsiahnâk bu ah chu thu chu rîn ding hen thu 
a pêk. 

Esther 3 

Haman Nih Juda Tla Veih Dep 
Ding Hen A Phiarnâk 

1A nehnûn chun lalchem Zerzes nih minung pakhat Haman chu mun sângah 

lâirêltu lian sinâk a pêk. Haman chu Agag thlâk Hammedatha fapa asi. 

2Haman chu an zah ti theihnâk dingah siksidîr hen amah chu mâimûk ding hen 

a rianṭuantu zawzawng chu thu a pêk na. Mordekai cho lo chu midang zawng 
nih chun an ti ver. 

3Lal rianṭuantu zawzawng nih chun zeitin lal thupêk na ngâi duhlo zia ti hen an 

deih. 

4Nisiar hen an simh le, sikhawmsele a ngâi piak duh rêng na lo, anih nih chun, 

“Kei chu Juda mi ka si, Haman rangah ka mâimûk ding asi lo,” a ti na. 
Churawhchun chu thu chu Haman rangah an simh le, Mordekai chu a sâithiam 
lo rawh. 

5Mordekai nih Haman chu a mâimûk duh loh ti a theih rawh chun a thin a thawk 

le, 

6Mordekai chu Juda mi ti a theih rawh chun, Mordekai lâwng rêp ding hen tâwk 

a ti lo. Persia ram ah Juda um mi zawzawng thah hep na ding a tum. 

7Lalchem Zerzes lâirêl kum leinihnâk thla khatnâk Nisan thla ah (“Purim”) an ti 

mi chamchawhnâk a thiltum zawh ding hen a ni leh a thla dik theih khonâk ding 
a siam. Thla leinihnâk Adar thla ni leithumnâk ah ti ding hen ruat asi rawh. 

8Churawhchun Haman nih lal sinah, “Na ram sung zawzawng ah phun pakhat 

rek thu hen an um mi an um. Midang ti mi hen banglo tak mi dân an nei. Chu 

lâwng khawm silo hen ram pumpi dân an zûl duh loh, chubang tla umdân chu 
na sâithiam kâng asi lai loh. 

9Na duhzia asi chun, nangmah lal nih thah na ding hen thu suah. Chu hâwi na 

ti mi asi chun, ram ṭhatnâk ding hen lal sum kilnâk ah tangka nuaithum leh sîngli 
ngâk a tam siah ding ka tîm,” a ti. 

10Churawhchun lal nih chun a thu suahnâk lakah a pizung chu a lâk le, a deh. 

Agag thlâk Hamedatha fapa Haman Juda mêlma sinah a pêk. 

11Lal nih chun a sinah, “Anmah leh an tangka chu na tâ an si; na duhzia zawng 

hen ti na,” a ti. 

12Churawhchun, a thla khatnâk ni leithum ni ah chun Haman nih lal lasuirîntu 

chu a kawh le, thu suah ding mi chu ram pumpi ah hawlh kipah leh hen rîn ding 
hen thu a pêk le, chu chu lâirêltu tla ram lakah thuneitu tla, rianṭuantu zawzawng 
sinah kuat ding hen. Lalchem Zerzes thu hen suah asi le, a pizung hen deh ver 
asi. 

13Lasui ṭhentu tla nih ram pumpi sungah ram ṭhen tla kipah an kalpi. Chu 

thusuah lakah mi thu chu Adar thla ni leithum ni khat lakah Juda mi zawzawng 
upa ngâksia, nunau leh an fa tla thah hep na ding asi. Khuaruatnâk neilo hen 
thah na hen an thilneih zawzawng khawm lâk hep ding asi. 

14Chu thu phuang ding hen rîn mi tla chu ram then kipah zatlâng sinah theihtir 

ding asi, a ni a hawng tlung tikah mikip anna râlring khonâk ding hen. 

15Lal thupêk hen chu thu chu Susa khuapi ah siam asi, lasui ṭhentu tla nih ram 

ṭhen kipah an kalpi rawh. Susa khuapi a lawksawng liau chun lal leh Haman 
chu din leh ei hen an um. 

Esther 4 

Mordekai Nih Esther Ṭangpi A Ngiamâk 

1Mordekai nih thil zeizawng an ti ver rawh mi a theih rawh chun a lawksawng 

tukah a nipuan a thlêk. Salâpuan â aih le, a lû ah vachâm a phulh le, ngaihsia 
tak hen a ṭap bû hen khuapi a ṭawl le, 

2lal in tualmâi tleng khet hen a va kal. Salâpuan aih hen in sungah âukhawm 

siang asi lo ruangah in sung chun a lût lo. 

3Ram ṭhen zawzawng ah lal thusuah theihnâk mun zawng chu Juda tla lakah 

hâu fâk tak suah hen ṭapnâk a tlung. Buh an ngei le, an ṭap le, thungâi an tuar 
rawh, mi tamtak salâpuan aih hen vachâm nâwngah an rîl. 

4Esther chu a to-aw nungâk leh mi tilkhei tla nih Mordekai umdân chu an simh 

le, thungâi a lawksawng. Mordekai chu salâpuan aih lo hen nipuan aih ding a 
pêk le, sikhawmsele a duh lo. 

5Churawhchun Esther nih amah lal in mi mi tilkhei Esther to-aw rangah a ruat 

mi Hathak a kawh le, Mordekai sinah kal hen zei thil me a hawng tlung, zei zia 
me si ti va deih ding hen a fial. 

6Hathak chu khuapi sungah lal in tualmâi mi Mordekai sinah a va kal rawh. 

7Mordekai nih thil zeizawng a hawng um mi tla leh Juda mi thah hep an si chun 

Haman nih lal tangka siahnâk mun ah tangka siah ding hen thu a tiamh mi tla 
a simh. 

8Juda tla rangah thah ding hen Susa ah thu an suah mi lasui tla chu Hathak 

rangah a pêk. Mordekai nih Hathak sinah chu lasui chu Esther sinah pêk hen 
thil umdân zawzawng simh hen Juda tla tlûnah lal nih khuaruat ding hen lal 
sinah kal hen ngiar ding hen a chah. 

9Chu hâwi hen Hathak nih a ti le, 

10Esther nih chun Mordekai sinah va tlunh nawlh ding hen Hathak rangah thu a 

chah: 

11“Âuzawng mipa mawh nunau mawh, lal kawhnâk umlo hen kulh sungah lûttu 

chu thah ding asi, chu dân chu ram ṭhen kipah lal krai pêktu tla nih zapi tla sinah 
theihtir mi thu asi, chu sungah lût kho ding hen dân pakhat cho a um; lal nih a 
ngûn fung a leknawh mi minung cho zuah an si. Sikhawmsele lal nih hawng ka 
kawhnâk hen thla khat cho asi rih,” a ti. 

12Mordekai nih Esther thuchah a theih rawh chun, 

13hi hâwi hen râlringnâk thu a chah; “Lal in ah um mi na si ruangah Juda tla 

zawzawng an thi ver chun, nang khawm âwl ding hen a ruat lah. 

14Tu na umdân hen, dâisip na um chun, vân lei thawk hen Juda tla rangah 

ṭangpinâk a hawng um lai le, him hen an um lai le, sikhawmsele, nang leh na 
pa dâwngsungkhur chu a dawnghnâk asi lai rawh, lalnu na sinâk hi tuhun 
rangah na si mi khawm asi kho,” a ti. 

15Esther nih Mordekai sinah a sângnâk thu a chah: 

16Juda zawzawng Susa ah pumh ver na le, ka rangah buh ngei hen thlacham 

u. Ni thum leh zân thum chu buh ei leh tî dinlo hen um u. Ka to-aw nungâk leh 
kei khawm nih chu hâwi kan ti bâk lai. Chu tikah dân si lah khawmsele lal sinah 
ka va kal lai, churuangah thi ding asi âwk le, ka thi ko lai,” a ti. 

17Churawhchun Mordekai chu a kal le, Esther nih a simh mi hâwi hen zeizawng 

a ti rawh. 

Esther 5 

Esther Nih Lal Leh Haman Rangah 
Puai Ei Ding A Sâwm Na 

1A buh ngeinâk a ni thum ni ah Esther nih a lal thuam hen â thuam le, a va kal 

le, lal tonâk kardang ah mi laltophah zâwn thap hen lal in kulh sungah a dîr. Lal 
chu tualmâi lei hawi hen a sungah laltophah lakah a to. 

2Lal nih lalnu Esther lênglei ah a dîr mi a muh le, siherhnâk thinlung a nei le, a 

ngûn fung chu amah leiah a lek. Churawhchun a va kâi le, fung pâr a va tleih. 

3Lal nih a sinah, “Lalnu Esther, zei me? Zei na duh? Ka ram khingkhuai khawm 

na ting kho lai,” a ti. 

4Esther nih a sâng le, “Lal nih rem na ti mi asi chun, na rangah tuzân ah puai 

ka timhtuah mi lakah hin, Haman hen hawng ule, ka nan duh na,” a ti. 

5Churawhchun lal nih Haman chu mawhsareh hen hawng ding hen Esther puai 

ei ding hen a chah rawh. Churawhchun lal leh Haman nih Esther puai ei ding 
hen an kal rawh. 

6Uain an din thluh rawh chun lal nih Esther rangah thu a deih, “Zei na duh hawng 

ka simh le, na ting ko lai, ka ram khingkhuai men na ka ngiar chun kan pêk lai,” 
a ti. 

7Esther nih a sâng le, 

8“Lal nih ka ngiarnâk hi na ka ruat piak kho ding asi chun, nang leh Haman chu 

thâi ah puai dang na rangah ka timhtuah ding mi lakah hawng nawlh ule, ka 
nan duh na. Chu tikah ka duh mi chu ka nan simh na lai,” a ti. 

Haman Nih Mordekai Thah 
Ding Hen A Phiar 

9Haman chu puai einâk thawk hen a lâwi le, thungâi a lâwm hen a lungâwi, 

sikhawmsele lal in tualmâi ah a va kal liauah Mordekai nih a zah ti theihnâk 
dingah thawk khawm a thawk piak duh lo ruangah Haman chu thungâi a thinrun. 

10Sikhawmsele, in leiah sûm rarâm bû hen a lâwi, churawhchun a hâwi tla a in 

leiah a sâwm na le, a nupi Zeres chu a hâwi le bawp ding hen a sâwm na. 

11A neih leh a siah, fapa tamtak a nei mi tla, lal nih dîrmun sâng tak luahtu ah a 

siam mi tla, rianṭuantu zawzawng lakah a sâng chem asi nâk tla hen a hâwi leh 
sinah â sawr. 

12Haman chu â sawr vima le, “Lalnu Esther nih puai einâk ah kei leh lal cho 

hawng kan sâwm le, thâi ah mi lak khawm hawng kan sâwm awt fâwn. 

13Lal tualmâi ah to mi Mordekai ka muh kar vial chu, chubang tla chu kei rangah 

lâwmnâk zeikhawm asi lo,” a ti. 

14A hâwi leh a nupi khawm nih, “Zeirangah thlâinâk feet 75 sâng hen na tuah 

lo? Thâizîng ah Mordekai thlâi ding na deih lai le, chu tikah puai ei ding nuam 
tak hen na kal ko lai,” an ti. Haman nih krai ṭha tak si hen a theih, churuangah 
thlâinâk a siam rawh. 

Esther 6 

Lal Nih Mordekai Zahkâi 
Tak Hen A Siam 

1Chu zân chun lal chu a it kho lo le, ram lakah rianṭuan singsiahnâk bu a sinah 

put hen rêl ding hen thu a pêk na. 

2A khing an rêl liauah lal kardang vêngtu mi tilkhei panih Bikthan leh Teres lal 

thah ding anna thluk mi thu Mordekai nih a phuang mi a hawng lang. 

3Lal nih, “Chu thu ruangah Mordekai chu zei hâwi hen kan chawnglawmh, zei 

hâwi hen lâwmman kan pêk?” ti hen a deih na. A to-aw tla nih, “A rangah 
zeikhawm ti piak asi lo,” an ti. 

4Lal nih, “Lal in ah ka rianṭuantu âutal an um ma?” ti hen a deih na. Chu liau 

chir chun Haman chu kulh sungah a hawng lût, Mordekai thlâinâk chu lîm asi 
rawh ti lal simh ding hen a hawng mi asi. 

5Churawhchun to-aw tla nih an sâng le, “Hinah Haman chu nangmah muh duh 

hen an ngâk ko,” an ti. Lal nih, “Hawng lûttir u,” a ti. 

6Churawhchun Haman chu a hawng lût le, a sinah, “Minung âumawh zahkâi tak 

hen siam ding ka duh, chu minung rangah chun zei hâwi ti sele a ṭha lai?” ti hen 
a deih. Haman nih a thinlung hen, “Lal nih chu hâwi tluk hen zahkâi hen siam 
ding a duh mi chu âu me si lai, keimah ka si ngelchel lai,” ti a ruat. 

7-8Churawhchun lal chu a sâng le, “Chu minung rang chun lal thuam lâk le, 

nangmah tak nih thuamh, nangmah lal rang ngelchel tonâk dingah thuamh le, 

9churawhchun na mi lakah a lianchem mi chu thuamtir le, rang tlûnah chuanh 

hen khuapi ṭawlpi seh. An kal liauah chu ruitu milian nih chun, “Zauh u, lal nih 
zahkâi tak hen siam ding a duh mi chu hi hâwi mi asi!” a ti. 

10Churawhchun lal nih Haman sinah, “Mawhsareh hen lal thuam leh rang va lâk 

le, Juda mi Mordekai rangah chun zahkâi tak hen siamnâk chu va pêk, 
nangmah nih na sim mi hâwitê hen amah tlûnah va ti rawh, lal in tualmâi ah to 
hen na va muh lai,” a ti. 

11Churawhchun Haman nih lal thuam chu a lâk le, Mordekai chu lal thuam hen 

a thuamh. Mordekai chu rang tlûnah a to le, Haman chu mâi leiah a kal le, 
khuapi sung an ṭawlpi le, an ṭawlpi liauah mi zapi sinah: “Lal nih zahkâi tak hen 
siam ding a duh mi minung chu, zauhnik u, hi hâwi mi asi!” ti hen a phuang 
vima. 

12Mordekai chu lal in tualmâi leiah a kîr liau chun, Haman chu a mêl ningzakkâi 

tak put bû hen in leiah a kîr rawh. 

13A nupi leh a hâwi tla zawzawng chu a lakah thil a hawng tlung mi chu a simh 

na. Churawhchun a nupi leh a hâwi mifing tla nih a sinah, “Mordekai ruangah 

na vei mi rawh. Anih chu Juda mi asi, na neh kho ding asi lo, an neh ding nget,” 
an ti. 

Haman Thah Asi Nâk 

14Chu thu an ruat liau chir chun lal in ah mi mi tilkhei chu Esther puai ah Haman 

kalpi ding hen a hawng tleng sawm. 

Esther 7 

1Churawhchun lal leh Haman chu Esther sinah puai ei ding hen a veinihnâk an 

va kal. 

2Uain an din thluh rawh chun lal nih Esther sinah, “Lalnu Esther, tuhin zei na 

duh? Hawng ka simh le, ka ram khingkhuai tiang khawm kan pêk lai,” a ti. 

3Lalnu Esther nih a sâng le, “Lal nih, nâu tak hen ka nan ngiar mi na siang asi 

chun, kei leh ka mi tla nung khonâk ding asi. 

4Kei leh ka mi tla chu thah ding hen zuar asi rawh. Sal ah zuar mi ngâk hen a 

fâk dauh rawh, chu thu ruangah nangmah nawktir lo hen dâisip hen um ka tum 
le, sikhawmsele veih dep ding leh mih dep ding kan si ruangah dâisip hen um 
kho asi lo!” a ti. 

5Churawhchun lalchem Zerzes nih Esther sinah, “Chu hâwi tluk thilti ngamhtu 

chu âu me si? Chu minung chu zeiah a um?” a ti. 

6Esther nih a sâng le, “Kan mêlma, hawng kan nehsawhtu chu hi misual Haman 

hi asi!” a ti. Haman nih lal leh lalnu chu ṭih bû hen a zauh na rawh. 

7Lal chu a thinthawk bû hen a thawk le, inkardang ah mi chu a suak le, lênglei 

lal dûm ah a kal. Haman nih chun lal nih hawng ka rêp ding nget rawh ti theih 
hen, lal a suak nûnah lalnu Esther rangah a nungnâk zuah ding hen a ngiar. 

8Chu dûm ah mi lal chu in sungah a hawng lût rawh chun, Haman chu Esther 

tonâk kiangah khuaruatnâk deih ding hen a rîl thlo. Lal nih chu chu a muh rawh 
chun, “Kha minung kha, ka lal in ah lalnu tleihrêm ding na maw a tum?” a ti. Lal 
nih chu thu a sim kâ hen, mi tilkhei nih Haman lû chu a khuh sawm. 

9Churawhchun minung pakhat a min Harbonah an ti mi nih, “Nangmah lal 

rangah a nan humtu Mordekai thlâinâk ding hen a in ah Haman nih a timhtuah 
zet rawh, a sâng lei chu feet 75 tluk asi!” a ti. Lal nih, “Chu lakah chun Haman 
thlâi u!” ti hen thu a pêk na. 

10Churawhchun Haman chu Mordekai thlâinâk a timhtuah mi lakah amah chu 

an thlâi rawh. Churawhchun lal thinthawknâk chu a reh rawh. 

Juda Mi Tla Nih Lehrûl Samnâk 

Esther 8 

1Chu ni ah chun lalchem Zerzes nih lalnu Esther rangah Haman Juda tla mêlma 

thilneih zawzawng chu a pêk. Esther nih Mordekai chu amah taksa tlâi asi zia 
chu lal rangah a simh. Chu thawk hen Mordekai chu lal mâika ah va lût ding 
hen siang asi rawh. 

2Lal nih amah pizung singsiahnâk (Haman sinah a pêk mi chu a lâk le,) 

Mordekai sinah a pêk. Esther nih Mordekai chu Haman thilneih zawzawng hotu 
ah a siam. 

3Churawhchun Esther chu lal kebul ah a rîl thlo le, thu a simh le, a ṭap. Agag 

thlâk Haman nih phiarnâk ṭhalo tak Juda tlûnah a siam mi chu veih ding hen a 
ngiar. 

4Lal nih ngûn fung chu amah leiah a hawng lek le, churawhchun a dîr le, a 

sinah, 

5“Lal nih na duh kâng asi hen, hum ding na hawng ka duh hen thudik ah na ruat 

chun, zângfahtê hen Haman, Hamedatha fapa Agag thlâk ah mi nih ram pumpi 
mi Juda tla veih na ding hen thu a suah mi lakah kan himnâk ding hen thu na 
suah ding hen ka nan ngiar. 

6Ka mi tla tlûnah siatnâk a hawng tlung ding mi leh keimah taksa tlâi tla thah 

ding chu zeitin ka tuar kho lai?” a ti. 

7Lalchem Zerzes nih lalnu Esther leh Mordekai sinah, “Zauh u me, Juda tla a 

phiar na ruangah Haman ka thlâi mi leh Esther rangah a thilneih zawzawng ka 
pêk mi hi. 

8Sikhawmsele lal min hen lal singsiahnâk hen deh mi thusuah chu râwk nawlh 

kho asi loh, zei hâwi zawng Juda tla sinah lasuikuat nan rîn kho, chu chu ka 
min rîn hen lal singsiahnâk nan deh kho,” a ti. 

9Chu thu chu a thla thumnâk Sivan thla, ni kul leh ni thum ni ah ruat mi asi. 

Mordekai nih lal lasuirîntu a kawh le, thupêknâk lasuikuat chu Juda mi tla leh 
lâirêltu tla leh rianṭuantu tla ram ṭhen zâ leh kul leh pasarih lakah mi India thawk 
hen Sudan tiang hen a pêk na. Chu lasuikuat tla chu ram ṭhen kipah anmah 
hawlh chiau hen rîn asi le, Juda tla lakah anmah Juda hawlh hen leh a dân 
hâwitê hen rîn asi. 

10Mordekai nih chun lal min hen lasuikuat rîn tla chu a pumh le, lal singsiahnâk 

a deh vima le, lal in thawk hen lasuikuat ṭhentu chu an pêk le, rang a chak chem 
mi tlûnah anna chuan rawh. 

11Chu lasuikuat tla lakah chun Juda tla chu anmah khuapi chiauah a vêngtu 

murui siam ding hen lal nih siang asi ti thu â rîn. Zei phun leh zei ram mi khawm 
nih riam leh nâm hen an do na chun, annih khawm nih do na bâk hen an nupi 
leh an fa tla tiang khawm veih dep kho an si, an dâwngsung pakhat khawm âk 
lo hen an thah na mi chu an neih khawm anna ting kho. 

12Chu thusuah chu Persia ram pumpi ah Juda tla thah hep ding hen an ruat mi 

ni, thla leinihnâk Adar thla ni leithum ni asi. 

13Chu thuphuang chu dân hâwi hen ram then kipah phuang asi le, chu mi ni a 

hawng tlung tikah Juda mi tla chu an mêlma lakah lehrûl sam ding hen anna 
timhtuah khonâk ding hen. 

14Lal thupêk hen lal rang tlûnah totu tla nih chun a chak kho rirî hen an rang chu 

an tektir. Chu thusuah chu Susa khuapi khawmah phuang asi. 

15Mordekai chu lal thuam, a pâwl mi leh a ngo mi thuam hen, kawrfual senduk, 

ngûn lukhuh rokual tak khuh bû hen lal in thawk hen a suak rawh. Churawhchun 
Susa khuapi chu lawmhnâk leh chawnglawmhnâk hâu hen a tlirhkhâwng. 

16Juda tla chu anna lâwm hen an ngan a dam rawh, nehtu an si hen an lâwptlo. 

17Lal thusuah a tlengnâk ram ṭhen kipah Juda tla nih lâwmnâk puai an tuah le, 

thungâi an lâwptlo. Chu hâwi a hawng si ruangah mi tamtak anmah ṭih ruangah 
Juda phun ah anna siam. 

Juda Tla Nih An Mêlma Tla An Veih Na 

Esther 9 

1Lal thupêk tuar ding mi Juda tla nih an thuneihnâk tangah siah ding an lungum 

mi ni Adar thla ni leithum ni chu a hawng tlung rawh. 

2Sikhawmsele Juda tla neh na ding hen anna ruat mi lakah ram pumpi khuapi 

kipah Juda um mi tla chu anmah thah tumtu mêlma tla do ding hen murui anna 
siam. 

3Chu thu lakah chun Mordekai an ṭih ruangah ram ṭhen kipah mi rianṭuantu, ram 

lâirêltu, ram zauhkhenhtu, lal ruangrûl ah um mi tla nih Juda tla an ṭangpi na. 

4Ram pumpi mi nih Mordekai chu lal in ah mi thiltikho tak leh thuneihnâk sâng 

tak neitu asi ti an theih hep. 

5Churuangah Juda tla nih an mêlma tlûnah an duh duh hen an ti kho na asi, 

nâmsâu hen an do na le, an thah na. 

6Susa khuapi lak ko ah Juda mi tla nih mi zanga an thah na. 

7-10Chu lak chun Juda mêlma Hamedatha fapa Haman fapa parâ thah sih an si: 

Parsandatha, Dalphon, Aspatha, Poratha, Adalia, Aridatha, Parmasta, Arisai, 
Aridai leh Vaizatha. Sikhawmsele râllâk sum lam chu lâk hen a um lo. 

11Chu ni ah chun Susa khuapi ah an thah mi minung zat chu lal sinah an sim. 

12Churawhchun lal nih lalnu Esther sinah, “Susa khuapi lakah ko Juda tla nih 

minung zanga, Haman fapa tla parâ an thah sih, ram ṭhen tla lakah zei vial dek 
an thah na! Tuah zei na duh rih? Na tawng kho lai, a dang zei na duh rih, hawng 
ka simh na tawng kho lai,” a ti. 

13Esther nih a sâng le, “Lal nih rem na ti mi asi chun, tusûn ah an thah na mi 

hâwi hen thâi khawm ah thah nawlh na sele, Haman fapa parâ khawm chu thlâi 
na sele,” a ti. 

14Chu hâwi ti ding hen lal nih rem a ti piak le, Susa ah chu thu chu an phuang 

le, Haman fapa parâ ruak chu zapi mitmuh hen an thlâi. 

15Susa mi Juda tla nih Adar thla a ni leili thla ah a dang mi zathum khuapi ah 

an thah nawlh. Sikhawmsele chu liau khawm râllâk sum chu an lâk lo. 

16Ram ṭhen lakah um mi Juda tla khawm nih anmah vêngnâk ding hen murui 

an siam bâk. Anmah huatu tla lakah him ding hen sîng sarih leh sângnga an 
thah na. Sikhawmsele râllâk sum chu an lâk lo. 

17Chu chu Adar thla ni leithum ni ah an thah mi asi. A thâituan a ni leilinâk ah 

lam chun thahnâk a um lo rawh le, lâwmnâk puai tuahnâk ni ah an mang. 

18Susa mi Juda tla nih chun an mêlma tla ni leithum leh ni leili an thahnâk thawk 

hen chun ni leinga ni ah chun lâwmnâk ni ah an mang le, anna dîn. 

19Churuangah Juda tla khua tênâu ah um mi khawm nih ni leili Adar thla chu 

lâwmnâk ni ah mang hen puai an tuah le, thilthawt pêk tla anna pêk tawnh. 

Purim Kût 

20Mordekai nih hi hâwi thurîn hi, Juda tla lam nâi ah mi leh lam lât mi tla, Persia 

ram sungah mi zawzawng a kuat na. 

21Adar thla ni leili ni leh leinga ni chu kum siar lawmhnâk ni ah mang ding asi ti 

hen a simh na. 

22Hi ni hi Juda tla an mêlma lakah mi ruang an suak ni asi le, chu thla ah chun 

an ngaihsiatnâk leh an lawksawngnâk chu lâwmnâk leh lâwptlonâk ah a hawng 
a chang ruangah chu ni chu puai einâk leh a murui hen thilthawt a pêk tawnh 
hen, mipâm tla rangah thilthawt pêk tla pêk na ding hen a simh na. 

23Churawhchun Mordekai thusim chu an zûl le, kum siar mang ding hen dân ah 

an nei. 

24Agag thlâk Hamedatha fapa Haman nih chamchawhnâk a siam mi (‘purim’, 

an ti mi chu) Juda tla veih dep na ding hen a tum mi ni asi le; an chi mih dep na 
ding a tumnâk asi. 

25Sikhawmsele, Esther chu lal sinah a va kal le, Haman nih Juda tla rangah 

thah na ding a tum mi chu lal nih amah leh a fapa tla rangah thlâinâk leh thihnâk 
ding hen thu a suah. 

26Churuangah lawmhnâk ni chu Purim an ti. Mordekai lasuirîn leh an lakah thil 

a hawng um mi ruangah, 

27Juda tla nih an rangah leh an thlâk tla leh Juda hawng si mi âu rang zawngah 

chu kum lakah chu ni nih kar chu Mordekai nih a simh na mi hâwi hen khuah 
tak hen mang vima ding hen an ruat. 

28Juda dâwngsungkhur leh nûnthâi ah thlâk a hawng um ding mi ram ṭhen kipah 

mi nih Purim ni tla a hawng um ding mi mang ding hen theihkumza rawh ding 
hen ruat asi. 

29Lalnu Esther, Abihail fanu, Mordekai sinah mi khawm nih lasui a rîn le, chu 

Purim thu a lânah Mordekai nih a rîn mi lakah thuneihnâk sâng tak hen a rîn 
bâk. 

30Chu lasuirîn chu Juda tla zawzawng sinah kuat asi le, Persia ram, ram ṭhen 

zâ leh kul leh pasarih lak khawmah an kuat. 

31Chu ni ah chun Juda tla chu thla a ngamh hen a hum, an thlâk tla nih Purim 

ni chu dân an siam mi hâwi hen a tik takah mang hen ulh vima ding hen thu an 
pêk na. Chu chu Mordekai leh Esther an panih thupêk asi. 

32Lalnu thupêk Purim dân birhtir hen lasuibuzual lakah rîn asi. 

Esther 10 

Zerzes Leh Mordekai Rokualnâk 

1Lalchem Zerzes nih a ram sung leh mun dang mi tla chu thu a pêk na. 

2A rokualnâk leh thilchê a ti mi tla, Mordekai rangah thuneihnâk sâng tak a pêk 

mi tla thu chu Persia leh Media lal rianṭuan singsiahnâk bu ah singsiah asi. 

3Juda mi Mordekai chu lal Zerzes sangtu mun ah siah asi. Juda tla nih Mordekai 

chu an zah ver. A mi tla rangah ṭhat nâk leh himnâk ding hen rian a ṭuan. 

Job 

Job 1 

Setan Nih Job Rangah A Nik 

1Uz ram ah minung pakhat a um le, a min chu Job asi, amah chu Pathian 

sawnhtu leh mi zumhkâi tak asi. Mi ṭha tak asi le, thilsual lakah â thiamthih. 

2Fapa pasarih leh fanu pathum a nei. 

3Dawrâ sâng sarih, sangâwngsâu sâng thum, ranrual sâng khat leh sanatung 

zanga a nei. To-aw tamtak a nei le, saklei mi minung lakah chun a nei chem mi 
asi. 

4Job fapa tla nih a leh leh hen puai an tuah le, chu an puai lakah chun an far 

pathum tla leh midang tla an sâwm kumza na. 

5Chu puai lîm nûn zînglei kipah Job chu zîngtê ah a thawk le, a fa tla 

thenhlimhnâk ding hen bâwlnâk a pêk tâwn. A fa tla lakah zeimaw mi nih thilsual 
an ti lai dahmawh ti hen a nei kumza tâwn. 

6Vân minung tla LALPA mâika ah langh ding ni a hawng tlung le, Setan khawm 

an sinah â tel bâk. 

7LALPA nih Setan sinah, “Zei me na ti?” a ti. Setan nih a sâng le, “Hi bang leh 

khi bang ah ka kal le, tual ka ṭawl,” a ti. 

8LALPA nih Setan sinah, “Ka to-aw Job na muh ma? Hi tual tlûnah amah hâwi 

hen âukhawm zumhkâi an um lo. Keimah hawng ka sawnh le, thilsual ti lakah 
thungâi â thiamthih,” a ti. 

9Setan nih a sâng le, “Zeikhawm neilo sele, Job nih an sawnh lai mazei? 

10Nangmah nih amah leh a dâwngsung tla na zauhkhenh kumza le, thil 

zeizawng na neitir. A thilti zeizawng ah mal na sâwm piak le, ram khat rê hen 
ranrual na pêk. 

11Sikhawmsele tuah a neih zawzawng lâk piak nik, na mâichâng ah an sâwi lai!” 

a ti. 

12LALPA nih Setan sinah, “Asi ma chu, a thilneih zawzawng chu na duhzia 

zawng hen ti, sikhawmsele amah Job chu nganfâk na pêk ding asi lo,” a ti. 
Churawhchun Setan nih a kaltâk rawh. 

Job Fa Tla Leh A Neih Veihnâk 

13Nikhat chu Job fa tla an upachem in ah puai an tuah liauah 

14thu thanhtu Job sinah a va kal, chu nih chun, “Kannih chu chawchal hen 

phâisen kan nâwn le, sanatung tla chu kan kiangah an tlawng, 

15lâkkhatko ah Sabe mi tla an hawng le, an fîr hep. Na to-aw zawzawng keimah 

cho lo chu an thah hep na. Nangmah sinah kei cho hi thusim ding hen ka âwl 
asi,” a ti. 

16A thusim dawngh lânah to-aw dang pakhat a hawng le, “ṭêk a tlâ mi nih dawrâ 

leh a vêngtu tla a thah hep na. Keimah cho hi a nan simh ding hen ka dam,” a 
ti. 

17Chu thu a sim mi dawngh lân chun, to-aw dang a hawng fâwn le, “Kaldai murui 

nih hawng kan rûn le, sangâwngsâu an lâk hep le, na to-aw an thah hep na. A 
nan simh ding hen keimah cho ka âwl,” a ti. 

18Chu thu a sim mi dawngh lântê ah, to-aw dang a hawng fâwn le, a sinah, “Na 

fa tla a upachem mi, in ah puai an tuah le, 

19thlipi ramkaro thawk hen a hawng râng le, chu thli nih in a thlûk le, an thi hep. 

A nan simh ding hen keimah cho ka âwl,” a ti. 

20Job chu a thawk le, a ngaihsia tukah a nipuan tla a thlêk, a lû a mêt rel le, tual 

ah a rîl thlo. 

21“Ka nu pawsung thawk hen takkaro hen ka hawng suak le, takkaro hen ka thi 

lai. LALPA nih hawng ka pêk le, tuah a lâk rawh. A min chu sawr hen um seh!” 
a ti. 

22Thil a hawng tlung mi zawng lakah Job nih a simsâwi hen a sual lo. 

Job 2 

Setan Nih Job A Nik Nawlh 

1Vân minung tla LALPA mâika ah an va langh ni a hawng tlung nawlh le, Setan 

khawm a va tel bâk. 

2LALPA nih Setan sinah “A zeiah na um?” a ti. Setan nih a sâng le, “Hi bangah 

leh khi bangah ka kal le, tual ka ṭawl,” a ti. 

3LALPA nih Setan sinah, “Ka to-aw Job khi na muh ma?” “Amah hâwi hen mi 

ṭha leh zumhkâi tual tlûnah âukhawm an um lo, keimah hawng ka sawnh le, 
thilsual ti leikângah â thiamthih thlo. A san umlo thlo hen amah nganfâk na pêk 
ding hen hawng ka deih khawmsele, Job zumh a kâinâk chu a mahmun nget 
asi,” a ti. 

4Setan nih a sâng le, “Mi nih a nungnâk hum ding duh ruangah a thil a ap hep 

kho. 

5Sikhawmsele, tuah a taksa lakah nganfâk pêk nik, na mâika ah a nan simsiat 

lai! “a ti. 

6Churawhchun, LALPA nih Setan sinah, “Asi ma chu, na duhzia zawng hen ti 

le, sikhawmsele thah lam chu thah lah,” a ti. 

7Churawhchun Setan chu LALPA thawk hen a kal rawh, Job chu a tak pum hen 

mâ a khattir phak. 

8Nâwmpawng kiangah a to le, bêl kuai hen a mâ a huat. 

9A nupi nih a sinah, “Na thinlung dang putlo hen zumhkâi hen ma na um awt 

nget rih? Pathian simsiat le, thi ko,” a ti. 

10Job nih a sâng le, “Nang hi zeikhawm theihlo pet hen thu na sim,” a ti. Pathian 

nih zei thil ṭha mawh hawng kan pêk chun kan a lâwm, thil sia a hawng tlung 
liauah kan simsiat kho lai mazei? Hi bang zawng tuar khawmsele Job nih 
Pathian a simsiat lo thlo. 

11Job hâwi pathum, Eliphaz chu Teman khuapi mi asi le, Bildad chu Suah ram 

ah mi asi, Zophar chu Naamah ram ah mi asi. Job thil tuar fâk zia an theih le, 
amah thlangamh ding hen kal an tum. 

12An kal liauah râllâtpi ah Job chu an muh le, amah tak asi ti an theihfiang lo. 

An muh fiang rawh chun an ṭap le, an lung a fâk tukah an nipuan tla an thlêk le, 
vân leiah valeidip an lawh le, an lû tlûnah an phulh. 

13A tuar fâk dân an muh le, ni sarih leh zân sarih zei thu khawm simlo hen an 

to. 

Job 3 

Pathian Tlûnah Job Vûirâmnâk 

1A dawnghnâk ah chun Job chu a dâisip châwk lo le, a suaknâk ni chu a simsiat. 

Job nih, 

2-3Pathian, ka suak ni tla chu siatbarh le; pâwi ka si nâk zân khawm siatbarh 

rawh. 

4Chu ni chu mûi ah changtir le, chu ni chu theih nawlh si lah rawh sele; chu ni 

chu chêu lah rawh seh. 

5Mûi sah tak hen chu ni chu changtir le; sûm hen khuhtir pang le, nî chu tlâutir 

ving. 

6Chu kum ah mi zân chu veih ving le, rêl si lah rawh seh. 

7A karo hen lâwmnâk tel lo zân ah siam. 

8Leviathan neh dân theihtu dâwithiam tla, chu ni chu siatbarh ding hen simh na. 

9Deirêl ârfi chu chêu lo hen siah le, chu zân chu khuadei lungumnâk neilo hen 

siam. 

10Chu zân nih chun hawng ka ring ruangah leh nawknâk leh ngaihsiatnâk a 

tlungtir ruangah siatbarh. 

11Ka nu paw sungah ka um liau mawh, ka suak kâ hen khan thi ving sele ka 

duh a! 

12Zeirangah ka nu nih a êl tlûnah hawng ka toh, zeirangah ka nu nih a ṭâng 

tlûnah nûk hawng ka dinh? 

13Thi ving sele, tu chun ka dîn ving rawh ding mi, 

14Lal tla leh lâirêltu tla, a lânah lal in saktu tla hâwi hen it ziar ding mi. 

15Lal fa tla, an insungkhur ah ngûn leh tangka tamtak neitu tla hâwi hen ka it 

ziar ding mi. 

16Asi lo leh, a ruak hen a suak mi fa hâwi hen ka it ziar ding mi. 

17Misual tla sualnâk chu thlân ah a dawng, hamh tak hen rianṭuantu tla khawm 

an san a dawng rawh chun dînnâk an tawng. 

18Rêng a tlâ mi khawm fâi leh thupêk khauh fâk lakah mi chu thawsuak hen an 

thla a ngam. 

19Chunah chun mi minthang leh theih dah lo mi tla an um le, sal asi mi tla khawm 

a dawnghnâk ah chun an thaw a suak. 

20Zeirangah mi le tla chu nuam lo tak hen an umtir na? Zeirangah minung 

rangah ngaihsia salam ding hen chêu a pêk? 

21Thihnâk an ngâk le, sikhawmsele a hawng tlung dah lo. Ro ngâk hen thlân an 

thîm dauh. 

22Thi hen vûi an si lân lo chu anna lâwm lo. 

23Mâilei ah an um ding dân chu Pathian sinah a um. Thil zeizawng ah amah 

thuneihnâk sungah a khumh. 

24Din leh ei ngâk hen ngaihsiat ka tuar. Ka rûmnâk a dawng kho lo. 

25Ka rangah ṭihnâk leh lâunâk a tlung taktê. 

26Thlangamnâk leh dinhnâk ka tawng lo. Ka lawksawngnâk hi dawng kho mi 

zât asi lo. 

Job 4 

Thuruatnâk Veikhatnâk 
(4.1—14.22) 
Eliphaz nih 

1-2Job, na sinah thu sim sele, na hua lai ma? Ka dâisip châwk lo rawh. 

3Mi tamtak na sîntir na le, kutkhêng tla sinah chaknâk na pêk. 

4Mi an tlû hen an chak lo hen an dî liauah, dîr ding hen thu na fawrh na. 



838 

Bawm Common Language Bible Version 
@ 2006 Bangladesh Bible Society  

 
 

 

 

5Tuah na tuarnâk ding a tleng rawh. Na rangah tuar ding hen thungâi zenh a 

kâi. 

6Pathian na sawnh le, na umdân lakah zeikhawm sâwi ding a um lo, 

churuangah nang rang chun lungumnâk leh zumhnâk na nei kho. 

7Dunglei thu tuah dawn nik, mirep tlûnah siat leh râwknâk a tlung mi pakhat tal 

sim. 

8Mi nih sualnâk phâisen a nâwn mi ka muh na le, sualnâk chi an vawrh; 

churawhchun sualnâk leh thilsual an ât. 

9Pathian nih a thinthawknâk thlipi hâwi mi hen a veih na. 

10Misual chu chakeibaknei hâwi hen a rum le; â sawk. Sikhawmsele Pathian 

nih dâidep hen a tuah le, an hâ tla a khiak piak na. 

11Chakeibaknei zeikhawm thah leh ei lo mi hâwi hen an thi le, an fa tla chu anna 

rek phin. 

12Dâisip hen thâwng thanhtu veikhat a hawng le, dâisip hen zângrah ka ngâi 

kho. 

13Zân ah ka it mi hawng ka nawktir. 

14Ka thir le, ka nîn le, ka taksa pum hen lâunâk hen a khat rawh. 

15Chêu nih ka mêl hawng ka cherh le, ka sam fang rêl rê hen ka lâu. 

16Chunah chun zeimawh dîr hen ka muh le, sikhawmsele zei asi, ka sim kho lo. 

Churawhchun, a kingdimnâk ah hâu ka theih. 

17“Pathian mitmuh ah âu mirep sikho hen, a siamtu mâika ah thenlimh mi âu a 

um? 

18Pathian nih vân ah mi a to-aw khawm a zumh na lo. A vân minung lak khawm 

a sualnâk a muh. 

19Tual hen a siam mi, valeidip hen thilsiam rannung hâwi hen vei kho mi chu, a 

zumh ding hen ma na ruat? 

20Minung chu zînglei ah dam ver hen a um mi, theihmanh lân karah nî tlâk lânah 

a thi ving kho. 

21A neih zawzawng chu lâk hep hen a um le, finghnâk neilo hen a thi,” a ti. 

Job 5 

1Job, kawh na nik, an sângtu a um rêng ma? Na hawi khonâk ding mi 

vânminung rêng a um ma? 

2Vûirâmnâk ruangah lungsilo bû hen thihnâk chu mi â zeikhawm theihlo mi ti 

dân asi. 

3Mi a himnâk hâwl mi ka muh le, sikhawmsele an in chu siat ka barh na. 

4An fapa tla nih himnâk rerêng an tawng lai loh. Lâirêlnâk ah khawm pakhat 

khawm anna hum kho lai loh. 

5Mi sungvâng tla nih mi â buh an ei lai le, ling nâwngah fâng a kho mi tiang, mi 

tîhâl tla nih a neih an nahsuah lai. 

6Sualnâk chu tual lakah a kho mi asi lo, nawknâk khawm tual lakah a kho mi 

asi lo. 

7Minung chu amah nawknâk a tuah le, vân leiah meichi a zuang mi hâwi hen. 

8Kei hi nangmah hâwi si sele, Pathian leiah ka hawi lai le, ka thu a sinah ka 

tlunh lai. 

9Thil rokual a ti mi tla chu kan theihthiam kho lo, a thilchê ti khawm nih dawngh 

a nei lo. 

10Ram lakah ruah a sûrtir le, phâisen tla chu tî a tawih. 

11Asi, mi nâu tla sângtu chu Pathian asi le, thinlung sia zawzawng sinah 

lâwmnâk a pêk na. 

12-13Mi krai thiam thiltum chu a lâwt le, mifing tla chu anmah krai nih a tângtir na 

le, churuangah zei lak khawmah anna dingchang lo. 

14Sûn nî tang khawmah mûi lakah dap mi hâwi an si. 

15Sikhawmsele mipâm chu thihnâk ah mi Pathian nih a hum le; ṭangpi herh tla 

chu nehsawhnâk lakah mi ruang a suah na. 

16Mipâm tla rangah lungumnâk a pêk le, misual tla chu a rehtir dep. 

17Pathian nih a zauhfiang mi minung chu a thaw a suak. Nun an simh liauah 

lungsilo lah. 

18Pathian nih a liamh mi chu a tuam piak nawlh. Amah kut hen nganfâk an pêk 

le, amah kut ber nih a nan damh. 

19Zeiliau zawngah nganfâknak lakah mi a nan hum lai. 

20Pâm hawng tlung tik khawmah nungdam hen an kilkâwi lai le, râltuk lakah mi 

khawm a nan hum lai. 

21Minsiatnâk lakah mi Pathian nih a nan hum lai le, siatnâk a hawng tlung tik 

khawmah ruang a nan suah lai. 

22Veihnâk leh sungvângnâk lakah na ni lai, ram sa tla khawm na ṭih na lai loh. 

23Na phâisen nâwn lakah khawm lung a um lai loh. Sarâng khawm nih a nan 

seh lai loh. 

24Na puanin sungah thlangam tak hen na um lai le, na dawrâ rual tla na zauh 

na tik khawmah him ziar hen na muh na lai. 

25Ram ningno ah belh tla hâwi hen, fa tla tamtak na nei lai. 

26Fâng a zûn tikah a min tiang a um hâwi hen, nang khawm tarkhen hen na 

dam lai. 

27Job, hi vial tla hi sâwt tak thawk hen kan theih mi rawh. A dik asi, tuah pawm 

ko rawh. 

Job 6 

Job nih 

1-2Ka ngaihsiatnâk leh ka lawksawngnâk hi khîng lakah khingh mi si sele, 

3tipi mi sep ngâk hen a rit dauh lai le, churuangah chun ka duh thu ka sim mi hi 

chê na ti lai loh. 

4Zeizawng tikho Pathian nih a thalzum hen hawng ka sunh le, chu tûr chu ka 

taksa pum hen a khat. Pathian nih ṭihnung a kâinâk chu a tlar hen a siah. 

5Sanatung khawm belh a pêt liauah a lungâwi le, chawpê khawm fapawn a ei 

liauah a dâisip. 

6Sikhawmsele, thâwtnâk leh alnâk neilo mi buh âu nih a ei kho? Ârti dul khawm 

nih zei me thâwtnâk a nei? 

7Chu hâwi hen kei khawm buh ei ding ka kâ a thâw lo, ka thil ei nih zâwtnâk 

hawng ka pêk. 

8Zeirangah ka deih mi chu Pathian nih hawng ka pêk lo zia? Zeirangah thla ka 

cham mi hawng ka sâng lo zia? 

9Keimah lâwng ka si chun ka mâi ah kal hen hawng ka thah ving. 

10A ti ding mi chu kei nih theih sele, lâwm ruangah ka lawk lai le, ka nganfâk 

tuar tla hi pawi ka ti lai loh. Pathian chu â thenhlimh ti ka theih; thu hawng ka 
pêk mi chu ka êl dah loh. 

11Nung ding hen zei chaknâk me ka nei? Lungumnâk neilo pet hen zeirangah 

ka dam ko? 

12Lung hen siam mi ma ka si? Ka taksa hi dâr ma si? 

13Him ding hen chaknâk ka nei lo rawh, hinah hawng ka ṭangpi ding hen sâwm 

ding ka nei lo. 

14Hi hâwi ka lawksawngnâk lakah hin hâwi zumhkâi ka herh. Pathian kaltâk ual, 

kaltâk lo ual hen, ka um mawh umlo mawh. 

15Sikhawmsele, nannih ka hâwi tla, tivatê a luang mi ruah a sûr lo rawh chun a 

kang ving hâwi hen nan hawng ka perpet. 

16Tivatê tla chu vûr leh sûm nih a khuh le, 

17sikhawmsele nî a sa mi lakah an tlâu le, Tivatê mi tili chu hul hiam hen an um. 

18Ran tlûnah chuan hen sawlehtu tla nih tî an hâwl mi an tawng lo le, anna 

sawknâk ah ramkaro ah an thi. 

19Seba leh Tema thawk hen mi sawlehtu tla nih saw an leh le, 

20sikhawmsele, tikangva kiangah an lung a dawng thlo. 

21Nannih tla hi kei rangah chun chu tiva hâwi nan si, ka thihnâk nan muh le, 

ningṭih nan hawng ka phaih. 

22Thil thawt hawng ka pêk ding hen ma kan deih na? Asi lo leh, ka ruangrûl ah 

nawhnâk pêk ding hen ma kan ti na. 

23Mêlma mawh misual lakah mi hawng ka hum u kan ti na ma? 

24Asi ma chu, hawng ka simh ule, ka sualnâk hawng ka simh u, dâisip hen kan 

ngâi na lai. 

25Thudik chu lung a kâi, sikhawmsele thu-do-tla-lo nan sim. 

26Ka thusim hi zeikhawm silo, thli salam hâwi hen nan ruat. Chu hâwi asi chun 

zeikhawm silo mi ka thu hi nan sâng. 

27Sal ngâkṭah tla rangah changhnâk nan siam khawmah nanmah leh nan hâwi 

tla rangah neihnâk nan siam mi asi. 

28Hawng ka zauhnik u, âwkrâwl thu ka sim ding asi lo. 

29Nan palh zia a fâk tuk rawh, rep lo hen um lah u rawh. Hawng ka sâwi lah u, 

ka dik asi. 

30Sikhawmsele, nannih nih âwkrâwl thusim hen nan ka ruat. A diklo mi lakah 

thudik sim kho lo ding hen nan ka ruat. 

Job 7 

1Minung nungnâk chu kawrsen thupêk hâwi a rianṭuantu hâwi asi. Kut rianṭuan 

har tak hen lawh kal hâwi asi. 

2Sal nih dâidul a ngâi mi hâwi asi, rianṭuantu nih a lawh a ngâk mi hâwi asi. 

3Thla tamtak chu a thawt hen ka um le, zân siar hen ka lakah ngaihsiatnâk a 

hawng tlung. 

4Dâr chu a lan vima le; zân khuadei hen ka fûk vima le, khuadei ka mawhlah. 

5Ka tak chu a pum hen tholung hen a khat, mâ nih hawng ka tuam pang, ka mâ 

lakah mi a nâi tla a suak. 

6Ka san chu lungumnâk neilo hen a lan vima, thiam tahtu thiamfung khawh 

ngâk hen a rang dauh. 

7Pathian, ka nungâk hi thaw cho asi le, ka lâwmnak tla hi a dawng chia rawh ti 

theihkumza. 

8Tuah na ka muh mi hi na ka muh nawlh lai lo rawh. Hawng ka hâwl khawm le, 

ka kal ving lai rawh. 

9-10Sûm chu â kiang le, a vei rawh hâwi hen, minung a thi mi chu a kîr lai lo 

rawh. Amah theihtu zawzawng khawm nih an philh lai rawh. 

11Dâisip kho ka si lo! Ka thinthawk hen ka lung a fâk. Ka hawlh awt. 

12Zeirangah na ka vêng thlir? Kei hi tipi ah thilnung lian ma ka si? 

13Ka zâu le, dîn ka tum; Ka nganfâk damnâk ka hâwl. 

14Sikhawmsele, nangmah nih mang hen na ka lauh. Muhnâk hawng ka pêk le, 

mang na ka manhtir. 

15Hi hamhnâk taksa ah um ngâk hen thih ka duh dauh. 

16Nung hi ka neng tuktarâi, ka mâk rawh. Keimah lâwng hawng ka siah thlap 

le, ka nungnâk nih zeikhawm hawng ka theihtir lêm lo. 

17Minung hi zeirangah chu tluk hen na lakah a herh? Zeirangah a thilti tla na 

âwva. 

18Zîng siar hen na zauhdik le, zeiliau zawngah na nik. 

19Ka chil dawlh ding hen na hawng ka thlawrhthlâunâk hi a sâwt tâwk ual lo 

rawh ma? 

20Nang thâwng thlâktu, ka sualnâk nih nganfâk a nan pêk mazei? Na ti ding mi 

thil ah zeirangah na ka mang? Na rangah chu tluk rak hen thilrit ma ka si? 

21Ka sualnâk hi na ka ngaihdam kho lo nget rih ma? Thil diklo ka ti mi hi na ka 

ngaihdam kho lo ma? Sâwtlotê ah thlân ah ka um lai rawh. Hawng ka hâwl 
khawm le, ka kal ving lai rawh. 

Job 8 

Bildad nih 

1-2Neh ding hen na thusim chu chu vial ko rawh bei ne? 

3Pathian nih diknâk chu a lêt dah loh. Thil dik ti ding hen khawm a lêt dah lo. 

4Na fa tla chu Pathian lakah an sual kho, churuangah an umdân hâwi hen rêp 

an si kho. 

5Churuangah tuah Pathian chak leiah ngaihdam deih hen a her nawlh rawh. 

6Chu hâwi tluk hen zumh na kâi hen, na thenhlimh mi asi chun Pathian hawng 

kal hen a nan ṭangpi lai le, lâwmman hâwi hen na dâwngsungkhur a lân hâwitê 
hen a tuah nawlh lai. 

7Pathian nih a nan pêk ding mi ruat hen a lânah na neih zawzawng a vei mi chu 

zeikhawm asi lai loh. 

8A lânah finghnâk thu tla ruat nik, kan pu tla nih thudik an ruat tâwn mi tla chu. 

9Kan san chu a tâwi le, kan theih ver lêm lo; tual tlûnah thlaliah a kal mi hâwi 

hen kan kal asi. 

10Sikhawmsele, a lânah mifing tla sîntirnâk dawn nik. An sim mi thu tla nik: 

11“Tî umlonâk ah lâiluang a kho lo le; chur lakah lo chun tawng kho asi dah loh. 

12Tî a hawng kang rawh chun, a masa hen an uai le, mang ding leh tuk ding 

hen an mê tuk. 

13Pathian neilo mi tla chu chu lâiluang hâwi an si; an lung a dawng le, Pathian 

an philh tâwn. 

14Mâimarâng baw, lazai hâwi mi an rinhsan. 

15Chu mâimarâng baw lakah âwk sele a derh kho awt ma? Chu zâitê lakah a 

âwk sele, a tleih dirh awt ma?” a ti. 

16Misual tla chu belh hâwi hen nî sa lakah an chawrh le, dûm lakah belh khat 

dil a zâm mi hâwi an si. 

17An ram tla nih lung a tuam le, lung kip lakah bir tak hen an zâm. 

18Sikhawmsele phâwi zek hen an um le, âukhawm nih an umnâk mun theih asi 

lo rawh. 

19Asi, chu chu misual le tla zawzawng lâwmnâk asi. Midang tla an hawng le an 

mun an luah. 

20Sikhawmsele, mi zumhkâi tla chu Pathian nih a kaltâk dah lai loh. Misual tla 

lam chu a ṭangpi dah na lo. 

21An nihtir hen an âutir nawlh lai. 

22A nan huatu tla lam chu ningzâk a saih na lai le, misual in tla chu a vei lai. 

Job 9 

Job nih 

1-2Asi, chubang zawzawng chu a lânah ka theih hep mi rawh. Mi nih Pathian 

lakah a mawh rawh mi zeitin a âwl kho lai? 

3Âu nih anih chu êl kho lai? Mi nih sâng kho lo mi thu vei sâng a deih kho. 

4Pathian chu thungâi a fing le, thil a ti kho; amah do khotu âukham an um lo. 

5Tlâng tla chu simkan lo hen a ṭhial na le, thinrunhnâk hen a veih na. 

6Pathian nih lî a nîntir le, tual tla â nîn; tual dirhkalhtu dingah lungpi tla a siah. 

7Nî suak lo ding hen khawm a tuah kho le, Ârfi tla khawm zân ah chêu lo hen a 

umtir kho. 

8Pathian nih vân a siam liauah âukhawm nih an bawmh lo. Tipi mi thilnung lian 

kêng tlûn a lamh. 

9Vân ah Pathian nih ârfi tla, rokualnâk langhtirtu a siah, Orion ârfi, pleiades ârfi, 

leh simlei ârfi. 

10Pathian nih thil rokual a ti mi tla chu kan theihthiam châwk lo le, a thilchê ti tla 

khawm dawngh a nei lo. 

11Pathian a hawng kal vima le, khawmsele ka muh lo. 

12A duh mi zawng a lâk le, âukhawm nih a khap kho lo. “Zei me na ti?” ti hen 

âukhawm nih an deih ngam lo. 

13Pathian thinthawknâk chu a um kumza, a mêlma tla, Rahab bawmhtu leh tipi 

ah thilnung lian nih amah an do. 

14Churuangah Pathian rangah zeitin ka sâng kho lai? 

15Kei hi mawhlo menza khawmsele, ka ti kho mi chu ka lakah lâirêltu Pathian 

sinah khuaruatnâk deih ri cho asi. 

16Chu hâwi mi lakah thu hawng ka simtir chun, hawng ka ngâi piak ding hen ka 

lung a um lo. 

17A san umlo thlo hen keimah vuak ding leh liamh ding hen thlipi a hawng fial. 

18Ka thawsuak ding khawm a siang lo, lungfâknâk karo hen ka dam liau ni tla a 

khattir. 

19Zângran ko hen ka ṭang lai ma? Pathian ka zângnâwr lai ma? lâirêlnâk ah ka 

kalpi lai ma? Âu nih anih kaltir lai? 

20Keimah chu sual lo hen zumhkai ka si, ka aw-hau suah lam chu a sual le, ka 

sim mi zawng chu keimah mawh hep hen a lang. 

21-22Kei lam chu ka mawh lo, sikhawmsele ka thiamthih lo rawh. Damlo hen ka 

um, sual seh, sual lah seh zeikhawm asi lo; Pathian nih hawng ka veih awt nget. 

23Sualnâk neilo minung a thi ka hen Pathian a nihsuak. 

24Laikulh chu misual tla rangah Pathian nih a pêk. Lâirêltu zawzawng mit a 

châwtir. Pathian nih ti lah sele, âu nih a ti lai? 

25Ka damliau ni tla chu a vei vima le, chu lakah pakhat khawm a ṭha mi a um 

lo. 

26Ka nungnâk chu lawng a chak chem mi hâwi hen a kal le, zungnampi châwi 

ding hen mupi â thlûr mi hâwi hen a chak. 

27-28Ka nganfâknâk hi philh ding hen ka ni khawmah, ka ngânfâk nih hawng ka 

tlunh nawlh nget le, Pathian nih sual hen a hawng ka siam ti ka theih. 

29Sual hen ruat ka si liau khawmah, zeirangah ka nawktir êu lai? 

30Zei sabung khawm nih ka sual chu a thiangtir kho lai lo. 

31Nâwm lakah Pathian nih hawng ka lawnh le, ka nipuan tla chu ka rangah 

ningzak a kâi. 

32Pathian chu minung si sele ka sâng kho lai, kan thunawk sim ding hen 

lâirêlnâk ah kan kal kho lai. 

33Sikhawmsele, kan kar lakah âukhawm an hawng a tel kho lo. Pathian leh kei 

rangah thu thlûktu âukhawm an um lo. 

34Pathian, na ka rêp mi hi bâng rawh. ṭihnung na kâinâk chu lawnh ving! 

35Thusim ding ka ṭih loh, ka thinlung hi keimah nih ka theih ko ruangah. 

Job 10 

1Nung ka nêngtawr, ka vûirâmnâk fâk tak hawng ka ngâi piak. 

2Pathian hawng ka mawhtir lah. Zei ka palhnâk hawng ka simh. 

3Ṭhatlo sâng hi na rangah a dik ma? Nangmah nih na ti mi chu zauhnawmh asi 

lai ma? Misual tla thiltum chu nihsanh ding asi awt lo ma? 

4Kanmah nih kan muh mi hâwi hen thil tla na muh ma? 

5Kanmah hâwi hen na sân a tâwi mazei? 

6Asi chun, zeirangah ka sualnâk tla chu na zâwt hen, ka thilti diklo tla chu na 

chek. 

7Ka palh lo ti na theih le, na lakah mi chu âukhawm nih an ka hum kho lo. 

8Na kut hen tuah le siam mi ka si le, tuah chu kut lîlâ hen na ka veih. 

9Sunhtlung valei hen na ka siam mi chu theih le, valeidip ah na ka siam awt 

nawlh ma? 

10Ka pa chu hawng ka ring ding hen chaknâk na pêk le, ka nu pawsung thawk 

hen na ka ṭhangtir. 

11Ka taksa chu ruh leh thari hen na siam le, ruh tla chu tît leh vun hen na khuh. 

12Nungnâk leh dâwtnâk dawng lo na ka pêk, nangmah zauhkhenhnâk hen 

nungdam hen na ka kilkâwi. 

13Sikhawmsele, tuah chubang zawzawng tla chu keimah nganfâk pêk ding hen 

a thup hen na ruat mi ver asi. 

14Ka sual ding mi muh ding hen na ka ngâk rêt le, churawhchun nangnih 

ngaihdam ding na ka duhlonâk ding hen. 

15Ka sual ka hen nangmah lakah lawksawngnâk ka nei le, sikhawmsele thil dik 

ka ti liau khawmah thangṭhatnâk tawng ka nei lêm lo. Vânduai hen ka um le, 
ningzaknâk hen ka khat. 

16Chubang lakah dingchang hen um khawmsele, chakeibaknei hâwi hen na ka 

pêl le, keimah nganfâktir ding hen thilchê na ti. 

17Ka tlûn thu ah theihpitu na nei kumza le; ka lakah na thinthawknâk a zual 

dadauh. Rêpnâk thar na ruat tâwn. 

18Pathian, zeirangah ka nu pawsung ah mi na hawng ka suaktir? Âukhawm 

muhlo hen ka thi ving ding mi. 

19Dam kumza ngâk hen chun nu pawsung ah suak hen thlân khur sungah lût 

chawlh a ṭha ko. 

20Ka san chu a dawng dêng rawh asi lo ma? Keimah lâwng hen hawng ka mâk 

ko! Ka suaktâk ding mi ni hawng ka lawmhtir. 

21Ka kal tuan awt rawh, ka hawng kîr ding asi lo rawh. A mûi mi leh thim sahnâk 

ah ka kal lai le, 

22ram mûinâk ah leh dâidul leh nawknâk ram ah, chunah chun chêunâk khawm 

mûinâk hep a sinâk ram ah. 

Job 11 

Zophar nih 

1-2Hi hâwi theihnâk a nei lo mi hi âukhawm nih a sâng awt lo ma? Mi a hawlh 

tam ruang ko ah a dik kho mazei? 

3Job, an sâng kho lo ding hen ma na kan ruat? Mi zauhnawmhnâk thu nih hawlh 

lo ding hen hawng kan siam awt mazei? 

4Na thusim tla chu dik na ti hep, Pathian mitmuh ah thenhlimh hen na siam. 

5Pathian nih a nan sâng nik sele ka duh a! 

6Finghnâk kâng dang dang a um mi a nan simh lai le, minung thinlung ah dawn 

ding hen a thûk tuktarâi mi tla khawm a um. Nangnih na tawng ding ngâk hen 
nêp dauh hen a nan rêp ngengê ma kha. 

7Pathian rokualnâk leh thiltikhonâk zei ri asi na theih kho mazei? 

8Vân khawm khi Pathian rangah chun a dawng a um lêm lo le, sikhawmsele, 

na phâk mi pînlei ving ah a um. Laikulh thihnâk lam chu Pathian nih a theih le, 
sikhawmsele, nang lam nih chun na theih loh. 

9Pathian rokualnâk chu tual leh tisumsumriat ngâk hen a kâu. 

10Pathian nih rêp ding hen an tleih sele, âu a khap khotu ding a um? 

11Mirualo tla chu Pathian nih a theih na le, an thilsual zawzawng khawm a muh. 

12Ram sanatung chu a ngam dep tikah zeikhawm theihlo mi tla chu fingh anna 

dawmh cho lai. 

13Job, na thinlung dik tak hen siam le, Pathian leikângah pêk. 

14Na insungkhur ah mi thil diklo lawnh. 

15Laikulh birhnâk leh râlṭhatnâk leikângah hawi nawlh rawh. 

16Chu tikah na thinlung ah nawknâk chu a chuai lai le, tîlian a luang mi hâwi 

hen theih asi lai lo rawh. 

17Na nungnâk chu thlâpa ngâk hen a chêu dauh lai le, na san mûi liau tak chu 

khua a dei mi hâwi hen a chêu lai. 

18Thlangam leh lungumnâk nei hen na um lai le; Pathian nih a nan hum hen 

dinhnâk a nan pêk lai. 

19Na mêlma tla chu na ṭih na lai lo le, mi tamtak nih ṭangpitu ah a nan sâwm lai. 

20Sikhawmsele, misual tla chu lungdawng tak hen khua an hawi lai le, âwl 

khonâk lampi rêng an tawng lai loh. An tawng ding mi pakhat chu thihnâk cho 
asi. 

Job 12 

Job nih 

1-2Nang chu mi zapi hâu na si Na thi tikah finghnâk khawm na thihpi lai. 

3Sikhawmsele, nangmah hâwi hen kei khawm ka theih bâk. Zei lak khawmah 

nang ngâk hen ka nâu bîk lêm lo; na sim mi thu chu âuzawng nih an theih. 

4Tuah ka hâwi le men nih an ka nihsanh le, rêp hen sâwi ding um lah 

khawmsele, an hawng ka nihsanh. Sikhawmsele, Pathian nih ka thlachamnâk 
a sâng tik ding a um. 

5Lawksawngnâk na neilo ruangah na hawng ka nihsanh mi asi. Minung a tlû 

awt mi rangah na vuak awt mi asi. 

6Sikhawmsele, mifîr tla leh Pathian neilotu tla chu. 

7Ramsa leh va tla khawm nih an sîntir kho. 

8Tual tlûn leh tipi lakah mi thilsiam tla rangah an finghnâk deih na. 

9Pathian kut hen siam an si zia an theih hep. 

10A thilsiam nungnâk duh duh hen tikhotu chu Pathian asi le, minung tla 

nungnâk khawm amah thu thu asi. 

11Na lei nih buh ei lakah thâwtnâk a theih hâwi hen na nâ nih thu ngâinuam a 

ti. 

12-13Upa tla nih finghnâk an nei le, sikhawmsele, Pathian nih finghnâk leh 

thiltikhonâk a nei. Upa tla nih muhnâk an nei le, Pathian nih ti ding hen muhnâk 
leh thiltikhonâk a nei. 

14Pathian nih a siat rawh mi chu âu nih dirhnawlh kho lai? Pathian nih rêng a 

thlâk mi âu nih suah kho lai? 

15Pathian nih ruah a sûrtir lo chun, ni khua a kheu le, tî a hawng suah rawh 

chun tîlian a suak. 

16Pathian chu a chak le, nehtu asi kumza; a thiltikhonâk lakah chun perpetnâk 

leh perpettu a um. 

17Lâirêltu finghnâk chu a lâk piak ving na le, ruitu tla chu âtkâi tak hen thil a titir 

na. 

18Lal tla chu laltophah lakah mi thlâk hen, rêngin ah a khumh na. 

19Bâwlpu tla leh mi thiltikho tla chu a nautir na. 

20Mah â zûm mi chu a dâitir dep na le; tar tla finghnâk khawm a lâk piak ving 

na. 

21Thiltikho tla chu ningzâk a saih le; lâirêltu chaknâk chu a dawnghtir. 

22Chêunâk chu mûi thahtu ding hen a hawng fial. 

23Phun tla chu chak leh rokual hen a siam na le, sikhawmsele, a neh na hen a 

veih na. 

24Anmah ruitu tla chu a âttir na le, veivâk leh tlâu hen a siam na. 

25Mûi lakah an vâk le, zurî hâwi hen an tlû. 

Job 13 

1-2Na sim mi zawzawng tla chu a lânah ka theih hep mi rawh. Zeizawng 

nangmah nih na theih zat chu ka theihthiam hep bâk. Nang ngâk hen ka nâu 
lêm lo. 

3Kei hen kanna êl mi chu Pathian asi, nang na si lo; a sinah ka duh mi amah 

hen êl ding ka duh. 

4Âwkrâwl hen theihlo ko na hen theih na rêl. Âukhawm damh kholo mi daktawr 

hâwi nan si. 

5Zeikhawm simlo hen um ule, mi nih fing hen an rêl na dauh lai. 

6Ka thusim hi ngâi u. 

7Zeirangah âwkrâwl nan sim? Nan âwkrâwl thusim nih Pathian a ṭhatvaktir kho 

awt mazei? 

8Amah chu hum ding hen ma nan tum? Lâirêlnâk ah a thu nan sim awt ma? 

9Pathian nih nâi tek hen a nan zauh na sele, ṭha hen a muh lai ma? Midang 

rangah nan âttir na hâwi hen, Pathian âttir kho ding hen ma nan ruat? 

10Nan thilti tla chu pheh menza khawm ule, a nan lâilanh na ding nget. 

11A thiltikhonâk nih lâu hen an khattir na lai. 

12Nan thufing tla chu vachâm hâwi hen zeikhawm ah a mang tlâk lo. Nan êlnâk 

chu sunhtlung valei hâwi hen a chak lo. 

13Dâisip le, hawlh ding hen hawng ka kianh rih, asi ding zia zia hen si ko seh. 

14Ka nungnâk hi hum ding ka tîm. 

15Lungumnâk rerêng ka nei lo rawh, churuang chun Pathian nih hawng ka thah 

chun zei hâwi dek asi lai. 

16Misual tla nih Pathian lei hawi ngam lah khawmsele, ka râlṭhatnâk ruangah 

ka âwl lai dahmawh. 

17Ka thu simhfiangnâk hi tuah ngâi. 

18Ka thusim ding hen ka tîm chia zet rawh, diknâk lakah ka um ti ka theih 

ruangah. 

19Pathian, keimah phiar ding hen ma na hawng? Chu hâwi na ti awt mi asi chun, 

dâisip hen thi ding hen ka tîm ko. 

20Thil panih siang ding hen ka nan ngiar awt; nang lakah zeikhawm pheh ka 

tum lo. 

21Na ka rêp mi bâng rawh, ṭihnungkâi hen hawng ka lâutir lah. 

22Pathian, nangnih thusim masa le, kei nih ka nan sâng lai. Asi lo leh, kei thu 

hawng ka simtir le, nangnih hawng ka sâng. 

23Ka sualnâk tla zei? Zei thil diklo me ka ti? Zei thilsual ti ruangah me ka mawh? 

24Zeirangah na ka veih thlo? Zeirangah mêlma hâwitê hen na hawng ka ti? 

25Ṭhih ding hen na maw na ka awt? Zeikhawm ka si lo, thingnah hâwi cho ka 

si; fapawn tliar ro dotu cho na si. 

26Ka tlûnah hamhnâk fâk tak na tlungtir le, ka tlangvâl liau mi ka thilti ruang 

khawmah. 

27Ka kê lakah chikchîn hen na ka phuar le, ka kê kâr tla na vêng rêt. Ka keneh 

tla khawm na zauhdik hep. 

28Thing a mawt mi hâwi ka si, nipuan rûlchawn nih a ei mi hâwi ka si. 

Job 14 

1Ṭangpi herh leh chak lo hen suak mi ver kan si. Kan damsung ni tla khawmah 

nawknâk â bang ver. 

2Chawmpâr hâwi hen kan uai sawm le; kan tlâu ving. 

3Pathian, na ka zauh hen lâirêlnâk leh niknâk na nei kumza awt ma? 

4Zei thil tal minung a nâwm mi thawk hen chun thil thiang a suak dah loh. 

5A lân pakan hen a dam ding ni tla chu ruat chia asi. A dam zat ding thla tla 

khawm. Nangnih na ruat rawh mi chu thleng nawlh kho asi lo. 

6Zauhtâu le, amah lâwng hen siah. A tikho mi asi chun, har tak hen a dam kar 

lawmhtir. 

7Thing chu hâu rawh menza khawmsele lungum a kâi rih. A nung hen a hawng 

chawrh nawlh kho. 

8A ram tla a tar kho le, hâu mi a bul chu thi khawmsele, 

9tî nih a chiah mi chu a tuai a hawng chawrh nawlh lai. 

10Sikhawmsele, minung chu a thi chun a dawnghnâk asi ko rawh. A thi mi chu 

kha zeiah a um rawh ne? 

11Tî luang â dîn mi hâwi hen leh, tili a kang mi hâwi hen, 

12minung tla chu an thi le, an thawknawlh lo rawh. Vân a um kar zawng chu an 

meng lai lo rawh le, an ihmun ah mi khawm an thawk nawlh lai lo rawh. 

13Laikulh thihnâk ah mi hawng ka thuh ving le ka duh a! Na thinthawk reh lân lo 

hawng ka thuh ving le, na ka theihkumza ding hen tik ruat nawlh. 

14Mi a thi chun a nung nawlh kho mazei? Kei lam nih chun tik ṭha ka ngâk le, hi 

nawknâk hun lîm ding hi ka ngâk ko. 

15Na ka kawh lai le, ka sâng lai le, na thilsiam keimah lakah hin na lâwm lai; 

16Churawhchun ka kê kâr tla hi na zauh set lai le, ka sualnâk tla chu na chek 

set lai loh. 

17Nangnih na ngaihdam hen na lawnh ving lai le; thilsual ka ti mi zawng na 

thenh peng lai. 

18Tlâng a chim mi tik a hawng tlung. Tual kak tla a chim ver. 

19Tî nih lungpi tla a ṭhial le, ruah tukpi nih tual tla a fenh lai, chu hâwi hen minung 

nih nung ding a tum mi chu na veih. 

20Minung chu na neh tuktarâi le, na nâutir ving le; a mêl chu thihnâk lakah veih 

hen a um. 

21A fa le tla nih a min chu an putso le, sikhawmsele anih nih a theih lo le, an 

mualphonâk khawm a theihpi na lo. 

22Amah taksa nganfâk leh a thinlung fâk cho a theih. 

Job 15 

Thuruat Veinihnâk 
(15.1—21.34) 
Eliphaz nih 

1-2Job, thudo-tla-lo! 

3Mifing âukhawm nih nangmah hâwi hen thu an sim lo, thudo-tla-lo hen anna 

vêng lo. 

4Nangnih lampi nei le chu, pakhat khawm nih Pathian ṭihtu an um lai lo le, a 

sinah âukhawm nih thla a cham lai loh. 

5Misual na sinâk chu na thusim lakah a lang le, na finghnâk thu hen theih na 

tum. 

6Nang rangah an mawhtir ding a herh loh; nangmah thusim nih a nan mawhtir 

asi. 

7Minung lakah a suak masachem hen ma na ruat? Pathian nih tlâng tla a siam 

liauah na um rawh ma? 

8Pathian nih a thilsiam a tum mi na theih mazei? Minung finghnâk chu nangmah 

lâwng ma na nei? 

9Kan theih loh mi chu zeikhawm na theih bâk lo. 

10Finghnâk kanna sîn mi chu na pa suak lânah minung a sam pâr rawh mi tla 

sin thawk hen asi. 

11Pathian nih lungngamnâk an pêk mi zeirangah na duh lo nget rih? Thu men 

a sinah hâu fâk hen kan sim lo. 

12Sikhawmsele, thinthawk leh hehhâr hen na kan zauh. 

13Pathian tlûnah thinrun hen a sinah thu na sim. 

14Âu me a thenhlimh tak mi um? Pathian lakah mi dik âu an um kho mazei? 

15Pathian nih a vânminung tla men a mitmuh ah anna thenhlimh lo ruangah a 

zumh na lo. 

16Mi nih sualnâk chu tî hâwi hen a din le, asi, minung chu a râwk dep le, zei rua 

khawm asi lo rawh. 

17Job, tuah ka theih mi hi ngâi. 

18Mifing tla nih thu thup an pa sinah anna sîn mi chu an hawng ka sîntir. 

19An ram ah chun, ramdang minung, Pathian lakah mi pialpitu âukhawm an um 

lo. 

20Misual, midang nehsawhtu chu, amah dam kar zawng rêp hen a um lai. 

21Hâu ṭihnungkâi a nâ ah theih hen a um lai le, him tak hen um ding a ruat liauah 

rawkmang nih a rawk lai. 

22Mûi lakah mi suak ding hen a ruat lo, mun zeimawh lakah amah thah ding hen 

nâmsâu nih a ngâk ruangah. 

23Mulukawlh murui tla nih a ruak ei ding hen an bawh ko. A mâileiah mûi a um 

mi chu a theih ko le, 

24siatnâk chu lal thiltikho tak hâwi hen do ding hen a ngâk ko. 

25Chu chu zeizawng tikhotu Pathian lakah kuttum lirhtu leh zuamtu thihnâk chu 

asi. 

26-27Chu minung chu â zûm le a hel; a phaw chu hûngâilo hen a put le, do ding 

hen Pathian a nam. 

28Chu minung chu khuapi tla lâk hen, a dâwngpu nih a tektâk mi in lâktu asi. 

Sikhawmsele chubang khuapi tla leh in tla chu tuknâk nih râwk asi lai. 

29A neihnâk chu tam a sâwt lai loh, a thil tawng khawm chu tam a sâwt lai loh. 

A thlaliah tla khawm a vei ving lai. 

30Mûi lakah mi chu a suak lai loh. Thing a ṭeng tla mei nih a khangh mi leh 

thingnah tla thli nih a ranh ving mi hâwi asi. 

31Sualnâk rinhsanh ding hen a â chun, sualnâk chu a lâwmman ding asi. 

32Asan zawh lânah a uai lai le, thing ṭeng hâwi hen a uai lai le, a ring nawlh lai 

lo rawh. 

33Grep rah hel a tlawng mi hâwi asi lai le; oliv nah a tlawng mi hâwi asi lai. 

34Pathian neilo mi tla nih chun thlâk tla a nei lai lo le, nawhnâk hen in sak mi tla 

chu mei nih a khangh lai. 

35Hi bang minung tla hi sualtirtu leh nawktirtu an si le, an thinlung tla chu 

perpetnâk hen a khat kumza. 



853 

Bawm Common Language Bible Version 
@ 2006 Bangladesh Bible Society  

 
 

 

 

Job 16 

Job nih 

1-2A lânah chu hâwi thu ka theih mi hâwi hen; thlangamnâk na hawng ka pêk 

mi chu rêpnâk cho asi. 

3Thu na sim awt nget rih na maw? Thu dawnghnâk ma na sim kumza awt? 

4Nang keimah mun ah, kei nangmah mun ah um sele na thusim zawng chu ka 

sim kho lai. Theihthiam hen ka lû ka lei lai le, tîlian hâwi mi thu lakah ka nan 
thlâk ving lai. 

5Krai pêk hen ka nan chaktir kho, nangmah thlangamh ding hen thu ka sim kho. 

6Sikhawmsele, ka sim mi zeikhawm a ṭhavaknâk a um lo. Dâisip hen ka um mi 

nih ka nganfâk a rehtir lêm lo. 

7Pathian na hawng ka uaitir dep rawh; ka dâwngsung tla chu thah hen na umtir 

na rawh. 

8Na hawng ka tleih rawh, nang chu ka mêlma na si. Kei chu ruh leh vun ka si. 

Mi nih ka sualnâk a fiang rawh mi hâwi hen an ruat. 

9Pathian nih a thinthawknâk hen ka kut kê tla a thlêk ver. Hua tak bû hen hawng 

ka zauh. 

10Mi nih an hawng ka sâwi, ka kiangkam ah an hawng a pûm le, ka mêl ah an 

hawng ka bengh. 

11Pathian nih misual kut ah a hawng ka pêk. 

12Thlangam tak hen ka um le, Pathian nih ka rawm thari ah hawng ka dît, hawng 

ka vuak le, hawng ka râwk dep. Zuamchawhnâk ah Pathian nih hawng ka 
mang. 

13A ker kip thawk hen chanhtiang fung zum hen hawng ka kah. Chu thalzum 

hen liam hen ka um le; chu khawmah pawi tinâk a nei lo. 

14Hawng ka liamh nûnah a ka liamh nget rih. Kawrsen â a kal rawh mi hâwi hen 

huat kâi tak hen hawng ka do. 

15Salâpuan aih hen zûn ka ulh. Valeidip lakah ka to le, neh ka si rawh. 

16Ka mêl sen rê hen ka ṭap le, ka mit tla a phing hen a dûl. 

17Ka kut hen zângran hen zei thil khawm ka sual lo, Pathian sinah zumhkâi tak 

hen thla ka cham. 

18Tual, ka lakah thilsual ti hen a um mi thuh lah; rep tak hen ka âunâk chu 

bângtir lah. 

19Zeimaw mi vân ah an um le, keimah lei ṭângṭawm hen ka rangah dîr hen an 

um. 

20Ka hâwi le tla nih an hawng ka dehchawh, Pathian sinah ka mitthli a tlâ. 

21Âu nih mawh Pathian sinah mi nih a hâwi rangah a ngiar piak mi hâwi hen, 

hawng ka ngiar piak sele ka duh. 

22Ka kum khua chu a lan vima rawh le, kîr lo rawh ding mi lam lakah ka kal. 

Job 17 

1Ka thih ni a nâi rawh. Zângrah hen ka thaw ka suah. Ka rangah thlân cho lo 

chu zeikhawm siah a um lo. 

2Mikip nih an hawng ka tluktlak mi ko rawh. 

3Zumhkâi tak hen ka um le, Pathian ka thu pawm. Ka thusim lakah hawng ka 

ṭangpitu ding âukhawm an um lo. 

4Dawnnâk ding mi thinlung chu na khâr piak na, tuah annih tla chu keimah nehtu 

ah siam lah na. 

5Thufing ah tangka ruangah mi nih a hâwi tla rangah a tleihtir na, churuangah 

a fa tla nih an tuar. 

6Chu thufing chu ka lakah mi nih an mang le, an hawng le, ka mêl ah chil an ka 

sah. 

7Ka ngaihsiatnâk nih ka mit a châwtir awt rawh. Ka bân leh ka kê tla chu thlaliah 

hâwi hen a râwm. 

8Mi zumhkâi anna ti mi tla nih an ka lauh le, Pathian neilo mi hâwi hen an ka 

mawhtir hep. 

9Mi zahkâi hen anna ruat mi tla chu, an dik hen anna ruat dadauh. 

10Sikhawmsele ka mâika ah an ektê hen an hawng dîr khawmsele, a fing mi 

pakhat khawm ka muh na lai loh. 

11Ka san khawm a dih vima, ka thiltum khawm a dik kho lo rawh; ka lungumnâk 

khawm a tlâu rawh. 

12Sikhawmsele ka hâwi tla nih zân chu sûn nî chêu asi an ti le; chêu a nâi rawh 

an ti, sikhawmsele mûi lakah ka um ti ka theih. 

13Laikulh thihnâk cho ka lungum, chu mûi lakah chun it ding hen ka zâu lai rawh; 

14Thlân leh hawng ka eitu tholung chu ka pa ka ti na lai le, nu leh farnu ka ti na 

lai. 

15Ka rangah lungumnâk zeiah a um? Âu nih me a muh? 

16Lungumnâk chu laikulh thihnâk ah ka kal tikah ka sinah a hawng awt lo. 

Job 18 

Bildad nih 

1-2Job, midang khawm nangmah hâwi hen an dâisip kho lo ma? Ngâi ding na 

tum chun ka nan sawnh lai. 

3Ran hâwi tluk cho ah â hen hawng kan ruat ding hen zei nih a nan siam. 

4Nangmah leh nangmah na thinrunnâk hen nganfâk na pêk mi cho asi. Na 

thinthawk ruangah tual chu a karo hen a um lai mazei? Nangmah thinlung 
lawmhtir ding hen tlâng tla Pathian nih a ṭhial lai mazei? 

5Misual chêunâk chu mih asi lai le, a meialh chu a alh nawlh lai lo rawh. 

6A puanin ah mi a meichêu khawm a thim lai. 

7A kê sirh chu a bir le, sikhawmsele tu chun a suih le, a tlû. Amah ngaihdân 

lakah a tuar. 

8Lên a lamh le, a kê ah a awh; 

9a kê ah thang nih a awh le, a khih thlir. 

10Tual ah thang a thup hen awhnâk an siam le, awhnâk ding hen lampi ah thang 

an tunh. 

11A kiangkam tla thil ṭihnungkâi a um, a kârnâk kipah an zûl. 

12Nei ding hen â ruat le, sikhawmsele tu chun a sung a vâng. A kiangah siatnâk 

nih a ngâk ko. 

13Thihnâk râi nih a pumpiluk hen a tuam chu nih chun a kê leh a bân tla a 

mawttir. 

14Himnâk puanin ah mi chu liamh hen a um le, Lal Thihnâk lei hawi hen nûk 

hen a um. 

15Tuah âuzawng mah puanin ah um kho asi, â râwk lo ding hen kât theh nûnah! 

16A ram leh a ṭeng tla chu a châr. 

17A minthangnâk in ah a dawng le, mun dangah a zan. Âukhawm nih theih asi 

lo rawh. 

18Minung ram ah mi chu nar hen a um lai le, chêunâk ah mi chu mûinâk ah 

khalh asi lai. 

19Thlâk tla leh a thibang khawm a nei lo. 

20Saklei leh thlanglei tiang a thih thu theihtu zawng chu lâu ruangah nîn hen an 

thir. 

21Chu chu misual tla, Pathian leikâng âwva lotu thih dân asi. 

Job 19 

Job nih 

1-2Zeirangah thu hen hawng ka hamhtir rih? 

3Zeiliau zawngah na ka êl le, na ka nawktir mi lakah ningzak khawm na theih 

lo. 

4Thil diklo ka ti menza khawmsele, nang rangah zei a pawi? 

5Keimah ngâk hen ṭha dauh hen na ruat le, ka lawksawngnâk hi ka sualnâk 

ruangah si ding hen na ruat. 

6Hi titu hi Pathian asi ti na theih lo ma? Anih nih hawng ka tleih ding hen thang 

a tunh. 

7Siat leh râwknâk hawng ka pêk mi chu ka do le, sikhawmsele pakhat khawm 

a ngâitu a um lo. Repnâk ruangah ka âunâk pakhat khawm nih an ngâi lo. 

8Pathian nih lampi chu a sah phawk le, ka lan kho lo; ka lampi chu mûi ah a 

thuh ving. 

9Ka neih zawzawng a lâk hep le, ka thangṭhatnâk khawm a veih ving. 

10Kâng dang dang hen hawng ka vuak, ka lungumnâk khawm a lâk ving le, thi 

ding hen uai tep hen hawng ka siah. 

11Pathian chu ka lakah a thinthawk; a mêlma a hua mi hâwi hen hawng ka ti. 

12Keimah do ding hen a kawrsen a hawng fial le, ka puanin kiangah khur an 

chawh le, râwknâk an siam. 

13Pathian nih ka unau tla an ka kaltâktir ver. Ka mêltheih tla sin khawmah 

ramdang mi hâwi ka si. 

14Ka rualsia tla leh ka hâwi tla an kal hep. 

15Ka in ah khual tla khawm nih an hawng ka philh hep le, ka to-awnu tla nih 

khual leh ramdang mi hâwi hen an hawng ka ruat. 

16Hawng ka ṭangpi ding hen to-aw ka kawh le, a hawng ka sâng lo--ka ngiar 

khawmah a hawng ka ṭangpi lo. 

17Ka thaw rim ruangah ka nupi a dîr kho lo, ka unau tla tak khawm ka kiangah 

an hawng kal lo. 

18Ngâksia tla nih an ka muh le, an hawng ka nihsanh. 

19Ka hâwikawmh tla nih an ka zauh le, an ka fih; ka dâwt chem na mi tla khawm 

nih an ka hua. 

20Ka vun tlâ ka ruh lakah â bêk le, takkaro hen ka nung ângthâng. 

21Nang chu ka hâwi na si, hawng ka zângfah me! Pathian kut nih uai dep hen 

hawng ka vuak. 

22Zeirangah Pathian nih hawng ka ti mi ziatê hen na ka nehsawh awt? Nan ka 

nehsawhnâk hi tâwk nan ti lo ma? 

23Âu nih mawh ka thu hi hawng ka theihpi hen lasuibu ah rîn sele ka duh a! 

24Asi lo leh, thîr khenh hen, ka thu hi ker hen rîn si sele, a um kumzanâk ding 

hen. 

25Sikhawmsele, vân ah mi âumawh a dawnghnâk ah chun ka himnâk ah a 

hawng kal awt ti ka theih. 

26Ka taksa hi râi nih a ei hep nûn khawmah taksa ah ka um liau hin Pathian chu 

ka muh lai. 

27Ka mit ngelchel hen ka muh lai le, khual hâwi asi lai lo rawh. 

28“Zeitin khi minung hi kan rêp lai?” na ti mi ruangah ka râlṭhatnâk a tlâu thlo. 

Keimah do ding hen krai na hâwl. 

29Sikhawmsele, tuah sualnâk ruangah Pathian thinthawknâk tlung ding mi 

nâmsâu chu ṭih rawh. Lâirêltu chu pakhat cho ti na theih kho lai. 

Job 20 

Zophar nih 

1-2Job, ka thin na thawktir. An sâng lo ding hen ka tawrh kho lo. 

3Na sim mi chu zauhnawmhnâk hep asi le, sikhawmsele, an leh ding dân chu 

ka theih ko. 

4Tual ah minung a um masachem mi leh, 

5misual chu lâwm tak hen sâwt an um loh ti a lân thawk hen na theih chia asi. 

6A rokual hen vân leikângah a sâng vima hen, a lû nih vândâwm tawngh rê 

khawmsele, 

7valeidip thli nih a sêm phin mi hâwi hen a um lai. Amah theih tumtu tla chu an 

kalnâk leikângah an vâi lai. 

8Mang a vei mi hâwi leh zân ah langhnâk a muh hâwi hen a vei lai le, muh nawlh 

asi lai lo rawh. 

9Um a tumnâk mun ah mi chu a vei lai le; 

10a fapa tla nih mipâm tla tâ an fîr mi hen an ṭhat phah lai. 

11A taksa chu tlangvâl hâwi hen a chak lai le, sikhawmsele, sâwtlotê ah valeidip 

ah â chang lai. 

12-13A rangah sual thilti ṭha hen theihtu nih chun a kâ lakah khawm thâwtnâk a 

theih. 

14Sikhawmsele, a râwl chu a paw lakah a khâ lai le, tûr hâwi hen a khâ lai. 

15Misual nih a fîr mi neih chu a luak nawlh lai le, a paw lakah mi khawm Pathian 

nih a suah nawlh lai. 

16Misual nih a thil dawlh chu tûr hâwi asi lai, thihnâk rûl tûrnei nih a chuk mi 

hâwi hen amah rangah a thah lai. 

17Oliv sariak tiva muh ding hen a dam lai loh, mawh nûk leh khuaitizû hen a 

luang mi tiva khawm a muh lai loh. 

18A rianṭuan zawzawng a mâk hep le; a neih chenhnâk ding hen tik a nei lai lo. 

19Mipâm tla a thlawrhthlâu leh a nehsawh na ruangah leh mi nih in an sak mi a 

lâk piak na ruangah. 

20A duhâmnâk ah â lâwm tâwk dah lai loh. 

21A eibang a leifuan khawm a um lai lo le, a neihnâk chu a dawng ving lai. 

22A dingchangnâk lakah hamhnâk rit tak nih a veih lai. 

23A duh tâwk eitir u! Pathian nih a thinthawknâk ṭihnungkâi tak hen a rêp lai. 

24Thîr nâmsâu lakah suak ding a tum liauah, dâr chanhtiang nih tlû ving hen a 

kah lai. 

25A tak lakah chanhtiang fung a tleng dak lai le, a thal fungzum lakah a thî a zut 

lai. A thinlung ah ṭihnâk a khat lai. 

26A thilneih a hum mi tla chu a vei le, minung kut hen tihlo mi mei nih amah leh 

a dâwngsung tla a khangh hep na. 

27Chu minung sualnâk chu vân nih a phuang le, tual nih a thâwngthâng 

ṭhatlonâk a sim. 

28A neih zawzawng chu Pathian thinthawknâk tîlian nih a veih dep lai. 

29Chu chu misual tla thih dân, Pathian nih an rangah a ruat mi chu asi. 

Job 21 

Job nih 

1-2Zeizawng ngâk hen, ka thusim hi ngâi le, ka nan duh. 

3Hawlh ding hen hawng ka kianh ta rih le, ka sim thluh chun na duh chun hawng 

ka nihsanh. 

4Minung a thi kho mi hen ka êl mi asi lo; dawnh ding hen a san ṭhatak ka nei. 

5Hawng ka zauh. Thinlung purh khit hen dâi dep ka nan siam ding mi chu a 

tâwk lo ma? 

6Ka lakah thil a hawng tlung mi tla ka dawn chun, ka â thlo le, ka thir hen ka 

nîn. 

7Zeirangah Pathian nih misual tla a zuah hen, tar tiang a zuah na hen, an sul-

le-lam a tluangtir na êu? 

8Tu leh fa tla nei hen an ṭhangzawh tiang, anmah vêngtu dingah a damtir na. 

9Pathian nih an insungkhur lakah khawm siat leh râwknâk a tlungtir lo; 

ningṭihnâk zeikhawm an theih loh. 

10Asi, an ran tla khawm an pung le, siat leh râwk lo hen fa an ring. 

11An fa tla chu dawrâ fa hâwi hen an pung le, 

12tumphung ṭingṭang leh theikhang tum hen an lâm. 

13Thlangam tak hen an um le, ngandam tak hen an thi. 

14Misual tla nih Pathian rangah anmah lâwng mâk thlap ding hen an simh le, an 

nungnâk ding hen a duhzia theih ding an duh loh. 

15Pathian nâwlzulh ding herh hen an theih lo le, a sinah thlachamnâk khawm a 

ṭhatnâk an theih loh. 

16Mah chaknâk hen dingchang mi hen anna ruat le, an thinlung ah ruatnâk nih 

chun kei ka duhzia asi lo an ti. 

17Misual chêunâk hi a veih dah tâwn ma? Pakhat tal nih siatnâk an tawng dah 

tâwn mazei? 

18Pathian nih a thinthawknâk hen misual chu fabû thli nih a ranh ving hâwi leh 

ruah nih valeidip a fenh mi hâwi hen a rêp dah tâwn ma? 

19A pa sual ruangah a fa Pathian nih a rep na ti. Silo! Pathian nih a sualtu tla 

tak a rêp le, anmah sual ruangah asi ti a theihtir na. 

20Misual nih chun anmah sual ruangah rêpnâk tuar na sele; Pathian zeizawng 

tikho thinthawknâk tuar na seh. 

21Mi a thi ving nûnah, a fa tla zei hâwi an um ti hen a theihpi kho na mazei? 

22Vân sâng takah lâirêltu Pathian rangah mi nih a sîntir kho mazei? 

23-24Mi zeimaw mi chu an thih tiang hen, ṭhisel tak hen an um le, nuam tâk leh 

awldek hen an thi le, an taksa tla khawm duh duh ei hen an um. 

25A zeimaw mi chu tâwm khawm lâwmnâk an nei lo thlo. Thinlung fâk bû hen 

an thi. 

26Sikhawmsele, bang khap hen thi hen vûi an si, tholung hen tuam pang hen 

an um. 

27Zauhnawmhnâk thinlung na nei ti ka theih. 

28“Thilsual titu mi rokual in, tuah zeiah a um?” na ti. thilsual tilotu tla an nih a 

suak. 

29Khualtlâwng mi tla hen nanna sâwn lo ma? An thu an hawng sim mi na theih 

lo ma? 

30Ni khat chu Pathian a thinthawk le, a rêp na, misual chu zuah asi kumza tâwn. 

31Misual phiartu âukhawm a um lo, a thilti lehrûl samtu khawm a um lo. 

32Thlân leiah kalpi asi liauah, thlân sungah him tak hen a um le, 

33sâng tamtak nih a ruak vûinâk ah an zûl le, tual khawm nih a taksa chu dîn 

dik hen a vurh. 

34Nang rîlmâl nih theihnâk neilo pet hen lungiam sak ding na ka awt! Na ka 

sâng mi zawzawng âwkrâwl hep asi! 

Job 22 

Thuruatnâk Veithumnâk 
(22.1—27.23) 
Eliphaz nih 

1-2Pathian leikângah mang tâwn mi, minung a fing chem mi a um rerêng ma? 

3Na diknâk nih Pathian rangah ṭhavaknâk a tuah hen, amah rangah zeizawng 

ah na ṭangpi ma? 

4Pathian nih nunsimhnâk leh niknâk, na lakah a tlungtir mi hi amah na ṭih 

ruangah asi lo. 

5Silo e, tamtak na sual ruangah leh, thilsual zawzawng na ti ruangah asi. 

6Na unau nih na sinah tangka â bat mi rulh nawlh ding mi ruangah a nipuan tla 

na lâk piak le, ruk leh aih ding zeikhawm na siah piak lo. 

7Mi dî rangah tî na siang lo le, mi sungvâng tla rangah buh pêk ding na duh lo. 

8Ram pumpi lâk hep ding hen na thiltikhonâk leh na dîrmun na mang. 

9Numei tla ṭangpi na ding na duh lo mi lâwng asi lo le, mi ngâkṭah tla rangah na 

rawk na le, na nehsawh na. 

10Churuangah tuah na kiangkam chu tlâknâk khur hep asi. Nang rangah ṭihnung 

a kâi thlo rawh. 

11Na muh kho lo hen thungâi a mûi rawh. Tîlian nih a nan vurh dep. 

12Vân sâng ah Pathian a um hen, ârfi thlâpa sâng tak ah a um mi tlûnlei thawk 

hen a suk hen a hawng bih lo ma? 

13Sikhawmsele, nang lam nih chun, “Pathian nih zei me a theih lai le, sûm lakah 

â thup ving mi, “Zeitin lâi hawng kan rêl kho lai?” na ti. 

14Tual leh vân â rînâk ah a kal mi, vândâwm nih an muh kho lo ding hen phenh 

pang ding hen na ruat. 

15Misual tla kalnâk lampi ah kal ding hen na tum ma? 

16Annih chu an tik a tlung lânah tîlian nih a fenh ving na. 

17Chubang minung tla chu asi, Pathian duhlotu, an rangah zeitin khawm ti kho 

lo ding hen ruattu tla chu. 

18Sikhawmsele, anmah tla sul-le-lam tluangtirtu chu Pathian asi le, misual le tla 

thinlung ruat lam chu ka theih kho lo. 

19Misual rêp mi an muh liauah mi ṭha chu anna lâwm le, 

20Misual neih zawzawng chu a vei le, a leifuan khawm mei nih a khangh hep. 

21Job, tuah, Pathian hen a rem u. Mêlma hâwi hen a rangah na ti mi hi bâng le, 

chu hâwi na ti chun mal a nan sâwm lai. 

22A nan sîntirnâk chu pawm le, na thinlung ah a thu chu kil rawh. 

23Asi, Pathian sinah thinlung nâu tak hen na kîr ding asi. Na insungkhur ah 

thilsual na ti mi zawzawng mâk hep. 

24Na ngûn tla lawnh phin le, tî kangva tidil ah na ngûn a ṭha chem mi lawnh. 

25Pathian zeizawng tikho chu na ngûn leh na tangka si sele, na rangah sâng 

tak hen pawng rawh. 

26Churawhchun Pathian zumhnâk na nei lai le, amah chu lâwmnâk bul asi ti na 

theih lai. 

27Thla na cham tikah anih nih a nan sâng lai. A sinah na thutiam chu na zulhpeh 

lai rawh. 

28Thil na ti mi zawng na dingchang lai le, na lampi chu chêu nih a cherh lai. 

29Pathian nih mi â zûm mi chu a niamh le, thinlung nâu mi tla chu ruang a suah 

na. 

30Thilsual na tilo hen thil dik na ti chun, amah nih a nan hum lai. 

Job 23 

Job nih 

1-2Ka rûmnâk hi ka derh lo ruangah, Pathian lakah ka vûirâm nget rih. 

3Amah hi tawng kho mun theih sele ka duh a! A umnâk mun theih sele ka va 

kal ding mi. 

4A mâika ah ka thu ka tlunh lai le, ka thinlung thu zawzawng a sinah ka tlunh 

lai. 

5A thusim ding leh a hawng ka sâng ding mi thu chu zei hâwi asi theih ka duh. 

6Pathian nih a chaknâk zawzawng tla, keimah donâk ah ma a mang awt? Silai 

loh, ka thusim a ngâi lai. 

7Zumh ka kâi le, Pathian lak khawmah, mawh lo leh thil zeizawng ah sual lo 

hen Pathian nih a ka ngaih lai ti ka ruat. 

8Saklei ah ka hawi le, sikhawmsele, chunah Pathian a um lo. Thlanglei ah ka 

hawi khawmah ka tawng lo. 

9Pathian chu simlei leh marlei ah rianṭuan hen a um le, sikhawmsele amah chu 

ka muh lo nget rih. 

10Sikhawmsele, Pathian nih kê ka kâr mi kip hi a theih. Hawng ka nik 

khawmsele, thenhlimh tak hen hawng ka muh lai. 

11A lampi thîm lakah zumhkâi tak hen ka kal le, a zei lei khawm ka pial dah loh. 

12Pathian thupêk chu ka ti kumza le, keimah duhzia a umlo hen Pathian duhzia 

hen ka um. 

13Anih chu â dang dah loh. A duh mi thil a ti liauah pakhat khawm nih an khap 

hen an do kho lo. 

14Ka rangah a thiltum a nei mi zawzawng ah pakhat chu a zulh ngelchel lai. 

15A mâika ah lâu hen ka thir. 

16-17Zeizawng tikho Pathian nih ka râlṭhatnâk a veih dep. Hawng ka lâutirtu chu 

mûi asi lo le, Pathian asi. Chu hâwi sikhawmsele, mûi nih chun ka mit a châwtir. 

Job 24 

1Amah rianṭuantu tla rangah lâirêlnâk ni rangah zeirangah Pathian nih tik a ruat 

lo. 

2Mi nih ram kâu dauh tawng ding duh ruangah anna rînâk kâu dauh a ṭhial le, 

dawrâ ranrual tla an fîr le, anmah ranrual lakah an fawnh. 

3Mi ngâkṭah sanatung tla an lâk piak na le, numei nih chawchal chu â bat mi a 

lîm lân lo an tleih piak. 

4Mipâm tla chu thuneihnâk zeikhawm an neitir lo le, ṭangpi herh mi tla chu tek 

hen an thuptir na. 

5Churuangah mipâm tla chu mâng sanatung hâwi hen, ramkaro a châr mi lakah 

ei ding an hâwl! Zeikhawm ah an fa tla rangah ei ding an tawng lo. 

6Anmah tâ silo mi phâisen ah fângât ding an nei. Misual tla grep dûm ah mi an 

kawih. 

7Zân ah puan aihlo hen an it le, daih lakah lumtirtu zeikhawm a um lo. 

8Tlâng ah ruahsûr mi nih a surh na le, lungpi sîrah anna dawr. 

9Misual tla nih ngâkṭah pa neilo tla chu sal ah an mang na le, mipâm fa tla chu 

an leibâ sam ding rûlah an lâk na. 

10Sikhawmsele, chu mipâm tla chu nipuan lo hen suak ding mi an si. Fângât 

liauah sungvâng bû hen kal ding mi an si. 

11Oliv sariak an sûr le, uain rangah grep rah an sûr. Sikhawmsele anmah chu 

tîhâl hen an um. 

12Khuapi ah thi viviar hen liam hen a ṭap le, sikhawmsele Pathian nih an 

thlachamnâk chu ngaihlo lem a thlâk piak na. 

13Chêu duhlo mi minung an um le, an theihthiam lo, a rui na nâk ding khawmah 

an kal lo. 

14Khuadei bâiah mi thahtu chu a thawk le, mipâm thah ding hen a suak le, zân 

ah chun mi thil a fîr. 

15Ṭângdang pawmtu nih mûi supsap a ngâk le, âukhawm muhlo ding hen a mêl 

a khuh pang. 

16Zân ah mifîr tla chu in sungah an lût le, sikhawmsele, sûn ah anna thup le, 

chêu an sâi thiam lo. 

17Sûn nî chêu chu an ṭih le, sikhawmsele, zân ah chun ṭihnâk rêng an nei lo. 

[Zophar] 

18Misual chu tîlian nih a fenh ving le, a ram neih chu Pathian siatbarh asi le; a 

grep dûm ah rianṭuan ding hen a kal lo rawh. 

19Vûr nih linhnâk leh nikhua khêu a tlâutir hâwi hen, misual tla nih ram lakah 

um kholonâk an siam. 

20A nu nih tuah theihlo kumza rih khawmsele, tholung nih a ei le, thing a tlû mi 

hâwi hen a vei. 

21Chu hâwi thil a hawng um mi chu, numei tla a nehsawh ruangah leh fa neilo 

nunau tla tlûnah vêl a nei lo ruangah. 

22Pathian nih a chaknâk hen mi chak a veih; Pathian thilti lakah misual an thi. 

23Pathian nih him tak hen amah chu a vêng kho, zeiliau zawngah a tlûnah a mit 

a rak kumza. 

24Misual chu sâwtlotê sul-le-lam tluang hen a um le, sikhawmsele belh hâwi 

hen a uai le, favûi ât rawh mi hâwi asi. 

25Chu hâwi asi mi lakah, silo ti khotu âu a um? Ka thu hi a dik lo ti âu nih sim 

kho? 

Job 25 

Bildah nih 

1-2Pathian chu mi thiltikho tak asi, amah chu zeizawng nih zah ding asi. Vân ah 

mi a ram chu thlangam tak hen a kilkâwi. 

3Amah rianṭuantu vânmifial âu nih rêl kho lai? Pathian chêu nih a cherh lo mi 

ram rêng a um mazei? 

4Pathian mitmuh ah âu rep leh thenlimh hen um kho? 

5A mitmuh ah chun thlâ khawm a chêu lo, ârfi tla khawm an thenlimh lo. 

6Chu hâwi asi chun minung, tholung leh vâkrit cho chu zei me asi lai? Pathian 

mitmuh ah minung hi zei me a ṭhatvaknâk um? 

Job 26 

Job nih 

1-2Kei mi chaklo leh mipâm rangah ṭangpitu ṭha ual na si mahi! 

3Krai ṭha tak leh na theihnâk kei mi â rangah na ka pêk bâk mahi. 

4Na thusim zawzawng âu nih ngâi ding hen na ruat? Kha hâwi thusim ding hen 

âu nih a nan theihtir? [Bildah] 

5Tual tangah tî lakah mi mithi thlarau an thir. 

6Thihnâk laikulh chu Pathian sinah langh hen a um le, a mitmuh ah muhlo ding 

hen phenhtu a um lo. 

7Vân chu marlei kâng Pathian nih a pharh le, boruak ah tual chu a thlâi. 

8Sûm tî pûttirtu chu Pathian asi, a sûr ding mi chu a kilkâwi thlir. 

9Vândâwm pîn leiah thlâpa chu a thuh. 

10Tipi lakah a ramri a siam le, chêu leh mûi a ṭhen. 

11Vân ah mi sûm dirhtu chu lâunâk a pêk rawh chun, lâu hen an thir le anna 

nîn. 

12Tipi chu a chaknâk hen a neh le; Rahab thilnung lian chu a krai thiamnâk hen 

a veih. 

13A thaw hen vân chu thiang riang hen a siam le, thilnung lian a tek mi chu a 

kut hen a thah. 

14Hi hi a thiltikhonâk rarâu cho asi rih. Pathian rokual zia dik tak theihkhotu âu 

asi? Dîn dik hen thu an sim mi kan theih mi hâwi cho asi. 

Job 27 

Job nih 

1-2Lâirêl piak ding duh lo hen ka nungnâk hamh tak hen hawng ka siam piak 

ruangah, 

3Pathian nih thaw hawng ka zuah piak sung zawzawng chu, 

4ka mûr nih thusual a sim rerêng lai lo le, ka lei khawm nih âwkrâwl thu a sim 

rerêng lai loh, Pathian nung mi chak tak min hen ka tiam asi. 

5Nannih minung tla chu dik kan ti dah na awt lo; Ka thih tiang hen mawhlo ka ti 

awt nget. 

6Dik ka ti mi hi ka lêt ding asi lo; fiang tak hen ka theih asi. 

7Hawng ka dotu leh hawng ka huatu chu, misual leh mi replo tla hâwi hen rêp 

hen um na seh. 

8Pathian nih an nungnâk a lâk piak na tikah Pathian neilotu tla nih zei 

lungumnâk an nei? 

9Lawksawngnâk a hawng tlung tikah Pathian nih an âu hâu a ngâi lai mazei? 

10Lâwmnâk a pêk mi chu duh na ding mi, bânglo hen a sinah thlacham na ding 

mi. 

11Pathian thiltikhonâk rokual zia ka nan simh na lai le, Pathian zeizawng tikho 

thiltum ka nan simhfiang na lai. 

12Sikhawmsele, nanmah ngelchel nih nan muh rawh, nûn lam chun a herh loh. 

Zeirangah chubang thu salam chu nan sim nget rih. [Zophar] 

13Hi hi Pathian chak nih misual leh siat leh râwktu a rêp na dân chu asi. 

14Fapa tamtak an nei lai le, sikhawmsele râltuknâk ah an thi hep lai le, an fa tla 

nih khawp hen buh ei ding an nei lai loh. 

15A thibang tla chu râi hen an thi lai le, an thi mi tla chu numei tla men an lungfâk 

lai loh. 

16Misual tla nih tangka rêl chawk lo rê leh nipuan tamtak midang tla hen an nei 

kho, 

17sikhawmsele, mi ṭha zeimaw mi nih nipuan anna aih lai le, mi zumhkâi zeimaw 

mi nih tangka an nei lai. 

18Misual nih chun mâimawmh bû hâwi hen in a sak le, phâisen ngâknâk ah sal 

nih basâ a khuar mi hâwi hen. 

19Neih leh siah hen a dawnghnâk ah an it lai le, an thawk tikah an neih 

zawzawng chu vei hep hen an muh lai. 

20Ningṭihnâk chu tîlian hâwi hen lâkkhatko ah a dêng na lai le, zân ah thli nih a 

ranh phin na lai. 

21Saklei thli nih an in ah mi chu a ranh phin na lai le; 



866 

Bawm Common Language Bible Version 
@ 2006 Bangladesh Bible Society  

 
 

 

 

22suak ding an tum liauah lungkhamnâk umlo thlo hen a ranh na lai. 

23An tek liau chirah thli nih a dêng khup na lai le, thli chawp tak nih a lauh na 

lai. 

Job 28 

Finghnâk Sawr kâi 

1Tangka chawhnâk khur a um le; Ngûn êrnâk khawm a um. 

2Mi nih tual lakah thîr an chawh le, Lung thawk hen mi dâr an êr. 

3Mi nih a mûi chemnâk tla an va ṭawl. Tual thûk tak tiang an hâwl, A mûi 

pangnâk ah mi lungpi tla an chawh. 

4Minung umnâk thawk hen lâtpi ah, Minung kal dahlonâk ah, Mi nih thil umnâk 

khur an chawh. Chunah chun king dim hen rian an ṭuan le, Khur sungah ri hen 
anna âwk. 

5Fâng chu tual thawk hen a hawng kho le, Chu tual lîlâ nih a khuh. A ektê hen 

a siat hen a râwk ver. 

6Tual sungah lung lakah Saphir lung a um le, A dip lakah chun ngûn a um. 

7Mû nih chu khurchawhnâk lampi a muh loh. Mulukawlh khawm chu tlûnah an 

zuang dah lo. 

8Chu lam king takah chun chakeibaknei Leh ramsa râng khawm an kal dah lo. 

9Mi nih chu lung chang tak chu an chawh le, Tlâng sâng tla khawm an chawh 

dep. 

10Lung khawm tleng dak hen an ker le, Lung sung tla an tawng. 

11Tinungva mi an chawh le, Â thup mi tla chu chêu ah an langh. 

12Sikhawmsele, finghnâk hi zeiah tawng kho asi lai? Theihthiam ding hen zeiah 

kanna sîn lai? 

13Finghnâk chu minung lakah tawng asi lo. A sung-û-nâk khawm âukhawm nih 

a theih lo. 

14Tisumsumriat leh tipi tawdeng khawm nih, Chunah chun finghnâk tawng kho 

asi lo an ti. 

15Ngûn leh tangka hen châwk kho asi lo. 

16Ngûn leh lungsung chu an sung dân â bang lo. 

17Ngûn ngâk hen a man a tam dauh, Ngûn thuam leh thlalang ṭha chem mi ngâk 

hen a ṭha dauh. 

18Finghnâk chu koral mawh krystal Mawh rubis ngâk hen a sung dauh. 

19Topaz ṭha chem leh ngûn tliang chem mi hen Finghnâk chu a sung-û mi thu 

ah Tahṭhimh kho asi lo. 

20Chu hâwi asi chun, finghnâk suaknâk chu zeiah asi lai rawh ne? Zei thawk 

hen theih ding kanna sîn kho lai? 

21Zei thilnung siam khawm nih an muh kho lo, Vâ a zuang mi khawm nih. 

22Thihnâk leh siatnâk A thâwng cho theih tinâk ram khawmah. 

23Pathian cho nih a lampi tla a theih hen, Finghnâk tawngnâk ding mun a theih 

le; 

24Anih nih tual dawnghnâk a muh hen, Vân tangah mi thil zeizawng a muh 

ruangah. 

25Pathian nih thli thiltikhonâk a pêk liauah leh tipi kauh a tah liauah; 

26Ruah sûrnâk mun ding a ruat le, Khuarîtnâk lampi tla a siam le, 

27Churawhchun finghnâk a muh le, A tlâk ma tlâk lo ti a nik le, Amah nih a dik ti 

a theih. 

28Pathian nih minung sinah, “Fing ding hen LALPA rangah nan sawnh ding asi. 

Theihthiamnâk nei ding hen sual nan kaltâk ding asi,” a ti. 

Job 29 

A Thunawk Lakah Job 
Thusim Dawnghnâk 

1Job nih thusim â dawmh nawlh. Job nih 

2Pathian nih hawng ka zauhkhenh mi hâwi hen zauhkhenh hen um nawlh sele 

ka duh a. 

3Pathian chu ka sinah a um kumza le, mûi lakah ka kal liau khawmah chêu 

hawng ka pêk. 

4Chubang sul-le-lam tluang hen ka um liau chun, Pathian hen kawmhnâk nih 

ka in chu vêng hen a um. 

5Zeizawng tikho Pathian chu ka sinah a um le, ka fa tla nih kulh bung hen ka 

um. 

6Ka chaw leh kêl tla nih an nûk hâng tamtak an suah le, lung nâwngah ka oliv 

thing tla an ṭhang. 

7Khuapi upa hen kanna tawng zâwn ah, an sinah ka to bâk le, 

8tlangvâl tla nih an ka muh kâ hen, anna kiang le, upa tla chu hawng ka zah ti 

theihnâk ding hen an dîr. 

9Zapi ruitu tla chu an thusim an bâng le; 

10mi pawimawh dauh tla khawm an dâisip. 

11Hawng ka muhtu leh ka thâwng theihtu tla nih ka thilti thâwngthâng tla chu 

ṭha hen an sim. 

12Mipâm an âu mi tla chu ka ṭangpi na le, mi ngâkṭah tla chu sirem ding hen ka 

ṭangpi. 

13Mi lawksawng chem tla khawm nih an ka sawr le, numei tla chu him tak hen 

ka ṭangpi na. 

14Dik tak leh rep tak hen thil ka ti kumza. 

15Mitchâw rangah mit ka si le, kekhêng rangah kê ka si. 

16Mipâm tla rangah chun pa hâwi ka si le, khual lawksawng tla ka bawmh na. 

17Mi suaksual tla thiltikhonâk ka veih le, an kut ah tuartu tla chu ruang ka suah 

na. 

18Sâwt tak dam ding leh thlangam tak hen in ah thi ding ka ruat kumza. 

19Tî nâwngnâk ah ram a thlâk mi thing amah damtî nih a chinh mi hâwi ka si. 

20Mikip nih an ka sawr le, ka tha khawm â zûk lo. 

21Mi tla krai ka pêk na chun dâisiptê hen ṭha tak hen ka thusim an ngâi le; 

22ka thusim ka lîm rawh chun, zeikhawm sap ding hen thusim ding an nei lo. 

23Ruah mal a tlâ mi hâwi hen, ka thu chu a mantalâ le, phâisen tuahtu tla nih 

ruahtîr an lawmh mi hâwi hen, mikip nih ka thusim an lawmh. 

24An thinlung dawng zâwn chun ka nihsanh na tâwn le, ka mêl ah lawmhnâk 

nih lungiam a sak na. 

25Keimah hotu ah ka siam le, thu ka thlûk. Lal nih a kawrsen tla a rui na mi hâwi 

hen ka rui na le, an ning dawngnâk ah thla ka ngamh na. 

Job 30 

1Tu lam chu keimah ngâk hen ngâksia tla nih an ka dehchawh rawh. An pa tla 

chu ka dawrâ vêngtu leh ka ui ruitu rang khawmah an tlâk lo mi tla an si. 

2Mi chaklo tla, ka rangah rianṭuan ding hen tlâklo tuktarâi mi tla an si. 

3An pâm hen an sungvâng tuktarâi le, ramkaro mi thing ram châr an khelh--zân 

ah, mâng ah, mun karo tla ah. 

4Ramkaro mi belh an phâwi le, an ei le, munphiah ram thâwtnâk neilo mi khawm 

an ei. 

5Mifîr tla an auh na mi hâwi hen tlâu phin an auh nawh na. 

6Pûk leh tlâng sîrah lungkhur chawh mi lakah an um. 

7Ramsa hâwi hen mâng ah anna sawk le, bua nâwngah anna pûm le, an râk 

chur. 

8Zei kawngkâ zawh lo leh mi salam murui! Ram lakah thawk hen nar mi tla an 

si. 

9Tu chun an hawng le, an ka nihsanh. Annih rang chun zeikhawm silo, an 

nihsanh tâwk cho ka si. 

10An hawng ka fih le, annih chu kei ngâk hen ṭha tuktarâi ah anna ruat le, an 

hawng le, ka mêl ah chil an ka sah. 

11Pathian nih chaklo leh ṭangpi herh hen hawng ka siam ruangah, an 

thinrunhnâk zawzawng hen an ka do. 

12Hi minung tla nih an ka do le, an hawng ka tektir le, ka rangah siat leh rawknâk 

dawnghnâk an timhtuah. 

13Ruang ka suaknâk ding an kham le, veih ding an ka awt, âukhawm nih an 

kham na lo. 

14Ka thupnâk kua lakah an ka lût nawh le, ka thupnâk tlûnlei ah an ka khâwk 

nawh. 

15Lâunâk nih hawng ka neh rawh, ka thinlung chu thli nih a ranh ving mi hâwi 

asi. Ka vânṭthatnâk sûm hâwi hen a vei. 

16Tu lam chun ka thi awt rawh. Ka nganfâk rehnâk ding rêng a um lo. 

17Zân ah ka ruh zawzawng a fâk le, nganfâknâk nih hawng ka fêp mi khawm a 

dam kho lo. 

18Pathian nih ka kawrdawh ngâwng ah hawng ka tleih le, ka puan tla a rual dip. 

19Nêngthû lakah hawng ka lawnh le, nâwmtâm tluk cho ka si rawh. 

20Pathian, ka nan auh le, sikhawmsele na ka sâng lêm lo. Thla ka cham 

khawmah na ka ngâi piak lo. 

21Ṭhalo tak hen na hawng ka ti le; na thiltikhonâk zawzawng hen na ka 

nehsawh. 

22Thli na ranhtir ving le; thli chawp tak hen na ka sêm. 

23Ka thihnâk ding leikângah, mikip a thi mi tawngpumhnâk ah na ka put ti ka 

theih. 

24Zeirangah siat leh râwk hen um mi, zeikhawm tikho lo hen, zângfahnâk 

ngiartu rangah na do? 

25Lawksawng hen um mi tla sinah ka ṭap hen, ṭangpi herh tla rangah ka lung 

kham lo ma? 



870 

Bawm Common Language Bible Version 
@ 2006 Bangladesh Bible Society  

 
 

 

 

26Lâwmnâk leh chêu ka lungum le, chubang ding ngâk hen nawknâk leh mûi a 

hawng tlung. 

27Dîtnâk leh nganfâk nih a ka thlêk dip; a ni ni hen ka tuar mi a zual dadauh. 

28Ngaihsiatnâk mûi, nî chêu umlonâk ah ka kal le; zatlâng lakah ka dîr le, ṭangpi 

ka ngiar. 

29Ka hâu chu kâwlui leh vachâ hâu hâwi hen a king hen ngaihsiatnâk hâu hâwi 

asi. 

30Ka vun chu a dum ver le, damlonâk nih hawng ka ṭêm pang. 

31Tuah lungfâknâk leh ṭapnâk lâwng ka theih mi hi, lâwmnâk rihâu zei tikah ka 

theih nawlh lai aw! 

Job 31 

1Thinlung ah duhnâk nei hen nungâk zauh lo ding hen thutiamnâk bir tak ka 

siam. 

2Pathian zeizawng tikho nih zeitin hawng kan ti? Minung thilti lakah zei hâwi 

hen lehrûl a sam? 

3Thilsual titu tla rangah siatnâk leh râwknâk a tlungtir. 

4Ka thilti zawzawng Pathian nih a theih le, ka kekâr tla a muh hep. 

5Sual tak hen thilti lo ding leh midang tla perpet lo ding hen thu ka tiam. 

6Pathian nih zumhkâinâk hen hawng ka khingh sele, thilsual ka tilo zia a muh 

lai. 

7Lampi dik lakah mi ka pial hen, sual leikângah kuih hen ka um hen, ka kut nih 

thilsual a ti chun, 

8ka thlâi ching tla vei sele, ka fâng chîng khawm midang nih ei na seh. 

9Ka in pah nupi lakah ka thinlung a um hen, a thup hen lenglei ka bawh chun, 

10ka nupi chu midang mipa eibâr siamtu si hen, midang mipa ihkhun ah it seh. 

11Chubang hâwi sualnâk titu chu thihnâk hen rêp ding asi. 

12Siat leh râwknâk rêpmun mei nih ka neih zawzawng veih hep seh. 

13Ka to-aw lakah mi pakhat nih lungsilonâk a neihkhawmah, ṭhadektê hen ka ti 

lai le; a thu ka ngâi piak lai. 

14Chu hâwi ka ti lo chun, zeitin Pathian lei ka hawi kho lai? Pathian nih ka lakah 

lâi a rêl tikah zei thu ka sim kho lai? 

15Keimah siamtu Pathian ber nih, ka to-aw khawm a siam mi asi. 

16Mipâm rangah ṭangpi ding hen ka êl dah loh. Numei tla khawm thinlung dawng 

hen ka umtir na dah lo. 

17Mi ngâkṭah tla khawm buh ka ei liauah sungvâng tak hen ka siah dah na lo. 

18Ka damliau ni tla chu anmah zauhkhenhnâk ah ka mang. 

19Mi âumawh mipâm, ni leh puan châwk kho lo hen, pâm tuktarâi ka muh chun, 

20Keimah ranrual lakah mi dawrâ mul, puan ah siam mi ka pêk lai. Chu tikah 

anih nih a thinlung zawzawng hen hawng ka sawr lai. 

21Mi ngâkṭah rangah, lâirêlnâk ah thu hen neh kho asi ti ka theih ruangah ka 

perpet chun, 

22ka bân tla kiak sele, ka liang thawk hen bauh zek na seh. 

23Pathian rêpnâk ka ṭih ruangah chu hâwi thil chu ka ti dah lo. 

24Neih leh siah ka rinhsanh lo le, 

25ka neih khawm ka zûm phah lo. 

26nî leh a chêunâk mawh, thlâ leh a dawhnâk khawm ka sawnh dah lo. 

27Anmah zah leh châwchawk hen, ṭih ruangah mahlo leikângah, ka pial dah lo. 

28Pathian zeizawng duhlotu asi ruangah, chu hâwi sual chu thihnâk hen rêp 

ding asi. 

29Ka mêlma tla nih vânduai an tawng liau khawmah ka lâwm dah lo le, anna 

râwk anna siat liau khawmah ka lâwm lo. 

30Anmah thi ding hen sual tak hen thla ka cham dah lo. 

31Ka rangah rianṭuantu zawzawng nih khual tla rangah ka sunhsak na mi an 

theihkumza. 

32Khualtlâwng mi minung tla tualmâi ah ittir na lo hen, ka in ah ka kawh na. 

33Midang tla nih an sual pheh an tum le, kei lam, chu pheh ka tum dah lo. 

34Minung thusim lakah ka lâu dah lo; an hawng ka siarlo ding mi ṭih ruangah, in 

sungah erh ziar hen ka dâisip dah lo. 

35Ka thusim hi pakhat tal a ngâitu a um lai maw aw? Ka thusim zawzawng hi a 

dik asi ka ti ngam asi. Zeizawng tikho Pathian nih hawng ka sâng seh. Ka 
mêlma nih ka lakah thu pawi a nei chun, ka muh ding hen rîn hen um sele, 

36ka liang tlûnah zumh bû hen ka put lai le, lallukhuh hâwi hen ka lû ah ka khuh 

lai. 

37Pathian sinah ka thilti zawzawng ka simh lai le, a mâika ah ka lû sâng tak hen 

ka siah lai. 

38Ka tuah mi ram chu, a dâwngpu tak sinah mi ka fîr hen, 

39chunah chîng mi fâng chu ka ei hen, a lo dâwngpu khawm ei ding neilo hen a 

um chun, 

40chu lakah chun fâng ruangrûl ah, bua leh bualingnei kho seh. Job thu chu a 

dawng rawh. 

Job 32 

Elihu Thusim 
(32.1—37.24) 

1Job chu a sual lonâk a theih ruangah mi pathum nih a thu sâng ding an awt lo 

rawh. 

2Job nih amah thang â ṭhattir le, Pathian a sâwi ruangah an kiangah dîr mi Elihu 

chu a thinthawk a diarh lo rawh. (Elihu chu Buz thlâk, Barakel fapa, Ram chi 
asi.) 

3Job hâwi pathum tlûnah khawm a thin a run. Job rangah sâng ding dân khawm 

an theih lo rawh le, Pathian lam diklo hen an kaltir. 

4An lakah Elihu chu a ngâksia chem mi asi ruangah an thusim lîm a ngâk ko. 

5Minung pathum nih Job rangah an sâng kho lo ti a muh le, 

6thusim a dawmh rawh. Elihu nih Kei chu ngâksiatê ka si le, nannih lam chu 

upa nan si le, churuang chun ka thinlung ah ka ngaihdân an simh na ding 
khawm kan zah na. 

7Nannih upa dauh nan si ruangah, nan finghnâk hen thusimtu dingah kan kawh 

na asi. 

8Sikhawmsele, minung sinah hawng hen finghnâk pêktu chu Pathian zeizawng 

tikhotu thlarau asi. 

9Mi a upatnâk nih finghnâk a pêk hen, thil dik theih ding hen a ṭangpi lêm lo. 

10Churuang chun tuah ka thu ngâi ule, ka ngaihdân ka nan simh na lai. 

11Tâimâk suah hen finghnâk hâwl hen thu nan sim liau ka nan ngâi ko na asi. 

12Nâi tek hen kan ngâi ko na le, nan dik lo; Job thusim rerêng nan sâwi kho lo, 

13Zeitin finghnâk ka tawng nan ti kho zia? Nan diklo ruangah Pathian nih Job 

chu a sâng lai. 

14Job nih ka sinah silo hen, nan sinah thu a sim le, sikhawmsele, nannih nih 

nan sâng mi hâwi hen kei nih ka sâng ding mi asi lo. 

15Job, annih tla chu an palh mi rawh, nang rangah an sâng kho lêm lo. 

16Dâisip hen an um mi, kei rangah ngâk châwk ding mazei? Thu dang 

zeikhawm simlo hen an dîr ko rawh. 

17Ka ngâk châwk na lo rawh. Keimah nih tuah ka nan sâng lai le, ka ngaihdân 

ka nan simh awt. 

18Hawlh lo ding ka tum chiam le, ka tuarh kho lo rawh. 

19Hawlh ding tik ka tawng lo chun, uain thar dûr a kek phet mi hâwi ka si awt. 

20Ka dîr ziar kho lo, thu ka sim awt. 

21Hi thu êlnâk lakah âu lei khawm ka ṭângṭawm awt lo; âukhawm ka sawr awt 

lo. 

22Sawr ding khawm ka theih lo le, chu hâwi ka ti chun, Pathian nih hawng ka 

rêp sawm lebang lai. 

Job 33 

1Job, tuah thu ka sim ding mi zawzawng hi thiamthih tak hen ngâi. 

2Ka thinlung ah mi thu sim ding hen ka râlring asi. 

3Ka thu tla chu zumh a kâi hen, thu dik ka sim asi. 

4Pathian thlarau nih hawng ka siam hen, nungnâk hawng ka pêk. 

5Na ka sâng kho chun hawng ka sâng, êl ding hen a timhtuah. 

6Nang leh kei chu Pathian mitmuh ah kanna bang cho le, kan panih hen nêng 

hen siam mi kan si. 

7Churuangah kei rangah na ka ṭih ding a um lo; nang rangah an neh ding hen 

ka chak lêm lo. 

8Tuah na thusim ka theih mi chu hi hi asi: 

9“Kei ka sual lo; zeikhawm thil diklo ka ti lo. Kei chu sual lakah kawpkaihnâk ka 

nei lo. 

10Sikhawmsele, Pathian nih hawng ka rêp mi lakah hin mawh lo hen a ruat le, 

mêlma hâwi hen ka tlûnah hawng ka ti. 

11Ka kê ah chikchîn hen hawng ka khih le, châng lo ding hen hawng ka ngâk 

rêt,” na ti. 

12Sikhawmsele, Job, na diklo asi, ti ka nan simh. Mi zawzawng ngâk hen 

Pathian chu a lian dauh. 

13Minung fa chipchiarnâk sâng dahlotu Pathian rangah zeirangah na mawhtir? 

14Pathian nih thu sim lemang khawmsele, pakhat khawm nih an ngâi piak duh 

lo. 

15Zân ah mi tla an it liau khawmah, manglei leh langhnâk hen Pathian nih thu a 

sim. 

16A thusim chu a ngâitir na le, a simkannâk lakah an lâu. 

17Pathian nih a zûm lo ding leh sual lo rawh ding hen an sinah thu a sim. 

18Veih ding hen a siang na lo le, thihnâk lakah khawm a hum na. 

19Pathian nih minung chu damlonâk leh nganfâk hen a nik na. 

20Mi damlo chu a buh kâ thâwtnâk a tlâu le, buh thâw chem khawm a zauh 

chun, a dang a tawk. 

21A taksa chu â zûk ver le, a ruh karo hen na muh lai le; 

22Thihnâk laikulh ah a kal ding mi asi rawh. 

23Minung zauhkhenhtu Pathian vânmifial sâng tamtak lakah mi pakhat, amah 

ṭangpi hen a hawng kâi dahmawh. 

24Vânmifial nih khuaruat hen, “Suah u! Laikulh thihnâk ah kal ding mi asi lo. 

Suah ding hen hinah a man pêk asi rawh,” a ti lai. 

25A taksa chu a hawng no lai le, a chak nawlh lai le, 

26thla a cham tikah, Pathian nih a sâng lai le, Pathian chu lâwm bû hen a sawnh 

lai le, Pathian nih a rangah thil zeizawng dik tak hen a ruat piak nawlh lai. 

27Zatlâng sinah, “Ka sual ngâk, ka diklo, sikhawmsele, Pathian nih hawng ka 

zuah. 

28Thihnâk laikulh ah kal ding mi chu, hawng ka hum le, ka dam ko rih,” a ti lai. 

29Pathian nih thil zawzawng a ti vima le; 

30Minung nungnâk a zuah le, lâwm tak hen nung le damnâk a pêk. 

31Job, tuah, ka thusim hi ngâi, thusim ding hawng ka kianh le, dâisip rih. 

32Sikhawmsele thusim ding na nei asi chun, ka ngâi lai le, lâwm tak hen na dik 

ka nan ti lai. 

33Chu hâwi asi lo chun, dâisip le, hawng ka ngâi ziar, zei hâwi hen fing ding asi, 

ka nan sîntir lai. 

Job 34 

1-2Nannih minung tla hi thungâi nan fâifîm hen nan fing le, tuah ka sim mi hi 

ngâi u. 

3Buh-an thâw lam chu nan tem chun, a thâwtnâk nan theih. Thufing lam chu 

theihthiamnâk nan nei lo. 

4Thu chu thlûk ding hen kanmah thu asi. 

5Job nih chun Pathian nih mirep na si lo a ti mi chu, kei sual ka nei lo a ti. 

6“Zeitin sual lo pet hen âwkrâwl thu ka sim zia lai? Thih phah rê hen mâ ka vei 

le, sikhawmsele, thilsual tilo mi ka si,” a ti. 

7Job â hâwi hi mi âutal nan muh dah ma? Pathian a zah lo zia hi. 

8Misual tla hen rui a duh le, misual tla hen munkhat hen a kal. 

9Pathian duhzia ti ding hen, thil ṭha ti ding a herh loh a ti. 

10Nannih theihthiamtu tla, ka thu ngâi u! Pathian zeizawng tikho nih thilsual a ti 

lai ma? 

11Mi tla chu an thilti hâwi hen, lâwmman a pêk tâwn le, anmah ruam vima hen 

an tlûnah thil a ti. 

12Zeizawng tikho Pathian nih thilsual a ti lo, mi âu sin khawmah replo tak hen a 

um dah lo. 

13Pathian nih a thiltikhonâk hi midang tla sinah a tawng mi mazei? 

14Pathian nih nungnâk thaw a lâk chun, 

15mikip an thi lai le, valei ah anna chang lai. 

16Na fing mi asi chun, tuah ka thu ngai. 

17Pathian rep chu mawh hen mâ na ruat? Mirep chu hua hen ma na ruat? 

18Pathian nih lal leh lâirêltu tla chu, sual leh mang tlâk lo hen an um chun a 

mawhtir na. 

19Lâirêltu lei khawm â ṭângṭawm lo, mipâm hua hen minei a sunhsak lêm lo le, 

mikip chu amah siam mi an si ruangah. 

20Minung chu zân khat karah a thi sawm kho. Pathian nih minung chu niam dep 

a vuak na le, an vei. Mi chak khawm awldek hen a thah na. 

21Minung kekâr tla a theih hep. 

22Pathian lakah mi, misual chu mûi langlo ding hen mûi ah â thup kho lo. 

23Pathian rangah tik ruat a herh lêm lo, Minung tla chu amah sinah lâirêl ding 

hen an kal awt ruangah. 

24Ruitu chu lawnh hen, a mun ah midang siah ding hen Pathian rangah deih a 

herh lêm lo. 

25Anih nih chun an thilti a theih hep ruangah; zân khat kar ko ah, a neh hen a 

râwk na kho. 

26-27Misual tla chu amah an zûl duh hen a thu an ngâi duh lo ruangah zapi 

mitmuh ah a rêp na. 

28Pathian auh ding hen mipâm tla an zângnawr le, ṭangpi an deih mi chu a ngâi. 

29Pathian nih thil zeizawng ti a tum lo mi chu, âukhawm nih an titir kho lo. A mêl 

a thuh chun minung nih ṭangpitu an nei ding asi lo. 

30Pathian neilo mi nih nehsawh hen an tlûnah lâi an rêl ding mi a vêng ding hen 

phun tla nih zeikhawm ti khonâk an nei lo. 

31Job, Pathian sinah na sual tla phuang hen, sual lo rawh ding hen thu na tiamh 

rawh ma? 

32Pathian chu na sualnâk an muhtir ding hen leh na sualnâk an bângtir ding hen 

na ngiar ma? 

33Pathian thilti na duh lo mi asi chun, na duh mi Pathian sinah lungumnâk na 

nei kho lai mazei? Keimah thinlung tum silo hen, na thinlung tum, zei tak me 
asi, tuah hawng kan simh. 

34Theihnâk nei mi zei minung zawng nih rem an ti lai le; mifing âuzawng ka 

thusim ngâitu nih chun, 

35Job thusim hi a theih lo ruangah leh a thusim nih zeikhawm a chawhchân loh 

an ti lai. 

36Job thusim zawzawng hi ruat u, mi â thusim hâwi asi ti nan theih lai. 

37A sual nûnah a hel singsuan rih; kan mâika ah Pathian a siarlo mi asi. 

Job 35 

1-2Job, Pathian mitmuh ah ka sual lo na ti mi leh, 

3“Ka sualnâk nih nang rangah a pawinâk zei a um? Ka sual lonâk ruangah zei 

me dingchangnâk a um na ti mi hi a diklo thlo. 

4Nang leh na hâwipa tla rangah ka nan sâng na awt. 

5Vân khi zauhnik! Vândâwm sâng zia khi. 

6Sual khawm le, Pathian rang lam chun a pawinâk a um lo. Thil vei tamtak na 

sual mi ruangah Pathian rangah zei a pawinâk a um? 

7A rep ual khawm le, Pathian rangah zei me a ṭhatnâk a um? Pathian nih na 

sinah zeikhawm a duh mi a um lo. 

8Na sual ruangah tuartu leh na ṭhat ruangah ṭhat phahtu chu na hâwipa rang 

asi. 

9Mi nih thil an tuar zâwn ah an rûm tâwn. Mi nih anmah sanhtu ding hen 

âumawh an auh na. 

10Sikhawmsele, mûi nâwngah an um liau khawmah lungumnâk pêktu an siamtu 

Pathian leiah anna hawi lo. 

11Vâ leh ramsa ngâk a fing dauh hen hawng kan siamtu Pathian leiah anna 

hawi duh lo. 

12Ṭangpitu dingah Pathian an auh le, mi zûm leh misual an si ruangah Pathian 

nih a sâng na lo. 

13Pathian rangah auh chu a zauh na hen a ngâi piak na awt lo ruangah an 

rangah a ṭhatnâk zeikhawm a um lo. 

14Job, Pathian ka muh kho lo na ti, sikhawmsele, felfê tak hen ngâk, na thu chu 

a mâika ah a um asi. 

15Sual tâwmtê titu chu, Pathian nih rêplo ding hen na ruat. 

16Chaih lemang hi na rangah a ṭhatnâk zeikhawm a um lo. Theihlo pet hen na 

hawlh salam asi ti a lang asi. 

Job 36 

1-2Pathian ruangrûl ah thu ka sim ding mi hi sâwt dauh hawng ka ngâi piak 

raram rih. 

3Hawng ka siamtu Pathian rep zia langh ding hen, ka theih mi thu tamtak ka 

mang awt. 

4Na mâika ah mi dik na muh mi kei nih hin âwkrâwl thu na sinah ka sim lo. 

5Pathian chu chak tak asi! Âukhawm a zauhnawmh lo, a theihthiam lo mi 

zeikhawm a um lo. 

6Misual chu a zuah lo le, mipâm chu rep tak hen a ti na. 

7Mirep tla rangah chun a hum na le, lal tla hâwi hen lâirêltu ah a siam na hen, 

zahkâi tak hen a siam kumza na. 

8Mi tla an thilti ruangah chikchîn khih hen tuar na khawmsele, 

9Pathian nih an sualnâk leh anna zûmnâk a theihtir na. 

10A thusim chu ngâi hen, sual kaltâk ding hen a siam na. 

11Amah lakah ê-aw an ngâi hen a duhzia thil an ti chun thlangam tak leh sul-le-

lam tluang tak hen an um. 

12Sikhawmsele, chu hâwi asi lo chun, â tak hen an thi lai le, tiva kanh hen 

thihnâk laikulh ah an kal lai. 

13Pathian neilo mi tla chu, an thinrun kumza le rêp hen an um khawmah ṭangpi 

deih hen thla an cham dah lo. 

14Seino an si liauah an thi le, an umdân ningzakkâi tak nih a mualphoh na. 

15Sikhawmsele, Pathian nih tuarnâk mang hen mi tla a sîntir na le, an mit deitir 

ding hen hamhnâk a mang. 

16Lawksawngnâk ah mi Pathian nih an suah le, lâwm tak hen himnâk ah an 

umtir. Na dawhkân ah mi na buhkhêng ah buh tlûn tung hen a chuanh. 

17Sikhawmsele, tuah nangmah umdân zia zia hen rêp na si. 

18Nawknâk leikângah perpet a um hen neihnâk nih mahlo leikângah an kalpi 

lonâk ding hen a thiamthih rawh. 

19Ṭangpi deih hen na âu tikah, na rangah thil ṭha asi lai lo le, na chaknâk 

zawzawng khawm nih a nan ṭangpi kho ding asi lo. 

20Zân a hawng tlung ding mi, phun tla veih tik ding mi chu duh lah. 

21Sualnâk leikâng hawi lo ding hen a thiamthih le, chu lakah a nan hum ding 

hen tuarnâk ding mi chu fial asi. 

22Pathian thiltikhonâk rokual zia, zeizawng lakah sîntirtu rokual chem asi zia 

theihkumza rawh. 

23Âukhawm nih Pathian chu thilti ding hen an simh lo le, thilsual a ti ruang 

khawmah âukhawm nih an phiar lo. 

24A thilti ruangah mi nih an sawr kumza le; nang khawm nih anih chu na sawr 

bâk ding asi. 

25Mikip nih a thilti tla an muh le; lât tak thawk hen kan chuanh kho cho. 

26A rokualnâk âukhawm nih kan theih hep kho lo le, A kum zat khawm kan theih 

lo. 

27Tual ah mi tî lâk hen, tual lei lîlâ ah ruah sûrtirtu chu Pathian asi. 

28Vândâwm thawk hen ruah, chî tuhtu minung tla zawzawng rangah a thlêt piak 

na. 

29Sûm a kal mi leh khua a ri mi dân âukhawm nih a theih lo. 

30Pathian umnâk Van ah mîmthlâ a lektir le, tipi tang chu mûi pang hen a um. 

31Hi hâwi hen minung tla a châwm le, tî-le-râwl a pêk na. 

32Mîmthlalek chu a kut ah tleih hen, a tum mi lakah ṭêk a tlâktir. 

33Khua a ri mi nih ruah sûr ding mi a phuang le, ranrual tla nih ruah sûr ding mi 

an theih kher. 

Job 37 

1Thlipi nih ka thinlung a lâutir. 

2Nan ektê hen LALPA hâu khuarît hâwi mi a kê thawk suak mi chu ngâi u. 

3Chung vân ah mîmthlâ, khatlei kâwlkil tiang a lektir. 

4A hâu a suah mi chu khuarît hâu lakah lal rokual hâu hâwi hen theih asi le, a 

rî liau chun mîmthlâ a lek. 

5Pathian thupêk hen thilchê tla a hawng um le, thilchê kan theihthiam lo mi tla 

khawm. 

6Tual ah vûr tla a tlâktir le, thli leh ruahpi a hawng fial. 

7Minung tla rianṭuan a dîntir le, rianṭuannâk lakah â tel ti a theihtir na. 

8Ramsa tla chu an pûk ah an kal. 

9Thlipi chu simlei thawk hen a hawng le, daih chu marlei thawk hen a hawng 

tlung. 

10Pathian thaw nih tî a khotir. Vûr tlang chang takah a changtir. 

11Pathian duhkâng hen mîmthlâ chu vândâwm a kal mi lakah a lek. 

12Laikulh mun kipah, Pathian thupêk zia hâwi hen an um ver. 

13Tual chinhtu ding Pathian nih ruah a sûrtir le, minung fa rêp ding hen mawh, 

a sunhsak ti theihnâk ding khawm a sûrtir kho. 

14Job, sâwtlotê ngâi rih; Pathian nih thilchê a ti mi tla ruat nik. 

15Pathian nih mîmthlâ vândâwm lakah a lektir mi hi zei zia na theih ma? 

16Vân ah vândâwm a kal mi lakah, Pathian rianṭuan chê zia na theih ma? 

17Na theihthiam lai lo, marlei thli ram lakah a hawng lêng tikah a lum zia lâwng 

na theih kho lai. 

18Pathian nih vân a siam mi leh, thîr chang tak hâwi hen a siam mi lakah na 

ṭangpi kho ma? 

19Kan thinlung a lâwng thlo le, sim ding zeikhawm kan nei lo rawh, Pathian 

sinah sim ding mi zei, hawng kan sîntir. 

20Pathian sinah thu ka sim awt lo rawh; zeirangah keimah veihnâk salam dingah 

tik ka siam piak lai? 

21Tuah vân ah mi chêu chu mit a ser le, kannih rangah zauh ding hen a chêu 

tuktarâi; thli nih vân khawm a thiangtir peng. 

22Marlei chu ngûn rawng hâwi a lang le, Pathian ṭih leh zah hen kan khat. 

23Pathian chu a rokual tuktarâi ruangah kan naih kho lo. Minung fa lakah a thilti 

lakah â rep hen a dik asi. 

24Amah lakah lâu hen mikip an um mi chu a chê lo asi. Fing hen â rêl mi chu a 

thlawrhthlâu na. 

Job 38 

LALPA nih Job Rangah Sângnâk 

1Churawhchun thli thawk hen LALPA nih Job sinah thu a sim. LALPA nih 

2Na theih lonâk leh thu salam hen ka finghnâk hawng ka deihtu ding mi chu âu 

me na si? 

3Tuah dîr le, mipa hâwi hen sâng. 

4Laikulh ka tuah liauah na um rawh ma? Na theih ual mi asi chun, a thu hawng 

ka simh. 

5A lianh leh a mêt ding âu nih ruat? Âu nih a tahnâk hen tah? Chu sângnâk 

zawzawng chu na theih ma? 

6Tual dirh kalhtu a tung âu nih a tleih dîr? Laikulh a ki mi lung âu nih phun? 

7Chu ni khuadei ah ârfi tla chu a rual hen an tlâ le, vânminung tla chu lâwm hen 

an âu. 

8Tual sung thawk hen tî a hawng suak liauah, tipi a luang mi kham ding hen a 

kawtkâ âu nih a khâr? 

9Tipi sûm hen khuhtu leh mûi hen tuamtu chu keimah ka si. 

10Tipi ramri singsiahnâk ka siam le, a kawtkâ renh dunglei kângah ka siah. 

11“Chu tiang nûnlêm ah a dang vawnh lah! Hinah hin na thiltikhonâk tlingtlawk 

chu dawng seh,” ti hen ka simh. 

12Job, na san ah khuadei ding hen thu na pêk dah tâwn ma? 

13Khawfîm chat nih tualmun luah ding leh misual anna thup mi ninh ding hen 

thu na pêk tâwn ma? 

14Sûn nî chêu nih tlâng leh tivakuam tla chu nipuan thlep mi hâwi hen a langhtir 

le, nêng lakah dehnâk an deh mi hâwi hen a fiang. 

15Sûn nî chêu chu mi sual rangah a chêu tuktarâi le, siat leh râwknâk thil an ti 

ding mi lakah a kham na. 

16Tipi tawdeng ah na um tâwn ma? Tisumsumriat tlûn ṭuang hâwi mi tlûnah na 

kal ma? 

17Laikulh thihnâk kawtkâ vêng chu âutal nih an zauhtir rawh ma? 

18Laikulh a lianh kâng ruatnâk na nei ma? Na theih asi chun, hawng ka sâng. 

19Chêu zei thawk hen a hawng, mûi umnâk chu zei thawk hen me asi, na theih 

ma? 

20An kalnâk tiang ding na simh na hen na kîrtir nawlh na kho ma? 

21Na upa thlo rawh ruangah na ti kho ding ka ruat. Laikulh tuah liauah chun na 

um rawh ding hen kan ruat! 

22Rial leh vûr ka siahnâk mun ah na kal tâwn ma? 

23Râltuk leh donâk nawknâk tik rangah timhtuah chia hen ka siah. 

24Nî a hawng suaknâk mun ah leh, saklei thli a hawng rângnâk mun ah na va 

um rawh ma? 

25Âu nih tî luangnâk lampi a chawh hen, khuarît hen ruahpi sûrnâk lampi a 

siam? 

26Âukhawm umlonâk munah âu nih ruah a sûrtir? 

27Belh tla chawrh ding hen tual hul leh a châr mi lakah âu nih tî a tawih? 

28Ruah leh damtî nih pa an nei ma? 

29Vûr leh sûm nu, tipi tî khotirtu leh 

30lung ah changtirtu âu mesi? 

31Zâwltling leh Ngambâwm na kawp kho na hen firuk â pûm mi tla na ṭhen na 

kho ma? 

32Ârfi tla hi a tik vima ah na rui kho na hen vawm a lian leh a mê mi na duhnâk 

zawngah na kaltir kho ma? 

33Chung vân leikâng lâirêl na theih hen, tual leikâng rangah na mang kho na 

ma? 

34Sûm tla thu na pêk na hen, ruah na sûrtir kho mazei? 

35Mîmthlâ chu lek ding hen thu na pêk na chun, na sinah hawng kal hen “Hinah 

kan um hi” an ti lai ma? 

36Nile tiva tî a lian awt ti hen ibis simhtu leh ruah a sûr awt mi ârkhawng rangah 

simhtu âu? 

37Sûm tla rêl kho ding hen mifing, ruah sûrtir hen, 

38valei lawmh ding hen âu a um? 

39Chakeibaknei rangah râwl na tawng piak hen, pûk ah an fa râwlṭâm tla rangah 

na khimtir kho hen 

40an pûk bawh ziar hen na siam kho na ma? 

41Langâk tla sungvâng hen anna sawk liauah, an fa tla nih ka sinah tî-le-râwl 

deih hen an râk liauah âu nih châwm na? 

Job 39 

1Tlângah mi saza tla faring liau na theih ma? Sazuk faring liauah na ngâk ma? 

2Zei tiang fa an pawi zat leh an faring liau na theih ma? 

3Râlring bû hen an tlawng le, an bawk leh an tlawng cham na theih ma? 

4Mâng ah an fa tla chu an ṭhang le, an tlei le, an nu sinah an kîr nawlh lo rawh. 

5Âu nih mâng sanatung rangah thlah hen tlawngtirtu um? 

6Ramkaro chu an umnâk rangah ka pêk le, chitê umnâk phâi ah ka umtir na. 

7Khuapi thawk hen minung hâu theihlonâk ah, lât takah an um le, âukhawm nih 

an ngamtir hen rian an ṭuantir na kho lo. 

8Tlâng sâng belh ningno ring dulnâk mun ah an râwl tlat hen an um. 

9Mâng ah mi fung nih rian an ṭuan piak lai mazei? Na ran in ah zân ah um ding 

a duh lai ma? 

10Pakhat tal ri na khih hen phâisen nâwntu ah na mang hen na phâisen na nâwn 

ma? 

11A chaknâk rokual tak chu na rianṭuan rit titu ding hen na lungum hen na ngauh 

san kho ma? 

12Na fângzûnnâk ah kalpi hen, na fâng pumh leh chîltu ah mang kho ding hen 

na ruat ma? 

13Ostrich thla zâp chu a chak ual a! Sikhawmsele lili âr hâwi hen a zuang kho 

lo. 

14Tual lîn nih a ti lumtir ding hen ostrich nih tual ah a ti. 

15Mi nih an kê hen an lamh salam lai ti mawh ramsa nih an khuai lai tih a ruat 

lo. 

16Amah ti silo mi hâwi hen a âwva lo le, kilkâwi lo hen a thlawrhthlâu. 

17Chu hâwi hen â leh finglo hen siamtu chu keimah ka si; 

18Sikhawmsele, a tek chun rang leh a tlûnah to mi chu a nihsanh na. 

19Job, rang chak tak siamtu leh an tuangmul pêktu nangmah ma na si? 

20Khâubawk hâwi per kho ding leh, an nâr tum hâu mi ṭhih ding hen nangmah 

nih ma na siam? 

21Tivakuam ah an kê tla an puak le, an chaknâk zawzawng hen râltuknâk leiah 

an kal. 

22Ṭihnung a kâi zia khawm an theih lo le, nâmsâu nih khawm a kham na kho lo. 

23An tlûnah totu tla nih râlthuam an put mi chu a âwn le, nî lakah a lek sur. 

24Thinlung a ṭih bû hen rang chu a mâilei ah a tek le, tâwtawrâwt an hawng tum 

rawh chun an dîr ziar kho lo. 

25Tâwtawrâwt an tum kipah a phît. Râltuknâk mun tleng lânah rim a theih kho. 

Hotu tla nih thu an pêk na mi hâu an theih kho. 

26Mû nih zuang ding dân leh simlei kângah zuang ding hen a thla a pharh liauah 

a nan deih ma? 

27Tlâng sâng tak tlûnah bû khuar ding hen mupi nih na thupêk a ngâk ma? 

28Lungpi sâng tak tlûnah a umnâk a siam le, a sîp pâr tlûnah kulh a siam. 

29Chu thawk hen thah leh ei ding a kiangkam a chawnh. 

30A kiagkam ah mû nih ruak a khawng le, a fa tla nih a thî an din. 

Job 40 

1-2Job, Pathian zeizawng tikho chu na zuam le, tuah na bâng awt ma? Asi lo 

leh, na sâng awt ma? Job 

3-4LALPA, nabeibâng hen ka hawlh sut rawh, zei thu khawm sim ding ka tum lo 

rawh. 

5Ka sim ding ngâk hen a leiluat hen thu ka sim ving rawh. 

6Churawhchun sûm thawk hen LALPA nih veikhat a hawng sawnh nawlh. 

LALPA nih 

7Mipa na si mi chu dîr le, thu ka nan deih mi hi sâng. 

8Keimah lam chu mireplo leh mi diklo ah ruat ding na tum le, nangmah chu mi 

dik ah na ruat mu? 

9Kei hâwi hen na chak ma? Keimah hâwi hen khua a rî mi hâwi hen hâu na 

suah kho ma? 

10Chu hâwi na si mi asi chun, zahkâi leh zûm tak hen dîr le, rokualnâk leh lalnâk 

hen a thuam rawh. 

11Mi â zûm mi tla chu zauh na le, na thinthawknâk hen nâutir na. 

12Asi, zauh na le, niam dep hen siam na le, misual tla chu an dîrnâk mun ah 

veih na. 

13Tual ah vûi hep na le, laikulh thihnâk ah phuar na, 

14Chu tikah an chawnglawmh masatu ka si lai le, nangmah thu hen nehtu na si 

lai rawh, 

15Thilnung lian Behemoth zauhnik; nang leh chu chu ka siam mi nan si. 

16Chawpê hâwi hen ram nah a pêt, Sikhawmsele, a taksa thungâi a chak! 

17Sidar thing hâwi hen a mei a phir, a kê tha tla thungâi a chak, 

18A ruh tla chu dâr hâwi hen a khauh, a kê tla chu thîr tung hâwi asi. 

19Ka thilsiam lakah a chê chem mi asi! A siamtu cho nih a neh kho, 

20Belh tla chu ramsa tla tlawngnâk ah tlâng ah an chawrh, 

21Lingbû tangah a bawk le, phâi ah chur lakah lâiluang nâwng ah â thup, 

22Lingbû leh bakrimei thlaliah lakah â dawr, 

23Jordan Va hâwi hen tî luang mi khawm a ṭih lo, Jordan tî nih a mêl a nîm 

khawmsele, zeikhawm a siarlo, 

24A mit âu nih châwtir kho hen neh kho? Silo leh a nâr lakah âu nih vih hen âu 

nih tleih kho? 

Job 41 

1Leviathan chu siau hen na siau hen, rirual hen a lei ah na khih kho ma? 

2A nârfêm ah ri hen na khih hen, a khâ lakah siau hen na banh kho ma? 

3Suah ding hen a nan ngiar lai mazei? Khuaruat ding hen a nan ngiar lai mazei? 

4Nangmah nâwlzulh kumza ding hen, thutiam hen remnâk na lakah a siam lai 

mazei? 

5Pangpi mi vâ hâwi hen na khih hen, na to-awnu thil zeimawh hen na lawmhtir 

kho mazei? 

6Ngarâltu nih a sinah thutiamnâk a nei lai ma? Sawlehtu nih zuar ding hen a 

chan lai ma? 

7Ngarâlnâk fei hen â thup mi na sunh kho hen, a lû ah na thul kho ma? 

8Veikhattê hen tawngh le, tawngh nawlh ding na duh lai lo le, râl ding na duh lai 

lo rawh! 

9Leviathan muhtu zawzawng chu an ṭih le, an tlû ro. 

10A thawk rawh chun thungâi a râng le, âukhawm a kiangah dîr ngamtu an um 

lo. 

11Âu nih amah do hen hum kho lai? Laikulh mi âukhawm nih amah an ti kho lai 

loh. 

12Leviathan kê leh a rokual leh a chak dân kan simh lai. 

13A râl vêngnâk âukhawm nih an lîk kho hen, a râlvêngnâk an sunh kho lo. 

14A kâ âu nih bauh kho hen, a khâ âu nih merh kho? 

15A kêng chu a phaw tlar hâwi asi, lung hâwi a chang mi bir zat hen siam asi. 

16Pakhat khat hen peh dut hen anna tlâi thlir le, a kar lakah thli a lût kho lo. 

17Munkhat hen bir tak hen siam mi asi le, zeikhawm nih ṭhêk kho ding asi lo. 

18A hahthiau chun mîmthlâ a lek le, a mit chu nî a suak mi hâwi hen a ser. 

19A kâ thawk hen mei a alh, meichi a hawng suak. 

20A nâr ah meikhû a suak le, bêl tangah belh a kâng mi khû hâwi hen a hawng 

suak. 

21A thawsuah lakah mei a alh le, a kâ mi meialh a hawng suak. 

22A ngâwng chu a chak tuktarâi le, anna tawng mi zawng nih an ṭih. 

23A vun khawm a nêm lo. Kuaih kho lo mi thîr hâwi hen a chang. 

24A thinlung ah ṭihnâk zeikhawm a nei lo. Fângrialnâk lung hâwi hen a chang 

bo. 

25A thawk lut rawh chun, mi chak chem tla khawm nih an ṭih le, an lâu khit. Ṭih 

hen ṭangpitu neilo hen an um. 

26Amah liamnâk ding hen riamnâm a um lo. Fei leh thalzum mawh nâmsâu hen 

khawm nih nganfâk pêk kho asi lo. 

27Anih rang chun thîr chu fapawn hâwi asi le, dâr tla chu thing a mawt mi hâwi 

asi. 

28Zei thalzum khawm nih a tektir kho lo le, lung hen an seh mi tla chu fabû dip 

hâwi cho asi. 

29Anih rang chun talhbo chu fâng kung châr hâwi asi. Mi nih fei hen an khawh 

khawmsele, a nihsuak tâwk cho. 

30A paw lakah a ṭek chu bêl kuai hâwi asi le, a ṭek chu nêng lakah fâng chîlnâk 

khâwl hâwi asi. 

31Tî a tlawk mi hâwi hen tipi chu a chawk. Bêl ah mi sariak hâwi hen a tlawktir. 

32A dunglei chu lampi chêu a tuah. Tî tla chu ngo pût hen a tuah. 

33Tual tlûnah anih hen tahkhiat ding zeikhawm a um lo le; thilsiam lakah 

zeikhawm ṭihnâk neilo mi asi. 

34Ramsa lianchem tla khawm zeikhawm a siarlo le; ramsa zawzawng lakah 

bâwi asi. 

Job 42 

1Job nih LALPA chu a sâng. Job nih, 

2LALPA thiltikhonâk na nei le, na duh mi zawzawng na ti kho ti ka nan theih. 

3Zeikhawm theihlo hen ka um liauah, zeitin na finghnâk deih ding hen na ka ti. 

Ka theihthiam lo mi thil tla, ka rangah theih ding hen a rokual tuktarâi mi thilchê 
tla ka sim. 

4Na thudeih sâng ding ka tum liauah, ka thusim ngâi na ka ti. 

5Churawhchun, midang nih an ka simh mi lâwng ka theih le, tu lam chu keimah 

mit ngelchel hen ka nan muh rawh. 

6Churawhchun, thu ka sim mi zawng ruangah thungâi ka ning a zak le, vachâm 

leh valeidip lakah ka rim rawh. 

Thutlâng Kâwmnâk 

7LALPA nih Job sinah thu a sim thluh rawh chun Eliphaz sinah, “Ka to-aw Job 

nih a ti mi hâwi hen ka thâwngthâng hi dik tak hen nan sim lo ruangah nang leh 
na hâwi tlûnah ka thinrun. 

8Tuah nanmah rang dingah chawchal pasarih leh dawrâ chal pasarih Job sinah 

kalpi ule, bâwlnâk rangah ap u. Job nih thla an cham piak na lai le, kei nih a 
thlachamnâk ka sâng lai le, nan ti mi hâwi hen nan rangah ningzak a kâi lai loh. 
Anih nih a ti mi hâwi hen ka thu hi dik hen nan sim lo,” a ti. 

9Eliphaz, Bildah leh Zophar nih chun LALPA nih a simh na mi hâwi hen an ti le, 

LALPA nih Job thlachamnâk a sâng rawh. 

10Churawhchun Job nih a hâwi pathum rangah thla a cham piak na le, LALPA 

nih sul-le-lam tluangnâk alân ngâk hen a lehnih hen a pêk nawlh. 

11Job unau, a farnu tla leh a lânah a hâwi tla nih an hawng veh le, a sinah puai 

an ei. An dâwtnâk leh a lânah LALPA nih a tlûnah lawksawngnâk a hawng 
tlungtir mi lakah thla an ngamh le, thu an sim. An ektê hen tangka leh ngûn 
pizung tla an pêk. 

12LALPA nih Job chu a san dih leikângah a tîr mi ngâk hen tam dauh 

malsâwmnâk a pêk. Dawrâ sâng leili, sangâwngsâu sâng ruk, ran lakah a lupu 
dauh sâng nih, leh sanatung sâng khat. 

13Fapa pasarih leh fanu pathum a nei. 

14A fanu upachem mi chu Jemimah a ti, a panihnâk chu Keziah, a ngâksia chem 

mi chu Keren Hapuk a ti. 

15Job fanu hâwi hen mi mêlṭha âu nunau khawm laikulh ah an um lo. An pa nih 

an ṭa tla hâwi ber hen ro tingvo a pêk na. 

16Job chu hi nûnah hin kum zâ leh sâwmli a dam le, a tu leh tusin a muh tiang 

a dam. 

17Tarkhên hen a thi. 

Sam 

Sam 1 

BU KHATNÂK 
(Sam 1-41) 

Lâwptlonâk Dik 

1Misual tla umdîn zûllotu mawh misual tla thupêk duhlotu leh Pathian rangah 

mang tlêk lo mi zûllotu chu an lâwptlo. 

2Chu hâwi a um ngâk hen, LALPA dîn ah chun lâwmnâk an hâwl le, a sûn a 

zân hen anna sîn. 

3Annih chu tinung va kapah thing a kho mi, A tik tê ah rah tâwn mi, a nah khawm 

châr dah lo mi hâwi an si; An thilti zeizawng ah anna dingchang. 

4Misual tla lam chu chu hâwi an si lo; Fabû thli nih a ranh phin mi hâwi an si. 

5Misual tla chu Pathian nih a mawhtir na hen a mi tla thawk hen a thlei na lai. 

6Mirep tla chu Pathian nih a hum na lai le; Misual tla lam chu anmah siatnâk 

lampi ah an um. 

Sam 2 

Pathian Thîm Mi Lalchem 

1Phun tla zeirangah an hel? Zeikhawm lo hen zeirangah mi tla nih nawknâk an 

siam? 

2An lal tla an hel le, An lâirêltu tla nih LALPA leh a thîm mi lal chu an phiar. 

3“An dîn lakah mi kan suak lai le, An thuneihnâk kan lawnh piak na lai” an ti. 

4Vân ah a laltophah lakah mi LALPA chu a ni le, An thil ruat do-tla-lo chu 

zeikhawm a rêl lo. 

5An sinah thinthawk hen thu a sim le, a thinrunhnâk hen a ṭhih na. 

6“Ka tlêng thenhlimh Zion ah, ka lal chu ka toh rawh,” a ti. 

7“LALPA nih a sim mi chu ka phuang awt” Lalchem nih a ti. ‘LALPA nih ka fa na 

si, tusûn hin na pa ka si,’ a ti. 

8Hawng ka deih le, phun zawzawng ka nan pêk lai, tual pumpi na tî asi lai. 

9Thîr ṭhianṭhunh hen na mântir na lai le, tualbêl hâwi hen na nektir na lai. 

10Nannih lal tla, tuah râltuknâk hi, ngâi u; nannih laikulh lal tla, hi ti ding mi hi a 

sîn u: 

11Ṭih bû hen LALPA rian chu ṭuan ule; 

12thir bû hen amah chu mâimûk u, chu lo chun a thin a thawk sawm lai le, nan 

thi chawlh lai. Amah hum ding hen a sinah kaltu chu an lâwptlo. 

Sam 3 

Ṭangpi Ding Hen 
Zînglei Thlachamnâk 

1LALPA, ka mêlma tla chu an tam chiam e, hawng ka dotu tla chu tamtak an si! 

2Ka thâwngthâng an simnâk ah chun, “Pathian nih a ṭangpi lai lo” an ti. 

3Sikhawmsele, nang LALPA nih chun ṭihnungkâi lakah phaw hen hawng ka 

hum; nehnâk na ka pêk le, râlṭhatnâk na ka pêk. 

4LALPA chu ṭangpi ding hen ka kawh le, a tlêng thenhlimh thawk hen hawng ka 

sâng. 

5Ka zâu le, ka it, LALPA nih zân khuavâr hen hawng ka hum. 

6A ker kipah ka mêlma sâng tamtak hawng ka kulhtu khawm ka ṭih lo. 

7LALPA! Ka Pathian hawng le, ruang hawng ka suah rawh. Ka mêlma zawng 

tla chu na rêp na hen nganfâk an ka pêk ding mi chu Thiltikho lo hen na siah 
na. 

8Nehnâk chu LALPA sinah mi asi. A mi tla chu malsâwm seh. 

Sam 4 

Ṭangpi Ding Hen 
Zânlei Thlachamnâk 

1Pathian, hawng ka vêngtu! Thla ka cham tikah hawng ka sâng rawh. Ka 

lawksawng liauah na ka ṭangpi. Tuah ka lakah vêlnei le, ka thlachamnâk ngâi. 

2Zei tiang me mipi tla nan hawng ka salh awtâ? Zei tiang me thil mangtlâklo leh 

diklo hi nan duh hen nan zûl awtâ? 

3LALPA nih amah rangah a thîm mi mi rep leh amah kawh liauah a hawng ka 

ngâi piak mi theihkumza. 

4Ṭih ruangah thir hen sualnâk bângtâk, thûk tak hen hi hi dawn, na ihkhun ah 

dâisip hen na it liauah, 

5LALPA sinah bâwlnâk dik tak pêk le, amah chu zumh rawh. 

6“LALPA, malsâwmnâk tamtak hawng kan pêk. Vâlneihnâk hen hawng kan 

zauhkhenh!” ti hen deihtu chu tamtak an si. 

7Uain leh fâng tla an nei tâwn mi ngâk hen, lâwmnâk na ka pêk mi chu a tam 

dauh. 

8Ka zâu liauah lungngam tak hen ka it le, LALPA, nangmah cho na si him tak 

hen hawng ka kiltu chu. 

Sam 5 

Humnâk Ding Hen Thlachamnâk 

1LALPA, ka thu hi hawng ka ngâi piak le, ka rûm mi hi theih rawh. 

2Ka lal leh ka Pathian, ṭangpi ding hen ka nan auhnâk hi hawng ngâi. LALPA 

na sinah ka nan ngiar. 

3Zîng ah chun ka hâu na theih le, nî suak ah na sinah thla ka cham le, na 

sângnâk ka ngâk. 

4Thilsual titu lakah a lâwm mi Pathian na si lo le; na mâika ah sualnâk um na 

sâithiam lo. 

5Mi â zîm mi mitmuh ah na dîr kho lo le; misual tla chu na hua na. 

6Mi âwkrâwl tla chu na veih na le, mi perpê leh râwktu tla chu na zauhnawmh 

na. 

7Sikhawmsele, na dâwtnâk rokual ruangah na in ah ka hawng kho. Na Biakin 

thenhlimh ah ka nan sawnh kho hen, zah tak hen na sinah ka hawng kûn. 

8LALPA, mêlma tamtak ka nei! Na duhzia ti ding hen hawng ka rui le; chun, na 

lampi chu ka zawh kho ding hen tluang tak hen hawng ka siam piak. 

9Ka mêlma thusim chu zumh kho mi asi lo; râwk ding karo an ka duh. An aw-

kâ chu a thlum hen a tlawr. Sikhawmsele thihnâk rê hen perpetnâk asi. 

10Pathian, mawhtir na hen rêp na le, An ruatnâk diklo chu anmah râwknâk si 

seh. An sual ruangah leh na lakah an hel ruangah na mâika ah mi chu nar ving 
na. 

11Sikhawmsele, nangmah lakah himnâk tawngtu tla chu anna lâwm lai le, lâwm 

hen la an sak kumza lai. Nangmah dâwttu tla chu kilkâwi na le, nangmah 
ruangah lâwm tatak hen anna lâwm ruangah. 

12LALPA, nangmah ê-aw ngâitu chu mal na sâwm na le; Na dâwtnâk nih phaw 

hâwi hen na hum na. 

Sam 6 

Lawksawng Ni Ah Ṭangpi 
Deih Hen Thlachamnâk 

1LALPA, thinrun hen nun hawng ka simh lah le; na thinthawknâk hen hawng ka 

rêp lah! 

2LALPA, ka dâ thlo rawh, hawng ka lungkham! Ka dî rawh ruangah hawng ka 

chaktir. 

3Ka pumpiluk hen ka lawksawng, LALPA, hawng ka ṭangpi ding hen na tlâi 

chiam e! 

4LALPA, hawng le, ruang hawng ka suah; na khuaruatnâk hen thihnâk ah mi 

hawng ka hum. 

5Laikulh ah mithi tla nih chun a nan theihkumza ding asi lo, chunah mi nih chun 

âukhawm nih an sawr kho lai loh. 

6Ngaihsia hen ka dâ le, ka ṭapnâk nih ka ihkhun a dâmtir; ka mitthli nih ka 

sanhtling a chiah. 

7Ka mêlma ruangah ka ṭapnâk nih ka mit tla a hivâitir le; zângrah ka muh kho. 

8Nannih misual tla, kal ving u! LALPA nih ka ṭap mi a theih le, 

9ṭangpi ka deih mi hâu a ngâi hen ka thlachamnâk a sâng lai. 

10Ka mêlma tla nih chun nehnâk ningzakkâi tak an theih lai le, lâkkhatko ah 

nawknâk nih anmah tla a nar ving na lai. 

Sam 7 

Diknâk Ding Hen Thlachamnâk 

1LALPA, ka Pathian hum ding duh hen na sinah ka hawng kal; hawng ka ṭhawltu 

tla lakah mi chu hawng ka hum hen ruang hawng ka suah. 

2Chu lo chun, âukhawm sanhtu umlonâk ah chakeibaknei hâwi hen an ka put 

ving lai le, an ka sêm dip lai. 

3-4LALPA, ka Pathian, âu lak tal ah thil diklo ka ti asi chun, hâwi rangah ka tleihtir 

hen mawh, diklo tak hen ka tlûnah thil titu sinah khua ka ruat chun hi lakah a 
zei 

5mi tal ka ti asi chun, ka mêlma hawng ka ṭhâwltu tla nih hawng ka deih sele, 

hawng ka tuk hen hawng ka thah sele; tual ah hin nungnâk neilo hen hawng ka 
siah ko seh. 

6LALPA, thinrun hen thawk le, ka mêlma tla thinthawknâk ah hin hawng dîr; 

nangmah ngelchel thawk le, hawng ka ṭangpi! Diknâk chu na duhzia asi. 

7Mi zawzawng na kiangah pumh le, tlûnlei thawk hen an lâirêl piak na. 

8LALPA nang chu mi zawzawng lâirêltu na si, ka umdân hâwi vima hen lâi 

hawng ka rêl piak. Thilsual ka ti lo zia na theih. 

9Nang chu Pathian rep na si le, kan dawn mi leh kan duhnâk tla lakah lâi na rêl. 

Misual tla sualnâk chu bângtir le, mi ṭha tla chu lâwmman pêk na. 

10Pathian chu hawng ka vêngtu asi; a thu ngâitu chu a hum na. 

11Pathian chu lâirêltu rep asi le, misual tla chu a mawhtir tâwn. 

12Mi an rim lo chun, Pathian nih a nâmsâu a tât lai le, chanhtiang kûk a kâu le, 

â tîm zet. 

13Thih khonâk riamnâm chu a lâk le, a chanhtiang thal zum hen a zâwn. 

14Misual nih sualnâk a dawn mi leh nawknâk leh perpetnâk an tum mi chu zauh. 

15Midang rangah thang an tunh mi nih anmah lehlam a awh na. 

16Anmah sualnâk nih anmah a rêp na le, anmah thilsual ti mi nih nganfâk a pêk 

na. 

17LALPA chu a diknâk ruangah lâwmthu ka simh le, Chungnungchem LALPA 

chu sawr hen la ka sak. 

Sam 8 

Pathian Rokualnâk Leh 
Minung Zumhkâinâk 

1LALPA, kan LALPA, Na rokualnâk chu laikulh zawzawng ah muh hen a um le! 

Na thangṭhatnâk nih vân tla a phanh. 

2Chu chu ngâksia leh fasêm tla nih an sak mi asi. Na mêlma zawzawng lakah 

him tak leh thlangam tak hen na um le; A nan dotu zawng chu na bângtir. 

3Vân na siam mi lakah thla leh ârfi tla anmah mun ah na siah na mi ka zauh 

chun, 

4na dawn mi minung chu zei me a si; mi salam na zauhkhenh mi hiâ 

5Nangmah ngâk hen niam dauh hen na siam rih le, rokualnâk leh zahkâinâk 

lallukhuh na khuh! 

6Na siam mi zawzawng tlûnah lâirêltu ah na siam le; thilsiam zawzawng tlûnah 

na siah. 

7Dawrâ tla leh ranrual leh ramsa tla khawm; 

8Va tla leh ngâ tla, tisumsumriat ah thilsiam zawzawng tla. 

9LALPA, kan Lalpa, na rokualnâk chu laikulh zawzawng ah muh hen a um. 

Sam 9 

A Lâirêl Dik Ruangah Pathian 
Sinah Lâwmthusimnâk 

1LALPA, ka thinlung zawzawng hen ka nan sawr lai le, thilchê tla na ti mi 

zawzawng tla chu ka sim lai. 

2Nangmah ruangah lâwm hen la ka sak lai. Thil zeizawng tikho Pathian na sinah 

sawrnâk la ka hawng sak lai. 

3Na hawng lang chun ka mêlma tla an kâr le; an tlû hen an thi. 

4Na lâirêlnâk lakah chun na dik hen na ṭha le, keimah sunhsak hen lâi na rêl. 

5Lunglo tla chu na mawhtir le, misual tla chu na veih le, theih an si lai lo rawh. 

6Kan mêlma tla chu zungzâl hen an dih rawh! An khuapi tla chu na râwk le, 

chun philh dep an si rawh. 

7Sikhawmsele, LALPA chu zungzâl Lalchem asi; lâirêl ding hen a laltophah chu 

a toh. 

8Repnâk hen laikulh chu lâi a rêl le; diknâk hen phun tla lâi a rêl. 

9Nehsawh tuar mi rangah LALPA chu himnâk asi le, nawk liauah himnâk mun 

asi. 

10LALPA, a nan theihtu nih chun a nan zumh lai; na sinah hawngtu tla chu 

âukhawm na nar loh. 

11Zion ah lâirêltu LALPA chu sawr hen la sak u! A thilti tla chu phun kip sinah 

sim u! 

12Tuartu tla chu Pathian nih a theih; an âu hâu chu a philh lo le, chun, thil diklo 

titu tla chu a rêp na. 

13LALPA, ka lakah khuaruat rawh! Ka mêlma tla nih nganfâk an ka pêsak mi hi 

zauh le! Thihnâk lakah mi hawng ka suah rawh LALPA, 

14Jerusalem mi zapi mâika ah ka dîr khonâk ding hen, leh ka nan sawrnâk san 

zawzawng tla ka simh na ding hen ruang na ka suah ruangah ka lâwm lai. 

15Lunglotu tla nih khur an chawh le, a sungah an tlâ; anmah thang nih a awh 

na. 

16LALPA amah ngelchel chu a lâirêl repnâk nih a langhtir le, misual tla chu 

anmah thilti nih a awh na. 

17Thihnâk hi misual zawzawng leh Pathian duhlotu zawzawng dawnghnâk asi. 

18Mi ṭangpi ngâi chu thlawrhthlâu hen an um kumza lai loh, mipâm tla 

lungumnâk chu zungzâl hen a vei lai loh. 

19LALPA, hawng le! Mi tla nih nangmah an siarlo lah seh! Lunglo tla chu na 

mâika ah siah na hen an lâirêlnâk phuang. 

20LALPA, lauh na le, thi kho mi minung an si ti theihtir na. 

Sam 10 

Diknâk Ding Hen Thlachamnâk 

1LALPA, zeirangah lât takah na umâ Zeirangah kan lawksawng liauah na thupâ 

2Misual tla chu anna zîm le: mipâm tla an nehsawh; an thang tunh lakah awhtir 

na. 

3Misual nih a duhnâk sual â putso; mi hamkah nih LALPA chu siat a barh le, a 

nawng. 

4Misual nih chun LALPA chu a sunhsak lo; a putsonâk thinlung hen Pathian chu 

zeikhawm silo hen a ruat. 

5Misual chu thil zeizawng ah a dingchang. Pathian lâirêl a theihthiam kho lo; a 

mêlma tla a nihsanh. 

6A thinlung hen, “Ka palh dah lai lo le, ka lawk khawm a sawng dah lai loh” a ti. 

7A kâ chu siatbarhnâk tla, âwkrâwl tla, thihnâk tla hen a khat; Thusual leh 

huatnâk sim a mawhlah. 

8Khua ah â thup le, chunah chun sual neilo tla thah ding hen a bawh na le, 

ṭangpitu neilo a rêl mi chu a thlingthlâk le, 

9chakeibaknei hâwi hen â thupnâk mun ah a bawh na. Ngâkṭah tla rangah a 

bawh na le, a thang hen a awh na le, a nûk ving na. 

10Ṭangpitu neilo an tlû mi chu, tharum hen a neh na. 

11Misual nih a thinlung hen, “Pathian nih a sunhsak lai lo! a mit a sîm le, hawng 

ka muh lai loh,” a ti. 

12LALPA, misual tla chu rêp na, a tuar mi tla chu theihkumza na! 

13Misual nih a thinlung hen Pathian chu zauhnawmh hen hawng ka rêp lai lo 

zeitin a ti kho ziaâ 

14Mi ngaihsia leh tuartu tla chu na muh hen na theih le, ṭangpi ding na tîm 

kumza, mi ṭangpi herh tla chu na sinah anna pêk le; na ṭangpi kumza na. 

15Mi ṭhalo leh misual tla chu an thiltikhonâk veih piak na le; an thilsual ti ruangah 

an rim lân lo chu rêp na. 

16LALPA chu zungzâl lalchem asi. A ram ah mi Pathian dang tla sawnhtu chu 

a veih hep na lai. 

17LALPA, mi nau tla thlachamnâk chu na ngâi piak lai le; râlṭhatnâk na pêk lai. 

18Ngâkṭah leh nehsawh hen um mi tla ṭapnâk chu na ngâi lai le, siherh hen lâi 

na rêl piak na lai, thikho mi nih ṭihnâk an tawng lai lo rawh. 

Sam 11 

LALPA Lakah Ngauhnâk 

1Himnâk ding hen LALPA chu ka zumh. Misual tla nih mûi ah um mi, mi ṭha tla 

chu kah ding hen an chanhtiang leh thal zum hen an zâwn na ruangah, 

2Tlâng sâng takah va hâwi hen zuang ving, ka sinah na ti mi chu ât a kâi chiam 

e. 

3Thil zawzawng â râwk rawh chun, mi ṭha nih zeikhawm a ti kho mi a um lo. 

4LALPA chu a Biakin thenhlimh ah a um le, a laltophah chu vânah a um. Munkip 

ah mi a vêng na le, an thilti tla a theih hep. 

5Misual leh miṭha chu a nik vevê na le, dân neilo mi chu a thinlung zawzawng 

hen a hua na. 

6Misual tlûnah mei leh kâtalh a hawng thlâk le, thli rumro hen a rêp na. 

7LALPA chu â rep le, thil ṭha ti a lawmh; chu hâwi titu chu a sinah an um lai. 

Sam 12 

Ṭangpi Ding Hen Thlachamnâk 

1LALPA! hawng ka ṭangpi! Mi ṭha rerêng an um lo, mi dik rêng tawng kho asi lo. 

2Mi zawzawng âwkrâwl anna simh tawnh le, sawr tele nâk hen anna perpet. 

3LALPA! sawr tele nâk kâ chu bângtir le, khâwngnâk kâ tla chu phih piak na. 

4“Kan thu hen kan duh mi chu kan tawng. kan duh mi zawng kan sim, âukhawm 

nih hawng kan khap kho lo.” 

5Sikhawmsele LALPA nih chun, “Ṭangpi ngâi tla nehsawh an si mi leh nehsawh 

si mi tla nganfâk tuar hen an rûm mi ruangah tuah ka hawng lai le, an duhzia 
hen himnâk ka pêk na lai,” a ti. 

6LALPA thutiam chu zumh a kâi asi; tangkasa mei lakah vei sarih êr mi hâwi 

hen a tliang asi. 

7-8LALPA, misual chu munkip ah an um le; mikip nih sualnâk lei an duh zia, him 

tak hen hawng kan hum kumza, chu hâwi minung lakah chun hawng kan vêng. 

Sam 13 

Ṭangpi Ding Hen Thlachamnâk 

1LALPA, zei chan riamruam me na ka philh awt? Zungzâl hen ma? Zeitiang 

riamruam me ka lakah mi na thup awt? 

2Zeitiang riamruam me lawksawng hen ka um awt? Zeitiang riamruam me a 

sûn a zân hen ka lawksawng awt? Zeitiang riamruam me ka mêlma tla neh hen 
ka um awt? 

3LALPA ka Pathian, hawng ka zauh le, hawng ka sâng rawh. Hawng ka chaktir 

le, hawng ka thihtir lah. 

4“Ka mêlma tla nih kan neh thlo” an hawng ka ti ding siang lah. Ka tlû mi hi 

hawng ka diriamhtir na lah. 

5Na dâwtnâk dawng lo lakah ka ngauh; Ruang na ka suah ruangah ka lâwm lai. 

6LALPA, ka lakah na ṭha ruangah na sinah la ka sak lai. 

Sam 14 

Minung Tla Sualnâk Chu 
(Sam 53) 

1Mi â tla nih “Pathian a um lo,” an ti. Anna râwk hep le, thil ṭihnungkâi an ti le, 

thil dik titu an um lo. 

2LALPA nih chun, vân thawk hen minung tla amah sawnhtu leh mifing an um 

rêng mawh ti hen a zauh na. 

3Sikhawmsele, amahlo leiah an pial hep le, an ṭhatlonâk â bang hep le; pakhat 

khawm thil dik ti an um lo, Pakhattê khawm an um lo. 

4“Thilsual titu tla nih an theih lo masiâ? Ka mi tla chu an rawk le; Ka sin khawm 

thla an cham lo,” LALPA nih a ti. 

5Sikhawmsele, Pathian chu ê-aw ngâitu sinah a um ruangah annih tla chu lâu 

hen an um lai. 

6Thilsual titu tla nih chun mi nâu thiltum chu an nihsanh, sikhawmsele LALPA 

chu anmah humtu asi. 

7Zion thawk hen Israel tla nih nehnâk anna ting ding mi ruangah thla ka cham. 

Israel mi zapi rangah LALPA nih an sul-le-lam a tluangtir nawlh ding tikah chun 
an lâwp a tlo awt chiam a! 

Sam 15 

Pathian Nih A Herh Mi 

1LALPA, na Biakin ah âu me lût kho lai? Na tlêng thenhlimh Zion ah âu nih an 

sawnh kho lai? 

2Thil zeizawng ah Pathian ê-aw ngâitu leh thil dik ti kumzatu, Thudik simtu, mi 

zumhkâi, 

3midang simsâwi lotu leh a hâwi lakah thilsual tilotu leh a zâwlbâwm simsâwi 

lotu tla an si. 

4Pathian duhlotu tla chu a zauhnawmh le, LALPA lakah ê-aw ngâitu chu a 

sunhsak. Thu a pêk mi zawng chu a ti kumza le, Zeizat tal sikhawmsele pawi a 
ti lo. 

5A pung umlo hen pûk a pêk, a mawh lo mi mawhtir ding hen nawhnâk a lâk 

kho lo. Hi hâwi thil titu chu a him kumza lai. 

Sam 16 

Thlachamnâk Lungumnâk 

1Pathian, hawng ka hum rawh, him ding hen na sinah ka ngauh. 

2LALPA sinah chun, “Ka LALPA na si; thil ṭha ka nei mi zawng hi nangmah 

lakah mi asi,” ka ti. 

3LALPA mi zapi zumhkâi tla chu an ṭha a. Ka lâwmnâk sâng chem chu an sinah 

a um. 

4Pathian dang tla leiah kaltu tla chu anmah lakah nawknâk tamtak anna siam. 

Anna bâwlnâk ah chun ka tel lai lo le, an Pathian khawm ka sawnh awt lo. 

5Nang, LALPA chu ka neih zawzawng na si le, ka herh mi zawng na ka pêk; ka 

mâilei ding mi chu na kut ah a um. 

6Thilthawt na ka pêk mi chu a chê hen a ṭha a! 

7Hawng ka ruai ruangah LALPA chu ka sawr le; zân ah chun ka siatṭhat 

theihnâk nih hawng ka theihtir. 

8LALPA mâika ah chun ka thiamthih kumza; ka kiangah a um le, zeikhawm nih 

hawng ka ninh kho lai loh. 

9Lâwmhnâk leh umpinâk nih lâwmnâk a khattir hen, zungzâl lâwmnâk ah hawng 

ka tlunh. 

10Thihnâk thiltikhonâk ah mi na ka hum hen na dâwt mi chu laikulh thihnâk lakah 

na mâk awt lo ruangah. 

11Nungnâk lampi leikâng chu na ka zauhtir le, na hawng ka umpinâk nih 

lâwmnâk a khattir hen, zungzâl lâwmnâk ah hawng ka tlunh. 

Sam 17 

Sualnâk Nei Lo Mi Thlachamnâk 

1LALPA, diknâk kan ngiar mi hi hawng ka ngâi piak; ṭangpi ding hen kan ngiar 

mi hi hawng ka ngâi piak le, ka thlachamnâk zumhkâi hi ngâi. 

2Thil dik theihtu na si ruangah, zumh ka kâi zia hâwi hen lâi na ka rêl piak lai. 

3Ka thinlung na theih le; zân ah na ka veh. Na hawng ka zauh ver le, ka lakah 

sual duhnâk ka nei lo zia na muh. 

4Midang tla hâwi hen thu ṭhalo ka sim lo; Na thupêk ka ngâi hen siatnâk lampi 

ah ka kal lo. 

5Na lampi ka zawh kumza le, ka pial dah lo. 

6Pathian, na ka sâng ruangah na sinah thla ka hawng cham. Kei leiah hawng a 

her le, ka thu tla ngâi rawh. 

7Na dâwtnâk chê tak chu hawng langh le, hawng kan hum; Na kiangah chun 

kan mêlma lakah mi kan him. 

8Na mit hen na duhzia hâwi hen hawng ka vêng le, 

9misual tla donâk lakah mi chu na thla dâidul ah hawng ka thuh. Thihnâk mêlma 

nih an ka kulh le; 

10pawi tinâk neilo hen puar tak hen an hawlh. 

11Tuah ka hernâk lei zawngah an ka kulh le, thlâk ding bawh hen an ka ngâk 

ko. 

12Chakeibaknei hâwi hen sêm ver ding duh hen an ka bawh ko. 

13LALPA, hawng le! Ka mêlma tla chu do hen neh na rawh! Na nâmsâu hen 

misual lakah mi ruang hawng ka suah; 

14hi bang zawzawng duhtu nungnâk lakah mi hi ruang hawng ka suah rawh. An 

rangah tuarnâk na khawng piak na mi hen rêp na; an fa le rangah tam tâwk 
rang ding hen leh an fa le tla fa nawlh rang khawmah mâk piak na ding hen. 

15Thilsual ka ti lo ruangah kei lam nih chun kan muh lai, chun, ka meng tikah na 

ka umpinâk nih lâwm hen ka khat lai. 

Sam 18 

David Nehnâk La 
(2 Sam 22.1-51) 

1LALPA! hawng ka vêngtu na si! Ka nan zângfah zia chu! 

2LALPA chu hawng ka vêngtu leh ka kulhpi bir na si. Ka Pathian chu ka himnâk 

asi le, amah lakah ka him. Phaw hâwi hen a ka hum le, a ka vêng le, him tak 
hen hawng ka kil. 

3LALPA chu ka auh le, ka mêlma lakah mi ruang hawng ka suah. LALPA chu 

sawr u! 

4Thihnâk ṭihnungkâi chu ka kiangkam zawngah a um le; siatnâk fâk tak chu ka 

tlûnah a hawng tlung. 

5Thihnâk ṭihnungkâi ka kiangkam ah a um le, thlân nih chun ka rangah thang a 

ka tunh piak. 

6Ka lawksawngnâk ah LALPA ka auh le; hawng ka ṭangpi ding hen ka Pathian 

chu ka kawh. A biakin thawk hen ka hâu a theih; ṭangpi ding hen ka âu hâu a 
ngâi. 

7Pathian a thinrun ruangah tual chu a thir le, â nân; tlêng tla chu â vâm le, â 

ṭhen. 

8A nârkua thawk hen meikhâ a suah. A kâ thawk hen khanghnâk mei leh meiṭil 

a suah. 

9Vân a ṭhen phawk le, a kâ tangah sêm mâi pang hen a hawng ṭum. 

10Thilnung thla hen chak tak hen a zuang le, thli thla hen â sawk. 

11Mûi hen amah chu â tuam le; sêm sah tak tî hen amah a kulh. 

12A mâilei mi mîmthlalek thawk hen mei leh rial a hawng um le, sûm sah tak 

chu a lanh zar. 

13LALPA nih vân thawk hen hâu a suah le, Chungnungchem hâu chu theih hen 

a um. 

14A thal zum tla chu a hawng kah le, a mêlma tla chu anna rek phin; mîmthlalek 

hen a tektir phin na. 

15Tisumsumriat taw chu lâwng tlo hen a siah le, tual ram chu a lang têt LALPA 

na mêlma tla chu na simhfâi chun na thin hen rêp na. 

16Vân thawk hen LALPA nih hawng ka vuanh le; hawng ka tleih le, tî thûknâk 

ah mi chu hawng ka nûk. 

17Ka mêlma chak tak leh thiltikho tak leh hawng ka huatu tla lakah mi chu ruang 

hawng ka suah. 

18Ka lawksawng liauah an ka do le, khawmsele LALPA nih a ka hum. 

19Ningṭihkâi lakah mi chu a ka ṭangpi le, a ka lawmh ruangah ruang a ka suah. 

20Thil dik ka ti ruangah LALPA nih lâwmman a ka pêk; mawhnâk ka nei lo 

ruangah mal hawng ka sâwm. 

21LALPA dîn chu ka zâwt le, ka Pathian chu ka hawitâk lo. 

22A dîn zawzawng ka zâwt le, a thupêk chu ka êl lo. 

23Sual ka nei lo mi leh sual lakah ka thliar mi chu a theih. 

24Thildik ka ti ruangah leh sual ka nei lo mi a theih ruangah lâwmman hawng 

ka pêk. 

25LALPA, mi zumhkâi sinah chun zumh na kâi le; mi ṭha rangtling sinah chun 

na ṭha rangtling. 

26Â thenhlimh mi sinah chun na thenhlimh le, misual sinah chun na ṭha lo. 

27Â nâutir mi tla chu ruang na suah le, anna zûm mi na nâutir. 

28LALPA, nangnih chêu na ka pêk le, ka mâinâk chu na kiangtir. 

29Ka mêlma tla do ding hen chaknâk na ka pêk le, anna vêngnâk neh ding hen 

thiltikhonâk na ka pêk. 

30Hi Pathian hi a thilti lakah a rangtling a! A thu tla chu zumh a kâi a! Amah 

humnâk hâwltu zawzawng rangah chun phaw hâwi asi. 

31LALPA cho chu Pathian asi; Pathian cho chu hawng kan vêngtu asi. 

32Amah chu hawng ka chaktirtu leh ka lampi himnâk siamtu Pathian asi. 

33Sazuk hâwi hen kê bir tak hawng ka siam piak le, tlêng tlûnah him tak hen a 

ka kil. 

34Râltuk ding hen hawng ka sîntir le, chanhtiang khauh chem ka mang khonâk 

ding hen. 

35LALPA, nangnih na ka hum hen ruang na ka suah le; na ka vêngnâk nih rokual 

tak hen a ka siam, chun na thiltikhonâk hen na ka hum. 

36Tleih hen ka um khawmah nangnih na ka hum le, ka tlû dah lo. 

37Ka mêlma tla chu ka ṭhâwl le, ka tleih na. Ka neh na lân lo chu ka dîn lo. 

38Tlû dep ka vuak na le, an thawk kho lo; Ka mâika ah neh hen an tlâ. 

39Râltuk ding hen chaknâk leh ka mêlma tla nehnâk na ka pêk. 

40Ka sinah mi mêlma tla chu na zîmtir le; hawng ka huatu tla chu ka veih na. 

41Ṭangpitu an auh le, âukhawm nih an hum na lo; LALPA an auh le, 

sikhawmsele a sâng na lo. 

42Valeidip hâwi si ding hen ka lamh dip na, chu chu thli nih a sêm phin. Khua 

lâi ah nêngthû hâwi hen ka chîl na. 

43Mi hel tla lakah mi na ka hum le, phun tla tlûnah lâirêltu ah na ka siam. ka 

theih dah na lo mi tla chu tuah ka ti leh khua tla an si. 

44Ramdang mi tla ka mâika ah an kûn le; an ka theih rawh chun ka thu an ngai. 

45An râlṭhatnâk an thlâu le, thir bû hen an kulh thawk hen an hawng kal. 

46LALPA chu a nung! Hawng ka vêngtu chu sawr u! Ruang hawng ka suahtu 

Pathian rokualnâk chu phuang u! 

47Ka mêlma tla nehnâk a ka pêk le; ka tangah phun tla chu a siah na le, 

48ka leido lakah mi ruang a ka suah. LALPA, ka mêlma tla nehnâk na ka pêk le, 

rawkmang lakah mi chu na ka hum. 

49Churuangah phun tla nâwngah ka nan sawr le, na sinah sawrnâk la ka sak. 

50Pathian nih a lal chu nehnâk rokual tak a pêk le; a thîm mi David leh a thlâk 

tla sinah a dâwtnâk dawng lo a langhtir kumza. 

Sam 19 

Thil Siam Lakah Pathian Rokualnâk 

1Vân nih Pathian rokual zia chu thungâi a langh fiangtir! A thilti tla chu fiang tak 

hen a langhtir! 

2Sûn nih hin sûn sinah thu a sim singsuan vima; zân nih hin a zân nawlh sinah 

thu a sim. 

3Thusimnâk leh hawlh rerêng a um lo, zei aw-hâu khawm â thei lo. 

4Sikhawmsele, a aw-hâu chu laikulh zawzawng ah a thang le, tual dawnghnâk 

tiang theih asi. Pathian nih nî rangah vân ah khin in a siam le; 

5zînglei chun mo dâwngpu lâwptlo hâwi hen a hawng suak, tekzuamtu nih 

tekzuamnâk a mawhlah hâwi hen. 

6Khatlei vân dawnghnâk thawk hen a khatlei kûng dawngh tiang tan phak hen 

a kal. A linhnâk chu zeikhawm nih a phenh kho lo. 

LALPA Dân Chu 

7LALPA dîn chu a rangtling le, chaknâk thar a pêk. LALPA thupêk chu zumh a 

kâi asi. Mifinglo tla rangah finghnâk a pêk. 

8LALPA dîn chu a dik le, a zâltu tla chu anna lâwm. A thupêk tla chu a dik le, 

thinlung ah theihthiamnâk a pêk. 

9LALPA sawnh hi a ṭha le, a um kumza lai. LALPA lâirêl tla chu a dik le, an ṭha 

kumza. 

10Ngûn ṭha chem mi ngâk hen duh an kâi dauh. Khuaizû a tak chem mi ngâk 

hen a thlum dauh. 

11Na to-aw rangah theihthiamnâk na ka pêk le; ka zûl ruangah lâwmman pêk 

hen ka um. 

12Mah diklonâk tla chu âukhawm nih an muh kho lo. Aw Pathian, sual thup lakah 

mi chu ruang hawng ka suah! 

13Duhnâk sual lakah mi hawng ka hum le, ka tlûnah lâirêltir lah. Churawhchun 

ka rangtling lai le, sual diklo lakah mi chu ka lât lai. 

14Ka thu leh ka dawn mi tla hi na rangah pawm tlêk si seh. LALPA, ka kulhpi 

leh hawng ka tlanhtu! 

Sam 20 

Nehnâk Ding Hen Thlachamnâk 

1Lawksawng ni ah chun LALPA nih a nan sâng seh! Jakob Pathian nih a nan 

hum seh! 

2A Biakin thawk hen ṭangpinâk a nan pêk hen, Zion Tlâng thawk hen a nan 

bawmh seh. 

3Na thilpêk tla zawzawng an pawm piak hen, na bâwlnâk ah chun a lâwm seh. 

4Na duh mi zawng chu a nan pêk sele, na thiltum tla zawzawng chu an 

dingchangtir seh. 

5Churawhchun, na nehnâk ruangah lâwm hen kan âu lai le, kan Pathian sawr 

hen na nehnâk kan lawmh lai. LALPA nih na deihnâk zawzawng an sâng seh. 

6LALPA nih a lalchem thîm mi sinah nehnâk a pêk tih tuah ka theih; a vân 

thenhlimh thawk hen a sâng le, a thiltikhonâk rokual tak hen nehtu ah a siam. 

7Mi zeimaw mi nih an râltuknâk kari leh an rang tla an rinhsanh le, khawmsele 

kannih lam nih chun LALPA, kan Pathian thiltikhonâk kan rinhsanh. 

8Chu hâwi mi zapi tla chu anna suih lai le, an tlû lai, kannih lam chu kan thawk 

lai le, bir tak hen kan dîr lai. 

9LALPA, lal chu nehnâk pêk le, ka nan kawh tikah hawng kan sâng rawh. 

Sam 21 

Nehnak Ruangah Chawnglawmhnak 

1LALPA, lal chu chaknâk na pêk ruangah â lâwm, nehtu ah na siam ruangah â 

lâwm. 

2A thinlung duh mi chu na pêk le, a nan deih mi chu na sâng piak. 

3Malsâwmnâk rokual tak hen a sinah na hawng le, a lû ah ngûn lallukhuh na 

khuh. 

4Nungnâk a nan deih le, dam sâwtnâk leh sansâunâk na pêk. 

5Na ṭangpi ruangah thungâi a rokualnâk a fâk, lalnâk leh min thangnâk na pêk. 

6Na malsâwmnâk chu a lakah a um kumza le, na umpinâk nih lâwm hen a 

khattir. 

7Lal nih LALPA zeizawng tikho chu a zumh le; LALPA dâwtnâk dawng lo 

ruangah a thaw a suak kumza lai. 

8Lal nih a mêlma tla chu a tleih na lai le, Amah huatu tla chu a tleih hep lai. 

9A hawng lang tikah meialh fâk tak hâwi hen a veih na lai, LALPA nih a 

thinthawknâk hen a râwk na lai le, mei hen a veih na lai. 

10An thlâk tla pakhat khawm rian an ṭuan lai lo, Lal nih a thah hep na lai. 

11A lakah tumnâk diklo leh phiarnâk an siam le, khawmsele an ti kho lo. 

12A thal zum hen a kah na lai le, a khirh hen a tektir na lai. 

13LALPA, na chaknâk rokual ruangah kan nan sawr. 

Sam 22 

Ngaihsia Hen Ṭapnâk leh Sawrnâk La 

1Ka Pathian, ka Pathian, zeirangah na ka kaltâk? Lungdawng rê hen ṭangpi deih 

hen ka âu le, sikhawmsele a hawng rerêng lo! 

2Ka Pathian, sûn ah ka nan auh le, khawmsele na sâng lo; zân ah ka nan auh 

le, ka dîn rêng lo. 

3Sikhawmsele, nang, Mi Thenhlimh, Israel nih a nan sawr mi laltophah ah na 

to. 

4Kan thlâktu tla nih nang chu a nan zumh le; a nan rinhsanh le, ruang na suah 

na. 

5A nan auh le, ṭihnungkâi lakah mi an suak, nangmah a nan zumh le, an 

lungdawng lo. 

6Khawmsele, kei chu minung ka si lo rawh, changchêl ka si, mikip zauhnawmh 

leh nihsanh hen ka um! 

7Hawng ka muhtu zawng nih an hawng ka nihsanh; an lei an sâk le, an lâ an 

lei. 

8“LALPA, na ngauhsanh silo ma? Zeirangah an hum lo ne? LALPA nih an duh 

mi chu, zeirangah an ṭangpi lo ne?” an ti. 

9Ka sêm liau thawk hen him tak hen hawng ka suaktirtu chu nangmah na si, 

fasêm ka si liau khawmah nangnih na ka hum. 

10Ka suaktîr thawk hen nangmah lakah ka ngauh le, nang chu ka Pathian na si 

kumza. 

11Hawng ka ṭhial tâk lah! Lawksawngnâk a nâi, hawng ka ṭangpitu ding pakhat 

khawm an um lo. 

12Mêlma tamtak nih chawchal hawi hen an ka kulh dak; ka kiangkam zawzawng 

an khat, Basan ram ah chawchal a rêng mi tla hâwi hen. 

13Chakeibaknei hawi hen an kâ an âng le, an hâk hen an ka sêm. 

14Tual ah tî a tlê mi hâwi hen ka tha â zûk ver. Ka liahchân zawzawng khawm 

a pelh hep; ka thinlung chu khuailul hâwi hen a zawr. 

15Ka rawm chu valeidip hâwi hen a châr le, ka lei khawm ka dang ah â bêk ving. 

Phildip nâwngah thi ding hen na ka mâk. 

16Misual murui nih ui rêng tla hâwi hen an ka kulh le, an ka naih; ka kut leh kê 

an sâm ver. 

17Ka ruh zawzawng a lang ver le, ka mêlma tla nih an ka zauh le, an ka ngiat. 

18Ka nipuan tla chamchawh hen anna ṭhen. 

19LALPA, hawng ka lât lah! Hawng ka ṭangpi ding hen hawng sawm rawh! 

20Nâmsâu lakah mi hawng ka sanh le, ka nungnâk hi bang ui tla lakah mi hum 

rawh. 

21Hi bang chakeibaknei tla lakah mi ruang hawng ka suah le; chawchal rêng tla 

lakah hin ṭangpitu ka nei lo. 

22Na thilti chu ka mi le tla ka simh na lai, anna pumhnâk tla ah ka nan sawr lai. 

23“Nannih to-aw tla, LALPA chu sawr u! Jakob thlâk tla, amah chu sawnh u! 

Israel mi tla, amah chu sawnh u. 

24Mipâm tla chu a thlawrhthlâu lo le, an tuarnâk tla khawm ngaihlo lem a thlâk 

lo, anmah tla chu a hawitâk na lo le, ṭangpi an deih tikah chun a sâng na. 

25Pumhnâk tling tak lakah na thilti ruangah ka nan sawr lai le, a nan sawnhtu 

mâika ah ka tiamh mi bâwlnâk ka ap lai. 

26Mipâm tla nih an duh tâwk an ei lai le; LALPA sinah hawngtu tla nih chun 

amah chu an sawr lai. An sul-le-lam tluang kumza seh! 

27Phun zawzawng nih LALPA chu an theihkumza lai. Laikulh mun kipah mi chu 

amah leiah an hawng a hawi lai. Chi kip nih amah an sawnh lai. 

28LALPA chu lalchem asi, phun tla lâi a rêl. 

29Mi zûm tla chu a sinah an kûn lai; thikho mi minung zawzawng a mâika ah an 

kân lai. 

30Hi nânthâi ah thlâk tla nih a rian an ṭuan piak lai; mi nih thlâk a hawng um ding 

mi sinah LALPA thu chu an sim lai. 

31An suak lo rih mi tla khawm simh an si lai; “LALPA nih a mi tla ruang a suah!” 

ti hen. 

Sam 23 

LALPA Kan Dawrâ Vêngtu Chu 

1LALPA chu ka dawrâ vêngtu asi. ka herh mi thil kip ka nei. 

2Phâi ah mi belh ring nâwngah a ka dîntir. ili fâm leiah a ka kalpi. 

3Chaknâk thar a ka pêk. A tiamh mi hâwi hen lam dik ah a ka ruai. 

4Mûi sah tak lakah lan menza khawmsele LALPA, ka sinah na um ruangah ka 

ṭih lai lo. Na dawrâ vêngnâk ṭhianṭhunh leh vuakfung hen na ka hum. 

5Ka mêlma tla nih an ka muh khonâk ah puai na ka timhtuah piak le; khual 

zahkâi hâwi hen na ka lawmh, ka hâi khawm a tlêng rual hen na khattir. 

6Ka dam kar zawzawng chu na ṭhatnâk leh dâwtnâk ka lakah a um lai ti ka theih; 

na in chu ka san tlum hen ka in asi lai. 

Sam 24 

Lal Rokual Chu 

1Laikulh leh a sungah um mi zawzawng chu LALPA tâ asi. Tual leh a tlûnah um 

mi zawng khawm a tâ asi. 

2Tual chu tî thûk tak rangah chun a siam le, a lungphûm chu tisumsumriat 

tawdeng ah a siah. 

3LALPA tlêng ah âu a kâi kho lai? A Biakin Thenhlimh ah âu a lât kho? 

4A thilti leh a dawnruatnâk thenhlimh mi, ruk mâimâk lotu leh âwkrâwl hen 

thutiamh mang lo mi chu; 

5LALPA nih mal a sâwm na hen, a hum na lai; Pathian nih sual neilo hen a ruat 

na lai. 

6Pathian mâika ah hawngtu tla leh Jakob Pathian mâika ah hawngtu tla chu, 

chubang tla chu an si. 

7Kulh kawtkâ tla chu kauh ule, a lânah mi inkhâr tla chu awng u, chun lal rokual 

chu a hawng lât lai. 

8Lal rokual hi âu me si? LALPA chak leh thiltikho tak, râltuknâk ah nehtu LALPA 

chu asi. 

9Kulh kawtkâ tla chu kauh ule, a lânah mi inkhâr tla chu awng u, chun lal rokual 

chu a hawng lût lai. 

10Lal rokual hi âu mesi? Nehtu LALPA, amah chu Lal rokual tak chu asi! 

Sam 25 

Kilkâwi Ding Leh Ruai Ding 
Hen Thlachamnâk 

1LALPA, na sinah thla ka hawng cham; ka Pathian, na lakah ka ngauh. 

2Ningzakkâi tak hen neh ka si ding mi lakah hawng ka hum; ka mêlma nih an 

mitsen hen an ka zauh ding siang lah! 

3Nangmah zumhtu tla tlûnah chun nehnâk na tlungtir lo, sikhawmsele, 

nangmah lakah heltu tla sin cho a tlung. 

4LALPA na lampi hawng ka sîntir le, hawng ka theihtir. 

5Na thudik ziatê hen um ding hen hawng ka sîntir le, ka Pathian, hawng ka 

humtu na si ruangah kanan zumh kumza lai. 

6LALPA, a lânah na vêlneihnâk leh zângfahnâk dawng lo na zauhtir mi chu 

theihkumza. 

7Ka seino liauah ka sualnâk leh diklonâk chu hawng ka ngaihdam. LALPA, na 

ṭhatnâk leh na zângfahnâk hen hawng ka theihkumza. 

8LALPA chu â rep hen a ṭha ruangah misual tla chu an kainâk ding lampi a sîntir 

na. 

9Mi â nâutir mi chu lampi dik ah a ruai na le, a duhzia a sîntir na. 

10A thupêk leh a dân thu zûltu tla chu a zângfahnâk leh zumhkâinâk hen a rui 

na. 

11LALPA, ka sual tla a tam ruangah na thutiam ziatê hen hawng ka ngaihdam. 

12LALPA lakah ê-aw ngâitu tla nih chun an kalnâk lei lampi chu a sinah anna 

sîn lai. 

13An lampi a tluang kumza lai le, an fa le tla nih ram chu anna ting lai. 

14LALPA chu amah thu ngâitu rangah chun an hâwikawmh asi le, an sinah a 

dîn thu chu a birhtir. 

15Zeiliau zawngah LALPA sinah ṭangpi ka hâwl kumza le, ṭihnungkâi lakah mi 

chu ruang hawng ka suah. 

16LALPA, keimah leiah hawng a her le, ka lakah khua hawng ruat rawh, ka chak 

lo hen keimah lâwng ka si ruangah. 

17Ka dîtnâk bângtir le, ka lawksawngnâk zawzawng lakah mi ruang hawng ka 

suah. 

18Ka tuarnâk leh hamhnâk zawzawng hi dawn le, ka sualnâk zawzawng hawng 

ka ngaihdam. 

19Ka mêlma tam zia leh a ka huatu tam zia hi zauhnik. 

20Hawng ka kil le, ruang hawng ka suah; neh hen ka um ding mi lakah hawng 

ka vêng. Na ka kilkâwi ding hen na sinah ka hawng. 

21Nangmah lakah ngauh mi ka si ruangah ka ṭhatnâk leh zumhkâinâk nih hawng 

ka hum seh. 

22Pathian, na mi Israel tla chu an lawksawngnâk zawzawng lakah mi ruang 

suah na! 

Sam 26 

Mi Ṭha Thlachamnâk 

1LALPA, thil dik ka ti ruangah leh nangmah lakah ka ngauh tlak ruangah sual 

neilo hâwi hen hawng ka ruat. 

2LALPA, ka duhnâk leh ka dawn mi tla hi hawng zauh dik le, nik hen lâirêl. 

3Na dâwtnâk dawng lo chu hawng ka ruaitu asi; na zumhkâinâk hen hawng ka 

ruai kumza. 

4Mi do-tla-lo hen khawm ka bawp lo, mi perpê tla hen khawm kanna khat lo. 

5Misual murui chu ka hua le, mi ṭhalo tla chu ka duh na lo. 

6Ka sual lo ti theihnâk ah ka kut ka ṭâwl le, a nan sawnh ding hen na mâichâm 

kiangah ka kal. 

7Lâwmthusimnâk la ka sak le, na thilchê ti zawzawng tla ka sim. 

8LALPA, na umnâk in chu ka ngâisung, na rokualnâk umnâk mun khawm. 

9Misual tla sinah munkhat hen hawng ka veih lah le, mi thahtu tla siat leh 

râwknâk lakah mi hawng ka zuah. 

10Chu hawi sualnâk ti kumzatu leh nawhnâk lâk duh kumzatu tla lak khawmah. 

11Kei lam chu thil dik titu ka si ruangah ka lakah khuaruat hen ruang hawng ka 

suah. 

12Ṭihnungkâi zawzawng thawk hen ka him. Zatlâng pumhnâk lakah LALPA chu 

ka sawr. 

Sam 27 

Sawrnâk Thlacham 

1LALPA chu ka chêu leh ruangsuahnâk asi. âukhawm ka ṭih lai loh. LALPA nih 

chun ṭihnungkâi lakah mi a ka hum le; ka ṭih rêng lai loh. 

2Misual tla nih an ka do hen thah ding an ka tum le, anna suih le, an tlâ. 

3Kawrsen zawzawng tla nih hawng ka kulh khawmsele, ka ṭih lai loh; ka mêlma 

tla nih an ka do khawmah Pathian chu ka zumh kumza lai. 

4LALPA chu thil pakhat ka deih le; thil pakhat ka duhtak mi chu: ka damsung 

zawzawng a in ah um kumza ding hen, a ṭhatnâk chu chê ti kumza ding hen leh 
amah ruinâk deih kumza ding hen. 

5Lawksawng ni ah chun a sinah hawng ka dawrtir lai. A Biakin ah chun him tak 

hen hawng ka kil lai le, lungpi sâng tak tlûnah him tak hen hawng ka siah lai. 

6Ka kiangkam ah mêlma tla chu ka neh na lai. Lâwmnâk aw-hâu hen a Biakin 

thenhlimh ah bâwlnâk tla ka ap lai le; la ka sak lai le, LALPA chu ka sawr lai. 

7LALPA, kan auh tikah hawng ka ngâi rawh! Ka lakah khuaruat le, hawng ka 

sâng! 

8“Hawng le, hawng ka sawnh” na ti. Kei nih, “LALPA, 

9ka hawng lai, ka lakah mi a thup lah!” ti hen, ka sâng. Ka lakah na thinrun lah; 

na to-aw hi hertâk lah. Nang hawng ka ṭangpitu na si; hawng ka mâk lah le, 
hawng ka kaltâk lah, Ka Pathian, ka Ruangsuahtu. 

10Ka nu leh ka pa lam nih chun an ka kaltâk kha, khawmsele LALPA lam nih 

chun hawng ka kilkâwi lai. 

11LALPA, ti ding na ka duh mi chu hawng ka sîntir le, mêlma tamtak ka nei 

ruangah himnâk lampi ah hawng ka rui vima. 

12Âwkrâwl leh thihnâk hen an ka dotu ka mêlma tla sinah hawng ka mâk thlap 

lah. 

13Tâliau san ah hin LALPA ṭhatnâk chu muh ding hen ka dam lai ti ka theih. 

14Lungdawng lo hen LALPA chu zumh le, amah lakah a ngauh rawh. LALPA 

chu zumh rawh. 

Sam 28 

Ṭangpi Ding Hen Thlachamnâk 

1LALPA, hawng ka vêngtu, ka nan auh asi. Ka âu hâu hi ngâi rawh! Na ka sâng 

lo chun laikulh thihnâk ah a kal mi sinah ka um lebang lai. 

2Na Biakin thenhlimh leiah kut phar hen ṭangpi ka nan deih tikah hawng ka ngâi 

piak rawh. 

3Misual thilsual titu tla, an kâ chu mi kawmh thiam tak, khawmsele an thinlung 

ah huat mang tla sinah hawng ka mawhtir lah. 

4Thil an ti mi leh an thilsual ti ruangah rêp na. An thilti zawzawng ruangah 

anmah hen â dêng tâwk ding hen rêp na! 

5LALPA nih a siam mi leh thil a ti mi, anna theihtir lo; churuang chun zungzâl 

hen a veih hen a rêp na lai. 

6Ṭangpi ka ngiarnâk hawng ka ngâi piak ruangah LALPA chu sawr u. 

7LALPA chu hawng ka kiltu leh vêngtu asi ruangah ka zumh asi. Hawng ka 

ṭangpi le, hawng ka lawmhtir, lawmnâk la hen amah ka sawr. 

8LALPA nih a mi le tla chu a kilkâwi le, a lal thîm chu a hum le, ruang a suah. 

9LALPA na mi le tla chu ruangsuah na le, na tâ tla chu malsâwm na. An rangah 

dawrâ vêngtu si le, zungzâl hen vêng na. 

Sam 29 

Thlipi Lakah LALPA Aw-hâu 

1Nannih vân mi tla, LALPA thiltikhonâk leh rokualnâk chu sawr u. 

2LALPA min rokual chu sawr ule; mi Thenhlimh chu a hawng lang tikah a mâika 

ah kân u. 

3LALPA aw-hâu chu tipi tla tlûnah theih hen a um le, Pathian rokual nih khua a 

râtir le, a aw-hâu nih tisumsumriat a râwng. 

4LALPA aw-hâu chu a thiltikhonâk leh a lalnâk zawzawng ah theih hen a um. 

5LALPA aw-hâu nih sidar thing tla a khiak le, Lebanon tlêng ah mi sidar thing 

tla chu a khiak. 

6Lebanon tlêng tla chu chawpê fa tla hâwi hen a pertir. Hermon Tlâng chu 

chawchal tuai hâwi hen a turtir. 

7LALPA hâu nih mîmthlâ a lektir. 

8A hâu nih ramkaro a ninh; Kades mi ramkaro chu a ninh. 

9LALPA aw-hâu nih oak thing tla a ninh, thing nah tla chu a thlawngh. A Biakin 

ah um mi tla nih chun “Pathian sinah rokualnâk um seh,” ti hen an âu! 

10LALPA nih chun tî thûk tak tlûnah Lalchem si hen zungzâl hen lâi a rêl. 

11LALPA nih a mi tla chu chaknâk a pêk le, thlangamnâk hen mal a sâwm na. 

Sam 30 

Lâwmthusim Ding 
Hen Thlachamnâk 

1LALPA, ruang na ka suah ruangah leh ka mêlma tla diriamh lo ding hen na ka 

kil ruangah ka nan sawr. 

2LALPA, ka Pathian, ṭangpi ding leh hawng ka damh ding hen kan auh; 

3thlân ah ka kal ding mi na kan hum. A tanglei dawnghnâk ah ka um rawh mi 

chu ka nungnâk na zuah nawlh. 

4A mi zumhkâi tla, LALPA chu sawr u! Mi thenhlimh nih ti mi thilti chu 

theihkumza ule, lâwmthu sim u. 

5A thinrunhnâk chu sâwtlotê kar asi le, a ṭhatnâk chu damkar zawng rang asi. 

Zân ah chun mitthli luang khawmsele zânglei ah chun lâwmnâk a hawng tlung. 

6Ka thinlung ah chun him ziar leh “Neh hen ka um rêng lai loh,” ka ti. 

7LALPA, ka rangah na ṭha le, tlêng ah kulhpi hâwi hen na ka hum. Sikhawmsele 

ka lakah mi na thup chun ningṭih tak hen ka um. 

8LALPA, ka nan auh, ṭangpi ka nan ngiar. 

9“Ka thihnâk lakah hin zei me na ṭhatnâk a umâ Mithi tla nih nang an sawr kho 

mazeiâ Na ṭhatnâk khêl lo an sim kho mazeiâ 

10LALPA, hawng ka ngâi le, ka lakah khuaruat! LALPA, hawng ka ṭangpi!” 

11Ka ngaihsiatnâk chu lâwm hen lâwmnâk ah na changtir; ka lawksawngnâk 

chu na lâk ving le, lâwmnâk hen na kulh. 

12Churuangah ka dâisip awt lo; la sak hen ka nan sawr awt. LALPA, nang chu 

ka Pathian na si, lâwmthu ka nan simh kumza lai. 

Sam 31 

Pathian Sinah Ngauh Ding 
Hen Thlachamnâk 

1LALPA, nangmah hum ding hen na sinah ka hawng. Zeiliau khawm neh hen 

hawng ka umtir lah. Nang chu Pathian rep na si; ka nan ngiar, ruang hawng ka 
suah. 

2Hawng ka ngâi le! Tuah ruang hawng ka suah! Hawng ka hum ding hen ka 

kulh si rawh; ruangsuah ding hen hawng ka vêngtu si rawh. 

3Nang chu ka himnâk leh ka kulh na si; na thutiam hâwi hen hawng ka ruai hen 

hawng ka rui. 

4Keimah rangah thang an tunh mi lakah him tak hen hawng ka hum le; 

ṭihnungkâi lakah ka dawrnâk si rawh. 

5Nangmah zauhkhenh ding hen ka pêk. LALPA, nang chu Pathian zumhkâi na 

si ruangah na ka hum lai. 

6Pathian diklo sawnhtu tla chu na hua le, kei lam nih chun nangmah kan zumh. 

7Na dâwtnâk dawng lo ruangah lâwm hen ka lâwptlo lai. Ka tuar zia leh ka 

lawksawng mi na theih. 

8Ka mêlma na ka tleihtir lo; ka duhnâk zawngah kal kho ding hen thawsuaknâk 

na ka pêk. 

9LALPA, lawksawngnâk ah ka um ruangah ka lakah khuaruat le, ka ṭap tam 

ruangah ka mit tla a zê le, ka kâ a tlêk. 

10Ka lawksawngnâk ruangah ka dî, ka ṭapnâk nih ka san a tâwitir, ka ruh tla 

khawm â râwk ver. 

11Ka mêlma tla leh ka zâwlbâwm tla nih zauhnawmh hen an ka nehsawh. An 

ka muhtu zawng nih an ka ṭihṭanh le, khua lâi ah an ka muh khawmsele an ka 
tektâk ving. 

12A thi rawh mi hâwi hen mikip an ka philh hep; thil lawnh ving mi hâwi ka si. 

13Ka mêlma tla nih an ka chawngawih mi ka theih le, ka kiangkam zawng chu 

ṭihnung a kâi. An ka do le, thah ding an ka tum. 

14Sikhawmsele, LALPA nangmah lakah ka ngauh, nang chu ka Pathian na si. 

15Nangmah zauhkhenh kumza mi ka si; hawng ka nehsawhtu leh ka mêlma tla 

lakah mi ruang hawng ka suah. 

16Na vêlneihnâk hen na to-aw hi zauh le, Na dâwtnâk dawng lo hen hawng ka 

hum. 

17LALPA, ka nan auh asi; mualpho hen hawng ka umtir lah. Misual chu mualpho 

hen um sele, laikulh thihnâk lakah dâidep hen kaltir na. 

18Mi zauhnawmh mang leh a zûm mi âwkrâwl thusim tla, mirep tla 

chawngawihtu tla chu bângtir na. 

19Nangmah an zahtu tla rangah thil ṭha na kil mi chu a châ chiam e! Na ṭhat zia 

leh nangmah a nan zumhtu chu na hum na zia mikip nih an theih. 

20Minung phiarnâk lakah mi chu na mâika himnâk ah na thuh na le; an mêlma 

hen remlonâk lakah mi chu dawrnâk him takah na thuh na. 

21LALPA chu sawr u! Do leh kulh hen ka um liauah a dâwtnâk ka rangah a langh 

mi chu a châ a! 

22Na mâika mi nar ving hen ka um le, ka ning a ṭih hen ka dawn thlo. Khawmsele 

ṭangpinâk ka deih tikah ka âu mi a ka ngâi piak. 

23A mi zumhkâi tla, LALPA chu dâwt u. Mi zumhkâi chu LALPA nih a hum le; 

mi â zûm mi chu anmah dêng vima hen a rêp na. 

24LALPA rinhsanhtu tla zawzawng, chak tak leh râlṭha tak hen um u. 

Sam 32 

Thutluangvâwrnâk 
Leh Thlachamnâk 

1A sualnâk ngaihdam a um mi leh a diklonâk ngaihdam he a um mi chu a 

lâwptlo. 

2Perpet mang lo leh LALPA nih mi dik lo hen a ruat lo mi chu a lâwptlo. 

3Ka sualnâk ka phuang lo chun, nâ tlêk hen ka ṭapnâk lakah ka dâ thlo. 

4LALPA, nangnih sûn leh zân hen na ka rêp ruangah, ṭhâl khuarum nî sa nih 

thil nâwng a chârtir hâwi hen ka chaknâk â zûk hep. 

5Churawhchun ka sual tla na sinah ka hawng phuang le; ka thilti diklo tla chu 

pheh lo thlo hen ka phuang. Na sinah thutluang vâwr ding hen ka tum, chun 
nangnih ka sual zawzawng na ka ngaihdam rawh. 

6Ṭangpi a herh ni ah na mi zumhkai tla nih thla an cham ding asi le, 

lawksawngnâk tâ lian fâk tak a hawng tlung tikah a phanh na lai lo. 

7Nang chu ka thupnâk na si; nawknâk lakah mi na ka hum lai. Na ka vêng 

ruangah na ruangsuahnâk la hâu fâk tak hen ka sak. 

8LALPA nih chun, “Na kalnâk ding lampi, ka nan simh lai le; ka nan sîntir hen 

krai ka nan pêk lai. 

9Rang leh sanatung hâwi hen na lungkhungtir lah, chubang tla chu an thu thu 

a um ding hen an kâ ah thâr an barh,” a ti. 

10Misual chu tuar ding mi asi le, sikhawmsele LALPA lakah ngauh mi chu a 

dâwtnâk dawng lo hen a hum na. 

11Nannih mirep tla, LALPA thilti ruangah chun Lâwptlo hen a lâwm u. Nannih ê-

aw ngâitu tla, lâwm hen âu u! 

Sam 33 

Sawrnâk La 

1Nannih mirep zawzawng tla, LALPA thilti ruangah lâwm hen âu ule; nannih a 

ê-aw ngâitu tla, amah chu sawr u. 

2Ṭingṭang hen LALPA sinah lâwmthu sim ule, tumphung ri nei hen a sinah la 

sak u. 

3A sinah la thar sak ule, thiam tak hen ṭingṭang tum ule, lâwm hen âu u! 

4LALPA thu chu a dik hen a rianṭuan zawzawng chu rinhsanh a kâi. 

5LALPA nih mirep leh a dik mi chu a dâwt na le; a dâwtnâk dawng lo nih tual a 

khattir. 

6LALPA nih a thupêk hen vân chu a siam le; nî, thlâ leh ârfi tla chu a thu hen a 

siam. 

7Tipi tla chu munkhat ah a pumh le, a khawngnâk ah tisumsumriat thûk tak chu 

a dil. 

8Tual zawzawng tla, LALPA chu ṭih u! Laikulh mi zawzawng tla, amah chu zah 

u! 

9Thu a sim le, laikulh chu siam hen a um; a thupêk lakah thil zeizawng a lang. 

10Phun tla thiltum chu LALPA nih a veih, an thiltum tikho lo ding hen a khap na. 

11Sikhawmsele a thiltum chu zungzâl ding asi le, ti ding a tum mi chu zungzâl 

tiang asi. 

12LALPA a Pathian si mi phun chu a lâwptlo; amah tâ ding ah thîm mi tla chu a 

lâwptlo. 

13LALPA nih vân thawk hen a bih le, minung tla zawzawng chu a muh na. 

14Lâi a rêlnâk thawk hen tual tlûnah um mi zawng chu a zauh na. 

15An dawnruatnâk zawzawng a siam le, thil an ti mi zawng a theih hep. 

16Kawrsen chaknâk hen lal nih a neh mi asi lo le, kawrsen khawm nih amah 

chaknâk ruangah a neh mi asi lo. 

17Râltuknâk rang tla chu nehnâk ding hen mangtlâk an si lo; an chaknâk nih 

anmah a hum kho lo. 

18Amah ê-aw ngâitu tla leh a dâwtnâk dawng lo lakah ngauhtu tla chu LALPA 

nih a vêng na. 

19Thihnâk lakah mi a hum na le, pâm liauah nungdam hen a kilkâwi na. 

20Kan lungumnâk chu LALPA lakah a um; amah chu hawng kan ṭangpitu leh 

hawng kan humtu asi. 

21Amah ruangah kanna lâwm hen a min thenhlimh chu kan zumh. 

22LALPA, nangmah lakah kan lungumnâk kan ngauh mi hâwi hen na dâwtnâk 

dawng lo chu kan sinah um seh. 

Sam 34 

Pathian Ṭhat Zia Sawrnâk La 

1LALPA sinah lâwmthu ka sim kumza lai le, amah sawr ka bâng lai loh. 

2A thilti ruangah amah chu ka sawr lai le; nâuneh hen um mi zawzawng tla nih 

ngâi hen a lâwm na seh! 

3LALPA rokualnâk chu ka sinah phuang ule; a min kan sawr rual lai! 

4Ka LALPA sinah thla ka cham le, hawng ka sâng; ka ṭihnâk zawzawng lakah 

mi a ka suah. 

5Nâuneh hen an um mi tla nih amah an zauh le, anna lâwm; Zeiliau khawmah 

an lung a dawng lai lo. 

6Ṭangpitu neilo nih amah chu an auh le, a sâng na; an lawksawngnâk lakah mi 

ruang a suah na. 

7LALPA ṭihtu tla chu a vânmifial nih a vêng na le, ningṭihkâi lakah mi a hum na. 

8LALPA ṭhat zia chu nangmah ngelchel nih theih rawh. Amah lakah himnâk 

tawngtu tla chu anna lâwm. 

9A mi zawzawng tla, LALPA ê-aw ngâi hen um u; amah ê-aw ngâitu tla nih chun 

an duh mi zawzawng anna ting. 

10Chakeibaknei chu a ei ding sam hen sungvêng hen a kal le, khawmsele 

LALPA ê-aw ngâitu tla nih chun thil ṭha zeikhawm an samphâng lo: 

11Ka hâwi rualnâu tla, hawng ule, ka thu ngâi u, LALPA ṭih ding dîn kan sîntir 

na lai. 

12Nun nuam tak hen um ding na duh maâ San sâu leh lâwmnâk na duh maâ 

13Asi chun, thu sual sim leh âwkrâwl thu sim a sêm rawh. 

14Thilsual bângtak le, thil ṭha ti. Na thinlung zawzawng hen thlangamnâk tawng 

ding hen a ṭang rawh. 

15LALPA nih mirep tla chu a vêng na le, an âu hâu a ngâi piak na. 

16Khawmsele, thilsual titu tla chu a do na le, an thi tikah philh sawm an si kho 

ding hen. 

17Mirep nih LALPA a auh le, a ngâi piak; an lawksawngnâk ah mi ruang a suah 

na. 

18Mizer tla sinah LALPA chu a nâi; lungumnâk nei lotu tla chu ruang a suah na. 



913 

Bawm Common Language Bible Version 
@ 2006 Bangladesh Bible Society  

 
 

 

 

19Mi ṭha nih nawknâk tamtak a tuar, khawmsele LALPA nih chubang nawknâk 

ah mi chu a hum. 

20LALPA nih him tak hen a vêng; a ruh pakhat khawm khiak asi lo. 

21Sualnâk nih misual chu a thah; mirep huatu chu rêp asi lai. 

22LALPA nih a mi tla chu ruang a suah lai le, hum ding hen a sinah kaltu tla chu 

a zuah na lai. 

Sam 35 

Ṭangpi Ding Hen Thlachamnâk 

1Hawng ka dotu tla chu do na le, LALPA, hawng ka sualpitu tla chu sualpi na! 

2Na phâw leh na râlthuam lâk hen hawng ka sanh. 

3Hawng ka ṭhâwltu lakah na fei leh reitlung lirh le, ruang na ka suah ding mi 

hawng ka simh. 

4Thah ding hawng ka tumtu tla chu neh leh ningzak saih hen um na seh. Hawng 

ka dotu tla chu kâr hen zîm na seh! 

5LALPA vânmifial nih a ṭhâwl na ruangah fahi thli nih a ranh mi hâwi hen um na 

seh! 

6LALPA vânmifial nih a vuak na liauah an lampi chu mâi hen nâl seh! 

7A san lo thlo hen ka rangah thang an tunh le, ka rangah hawng ka tleih ding 

hen khur an chawh. 

8Sikhawmsele, an theihmanh lân karah siat leh râwknâk nih anmah tla a tleih 

na lai le; anmah thang nih a awh na hen anmah siatnâk ah an tlâ lai! 

9churawhchun LALPA ruangah ka lâwm lai le; ruang a ka suah ruangah ka 

lâwptlo lai. 

10Ka thinlung tak hen LALPA sinah chun, “Nang hâwi hi pakhat khawm an um 

lo. Mi chak thawk hen mi chaklo ruang na suah, mi ngâkṭah chu nehsawhtu 
thawk hen ruang na suah.” 

11Ran mawh va mawh ngâk a fing dauh hen, hawng kan finghtirtu Pathian leiah 

anna her lo. 

12Ṭangpi ding hen an deih le, khawmsele Pathian nih a sâng lo, mi zûm leh 

misual an si ruangah. 

13An damlo zâwnah lungkham tak hen puan ka aih, buh ei lo hen ka um; ka lû 

kûn hen thla ka cham, 

14ka hâwi leh ka unau rangah thla ka cham mi hâwi hen. A nu ruangah a 

ngaihsia mi hâwi hen ngaihsia hen zîng ah kûn hen ka um. 

15Ka lawksawng liauah anna lâwm le, ka kiangah anna pûm le, an hawng ka 

pangpi; midang tla nih an ka vuak le, an ka huai. 

16Mi nih mikhêng an dukdak mi hâwi hen hua hen an ka zauh. 

17LALPA, zeitiang riamruam me na thlawrhthlâu awtâ An ka donâk ah mi ruang 

hawng ka suah le, hi bang chakeibaknei lakah mi ka nungnâk hi hum rawh. 

18Churawhchun, na mi le tla pumhnâk ah lâwmthu ka nan simh lai le, an mâika 

ah ka nan sawr lai. 

19Neh hen ka um mi lakah ka mêlma tla, mi âwkrâwl thusim tla nih hawng ka 

diriamh ding hen siang lah. A san lo hen an ka huatu tla nih ka lawksawngnâk 
lakah lâwm hen an ka imh ding siang lah. 

20Hâwikawmh ṭha hâwi hen thu an ruat lo le, chu ngâk chun remnâk duhtu tla 

rangah âwkrâwl chikip an hâwl lehlam asi. 

21“Na ti mi kan muh set,” ti hen keimah phiar hen an âu! 

22Sikhawmsele, LALPA, nangnih hi hi na muh asi. Churuangah LALPA, dâisip 

lah le, lâtpi ah um lah! 

23LALPA, thawk le, hawng ka vêng; ka Pathian, ka thu hawng ka sim piak. 

24LALPA, nang chu mirep na si, ka mawhlonâk thu sim rawh; ka Pathian, ka 

mêlma tla hawng ka diriamhtir lah. 

25“A lakah mi kan suak rawh! Chu lo ma kan duh mi!” titir lah na. 

26Ka tuarnâk lakah hawng ka diriamhtu tla chu neh dep leh nawktir hen um seh. 

Keimah ngâk a ṭha dauh hen â rêl mi tla chu, ningzak leh mualphonâk nih khuh 
dep na seh. 

27Hawng ka muh duhtu tla chu a lâwm na seh, “LALPA chu a rokual a! A to-aw 

dingchangnâk ah â lâwm,” ti hen lâwm hen âu lemang na seh! 

28Churawhchun, na repnâk chu ka phuang lai le, nî tlêk hen ka nan sawr lai. 

Sam 36 

Minung Sualnâk Chu 

1Sualnâk nih chun misual thinlung thûk takah thu a sim le, Pathian a nawng le, 

a zahnâk a nei lo. 

2Chu hâwi tluk hen sâng hen â ruat ruangah, Pathian nih a sual muhlo ding leh 

mawhtir lo ding hen a ruat. 

3A hawlh a ṭha lo hen âwkrâwl hen a khat; a fing mi leh a ṭha mi ti ding a duh 

lo. 

4A ihkhun ah a it liau khawm thilsual ti a tum; thil ṭha rêng a ti lo, thil sual ti a 

hua lo. 



915 

Bawm Common Language Bible Version 
@ 2006 Bangladesh Bible Society  

 
 

 

 

Pathian Ṭhatnâk Chu 

5LALPA, na dâwtnâk dawng lo nih vân a phanh; na zumhkâinâk chu vân phanh 

khet hen a kâu. 

6Na repnâk chu tlêng sâng hâwi hen tlûn leiah a um. Na lâirêlnâk chu tipi thûk 

tak hâwi asi. Minung leh ramsa tla chu nangmah zauhkhenh an si. 

7Pathian, na dâwtnâk dawng lo chu a sung a! Na thla dâidul tangah himnâk kan 

tawng. 

8Na hawng kan pêk mi buh chu kan chenh le; na ṭhatnâk tiva mi na kan dintir. 

9Nang chu nungnâk bul na si, na chêunâk ruangah chêu kan muh. 

10Nangmah an theihtu chu dâwt vima na le, mirep tla tlûnah thil ṭha ti vima ding 

hen. 

11Mi anna zêm mi leh a sual mi nih hawng ka tektir ding siang lah. 

12Misual tla an tlû nâk chu zauhnik, thawk kho lo hen an rîl ko. 

Sam 37 

Misual Leh Mi Ṭha Dawnghnâk Chu 

1Misual ruangah na lawksawngtir lah; diklo tak hen thil titu khawm ngarh lah. 

2Belh a châr mi hâwi hen an vei sawm lai le; thil phun mi tla a uai mi hâwi hen 

an thi lai. 

3LALPA lakah a ngauh le, thil ṭha ti rawh; ram ah chun um le, him rawh. 

4Na lâwmnâk chu LALPA sinah hâwl le, na thinlung duh chu an pêk lai. 

5Nangmah kha LALPA sinah a pêk le; amah chu zumh le, a nan ṭangpi lai. 

6Na repnâk, chu nî sunh chir liau hâwi hen a chêutir lai. 

7LALPA thilti chu felfê tak hen ngâk le, Mi le sul-le-lam tluang ruangah na thasia 

lah le, Misual tla an thilsual tum lakah an dingchangnâk ruang khawmah. 

8Neng lah le, na thinthawktir lah, Lawksawngnâk salam cho asi. 

9LALPA lakah ngauhtu nih chun ram anna ting lai le, misual tla lam chu nar an 

si lai. 

10Sâwtlotê ah misual chu a lang lai lo rawh; na zauh na lai le, khawmsele na 

muh na lai lo. 

11Mi â nautir mi nih ram chu anna ting lai le, vânṭhatnâk lawmh hen lungngam 

tak hen an um lai. 

12Misual nih mi ṭha a phiar le, hua tak hen a zauh. 

13LALPA nih misual chu a nihsanh lai le, sâwtlotê ah an vei awt ti a theih 

ruangah. 

14Mipâm leh ṭangpi herh thah ding hen misual tla nih an nâmsâu an phâwi le, 

an chanhtiang an kâu. Thil dik titu tla thah ding hen khawm. 

15Khawmsele, anmah nâmsâu lîlâ nih a thah na lai le, an chanhtiang chu khiak 

dip asi lai. 

16Misual neih-le-siah zawzawng ngâk hen mi ṭha nih tâwmtê a nei mi a sung-û 

dauh. 

17LALPA nih misual tla chaknâk chu a lawnh ving awt ruangah leh mi ṭha tla 

chu a hum na awt ruangah. 

18LALPA nih amah ê-aw ngâitu tla chu a vêng le, ram chu an tâ asi kumza lai. 

19Tik ṭhalo khawmah an tuar lai lo le, Pâm tik khawmah a tâwk an nei vima lai. 

20Misual tla lam chu an thi lai le, LALPA mêlma tla lam chu mâng chawmpâr 

hâwi hen an vei lai le, Meikhâ hâwi hen an tlâu lai. 

21Misual nih a pûk le, a rulh loh, khawmsele mi ṭha chu tamtak a pêk. 

22LALPA nih mal a sâwm na mi nih chun ram chu an luah lai le; khawmsele siat 

a barh na mi chu nar phin an si lai. 

23LALPA nih mi chu a kalnâk ding lampi ah a ruai le, amah lawmhtirtu tla chu a 

hum na. 

24Tlû khawmsele, an tlû pawt lai loh, LALPA nih a ṭangpi na awt ruangah. 

25Tuhin ka tar rawh le, ka dam sawt ual rawh, khawmsele, mi ṭha LALPA nih a 

kaltâk mi leh an fa tla buh khawlh mi ka muh dah loh. 

26Zeiliau zawngah midang rangah a thawt hen a pêk hen a pêktir na le, a fa le 

khawm malsâwm hen an um. 

27Sual hawitâk le, thil ṭha ti rawh, na thlâk tla chu ram lakah an um kumza lai. 

28Pathian nih a dik mi chu a lawmh ruangah, a mi zumhkâi tla chu a kaltâk lo. 

A hum kumza na le, khawmsele misual thlâk tla chu a nar phin lai. 

29Mirep tla nih chun ram chu anna ting lai le, a sungah an um kumza lai. 

30Mi ṭha thu chu a ring hen a ṭha kumza. 

31Pathian dîn chu a thinlungah a kil le, a kaltâk dah lo. 

32Mi sual nih mi ṭha a bawh le, thah ding a tum. 

33Sikhawmsele, LALPA nih a mêlma thiltikhonâk lakah mi chu a kaltâk lai lo le, 

nik hen a um liau khawmah a mawhtir lo. 

34LALPA lakah lungum le, a thupêk tla zûl rawh; ram an pêk mi hen thangṭhat 

an lawhtir lai, chun misual tla nar an si mi na muh lai. 

35Misual chu thunei tak hen Lebanon tlêng ah sidar thing hâwi hen mikip tlûnah 

sâng tak hen a um mi veikhat ka theih le; 

36sikhawmsele, chu nânah a kiangah ka va kal le, chu mun ah chun a um lo 

rawh; ka hâwl chîam le, khawmsele muh kho asi lo. 

37Mi ṭha chu zauh le, mirep chu singsiah rawh; Remnâk duhtu nih thlâk a nei, 

38khawmsele, misual chu an vei dep le, an thlâk tla khawm a vei dep. 

39LALPA nih mirep tla chu ruang a suah na le, lawksawng ni ah a hum na. 

40A ṭangpi na hen ruang a suah na; a sinah hum ding hen an kal ruangah misual 

lakah mi ruang a suah na. 

Sam 38 

Mi A Tuar Mi Thlachamnâk 

1LALPA, na thinrunnâk hen hawng ka rêp lah! 

2Na thalzum hen na ka liamh le, lâwndep hen na ka vuak 

3Na thinthawknâk ruangah fâk tak hen nganfâk ka tuar. Ka sual ruangah ka 

taksa pum hen a nganfâk. 

4Sual tî lian lakah ka tlâ le; phurh ding hen an rit tuktarâi. 

5Ka âtnâk ruangah ka mâ tla chu a thâ hen a mân. 

6Ka kûn le, nganfâk hen ka um; nî tlâk hen ka tuar. 

7Râi hawng ka fanh le, thungâi ka zual. 

8Ka dâ hen ka râwk dep; ka thinlung a nawk le, nganfâk tuar hen ka râm. 

9LALPA, ka duh mi chu na theih; ka rûm mi tla khawm na theih. 

10Ka thinlung a tur le, ka chaknâk a vei. Ka mit nih khua chêu muhnâk a nei lo. 

11Ka mâ ruangah ka inpa leh ka hâwi tla khawm ka sinah an hawng lo; ka 

dâwngsung tla men nih an hawng ka kaltâk ving. 

12Thah ding hawng ka duhtu tla nih ka rangah thang an tunh le, nganfâk pêk 

ding an ka duhtu tla nih chun râwk dep ding hen an ka rêl; an ka phiar mi an 
bâng lo. 

13Kei chu nasêt zeikhawm theih lo hâwi ka si, mi a hawlh kho lo mi hâwi ka si. 

14Mi a theih kho lo ruangah, a sâng kho lo mi hâwi ka si. 

15Khawmsele, LALPA, nangmah kan zumh le, nang, LALPA, ka Pathian nih na 

ka sâng lai. 

16Hamhnâk ka tawng mi lakah ka mêlma tla hawng ka diriamhtir lah le; ka tlû 

mi ruang hin a zîm lah na seh! 

17Tlû ding hen ka um le, ka ngan a fâk kumza. 

18Ka sual ka phuang le, ka lawk an ka sawngtir. 

19Ka mêlma tla chu an ṭhisel hen an chak le; a san lo thlo hen an ka huatu chu 

tamtak an si. 

20Thil dik ti ka tum ruangah, thil ṭha thil sia hen an ka rulhtu tla nih an ka do. 

21LALPA, hawng ka kaltâk lah le, ka Pathian, lât takah um lah. 

22LALPA, ka ruangsuahtu, tuah hawng ka ṭangpi! 

Sam 39 

Mi A Tuarnâk Ruangah 
Thutluangvâwrnâk 

1“Ka thilti lakah ka thiamthih lai le, ka lei nih thilsual hawng ka titir lai loh; misual 

tla nih an ka naih liauah zei thu khawm ka sim awt lo,” ka ti. 

2Thusim lo ding hen ka chîp thlir le, a ṭha leikâng thu khawmah ka dâisip! 

Khawmsele, ka thil tuar lam chu a zual dadauh. 

3Lawksawngnâk nih hawng ka neh dep, ka dawn bilik leh ka lawksawngnâk a 

zual dadauh; deih lo hen ka um kho lo. 

4“LALPA, zeitiang me ka dam awtâ Zei tikah ka thi awt? Ka san dawng ding mi 

khulrang hen hawng ka simh,” ti hen, 

5Ka san chu na tâwitir chiam e! Na mitmuh ah ka dam sung hi zeikhawm asi lo. 

Minung nungnâk hi thli lêng tluk khawm asi lo, 

6dâidul tluk khawm asi lo. A thilti zawzawng zeikhawm asi lo; âu nih â ting awt 

ti theihlo thlo hen neih a khawng. 

7LALPA, zei me ka lungum ding asi lai ne? Nangmah lakah ka lungum. 

8Ka sual lakah mi ruang hawng ka suah le, mi â tla hawng ka nihsanhtir lah. 

9Zei thu khawm ka sim awt lo, ka dâisip awt, hi hâwi hawng ka tuartirtu chu 

nangmah dangâi na si ah. 

10Hawng ka rêp lah rawh! Na ka vuaknâk ah ka thi lebang lai. 

11Na nunsimhnâk hen misual chu na rêp le, a duh mi chu vakrît hâwi hen na 

veih piak. Minung hi lung tlêk khawm asi lo ngâk! 

12LALPA, ka thlachamnâk hi theih le, ka âu mi hi ngâi; ka ṭap tikah keimah 

ṭangpi ding hen hawng. Hawng ka thlâktu tla hâwi hen sâwtlotê karah na rangah 
khual cho ka si. 

13Um lo hen tlâu ving ka kal lânah, lâwmnâk zeimawh ka nei kho ding hen 

keimah lâwng hawng ka mâk. 

Sam 40 

Sawrnâk La 

1Felfê tak hen LALPA ṭangpinâk chu ka ngâi le; ka âu mi a theih. 

2Khur ṭihnungkâi lakah mi hawng ka thuak le, thihnâk dâp lakah mi chu lungpi 

tlûnah hawng ka siah le, him tak hen hawng ka siam. 

3La thar, kan Pathian sawrnâk la chu hawng ka sîntir. Hi muhtu tamtak nih an 

ṭih lai le, LALPA chu an zumh lai. 

4LALPA zumhtu tla, ruk leikâng hawi lotu, Pathian diklo sawnhtu tla lakah 

ṭângṭawm lotu chu an lâwptlo. 

5LALPA, kan Pathian kan rangah thil tamtak na ti, nang hâwi chu âukhawm an 

um lo! Kan rangah thilchê tamtak na siam, an tamtuk ruangah ka sim châwk lo! 

6Thil ap leh bâwlnâk na duh lo le; mâichâm tlûnah ran duah mawh sual veih 

ding hen bâwlnâk tla na ngiar lo; chu ngâk hen nangmah thu ngâi ding hen nâ 
na ka pêk. 

7Churawhchun, “Hinah ka um; Dân bu lakah na sîntirnâk chu a um. 

8Ka Pathian na duhzia thilti chu ka duh a! Na sîntirnâk chu ka thinlung ah ka 

kil,” ti hen ka sâng. 

9LALPA, na mi le pumhnâk ah chun ruang na kan suah mi thâwngthâng ka sim. 

Chu thusim chu ka bâng rêng lai lo ti na theih. 

10Ka ruangsuahnâk thu chu pheh lo hen na zumhkâinâk leh ṭangpinâk chu ka 

sim kumza. Na mi le pumhnâk ah chun na zângfahnâk leh zumhkâinâk thu sim 
lo hen ka um lo. 

11LALPA, ka lakah khua na ruatnâk hi a dawng lo ti ka theih. Na dâwtnâk leh 

zumh na kâinâk nih him tak hen hawng ka kil kumza lai. 

Ṭangpi Ding Hen Thlachamnâk 
(Sam 70) 

12Nawknâk tamtak nih an ka tuam pang-rêlchâwk asi lo! Ka sualnâk nih a ka 

tleih le, ka muh kho lo rawh; ka lâ mi ka sam ngâk hen an tam, 

13LALPA, hawng ka hum le, tuah hawng ka ṭangpi! 

14Thah ding hawng ka awttu tla chu neh leh nawk hen um na seh. Ka 

lawksawngnâk ah lâwptlotu tla hi kâr leh ningzak tak hen um na seh. 

15Hawng ka nihsanhtu tla chu neh leh zîmtir hen um seh. 

16Na sinah hawngtu zawzawng tla chu lâwptlo hen a lâwm na seh. Na 

ruangsuahnâk lâwmhtu zawzawng nih, “LALPA chu a rokual a!” ti kumza na 
seh! 

17LALPA, ka chak lo hen ka pâm, sikhawmsele na ka philh lo, nang chu ka 

Pathian, ka ruangsuahtu na si, hawng ka ṭangpi ding hen a nam rawh! 

Sam 41 

Damlo Mi Thlachamnâk 

1Mipâm lungkhamtu chu an lâwptlo; a lawksawng ni ah LALPA nih a ṭangpi na 

awt asi. 

2LALPA nih a nungnâk chu a vêng hen a hum lai le, ram lakah lâwm tak hen a 

umtir lai le; an mêlma thiltikhonâk lakah mi chu a kaltâk na lai lo. 

3An damlo ni ah LALPA nih a ṭangpi na lai le, ṭhiselnâk a pêk na lai. 

4“LALPA, na lakah thilsual ka ti, ka tlûnah khuaruat le hawng ka damh,” ka ti. 

5Ka mêlma tla nih ka thu ṭhalo hen an sim. Thi ding leh tlâu ving ding an ka duh. 

6Ka sinah hawng kaltu tla nih chun siherhnâk an nei lo. Anna pûm le, ka thu a 

ṭhalo leikâng hen mun kipah an sim 

7Hawng ka huatu tla chu keimah thu sim hen thuthup anna ruah le, Ka thu a ṭha 

lo leikâng karo an dawn. 

8“Thi viviar hen a zaw le, a ihkhun ah mi a thawk kho lai lo rawh,” an ti. 

9Ka hâwikawmh chem, ka zumh chem mi, buh munkhat hawng ka eipitu chu ka 

leido a hawng si. 

10LALPA, ka lakah khuaruat le, hawng ka damh nawlh; ka mêlma tla lehrâl ka 

sam nawlh lai. 

11An hawng ka neh lo ruangah ka lakah na lâwm ti ka theih lai. 

12Thil dik ka ti ruangah na ka ṭangpi lai le, na mâika ah chun na ka kil kumza 

lai. 

13LALPA, Israel Pathian chu sawr u! Tuah leh zungzâl tiang hen amah chu sawr 

u! Amen! Amen! 

Sam 42 

BU NIHNÂK 
(Sam 42-72) 

Mi Sal Tângnâk Ruangah Thlachamnâk 

1Pathian, sakhi a tîhâl mi nih tiva mi tî kîk a duh hâwi hen, kan duhnâk hi a fâk 

asi. 

2Nangmah Pathian duh hen ka tî a hâl. zei tikah na mâika ah hawng hen ka nan 

sawnh kho lai? 

3Sûn leh zân hen ka âu le, ka mitthli chu ka buh asi; Zeiliau zawngah ka mêlma 

tla nih, “Na Pathian chu zeiah?” an ti. 

4A lânah mi zapi tla hen Pathian in leiah kan kal liau tla, zapi lâwptlo tla la sak 

leh Pathian sawr hen an âu mi tla ka theih zâwn chun ka thinlung a fâk tâwn. 

5Zeiruangah hi tluk rak hen ka ngaih a siaâ Zeiruangah hi tluk rak ka 

lawksawng? Pathian sinah ka lungumnâk ka siah lai le, ka ruangsuahtu leh ka 
Pathian chu veikhat ka sawr nawlh lai. 

6-7Ka sal tângnâk ah ka thinlung â râwk, churuangah amah leiah ka thinlung a 

kal; ngaihsiatnâk fâk tak ka thinlung ah a hawng umtir le, Hermon leh Mizar 
Tlâng thawk hen sâitâr tikhâwk leh tî liân mi hâu hâwi hen a ka tlirh le, Jordan 
Va lei a râwng. 

8Zân ah LALPA nih a dâwtnâk dawng lo chu hawng ka muhtir seh. 

Churawhchun ka nungnâk Pathian sinah la ka sak hen thla ka cham khonâk 
ding hen. 

9Hawng ka vêngtu Pathian sinah “Zeirangah na ka thlawrhthlâu? Ka mêlma 

sual tak lakah zeirangah ka tuar kumza laiâ” ka ti. 

10Zauhnawmh hen an ka nâuneh le, “Zeiah me na Pathian chu?” an ka ti kumza 

ko. 

11Zeirangah hi tluk rak hen ka ngaihsiaâ Zeirangah ka lawksawngâ? Pathian 

lakah ka lungumnâk ka siah lai le, ka ruangsuahtu leh ka Pathian chu ka sawr 
nawlh lai. 

Sam 43 

Mi Sal Tâng Liauah Thlachamnâk 
(Sam 42 Pehnâk) 

1Pathian, lunglo tla lakah hawng ka vêng hen hawng ka mawhtir lah. Misual leh 

mi âwkrâwl tla lakah mi ruang hawng ka suah. 

2Nang chu hawng ka humtu na si; zeirangah na ka kaltâk? Ka mêlma sual tak 

lakah zeirangah ka tuar kumza zia laiâ 

3Na chêu leh na thu dik hawng fial le; na umnâk, na Biakin leh na tlêng 

thenhlimh Zion leiah hawng ka rui le, hawng ka kîrpi nawlh. 

4Pathian, nang chu ka lâwptlonâk phâr na si, na mâichâm leiah ka hawng lai. 

Pathian, ka Pathian, ka ṭingṭang ka tum lai le, nangmah sawrnâk la ka sak lai. 

5Zeirang hi tluk rak ka ngaih a siaâ Zeirangah hi tluk rak ka lawksawng? Pathian 

sinah ka lungumnâk ka siah lai le, ka Pathian ka ruangsuahtu chu ka sawr 
nawlh lai. 

Sam 44 

Humnâk Ding hen Thlachamnâk 

1Pathian, a lânah hawng kan thlâktu nih anmah san ah thil rokual tak tla na ti 

mi chu hawng kan simh le, kanmah nâ ngelchel hen kan theih rawh. 

2Nangmah ngelchel nih lunglotu tla na nar hen, na mi le tla an ram na luahtir na 

zia leh Phun dang tla na rêp na le, na mi le tla sul-le-lam na tluangtir na mi chu. 

3Na mi le tla nih ram chu an riamnâm hen an neh mi asi lo; anmah thiltikhonâk 

hen an neh mi khawm asi lo. Nangmah nih na umpi na mi an theih ruangah leh 
na thiltikhonâk leh na chaknâk ruangah asi. Chu nih chun na dâwt na ti a zauhtir. 

4Nang chu ka Lal leh ka Pathian na si; na mi le tla chu nehnâk na pêk na, 

5nangmah thiltikhonâk hen kan mêlma tla kan neh. 

6Keimah hawng ka hum ding hen ka nâmsâu mawh ka chanhtiang ka rinhsanh 

loh; 

7Ka mêlma lakah hawng ka humtu leh hawng ka huatu tla nehtu chu nangmah 

na si. 

8Nang chu lâwmthusim hen ka nan sawr kumza lai. 

9Sikhawmsele, na kan nawng le, neh hen na kan umtir rawh; kan kawrsen a kal 

mi tla sinah khawm na tel lo rawh. 

10Kan mêlma lakah na kan tektir le, kan thil neih chu anmah rangah anna lâk. 

11Dawrâ thah ding mi hâwi hen na kan ruat le; ramdang ah na kan rektir ver. 

12A man tâwmtê hen na mi tla chu na zuar na, man tâwmtê ding cho ah na ruat 

na hâwi hen. 

13Kan zâwlbâwm tla nih na kan ti dîn an muh le, an kan tluktlak hen an kan 

nihsanh. 

14Phun tla nih zauhnawmh ding hen na kan siam le, an lâ an lei le, hawng kan 

nihsanh. 

15Ka mêlma leh hawng ka huatu tla nih an ka zauhnawmh 

16leh an ka simsâwi mi ka theih le, ningzak hen ka khat. 

17Na dîn thu buar lo hen kan philh lo khawmah, hi bang thil zawzawng tla hi kan 

lakah a hawng tlung rawh. 

18Na lakah zumh kan kâi lo mi khawm asi lo; na thupêk kan âwi lo mi khawm 

asi lo. 

19Khawmsele, ramsa nâwngah ṭangpitu neilo hen na kan mâk le, mâi sah tak 

lakah na kan mâk thlap. 

20-21Kan Pathian sawnh bâng hen, ramdang pathian sawnh khawmsele, 

thinlung dawnnâk thup theihtu na si ruangah na muh kho nget lai. 

22Nangmah ruangah zeiliau zawngah thah hen kan um, dawrâ thah ding mi 

hâwi hen ruat kan si. 

23LALPA! thawk, zeirang na it? Thawk! Nangmah tak thawk! Hawng kan nawng 

kumza lah! 

24Kan lakah mi zeirang na thup? Kan lawksawngnâk leh tuarnâk hi philh lah! 

25Tual ah kan tlû dep le; neh hen kan um le, valeidip ah kan rîl thlo. 

26Hawng kan ṭangpi ding hen thawk! Na dâwtnâk dawng lo nih ruang hawng 

kan suah ruangah! 

Sam 45 

Lal Umhnâk La 

1Lal rangah hi la ka phuah liau hin ka thinlung chu thu ṭha hen a khat. Ka lei chu 

la phuah ding a tîm zet hen lasui rîn thiam kâwnglâwng fung hâwi asi. 

2Nang chu mi mâlṭha leh mi thusim thiam tak na si; Pathian nih mal an sâwm 

kumza seh. 

3Lal chak tak, na nâmsâu pâi, nang chu na rokual hen na lal. 

4Repnâk leh thudik hum ding hen na nehnâk leh rokualnâk mang rawh; na 

chaknâk nih nehnâk rokual â ting lai. 

5Na thalzum tla chu a hâr le, mêlma thinlung tla a sunh le, phun tla na ke bul ah 

an tlâ. 

6Pathian nih a nan pêk mi lalram chu zungzâl hen a um lai. Na mi le tla chu 

repnâk hen lâi na rêl lai. 

7Diknâk chu na duh le, sualnâk chu na hua. Churuangah asi, Pathian, na 

Pathian nih a nan thîm mi chu, Lal dang zawzawng ngâk hen lâwmnâk tam 
dauh an pêk. 

8Murrah leh aloe rimthâw hen na nipuan a nam. Sâi hâ hen thawmh mi lal in 

chu thil riphung tumtu tla nih an lawmh. 

9Na in ah nungâk tla lakah mi chu lal fanu tla an si, chun na laltophah vawrhlei 

kângah lalnu chu ngûn ṭha chem hen â thuam le, a dîr. 

10Lal nupi, ka sim mi chu ngâi rawh, na mi leh na unau tla chu philh na. 

11Na dawhnâk nih lal thinlung a thawktir lai, amah chu na hotu asi, a thu na ngâi 

ding asi. 

12Tura minung tla nih lâwmman an pêk lai le; minei tla nih an thinlung tawng 

anna zuam lai. 

13Lal fanu lal in sung ah mi chu â dawh chiam e! A kawrfual chu ngûn zâi hen 

siam asi. 

14A nipuan ṭial dawh kawrfual hen lal sinah an kalpi le, a hâwi tla nih an zûl, 

annih khawm lal sinah kalpi an si. 

15Lâwm leh lâwptlo bâ hen an hawng le, Lal in sungah an lât. 

16Nang, ka bâwipa, an thlâktu tla mun luah ding hen fapa tamtak na nei lai le, 

laikulh zawzawng ah lâirêltu ah na siam na lai. 

17Ka la nih chun zungzâl hen na min a thangtir kumza lai le, tik hawng um ding 

mi zawzawng lakah mikip nih an sawr lai, 

Sam 46 

1Pathian chu kanna dawrnâk leh kan chaknâk asi, lawksawng ni ah ṭangpi ding 

hen â tâm kumza. 

2Churuang chun, tual tla â nîn hen tlêng tla chu tisumsumriat tawdeng ah tlâ 

khawmsele ka ṭih rîlmâl lai loh. 

3Tipi tla hâu suah hen hawng lian khawmsele, tlêng tla chu râwk hen a nân 

khawmsele ka ṭih lai loh. 

4Chungnungchem, in thenhlimh, Pathian khuapi leiah lâwmnâk tlungtirtu tiva a 

um. 

5Chu khuapi ah chun Pathian a um le, zeiliau khawm â râwk dah lai loh; khuadei 

bâiah a ṭangpitu a hawng tlung lai. 

6Phun tla chu an lâu le, lalram tla chu â nân; Pathian nih a hâu a suah le, tual 

a zawr. 

7LALPA thil zeizawng tikho chu kan sinah a um, Jakob Pathian chu kan himnâk 

asi. 

8Hawng le, LALPA thilti hi zauhnik, tual tlûnah thilchê a ti mi tla chu zauhnik 

9Laikulh zawzawng tuknâk a bângtir; chanhtiang tla a khiak le, fei tla a râwk, 

phaw tla chu mei hen a duah. 

10“Nanna tuknâk bâng ule, Pathian ka si mi hi theih u, laikulh leh phun 

zawzawng lâirêltu ka si ti theih u,” a ti. 

11Pathian zeizawng tikho kan sinah a um; Jakob Pathian chu kan himnâk asi. 

Sam 47 

Lairêltu Lian 

1Nannih mi zawzawng tla, lâwm hen nan zâ bengh u! Hâu fâk tak hen Pathian 

sawr hen la sak u! 

2LALPA, Chungnungchem, laikulh zawzawng ah lâirêltu, Lal rokual chu ṭih ding 

asi. 

3Mi le tla lakah nehnâk hawng kan pêk le; phun zawzawng tlûnah lâirêl ding 

hen hawng kan siam. 

4Kan umnâk ding ram hawng kan thîm piak; a dâwt mi minung tla nih anna 

umsan mi neihnâk chu. 

5Pathian chu laltophah ah a to. A to liauah lâwmnâk âu hâu leh Tâwtawrâwt 

tum hâu tla a um. 

6La sak hen Pathian sawr u; la sak hen kan lal chu sawr u! 

7Pathian chu laikulh pumpi lal asi; amah chu la hen sawr u! 

8Pathian chu a laltophah thenhlimh tlûnah a to le, phun tla tlûnah lâi a rêl. 

9Abraham thlâk Pathian mi tla hen phun lâirêltu tla anna pûm, kawrsen 

zawzawng ngâk hen thiltikho chu amah asi; thunei tak hen lâi a rêl. 

Sam 48 

Zion, Pathian Khuapi Chu 

1LALPA chu thungâi a rokual le, a tlêng thenhlimh ah mi kan Pathian khuapi ah 

fâk tak hen chawnglawmh ding asi. 

2Zion, Pathian tlêng chu a sâng hen â dawh le, Lal rokual khuapi nih chun laikulh 

zawzawng ah lâwmnâk a tlungtir. 

3Khuapi kulhpi kulh sungah a sinah himnâk a um mi Pathian nih a langhtir. 

4Lal tla chu Zion Tlâng do ding hen lal tla chu anna pâm le, an hawng. 

5Sikhawmsele, an muh rawh chun chê an ti le; an ṭih le, an tek rang. v 

6Nunau nganfâk tuar nei ding mi hâwi hen, thli fâk tak nih timeilawng a râwk 

hâwi hen, 

7ṭihnâk leh nganfâknâk hen chunah an thir. 

8Pathian nih zei a ti kan theih rawh, chun tuah Zeizawng tikho LALPA Pathian 

khuapi ah chu chu kan muh; khuapi chu zungzâl hen a vêng kumza lai. 

9Pathian, na Biakin sungah na dâwtnâk dawng lo chu kan dawn. 

10Mun kipah mi nih an sawr le, na min thangnâk nih tual zawzawng a khattir. 

Rep tak hen lâi na rêl. 

11‘Zion mi tla chu na lâwmhtir na. Lâirâl ding hen thuneihnâk na pêk le; Juda 

khuapi ah chun lâwmnâk na umtir. 

12Pathian mi tla chu Zion tlêng kiangah an kal le, Insâng tla an rêl; 

13A vâm tla chu an singsiah le, kulh tla chu an zauhdik rawh; churawhchun thlâk 

a um ding mi tla na simh kho na lai. 

14“Hi Pathian hi zungzâl kan Pathian asi; tik a hawng tlung ding mi zawng lakah 

hawng kan rui lai,” ti hen. 

Sam 49 

Neihnâk Lakah Ngauhnâk âtkâi 

1Mikip nih hi hi theih u! Mun kip mi tla, 

2a lian a mê, a nei a pâm mi khawm ngâi khap u. 

3Ka thinlung ah ka dawn mi chu a thûk lai le, finghnâk hen thu ka sim lai. 

4Thu thûk chu ka ngâi lai le, a umzia chu ṭingṭang tum hen ka simhfiang lai. 

5Ṭihnungkâi liauah mêlma nih an ka kulh khawmah ka ṭih lai loh. 

6An neih an siah lakah ngauh mi leh an sum leh pâi lakah khâwngnâk ah 

mangtu chu ka ṭih lai loh. 

7Mi amah leh amah â tlanh kho dah loh, a nungnâk man khawm Pathian a pêk 

kho lo, 

8minung man chu a tam tuk ruangah. 

9Nung kumza ding leh thlân lakah kal ding hen zei tal a pêk khawmsele â tâwk 

rêng lai loh. 

10Mi â leh zeikhawm theihlo mi hâwi hen mi fing tla khawm an thi mi chu 

âuzawng nih an muh kho, an ektî hen an thlâk tla rangah an neih an mâk. 

11Anmah rang bîk ah ram tla nei na khawmsele, an thlân tla chu an zungzâl in 

asi le; chunah chun zeiliau zawngah an um ding asi. 

12Kan rokualnâk nih kan thi ding mi a hum kho lo, ramsa hen bang cho hen a 

thi lai. 

13Mah leh mah â zûm mi tla tlûnah zei thil a hawng tlung zauhnik, mah neih 

lakah anna lâwm mi tla siatnâk chu vânduainâk ah dawrâ hâwi hen an thi le, 

14thihnâk chu anmah ruitu asi. An in thawk hen lât takah thihnâk nih a râwk 

sawm mi hâwi hen mirep tla nih an neh na lai! 

15Sikhawmsele, Pathian nih thihnâk thiltikhonâk lakah mi chu ruang hawng ka 

suah lai. 

16Mi, a nei hen a hawng nei dadauh khawmsele na thinlung nawktir lah; 

17A thih tikah a sinah a put kho lai lo le, a neihnâk chu thlân ah a kalpi lai loh. 

18Hi bang hâwi neih leh siah lakah mi â lâwm hen, â dingchang ruangah sawr 

tawng khawmsele, 

19a pi leh pu hâwi hen a thi lai, chunah chun mûi a um kumza lai. 

20Mi, a rokualnâk nih thihnâk lakah mi a hum kho lai lo le; ramsa hâwi hen a thi 

lai. 

Sam 50 

Pathian Sawnhnâk Dik 

1LALPA, Pathian zeizawng tikho nih saklei, thlanglei laikulh zawzawng ah mi a 

kawh na le, thu a sim: 

2Zion khuapi rangtling leh dawh thawk hen Pathian chêu nih a cherh. 

3Kan Pathian chu dâisip hen a hawng lo; thinthawknâk mei chu a mâi ah a um, 

thlipi ṭihnungkâi chu a kiangkam ah a um. 

4A mi le tla lâi a rêl mi chu muhtu ding hen tual leh vân a kawh. 

5“Ka mi zumhkâi tla, thutiamnâk nei hen bâwlnâk hawng aptu tla chu ka sinah 

hawng pumh na,” a ti. 

6Pathian chu mirep asi zia vân nih a phuang. 

7“Ka mi tla, ngâi u, thu ka sim awt; Israel, kei Pathian, nan Pathian, Keimah kalh 

hen nan um mi thu kan theihtir na awt. 

8Bâwlnâk leh thil duah nan hawng ap kumza mi ruangah kan simhfâi na mi asi 

loh. 

9Nan phâisen ah mi chawchal leh ranrual lakah mi kâl chu ka herh lo; 

10thing mun ah ramsâ tla zawzawng leh tlêng sâng tla tlûnah mi ran tla khawm 

ka tâ asi. 

11Mâng ah mi va tla zawzawng leh phâi ah mi Thilnung tla khawm ka tâ asi. 

12“Ka sungvêng khawmsele ka nan simh ding asi lo, laikulh ah thil zawzawng hi 

ka tâ a si ruangah. 

13Chawchal sa tla leh kâl thâ ka din mazeiâ 

14Na lâwmthusimnâk chu Pathian sinah na bâwlnâk si sele, Zeizawng Tikho 

sinah thilpêk na tiamh mi chu pêk rawh. 

15Na lawksawngnâk ni ah hawng ka auh le, ruang ka nan suah lai, nangnih ka 

thang na ṭhattir lai. 

16Sikhawmsele, Pathian nih misual sinah, “Zeirangah ka dîn leh ka thupêk tla 

na simâ 

17A nan diktir ding hen na ka duh lo le. ka thupêk khawm na duh lo. 

18Mifâr na muh chun na bawp le, ṭangdang pawmtu tla umzia na châwng. 

19“Thil sual sim ding na tum kumza, âwkrâwl thusim lak khawm na sêm lo. 

20Na unaupa chu a mawhnâk na hâwl hen phiar ding na awt kumza. 

21Hi zawzawng thil na ti khawmah zei thu khawm ka sim lo, churuang chun 

nangmah hen bang cho na ka ruat. Churuang chun tuah nunsimh hen thu ka 
nan simhfiang lai. 

22“Nang, mi lungkhung, hi hi ngâi; chu lo chun ka nan veih awt, âukhawm a nan 

humtu ding a um lai loh. 

23Hawng ka zahtu nih lâwmthu an sim mi chu bâwlnâk asi; ka thu ngâitu 

zawzawng chu ka hum ngelchel lai.” 

Sam 51 

Ngaihdamnâk Ding Hen Thlachamnâk 

1Pathian, na dâwtnâk dawng lo ruangah ka lakah khua ruat. Na khuaruatnâk 

rokual ruangah ka sualnâk chu nâwt dep! 

2Ka diklonâk zawzawng ṭâwl le, ka sual lakah mi hawng ka thiangtir! 

3Ka diklonâk chu ka theih, ka sualnâk tla ka theihkumza. 

4Na lakah ka sual le, nangmah sin ngelchel ah ka sual, thilsual hen na ruat mi 

chu ka ti. Ka lakah lâi na rêl mi hi na dik asi; na ka mawhtir mi hi na dik asi. 

5Ka suak târ thawk hen sual lakah ka um le; ka suak ni thawk hen sual lakah 

ka um. 

6Zumhkâi leh diknâk chu na duh mi tak asi, na finghnâk hen ka thinlung khattir 

rawh. 

7Ka sual hi kiangtir ving le, ka thiang lai; hawng ka ṭâwl le, vâr ngâk hen ka vâr 

lai. 

8Lâwmnâk leh lâwptlonâk hâu hawng ka theihtir le, hawng ka râwk hen hawng 

ka khiak dip khawmsele, lâwptlo hen ka um nawlh lai. 

9Ka sual tla lakah na mit sêm le, ka sual tla nâwt dep. 

10Pathian, ka lakah thinlung thenhlimh siam le, thlarau dik leh thar ka lakah siah. 

11Na lakah mi chu hawng ka lawnh lah le; ka sin thawk hen na thlarau thenhlimh 

lâk ving lah. 

12Na ruangsuahnâk lâwmnâk hawng ka pêk nawlh le, ê-aw ngâi ding hen 

hawng ka siam. 

13Na thupêk tla chu misual tla ka sîntir na lai le, churawhchun nangmah leiah 

anna hawi nawlh lai. 

14Pathian, ruang hawng ka suah le, ka nungnâk hi zuah, na repnâk chu lâwm 

tak hen ka phuang lai. 

15LALPA, thu sim ding hen hawng ka ṭangpi le, ka nan sawr lai. 

16Bâwlnâk tla duh le, ka nan pêk ding mi, duah mi thil ap lakah khawm na lâwm 

lo. 

17Pathian, ka bâwlnâk chu thinlung nâunâk asi, Mi â nâutir mi leh thinlung ah 

rim mi chu na nawng lo. 

18Pathian, Zion chu dâwt le, ṭangpi, Jerusalem kulh chu dirh nawlh. 

19Churawhchun bâwlnâk dik tak lakah na lâwm lai le, duahphung bâwlnâk leh 

chawchal tla na mâichâm ah bâwlnâk tla lak khawmah. 

Sam 52 

Pathian Lâirêlnâk Leh Zângfahnâk 

1Mi rokualpa, zeirangah na sualnâk na putso? Pathian dâwtnâk chu a dawng 

lo. 

2Midang tla râwk ding na tum le, na lei chu ziahdîr a hâr mi hâwi asi, âwkrâwl 

na hâwl kumza. 

3Ṭhatnâk ngâk hen sualnâk na duh dauh le, diknâk ngâk hen diklonâk na duh 

dauh. 

4Nang, mi âwkrâwlpa! mi le tla chu na thu hen nganfâk pêk chu na duhkâng asi. 

5Churuangah Pathian nih an râwk kumza lai le, na in ah mi a nan tleih lai. 

Laikulh umnâk thawk hen an ṭhial ving lai. 

6Mirep tla nih chun an muh lai le, an ṭih lai; a nan nihsanh lai le, 

7“Zauhnik, Pathian lakah him ding hen ngauh lo hen a neih leh siah leh thilsual 

lakah him ding a tum mipa hi,” an ti lai. 

8Kei lam chu Pathian in ah oliv thing a kho mi hâwi asi; zungzâl hen a dâwtnâk 

dawng lo lakah ka ngauh. 

9Pathian, na thilti ruangah chun lâwmthu kan simh kumza lai le; na mi le tla 

mâika ah chun na ṭhat zia ka sim lai. 

Sam 53 

Minung Tla Sualnâk 
(Sam 14) 

1Mi â tla nih chun, an thinlung hen “Pathian a um lo,” an ti. Anna râwk ver le, 

thil ṭihnungkâi an ti; thil dik ti pakhat khawm an um lo. 

2Pathian nih vân thawk hen minung tla chu a fing mi leh amah sawnhtu an um 

rêng mawh ti hen a zauh na. 

3Khawmsele, mahlo leiah an pial le, an ṭhat lo dîn anna bang hep; pakhat 

khawm thil dik ti an um lo, pakhat tê men an um lo. 

4“An theih lo menmaw? Hi thilsual titu tla nih an theih loh masi? Ka mi tla râwk 

ding hen an um le, ka sinah khawm thla an cham lo,” Pathian nih a ti. 

5Pathian nih a mi le leidotu ruh tla a thektham phin ruangah, chu hâwi hen a 

lânah an um dah lo ruangah an lâu lai. Pathian nih a nawng na le, churuang 
chun Israel tla chu neh dep hen an um. 

6Zion thawk hen Israel tla ruangsuahnâk ding mi thu ah thla ka cham le, Pathian 

nih Israel mi le sul-le-lam a tluangtir nawlh tikah chun anna lâwm awt chiam e! 

Sam 54 

Mâlma Lakah Hum Ding 
Hen Thlachamnâk 

1Pathian, na thiltikhonâk hen ruang hawng ka suah; na chaknâk hen hawng ka 

suah! 

2Pathian, ka thlachamnâk ngâi le, ka thusim hi ngâi! 

3Mi, â zûm mi tla nih do ding hen an hawng le; mi ṭhalo tla nih thah ding an ka 

tum, Pathian theihlotu tla chu. 

4Sikhawmsele, Pathian chu hawng ka ṭangpitu asi. LALPA chu hawng ka 

vêngtu asi. 

5Pathian nih anmah sualnâk hen ka mêlma tla chu rêp na seh. Zumh a kâi 

ruangah amah nih a veih na lai. 

6LALPA, lâwm tak hen bâwlnâk na sinah ka hawng ap lai; na ṭha ruangah na 

sinah lâwmthu ka sim lai. 

7Ka lawksawngnâk zawzawng lakah mi ruang na ka suah le, ka mêlma neh hen 

an um mi chu ka muh rawh. 

Sam 55 

Mi A Hâwi Nih A Kaltâk 
Ruangah Thlachamnâk 

1Pathian, ka thlachamnak ngâi le, ka nan ngiar mi hi ngaihlo lâm thlâk lah. 

2Hawng ka ngâi le, hawng ka sâng; ka dâtnâk nih hawng ka uaitir thlo. 

3Ka mêlma nih an ti mi lakah ka thla a kâm le, misual tla nih an hawng ka 

nâuneh thlo. Ka tlûnah an thinrun le, an ka hua, 

4thih ṭihnâk nih hawng ka lauh. 

5Lâunâk leh thirnâk nih hawng ka denh le, ṭihnungkâinâk nih a ka neh. 

6Vaṭhu hâwi hen thlâ nei sele ka duh, dînnâk hâwl hen ka zuang ving lai. 

7Lât takah ka zuang lai le, ramkaro ah in ka sak lai. 

8Thlipi leh ruahpi lakah rang tak hen dawrnâk ka tawng lai. 

9LALPA! Ka mêlma tla thusim chu nawktir na le, khuapi ah rawknâk leh helnâk 

ka muh, 

10a sûn a zân hen an kulh, buarnâk leh lawksawngnâk hen a khat. 

11Mun kipah siatnâk a um le, zâwllâi tla chu perpetnâk leh nehsawhnâk hen a 

khat. 

12Hawng ka nihsanhtu tla chu ka mêlma si sele chu ka tuar kho ding mi; ka 

tlûnah khâwng nawhtu chu ka mêlma si sele chu, a lakah mi ka thup ding mi. 

13Sikhawmsele, nangmah, ka hâwikawmh, keimah murui leh ka hâwi tatak na 

si. 

14Hâwikawmh tak hen thu kanna ruah tawnh le, Biakin ah munkhat hen Pathian 

kan sawnh. 

15A tik lânah ka mêlma tla chu thi na seh, a nung bû hen laikulh thihnâk ah kal 

na seh! Sualnâk chu an thinlung leh an in lakah a um. 

16Sikhawmsele, LALPA Pathian sinah ṭangpi ka sâwm le, hawng ka hum lai. 

17Ka deihnâk leh ka râmnâk chu, zîng leh sûn leh zân khawmah a sinah a tlung 

kumza le, ka aw-hâu a ngâi lai. 

18mêlma tamtak hen kanna donâk lakah mi chu him tak hen hawng ka tlungtir 

nawlh lai. 

19Pathian, zungzâl thawk hen lâirêltu nih ka aw-hâu a ngâi lai le, anmah a neh 

na lai; amah an theih lo hen an rim lo ruangah. 

20A lânah ka hâwipa nih a hâwipa rangah a do le; a thutiam a buar. 

21A thu chu chawpê nâk thâu ngâk hen a tlawr, sikhawmsele a thinlung ah 

huatnâk a um, a thu chu sariak hâwi hen a nâl, khawmsele nâm hâr hâwi hen 
mi a tuk. 

22LALPA sinah na lawksawngnâk chu pêk le, amah nih a nan vêng lai; mi 

zumhkâi chu neh hen a umtir dah lo. 

23Sikhawmsele, Pathian, nangnih mi thahtu leh mi âwkrâwl tla chu an san 

lâikhing khawm asi lânah. an thlân ah na kaltir na lai. Kei lam chu nangmah ka 
nan rinhsanh lai. 

Sam 56 

Pathian Sinah Ngauhnâk 
Ding Hen Thlachamnâk 

1Pathian, tuknâk ah ka um ruangah ka lakah khuaruat le; ka mêlma tla nih 

zeiliau zawngah an ka nehsawh. 

2Nî tlêk hen ka mêlma tla nih an ka do. Hawng ka dotu tla chu tamtak an si. 

3Zeizawng tikho LALPA, ka ningṭih liau chun nangmah lakah ka ngauh. 

4Pathian lakah ka ngauh le, ka ningṭih lo, A thutiam ruangah ka sawr. Minung 

salam nih zei a ka ti kho laiâ 

5Nî tlâk hen ka mêlma tla nih ka lawk an sawngtir le, nganfâk pêk ding karo an 

ka tum. 

6Mi muhlonâk ah anna pâm le, thil ka ti mi kipah thah ding duh hen an ka bawh. 

7Pathian, hi minung tla hi na thinthawknâk hen rêp na le, neh na. 

8Ka lawksawng zia chu na theih; ka mitthli tlêk singsiahnâk chu na kil le, na 

lasuibu ah rîn an silo ma? 

9Ka nan kawh ni ah chun, ka mêlma tla chu an kîr hep lai. 

10LALPA a thutiam ka sawr mi chu ka kiangah Pathian a um ti ka theih. 

11Pathian lakah ka ngauh le, ka lâu rerêng lai lo. Minung salam nih zei an ka ti 

kho lai. 

12Pathian, thu kan tiamh mi hâwi hen kan pêk lai; 

13thihnâk ah mi ruang na ka suah ruangah leh neh hen ka um ding mi na ka 

hum ruangah lâwmnâk ka nan ap lai. Churuangah a nung mi cherhtu Pathian 
mâika ah ka kal. 

Sam 57 

Ṭangpi Ding Hen Thlachamnâk 

1Pathian, na ka hum ding hen na sinah ka hawng, ka lakah khuaruat rawh; thlipi 

fâk tak rêng lâm lân lo chu na thla dâidul tangah himnâk ka hâwl. 

2Chungnungchem Pathian, ka nisiar thil herh hawng ka pêktu chu ka auh. 

3Vân thawk hen hawng ka sâng lai le, hawng ka nehsawhtu chu a neh lai le, 

hawng ka hum lai. Pathian nih a dâwtnâk dawng lo leh zumh a kâinâk hawng 
ka zauhtir lai. 

4Minung eitu chakeibaknei hâwi si mi tla nih an ka kulh. An hâ chu fei leh 

thalzum hâwi asi; an lei tla chu nâmsâu a hâr mi hâwi asi. 

5Pathian, vân ah khin na rokual zia leh tual tlûnah na rokual zia zawzawng 

langhtir. 

6Ka mêlma tla nih hawng ka awh ding hen lân an zâr le; hamhnâk hen neh ka 

si. Ka lampi ah khur an chawh le, khawmsele chu lakah anmah lam an tlâ. 

7Pathian, lungumnâk rangtling ka nei, la sak hen ka nan sawr lai! 

8Ka thlarau, a ṭhangh! Ka ṭingṭang leh tumphung tla a ṭhangh u! Nî chu ka 

ṭhangh awt! 

9LALPA, phun tla lakah lâwmthu ka nan simh lai. Mi zapi nâwngah ka nan sawr 

lai. 

10Na dâwtnâk dawng lo nih vân a phanh le, zumh na kâinâk nih vândum a 

tawngh. 

11Pathian, na rokual zia vân ah khin langhtir le, tual tlûn zawzawng khawmah 

langhtir. 

Sam 58 

Misual Râp Ding Hen Pathian 
Sinah Thlachamnâk 

1Nannih lâirêltu tla, dik tak hen thu nan thlûk tâwn ma? Nannih lâirêltu tla, mi 

zawzawng lâi ṭha tak hen nan rêl maâ 

2Rêl lo e! sualnâk na ti kho mi karo na dawn le, ram tla nan râwk. 

3Misual tla chu umdîn diklo leikângah an kal le; an suaknâk thawk hen âwkrâwl 

thu an sim. 

4Râl hâwi hen târ hen an khat. Sawkmuk nasêt hâwi hen an nâ ah theih ding 

an duh lo. 

5Chubang tla nih chun rêl lâmtirtu hâu leh dâwithiam dâwi hâu khawm an ngâi 

duh loh. 

6Pathian, hi bang chakeibaknei rêng hâ tla hi khiak piak na. 

7Tî a dat ving mi hâwi hen an lang lonâk ding hen leh lampi ah belh a uai mi 

hâwi hen um na seh. 

8Nêng lakah sawksawl a pil mi hâwi hen um na seh; fasêm chêu muhlo hen thi 

chia hen a suak mi hâwi hen um na seh. 

9An theih manh lan karah bua an thlawh mi hâwi hen um na sele, Pathian 

thinthawknâk nih an dam liauah ranh ving na seh. 

10Mirep tla nih misual rêp hen a um mi an muh tikah anna lâwm lai, misual tla 

thi hen an chêu lai. 

11Mi leh tla nih chun, “Mirep tla chu lâwmman pêk an si tak rawh, laikulh lâirêltu 

Pathian chu a um tatak ngâk,” an ti lai. 

Sam 59 

Himnâk Ding Hen Thlachamnâk 

1Ka Pathian, ka mêlma lakah leh hawng ka dotu lakah mi hawng ka hum! 

2Misual leh mi thahtu lakah mi hawng ka hum. 

3Zauhnik! misual tla chu do ding hen anna pûm le; thah ding hen an ka ngâk 

ko. Thilsual ka ti mi leh thil diklo ka ti ruang khawm asi lo. 

4LALPA, an mun leiah mawhsareh hen an kal mi chu keimah sualnâk ruang 

khawm asi lo. 

5LALPA, Zeizawng tikho Pathian, thawk le, hawng ka ṭangpi ding hen hawng; 

Israel Pathian, nangmah ngelchel nih zauh! Meng le, lunglotu tla chu rêp na, 
tleihtu sual lakah chun khuaruat lah! 

6Zânleibâi ah an hawng kîr le, khuapi kiangkam ah an kal liauah ui hâwi hen mi 

an rêp na. 

7Mi an ṭhih dîn leh an zauhnawmh dîn hi ngâinik, an kâ mi an lei chu nâmsâu 

hâwi asi. âukhawm nih an theih na lo hen an ruat. 

8Sikhawmsele, LALPA, annih tla chu na nihsanh na le; lunglotu tla chu na siar 

na lo. 

9Pathian, na lakah an zumhnâk ka nei; nang chu hawng ka humtu na si. 

10Pathian nih a ka dâwt hen ka sinah a hawng lai le; ka mêlma neh hen um mi 

tla chu a ka muhtir lai. 

11Pathian, thah lah na, chu lo chun ka mi le tla nih an philh lebang lai. LALPA 

hawng kan humtu, na chaknâk hen rek phin na le, neh na. 

12Sualnâk chu an mûr ah a um le; an thusim zawzawng chu sual hep asi; anna 

zûmnâk nih anmah tleih na seh! 

13Siatbarh hen âwkrâwl an sim ruangah, na thinthawknâk hen veih na le, veih 

hep na. Churawhchun mi zawzawng nih Pathian nih Israel lakah lâi a rêlnâk nih 
tual zawzawng a khat ti an theih lai. 

14Zânleibâi ah ka mêlma tla chu an hawng kâr le, khuapi kiang an kal liauah 

chun ui hâwi hen mi an rêp na. 

15Ui sungvêng hâwi hen anna sawk le, an paw khawp an tawng lo chun an 

nging. 

16Sikhawmsele, na chaknâk thu chu la hen ka sak lai le; zîng siar hen na 

dâwtnâk thu le la hen fâkpi ka sak lai. Nang chu lawksawng ni ah ka thupnâk 
leh dawrnâk na si. 

17Hawng ka humtu, ka nan sawr lai! Hawng ka humtu chu hawng ka dâwttu 

Pathian asi. 

Sam 60 

Suah Ding Hen Thlachamnâk 

1Pathian, nangnih na kan nawng hen na kan neh rawh; kan tlûnah na thin a run 

le, sikhawmsele tuah kanmah lei hawng a her nawlh. 

2Ram chu na thirtir le, na phawngh; Tuah â ṭhen awt ver ruangah â liam mi mâ 

chu damh rawh. 

3Na mi tla chu fâk tak hen na tuartir na le; kan rî ruangah khatlei khatlei kan 

hâwr. 

4Mawhnâk lakah mi an suak khonâk ding hen a nan ṭihtu tla chu râlringnâk na 

pêk na. 

5Na dâwt mi tla chu ruang an suak khonâk ding hen hawng kan hum le, kan 

thlachamnâk sâng rawh. 

6Pathian nih a mun thenhlimh thawk hen, “Nehnâk ni ah chun Sekem mun chu 

ka ṭhen lai le, ka mi le sinah Sukot Kuam chu ka ṭhenhzâr na lai. 

7Gilead chu ka tâ asi le, Manaseh khawm; Ephraim chu ka lukhuh, Juda chu ka 

lal ṭhianṭhunh asi. 

8Moab chu ka ṭâwlnâk khêngah ka mang awt, Edom ram ah ka pheikawk ka 

lawnh lai, ka tâ asi rawh ti theihnâk dingah. Philistia tla nih neh hen an ka âu 
nawh ding hen ma an ruat?” 

9Pathian, kulh bir ah âu nih hawng ka siah laiâ Edom ah âu nih an ka kalpi awtâ 

10Na kan nawng tatak mi masiâ Kan kawrsen tla sinah na kal bâk awt lo maâ 

11Kan mêlma lakah mi hawng kan ṭangpi, minung ṭangpinâk chu zeikhawm asi 

lo. 

12Pathian kan kiangah um hen kan mêlma tla chu kan neh lai. 

Sam 61 

Himnâk Ding Hen Thlachamnâk 

1Pathian, ka au hâu hi theih le, ka thlachamnâk hi ngâi! 

2In thawk hen lât tak lungdawng bâ hen ka nan auh! 

3Ka mêlma lakah mi hawng ka vêngtu chak tak leh hawng ka humtu na si 

ruangah himnâk ah hawng ka siah. 

4Ka dam sung zawzawng na mun thenhlimh ah hawng ka umtir le. na thla 

tangah himnâk hawng ka tawngtir. 

5Pathian, ka thutiam tla chu na theih le; nangmah a nan zahtu tla tâ chu na ka 

pêk. 

6Lalchem san chu kum tamtak hen sap le; damtir kumza! 

7Pathian, na mâika ah lâirêl kumza ding hen, na dâwtnâk dawng lo leh na 

zumhkâinâk hen hum rawh. 

8Thu ka nan tiamh mi nisiar ka nan ap liauah la sak hen kan sawr kumza lai. 

Sam 62 

Pathian Humnâk 
Lakah Lungumnâk 

1Pathian nih ruang hawng ka suah ding hen, felfê tak hen ka ngâk le; amah sin 

cho ah ka ngauh. 

2Amah cho nih hawng ka hum le; amah chu hawng ka vêngtu asi, neh hen ka 

um dah lai loh. 

3Minung pakhat dâi a râwk mi ngâk hen chak lo hi zeitiang riamruam me nan 

do awtâ 

4Zah a kâinâk mun ah mi chu thlâk ding karo nan awt le; âwkrâwl thusim nuam 

nan ti. Nan kâ hen chun mal nan sâwm le, nan thinlung hen chun siat nan barh. 

5Pathian lak cho ah ka ngauh, amah lakah ka lungumnâk ka siah. 

6Amah cho nih a ka hum hen ruang a ka suah; amah chu hawng ka humtu asi, 

neh hen ka um dah lai loh. 

7Ka ruangsuahnâk leh zah ka kâinâk chu Pathian lakah mi asi; amah chu hawng 

ka humtu chak tak asi le; ka dawrnâk asi. 

8Ka mi le tla, zeiliau zawngah Pathian chu rinhsanh u. Kan himnâk asi ruangah 

nan lawksawngnâk zawzawng amah simh u. 

9Minung hi thawsuah mi hâwi cho asi, a lian a mê zeikhawm an si lo. Khâng 

lakah thlâi khawmsele ritnâk an nei lo, thlivir ngâk hen an zâng dauh asi. 

10Tha-le-zâng ko zumh lah; rawk hen lâwk a tum lah, neih leh siah khawmsele, 

chu lakah a ngauh lah. 

11Thiltikhonâk leh a dâwtnâk dawng lo chu amah lak thawk hen mi asi ti Pathian 

nih a sim mi veikhat ngâk a tam ka theih. 

12LALPA, nangmah ngelchel nih, mikip an thilti hâwi vima hen lâwmman pêk 

na. 

Sam 63 

Pathian Rangah Ngâinâk 

1Nang, ka Pathian na si le, ka nan ngâi. Ka taksa pumpiluk nih a nan ngâi; na 

lakah ka thinlung a tîhâl, ram tî neilo, a châr mi hâwi hen. 

2Na rokual zia leh na chak zia na mun thenhlimh ah hawng ka muhtir. 

3Na dâwtnâk dawng lo chu nungnâk ngâk hen a ṭha dauh, churuang chun ka 

nan sawr lai. 

4Ka dam kar zawzawng na sinah lâwmthu ka nan simh lai le; na sinah thlacham 

hen ka bân ka hawng phar lai. 

5Ka nungnâk nih a chenh lai le, a khim lai; Na sinah lâwm tak hen sawrnâk la 

ka hawng sak lai. 

6Ihkhun ah ka zâu liau khawm ka nan theih ko, zân khuadei hen ka nan dawn, 

7Hawng ka ṭangpitu na si kumza ruangah, na thla dâidul tangah lâwm hen la ka 

sak. 

8Na bân ah ka âwk le, na kut hen him tak hen na ka kil. 

9Thah ding hawng ka tumtu tla chu laikulh thihnâk ah an liam lai. 

10Râltuknâk ah an thi lai le, an taksa chu chingngia tla nih an ei lai. 

11Lal chu Pathian nih nehnâk a pêk ruangah â lâwm lai. Pathian sinah thutiam 

neitu tla chu amah an sawr lai, sikhawmsele mi âwkrâwl kâ chu phih piak asi 
lai. 

Sam 64 

Humnâk Ding Hen Thlachamnâk 

1Pathian, lawksawngnâk ah ka um le, ka thlachamnâk ngâi! Ka mêlma tla ka ṭih 

na, ka nungnâk hum rawh! 

2Misual tla phiarnâk lakah mi leh mi ṭhalo tla siarlonâk lakah mi hawng ka hum 

rawh. 

3An lei chu nâmsâu hâwi hen an tât le, an lâthal hâwi hen thu ṭhalo hen an ka 

awt. 

4Mawhsareh hen an ningzak theihlo âwkrâwl thu chu an zanhtir le, siat leh 

râwknâk hen mi ṭha tla an veih. 

5An phiarnâk diklo hen anna fawrh tawnh! An thang tunhnâk mun ding anna 

thluk le, “âukhawm nih an muh na lai loh,” an ti. 

6Thil dik lo thu anna thluk le, “Dân buarnâk rangtling kan ruat,” an ti. Minung 

thinlung leh dawnruatnâk chu â thup asi. 

7Sikhawmsele, Pathian nih a thalzum hen a kah na le, lâkkhatko ah anna liam 

hep. 

8Chubang thu ruang chun Pathian nih a veih na lai le, anmah muhtu tla nih an 

lâ an lei lai. 

9An ektî hen an lâu lai le, Pathian nih thil a ti mi thu chu an dawn lai le, a thilti 

tla chu an sim lai. 

10Lalpa nih thil a ti mi ruangah mirep tla chu anna lâwm lai. A sinah himnâk an 

tawng lai le, mi ṭha zawzawng nih amah an sawr lai. 

Sam 65 

Sawrnâk Leh Lâwmthusimnâk 

1Pathian, Zion ah nangmah sawr chu a dik asi. 

2Thlachamnâk na sâng ruangah kan thutiam chu na sinah kil. 

3Mun kipah mi tla an sual ruangah na sinah an hawng lai. Kan sualnâk nih 

hawng kan neh le, sikhawmsele nangmah nih na kan ngaihdam. 

4Nangnih na thîm na mi tla, na mun thenhlimh ah um ding hen na hawngpi na 

mi chu an lâwptlo. Na in ah mi thil ṭha leh na Biakin thenhlimh ah malsâwmnâk 
hen kan khim lai. 

5Nehnâk pêk hen na kan sâng le, ruang hawng kan suah ding hen thilchê na ti. 

Laikulh mi zawzawng leh tipi varâl lei mi nih an lung. 

6Na chaknâk hen tlêng tla chu a mun ah na siah na le, na thilti rokual zia na 

langhtir. 

7Tipi tla rihâu chu na bângtir le, a tlingtlawk mi rihâu tla leh zapi rihâu tla khawm 

na bângtir. 

8Thil rokual tak na ti mi ruangah laikulh pumpi chu a lâu. Na thilti nih tual khatlei 

dawnghnâk thawk hen khatlei dawngh tiang lâwm hen a âutir. 

9Ruah na sûrtir mi nih ram na kilkâwi zia a langhtir le; neih tirnâk leh ṭhattirnâk 

na pêk. Tiva tla chu tî hen na khattir le; tual tla chu rah na suahtir. Na ti dân chu 
hi hi asi: 

10Phâisen nâwn mi lakah ruah tamtak na sûrtir le, tî hen na chiah na; ruah tî 

hen tual tla na nêmtir le, thlâi keuh tla na ṭhangtir. 

11Na ṭhatnâk nih fângzûn liauah neihnâk na pêk! Na kalnâk zawng chu a tam 

vima. 

12Ram ningno chu ranrual hen na khattir; tlêng tla chu lâwm hen an khat. 



939 

Bawm Common Language Bible Version 
@ 2006 Bangladesh Bible Society  

 
 

 

 

13Phâi tla chu dawrâ hen an khat; tiva hum tla chu fâng hen an khat, thil 

zeizawng anna lâwm le, la an sak. 

Sam 66 

Sawrnâk Leh Lâwmthusimnâk 

1Nannih mi zawzawng tla, lâwmnâk aw-hâu hen Pathian sawr u. 

2A min rokual chu sawr ule; chawnglawmhnâk rokual chu pêk u! 

3“Thil na ti mi tla chu an chê a! Na thiltikhonâk chu a rokual ngâk! Na mêlma tla 

chu lâu hen na mâika ah an kân. 

4Tual tlûn mikip nih a nan sawnh; la sak hen a nan sawr, la sak hen na min an 

sawr,” Pathian sinah ti u. 

5Pathian nih minung fa tla tlûnah a thilchê ti tla, hawng le, zauh. 

6Tipi tla chu tual châr ah a siam le, hawng kan thlâktu tla nih tiva chu kâ hen an 

tan. chunah a thilti ruang chun kanna lâwm. 

7A thiltikhonâk hen zungzâl lâi a rêl le; phun tla chu a zauh kumza na. âukhawm 

a lakah an hel lo. 

8Phun zawzawng tla, kan Pathian chu sawr u; nan sawrnâk chu theih hen um 

seh. 

9Nung dam hen hawng kan zuah le, tlâ ding hawng kan siang lo. 

10Pathian, nik ding hen na kan siah le; vmei hen tangkasa an êr mi hâwi hen na 

kan nik. 

11Thang lakah na kan awhtir le, kan kêng ah thilrit na siah. 

12Ka mêlma na kan lamhbêktir le; mei leh tîlian lakah kan lan, tuah lam chun 

himnâk ah na kan siah rawh. 

13Na in ah duah mi bâwlnâk ka hawng put lai le, ka tiam mi hâwi hen ka nan 

pêk lai. 

14Ka lawksawng liauah ka ti lai, ka ti mi hâwi hen ka nan pêk awt. 

15Mâichâm tlûnah duah ding dawrâ chu ka hawng ap lai le, chawchal leh kâl 

hen ka bâwl lai, a khâ chu vân leiah a kâi lai. 

16Pathian zahtu zawzawng tla, hawng ule, ngâi u, ka rangah thil a ti mi chu ka 

nan simh na lai. 

17Ṭangpi ding hen ka auh le, la hen amah ka sawr. 

18Ka sual ka theihtir lo chun LALPA nih hawng ka ngâi piak lai lo. 

19Sikhawmsele, Pathian nih chun a ka theih tatak le; ka thlachamnâk a ngâi. 

20Pathian nih ka thlachamnâk a nawng lo ruangah leh a dâwtnâk dawng lo a 

chattir lo ruangah amah chu ka sawr lai. 

Sam 67 

Lâwmthusimnâk La 

1Pathian, kan lakah khuaruat le, mal hawng kan sâwm le; kan lakah vêl nei hen 

hawng kan zauh. 

2Laikulh pumpi nih na duhzia theih ding hen leh phun zawzawng tla nih na 

ruangsuahnâk theih ding hen. 

3Pathian, mi tla nih a nan sawrnâk ding leh mi zawzawng nih a nan sawr seh! 

4Rep tak hen zapi tla lâi na rêl piak na hen tual tlûnah mi phun tla na rui na 

ruangah lâwm hen la sak na seh. 

5Pathian, mi tla leh mi zawzawng nih a nan sawr seh! 

6Ram nih fângzûn ding a suah; Pathian, kan Pathian nih mal hawng kan sâwm. 

7Pathian nih mal hawng kan sâwm le, mun kip mi nih amah chu zah seh. 

Sam 68 

Nehnâk Phun La 

1Pathian chu a thawk le, a mêlma tla a rektir phin na. Amah huatu tla chu neh 

hen an tek phin. 

2Meikhâ sêm phin mi hâwi hen anmah tla chu a nar phin na; mei kiangah 

khuailul a zawr mi hâwi hen misual chu Pathian mâika ah an vei. 

3Sikhawmsele, mirep tla chu Pathian mâika ah anna lâwm le; lâwptlo leh lâwm 

hen an âu. 

4Pathian sinah la sak u, a min sawr hen la sak u, sûm tlûnah a to mi rangah 

lampi timhtuah u. A min chu LALPA asi, a mâika ah chun a lâwm u! 

5Biakin thenhlimh ah um mi Pathian nih chun mi ngâkṭah leh numei tla a 

zauhkhenh na. 

6Mi riangvâi tla rangah umnâk in a pêk le, rêng an tlâ mi chu thawsuaknâk ah a 

kalpi na, sikhawmsele mi hel tla chu ṭiau tâk mi ram ah an um lai. 

7Pathian, na mi tla na rui na liauah, ramkaro nan kanh liauah, 

8tual chu â nîn le, vân nih ruah a sûrtir, Sinai Tlâng mi Israel Pathian na hawng 

ruangah. 

9Ruah tamtak na sûrtir le, na ram a dâwng rawh mi chu na thartir nawlh le; 

10na mi tla nih chun chunah in an sak. na ṭhatnâk hen mipâm tla rangah na pêk 

na. 

11LALPA nih dîn a pêk le, nunau tamtak nih thâwngthâng an put: 

12“Lal tla leh an kawrsen tla an tek phin!” ti hen, In ah mi nunau tla nih an thil 

anna ṭhen; 

13Vaṭhu ruak tangkasa hen tuam mi, a thla ngûn ṭha hen lektir mi tla, (Zeirangah 

rêl tuk liauah nan lakah mi zeimaw mi dawrâ kulh ah nan umâ) 

14Pathian zeizawng tikho nih Zalmon Tlâng tlûnah lal tla a rektir na liauah 

chunah chun vâr a tlâ tir. 

15Hasan tlêng chu tlêng rokual tak asi le, tlêng pâwng tamtak um mi asi! 

16Zeirangah na tlêng rokual thawk hen siarlo tak hen na zauhâ Pathian nih tlêng 

sâng tak umnâk dingah a ruat mi tlûnah chun, chunah chun LALPA a um kumza 
lai. 

17LALPA chu a rang kari chak sâng tamtak hen Sinai thawk hen mun thenhlimh 

ah a hawng kal. 

18Tlûnlei a sângnâk ah a sal tleih tamtak put hen a kâi le, thilpêk tla chu mi hel 

tla thawk hen a tawng. LALPA chu chunah chun a um lai. 

19Nisiar hen kan ritphurh phurhtu LALPA chu sawr u; amah chu ruang hawng 

kan suahtu Pathian chu asi. 

20Kan Pathian chu ruangsuahtu Pathian asi; amah chu LALPA, thihnâk ah mi 

hawng kan humtu kan LALPA a si. 

21Pathian nih a mêlma sualnâk leikâng ti vimatu tla lû chu a khuai piak na lai. 

22LALPA nih chun, “Basan thawk hen na mêlma tla chu ka hawngpi na lai le; 

tisumsumriat thûk tak thawk hen ka hawng kîrpi na lai, 

23churawhchun an thî lakah na nâm na lai le, na ui tla nih duh tâwk hen an liak 

lai,” a ti. 

24Pathian, neh hen na kal mi leh na mun thenhlimh ka lal nih na ṭawl mi chu mi 

zawzawng nih an muh. 

25La saktu tla chu mâilei ah, tumphung tumtu tla chu dunglei ah, nungâk 

khuangtê tumtu chu a lâi ah. 

26“A mi le tla pumhnâk ah Pathian chu sawr ule; nannih Jakob thlâk zawzawng 

tla, LALPA chu sawr u!” 

27A masachem hen Benjamin, phun mêchem hawng, churawhchun Juda ruitu 

leh an murui tla hen, Zebulun leh Naphtali ruitu nih zûl na seh. 

28Pathian Jerusalem ah na Biakin, lal tla nih lâwmman a nan pêknâk thawk hen 

kan ruangrâl ah 

29na mang mi na thiltikhonâk chu zauhtir. 

30Aigupta ram ah lâiluang nâwngah ramsa um mi chu nunsimh le, chawchal 

rual leh a fa tla chu rêp na. An tangkasa an pêk hen an ektê hen an kûn lân lo 
chu râltuk duhtu tla chu rek phin na. 

31Aigupta thawk hen mifial tla an hawng lai le, Sudan mi tla nih thlacham hen 

Pathian leiah an bân an phar lai. 

32Laikulh lalram tla, Pathian sinah la sak ule, 

33LALPA vân, a lânah mi vân ah to mi chu la sak hen sawr u. Amah thu ngâi 

ule, hâu fâk tak hen âu u. 

34Vân ah a chaknâk, Israel tlûnah a lalnâk; a Pathian thiltikhonâk chu phuang 

u. 

35A mun thenhlimh thawk hen Israel Pathian a hawng kal liau chun ṭihnung a 

kâi a! A mi le tla sinah chaknâk leh thiltikhonâk a pêk. Pathian chu sawr u! 

Sam 69 

Ṭangpi Ding Hen Âunâk 

1Pathian, ruang hawng ka suah! Tî nih ka ngâwng tiang hawng ka nâm. 

2Nêngthû thûk tak ah ka pil, tual chang rerêng a um lo; tî thûk tak leh tî tlingtlawk 

lakah ka tlâ awt mi chu ka suak. 

3Ṭangpi deih hen âunâk ah ka dâ thlo, ka rawm tla a fâk ver. Nangmah ṭangpi 

ding hâwl hen ka mit tla a hivâi ver. 

4A san lo hen hawng ka huatu tla chu ka lû mi sam ngâk hen an tam. Ka mêlma 

tla nih keimah do hen âwkrâwl thu an sim le, an chak le, thah ding an ka awt. 
Ka fâr lo mi thil an ka khirh. 

5Pathian, ka sual tla hi nang sinah chun thuh asi lo; ka ât zia tla chu na theih. 

6Chungnungchem LALPA zeizawng tikho! Nangmah a nan zumhtu tla lakah 

mualpho hen hawng ka umtir lah. Israel Pathian! nangmah a nan sawnhtu tla 
lakah ningzak hawng ka saih lah. 

7Zauhnawmh leh ningzak saih hen ka um mi chu nangmah ruangah asi. 

8Ka unau tla sinah chun khual hâwi ka si le; ka dâwngsung tla sinah chun 

ramdang mi hâwi ka si. 

9Na Biakin ah ka pumpêknâk nih chun mei hâwi hen hawng ka khangh. 

Nangmah lakah simsiatnâk chu ka lakah a hawng. 

10Kei chu buh ngei hen ka nâutir le, mi tla nih an ka zauhnawmh. 

11Ulhnâk puan hen ka thuam le, an hawng ka nihsanh. 

12Khualâi tlêng ah keimah thu karo an sim, Zurî mi tla nih la hen an ka 

suangkhâng. 

13Kei lam chu LALPA, na sinah thla ka hawng cham lai. Pathian na tik na ruat 

mi lakah hawng ka sâng. Ruangsuah ding hen thu na tiamh ruangah na 
dâwtnâk rokual ruangah hawng ka sâng. 

14Nâng lakah ka pil ding mi chu ruang hawng ka suah le; tî thûk tak leh ka 

mêlma tla lakah mi chu hawng ka hum le, hawng ka kil. 

15Tîlian ka lakah hawng tlungtir lah; Tî thûknâk ah tlâ ding leh thlân khur sungah 

lût ding hawng ka siang lah. 

16LALPA, na dâwtnâk dawng lo leh na ṭhatnâk ruangah hawng ka sâng le, na 

vêlneihnâk rokual ruangah keimah lei hawng a hawi! 

17Na to-aw lakah hin a thup lah le; lawksawngnâk fâk tak ah ka um, tuah hawng 

ka sâng! 

18Ka sinah hawng le, ka mêlma lakah mi ruang hawng ka suah le, hawng ka 

hum. 

19Ka mêlma tla nih ningzak an ka saih mi leh zauhnawmh ka si zia na theih hen 

na muh. 

20Simsâwinâk nih ka thinlung a râwk le, ka lung a dawng. Zângfahtu leh siherhtu 

ka lungum le, sikhawmsele pakhat khawm an um lo. Thlangamhtu ka hâwl le, 
âukhawm ka tawng lo. 

21Ka sung a vêng liauah tûr an ka pêk; ka tîhâl liauah uain thur an ka pêk. 

22An puai nih anmah râwk na seh; a thup hen an puai tuah nih chun anmah 

niamhtir na seh. 

23An mit chawtir na, an kêng tla chaklotir kumza na! 

24An lakah na thinthawknâk suah le, na thinrunnâk hen neh na. 

25An umnâk chu a karo hen mâk na seh; an puanin ah chun pakhat khawm 

nung hen a mâk lah na seh. 

26Na rêp na mi chu an nehsawh na; na liamh na mi tuarnâk thu chu an sim. 

27An sual zawzawng singsiahnâk bu chu kil le, na ruangsuahnâk lakah chun 

tingvo zeikhawm neitir lah na. 

28Nungnâk bu ah mi an min chu râwk hen um seh, na mi le rînnâk bu ah telh an 

silonâk ding hen. 

29Sikhawmsele, kei lam chu nganfâk leh lungdawng hen ka um; Pathian, hawng 

ka châwi le, ruang hawng ka suah! 

30Pathian chu la hen ka sawr lai le, a rokualnâk chu lâwmthu sim hen ka phuang 

lai. 

31Hi nih hin chawchal a ṭhang zawh mi leh ranrual mang hen a sinah bâwlnâk 

ngâk hen LALPA chu a lawmhtir lai. 

32Nâuneh an si mi tla nih an muh tikah anna lâwm lai le; Pathian sawnhtu tla 

khawm fawrh hen an um lai. 

33LALPA nih ṭangpi herh leh rêngin mi tla chu philh lo hen a ngâi na. 

34Tual leh vân tla, Pathian chu sawr u. Tipi leh a sungah um zawzawng tla nih 

khawm sawr u. 

35Jerusalem chu a hum lai le, Juda khuapi tla chu a sak nawlh lai. A mi tla chu 

chunah an um lai le, ram chu anna ting lai. 

36A to-aw thlâk tla nih chun an luah lai le, amah dâwttu tla chu chunah an um 

lai. 

Sam 70 

Ṭangpi Ding Hen Thlachamnâk 
(Sam 40.13-17) 

1Pathian ruang hawng ka suah! LALPA tuah hawng ka ṭangpi! 

2Thah ding hawng ka tumtu tla chu neh leh nawktir hen um na seh. Ka 

lawksawng ruangah lâwptlotu tla chu dunglei ah kîr hen leh mualpho hen um 
na seh. 

3Hawng ka tluktlaktu tla chu neh hen an umnâk zîmtir seh. 

4Na sinah hawngtu tla chu lâwm hen lâwptlo na seh. Na ruangsuahnâk ruangah 

lâwmthu simtu tla nih “Pathian chu a rokual a!” ti kumza na seh. 

5Pathian, kei chu ka chak lo hen, ṭangpitu ka nei lo, Khulrang hen ka sinah 

hawng. LALPA, nang chu ka ruangsuahtu na si, hawng ka ṭangpi ding hen a 
nam rawh! 

Sam 71 

Tarpa Thlachamnâk 

1LALPA, hawng ka hum ding hen na sinah ka hawng; neh hen hawng ka umtir 

rîlmâl lah! 

2Mirep na si ruangah hawng ka ṭangpi le, ruang hawng ka suah. Hawng ka ngâi 

le, ruang hawng ka suah. 

3Thlangam tak hen ka dawrnâk leh hawng ka hum ding hen ka kulhpi bir tak si 

rawh. Nang chu ka kulh leh hawng ka vêngtu na si. 

4Ka Pathian, mi ṭhalo tla leh mi rualo leh misual tla thiltikhonâk lakah mi ruang 

hawng ka suah. 

5LALPA, ka ngâksiatê thawk hen ka lungumnâk ka siah hen ka nan ngauhsan. 

6Ka damsung zawzawng na lakah ka ngauh le, ka suak ni thawk hen nangnih 

hawng ka hum. Ka nan sawr kumza lai. 

7Hawng ka vêngtu chak tak na si ruangah ka nungnâk hi mi tamtak rangah 

zânzauh ding hen a um. 

8Nâ tlêk tlêk hen ka nan sawr hen na rokualnâk ka phuang. 

9Tuah ka tar mi hi hawng ka nawng lah. tuah ka chak lo mi hi hawng ka kaltâk 

lah. 

10Ka mêlma tla nih thah ding an ka tum le, thu anna ruah le, an ka phiar. 

11“Pathian nih a kaltâk rawh; a dunglei ah kan ṭhâwl lai le, kan tleih lai, amah 

sanhtu ding âukhawm an um lo,” an ti. 

12Pathian, ka sinah mi lât takah um lah. Ka Pathian, hawng ka ṭangpi ding hen 

a nam. 

13Hawng ka dotu tla chu neh leh râwk hen um na seh. Nganfâk pêk ding hawng 

ka tumtu tla chu mualpho leh ningzak hen um na seh. 

14Ka lungumnâk chu na sinah ka siah kumza lai le, ka nan sawr dadauh lai. 

15Na ṭhatnâk thu ka sim lai le, ka theih kho mi ngâk hen tam khawmsele, nâ tlêk 

hen na ruangsuahnâk thu ka sim lai. 

16LALPA, Pathian, na thiltikhonâk chu ka sawr lai le; nangmah ṭhatnâk ka 

phuang lai, nangmah tâ cho. 

17Ka ngâksia liau thawk hen na hawng ka sîntir le, na thilchê ti tla chu ka sim 

nget rih. 

18Pathian, tu chun ka tar rawh le, ka sam tla a pâr rawh; Hawng ka kaltâk râlmâl 

lah. Thlâk hawng um ding mi zawzawng sinah na thiltikhonâk leh chaknâk ka 
sim liau hin ka sinah um kumza. 

19Pathian, na repnâk nih vân a dîng. Thil rokual tak tla na ti le, nangmah hâwi 

âukhawm an um lo. 

20Ka tlûnah tuarnâk leh nawknâk na hawng tlungtir le, sikhawmsele, chaknâk 

na ka pêk lai le, thlân lakah mi chu na ka hum lai. 

21A lân ngâk hen lian dauh hen na ka siam lai le; thla na ka ngamh lai. 

22Ṭingṭang hen ka nan sawr lai le, ka Pathian, na zumhkâinâk ka sawr lai. Nang 

Israel Mi Thenhlimh, ka ṭingṭang tum hen na sinah la ka sak lai. 

23Na rangah ṭingṭang ka tum liau chun lâwm hen ka âu lai le; ruang na ka suah 

ruangah ka thinlung zawzawng hen la ka sak lai. 

24Keimah nganfâk pêk ding hawng ka tumtu tla chu neh leh ningzak saih hen 

an um ruangah nî tlâk hen na repnâk thu ka sim lai. 

Sam 72 

Lal Rangah Thlachamnâk 

1Pathian, nangmah repnâk mang hen lâirêl ding lal chu simh; nangmah diknâk 

chu pêk, 

2Churawhchun na mi le tla lakah diknâk hen lâi a rêl hen nehsawh a um mi tla 

chu repnâk hen lâi a rêl piak na lai. 

3Ram chu vân ṭhatnâk lakah a lâwm sele; repnâk chu theihthiam seh. 

4Lal nih mipâm tla chu ṭha tak hen lâirêl sele, ṭangpi ngâi chu ṭangpi sele, anmah 

nehsawhtu chu neh piak na seh. 

5Nâ a chêu sung zawzawng chu na mi tla nih an sawr sele, hun hawng um ding 

mi rangah thlâ nih chêu a pêk kar vial chu. 

6Lal chu a lo lakah ruah a sâr mi hâwi leh ram lakah chî vawrh a tlâ mi hâwi si 

seh. 

7Repnâk nih chun a dam kar zawzawng chu ningnotir sele, vânṭhatnâk chu thlâ 

chêu kar zawzawng tiang si seh. 

8A lalram chu tipi thawk hen khatlei tipi tiang si seh, Eufretis thawk hen tual 

dawnghnâk tiang si seh. 

9Ramkaro mi tla chu a mâika ah an kân lai le; A mêlma tla chu tual ah lawnh 

hen an um lai. 

10Spain ram lal tla leh tikulh ah um mi tla nih thilthawt an pêk lai le, Arabia leh 

Ethiophia ram mi lal tla nih thil ap ding an hawng put lai. 

11Lal zawzawng a mâika ah an kân lai le; phun zawzawng tla nih a nâwl an zulh 

lai. 

12Amah auhtu mipâm tla chu ruang a suah na le, ṭangpi herh leh thlawrhthlâu 

hen an um mi tla khawm. 

13Mipâm leh mi chaklo chu a siherh na, ṭangpi herh mi tla nungnâk chu a hum. 

14Rawknâk leh nâunehnâk lakah mi chu ruang a suah na le, an nungnâk chu a 

rangah sung tak asi. 

15Lalchem chu dam sâwt seh! Arabia ram mi nih ngûn pêk na seh, zeiliau 

zawngah a rangah thlachamnâk um seh, Pathian malsâwmnâk chu a lakah um 
kumza seh. 

16Ram ah chun fâng tamtak um seh; Lebanon tlêng ah a rah duh hâwi hen tlêng 

tla chu rah hen khat seh. Phâi belh hen a khat mi hâwi hen khuapi chu minung 
hen khat seh. 

17Lal min chu philh hen um lah sele; a min thangnâk chu nâ a um kar zawng si 

seh. Phun zawzawng nih amah sawr sele, Pathian nih mal a sâwm na ding hen 
deih na sele, Lal rangah lâwptlonâk duh na seh. 

18LALPA, Israel Pathian chu sawr u, hi bang thilchê tla hi amah cho nih a ti. 

19A min rokual chu zungzâl hen sawr u, a rokualnâk nih tual zawzawng hi khattir 

seh. Amen! Amen! 

20Hi hi Jese fapa David thlacham dawnghnâk a si. 

Sam 73 

BU THUMNâK 
(Sam 73-89) 

Pathian Lâirêl Diknâk. 

1Pathian chu Israel thinlung thenhlimh tla tlûnah thungâi a ṭha. 

2Sikhawmsele, ka zumhmaih le, ka lunglo dêngmâng, 

3misual tla sul-le-lam tluang ka muh hen anna zûm mi chu ka hua ruangah. 

4Annih tla chu nganfâk khawm an tawng lo le, an chak hen an ṭhisel. 

5Midang tla hâwi hen khawm an tuar lo; midang hâwi hen khawm an lawk a 

sawng lo. 

6Zâmnâk chu chikchîn hâwi hen anna awih, rawknâk chu nipuan hâwi hen anna 

aih; 

7an thinlung nih sualnâk a suah, an thinlung chu sual thilti tumnâk hen a khat. 

8Midang tla chu an nihsanh na le, thu ṭhalo tla an sim; anna zûm le, midang 

nauneh ding mi thu tla an sim. 

9Vân Pathian chu an sâwi le, tual ah minung rangah zauhnawmhnâk thupêk tla 

an pêk. 

10Churawhchun Pathian mi tla tiang khawm anmah leikângah kawp hen an sim 

mi zawzawng thinlung thawk tak hen an lung khonâk ding hen. 

11“Pathian nih a theih lai le, Chungnungchem nih a muh kho lai loh,” an ti. 

12Hi hi misual tla duhkâng tak chu asi. Tamtak an nei le, an nei dadauh. 

13A si chun, thenhlimh tak hen kilkâwi mi leh sualnâk ka ti lo mi hi zeikhawm asi 

lo bei ne? 

14Pathian, nî tlâk hen tuarnâk na ka pêk le, zing siar hen na ka rêp. 



948 

Bawm Common Language Bible Version 
@ 2006 Bangladesh Bible Society  

 
 

 

 

15Chu hâwi thil ka ti asi chun, na mi le tla ti dîn hen â bang lai loh. 

16Hi bang thil ti ding hi ka ruat tâwn le, sikhawmsele ka rangah a har tuktarâi, 

17na Biakin thenhlimh ah ka kal lân lo chu. Misual tlûnah a hawng tlung ding mi 

chu ka theihthiam rawh. 

18Annih tla chu mun nâl lakah na siah na lai le, siatnâk lakah na tlûktir na lai. 

19Lâkkhatko ah anna râwk dep le, dawnghnâk ṭihnungkâi ah an kal. 

20LALPA, nangmah tak na hawng thawk rawh chun zînglei ah mang a vei mi 

hâwi hen an lang lo rawh. 

21Ka thinlung dawn a nuam lo liauah leh ka lungfâk liauah ramsa hâwi hen 

theihnâk ka nei lo le, 

22nang chu ka nan theih loh. 

23Sikhawmsele, na kiangah ka um kumza le, na kut hen na ka tleih ko. 

24Na remruatnâk hen na ka rui le, a dawnghnâk ah chun chawnglawmhnâk hen 

na ka ting lai. 

25Nangmah lo chu vân ah zei thil dang ka nei mi a um? Nangmah ka nan tingnâk 

thawk hen tual ah zei thil dang me ka duh laiâ 

26Ka thinlung leh ka taksa hi chak lo khawmsele, Pathian chu ka chaknâk asi; 

zeiliau zawngah ka herh kumza mi chu. 

27Nangmah nih na kaltâk mi chu a vei ngelchel lai; na lakah mi zumhkâilo chu 

na veih na lai. 

28Kei lam chu, na kiangah um hi thungâi châ ka ti le, LALPA, Chungnungchem 

zauhkhenhnâk ting ding leh a thilti phuang ding hen. 

Sam 74 

Phun Tla Suahnâk Ding 
Hen Thlachamnâk 

1Pathian, zeirangah hi hâwi hen na kan kaltâk? Na mi le tlûnah hin na thin a run 

kumza awt na maw? 

2Hun sâwt tak na tâ si ding hen na thîm na mi tla leh nangmah mi si ding hen 

sal na suah na mi chu theihkumza. Veikhat na umnâk Zion Tlâng chu 
theihkumza. 

3Kan mêlma tla nih Biakin ah mi thil an râwk ver mi hi hawng ṭawl. 

4Nan mêlma tla nih nan Biakin ah nehnâk ting hen an âu, nehnâk puanzâr chu 

chunah chun an thlâi. 

5Tumun ah mi thing hâutu nih an reitlung hen thing an hâu mi an bangh. 

6Thing tlêng inkhâr tla chu an reitlung leh tukboh hen an râwk ver. 

7Na Biakin tla chu an râwk le, an duah hep; nangmah an sawnhnâk mun tla chu 

an nawmh. 

8Râwk dep ding hen hawng kan duh le, ram lakah mun thenhlimh chu an duah 

hep. 

9Kan singsiahnâk thenhlimh tla chu a vei rawh; khuavêng pakhat khawm an 

relh lo, hi hi zei tiang a sâwt awt âukhawm nih an theih loh, 

10Pathian, zeitiang riamruam me kan mêlma tla nih a nan nihsanh awt? Na min 

chu zungzâl hen an simsiat awt na maw? 

11Zeirangah ṭangpi ding na kan duh loâ Zeirangah na kut dunglei ah na siah 

vingâ 

12Sikhawmsele, Pathian, nang chu a tîr thawk hen kan lal na si le, vei tamtak 

ruang na kan suah. 

13Na chaknâk hen tipi chu na ṭhentir le; tî minung lû tla chu na thlawngh. 

14Leviathan lû chu na niamh le, a taksa chu ramkaro sa tla châwmnâk ah na 

mang, 

15Tinungva leh tikhur na luangtir, tivapi tla na kangtir, 

16Sûn leh zân na siam le; nâ leh thlâ chu anmah mun ah na siah na; 

17tual chu a ri na siam le, busik leh ṭhâlpini na siam, 

18Sikhawmsele, LALPA, na mêlma nih an nihsanh mi theihkumza le, Pathian 

neilotu tla leh nangmah siarlotu an si zia khawm theih, 

19Na mi le an mêlma tla lakah mi ṭangpi herh tla chu kaltâk lah; na mi nehsawh 

hen an um mi tla philh na lah! 

20Kan lakah na thudîntuk chu theihkumza, ram ken a mûi mi kipah rawknâk a 

um, 

21Nâuneh hen a um mi tla chu mualpho hen umtir lah na, ṭangpi ngâi leh mipâm 

tla nih an sawr seh. 

22Pathian, thawk le, na mawh lo zia thu sim! Pathian neilotu tla nih nî tlâk hen 

an nihsanh mi chu theihkumza na. 

23mêlma tla thinthawk hen an âu mi chu philh lah le, na leido rihâu suah vima 

mi khawm philh lah. 

Sam 75 

Pathian Lâirêltu Chu 

1Pathian, lâwmthu ka nan simh, lâwmthu ka nan simh! Na rokual zia kan sim 

hen na thilchê ti mi tla kan sim. 

2“Lâirêlnâk ding hen tik ka ruat le, ṭhatnâk hen lâi ka rêl awt. 

3Thilsiam nung tla thir hen a nân khawmsele, a lungphûm chu bir tak hen ka kil 

lai. 

4Misual chu zauhnawmh mang lo ding hen ka simh, 

5an puarnâk khawm bâng ding hen ka simh na,” Pathian nih a ti. 

6Lâirêlnâk hi saklei leh thlanglei thawk hen mawh, simlei leh marlei mi khawm 

asi loh; 

7Pathian chu, lâirêltu, mi zeimaw mi rangah mawhtirtu leh midang rangah 

thawsuaktirtu chu asi. 

8LALPA nih chun hâi a put le, a thinthawknâk uain hâng rât tak hen a khah. A 

thlât le, misual zawzawng nih an din. a zut mi dawngh tiang an din; 

9Jakob Pathian thusim leh a sawrnâk lasak chu ka bâng dah lai loh. 

10Misual thiltikhonâk chu a râwk lai le, mirep thiltikhonâk chu a pungtir lai. 

Sam 76 

Nehtu Pathian Chu 

1Juda ram ah Pathian chu, theih hen a um le, Israel ram ah a min chu zah hen 

a um. 

2Jerusalem ah in a nei le, Zion Tlâng ah a um. 

3Chunah chun mêlma thalzum tla a khiak piak na le, an phaw leh an nâmsâu 

khawm, asi, an riamnam zawzawng khawm. 

4Pathian, na rokual ngâk a! Na mêlma na neh na mi tlâng thawk hen na hawng 

kîr liau chun na rokual châwk a! 

5An kawrsen râlṭha neih zawzawng chu an suh piak hep na le; tu chun mithi 

itnâk ah an it hep le; an chaknâk leh an thiamnâk zawzawng chu mang a tlêk 
lo rawh. 

6Jakob Pathian, anmah tla na ṭhih na liauah, rang leh a tlûnah â chuan mi tla 

tlâ hen an thi. 

7Sikhawmsele, LALPA, mikip nih nang chu an ṭih. Na thinthawk liau chun na 

mâika ah âukhawm an dîr kho lo. 

8Vân thawk hen na lâirêlnâk chu na theihtir le; 

9Tual tlûnah nâuneh hen um mi ruangsuah ding hen na thawk le, lâirêlnâk na 

phuang liau khan, laikulh chu a ṭih le, a dâisip. 

10Minung tla thinthawknâk chu nangmah sawr tawngnâk cho asi. 

11LALPA na Pathian rangah na tiamh mi chu pêk rawh; a kiangkam ah phun 

zawzawng tla a sinah thilpêk hawng put u. Pathian nih minung tla amah ṭih ding 
hen a siam na; 

12anna zûm mi lal fapa tla a nâutir na le, lal rokual tla a ṭhih na. 

Sam 77 

Tuar Liauah Lungngamnâk 

1Hâu fâk tak hen Pathian ka auh le; a ka ngâi piak. 

2Lawksawng ni ah LALPA sinah thla ka cham, thlacham hen khuadei ver hen 

ka kut ka phar le, khawmsele thlangamnâk ka tawng lo. 

3Pathian leikâng ka dawn liauah ka ngaih a sia le, ka dawn chun ka thinlung a 

dawng. 

4Zân khuavâr hen it lo hen hawng ka siam, Ka dî tuk le ka hawlh kho lo. 

5Ni a len vima mi chu ka ruat le, kum a vei rawh mi tla ka theihkumza. 

6Dawnnâk thûk tak hen zân ka mang, hi hi keimah thinlung hen ka dawn mi chu 

asi: 

7“LALPA nih hawng kan nawng kumza awt mazei? Kan lakah â lâwm nawlh awt 

lo ma? 

8Hawng kan dâwt awt lo rawh na maw? A thutiam a um awt lo rawh na maw? 

9Pathian nih khua a ruat awt lo rawh na maw? A zângfahnâk chu thinthawknâk 

nih ma a thlâk awtâ” ti hen. 

10Churawhchun, “Ka thinlung a fâktir chem mi chu Pathian nih thil a ti kho lo 

rawh ti hi asi,” ka ti. 

11LALPA, na thilti rokual chu ka theihkumza lai le; a lânah thilchê na ti mi khawm 

ka theih nawlh lai. 

12Na thilti mi zawzawng ka dawnruat lai le; na thilti rokual zawzawng tla ka ruat 

lai. 

13Pathian, thil na ti mi zawng chu â thenhlimh, nang hâwi hen Pathian rokual 

âukhawm an um lo. 

14Nang chu thilchê titu Pathian na si; phun tla lakah na chak zia na langh. 

15Na mi Jakob leh Josef thlâk tla chu na thiltikhonâk hen ruang na suah na. 

16Pathian, tî nih an muh chun a nan ṭih hen, tipi thûk chu a thir. 

17Vândâwm nih ruah a sûrtir; vân ah khua a rî, mun kipah mîmthlâ a lek. 

18Na khuarît nih chun a ṭawl le, mîmthlalek nih laikûlh a cherh; tual a thir le, â 

nîn. 

19Tî tlingtlawk lakah na kal le; tipi thûk tak na tan. Sikhawmsele na keneh chu 

muh kho asi lo. 

20Dawrêpu hâwi hen na mi tla chu hotu Mosi leh Aron hen na rui na. 

Sam 78 

Pathian Leh A Mi Tla 

1Ka mi tla, ka nan sîntir na mi lakah hin ngâi ule, thu ka sim mi hi ngâi u. 

2A lânah kan pa le nih hawng kan simh le, 

3kan theih mi tla chu finghnâk mang hen thil thup tla chu ka simhfiang lai. 

4LALPA rokualnâk leh a thilti rokual tla, thilchê a ti mi tla chu kan fa le tla lakah 

pheh lo hen thlâk hawng um ding mi sinah khawm kan simh na lai. 

5Israel mi tla sinah dîn tla a pêk na hen Jakob thlâk tla chu thupêk a pêk na. 

Kan thlâktu tla chu dîn thu tla an fa tla sîntir na ding hen a simh na le, 

6churawhchun thlâk hawng um ding mi nih an châwng khonâk ding leh an fa tla 

an simh singsuan kho na ding hen. 

7Hi hâwi hen Pathian lakah an lungnâk ngauh ding hen leh a thilti tla chu an 

philh lonâk ding hen, a thupêk tla an zûl kumzanâk ding hen. 

8An thlâktu tla nih an hel le, ê-aw ngâilo mi leh bir tak a Pathian zumhnâk neilo 

mi, a lakah zumhkâilo mi hâwi an silonâk ding hen. 

9Efraim thlâk tla chu, chanhtiang leh a thalzum tla mang hen tuknâk ni ah an 

tek. 

10Pathian hen an thutiam tla chu an tleih lo le, a dîn thu zûl ding khawm an âl. 

11A thilti leh thilchê a ti mi an muh mi tla khawm an philh. 

12An thlâktu tla nih an chawnh liauah Aigupta ram ah Zoan phâi ah Pathian nih 

thilchê a ti. 

13Tipi chu a ṭhen le, a lanpi na; tî tla chu vâm hâwi hen a dîrtir. 

14Sûn ah chun sûm hen a rui na le, zân ah chun khuadei ver hen meichêu hen 

a rui na. 

15Ramkaro ah lungpi a kaktir le, a sung thawk hen tâ a pêk na. 

16Lungpi thawk hen tinung a suaktir le, tiva hâwi hen a luangtir. 

17Sikhawmsele Pathian lakah an sual nget le, ramkaro ah Chungnungchem 

lakah an hel. 

18Buh an duh mi hauh hen Pathian an nik. 

19Pathian kalh hen “Pathian nih ramkaro ah buh a pêk kho lai mazeiâ 

20Lung a vuak hen tî a hawng suak mi chu a dik ma chu, sikhawmsele a mi le 

tla hi sang leh meh a pêk kho lai maâ” an ti. 

21Churuang chun LALPA nih a theih rawh chun a thinthawk le, mei hen a mi tla 

chu a rêp na le, an lakah a thinthawhnâk chu a zual, 

22anmah ruangsuah ding hen amah chu an zumh lo ruang leh an lunglo 

ruangah. 

23Chung vân leiah thu a sim le, a khâr tla awng ding hen thu a pêk. 

24Vân thawk sang a pêk na, manna ei ding hen a pêk na mi chu. 

25Churawhchun vânmifial tla buh an ei rawh; an duh ri Pathian nih a pêk na 

rawh. 

26Saklei mi thli lêng ding hen thu a pêk le, a thiltikhonâk hen simlei mi thli khawm 

a thawktir; 

27a mi tla sinah chun va tla a fial le, tiva kapah sep tluk a tam hen; 

28An kulh lâi ah puanin kiang tla ah chun an tlâ. 

29Churawhchun zapi tla nih an ei rawh chun an khim rawh, Pathian nih an duh 

mi tak chu a pêk na rawh. 

30An duh mi chu tâwk tilo hen an duh nget rih, an ei nget rih. 

31Pathian an lakah a thinrun le, an mi chak chem tla a thah le, Israel lakah an 

tlangvâl ṭha chem khawm a thah na. 

32Thilchê tla ti menza khawmsele amah chu an zumh lo le, an sual nget rih. 

33Churuangah an san chu a dawnghtir le, an nungnâk chu siatnâk hen 

lâkkhatko ah a dawnghtir. 

34An lakah zeimaw mi a thah na tik zawngah a dang tla chu a sinah anna pêk 

lai le, an rim hen lungnâwng tak hen a sinah thla an cham lai. 

35Pathian chu anmah humtu asi mi leh zeizawng tikho chu anmah ṭangpitu asi 

ti an theih rawh. 

36Sikhawmsele an thu tla chu âwkrâwl hep asi le, an sim mi zawng tla chu zumh 

a kâi lo. 

37A lakah an diklo le, an thutiam lakah zumh an kâi lo. 

38Sikhawmsele Pathian nih a mi le tla tlûnah khua a ruat. An sual a ngaihdam 

le, a veih na loh. Vei tamtak a thinthawknâk a lât hen â sêm. 

39Thi kho mi minung cho an si zia leh thli a hawng lêng le, a kal ving mi hâwi 

cho an si zia a theih na. 

40Ramkaro ah a lakah an hel tâwn le; vei tamtak a lung an sitir tâwn lo! 

41Pathian chu an nik lemang le, Israel Pathian Thenhlimh chu a lung an fâktir. 

42A thilti rokual hen an mêlma lakah mi a hum na mi tla an philh. 

43Chun, a chaknâk thil leh thilchê a ti mi tla chu Aigupta leh Zoan phâi ah a 

langh. 

44Tiva tla chu thisen ah a changtir le, Aigupta mi tla nih tî din ding an nei lo. 

45An lakah thovâi a fial le, chu nih chun hamhnâk a pêk na, chu-uh tla nih chun 

an ram a râwk. 

46Khâubawk tla chu an thlâi râwk ding leh an lo râwk ding hen a fial. 

47An grep zûn tla chu rial hen a râwk piak na le, an theipi kâng tla chu vûr hen 

a râwk piak na. 

48An ran tla chu rial hen a thah piak na le, an ranrual tla chu ṭêk hen a thah piak 

na. 

49A thinthawknâk leh a thinrunhnâk fâk tak a hawng fial mi nih chun hamhnâk 

fâk tak a pêk na. 

500 A thinthawknâk â sêm lo, an nungnâk khawm a zuah piak na lo, râi hen a 

thah na. 

511 Aigupta dâwngsungkhur kipah an fa târ chem a thah na. 

52Churawhchun a mi tla chu dawrâ vêngtu hâwi hen a rui na le, ramkaro ah a 

lanpi na. 

53Him tak hen a rui na le, an lâu lo; tipi chu dâisip hen an mêlma tla a khuh piak 

na. 

544 Ram thenhlimh ah amah ngelchel nih a neh mi tlêng leiah a kalpi na. 

555 A mi le tla mang hen ram luahtu tla chu a nar le; Israel phun tla a ṭhenh na, 

an in tla chu a mi le tla a pêk na. 

56Khawmsele, zeizawng tikho Pathian lakah an hel le, an nik. A thupêk tla chu 

an zûl lo. 

57Sikhawmsele an pa le tla hâwi hen an hel le, an dik lo, thalzum ngâwi hâwi 

hen mang an tlêk lo. 

58Lunglonâk sawnh dîn nih a thin an thawktir le, an ruk sawnhnâk nih a thin an 

thawktir. 

59Pathian nih a muh rawh chun a thinthawk le, a mi tla chu a lawnh tlak. 

60Siloh ah a puanin kan lakah a umnâk chu a kaltâk rawh. 

61Thudîntuk Bâwm, a rokualnâk leh a thiltikhonâk theihkumzanâk Bâwm chu 

kan mêlma tla nih lâk ding hen a siang rawh. 

62A mi le tla tlûnah a thinthawk le, an mêlma tla a thahtir na. 

63An tlangvâl tla chu tuknâk ah an thah na le, an nungâk tla pakhat khawm pasal 

nei ding an tawng lo. 

64An bâwlpu tla chu donâk ah an thi le, numei tla chu lungfâk ding hen an siang 

na lo. 

65A dawnghnâk ah chun LALPA it mi chu mi chak uain nih a tha a thawktir mi 

hâwi hen a hawng a ṭhangh. 

66A mêlma tla chu a khirh na le, ningzaknâk dawnghnâk hen a neh na. 

67Sikhawmsele Josef thlâk chu a nawng le; Ephraim phun tla khawm a thîm lo. 

68Juda phun leh Zion Tlâng a duhtak mi chu a thîm dauh. 

69Chunah chun vân ah mi a in hâwi hen Biakin a sak; tual hâwi hen a birhtir le, 

zeiliau zawngah a him kumza. 

70A to-aw David chu a thîm le; mun ningno lakah mi chu a lâk, 

71a dawrâ vêngnâk mun ah mi chu Israel lalchem ah a siam, Pathian mi dawrâ 

vêngtu rangah. 

72David nih chun mah mâika siallo hen a kilkâwi na le, thiam tak hen a rui na. 

Sam 79 

Phun Tla Ruangsuahnâk Thlachamnâk 

1Pathian, lunglo tla nih na ram an rûn. Na Biakin thenhlimh tla chu an nawmh 

hen Jerusalem chu râwk dep hen an mâk. 

2Na mi tla ruak chu ruaklâwm rangah an mâk le, na to-aw ruak tla chu ramsa ei 

dingah an mâk. 

3Na mi tla thisen chu tâ hâwi hen an suaktir le; tâlian hâwi hen Jerusalem khua 

lakah a luang le, âukhawm ruak vâitu ding an um lo. 

4Hawng kan kulhtu phun tla nih hawng kan nihsanh le, hawng kan zauhnawmh. 

5LALPA, kan lakah na thin a run awt kumza na maw? Na thinrunnâk chu mei 

hâwi hen a kâng vima awt na mawâ 

6Nangmah a nan sawnh lotu phun leiah na thinrunnâk suah le, nangmah sinah 

thlacham lotu minung tla tlûnah chun. 

7Na mi tla an thah hen; na ram tla an râwk ruangah. 

8Kan thlâktu tla sual ruangah hawng kan rêp lah. Kan lungumnâk zawzawng 

kan thlâu ver rawh tuah kan tlûnah khuaruat. 

9Pathian, zah na kâinâk ruangah hawng kan ṭangpi le, ruang hawng kan suah; 

hawng kan hum le, kan sual tla hawng kan ngaihdam. 

10Zeirangah phun tla nih, “Zeiah nan Pathian,” hawng kan ti zia lai. Na to-aw tla 

thisen suahtu phun na rêp na mi chu hawng kan muhtir. 

11Rêngtlâ râm hâu chu ngâi le, thi ding hen an mawhtir na mi chu na thiltikhonâk 

hen suah na. 

12Nangmah zauhnawmh hen a nan nawmhtu phun tla chu vei sarih khirh na, 

LALPA. 

13Churawhchun kannih, na mi tla, na dawrâ rual nih lâwmthu kan sim kumza 

hen tik hawng tlung ding zawng lak khawm an nan sawr lai. 

Sam 80 

Phun Tla Remhnawlhnâk 
Ding Hen Thlachamnâk 

1Israel Dawrâ vêngtu, hawng kan ngâi, nangmah ranrual vêngtu, hawng kan 

theih rawh. Thil nung tla thla tlûnlei ah na laltophah tlûnah to le, 

2Efraim, Benjamin, Manaseh, phun tla lakah nangmah ngelchel a langh. Na 

chaknâk hawng kan muhtir le; hawng le, hawng kan hum! 

3Pathian! Hawng kan kîrtir nawlh! Na khuaruatnâk hawng kan muhtir le, 

ruangsuah hen kan um lai. 

4LALPA Pathian, zeizawng tikho, zei tiang riamruam me na mi tla thlachamnâk 

ah hin na thin a run awtâ 

5Ngaihsiatnâk ei ding na kan pêk le, mitthli hâi lian tak din ding na kan pêk. 

6Kan kiangkam mi phun tla chu kan ram dotu dingah na siam le; kan mêlma tla 

nih chun hawng kan zauhnawmh rawh. 

7Pathian, Zeizawng tikho! Hawng kan kîrtir nawlh le, na khuaruatnâk hawng kan 

muhtir le, ruangsuak hen kan um lai! 

8Aigupta thawk hen grep zûn na suah le, Phundang tla chu na nar na le, 

9an ram ah na phun kho ding hen mun na sâm le, a ram chu thûk tak hen a lût 

le, ram pumpi ah a zâm. 

10A dâidul nih tlêng tla a dulh na, sidar thing lian tla chu a ṭeng tla nih a dawrh. 

11A ṭeng tla chu Mediteranian tipi leh Eufretis Tiva phanh khet hen a luah. 

12A kulhnâk dâi tla zeirangah na râwk? A kiang kaltu zawng nih grep chu an fâr 

kho awt. 

13Ngal tla nih an râwk lai le, ramsa tla nih an ei lai. 

14Zeizawng tikho, Pathian, kanmah lei hawng a her! Vân thawk hen hawng kan 

zauh le, hawng le, na mi tla ruangsuah na! 

15Hi grep zûn na phun mi hi hawng le, hum rawh, hi grep keuh na erh mi hi 

thungâi a bir! 

16Kan mêlma tla nih mei hen an duah le, an hâu ving, na thinrunnâk hen zauh 

na le, veih na! 

17Na phun thîm tla chak tak hen na siam na mi chu, kilkâwi hen zauhkhenh na. 

18Zeiliau khawmah kan kaltâk dah lai lo rawh; nung hen hawng kan zuah le, ka 

nan sawr lai. 

19LALPA Pathian, Zeizawng tikho, hawng kan kîrtir nawlh le, na khuaruatnâk 

hawng kan muhtir le, ruangsuak hen kan um lai. 

Sam 81 

Puai Rang Ding Mi La 

1Hawng kan vêngtu, Pathian sinah lâwm hen âu ule, Jakob Pathian chu la hen 

sawr u! 

2Tumphung tla leh khuang tum dawmh ule, tumphung ngâinuam leh ṭingṭang 

tla tum u. 

3Thlalâi leh thladêt liauah puai rangah tâwtawrâwt tum u. 

4Hi hi Israel ram dîn leh Jakob Pathian thupêk asi. 

5Aigupta ram a do liauah Israel mi tla rangah a pêk na. 

6Hâu theih kholo nih a sim mi ka theih le, “Nan kêng ah nan thilrit phurh chu ka 

lâk le, tual rawh nan phurh mi thilrit chu kan thlâk piak na. 

7Nan lawksawng ni ah nan ka auh le, ruang ka nan suah na, ka thupnâk thlipi 

thawk hen ka nan sang na. Meribah tinungva ah ka nan nik na. 

8Ka mi tla ka nan simhkanh na mi hi ngâi u; Israel tla ka thu ngâi ding hen kan 

duh na zia hi! 

9Pathian dang rerêng nan sawnh ding asi lo. 

10Kei LALPA nan Pathian, Aigupta ram ah mi a nan lâk natu chu ka si. Nan kâ 

âng ule, ka nan châwm na lai. 

11“Sikhawmsele, ka mi tla nih chun ka thu an ngâi lai lo le; Israel nih chun ka 

thu an ngâi lai loh. 

12An duhnâk zawngah kal ding hen lungkhungnâk lampi ah ka kaltir na. 

13Ka mi le tla nih ka thu an ngâi ding thungâi ka duh; ê-aw ngâi ding khawm 

thungâi ka duh na! 

14An mêlma tla rang tak hen ka neh piak na lai le, an leido zawzawng ka neh 

piak na lai. 

15Hawng ka huatu tla chu lâu hen ka mâika ah an kân lai le; ka rêp na nâk chu 

kumleza tiang asi lai. 

16Sikhawmsele, buh ṭha chem hen kan châwm na lai le; ram khuaizû hen kan 

khimtir na lai,” ti hen. 

Sam 82 

Pathian Lâirêltu Lian Chu 

1Pathian nih vân lâirêlnâk a ho na; Pathian tla pumhnâk lakah thu a thlâk: 

2“Diklo tak a lâirêl hi na bâng ding asi; misual lei ṭângṭawm hen nan um ding asi 

lo rawh! 

3Mi ngâkṭah leh mipâm diknâk chu ṭanh le; ṭangpi ngâi leh bawmh ding herh 

sinah ṭhatnâk suah. 

4Misual le thiltikhonâk lakah mi chu sanh na. 

5Titi hen nan a! Titi nan mâwl! Nanna râwk dep rawh, laikulh lakah diknâk rêng 

a lang lo. 

6‘Pathian tla nan si,’ ‘Nan ektê hen Chungnungchem fa tla nan si!’ 

7Sikhawmsele, minung hâwi hen nan thi lai le; lal fa tla hâwi hen nan nungnâk 

a dawng lai,” ka ti. 

8Pathian, hawng le, laikulh lâirêl piak; phun tla zawzawng chu na tâ an si. 

Sam 83 

Israel Mâlma Tla Rangah Nehnâk 
Ding Hen Thlachamnâk 

1Pathian, hawlh lo hen um lah; châng lo hen um lah, dâisip lah! 

2Zauhnik! na mêlma tla an thawk le, a nan huatu tla an hel. 

3Na mi le tla tlûnah thil thup ti an tum le; na kilkâwi na mi chu phiar an tum na. 

4“Hawng u, an phun tla hi kan veih dep na lai le, Israel chu kumleza hen theih 

asi lai lo rawh,” an ti. 

5Nangmah do ding hen murui an siam! 

6Chubang tla chu Edom, Ismael tla; Moab leh Hagrit, 

7Gebal, Amon, Amalek, Philistia leh Tura tla an si. 

8Lot thlâk Asiria khawm murui chak tak si ding hen an bawp na. 

9Kison Va ah Midian mi tla Sisera leh Jabin tlûnah na ti hâwitâ hen ti na. 

10Endor ah na neh na le, an ruak tla tual ah a thû hep. 

11An ruitu le tla chu Orep leh Zeep tlûnah na ti mi hâwi hen ti na; Zebah leh 

Zalmuna lakah na ti hâwi hen an lâirêltu tla chu neh na. 

12“Pathian tâ chu kanmah tâ si ding hen kan lâk lai,” titu tla chu. 

13Pathian, valeidip hâwi hen zuangtir phin na le, fapawn thli nih a ranh phin mi 

hâwi hen. 

14Thingmun a kâng mi hâwi leh tlêng mei nih a khangh mi hâwi hen, 

15na thlipi hen nunsimh na le, na thli ṭihnungkâi hen lauh na. 

16LALPA, an mâl chu ningzak hen khattir le, na thiltikhonâk chu theihtir nawlh 

na. 

17Neh leh lâu hen um na sele; ningzakkâi tak hen thi na seh. 

18Nangmah cho chu LALPA leh tual ah lâirêltu lian na si ti an theihnâk ding hen. 

Sam 84 

Pathian In Ngâinâk 

1Zeizawng tikho Pathian, na Biakin ka ngâi a! 

2Chunah um chu ka duh a! LALPA Biakin ah um ka ngâi. Pathian nung sinah 

ka pumpiluk hen la ka sak. 

3Kâwlrît nih bû a khuar hâwi leh pêlêp khawm nih mah in an nei. na mâichâm 

kiangah an fa tla an khurhâwm na asi. LALPA zeizawng tikho, ka lal leh ka 
Pathian. 

4Na Biakin ah um mi tla chu anna lâwm a! Nangmah sawr hen la an sak kumza. 

5Nangmah thawk hen chaknâk tawngtu tla chu an thaw a suak a! Zion Tlâng ah 

tlawng ding duhtu tla chu an thaw a suak. 

6Baka kuam an kal liauah tinungva umnâk asi; ruah târ tla nih tili tla an khah. 

7An kal liau chun an chak dadauh le, Pathian tla Pathian chu Zion ah an muh 

lai. 

8LALPA Pathian, Zeizawng tikho, ka thlachamnâk theih rawh. Jakob Pathian! 

ngâi rawh. 

9Pathian, na thîm mi kan lal chu malsâwm rawh. 

10Na Biakin ah ni khat mang hi mun dangah ni sângkhat mang ngâk hen a ṭha 

dauh. Mi ṭhalo in ah um ngâk hen ka Pathian in kawtkâ ah ka dîr dauh lai. 

11LALPA chu hawng kan vêngtu leh lal rokual asi, zahnâk leh vêlneihnâk hen 

mal hawng kan sâwm. Thil dik titu tla rangah zeikhawm thil ṭha sianglo a nei lo. 

12Zeizawng tikho Pathian, nangmah an ngauhsantu tla chu anna lâwm ngâk a! 

Sam 85 

Phun Tla Ṭhatnâk Ding 
Hen Thlachamnâk 

1LALPA, na ram rangah chun khua na ruat le, Israel tla sul-le-lam chu na 

tluangtir nawlh. 

2Na mi tla sual chu na ngaihdam piak na le; an thilsual ti zawzawng chu na 

ngaihdam piak na. 

3An lakah na thinthawknâk chu na lêt le; na thinrunnâk fâk tak chu na nâwp. 

4Pathian kan ruangsuahtu, hawng kan kîrtir nawlh le, kan lakah na lungsilonâk 

chu bângtir! 

5Kan lakah na thinthawk kumza awt mazei? Na thinthawknâk chu a bâng awt 

lo maâ 

6Hawng kan chaktir nawlh le, kannih na mi tla nih hin kan sawr lai. 

7LALPA, na dâwtnâk dawng lo hawng kan muhtir, ruangsuah ding hen na 

ṭangpinâk hawng kan pêk. 

8LALPA Pathian nih a sim mi chu ka ngâi le; kan âtnâk lampi leiah kan kîr nawlh 

lo asi chun a mi le tla sinah thlangamnâk hawng kan tiamh. 

9Amah zahtu tla chu hum ding hen â tîm kumza, kan ram ah hin ruangsuah ding 

hen hawng kan umpi kumza lai. 

10Dâwtnâk leh zumhkâinâk anna tawng lai; repnâk leh thlangamnâk anna tlâi. 

11Minung diknâk nih vân a phanh lai le, Pathian repnâk nih vân thawk hen a bih 

lai. 

12LALPA nih kan sul-le-lam a tluangtir lai le, kan ram nih neihnâk a suah lai. 

13Diknâk chu LALPA mâika ah a kal lai le, a rangah lampi a siam lai. 

Sam 86 

Ṭangpi Ding Hen Thlachamnâk 

1LALPA, ṭangpi herh leh chaklo ka si ruangah, hawng ka ngâi le, hawng ka sâng 

rawh. 

2Na lakah ê-aw ka ngâi ruangah thihnâk ah mi hawng ka hum le; na to-aw, 

nangmah lungtu ka si, ruang hawng ka suah. 

3Nang ka Pathian na si, churuang chun ka lakah khuaruat le; nî tlêk hen na 

sinah thla ka hawng cham. 

4LALPA, na sinah ka thlachamnâk a hawng tlung rawh ruangah na to-aw hi 

lawmhtir rawh. 

5Nang chu kan lakah na ṭha hen na kan ngaihdam, na sinah thlachamtu chu 

dâwtnâk dawng lo na pêk. 

6LALPA, ka thlachamnâk hi ngâi le; ṭangpi deih hen ka âu mi hi theih rawh. 

7Ka thlachamnâk na ka sâng ruangah lawksawng ni ah ka nan auh. 

8LALPA, nang hâwi hi zei Pathian khawm a um lo; Thil na ti mi hâwi titu pakhat 

khawm an um lo. 

9Phun zawzawng na siam na mi chu an hawng lai le, na sinah kûn hen na 

rokualnâk an sawr lai. 

10Nang chu na chak le, thilchê tak tla na ti; nang cho hi Pathian na si. 

11LALPA, zei ti ding hen na ka duh, hawng ka sîntir le, zumhkâi tak hen na thu 

ka ngâi lai. Na rangah pumpêknâk nei hen na rianṭuan ding hen hawng ka sîntir. 

12LALPA ka Pathian, ka thinlung zawzawng hen ka nan sawr lai; na rokual zia 

chu ka phuang kumza lai. 

13Ka rangah na dâwtnâk dawng lo chu a rokual a! Thlân lakah mi ngelchel chu 

ruang na ka suah. 

14Pathian, mizûm tla nih an ka do; misual murui tla nih thah ding an ka awt, 

nangmah lei an nâ thlîr duhlotu tla chu. 

15Sikhawmsele, LALPA nang lam chu, khuaruat mang leh dâwttu Pathian na si; 

dawnh kho kumza leh vâlnei leh zumhkâi na si. 

16Ka nu nih a ti mi hâwitê hen na rian ka ṭuan ruangah ka leiah hawng a her le 

khuaruat; hawng ka chaktir le ruang hawng ka suah. 

17LALPA, na ṭhatnâk fiang tak hen hawng ka muhtir le; hawng ka huatu tla nih 

thlangamnâk leh ṭangpinâk na ka pêk mi an muh tikah an ningzak lai. 

Sam 87 

Jerusalem Chawnglawmhnâk 

1LALPA nih a khuapi chu tlêng thenhlimh tlûnah a tuah; 

2Israel ram ah mun dang zawzawng ngâk hen Jerusalem khuapi chu a duh 

dauh. 

3Pathian khuapi, na thâwngthâng chê tak a sim mi chu ngâi rawh. 

4“Ka thu ngâitu phun tla ka singsiah tikah, Aigupta leh Babulon chu ka telh sih 

lai, Philistia mi, Tura leh Sudan chu Jerusalem sungah um mi tla sinah ka râlsih 
lai,” ti hen. 

5Zion thu chu phun zawzawng umnâk leh zeizawng tikhotu nih a chaktir mi ti 

hen sim asi lai. 

6LALPA nih mi zapi tla singsiahnâk chu a rîn lai le, Jerusalem khuapi lakah um 

mi tla lakah a telh na lai. 

7“Zion chu kan malsâwmnâk bulpi asi,” ti hen an lâm le, la an sak. 

Sam 88 

Ṭangpi Ding hen Âunâk 

1LALPA Pathian, ka ruangsuahtu, nâ tlâk hen ka âu le, zân ah na mâika ah ka 

hawng. 

2Ka thlachamnâk hi theih le, ṭangpi ngiar hen ka âu mi hi ngâi rawh! 

3Lawksawngnâk tamtak ka lakah a hawng tlung le, thihnâk ka naih dâwp. 

4Midang thi ding mi hâwi ka si; ka chaknâk zawzawng a dih hep, 

5Mithi nâwngah mâk hen ka um, thlân ah thah mi ruak hâwi ka si, na philh dep 

leh na ṭangpi kho lo rawh mi hâwi hen. 

6Thlân tawdeng leh a mûi chem leh khur thûk chem ah na ka lawnh. 

7Na thinthawknâk rit tak chu ka tlûnah a um le, A zualkâinâk tangah râwk dep 

hen ka um rawh. 

8Ka hâwi le tla nawng leh duhlo hen na ka siam, khârkhumh hen ka suak kho 

lo; 

9Ka mit tla tuarnâk ruangah a zê. LALPA, nisiar hen ka nan auh le, thlacham 

hen nangmah leiah ka kut ka hawng phar. 

10Mithi rangah chun thilchê na ti mazei? Annih tla chu thawk hen a nan sawr 

mazei? 

11Thlân ah na dâwtnâk dawng lo thu sim asi mazei? Zumh na kâinâk thu 

râwknâk mun ah sim asi mazei? 

12Na thilchê ti mâi nâwngah muh asi mazeiâ Philh rawh mi ram ah na ṭhatnâk 

khawm theih asi mazei? 

13LALPA, ṭangpi ka nan ngiar; zîng siar hen na sinah thla ka cham. 

14LALPA, zeirangah na ka nawng? Zeirangah na ka hertâkâ? 

15Ka ngâksia liau thawk hen thi dedîng hen ka tuar le; na ka rêpnâk rit tak 

ruangah ka uai tlek. 

16Na thinthawknâk fâk tak nih hawng ka râwk dep, na ka donâk ṭihnungkâi nih 

a ka râwk dep. 

17Nâ tlêk hen tîlian hâwi hen an ka kulh le; ka kiangkam zawzawng ah nâi tek 

hen an um. 

18Ka hâwi le nih kaltâk hen king tak hen na ka siam; mûi tla chu ka hâwi le an 

si. 

Sam 89 

Phun Lawksawng Liau Mi La 

1LALPA, na dâwtnâk dawng lo la chu ka sak kumza lai le, zumh na kâinâk thu 

chu ka phuang kumza lai. 

2Na dâwtnâk chu zeiliau zawngah a um kumza lai ti ka theih, na zumhkâinâk 

khawm vân hâwi hen a um kumza lai. 

3Nangnih chun, “Minung ka thîm mi hen thutiamnâk ka siam; ka to-aw David sin 

khawm thu ka tiam, 

4‘Na thlâk chu lal asi kumza lai le; na lal chi khawm ka zuah kumza lai,” na ti. 

5LALPA thilchê na ti mi chu vân nih la hen an sak le; zumh na kâinâk la hen an 

sak. 

6LALPA, nang hâwi vân ah âukhawm an um lo; vân minung tla lak khawmah 

nang tluk âukhawm an um lo. 

7Mi thenhlimh lâirêlnâk ah chun zah na kâi le; nangmah zah hen an ektê hen 

an dîr. 

8LALPA Pathian, Zeizawng tikho, nang hâwi âukhawm mi chak an um lo; 

LALPA, thil zawzawng ah zumh na kâi. 

9Tipi thiltikho tak tlûnah lâi na rêl le; a tlingtlawknâk chu na rehtir. 

10Rahab mi ṭha lo chu na râwk le, na thah; na thilti chaknâk hen na mêlma tla 

chu na neh na. 

11Vân chu na tâ asi, tual khawm; laikulh leh a sungah thil zawzawng chu na 

siam na. 

12Sim leh mar na siam; Tabor Tlâng leh Hermon Tlâng chu na sinah lâwm hen 

la an sak. 

13Na chak chiam a! Na chaknâk chu a rokual a! 

14Na lalram chu na repnâk leh na lâirêl diknâk ah a lang; na ti mi zawzawng 

lakah dâwtnâk leh zumhkâinâk a lang. 

15Nangmah vêlneihnâk chêu ah umtu tla leh la hen a nan sawnhtu tla chu an 

lâwptlo a! 

16Nangmah ruangah nâ tlêk hen anna lâwm le, na ṭhatnâk ruangah a nan sawr. 

17Nehnâk rokual tak na kan pêk le; na dâwtnâk ruangah nehtu ah na hawng 

kan siam. 

18LALPA, nangmah nih hawng kan kilkâwitu na thîm; nangmah, Israel Pathian 

Thenhlimh nih kan lal na kan pêk. 

David Sinah Pathian Thutiam 

19A lânah hun sâwt tak langhnâk ah na to-aw zumhkâi tla sinah thu na sim le, 

“Kawrsen minthang tak ka ṭangpi; zapi lakah mi pakhat ka thîm mi sinah 
laltophah ka pêk. 

20Sariak thenhlimh thuh hen ka to-aw David chu lal ah ka siam. 

21Ka chaknâk chu a sinah a um kumza lai le, ka thiltikhonâk hen amah chu ka 

chaktir lai. 

22A mêlma nih an neh dah lai loh, misual nih khawm an neh lai loh. 

23A mêlma chu ka veih lai le, amah huatu tla chu ka thah lai. 

24Ka dâwt lai le, a sinah zumhkâi hen ka um lai; nehtu ka sitir kumza lai. 

25A ram chu Mediteranian thawk hen Eufretis tiva tiang hen ka kauh lai. 

26‘Nang chu ka Pathian leh ka pa na si, hawng ka vêngtu leh ka ruangsuahtu 

na si,’ a ka ti lai. 

27Ka fapa tîr ah leh lal zawzawng ah a lianchem ah ka nan siah lai. 

28A sinah thu ka pêk mi chu ka kil kumza lai le, a sinah thu ka tiamh mi khawm 

a um kumza lai. 

29Vân hâwi hen a lal chi chu a um kumza lai; a thlâk tla khawm lal an si kumza 

lai. 

30“Sikhawmsele, a thlâk tla nih ka dîn an zûl lo hen, thu ka pêk na mi hâwi hen 

an um lo chun, 

31ka sîntir na nâk an sunhsak lo hen ka thupêk tla an kil lo chun, 

32an sual ruangah ka rêp na lai le; an thilti diklo ruangah tuarnâk ka pêk na lai. 

33Sikhawmsele, David ka dâwt mi chu ka bâng lai lo le, a sinah thu ka tiam mi 

chu ka lât lai loh. 

34A sinah thudîn ka tuk mi chu ka siat lai lo le, a sinah thu ka pêk mi pakhattê 

men ka veih lai loh. 

35“Zeiliau zawngah ka min thenhlimh hen thu ka tiamh le; David sinah âwkrâwl 

ka sim dah lai lo. 

36Thlâk tla a nei kumza lai, chun, nî a chêu kar zawzawng chu a ram ka vêng 

piak lai. 

37Vân ah theihpitu zumhkâi chu thlâ a um kumza mi hâwi hen a um kumza lai,” 

ti hen. 

Lal Nehnâk Lakah Ulhnâk 

38Sikhawmsele, na lal thîm tlûnah chun na thinrun le; nangnih na thlawrhthlâu 

le, na nawng rawh. 

39Na to-aw sinah na thutiam chu na râwk le, a lallukhuh chu nêng lakah na 

lawnh rawh. 

40A khuapi kulh chu na râwk le, a kulhpi chu râwk dep hen na siah. 

41A kiangah kaltu tla nih a neih an fîr piak le, a inpa tla nih an nihsanh. 

42A mêlma tla rangah nehtu sinâk na pêk le, lâwptlo tak hen na umtir na. 

43A râlthuam tla chu mang tlêk lo hen na siam le, tuknâk ah chun neh hen na 

umtir. 

44A lal ṭhianṭhunh chu na lâk piak ving le, a laltophah chu tual ah na lawnh piak. 

45A san zawhlo hen na siam le, ningzak leh mualpho hen na siam. 

Suak Ding Hen Thlachamnâk 

46LALPA, na thup kumza awt mazei? Zei chan riamruam me na thinthawknâk 

chu mei hâwi hen a kâng awtâ 

47Ka san tâwi zia hi theihkumza le; thi kho hen na kan siam mi hi theihkumza! 

48Âu me thi lo hen dam kumza kho? Zei minung me thlân ah kallo ding hen â 

vêng kho? 

49LALPA, na dâwtnâk theihfiangnâk masa zeiah? David sinah thu na tiamh mi 

chu zeiah? 

50Kei na to-aw zauhnawmh hen ka um mi philh lah le, lunglo tla nih siatbarh 

kumza hen ka um mi hi philh lah. 

51LALPA! na mêlma tla nih na lal thîm an zauhnawmh, a kalnâk kipah an 

zauhnawmh. 

52LALPA chu sawr kumza rawh! Amen! Amen! 

Sam 90 

BULI NâK 
(Sam 90—106) 

Pathian Leh Minung Lakah Mi 

1LALPA, nang chu kan in na si kumza. 

2Laikulh leh tlêng tla na siam lân khawmah nang chu zungzâl Pathian leh um 

kumza mi Pathian na si. 

3Minung chu asi nâk ah si nawlh ding hen na simh. Valei ah kîr nawlh ding hen 

na siam. 

4Na rangah kum sâng khat chu ni khat hâwi cho asi. Mazân a kal ving mi hâwi 

leh zân ah nari kar tâwi tak hâwi asi. 

5Tâlian hâwi hen na kan put ving le; mang tluk khawm hen kan sâwt lo. 

6Zînglei ah belh a thawk lup le, a par, zânlei chun a thi le, a châr hiam mi hâwi 

hen kan si. 

7Na thinthawknâk nih hawng kan râwk dep le; na thinrunhnâk hen na kan lauh. 

8Na mâika ah kan sual tla na siah le, a thup hen kan sual mi na muh khonâk ah 

chun. 

9Kan san chu na thinthawknâk nih a tâwitir, thaw hâwi hen na dâitir. 

10Kan san chu kum sâwmsarih asi le, chaknâk ruangah sâwmriat asi kho; 

khawmsele nawknâk leh ngaihsiatnâk cho asi; nungnâk hi tuko ah a dawng hen 
kan tlâu ving. 

11Na thinthawknâk thiltikho zia âu nih theih? Na thinrunhnâk nih zei ṭihnungkâi 

a hawng tlungtir kho mi âu nih theih? 

12Kan san tâwi zia hi hawng kan sîntir le, chu tikah kan fing kho lai. 

13Zeitiang riamruam me na thinthawknâk a sâwt awt? LALPA, na to-aw lakah 

hin khuaruatnâk nei rawh! 

14Zînglei kipah na dâwtnâk dawng lo hen hawng kan khattir le, chu tikah kan 

nungnâk hi lâwm hen la a sak kho lai. 

15Hamhnâk tuar hen kan dam liau kum zawzawng hi ngaihsiatnâk na kan pêk 

hâwi hen tuah lâwptlonâk hawng kan pêk. 

16Na to-aw tla hi na chaknâk hen thil na ti mi tla hawng kan muhtir le; kan thlâk 

tla chu na thiltikhonâk rokual zia muhtir na. 

17LALPA, kan Pathian, kan lakah na malsâwmnâk tlungtir le, kan thilti 

zawzawng ah dingchangnâk hawng kan pêk. 

Sam 91 

Pathian Hawng Kan Kilkâwitu 

1Him ding hen LALPA sinah kaltu leh zeizawng tikho Zauhkhenhnâk tangah 

umtu tla nih chun 

2a sinah “Nang chu hawng ka vêngtu leh hawng ka kilkâwitu na si; ka Pathian 

na si, nangmah lakah ka ngauh,” a ti kho. 



967 

Bawm Common Language Bible Version 
@ 2006 Bangladesh Bible Society  

 
 

 

 

3Theihlo mi ṭihnungkâi zawzawng leh thihnâk râi zawzawng lakah mi him tak 

hen a nan kil lai. 

4A thlâ hen a nan tuam lai le; amah vêngnâk ah chun him tak hen na um lai; 

zumh a kâinâk hen an vêng hen an zauhkhenh lai. 

5Zân ah zei ṭihnungkâi tal khawm si seh, sân ah mawhsareh hen donâk a tlung 

khup khawmsele; 

6mâi lakah râi hawng tlung khawmsele, sân ah sualnâk nih thah khawmsele, na 

ṭih ding asi lo. 

7Na sârah an thi mi sâng khat tlâ na khawmsele, sâng râ na kiangkam ah tlû na 

khawmsele, nang lam chu nganfâk na tawng lai lo. 

8Zei hâwi hen misual chu rêp an si, na zauh chun na muh lai. 

9Nangmah vêngtu dingah LALPA chu na siam le, Chungnungchem chu 

nangmah kilkâwitu ah na siam le, 

10churuang chun vânduainâk rerêng na lakah a tlung lai lo le, donâk rerêng na 

in kiangkam ah a hawng lai lo. 

11Pathian nih a vânmifial tla chu nangmah ruangrâl ah thu a pêk lai, na kalnâk 

zawngah a nan zauhkhenh ding hen thu a pêk lai. 

12Lung nih na kê nganfâk a pêk ding mi lakah an vêng ding hen an kut hen an 

dawmh lai. 

13Chakeibaknei tla leh rûl tla chu na chîl lai le, chakeibaknei rêng leh rûl tûrnei 

tla chu. 

14Pathian nih chun, “Hawng ka dâwttu chu ka hum lai le, LALPA ka si ti hawng 

ka theihtu tla chu ka vêng na lai. 

15An hawng ka auh tikah ka sâng na lai le; an lawksawng tikah an sinah ka um 

lai. Ruang ka suah na lai le, thangṭhatnâk ka pêk na lai. 

16San sâunâk ka pêk na lai le, ka hum na lai,” a ti. 

Sam 92 

Sawrnâk La 

1LALPA, na sinah lâwmthusim leh Chungnungchem Pathian nangmah 

chawnglawmhnâk la sak chu a ṭha a! 

2Zâng siar hen nangmah dâwtnâk dawng lo leh zân siar hen na zumhkâinâk tla 

chu 

3tumphung ri tamtak leh ṭingṭang hâu dawh tak hen phuang chu thungâi a ṭha. 

4LALPA, na thilti rokual nih hawng ka lawmhtir le; thil na ti mi ruangah lâwm hen 

la ka sak. 

5LALPA! na thilti chu a rokual hen, na thinlung dawn chu a thûk a! 

6Hi hi mi â tla nih an theih kho lo mi leh mi mâwl tla nih an theihthiam lo mi thil 

chu asi. 

7Misual tla chu belh hâwi hen an ṭhang hen, thil diklo titu tla chu an sul-le-lam 

tluang hen an um kho; khawmsele, an ektê hen râwk dep hen an um lai. 

8LALPA, nang chu zungzâl rangah lâirêltu sâng tak na si kumza ruangah. 

9Na mêlma tla an thi ding mi leh misual tla neh hen an um ding mi chu kan theih. 

10Mâng ah mi fung chak tak hâwi hen na ka siam le, lâwptlonâk hen mal na ka 

sâwm. 

11Ka mêlma tla neh hen an um mi chu ka muh le, misual tla ṭap hâu chu ka 

theih. 

12Mirep chu tûm kûng hâwi hen a ṭhang lai le; Lebanon ah mi sidar thing hâwi 

hen a ṭhang lai. 

13LALPA in ah thing phun mi hâwi mi Pathian Biakin ah châwm mi hâwi an si, 

14tar tiang hen rah suah mi leh ring dal hen bir kumza mi an si. 

15Hi nih hin hawng kan kilkâwitu nih chun diklonâk a nei lo mi leh LALPA chu 

mirep asi ti a langhtir. 

Sam 93 

Pathian Lalchem Chu 

1LALPA chu lalchem asi. Lalnâk leh chaknâk hen â thuam. Tual chu a mun ah 

siah asi le, ninh kho asi lo. 

2LALPA, na laltophah chu a tîr thawk hen birhtir asi le, tik dawmh asi lânah nang 

chu na um chia rawh asi. 

3LALPA, tisumsumriat thûk tak nih an aw-hâu an suah le, an hâu an suah le, an 

râm. 

4LALPA chu vân ah lâirêltu lian asi le, tisumsumriat a rûm mi leh tipi tlingtlawk 

mi ngâk hen a rokual dauh. 

5LALPA, na dîn chu zungzâl rang ding asi, na Biakin chu zungzâl zungzâl 

rangah thenhlimh tak asi. 

Sam 94 

Pathian Mi Zawzawng Lâirêltu Chu 

1LALPA, nang Pathian mi rêptu chu na si, na thinthawknâk hawng langh! 

2Mi zawzawng lâirêltu na si; thawk le, mi zûm tla chu anmah dêng vima hen pêk 

na! 

3LALPA, zei tluk leh zeitiang riamruam me misual chu â lâwm awtâ 

4Zeitiang riamruam me an dîn buar ruangah anna zûm hen an dîn râwk ruangah 

anna khâwng awtâ 

5LALPA, na mi tla an râwk le, na tâ tla chu an nehsawh. 

6Numei tla leh ngâkṭah tla an thah na, kan ram mi khual tla chu an thah na. 

7“LALPA nih hawng kan muh vak lo, Israel Pathian nih a theihtir lo,” an ti. 

8Ka mi tla, chu hâwi tluk hen nan mâwl kho zia? Zei tikah nan theihthiam awt? 

9Pathian kan nâ tla siamtu nih a theih kho awt lo ma? Kan mit siamtu nih a muh 

kho awt lo maâ 

10Phun zawzawng lakah thuneitu nih a rêp na awt lo ma? Mi zawzawng sîntirtu 

nih finghnâk a nei awt lo ma? 

11LALPA nih an thinlung dawn chu a theih, an thilruat tla chu zeikhawm asi lo ti 

a theih. 

12LALPA, na sîntir na mi chu an thaw a suak hen na dîn na sîntir mi chu an thaw 

a suak! 

13Misual tla chu an lawksawng ni thawk hen, khur chawh lakah na tângtir na 

tiang hen anih chu na dîntir. 

14LALPA nih a mi tla chu a kaltâk na lai lo le; amah lakah um mi tla chu a karo 

hen a siah na lai lo. 

15Lâirêlnâk ah chun lâirêl diknâk a lang nawlh lai, mirep tla zawzawng nih anna 

âwi lai. 

16Ka rangah misual tla do ding hen âu me thawk laiâ Thilsual titu tla do ding 

hen ka sârah âu a um laiâ 

17LALPA nih hawng ka ṭangpi lah sele chu, ram kingnâk ah ka kal ving lai rawh. 

18“Ka tlû rawh” ka ti le, sikhawmsele, LALPA, na dâwtnâk dawng lo hen hawng 

ka ṭangpi. 

19Ningdawng leh dâ tak hen ka um liau khawmah, Thla na ka ngamh le, na ka 

lawmhtir. 

20Lâirêlnâk diklo lakah na kawpkaih lo, dîn diklo siamtu hen khawm. 

21Mi ṭha phiartu leh sual neilo thahtu hen khawm na rem lo. 

22Sikhawmsele, LALPA nih a ka vêng le, ka Pathian nih a ka hum. 

23An sual ruangah a rêp na lai le, an sual ruangah a veih na lai le, LALPA kan 

Pathian nih a veih na lai. 

Sam 95 

Sawrnâk La 

1Hawng ule, LALPA chu kan sawr lai! Hawng kan humtu Pathian sinah lâwmnâk 

la kan sak lai! 

2A mâika ah lâwmthusim hen kan kal lai le, lâwm hen a sawrnâk la kan sak lai. 

3LALPA chu Pathian chak asi ruangah leh pathian zawzawng lakah Pathian 

chakchem asi ruangah. 

4Tual pumpi tlûnah lâi a rêl le, pûk thûk chem thawk hen tlêng sâng chem tiang 

hen. 

5Amah ngelchel nih a siam mi tipi leh ram tlûnah lâi a rêl. 

6Hawng ule, amah sawnh hen kan kûn lai; Hawng u, kan LALPA hawng kan 

siamtu mâika ah kan siksidîr lai! 

7Amah chu kan Pathian asi; kannih chu amah zauhkhenh mi tla, a ranrual a 

châwm na mi chu kan si. tusûn ah a sim mi chu ngâi rawh: 

8“Meribah ah nan thlâktu hâwi hen, nan lungkhungtir lah u; Masah ramkaro ah 

an um mi hâwi khan. 

9An rangah thil ka ti mi muh na khawmsele chunah chun an ka nik. 

10Kum sâwmli sung chu, chu minung tla nih ka lung an sitir lo, ‘Thungâi zumh 

an kâi lo! Ka thupêk tla an zûl duh lo,’ ka ti. 

11Ka thin a thawk le, thutiam fâk tak ka siam: Dinhnâk ding ka nan pêk na mi 

ram ah chun nan lût rêng lai lo,” ti hen. 

Sam 96 

Pathian Lalchem Lâirêltu Lal Chu 
(1 Chr 16.23-33) 

1LALPA sinah la thar sak u! Laikulh zawzawng nih LALPA sinah la sak u! 

2LALPA sinah la sak ule, amah chu sawr u! Ruang hawng kan suah mi 

thâwngthâng ṭha chu nisiar hen phuang u. 

3Mi zawzawng sinah a chaknâk thilti chu phun tla sinah a rokual zia phuang u. 

4LALPA chu a rokual le, sâng tak hen chawnglawmh ding asi; Pathian dang 

zawzawng ngâk hen zah ding asi. 

5Phundang zawzawng tla pathian chu ruk cho asi, LALPA lam nih chun vân a 

siam. 

6Lalnâk leh rokualnâk nih a kulh; Thiltikhonâk leh dawhnâk hen a Biakin a 

khattir. 

7Tual tlûn mi zawzawng tla, LALPA chu sawr u; A rokual zia leh a chaknâk sawr 

u. 

8LALPA min rokual chu sawr ule, thilpêk tla put hen a Biakin ah hawng u. 

9Mi Thenhlimh a hawng lang liauah a mâika ah kûn ule; tual tlûn mi zawzawng 

a mâika ah thir u! 

10“LALPA chu lalchem asi!” ti phun zawzawng sinah sim u. “Tual chu a mun ah 

bir tak hen a siah le, changh kho ding asi lo. zapi tla chu dik tak hen lâi a rêl 
piak lai,” ti hen. 

11Tual leh vân a lâwm u! Tisumsumriat leh a sungah thilsiam tla nan hâu suah 

u; 

12phâi tla leh a sungah um mi tla, a lâwm u! Tumun ah thing tla lâwm hen an âu 

lai, 

13lâirêl ding hen LALPA a hawng tik chun laikulh mi chu dik tak leh ṭha tak hen 

lâi a rêl piak na lai. 

Sam 97 

Pathian Lâirêltu Lian Chu 

1LALPA chu lalchem asi! Tual, a lâwm rawh! Tipi ah tikulh tla, a lâwm u! 

2Mûi leh sûm nih a kulh le; rep tak leh dik tak hen lâi a rêl. 

3A mâilei ah mei a kal le, a kiangah mi mêlma tla a khangh na. 

4A mîmthlalek nih laikulh chu a cherh le; tual nih a muh le, a thir. 

5LALPA mâika ah chun tlêng tla chu khuailul hâwi hen an zawr le, tual 

zawzawng tla LALPA mâika ah. 

6Vân nih a rep zia a phuang, phun zawzawng nih a rokual zia an muh. 

7Mikip ruk sawnhtu chu ningzak saih hen a um; pathian zawzawng tla chu 

LALPA mâika ah an kân. 

8LALPA, na lâirêlnâk ruangah Zion ah um mi tla chu anna lâwm le, Juda khuapi 

tla chu anna lâwm. 

9LALPA, Zeizawng tikho, nang chu tual zawzawng ah Lâirêltu na si; pathian 

zawzawng ngâk hen na lian ving. 

10Sual huatu tla chu Pathian nih a dâwt; a mi tla nungnâk chu a hum, misual 

thiltikhonâk ah mi chu a suah na. 



972 

Bawm Common Language Bible Version 
@ 2006 Bangladesh Bible Society  

 
 

 

 

11Mirep tlûnah chun chêu a hawng chêu le, lâwmnâk chu mi ṭha tlûnah a hawng 

tlung. 

12LALPA nih thil a ti mi ruangah nannih mirep zawzawng tla a lâwm u. Pathian 

thenhlimh thilti chu theih kumza ule, a sinah lâwmthu sim u. 

Sam 98 

Laikulh Lâirêltu Pathian Chu 

1LALPA sinah la thar sak u; thilchê tak tla a ti rawh! A chaknâk thenhlimh leh a 

thiltikhonâk hen nehnâk â ting. 

2LALPA nih a nehnâk chu a phuang! A thiltikhonâk hen ruang a suahnâk chu 

phun tla a theihtir. 

3A diknâk leh a dâwtnâk dawng lo hen Israel mi zapi le tla sinah a thutiam chu 

a kil thlir. Kan Pathian nehnâk chu munkip mi zawng nih an muh. 

4Tual zawzawng tla, LALPA sinah lâwm hen la sak u; la hen amah chu sawr 

ule, lâwm hen âu u! 

5LALPA chu sawr hen la sak u! ṭingṭang tum u! 

6Tâwtawrâwt leh ki tla tum u, LALPA, kan lalchem sinah lâwm hen âu u. 

7Tipi leh a sungah thilsiam tla, nan hâu suah u; tual leh a tlûnah um mi 

zawzawng tla, la sak u! 

8Nannih tiva tla, nan zâ bengh u; Nannih tlêng tla, lâwm hen LALPA mâika ah 

la sak u; 

9laikulh lâirêl ding hen a hawng ruangah. Laikulh minung tla chu ṭha tak leh dik 

tak hen lâi a rêl piak na lai. 

Sam 99 

Pathian Lâirêltu Lalchem Chu 

1LALPA chu lalchem asi; mi tla an thir. Thilnung thla tlûnlei ah a laltophah tlûnah 

a to le, tual â nîn. 

2Zion ah chun LALPA chu mi chak asi, phun zawzawng lakah lâirêltu lian asi. 

3A min rokual leh zah a kâinâk chu mikip nih an sawr lai. Amah chu a Thenhlimh 

asi! 

4Lalchem Chak tak, diknâk chu na lawmh; Israel tla lakah diknâk chu na birhtir 

le; repnâk leh ṭhatnâk na tlungtir. 

5LALPA kan Pathian chu sawr u; a laltophah mâika ah amah chu sawr u! Amah 

chu a Thenhlimh asi. 



973 

Bawm Common Language Bible Version 
@ 2006 Bangladesh Bible Society  

 
 

 

 

6Mosi leh Aron chu a bâwlpu an si, Samuel chu amah sinah thlachamtu pakhat 

asi; LALPA an auh le, anih nih a sâng na. 

7Sûm dîr thawk hen an sinah thu a sim le, dîn leh thupêk a pêk na mi chu an 

zâl. 

8LALPA, kan Pathian, nangnih na mi tla na sâng na; an sual ruangah rêp na 

khawm le, ngaihdamtu Pathian na si ti na theihtir. 

9LALPA kan Pathian chu sawr u, a tlêng thenhlimh ah amah chu sawnh u! 

LALPA kan Pathian chu a thenhlimh asi. 

Sam 100 

Sawrnâk La 

1Laikulh zawzawng tla, LALPA sinah la sak u! 

2LALPA chu lâwm hen sawnh ule; lâwmnâk la hen a mâika ah hawng u! 

3LALPA chu Pathian asi ti philh râlmâl lah u. Hawng kan siam le, amah tâ kan 

si. A mi tla kan si, a ranrual kan si. 

4Biakin kawtkâ ah lâwmthusim bû hen lût u, sawr bû hen a Biakin kulh sungah 

chun lût u. A sinah lâwmthusim hen amah chu sawr u. 

5LALPA chu a ṭha; a dâwtnâk chu zungzâl hen a um, zumh a kâinâk chu zungzâl 

tiang asi. 

Sam 101 

Lalchem Thutiam 

1Ka la chu lâirêlnak dik leh zumhkainâk asi, LALPA, na sinah ka hawng sak asi. 

2Ka umdîn chu sual tel lo asi. Zei tikah ka sinah na hawng awt? Nunchan 

thenhlimh tak hen ka in ah ka um lai le, 

3sualnâk rêng ka tuar lai lo. Pathian thawk hen a pial mi minung tla thilti tla chu 

ka hua; annih hen zeikhawm kawpkaihnâk ka nei awt lo. 

4Zumhkâilo hen ka um awt lo, sual rerêng ka ti awt lo. 

5Mi âu hen mawh sual leikâng thuthup ruattu tla sinah chun ka tel awt lo. Â zûm 

mi leh zauhnawmh mang chu ka sâithiam lo. 

6Pathian lakah mi zumhkâi tla chu ka bawp na lai le, ka lal in ah ka umtir na lai. 

Zumhkâi tak hen um mi tla chu ka rianṭuantu ah ka mang na lai. 

7Mi âwkrâwl thusim tla chu ka lal in ah an um lai lo le, mi perpê tla khawm ka 

mâika ah an um lai lo. 

8A ni ni hen kan ram ah misual tla chu ka veih na lai le; LALPA khuapi lakah mi 

misual tla chu ka kiangtir phin na lai. 

Sam 102 

Lawksawngnâk Ruangah 
Tlangvâl Thlachamnâk 

1LALPA ka thlachamnâk hi ngâi le, ṭangpi deih hen ka âu mi hi ngâi. 

2Lawksawng hen ka um liauah hawng ka hertâk lah! Hawng ka ngâi le, ka nan 

kawh tikah khulrang hen hawng ka sâng! 

3Ka nungnâk chu meikhâ hâwi hen a vei le; ka taksa hi mei hâwi hen a kâng. 

4Belh a châr mi hâwi hen vuak dep hen ka um le; ka buh duhnâk khawm a tlâu 

ving. 

5Fâk tak hen ka rûm le, ka vun leh ruh cho hen ka um. 

6Ramkaro ah mâng ah mi va hâwi hen ka um, â siat leh râwk rawh mi lakah 

sêmbuh hâwi ka si. 

7Ka zâu bû hen ka meng ko le, in tlûnah va thim pem mi hâwi ka si. 

8Nâ tlêk hen ka mêlma tla nih an ka salh le; Hawng ka siarlotu tla nih min sim 

hen siat an ka barh. 

9-10Na thinrunhnâk leh na thinthawknâk ruangah vachâm chu ka buh asi, ka din 

mi chu ka mitthli nih a chawmh. Na ka thur le, na ka lawnh ving. 

11Ka nungnâk chu nî tlêk lei dâidul hâwi asi le; belh châr hâwi ka si. 

12Sikhawmsele, LALPA, nang chu zungzâl lalchem na si; thlâk zawzawng nih 

an theihkumza lai. 

13Na thawk lai le, Zion chu na lungkham lai; amah khua na ruat tik a tlung rawh; 

hi hi a tik tak asi. 

14Na to-aw tla nih an dâwt, siat leh râwk hen um menza khawmsele; a lakah 

lungkhamnâk an nei, râwk hen um menza khawmsele. 

15Phun tla nih LALPA chu an ṭih lai le; Tual ah lal zawzawng tla nih a thiltikhonâk 

chu an ṭih lai. 

16LALPA nih Zion a dirh nawlh tik chun a rokualnâk a langh lai. 

17A kaltâk mi minung tla a âwva lai le, an thlachamnâk a ngâi lai. 

18Thlâk a hawng um mi le tla rangah LALPA nih thil a ti ding mi chu rân rawh, 

suak lo rih mi khawm nih amah chu an sawr khonâk ding hen. 

19LALPA nih chun a mun thenhlimh sâng tak thawk hen a hawng bih le, vân 

thawk hen tual chu a hawng bih. 

20Rângtlâ rûm hâu tla a theih le, thi ding hen an mawhtir rawh mi tla chu a suah 

na. 

21-22Phun tla leh lalram tla anna pûm hen LALPA an sawr tikah chun, Zion ah 

chun a min chu an phuang lai le, Jerusalem ah amah an sawr lai. 

23LALPA nih chun ngâksia ka si liauah chaklo tak hen hawng ka siam le; ka san 

a tâwitir. 

24Pathian, ka tar lânah hawng ka lâk ving lah; LALPA, nang chu na nung kumza. 

25A lân thawk hen tual chu na tuah le, nangmah kut tak hen vân chu. na siam. 

26An vei lai le, nang lam chu na um lai. puan hâwi hen an nawh ver lai le, na 

nawng lai le, an vei lai. 

27Nang lam chu na mun kumza le, na san khawm dawng kho mi asi lo. 

28Kan fa tla chu himnâk ah an um lai le, nangmah zauhkhenhnâk tangah an 

thlâk tla chu an um lai. 

Sam 103 

Pathian Dâwtnâk 

1Ka thlarau, LALPA chu sawr rawh! Ka pumpiluk, LALPA min thenhlimh chu 

sawr rawh. 

2Ka thlarau, LALPA chu sawr rawh; a vâlneih zia chu philh lah. 

3Ka sual zawzawng a ka ngaihdam hen ka nganfâk zawzawng a damh. 

4Thlân ah kal ding mi a ka hum le, khuaruatnâk leh dâwtnâk hen mal hawng ka 

sâwm. 

5Ka nungnâk chu thil ṭha hen a khattir le, mupi hâwi hen ka tlangvâl hen ka chak 

khonâk ding hen. 

6LALPA nih chun nâuneh hen um mi tla rangah sunhsak tak hen lâi a rêl le, 

thuneihnâk a pêk na. 

7Mosi sinah a thiltum chu a langh le, Israel mi tla chu a thilti chak zia a muhtir 

na. 

8LALPA chu khua a ruat hen mi a dâwt, a nunfual hen dâwtnâk dawng lo hen a 

khat. 

9Nunsimh a bâng lo; a thinthawk kumza lo. 

10Kan sual hâwi hen hawng kan rêp lo le, thilsual leh thil diklo kan ti mi hâwi 

hen lehrâl hawng kan sam lo. 

11Tual tlûn leiah vân a sâng mi hâwi hen, amah zahtu rangah a dâwtnâk a 

rokual. 

12Sak leh thlang anna lât hâwi hen, kan lakah mi sual chu kanmah thawk hen 

lât takah a ṭhial. 

13Pa nih a fa tla lakah thinlung a nei hâwi hen, LALPA nih amah zahtu tla lakah 

thinlung a nei. 

14Zei hen siam kan si ti a theih; valeidip kan si mi khawm a theihkumza. 

15Kannih rang chun, kan nungnâk chu belh hâwi cho asi. Mâng chawmpâr hâwi 

hen kan kho hen kan ṭhang; 

16thli nih a sêm le, a vei ving âukhawm nih an muh nawlh lo rawh. 

17Sikhawmsele, amah zahtu tla rangah LALPA dâwtnâk chu zungzâl tiang asi, 

a ṭhatnâk chu thlâk tla zawzawng tiang hen a um. 

18Amah thupêk lakah dik tak a umtu tla leh a dîn thu lakah zumhkâi hen umtu 

tla sin khawmah. 

19LALPA nih a laltophah chu vân ah a toh le, zeizawng tlûnah lalchem ah a um. 

20Nannih vânmifial chak tak leh thiltikho tak tla, a dân thu zûltu leh a thusim 

ngâitu tla, LALPA chu sawr u. 

21Vân ah thiltikhonâk zawzawng tla, amah rianṭuantu tla, a duhzia titu tla! 

LALPA chu sawr u. 

22A lâirêlnâk sungah thilsiam zawzawng tla, LALPA chu sawr u. Ka thlarau, 

LALPA chu sawr rawh! 

Sam 104 

Siamtu Sawrnâk 

1Ka thlarau, LALPA chu sawr rawh! LALPA, ka Pathian, na rokual a! Rokualnâk 

leh lalnâk hen na thuam; 

2chêu hen na thuam. Puanin hâwi hen vân chu na zâr le, 

3tî tlûnah na in chu na sak. Sûm tla chu kari hâwi hen na mang. Thli thla tlûnah 

na chuan. 

4Thli chu mifial hâwi hen na mang; mîmthlalek chu na to-aw hâwi hen na mang. 

5Tual chu a siahnâk mun ah bir tak hen na siah le, Zeitik khawm a châng lai lo. 

6Thuam hâwi hen tisumsumriat chu a tlûnah na siah, tlêng sâng tak tla chu tî 

nih a khuh. 

7Tî chu na fâi le, an tek; na thupêk hâu an theih rawh chun an tek ving. 

8Tlâng tlûnah chun an luang le, tiva leiah an lât, an rangah mun na siam piak 

na mi leiah chun. 

9Zeiliau khawmah kanh kho lo ding hen ramri na siam piak na, tual chu an khuh 

nawlh lonâk ding hen. 

10Tinungva chu hawr ah na luangtir le, tiva tla chu tlêng leh tlêng karah na 

luangtir. 

11Ramsa tla rangah tî an pêk le; sanatung tla chunah chun an tîhâl an riamtir. 

12Thing tla kiangkam ah chun va tla nih bû an khuar le, an âwn. 

13Vân thawk hen tlêng tlûnah ruah na sûrtir le, tual chu na malsâwmnâk hen a 

khat. 

14Ranrual rangah belh na ṭhangtir, thlâi chu minung rangah, thlâi chî chu a chîng 

khonâk ding hen. 

15Amah lawmhtir ding hen uain tla suah ding hen leh oliv sariak nih chun amah 

lawmhtir ding hen, sang tla nih chun amah chaktir ding hen. 

16Lebanon tlêng ah sidar thing tla nih chun ruah tamtak an tawng. LALPA tâ a 

phun mi chu an si. 

17Chunah chun va tla nih an bâ an khuar le, vachâ tla nih fâr thing lakah bâ an 

khuar. 

18Tlâng sâng tla chu sathar umnâk asi; Badger tla chu lungkak sungah an um. 

19Thlâ chu thla singsiahnâk ding hen na siam le, nî nih chun tlêk tik ding a theih. 

20Zân na siam le, mûi lakah ramsa zawzawng an hawng suak. 

21Chakeibaknei fa tla nih ei ding an tawng chun an hûk, Pathian nih a pêk na 

mi buh an chuanh hen. 

22Nî a suak chun an kîr le, an umnâk mun ah an bawk. 

23Chun, minung tla chu an rianṭuan ding hen an suak le, zânlei tiang hen an 

ṭuan. 

24LALPA, thil tamtak na siam! An ektê hen fing tak hen na siam na. Na thilsiam 

hen tual a khat. 

25Tisumsumriat kâu tak leh lian tak a um, chunah chun rêl châwk lo thilsiam tla 

an um, a lian mi leh a mê mi hen. 

26Churawhchun, timeilawng nih a zawh le, tipi ah thil lian tak na siam mi sungah 

Leviathan an pang. 

27An duh tik zawngah an ei ding buh na pêk na ding hen nangmah lakah anna 

ngauh hep. 

28Na pêk na le, an ei; buh na vauh na le, an khim. 

29Na hawitâk na chun, an ningṭih; an thaw na lâk piak na chun an thi le, an 

hawng a sêmnâk valei lîlâ ah an kîr nawlh. 

30Sikhawmsele, thaw na pêk na chun, anna siam. Tual sinah nungnâk thar na 

pêk. 

31LALPA rokualnâk chu zungzâl tiang hen um seh! LALPA chu a thilsiam lakah 

a lâwm seh! 

32Tual a zauh le, tual chu a thir; tlâng sâng tla a tawngh le, meikhâ an suah. 

33Ka damsung zawzawng ah LALPA sinah la ka sak lai; ka damsung zawzawng 

ah ka Pathian sawr hen la ka sak lai. 

34Ka la sak lakah a lâwm sele, amah thawk hen ka lâwm mi asi ruangah. 

35Tual ah mi misual tla chu veih hen um seh; mi ṭhalo chu um lah rawh seh. 

LALPA chu sawr u! 

Sam 105 

Pathian Leh A Mi Tla 
(1 Chr 16.8-22) 

1LALPA sinah lâwmthu sim ule; a rokualnâk phuang u; a thilti chu phun tla simh 

na u. 

2LALPA sawr hen la sak ule, thilchê a ti mi tla chu sim u. 

3Amah tâ kan si ruangah a lâwm u; amah sawnhtu tla zawzawng a lâwm na 

seh. 

4An ṭangpi ding hen LALPA sinah kal le, amah chu sawnh vima. 

5-6Nannih a to-aw, Abraham thlâk tla; A thîm mi Jakob thlâk tla: thilchê a 

timhtuah mi leh lâirêlnâk a pêk mi chu theihkumza u. 

7LALPA chu kan Pathian asi; a thupêk chu laikulh zawzawng rangah asi. 

8A thudîntuk chu zungzâl hen a kil lai, a thutiam chu thlâk sâng khat tiang hen. 

9Abraham sinah a thutiam chu a kil kumza lai, Isak sinah a thutiam khawm. 

10Jakob sinah thudîn LALPA nih a tuk le, kumleza hen um ding mi pakhat chu. 

11“Kanaan ram chu ka nan pêk lai,” a ti. “Nangmah tâ bâk asi lai,” a ti. 

12Pathian mi tla chu an tâwm ual, Kanaan ram ah chun khual an si. 

13Umnâk vâi hen ram khat thawk hen ram dang, lalram thawk hen lalram 

dangah an kal. 

14Sikhawmsele anmah nehsawh ding hen Pathian nih pakhat khawm a siang 

na lo; anmah hum ding hen lal tla chu ningṭih a phaih na. 

15“Ka to-aw thîm tla chu nganfâk pêk lah u; ka khuavêng tla tawngh lah u,” ti 

hen. 

16LALPA nih an ram ah pâm a tlungtir le, an buh tla a lâk piak hep na. 

17Sikhawmsele, an lû ding hen Josef sal ah an zuar mi kha a fial. 

18A kê chu thîr chikchîn hen an khih le, a ngâwng ah thâr hen an khimh, 

19simkanh mi a dik ti a tlung lân lo chu. LALPA thu nih a diktir. 

20Aigupta lal nih amah chu a suah rawh; phun tla lâirêltu chu a thlah rawh. 

21A lâirêlnâk ah thuneitu sinâk a pêk le, Ram sung zawzawng ah lâirêltu ah a 

siam, 

22a lalnâk thiltikhonâk hen leh thuneihnâk hen krai pêktu tla chu sîntir ding hen. 

23Jakob chu Aigupta ram ah a kal le, chunah chun a va um rawh. 

24LALPA nih a mi tla chu tâ leh fa tamtak a pêk na le, an mêlma tla ngâk hen 

chak dauh hen a siam na. 

25A mi tla chu Aigupta mi a huatir na le, a to-aw tla chu zauhnawmh hen a 

nehsawhtir na. 

26Churawhchun a to-aw Mosi leh Aron a thîm na mi chu a fial na. 

27Pathian thiltikhonâk an va ti le, Aigupta ah chun thilchê tla an ti. 

28Pathian nih ram lakah mâi a tlungtir le, sikhawmsele Aigupta mi nih a thupêk 

an zâl lo. 

29An tiva tla chu thisen ah a changtir le, an ngâ zawzawng a thi hep. 

30An ram chu chu-uh a tlungtir le, lal in tiang an khat hep. 

31Pathian nih thovâi leh rik tla thu a pêk le, ram pumpi a khat phak. 

32Ruah sûrtir lo hen ṭek leh rial a tlûktir. 

33Grep zûn leh theipi kûng tla a râwk le, thing zawzawng a khiak hep. 

34Khâubawk tla thu a pêk le, rêl châwklo an hawng tlung. 

35Ram lakah thlâi phun leh châng mi zawzawng an ei hep. 

36Aigupta ram ah dâwngsungkhur lakah fapa upachem a thah ver na. 

37Chun Israel tla chu a suaktir na le, tangka leh ngûn tla an kalpi, ṭhisel leh chak 

tak hen an um. 

38Aigupta mi tla nih an ṭih na, van kaltâk na mi chu thungâi anna lâwm. 

39Pathian nih a mi le tla tlûnah sûm a umtir le, anmah cherhtu rangah zân ah 

mei a pêk na. 

40An deih le, mâmte tla a pêk na; anmah tla khimtir ding hen vân thawk hen buh 

a pêk na. 

41Lungpi chu â awng le, tâ a hawng suak. ramkaro mun ah tiva hâwi hen a 

luang. 

42A to-aw Abraham sinah a thuthup tiamh chu a theihkumza. 

43Churawhchun a thîm mi minung tla chu a suakpi na le, La an sak le, lâwm 

hen an âu. 

44Midang tla ram chu a pêk le, an phâisen tla chu a lâktir na. 

45Churawhchun a mi le tla nih a dîn thu tla chu an zûl hen a thupêk tla an zûl 

khonâk ding hen. LALPA chu sawr u! 

Sam 106 

LALPA Chu A Mi Sinah 
A Ṭhat Zia 

1LALPA chu sawr u! LALPA chu a ṭha ruangah a sinah lâwmthu sim ule, a 

dâwtnâk chu zungzâl asi. 

2Thil rokual a ti mi zawng tla âu nih a sim kho laiâ Âu nih a sawr tâwk kho laiâ 

3Thil dik a ti kumza mi thupêk zâltu tla chu an thaw a suak. 

4LALPA, na mi le tla na ṭangpi tikah hawng ka theihkumza. Ruang na suah na 

tikah hawng ka telh sih bâk. 

5Na mi tla vânṭhatnâk chu hawng ka muhtir le, Na phun tla lâwmnâk ah chun 

na tâ an si ruangah chu lâwmnâk chu hawng ka tingtir bâk. 

6Hawng kan thlâktu tla hâwi hen kan sual bâk le; kan ṭhalo hen kan sual. 

7Aigupta ah hawng kan thlûktu tla nih Pathian thilchê ti chu an theihthiam lo le; 

vei tamtak a dâwtnâk a muhtir na mi chu an philh le, Zeizawng tikhotu Pathian 
tlûnah Tipi Sen ah chun an hel. 

8A thilti rokual muhtir na ding hen a thutiam hâwi hen ruang a suah na. 

9Tipi Sen chu thu a pêk le, a kang hep; a mi tla chu tual hul lakah a tan tir na. 

10Anmah huatu lakah mi chu ruang a suah na le; An mêlma lakah mi chu a hum 

na. 

11Sikhawmsele, an mêlma tla chu tâ nih a nâm na le; pakhat khawm an him lo. 

12Chun, a mi le tla nih a thupêk chu an lung le, amah sawr hen la an sak. 

13Sikhawmsele, zeikarlo ah a thilti chu an philh ving le; a thupêk ngâk lo hen thil 

an ti. 

14Ramkaro ah chun duhnâk hen an khat le, Pathian an nik. 

15Churawhchun an deih mi chu a pêk na le, sikhawmsele râi ṭihnungkâi khawm 

an sinah a fial. 

16Chu ramkaro ah chun LALPA to-aw thenhlimh Mosi leh Aron chu an nahsuah 

na. 

17Tual â sêu le, Dathan chu a dawlh; Abiram leh a dâwngsung tla khawm an vâi 

na. 

18An murui tla lakah mei a hawng tlâ le, chu misual tla chu a khangh hep na. 

19Sinai tlêng ah ngûn chawchal lem an siam le, ruk chu an sawnh; 

20Pathian rokualnâk chu belh eitu ramsa hen an thleng. 

21Aigupta ram ah a thiltikhonâk hen ruangsuahtu Pathian chu an philh rawh. 

22Chunah chun thilchê tak tla a ti! Tipi Sen ah a thilti khawm thungâi a chê! 

23Pathian nih a mi le tla veih hep ding thu a sim liauah a to-aw thîm, Mosi chu 

a dîr le, Pathian rangah a âl. Pathian thinthawknâk lakah mi chu veih lo ding 
hen a vêng na. 

24Pathian thupêk chu an lunglo ruangah ram nuam chu an duh lo rawh. 

25An puanin ah um hen an chipchiar le, LALPA thu an ngâi duh lo. 

26-27Churawhchun ramkaro ah an thi ding mi leh an thlâk tla lunglo nâwngah 

anna rek ding mi tla ramdang ah an thi ding mi tla ningṭih phaih hen a simh na. 

28Peor ah Pathian mi tla chu Baal sawnhnâk ah anna tel le, nungnâk neilo an 

pathian tla sinah bâwlnâk sa tla an ei. 

29An thilti nih Pathian thin a thawktir le, an lakah râi ṭihnungkâi a lêng. 

30Churawhchun Phinehas a dîr le, misual chu a rêp le, râi chu a reh rawh. 

31Chu chu tik a hawng tlung ding mi zawzawng lakah a sunhsaknâk 

theihkumzanâk asi. 

32Mi zapi tla nih LALPA chu Meribah tiva ah a thin an thawktir le, chu thu ah 

chun Mosi chu a lawk a sawng. 

33Chu hâwi tluk hen a thin an thawktir ruangah a dîntê hen thu a sim lo. 

34Lunglotu tla chu Pathian nih thah ding hen thu a pêk mi hâwi hen an thah lo, 

35sikhawmsele, anna umh tawnh le, lunglo dîn hen an um. 

36Pathian mi tla nih milem an sawnh, chu nih chun anmah râwknâk a tlungtir. 

37Kanaan ram ah milem lakah anna bâwl mi hâwi hen, an fanu leh an fapa tla 

an pêk. 

38Ngâksia sual neilo chu an thah na le, chu thahtu tla hen an ram chu an 

nawmh. 

39An thilti hen anmah anna nâwmtir le, Pathian lakah zumhkâilo hen an um. 

40Churawhchun LALPA chu a mi le tla lakah a thinthawk le; a fih na rawh. 

41Lunglo tla nehsawh ding hen a kaltâk na le, an mêlma tla nih an lakah lâi an 

rêl rawh. 

42An mêlma tla nih an nâuneh na le, anmah thu thu hen an siah na rawh. 

43Vei tamtak LALPA nih a mi tla chu a hum na le, sikhawmsele, a lakah hel an 

duh dauh ruangah sual lakah thûk dadauh hen an lât. 

44Sikhawmsele, LALPA nih an âu mi a theih chun a ngâi piak na le, anna 

hamhnâk chu a theih piak na. 

45Anmah ruangah a thudîntuk chu a theihkumza le, a dâwtnâk rokual ruangah 

siherhnâk a nei. 

46Anmah nehsawhtu tla chu a zângfahtir na. 

47LALPA kan Pathian, hawng kan hum le, phun tla thawk hen hawng kan kîrtir 

nawlh rawh, churawhchun kanna lâwm lai le, na min thenhlimh kan sawr lai. 

48LALPA, Israel Pathian chu sawr u; tuah leh zeiliau zawngah sawr u! Mikip nih, 

“Amen!” ti na seh. LALPA chu sawr u! 

Sam 107 

BU NGANâK 
(Sam 107—150) 

Pathian Ṭhatzia Sawrnâk 

1“LALPA chu a ṭhatnâk ruangah leh a dâwtnâk zungzâl tiang asi ruangah a 

sinah lâwmthu sim u!” 

2LALPA sinah lâwmthu sim hen, nannih amah hum mi tla, hi thu hi nawlh u. Nan 

mêlma lakah mi a nan hum na le, 

3ramdang thawk hen saklei mi leh thlanglei mi, marlei mi leh simlei mi a nan 

kîrtir nawlh na. 

4Lampi umlonâk ramkaro ah mi zeimaw mi an vâi le, um ding hen khuapi lei 

kalnâk an tawng kho lo. 

5An sungvêng hen an tî a hâl le, an lung a dawng hep. 

6An lungdawng tikah LALPA chu an auh le, anna hamhnâk lakah mi chu ruang 

a suah na. 

7An umnâk ding khuapi leiah lampi ding lakah a kalpi na. 

8LALPA chu, a dâwtnâk dawng lo ruangah leh an rangah thilchê tla a ti mi 

ruangah lâwmthu an simh ding asi. 

9Tîhâl tla rangah an tîhâl a riam tir na le, sungvêng tla rang ah thil ṭha hen a 

khimtir na. 

10A zeimaw mi chu thinlung zuai leh mûi lakah an um, chikchîn khih hen rêngin 

ah an tuar, 

11Zeizawng tikho Pathian thupêk an ngâilo ruangah leh a sîntirnâk chu an duh 

lo ruangah. 

12An rianṭuan ruangah an zuai hep; an tlû dep le, âukhawm ṭangpitu an um lo. 

13An lawksawng ruangah LALPA chu an auh le, anna hamhnâk lakah mi chu 

ruang a suah na. 

14Mûi lakah zuai dep hen an um mi chu a suah na le, an chikchîn tla chu a khiak 

piak dip na. 

15A dâwtnâk dawng lo ruangah leh an rangah thilchê a ti piak na mi ruangah 

LALPA sinah lâwmthu an sim ding asi. 

16Dâr inkhâr tla chu a râwk le, thîr inkhâr renhnâk tla chu a khiak. 

17A zeimaw mi tla chu an â le, an sual ruangah leh an thilti diklo ruangah an 

tuar. 

18Buh khawm an lam kho lo le, thihnâk naih hen an um. 

19An lawksawng ruangah LALPA chu an auh le, anna hamhnâk ah mi chu ruang 

a suah na. 

20A thupêk hen a damh na le, thlân lakah mi chu ruang a suah na. 

21A dâwtnâk dawng lo ruangah leh an rangah thilchê a ti ruangah LALPA sinah 

lâwmthu an sim ding asi. 

22A sinah bâwlnâk leh lâwmnâk la sak hen leh a thilti zawzawng ruangah a 

sinah lâwmthu an sim ding asi. 

23A zeimaw mi chu tisumsumriat ah meilawng hen an kal le, tipi tlûnah an 

nungnâk ding hen ei ding an lawh. 

24LALPA nih tipi tlûnah thilchê a ti kho zia tla chu an muh. 

25Thli chak tak chu rêng ding hen thu a pêk le, tî a tlingtlawktir. 

26Meilawng tla chu tlûnlei ving ah a lawh le, tipi tawdeng ah a thlâk. Chu 

ṭihnungkâi ruangah chun mi tla nih an râlṭhatnâk an thlâu hep. 

27Zurî hâwi hen an tlû le, khatlei khatlei ah an hâwr, an krai tla chu zeikhawm 

asi lo rawh. 

28An lawksawng ruangah LALPA an auh le, anna hamhnâk ah mi chu ruang a 

suah na. 

29Thlipi a rêng mi tla chu a bângtir, tî tlingtlawk tla chu a rehtir. 

30A reh mi ruangah chun anna lâwm le, lawng dinhnâk an duhnâk mun takah 

him hen a siah na. 

31A dâwtnâk dawng lo leh an rangah thilchê tla a ti piak na mi ruangah LALPA 

chu lâwmthu an simh ding asi. 

32Zapi pumhnâk ah a rokual zia chu an phuang ding asi. Ruitu murui lâirêlnâk 

mâika ah amah chu an sawr ding asi. 

33LALPA nih tiva tla a chârtir le, tî a luang mi chu a dîntir. 

34Chunah um mi tla sualnâk ruangah ramkaro ah mi tual chu a altir. 

35Ramkaro chu tili ah a changtir le, tual châr nâk ah tî nung a luangtir. 

36Chunah chun sungvêng tla chu a umtir na le, umnâk ding hen khuapi an siam. 

37Phâisen ah thlâi chî an tuh le, grep tla an phun, tamtak an ât. 

38A mi tla chu mal a sâwm na le, fa tamtak an nei, an ranrual a vei ding mi chu 

a hum piak na. 

39Pathian mi tla chu neh hen an um liau chun Nâunehnâk leh tuarnâk fâk tak 

hen thinlung nâutirnâk a pêk na. 

40Anmah nehsawhtu nih an zauhnawmh na mi a muhtir na le, lam umlo mi 

ramkaro ah a vâitir na. 

41Sikhawmsele ṭangpi herh tla chu anna hamhnâk lakah mi ruang a suah na le, 

Ranrual hâwi hen an dâwngsung a puatir. 

42Mirep tla nih hi hi an muh le, anna lâwm, misual tla lam chu an dâisip. 

43Mi fing tla nih chun hi bang thil tla hi dawn na seh; LALPA dâwtnâk chu theihtir 

nawlh na seh. 

Sam 108 

Mâlma Donâk Ding Hen 
Ṭangpinâk Deihnâk 
(Sam 57.7-11; 60.5-12) 

1Pathian, zumhnâk rangtling ka nei! La sak hen ka nan sawr lai! Ka thlarau, 

meng rawh! 

2Ka ṭingṭang leh perhkhuang tla a ṭhangh u! Nî ka ṭhangh lai. 

3LALPA, phun tla nâwngah lâwmthu ka nan simh lai. Mi zapi nâwngah ka nan 

sawr lai. 

4Na dâwtnâk dawng lo nih vân a phanh le; na zumhkâinâk nih vân a tawngh. 

5Pathian, na rokualnâk chu vân ah khin langhtir, na rokualnâk zawzawng tual 

tlûnah langhtir. 

6Na chaknâk hen hawng ka hum le, ka thlachamnâk hawng ka sâng. 

Churawhchun ruang na suah mi tla chu hum hen an um lai. 

7A mun thenhlimh thawk hen Pathian nih thu a sim. “Nehnâk ah ka mi le tla 

sinah Sekem leh Sukot Kuam chu ka ṭhen lai. 

8Gilead chu ka tâ asi, Manaseh khawm, Efraim chu ka lukhuh asi, Juda chu ka 

lal ṭhianṭhunh asi. 

9Sikhawmsele, Moab ram chu ka ṭâwlnâk khêng ah ka mang lai, Edom ram ah 

ka pheikawk ka lawnh lai, ka tâ ti theihnâk dingah. Philistia tlûnah neh hen ka 
âu lai,” ti hen. 

10Pathian, â kulh mi khuapi ah âu nih hawng ka siah lai? Edom ah âu nih hawng 

ka kalpi lai? 

11Na kan duhlo tatak rawh na maw? Kan kawrsen tla sinah na tel bâk awt lo 

rawh na maw? 

12Mâlma donâk ah hawng kan ṭangpi le, minung ṭangpinâk chu zei kawngkâ 

khawm asi lo. 

13Kan kiangah Pathian um bâ hen kan neh lai le, amah nih kan mêlma tla hawng 

kan neh piak lai. 

Sam 109 

Mi A Lawksawng 
Liauah Vâirâmnâk 

1Pathian, dâisip hen um lah ka nan sawr asi! 

2Mi ṭhalo leh mi âwkrâwl tla nih an ka do, ka thu chu diklo hen an sim. 

3Ṭhalo tak hen an ka sim, a san zeikhawm umlo hen an ka do. 

4Ka dâwt hen an rangah ka deih piak khawmsele an ka do. 

5Thil ṭha chu thilsual hen an ka rulh, dâwtnâk chu huatnâk hen an ka rulh. 

6Ka mêlma tla lakah siatnâk hen lâirêl piak na, amah leikâng mi minung pakhat 

amah phiar ding hen ruat. 

7Anih chu nik hen um sele, a deihnâk chu amah mawhnâk si seh. 

8A san chu dawng tuan seh; midang nih a rianṭuan mun luah seh! 

9A fa le tla chu roh leh ngalh hen um na seh, a nupi chu numei si seh! 

10A fa tla chu dawrnâk neilo hen kut dawnh na seh. Siatnâk mun ah mi chu nar 

hen um na seh! 

11A lei taih mipa nih a neih zawzawng lâk piak hep seh; a ṭuan tha zawzawng 

chu khual nih a ting hep seh. 

12Âukhawm amah siherhtu um lah seh, a dunglei ah a rauh na mi zauhkhenhtu 

khawm um lah seh. 

13A thlâk zawzawng thi hep na seh, a thlâk nawlh tla lakah a min puang lah seh. 

14A thlâktu tla thilsual ti chu LALPA nih theihkumza seh, a nu sualnâk khawm 

ngaihdam si rêng lah seh. 

15An sualnâk chu LALPA nih theihkumza seh, sikhawmsele philh dep hen um 

na seh! 

16Chu minung chu khuaruat lo hen, mipâm leh ṭangpi ngâi a nehsawh na le, a 

thah na. 

17Siatbarh asi khonâk ding hen siatbarh a duh! Âukhawm nih bâwngmal sâwm 

lo ding hen bâwngmal sâwm a hua! 

18A dîn hâwi hen siatbarh chu amah umdîn ah â neih; Amah siatbarhnâk tî ah 

a nîm hâwi hen amah siatbarh lakah a nîm sele, a ruh lakah chun sariak hâwi 
si seh! 

19Puan hâwi hen a aih sele, tâisâwm hâwi hen a sâwm kumza seh! 

20LALPA, chubang thilsual ka lakah titu ka mêlma tla chu rêp na rawh! 

21Sikhawmsele, LALPA, ka Pathian, na thutiam hâwi hen hawng ka ṭangpi le, 

na dâwtnâk ruangah hawng ka hum rawh. 

22Ṭangpi ka herh hen ka pâm; ka thinlung a fâk. 

23Zânlei dâidul hâwi hen ka vei awt ko rawh; rannung hâwi hen sêm ving ka si. 

24Buh ka tawng lo ruangah ka khup tla a zê, zeikhawm ka si lo rawh, vun leh 

ruh cho hen ka um. 

25Mi nih an ka muh le, an ka nihsanh; an lâ an lei le, an ka zauhnawmh. 

26LALPA, ka Pathian, hawng ka ṭangpi, na dâwtnâk dawng lo ruangah ruang 

hawng ka suah. 

27Nang chu ruang na ka suahtu na si zia ka mêlma tla rangah theihtir na. 

28Siat an ka barh khawmsele nangnih mal na ka sâwm lai. Hawng ka nehsawhtu 

tla chu neh hen um na seh, kei, na to-aw lam chu a lâwm seh. 

29Ka mêlma tla chu ningzak saih hen um na seh; an ningzaknâk chu thuam 

hâwi hen a aih na seh. 

30LALPA chu hâu fâk tak hen lâwmthu ka simh lai; mi zapi tla pumhnâk ah amah 

chu ka sawr lai. 

31Anih nih chun mipâm tla chu a hum na le, thi ding hen an mawhtir na mi chu 

ruang a suah na ruangah. 

Sam 110 

LALPA Leh A Lal Thîm Chu m Chu 

1LALPA nih chun lalchem ka lal sinah, “Na mêlma na kezahphah tangah ka siah 

lân lo chu ka vawrhlei ah hin to rawh. 

2Zion thawk hen na lal thiltikhonâk chu a kauh lai, na mêlma tlûnah lâi rêl rawh,” 

a ti. 

3Na mêlma na do ni ah chun na mi tla nih anmah thu hen an do lai. Zînglei ah 

dâmti hâwi hen na tlangvâl tla chu tlâng thenhlimh ah na sinah an hawng lai. 

4LALPA nih thu bir a tiamh mi chu a lêt lai lo: “Melkizedek chi leh kuang si hen 

bâwlpu na si kumza lai.” 

5LALPA chu na kiangah a um lai le; a thinrun tikah lal tla chu a neh na lai. 

6Phun tla tlûnah lâi a rêl lai le, tuknâk mun chu ruak hen a khat lai. tual tlûnah 

lal zawzawng chu a neh na lai. 

7Lal nih chun lampi kiangah tiva ah mi tî a din lai le, a chaktir lai le, nehtu asi 

lai. 

Sam 111 

LALPA Sawrnâk 

1LALPA chu sawr u! A mi tla pumhnâk ah ka thinlung zawzawng hen LALPA 

sinah lâwmthu ka sim lai. 

2LALPA nih thil a ti mi chu a chê a! An lakah lâwmtu tla nih chun theihthiam 

ding an duh. 

3A ti mi zawzawng chu lalnâk leh zahkâinâk hep asi. A repnâk chu zungzâl asi. 

4LALPA nih a thilchê ti chu hawng kan philhtir lo; vêl a nei hen khua a ruat. 

5Amah zahtu tla chu ei ding a pêk; a thudîntuk chu a philh dah lo. 

6Mi ram tla pêk hen a mi le tla sinah a thiltikho zia a zauhtir. 

7A ti mi zawzawng lakah zumh a kâi hen â rep, a thupêk zawzawng chu 

rinhsanh tlêk asi. 

8Zeiliau zawng rang asi, thudik leh repnâk pêk hen an um. 

9A mi le chu a suah na, zungzâl thudîntuk a siam. Thenhlimhnâk leh thiltikhonâk 

chu amah asi! 

10Finghnâk lampi chu LALPA ṭih hi asi; amah thupêk zûltu chu lâirêlnâk tluang 

a pêk na. Amah chu zungzâl sawr ding mi chu asi. 

Sam 112 

Mi Ṭha Lâwptlonâk 

1LALPA chu sawr u! Mi, LALPA zahtu leh, a thupêk zûl nuam titu tla chu an 

thaw a suak. 

2Ram lakah chun mi ṭha fa tla chu thiltikho tak an si lai; a thlâk tla chu malsâwm 

hen an um lai. 

3A dâwngsung tla chu neih-le-siah hen an um lai, zeiliau zawngah sul-le-lam 

tluang hen a um lai. 

4Chêunâk nih mi ṭha tla rangah mâi a cherh, khuaruat mi, vâlnei, mi dik rangah. 

5Tamtak a pûktirtu leh dik tak a ṭuantu chu a thawsuak. 

6Mi ṭha chu zeiliau khawmah a palh lai lo, theihkumza hen a um lai. 

7Thâwngthâng ṭha lo a theih khawmah a ningṭih lo; a lungnâk chu a bir le, 

LALPA a rinhsanh. 

8A dâ hen a ningṭih lo; a mêlma tla neh hen an um ding mi chu a theih ko. 

9Mi samphâng sinah tamtak a pêk na le, a vêlneihnâk chu a palh dah lo, thiltikho 

tak leh zahkâi tak hen a um lai. 

10Misual tla nih hi hi an muh chun a rothawk; an rothawk dadauh le, an vei thlo; 

an lungumnâk chu a tlâu pawt. 

Sam 113 

LALPA Ṭhat Zia Sawrnâk 

1LALPA chu sawr u! Nannih LALPA to-aw tla, a min chu sawr u! 

2A min chu tuah leh zungzâl tiang hen sawr hen a um lai. 

3Saklei thawk hen thlanglei tiang hen LALPA min sawr u. 

4LALPA nih phun zawzawng tlûnah lâi a rêl, a rokualnâk chu chung vân ah a 

um. 

5LALPA kan Pathian hâwi hi pakhat khawm an um lo, tlûnlei ving ah a um. 

6Sikhawmsele, tual leh vân zauh ding hen a kûn. 

7Valeidip ah mi mipâm chu a thawh; ṭangpi herh tla anna hamhnâk lakah mi chu 

a châwi na le, 

8a mi le lal tla hâwi rangah a siam na. 

9Nupi fa neilo chu a in ah a thang a ṭhattir le; fa tla pêk hen a lawmhtir. LALPA 

chu sawr u! 

Sam 114 

Kalkanh Kût La 

1Israel fa tla nih Aigupta ram an kaltâk liauah, Jakob thlâk tla nih mi ram ah an 

umnâk an mâk liauah, 

2Juda chu LALPA mi thenhlimh an si le, Israel chu amah tingvo an si. 

3Tipi Sen nih a zauh le, a tek ving; Jordan Tiva a luang mi â dîn thlo. 

4Tlâng tla chu kêl chal tla hâwi hen anna lawk le, tlângtê tla chu dawrâ hâwi hen 

an per. 

5Tipi, zei nih me an tektir vingâ Nang Jordan, na luang lemang mi na dîn thloâ 

6Nannih tlêng sâng tla, zeirangah kêl hâwi hen nanna lawkâ Nannih tlângtê tla, 

zeirangah dawrâ hâwi hen na perâ 

7-8Jakob Pathian, lungpi tili ah changtirtu leh tual kak lakah tinung luangtirtu 

LALPA mâika ah chun a hawng tikah thir u. 

Sam 115 

Pathian Diktak Pakhat Chu 

1LALPA, kanmah sin silo hen nangmah sin cho ah na dâwtnâk dawng lo leh na 

zumhkâinâk dawng lo ruangah rokualnâk pêk ding na si. 

2Zeirangah phun tla nih “Zeiah na Pathian a umâ” hawng kan ti zia laiâ 

3Kan Pathian chu vân ah a um, a duh mi zawng a ti. 

4An pathian tla chu ngûn leh tangkasa minung kut hen siam mi an si. 

5Kâ an nei, sikhawmsele an hawlh kho lo, mit an nei le, sikhawmsele an muh 

kho lo. 

6Nâ tla an nei, sikhawmsele an theih kho lo, nâr tla an nei, sikhawmsele rim an 

theih lo. 

7Kut tla an nei, sikhawmsele an tleih kho lo, kê an nei le, sikhawmsele an kal 

kho lo; rihâu an suah kho lo. 

8Chubang zawzawng siamtu leh ngauhtu tla chu anmah siam mi milem hâwi 

hen um na seh. 

9Nannih Israel mi tla, LALPA chu rinhsan u; a nan ṭangpi na hen a nan kilkâwi 

na asi. 

10Nannih Pathian bâwlpu tla, LALPA chu rinhsan u. A nan ṭangpi na hen a nan 

kilkâwi na asi. 

11Amah sawnhtu zawzawng tla, LALPA chu ngauhsan u. A nan ṭangpi na hen 

a nan zauhkhenh na asi. 

12LALPA nih hawng kan theihkumza hen mal hawng kan sâwm kumza lai. Israel 

mi tla zawzawng leh Pathian bâwlpu tla zawzawng chu mal a sâwm lai. 

13Amah zahtu tla, a lian a mê hen mal a sâwm chiau na lai. 

14LALPA nih nang leh na thlâk tla, fa an pêk na seh! 

15Tual leh vân siamtu LALPA nih mal a nan sâwm seh! 

16Vân lam chu LALPA tâ cho asi, tual lam chu minung rangah a pêk mi asi. 

17A thi leh a vei rawh mi, veihnâk ram ah a kal rawh mi nih LALPA chu an sawr 

lo. 

18Sikhawmsele, kannih, a nung mi nih chun tuah leh zeiliau zawngah a sinah 

lâwmthu kan sim lai. LALPA chu sawr u! 

Sam 116 

Thihnâk Lakah Hum Hen A 
Um Mi Nih Pathian A Sawr 

1Ka thlachamnâk a theih hen a ka ngâi piak ruangah, LALPA chu ka dâwt. 

2Amah ka auh kipah hawng ka ngâi piak. 

3Thihnâk ṭihnungkâi tak ka kiangkam ah a um le, ka lakah thlân ṭihnungkâi â 

khâr le; ṭihnungkâi leh lawksawng hen ka khat. 

4Churawhchun LALPA chu ka auh le, “LALPA, ruang hawng ka suah, ka nan 

ngiar asi,” ti hen. 

5LALPA chu a ṭha hen khua a ruat le; kan Pathian chu zângfahnâk nei mi asi. 

6LALPA nih ṭangpi herh tla chu a hum le; ṭihnungkâi lakah ka um liauah ruang 

hawng ka suah. 

7LALPA chu ka lakah a ṭha ruangah, ka thinlung, amah chu zumh rawh. 

8LALPA nih chun thihnâk ah mi a ka hum le, ka mitthli a rehtir, neh hen ka um 

ding mi hawng ka sanh. 

9Churawhchun laikulh minung ram ah LALPA mâika ah ka kal. 

10“Ka râwk dep rawh” ka ti liau khawmah lungnâk lakah chun ka um thlir, 

11Ka ṭih hen, “Âukhawm zumh kho asi lo rawh,” ka ti liau khawm lungnâk ah ka 

um thlir. 

12LALPA ka lakah a ṭhatnâk zawzawng ruangah a sinah zei ka pêk khoâ 

13LALPA nih ruang hawng ka suah ruangah a sinah lâwmthu simnâk ding hen 

uain tla ka pêk lai. 

14A mi tla pumhnâk ah a sinah thu ka tiamh mi chu ka pêk lai. 

15A mi lakah pakhat an thi zâwnah LALPA chu thungâi a lungfâk. 

16LALPA, kei chu na to-aw ka si; ka nu nih rian a ṭuan hâwi hen kei khawm nih 

na rian ka ṭuan. Thihnâk lakah mi nangnih na hawng ka hum. 

17Lâwmthusim bâwlnâk ka nan pêk lai le, na sinah thla ka hawng cham lai. 

18-19Na mi zawzawng pumhnâk Jerusalem ah na Biakin thenhlimh ah na lakah 

thu ka nan tiamh mi chu ka nan pêk lai. LALPA chu sawr u! 

Sam 117 

LALPA Sawrnâk 

1Phun zawzawng tla, LALPA chu sawr u! Mi zawzawng tla, amah chu sawr u! 

2Kan rangah a dâwtnâk chu a fâk hen zumh a kâinâk chu zungzâl asi. LALPA 

chu sawr u! 

Sam 118 

Nehnâk Ruangah Lâwmthusim 
Hen Thlachamnâk 

1LALPA chu a ṭha ruangah leh a dâwtnâk chu zungzâl asi ruangah a sinah 

lâwmthu sim u. 

2Israel mi tla nih chun, “A dâwtnâk chu zungzâl asi,” ti na seh. 

3Pathian bâwlpu tla nih khawm, “A dâwtnâk chu zungzâl asi,” ti na seh. 

4Amah sawnhtu zawzawng nih, “A dâwtnâk chu zungzâl asi,” ti na seh. 

5Ka lawksawngnâk ah LALPA chu ka auh le, a ka sâng le, ruang hawng ka 

suah. 

6LALPA ka sinah a um, ka lâu lai loh; Âu nih me an ka ti kho laiâ 

7Hawng ka ṭangpitu chu LALPA asi, ka mêlma neh hen an um mi chu ka zauh 

na lai. 

8LALPA lakah ngauh chu minung lakah ngauh ngâk hen a ṭha dauh. 

9LALPA lakah ngauh chu minung ruitu tla lakah ngauh ngâk hen a ṭha dauh. 

10Ka kiangkam ah mêlma tamtak an um le, sikhawmsele, LALPA thiltikhonâk 

hen ka veih dep na! 

11Ka kiangkam zawzawng ah an khat phak; sikhawmsele, LALPA thiltikhonâk 

hen ka veih dep na! 

12Khual hâwi hen an ka tuam le, sikhawmsele ling zeikarlo ah mei nih a khangh 

hep hâwi hen khangh hep hen an um, LALPA chaknâk hen ka veih dep na. 

13Ṭihnungkâi tak hen an ka do le, neh hen ka um, sikhawmsele LALPA nih 

hawng ka ṭangpi. 

14LALPA nih thiltikho tak leh chak tak hen hawng ka siam le, ruang hawng ka 

suah. 

15Pathian mi tla, puanin ah nehnâk ruangah lâwm hen an âu mi chu ngâi rawh. 

“LALPA chaknâk thiltikhonâk hen ti mi asi! 

16A thiltikhonâk hen nehtu ah hawng kan siam, tuknâk khawmah a chaknâk 

thiltikhonâk hen!” ti hen. 

17Ka thi lai lo, chu ngâk hen ka nung hen LALPA thilti ka phuang lai. 

18Fâk tak hen hawng ka rêp le, sikhawmsele thih lam chu hawng ka thihtir lo. 

19LALPA Biakin kulh kawtkâ, ka rangah a awng rawh, a sungah ka lût lai le, 

lâwmthu ka sim lai. 

20Hi hi LALPA inkulh kawtkâ mi rep tla cho lâtnâk asi. 

21LALPA, ka thu na ka ngâi piak ruangah leh nehnâk na ka pêk ruangah ka nan 

sawr. 

22Lungin saktu nih mangtlâk lo hen an ruat le, an nawng mi chu a dang 

zawzawng ngâk hen a herh chem mi a hawng si. 

23Chu chu LALPA nih a ti mi asi; muh mi lakah chun a châ a! 

24Hi hi LALPA nehnâk ni chu asi; lâwptlo tak hen kan um lai le, kan ulh lai! 

25LALPA, ruang hawng kan suah rawh, ruang hawng kan suah rawh! LALPA, 

hawng kan dingchangtir! 

26LALPA min hen a hawng mi chu Pathian nih malsâwm seh! LALPA Biakin 

thawk hen mal kan sâwm. 

27LALPA chu Pathian asi, kan lakah a ṭha; nan kut hen thing ṭeng put ule, puai 

tuah dawmh ule, mâichâm hâl u. 

28Nang chu ka Pathian na si, lawmthu ka nan simh, na rokual zia ka phuang lai. 

29Lalpa chu a ṭha hen, a dâwtnâk chu zungzâl asi ruangah a sinah lâwmthu sim 

u. 

Sam 119 

LALPA Dân 

1A nungnâk sual tel lo mi chu an thaw a suak, LALPA dîn hâwi hen um mi chu. 

2LALPA thupêk zûltu chu an thaw a suak e, an thinlung zawzawng hen amah 

ê-aw ngâitu tla chu. 

3Thil diklo an ti dah lo, LALPA lampi ah an kal. 

4LALPA, dân tla na kan pêk hen zumhkâi tak a zûl ding hen na kan simh. 

5Na sîntirnâk zumhkâi tak kil ding hen ka lungum thlo! 

6Na thupêk zawzawng ka ngâi chun, ka mualpho lai lo. 

7Na lâirêl rep zia ka sîn chun thinlung thenhlimh hen ka nan sawr lai. 

8Na dîn ka zâl lai, hawng ka kal tâk rîlmâl lah! 

LALPA Dân Ah Ê-aw Ngâinâk 

9Tlangvâl nih zeitin a nunchan a thenhlimhtir kho zia laiâ Na thupêk tla zâl hen. 

10Ka thinlung zawzawng hen na rianṭuan ka tum; na dîn tla zûl kho ding hen 

hawng ka kil. 

11Na tlûnah thilsual ka ti lo ding hen ka thinlung ah na dîn ka kil lai. 

12LALPA, ka nan sawr; na lampi hawng ka sîntir. 

13Dân zawzawng na ka pêk mi chu fâkpi hen ka sim nawlh lai. 

14Neih leh siah ngâk hen na dîn zâwt leikângah lâwmnâk ka nei dauh lai. 

15Na sîntirnâk chu ka sîn le, na thusim tla chu ka zauhfiang. 

16Na dîn thu tla ah ka lâwm le, na thupêk tla chu ka philh lai lo 

LALPA Dân Ah Lâwmnâk 

17Kei, na to-aw lakah hin ṭhat suah le, churawhchun na sîntirnâk zâl hen ka 

nung khonâk ding hen. 

18Na dîn thudik chê muh kho ding hen ka mit dei tir. 

19Sâwtlotê hi tual ah hin ka um le; na dîn thu chu ka lakah thuh lah. 

20Ngâinâk hen ka thinlung a fâk; na lâirêlnâk chu zeiliau zawngah theih ka duh. 

21Mi â zûm mi chu na simhfâi le, na dân thupêk zâllotu tla chu siatbarh hen an 

um. 

22Zauhnawmhtu tla leh siarlotu tla lakah mi hawng ka hum, na dân thu ka zâl 

ruangah. 

23Lâirêltu tla anna pûm le, an ka phiar le, sikhawmsele na sîntirnâk chu ka sân 

lai. 

24Na sîntirnâk nih hawng ka lawmhtir le; krai hawng ka pêktu asi. 

LALPA Dân Zûl Ding Hen Tumnâk 

25Neh hen vâleidip ah ka tlâ thlo; na thutiam hâwi hen hawng ka chaktir nawlh. 

26Ka thilti zawzawng ka phuang le, nangnih na ka sâng; na lampi tla hawng ka 

simh. 

27Na dân thu tla theihthiam ding hen hawng ka ṭangpi le, chun, na sîntirnâk chê 

tla chu ka dawn lai. 

28Ngaihsiatnâk nih a ka neh thu na ka tiamh mi hâwi hen hawng ka chaktir. 

29Lam diklo ah kal lo ding hen hawng ka vêng le, na ṭhatnâk hen na dân thu 

hawng ka sîntir. 

30Ê-aw ngâi ka thîm le; na lâirêlnâk leikâng ah ka nâ ka thlâr. 

31Lalpa na sîntirnâk ka zâl, ningzak hen hawng ka umtir lah. 

32Theihthiamnâk tam dauh na ka pêk awt ruangah lâwm tak hen na dân thu ka 

zûl lai. 

Theihthiam Ding Hen Thlachamnâk 

33LALPA, na dân thu umzia tla hawng ka sîntir le; zeiliau zawngah ka zûl kumza 

lai. 

34Na dân hawng ka simhfiang le, ka zûl lai le; ka thinlung zawzawng hen ka kil 

lai. 

35Na dân thupêk lakah lâwmnâk ka tawng ruangah ê-aw ngâi tak hen hawng 

ka siam. 

36Neihnâk ngâk hen na dân thu tla zûl duhnâk hawng ka pêk. 

37Thil do-tla-lo lakah pial lo ding hen hawng ka vêng le, Na thutiam hâwi hen ka 

lakah ṭhatnâk suah. 

38Na thu ngâitu tla sinah thu na tiamh na mi chu kil kho ding hen kei, na to-aw 

sinah hin hawng ka kiltir. 

39Donâk ka ṭih mi lakah hawng ka hum rawh, na lâirêl tla chu a châ a! 

40Na thupêk tla zâl ding ka duh le; na rep ruangah nungnâk thar hawng ka pêk. 

LALPA Dân Zumhnâk 

41LALPA, na ka dâwtnâk fâk zia hawng ka muhtir le, na thutiam hâwi hen ruang 

hawng ka suah. 

42Na thu ka zumh ruangah hawng ka dotu tla chu ka sâng kho na lai rawh. 

43Na lâirêlnâk lakah lungumnâk ka nei ruangah, zeiliau zawngah thudik hawng 

ka simtir. 

44Zungzâl hen na dân thu chu ka zûl kumza lai. 

45Na sîntirnâk chu zûl ka tum ruangah thawsuaknâk rangtling hen ka um lai. 

46Lal tla sinah na thupêk tla chu ka phuang lai le, ka mualpho lai lo. 

47Na dân thu chu ka lawmh ruangah na thu ngâi hen lâwmnâk ka tawng. 

48Na thupêk tla chu ka zah hen ka duh le, na sîntirnâk chu ka dawn lai. 

LALPA Dân Ah Zumhnâk 

49Na to-aw sinah thu na tiamh mi, lungum kâi tak hi theihkumza rawh. 

50Na thupêk nih nungnâk a ka pêk ruangah tuar liau khawmah ka thla a ngam. 

51Mi zûm tla chu ka lakah nihsanhtu an si kumza, sikhawmsele na dân thu chu 

ka kaltâk lo. 

52LALPA, a lânah na lâirêlnâk chu ka theihkumza, lungiam an ka sak kumza. 

53Misual nih na dân an buar mi ka muh chun ka thin a thawk. 

54Tual ah ka dam kar zawngah na thupêk tla chu la hen ka phuak. 

55LALPA, zân ah ka nan theihkumza hen, na dân tla chu ka dawn. 

56Na thupêk tla zâlnâk ah lâwmnâk ka tawng. 

LALPA Dân Sunhsaknâk 

57LALPA, ka duh mi zawzawng chu nangmah na si, na dân zâl ding hen thu ka 

tiam. 

58Thu na tiamh hâwi hen, ka lakah khuaruat ding hen ka thinlung zawzawng 

hen ka nan ngiar. 

59Ka umdîn hi ka dawn le, na sîntirnâk zûl ding hen thu ka tiam. 

60Na thupêk tla zûl ding hen ka nam. 

61Misual tla nih ka rangah thang an tunh le, sikhawmsele na dân chu ka philh 

lo. 

62Zânlâi ah ka ṭhang le, na lâirêl repnâk ruangah ka nan sawr. 

63Kei chu nangmah rianṭuantu zawzawng leh na dân thu zûltu zawzawng 

hâwikawmh ka si. 

64LALPA, tual hi na dâwtnâk dawng lo hen a khat; na thupêk tla hawng ka sîntir. 

LALPA Dân Sung-û Zia 

65LALPA, na thutiam chu na kil le, kei na to-aw sinah ṭhat na suah. 

66Na thupêk ka zumh ruangah finghnâk leh theihthiamnâk hawng ka pêk. 

67Na ka rêp lânah, thil diklo leiah ka kal le, tu lam chun na thu ka ngâi. 

68Na ṭha hen vâl na nei a! Na thupêk tla hawng ka sîntir. 

69Mi zîm tla nih âwkrâwl hen ka thu an sim, sikhawmsele, ka thinlung zawzawng 

hen na sîntirnâk ka zûl. 

70Hi minung tla nih hin theihthiamnâk an nei lo, kei lam nih chun na dân thu ah 

lâwmnâk ka tawng. 

71Râp hen ka um mi kei rangah chun a ṭha, na dân thu zûl ding hen lungfiang a 

ka suah ruangah. 

72Laikulh ah tangka zawzawng ngâk hen na dîn pêk chu ka rangah a ṭha dauh. 

LALPA Dân Rep Chu 

73Na ka siam le, na ka hum; theihthiamnâk hawng ka pêk rawh, churawhchun 

na dîn ka theih kho lai. 

74Nangmah a nan zahtu tla nih an ka muh tikah na thutiam ka lung ruangah 

anna lâwm lai. 

75LALPA, na lâirêlnâk chu a rep ti ka theih le, zumh na kâi ruangah na ka rêp 

mi asi. 

76Na to-aw thu na tiamh hâwi hen na dâwtnâk dawng lo hen thla hawng ka 

ngamh. 

77Na dîn lakah lâwmnâk ka nei ruangah ka lakah khuaruat le, ka nung lai. 

78Mi zûm tla nih diklo tak hen an ka phiartu chu mualpho hen um seh, kei lam 

nih chun na sîntirnâk ka dawn lai. 

79Na dân thu theihtu zawzawng leh an zahtu chu ka sinah hawng na seh. 

80Na dân thu chu rangtling tak hen zûl ding leh chu hâwi ningzakkâi tak hen neh 

ka si lo ding hen hawng ka siam. 

Suak Ding Hen Thlachamnâk 

81LALPA, ruang na ka suah ding mi ngâk hen ka dî thlo; na thu ah chun 

zumhnâk ka nei. 

82“Zeitikah na ka ṭangpi awt?” ti hen ka nan deih liauah, na thutiam ngâk hen 

ka mit tla a dâ. 

83Uain dûr mang tlêk lo lawnh mi hâwi ka si. Sikhawmsele na dân thu lam chu 

ka philh lo. 

84Zei chan riamruam me ka ngâk awt? Hawng ka nehsawhtu tla zeitikah na rêp 

na awtâ 

85Na dân thu zûl duhlotu tla, mi zûm tla nih ka tlâknâk ding hen khur an chawh. 

86Na thupêk zawzawng tla chu zumh a kâi asi; mi tla nih nabeibâng hen an ka 

nehsawh, hawng ka ṭangpi rawh. 

87An hawng ka thah thlo dêngmâng, sikhawmsele na thupêk chu ka 

thlawrhthlâu lo. 

88Na dâwtnâk dawng lo chu ka lakah ṭha kumza seh, churawhchun na dân ka 

zûl lai. 

LALPA Dân Ah Zumhnâk 

89LALPA, na thu chu zungzâl tiang a um lai le, vân khawmah san dawng lo asi. 

90Na zumhkâinâk chu kumleza hen a um; tual chu a mun ah na siah le, a um 

ziar. 

91Na thupêk ruangah thil zawzawng tla chu tutiang hen a um le, nangmah to-

aw tla hep an si ruangah. 

92Na dân thu hi ka lâwmnâk bul si lah sele chu, ka tuarnâk ruangah ka thi ving 

lai. 

93Na sîntirnâk chu ka thlawrhthlâu dah lo, chu lak chun nung dam hen na ka kil 

ruangah. 

94Na tâ ka si, ruang hawng ka suah! Na dân thu zûl ding hen ka ṭang. 

95Mi ṭhalo tla nih thah ding hen an ka bawh ko, sikhawmsele na dân thu tla ka 

dawn. 

96Thil zeizawng a dawng kho ti ka theih; sikhawmsele na thupêk tla a rangtling. 

LALPA Dân Duhnâk 

97Na dân chu ka duh a! Nî tlêk dak hen ka dawn. 

98Na thupêk tla chu zeiliau zawngah ka sinah a um. Ka mêlma tla ngâk hen 

finghnâk an ka pêk. 

99Hawng ka sîntirtu zawzawng ngâk hen theihthiamnâk a ka pêk, na sîntirnâk 

chu ka dawn tâwn ruangah. 

100A tar mi ngâk hen finghnâk ka nei tam dauh, na thupêk tla ka zûl ruangah. 

101Sual leikâng thinlung ka lawnh hep, na thu zûl ding ka duh ruangah. 

102Na sîntirnâk chu ka thlawrhthlâu lo; nangmah tak chu hawng ka sîntirtu na si 

ruangah. 

103Na sîntirnâk thâwtnâk chu a thlum ngâk a; khuaitizû ngâk hen a thlum dauh! 

104Na dân thu thawk hen finghnâk ka tawng, churuang chun umdân ṭhalo zawng 

chu ka hua. 

LALPA Dân Thawk Hen Chêu 

105Na thu chu hawng ka ruitu ding hen khâwnvâr asi. Ka lampi rangah chêu asi. 

106Ka thutiam chu na sîntirnâk rep zûl ding hen ka kil thlir lai. 

107LALPA, ka tuarnâk hi thungâi ṭihnung a kâi, thu na ka tiamh hâwi hen nung 

dam hen hawng ka kil rawh. 

108LALPA, lâwmthu sim hen ka thlachamnâk hi hawng ka pawm piak le, na 

thupêk tla hawng ka sîntir rawh. 

109Ka nungnâk râwk bawh hen a um le; na dân lam chu ka philh lo. 

110Misual tla nih ka rangah thang an tunh le, sikhawmsele na dân thu zûl lo hen 

ka um lo. 

111Na thupêk tla chu ka zungzâl thilneih asi; ka thinlung lawmhtirtu tla an si. 

112Ka thih tiang hen na dân tla chu zûl ding hen ka tiam. 

LALPA Dân Ah Himnâk 

113Na lakah zumhkâilo tla chu ka hua na. Sikhawmsele kei lam nih chun na dân 

ka duh. 

114Nang chu hawng ka vêngtu leh humtu na si; na thutiam lakah lungumnâk ka 

nei. 

115Nannih misual tla, ka sinah mi kal ving u, ka Pathian thupêk tla chu ka zûl 

awt. 

116Na thutiam hâwi hen chaknâk hawng ka pêk le; ka nung lai, Ka lungumnâk 

lakah hin lungdawng hen hawng ka siam lah. 

117Hawng ka deih le, ka him lai, chun na thupêk ka ngâi kumza lai. 

118Na dân duhlotu tla zawng chu na hua na le, an perpet thiltum chu zeikhawm 

asi lo. 

119Misual tla chu thil nâwmtâm hâwi hen na tuah na, churuang chun na sîntirnâk 

chu ka duh. 

120Nangmah ka nan ṭih; na lâirêlnâk ruangah lâunâk hen ka khat. 

LALPA Dân Lakah Ê-aw Ngâinâk 

121Adik leh a ṭha mi chu ka ti le; ka mêlma lakah mi hawng ka kaltâk lah. 

122Na to-aw ṭangpi ding hen thu tiamh le, mi duhlei nih nâuneh leh zauhnawmh 

hen hawng ka umtir lah. 

123Na ṭangpinâk leh ruangsuah ding hen thu na ka tiamh mi ngâk hen ka mit tla 

a dÊ rawh. 

124Na zângfahnâk dawng lo hâwi hen ka lakah hawng ṭuan le, na thupêk tla 

hawng ka sîntir. 

125Na to-aw ka si, theihthiamnâk hawng ka pêk, na sîntirnâk ka theih kho ding 

hen. 

126LALPA, thil na ti ding a tik a tlung rawh, mi nih na dân thu an zûl duhlo 

ruangah. 

127Na thupêk tla chu ngûn ngâk hen ka duh dauh, ngûn a ṭha chem mi ngâk 

hen khawm ka duh dauh. 

128Churuang chun na sîntirnâk zawzawng chu ka zûl le, thil diklo leikâng 

zawzawng chu ka hua. 

LALPA Dân Lakah Zûl Duhnâk 

129Na sîntirnâk chu a chê le, ka thinlung zawzawng hen ka zûl. 

130Na sîntirnâk simhfiangnâk nih chêu a pêk le, zeikhawm theih lo tla rangah 

finghnâk a pêk. 

131Na thupêk tla ka duh mi chu ka kâ hen ka phuang. 

132Nangmah a nan duhtu tla zawzawng sinah na ti hâwi hen ka leiah hawng a 

her le, khuaruat rawh. 

133Thu na ka tiamh mi hâwi hen ka tlû ding mi hawng ka vêng; sualnâk nih neh 

ding hen hawng ka siang lah. 

134Na thupêk tla zûl kho ding hen hawng ka nâunehtu tla lakah mi hawng ka 

hum. 

135Na ka umpinâk hen mal hawng ka sâwm le, na dîn thu tla hawng ka sîntir. 

136Tî a luang mi hâwi hen ka mitthli a zut le, mi nih na dân an zûl duh lo ruangah. 

LALPA Dân Dik Chu 

137LALPA, nang chu mi rêp na si le, na dân tla chu a dik. 

138Na dân na pêk mi tla chu a dik hen a ṭha. 

139Ka mêlma tla nih na dân an siarlo ruangah, mei hâwi hen ka thinthawknâk 

chu ka lakah a alh. 

140Na thutiam tla chu a fiang a! Ka duh chiam e! 

141Kei chu mi herh ka si lo, zauhnawmh mi ka si. Sikhawmsele na sîntirnâk chu 

ka thlawrhthlâu lo. 

142Na repnâk chu san dawng lo asi, na dîn thu chu a dik kumza. 

143Nuamlonâk leh lawksawng hen ka khat, sikhawmsele na dân thu nih 

lâwmnâk hawng ka pêk. 

144Na sîntirnâk chu a dik kumza, theihthiamnâk hawng ka pêk le, ka nung lai. 

Ruangsuah Ding Hen Thlachamnâk 

145Ka thinlung zawzawng hen ka nan auh; LALPA, hawng ka sâng rawh, chun 

na dân ka zâl lai! 

146Ka nan auh, ruang hawng ka suah, chun na dân ka zûl lai. 

147Nî suak lânah ṭangpi ka nan deih le, na thutiam lakah ka lungumnâk ka siah. 

148Zân khuavâr hen ka meng, na sîntirnâk tla dawn hen. 

149Na dâwtnâk dawng lo ruangah LALPA hawng ka ngâi, Na khuaruatnâk 

hawng langh le, ka nungnâk hum rawh! 

150Na dân zûl dahlotu minung hawng ka nehsawhtu sual tak tla nih an ka naih. 

151Sikhawmsele, LALPA, ka kiangah nang chu na um le, na thupêk tla 

zawzawng chu a bir. 

152A lân thawk hen na sîntirnâk ka sîn le; zungzâl rang dingah na timhtuah mi 

asi. 

Ṭangpi Ngiarnâk 

153Na dân thu ka thlawrhthlâu lo ruangah, ka tuarnâk tla hi zauh le, ruang hawng 

ka suah. 

154Râwknâk lakah mi hawng ka vêng hen hawng ka suah le, na thutiam hâwi 

hen ruang hawng ka suah. 

155Misual tla chu na dân thu an zûl duh lo ruangah ruangsuah hen an um lai lo. 

156Sikhawmsele, LALPA na zângfahnâk chu a rokual le; na khuaruatnâk chu 

langh le, ruang hawng ka suah rawh. 

157Nehsawhtu leh mêlma tla tamtak ka nei, sikhawmsele na dân thu zûl ka 

tlawlh lo. 

158Mi tleihtu tla chu ka zauh na chun ka fih na, na dân thupêk tla an zûl duh lo 

ruangah. 

159LALPA, zauhnik, na sîntirnâk chu ka duh a! Na dâwtnâk chu â dang dah lo, 

churuangah ruang hawng ka suah. 

160Na dân thu tla chu a dik le, na lâirêlnâk rep chu zungzâl asi. 

LALPA Dân Ah Pumpêknâk 

161Mi thiltikho tak tla nih an ka do le, sikhawmsele na dân chu ka zah. 

162Na thutiam ruangah thungâi ka lâwm, mi nih neihnâk ting hen â lâwm mi hâwi 

ka si. 

163Âwkrâwl zawzawng chu ka fih hen ka hua le, na dân lam chu ka duh. 

164Nisiar hen na lâirêl repnâk ruangah vei sarih na sinah lâwmthu ka sim. 

165Na dân thu duhtu tla nih chun himnâk rangtling anna ting le, annih rangah 

tlûktir khotu zeikhawm a um lo. 

166LALPA, ruang na ka suah ding ka ngâk ko, thu na ka pêk mi tla chu ka ti. 

167Na sîntirnâk chu ka zûl, ka thinlung zawzawng hen ka duh. 

168Na sîntirnâk leh na thupêk tla chu ka zûl le, thil ka ti mi zawng chu na muh. 

Ṭangpi Ding Hen Thlachamnâk 

169LALPA, ṭangpi ka nan ngiarnâk hi na sinah tleng seh. Na thutiam hâwi hen 

theihthiamnâk hawng ka pêk. 

170Ka thlachamnâk hi ngâi le, na thutiam hâwi hen ruang hawng ka suah. 

171Na dân na ka sîntir ruangah ka nan sawr kumza lai. 

172Na dân thu tla a rep ruangah, na dân thu chu la hen ka sak lai. 

173Na thupêk tla ka zûl ruangah, hawng ka ṭangpi ding hen a tîm kumza. 

174LALPA! him ding hen na ṭangpinâk ka duh a! Na dân thu ah lâwmnâk ka 

tawng. 

175Ka nan sawr khonâk ding hen nungnâk hawng ka pêk; na sîntirnâk nih hawng 

ka ṭangpi seh. 

176Dawrâ tlâu hâwi hen ka vâi le, churuangah hawng le, hawng ka zauh, Na to-

aw hi, na dân thu chu ka thlawrhthlâu lo ruangah. 

Sam 120 

Ṭangpi Ding Hen Thlachamnâk 

1Lawksawng hen ka um liauah, LALPA chu ka kawh le, hawng ka sâng. 

2LALPA, mi perpettu leh mi âwkrâwl tla lakah mi hawng ka hum rawh. 

3Nannih mi âwkrâwl tla, nan lakah Pathian nih zeitin an ti na awtâ Zei hâwi hen 

an rêp na awt? 

4Kawrsen riamnâm hâr tak leh meiṭil hen asi awt asi! 

5Nan sinah um chu Mesek ah um mi hâwi hen a ṭha lo. Asi lo leh, Kedar mi tla 

sinah um hâwi asi. 

6Remnâk huatu tla hen munkhat ah ka um mi hi a sâwt tuktarâi! 

7Remnâk thu ka sim chun do an duh. 

Sam 121 

LALPA Chu Hawng Kan Humtu Asi 

1“Zei leikâng thawk hen hawng ka ṭangpitu a hawng lai awâ” ti hen tlêng leiah 

ka mit ka rak. 

2Ṭangpinâk chu LALPA tual leh vân siamtu thawk hen a hawng lai. 

3A nan ṭangpitu chu a meng kumza ruangah a nan tlûtir lai lo. 

4Israel vêngtu chu a ngû hen a it lo. 

5LALPA nih a nan vêng lai le; nangmah vêng ding hen na kiangah a um ko. 

6Sûn ah nî sâ nih nganfâk a nan pêk lai lo le, zân khawmah thlâpa nih nganfâk 

a nan pêk lai lo. 

7LALPA nih ningṭihnâk zawzawng lakah a nan hum lai le; him tak hen an kil lai. 

8Na tlung leh na kal, tuah leh zeiliau zawng a nan vêng lai. 

Sam 122 

Jerusalem Chawnglawmhnâk 

1“LALPA in ah kan kal lai,” an ti liauah thungâi ka lâwm. 

2Tuah hinah, Jerusalem kulh kawtkâ sungah kan dîr! 

3Jerusalem chu dawh tak leh nuam tak hen tharh mi khuapi asi. 

4Hi hi Israel phun tla LALPA sinah a thupêk hâwi hen lâwmthu sim ding hen an 

hawng kalnâk mun chu asi. 

5Hinah hin Israel lal tla an mi le tla chu lâirêl ding hen an to. 

6Jerusalem rangah remnâk um ding hen thlacham le: “Nangmah duhtu tla chu 

an sul-le-lam tluang kho ding hen 

7Na kulh sungah chun thlangamnâk um kho ding hen leh na mun tla chu him 

ding hen.” 

8Ka unau leh ka hâwi tla ruangah Jerusalem sinah chun, “Na lakah 

thlangamnâk um seh! ka ti. 

9LALPA, kan Pathian in ruangah na sul-le-lam tluang ding hen thla ka cham. 

Sam 123 

Khuaruatnâk Ding 
Hen Thlachamnâk 

1LALPA, vân leikângah nangmah lâi na râlnâk lei ka hawng zauh. 

2LALPA, kan Pathian, to-aw nih a pu a ngauhsan hâwi hen leh to-awnu nih a pi 

a ngauhsan hâwi hen, kan lakah khua na ruat lân lo chu nangmah lei kan hawng 
hawi kumza lai. 

3LALPA, khuaruat rawh, kan lakah khuaruat rawh, zauhnawmh leh nehsawh 

hen kan um tuktarâi. 

4Minei tla nih hawng kan zauhnawmh mi leh mi zûm tla nih hawng kan siarlo mi 

hi a sâwt tuktarâi. 

Sam 124 

Pathian Chu A Mi Tla Vêngtu Asi 

1Kanmah leiah LALPA a um lo chun zeitin asi awtâ Israel tla, sâng u! 

2“Kan mêlma nih hawng kan do liauah LALPA kan sinah a um lo chun, 

3kan lakah an thinthawknâk fâk tak hen a nung hen hawng kan dawlh lai. 

4Tîlian nih hawng kan fenh ving lai le, tî tla nih hawng kan vurh dep lai le, 

5tî lian lakah kan tlâ ving lai.” 

6Kan mêlma tla nih hawng kan râwktir lotu LALPA sinah lâwmthu kan sim lai. 

7Vâ râltu thang lakah vâ a suak hâwi hen thang chu a râwk le, kan suak rawh! 

8Hawng kan ṭangpinâk chu LALPA tual leh vân siamtu thawk hen a hawng. 

Sam 125 

Pathian Mi Tla Himnâk 

1LALPA ngauhsantu tla Zion tlâng ninh kho lo leh ṭhial dah lo mi hâwi asi. 

2Jerusalem chu tlêng tla nih a kulh hâwi hen, LALPA nih a mi tla chu tuah leh 

zungzâl hen a kulh na. 

3Misual tla nih mi rep tla ram ah lâi an rêl lai lo le; chu hâwi an ti asi chun mi rep 

tla khawm nih thilsual an ti kho awt. 

4LALPA, mi ṭha sinah leh na thupêk zûltu tla sinah na ṭhatnâk suah rawh. 

5Sikhawmsele, misual tla na rêp tikah chun Na lampi zawh lotu tla khawm rêp 

na. Israel tla sinah remnâk um seh! 

Sam 126 

Ruangsuah Ding hen Thlachamnâk 

1LALPA nih Jerusalem leiah hawng kan kîrtir nawlh liau chun mang hâwi ko asi! 

2Nih leh khêk hen, lâwmnâk la sak hen kan um le! Phun dang tla nih anna thawh 

le, “LALPA nih an rangah thil rokual tak a ti,” an ti. 

3Kan rangah thil rokual a ti tatak ngâk; thungâi kanna lâwm zia chu a! 

4LALPA, kan ram leiah hawng kan kîrtir nawlh rawh; ruah nih tî tlâ a umnâk ah 

a kalpi mi hâwi hen. 

5Ṭap bû hen an fachî vawrhtu tla nih chun lâwm bû hen fângzûn liauah an pumh 

lai! 

6A fachî put hen ṭap bû hen suaktu tla nih chun fângât tikah lâwmnâk la sak bû 

hen an hawng kûr nawlh lai. 

Sam 127 

Pathian Ṭhat Zia Sawrnâk 

1LALPA nih in a sak lo chun, a saktu tla rianṭuan chu a thawt asi. LALPA nih 

khuapi a vêng lo chun, vêngtu tla chu a thawt cho asi. 

2Nungnâk ding hen hamh tak a rianṭuan, zângtâ thawk leh tlâi tak hen it khawm 

zeikhawm asi lo. LALPA nih amah dâwttu tla an it liau khawmah a âwva na 
ruangah. 

3Fa tla hi LALPA thawk hen thilpêk an si le; malsâwmnâk tatak an si. 

4Mi nih a ṭhat liauah fapa tla a nei mi chu, kawrsen tla kut ah thalzum hâwi an 

si. 

5Chu hâwi hen thalzum tamtak a nei mi chu a thaw a suak. Lâirêlnâk mun ah a 

mêlma tla hen anna tawng khawmah neh hen a um dah lai lo. 

Sam 128 

LALPA Lakah ê-aw Ngâi 
Tla Lâwmman 

1LALPA lakah Ê-aw ngâi, a thupêk lakah um mi chu an thaw a suak. 

2Na rianṭuan nih na thilherh tla a tumh lai. Na lâwm lai le, na sul-le-lam a tluang 

lai. 

3Na nupi chu na in sungkhur ah grep zûn a rah tam mi hâwi asi lai le, na fapa 

tla chu na dawhkân kiangah oliv keuh hâwi an si lai. 

4Mi, LALPA thu ngâitu tla chu hi hâwi hen malsâwm an si ngelchel lai. 

5LALPA nih Zion thawk hen mal an sawm seh! Na dam sung zawzawng ah 

Jerusalem ṭhatnak muh rawh! 

6Na tu leh fa tla muh ding hen dam rawh! Israel tla sinah remnak um seh! 

Sam 129 

Israel Dotu mêlma Tla 
Rangah Thlachamnâk 

1Israel, ngâksiatê na si thawk hen na mêlma tla nih an nehsawh mi hawng ka 

simh. 

2“Ka mêttê thawk hen, ka mêlma tla nih fâk tak hen an ka nehsawh le, 

sikhawmsele an hawng ka neh loh. 

3Ka kêng ah phâisen an nâwn mi hâwi hen an ka tuk hung. 

4Sikhawmsele, LALPA, mi rep nih chun, sal ka tâng mi hawng ka suah rawh.” 

5Zion huatu zawzawng tla chu neh leh khirh hen um na seh. 

6In tlûnah bua a kho mi hâwi hen, a ṭhang lânah châr hep na seh. 

7Âukhawm nih khawmh na hen mawh têl hen put lah na seh. 

8Âukhawm a paltu tla nih “LALPA nih mal an sâwm seh,” ti lah na seh! “LALPA 

min hen mal ka nan sâwm,” khawm ti lah na seh. 

Sam 130 

Ṭangpi Ding Hen Ngiarnâk 

1LALPA, lungdawnghnâk dawng rît hen ka um liauah nang chu ka nan auh. 

2LALPA, ka âu hâu hi ngâi le, ṭangpi kan deihnâk hi hawng ka ngâi piak. 

3Kan sualnâk tla na singsiah thlir chun, mawh hen kan um mi zeitin suak kho 

asi laiâ 

4Sikhawmsele nangnih na kan ngaihdam le, zah tak hen kan zûl khonâk ding 

hen. 

5LALPA ṭangpinâk chu thinlung thawk tak hen ka ngâk le, a thu ka sirsanh. 

6Mi nih khuadei a ngâk mi ngâk hen, LALPA ka ngâk mi chu a fâk dauh, asi, ka 

ngâk kumza ko. 

7Israel, LALPA chu zumh, hum ding hen a nan duh kumza ruangah leh a 

dâwtnâk chu a dawng lo ruangah. 

8Israel mi tla chu an sual zawzawng lakah mi ruang a suah na lai. 

Sam 131 

Lungnâk Nâu Tak 
Hen Thlachamnâk 

1LALPA, ka thinlung zumhnâk chu ka lawnh le, zauhnawmh ka mangnâk chu 

ka lêt. Nawknâk tla mawh ka rangah thil har tuk mi chu ka duhkâng asi lo. 

2Chu ngâk hen chun, lungsi tak leh lungngam tak hen um ka duh dauh. Fa chu 

a nu ṭângka ah â ngauh mi hâwi hen ka thinlung nuam tak hen a um. 

3Israel, LALPA chu tuah leh zeiliau zawngah zumh kumza rawh! 

Sam 132 

Pathian Biakin Chawnglawmhnâk 

1LALPA, David chu a hamhnâk zawzawng lakah a dawnh zia chu theih vima 

rawh. 

2Jakob Pathian Chak, nangmah sinah thu a tiam mi leh LALPA sinah siat a sirh 

mi chu theihkumza rawh. 

3“In leiah khawm ka lâwi awt lo, ihkhun lei khawm ka fûk awt lo. 

4Ka dîn awt lo, ka it awt ber lo, 

5Jakob Pathian Chak rangah in mun ka timhtuah lân lo chu. 

6Bethlehem ah Thudîntuk Bâwm umnâk thu kan theih le, chun, Jearim phâi ah 

kan tawng. 

7“LALPA in ah kan kal lai le; a laltophah mâika ah kan va sawnh lai,” kan ti. 

8LALPA, na Thudîntuk Bâwm leh na thiltikho zia zauhtirnâk hen Biakin leiah 

hawng le, hinah hin zungzâl hen um rawh. 

9Na bâwlpu tla nih thildik ti kumza na sele; na mi tla chu lâwm hen âu kumza 

na sele! 

10LALPA, David na to-aw sinah thu na tiamh le, na lal thîm chu nawng lah. 

11David sinah thu tak lêt lo ding mi thutak na tiamh: “Na fapa tla lakah pakhat 

lal ah ka toh lai le, anih nih chun na nehnûnah lâi a rêl lai. 

12Na fa le tla ka thudîntuk leh ka thupêk lakah dik tak hen an um chun, an fa tla 

khawm nangmah hâwi hen lal an si vima lai. 

13LALPA nih Zion chu a thîm le; an in rangah a duh: 

14“Hi mun hi ka um kumzanâk ding chu asi; hi mun hi lâirêl ka duhnâk chu asi. 

15Zion chu a thilherh zawzawng lakah neih leh siah nâk ka pêk lai; buh hen a 

pâmnâk chu ka khimtir lai. 

16A bâwlpu tla chu an thilti zawzawng ah mal ka sâwm na lai le, a mi tla chu 

lâwm hen la sak hen an âu lai. 

17Hinah hin David thlâk tla lakah pakhat chu lal rokual takah ka siam lai le, ka 

lal thîm lâirêlnâk chu ka umtir lai. 

18A mêlma tla chu ningzak tak hen ka siam na lai le, sikhawmsele a lalram chu 

tluang tak hen ka châwm lai. 

Sam 133 

Unau A Dâwt Tawnhnâk 
Thu Ah Thlachamnâk 

1Pathian mi tla rem tak leh nuam tak hen munkhat an um mi chu a chê a! 

2Aron sariak man tamtak â thuh mi, a lû thawk hen a khamul ah a luang le, a 

thuam kawrfual lakah a luang vima hâwi chu asi. 

3Hermon Tlâng ah dâmtî fîm a tlâ mi hâwi leh Zion tlêng tlûnah a tlâ mi hâwi 

chu asi. Chunah chun LALPA nih a malsâwmnâk thu nungnâk dawng kho lo a 
tiamh. 

Sam 134 

Pathian Sawr Ding Hen Kawhnâk 

1A To-aw, zân ah a Biakin ah a rianṭuantu zawzawng hawng ule, LALPA chu 

sawr u. 

2Thlacham hen Biakin ah nan bân tla zangh ule, LALPA chu sawr u! 

3LALPA, tual leh vân siamtu nih Zion thawk hen mal an sâwm na seh. 

Sam 135 

Sawrnâk La 

1LALPA chu sawr u! LALPA to-aw, LALPA in ah leh kan Pathian Biakin ah 

2dîrtu tla, a min chu sawr u. 

3LALPA chu a ṭha ruangah sawr u; a vêlneihnâk ruangah a min chu la hen sawr 

u. 

4Jakob chu amah rang bîk ah a thîm le, Israel tla chu amah tâ ding hen a thîm. 

5LALPA chu a rokual zia leh pathian dang zawzawng ngâk hen a rokual dauh ti 

ka theih. 

6Tual ah leh vân ah a duh mi zawng chu a ti, tipi ah leh a tawdeng khawmah. 

7Tual dawnghnâk thawk hen thlipi vândâwm chu a hawng put le; thlipi lakah 

mîmthlâ a lektir le, a kilnâk in thawk hen thli tla a hawng put. 

8Aigupta ram ah chun fa tîr leh ran tla bang cho hen a thah na. 

9Lal leh a rianṭuantu tla rêp ding hen an tlûnah thilchê tla a tlungtir. 

10Phun tamtak a thah na le, lal thiltikho tamtak a veih na: 

11Amor lal Sihon, Hasan lal Og, leh Kanaan ram lal zawzawng tla khawm. 

12An ram tla chu a mi Israel tla a pêk na. 

13LALPA, Pathian ti hen sim na si kumza lai le, thlâk zawzawng tla nih a nan 

theihkumza lai. 

14LALPA nih a mi tla chu a vêng na lai le; a to-aw tla chu a lungkham na lai. 

15Phun pathian tla chu ngûn leh tangka hen siam an si le; minung kut hen siam 

mi tla an si. 

16Kâ an nei le, an hawlh kho lo, mit an nei le, sikhawmsele an muh kho lo. 

17Nâ an nei le, sikhawmsele an theih kho lo; thawsuah khonâk an nei lo. 

18Anmah siamtu leh lungtu tla chu an siam mi milem hâwi si bâk na seh! 

19Israel mi tla leh Pathian bâwlpu tla, LALPA amah chu sawr u! 

20Nannih Levi tla, amah sawnhtu tla zawzawng nih LALPA, amah chu sawr u! 

21LALPA chu Jerusalem Zion ah mi in ah sawr u! LALPA chu sawr u! 

Sam 136 

Lâwmthusimnâk La 

1LALPA chu a ṭha hen a dâwtnâk chu zungzâl asi ruangah a sinah Lâwmthu 

sim u. 

2Pathian zawzawng lakah rokual chem leh a dâwtnâk zungzâl asi mi sinah 

lâwmthu sim u. 

3Lal zawzawng lakah a chak chem, a dâwtnâk zungzâl si mi sinah chun 

lâwmthu sim u. 

4Amah cho nih thilchê rokual tak a ti hen, a dâwtnâk chu zungzâl asi. 

5A finghnâk hen vân tla a siam; a dâwtnâk chu zungzâl asi. 

6Tî thûk tak tlûnah tual a siam le, a dâwtnâk chu zungzâl asi. 

7Nî leh thlâ a siam le; a dâwtnâk chu zungzâl asi. 

8Nî chu sûn lâirêltu ding hen a siam, a dâwtnâk chu zungzâl asi. 

9Thlâ leh ârfi chu zân lâirêltu ding hen a siam, a dâwtnâk chu zungzâl asi. 

10Aigupta ram mi fa tîr tla a thah na; a dâwtnâk chu zungzâl asi. 

11Israel mi tla chu Aigupta thawk hen a suaktir na le; a dâwtnâk chu zungzâl 

asi. 

12A chaknâk leh thiltikhonâk bân hen a ti mi asi; a dâwtnâk chu zungzâl asi. 

13Tipi Sen chu a ṭhen phawk; a dâwtnâk chu zungzâl asi. 

14Chu lak chun a mi tla a lanpi na le; a dâwtnâk chu zungzâl asi. 

15Sikhawmsele, Aigupta lal leh a kawrsen tla chu tâ lakah a thlâk hep na; a 

dâwtnâk chu zungzâl asi. 

16A mi tla chu ramkaro ah a lanpi na; a dâwtnâk chu zungzâl asi. 

17Lal thiltikho tak tla chu a thah na; a dâwtnâk chu zungzâl asi. 

18Lal minthang tak tla chu a thah na le; a dâwtnâk chu zungzâl asi. 

19Amor lal Sihon; a dâwtnâk chu zungzâl asi. 

20Chun Hasan lal Og; a dâwtnâk chu zungzâl asi. 

21An ram tla chu a mi le a pêk na; a dâwtnâk chu zungzâl asi. 

22A to-aw Israel tla rangah a pêk na; a dâwtnâk chu zungzâl asi. 

23Neh hen kan um khawmah hawng kan philh lo; a dâwtnâk chu zungzâl asi. 

24Kan mêlma lakah mi thawsuak hen hawng kan siam; a dâwtnâk chu zungzâl 

asi. 

25Thil nung kip tla rangah ei ding a pêk na; a dâwtnâk chu zungzâl asi. 

26Vân Pathian sinah lâwmthu sim u; a dâwtnâk chu zungzâl asi. 

Sam 137 

Israel Tla Sal Tâng Lawksawngnâk 

1Babulon tiva kapah chun kan to le; Zion theih hen kan ṭap. 

2Kan ṭingṭang tla chu bakrimei lakah kan bah. 

3Sal ah hawng kan tleihtu tla nih la sak ding hen hawng kan ngiar le, anmah tla 

lawmhtir ding hen hawng kan duh; “Zion la hawng kan sak piak u,” ti hen. 

4Zeitin mi ram ah LALPA la kan sak kho laiâ 

5Jerusalem! Nang kan philh asi chun, ka ṭingṭang rerêng ka tum kho lai loh. 

6Ka nan theihkumza lo hen, ka lâwmnâk chem na si ti ka ruat lo asi chun! La 

rerêng ka sak kho lai loh. 

7LALPA, Amor tla nih Jerusalem an lâk liauah an thilti tla theihkumza rawh. 

“Tual ah siat ule, thlâk ver u!” an ti mi tla theihkumza rawh. 

8Babulon, nang khawm râwk hen na um lai. Kan lakah thil na ti mi ruangah 

lehrûl sam hen, 

9Na fasêm tla lungpi vuaknâk ah mangtu chu a thaw a suak. 

Sam 138 

Lâwmthusimnâk Hen Thlachamnâk 

1LALPA, ka thinlung zawzawng hen lâwmthu ka nan simh le, Pathian tla mâika 

ah nang chu ka nan sawr. 

2Na dâwtnâk dawng lo leh zumh na kâinâk ruangah, na Biakin Thenhlimh leiah 

ka hawi le, kân hen na min ka sawr, na thupêk leh na min rokual zia na langh. 

3Ka nan auh liauah na ka sâng le, na chaknâk hen na ka chaktir. 

4Na thupêk tla an theih ruangah, LALPA, laikulh lal zawzawng nih an sawr lai. 

5Na thilti leh na rokualnâk chu la hen an sak lai. 

6Na umnâk chu sâng ngâi khawmsele, nâutâ tla chu na zauhkhenh le, mi zûm 

tla chu na lakah mi anna thup kho lai lo. 

7Nawknâk nih hawng ka kulh pang liau khawmah him tak hen na ka kil. Ka 

mêlma thinthawk tla chu na do le. na thiltikhonâk hen na ka hum. 



1010 

Bawm Common Language Bible Version 
@ 2006 Bangladesh Bible Society  

 
 

 

 

8LALPA, thu na tiamh mi zawzawng chu na ti lai le, na dâwtnâk a dawng lo. Na 

rianṭuan na dawmh mi chu lîm rawh. 

Sam 139 

Pathian Finghnâk Tling 
Leh Zauhkhenhnâk 

1LALPA, na ka nik le, na hawng ka theih rawh. 

2Thil ka ti mi zawzawng na theih; ka dawnruatnâk zawzawng chu lât tak thawk 

hen na theih. 

3Rian ka ṭuan mi leh ka dîn mi khawm na ka muh ko; ka thilti zawzawng na theih 

hep. 

4Ka hawlh lân khawmah ka hawlh ding mi chu na theih ving rawh. 

5Ka kiangkam zawzawng ah na um hep; na thiltikhonâk hen na ka hum. 

6Na ka theih zia hi a thûk tuk, ka theihnâk lanh lei ving asi. 

7Na sin thawk hen zeitin ka suak kho zia laiâ Na mâika mi zeitin ka tek kho laiâ 

8Vân ah va kâi ving khawmsele chunah na um awt fâwn; laikulh a thi mi sinah 

va it awt khawmsele, chunah khawm na um awt. 

9Saklei lanh ving zuang hen thlanglei ah a lât chemnâk ah um khawmsele, 

10hawng ka rui ding leh hawng ka ṭangpi ding hen chunah na um lai. 

11Mûi sinah chun hawng ka thuh mawh, ka kiang ah chêu chu zân si rawh ti 

menza khawmsele, 

12mûi chu na rangah a mûi lêm lo, zân khawm nang rangah chun sûn hâwi asi. 

Mâi leh chêu chu nang rangah chun â bang cho. 

13Ka taksa tinpirit hi nangmah siam asi le, ka nu paw sungah munkhat hen na 

hawng ka pumh. 

14Ṭih ding mi na si ruangah chun ka nan sawr, na thilti zawzawng tla chu â dang 

hen a chê asi. Ka thinlung zawzawng hen ka theih. 

15Ka ruh tla hi na siam liauah, ka nu paw sungah a tlâi ver hen na siam. chunah 

chun âu theih loh hen ka ṭhang liauah, chunah ka um mi chu na ka theih le; 

16ka suak lân khawmah na ka muh ving rawh. Zeikhawm dawmh asi lân 

khawmah ka damsung ni tla chu na lasuibu ah na singsiah hep rawh. 

17Pathian, na dawnruatnâk hi theihthiam har ka ti a! Zei vial dek an si! 

18Van rêl nik sele, sep ngâk hen an tam lai. Ka meng chun na sinah ka um ko. 

19Pathian, mi ṭhalo tla chu thah le, ka duh â! Mi râwktu tla nih keimah lâwng 

hawng ka siah na sele ka duh a! 

20A ṭha lo leikâng hen an sim, na min nawmh hen an hawlh. 

21LALPA, a nan huatu chu ka hua châwk a! Na lakah heltu chu ka zauhnawmh 

a! 

22Hua tatak hen ka hua na le; ka mêlma hen ka ruat na. 

23Pathian, hawng ka zauhfiang le, ka thinlung hi theih; Hawng ka nik le, ka dawn 

mi tla hi theih rawh. 

24Ka lakah sualnâk a um chun tawng ko hen hâwl le, zungzâl lampi ah hawng 

ka rui rawh. 

Sam 140 

Hum Ding Hen Thlachamnâk 

1LALPA, misual tla leh siat leh râwktu tla lakah mi hawng ka hum rawh. 

2Thilsual karo an dawn le, êlnâk karo an tuah. 

3An lei chu rûl a thi mi hâwi an si. An thu chu sawkmuk tûr hâwi asi. 

4LALPA misual thiltikhonâk ah mi chu hawng ka hum, râwktu tla nih ka tlûknâk 

ding karo dawntu tla lakah mi hawng ka hum. 

5Mi zûm tla nih ka rangah thang an tunh le; awhnâk an siah le, hawng ka tleih 

ding hen lampi ah thang an tunh vima. 

6LALPA sinah chun, “Nang chu ka Pathian na si, ṭangpi deih hen ka âu mi hi 

ngâi rawh LALPA!” ka ti. 

7LALPA, ka Pathian, hawng ka vêngtu Chak, râltuknâk ah nangnih na hawng 

ka hum. 

8LALPA, misual tla nih an duh mi chu pêk lah na, an thiltum khawm tawngtir lah 

na. 

9Ka mêlma tla chu nehtu ah siam lah na, an hawng ka ṭhihnâk chu anmah tlûnah 

tlâ hen siam na. 

10An tlûnah meiṭil tlâ seh, khur lakah suak lo pawt ding hen tlâ na seh. 

11Midang tla diklo tak hen phiartu tla chu lawhtling lo hen um na seh; sualnâk 

nih neh hen veih na seh. 

12LALPA, mipâm le mi dik ṭangpi herh tla chu na hum na ti ka theih. 

13Mi rep nih chun a nan sawr ngelchel lai le, na mâika ah an um lai. 

Sam 141 

Zânlei Thlachamnâk 

1LALPA, tuhin hawng ka ṭangpi! Ka nan auh asi! Ka nan auh liau hin hawng ka 

ngâi rawh. 

2Ka thlachamnâk hi rimthâw hâwi hen hawng ka pawm piak le, ka kut phar tla 

hi zânlei bâwlnâk hâwi hen. 

3LALPA, ka kâ ah hin vêngtu siah le, ka mûr kawtkâ ah hin ngâktu siah rawh. 

4Thilsual ti duhlo ding hen hawng ka kil le, misual tla leiah ka ṭângṭawm lonâk 

ding hen. 

5Mi ṭha nih hawng ka rêp sele, vâlnei tak hen nun hawng ka simh seh, misual 

tla chawnglawmhnâk lam chu ka pawm dah lai loh, an thilsual ti duh lo hen thla 
ka cham kumza ruangah. 

6An lâirêltu tla chu lungpi kak ah lawnh an si tikah, mi nih ka thu tla chu dik an 

ti lai. 

7Mi nih thing a phel le, a nek dip hâwi hen an ruh tla chu thlân pângah thektham 

ver asi lai. 

8Sikhawmsele, LALPA ka Pathian, nang chu ka nan zumh thlir le, nangmah nih 

hawng ka hum ding ka duh, hawng ka thihtir lah rawh! 

9Thilsual titu tla nih ka rangah thang an tunh mi leh tângnâk an siam mi lakah 

hawng ka hum. 

10Him ziar hen ka kal liauah misual tla chu anmah thang ngelchel nih awh na 

seh. 

Sam 142 

Ṭangpi Ding Hen Ngiarnâk 

1Ṭangpi ding hen LALPA chu ka auh le ka ngiar. 

2Amah chu ngiar ka duh mi zawng a sinah ka tlunh le; ka lawksawngnâk 

zawzawng a sinah ka sim. 

3Ka lungdawng liauah ka ti ding mi chu amah nih a theih, ka kalnâk lampi ah ka 

mêlma tla nih ka rangah thang an tunh. 

4Ka kiangkam ka zauh le, hawng ka ṭangpitu ding leh, hawng ka hum hen 

hawng ka kilkâwitu ding pakhat khawm an um lo. 

5LALPA, ṭangpi ngiar hen ka hawng âu; LALPA, nang chu, hawng ka humtu, ka 

dam sungah ka herhnâk zawzawng chu na si. 

6Ṭangpi deih hen ka âu mi hi ngâi le, lung dawnghnâk ah ka pil rawh ruangah. 

Ka mêlma lakah mi hawng ka hum rawh; kei rang chun an chak tuktarâi. 

7Ka hamhnâk ah mi hi hawng ka suah le; na mi tla pumhnâk ah ka nan sawr lai; 

keimah lakah na ṭhat ruangah chun. 

Sam 143 

Ṭangpi Ding Hen Ngiarnâk 

1LALPA ka thlachamnâk hi ngâi rawh. Na repnâk hen ka nan deih mi hi hawng 

ka ngâi le; na zumhkâinâk hen hawng ka sâng rawh! 

2Na to-aw hi hawng ka nik lah le; na mitmuh ah âukhawm sual neilo an um lo. 

3Ka mêlma tla nih an ka neh thlo rawh. Mûi rêngin ah a ka khumh le, a thi ving 

rawh mi hen ka bang cho. 

4Churuangah ka kawng a dawng le; lungdawngnâk fâk tak ka nei. 

5Ni a len rawh mi tla ka theih le, thil na ti mi tla chu ka dawn le, na thilti zawng 

tla chu ka thinlung ah ka siah. 

6Thlacham hen nangmah leiah ka bân ka hawng phar, tual a châr mi hâwi hen 

ka thlarau na lakah a tîhâl. 

7LALPA, tuah hawng ka sâng! Ka lung a dawng. Ka lakah mi a thup lah, chu 

hâwi asi lo chun, laikulh mithi le tla sinah kal mi hâwi ka si lai. 

8Zâng siar hen na dâwtnâk dawng lo hen hawng ka theih tâwn le, nangmah 

zumhtu ka si ruangah. Na sinah ka thlachamnâk chu a hawng tleng; ka kalnâk 
ding lampi hawng ka muhtir. 

9LALPA, hum ding duh hen na sinah ka hawng, ka mêlma lakah mi hawng ka 

hum. 

10Nang chu ka Pathian na si, na duhzia hawng ka sîntir rawh. Ka lakah ṭhat 

suah le, himnâk lampi ah hawng ka rui. 

11LALPA, na thutiam hâwi hen ruang hawng ka suah le; na ṭhatnâk hen ka 

lawksawngnâk lakah mi hawng ka hum! 

12Ka rangah dâwtnâk na nei ruangah, ka mêlma tla chu thah na le, na to-aw ka 

si ruangah hawng ka nehsawhtu zawng chu veih na. 

Sam 144 

Lal Nih Nehnâk Ruangah Pathian 
Sinah Lâwmthu A Simnâk 

1LALPA, hawng ka humtu chu sawr u! Râltuk hawng ka sîntir hen râltuk ding 

hen hawng ka timhtuah. 

2Amah chu hawng ka humtu leh vêngtu, ka dawrnâk leh ka ruangsuahtu asi, 

Him ding hen amah chu ka zumh. Phun tla chu ka tangah a siah na. 

3LALPA, minung hi zei me asi, na sunhsak; mi salam, a thu na ngâi piak mi 

chuâ 

4Minung chu thaw hâwi cho asi, a san chu dâidul â ṭhial vima mi hâwi asi. 

5LALPA, vân khi thlâk le, hawng ṭum, tlêng sâng tla tawngh le, meikhâ an suah 

lai. 

6Mîmthlalek hawng fial le, na mêlma tla rektir ver na, Na thalzum tla kah le, 

tektir na. 

7Tlûnlei thawk hen hawng vuanh le, tî thûk takah mi chu hawng ka suah le, 

hawng ka hum. 

8Ramdang minung thudik sim dah lotu leh âwkrâwl hen siatsirhtu thiltikhonâk 

lakah mi hawng ka hum. 

9Pathian, nangmah suangkhâng hen la thar ka sak lai; ka ṭingṭang ka tum lai le, 

na sinah la ka hawng sak lai. 

10Lal tla chu nehnâk na pêk na le, na to-aw David chu na hum. 

11Ka mêlma sual tak tla lakah mi hawng ka hum le, ramdang mi thudik sim dah 

lotu leh âwkrâwl hen siatsirhtu thiltikhonâk lakah mi hawng ka hum rawh. 

12Kan fapa tla chu thing a ṭhang mi hâwi hen um na seh. Kan fanu tla chu 

lungphun sâng tak lal umnâk mun thuamh mi hâwi si na seh. 

13Kan fângbâwk chu thlâi chi kip hen khat seh. Kan phâisen ah dawrâ tla nih a 

sîng lû hen ring na seh. 

14Kan ran tla chu a tlâu leh a vei mi um lo hen cherkhet hen pung seh. Kan 

zâwllâi ah hamh ruangah ṭapnâk rêng um lah seh. 

15Hi hi a dik asi titu phun chu a thaw a suak. LALPA a Pathian ah neitu chu a 

thaw a suak! 

Sam 145 

Sawrnâk La 

1Ka lal leh ka Pathian, na rokualnâk chu ka phuang lai le; zungzâl hen lâwmthu 

ka nan simh lai. 

2Nisiar hen lâwmthu ka nan simh lai le, zungzâl hen ka nan sawr lai. 

3LALPA chu a rokual le, fâk tak hen sawr ding asi; a rokualnâk chu theih kho 

mi asi lo. 

4Na thilti tla chu, thlâk tla leh a nawlh ah thlâk tla nih an sawr lai. Na thilti rokual 

tla chu an sawr lai. 

5Na rokualnâk leh na lalnâk an sim lai, na thilchê ti chu ka dawn lai. 

6Mi tla nih na thilti chak tla an sim lai le, kei nih na rokualnâk ka phuang lai. 

7Na ṭhatnâk zawzawng an sim lai le, na vêlneihnâk thu la hen an sak lai. 

8LALPA chu dâwttu leh khuaruattu asi, mi nunfual leh dâwtnâk dawng lo hen 

khat mi asi. 

9Mikip sinah a ṭha le, a thilsiam zawzawng lakah ṭhat a suah. 

10LALPA, na thilsiam zawzawng nih nang a nan sawr lai le, na mi zawzawng tla 

nih lâwmthu a nan simh lai. 

11Na lal thiltikhonâk rokual zia an sim lai le, na chaknâk an sim lai. 

12Churawhchun na thilti chak zia an theih lai le, na lalram rokual zia khawm an 

theih lai. 

13Na dîn chu zungzâl asi le, nang khawm zungzâl lal na si. LALPA chu a thutiam 

ah zumh a kâi le, thil a ti mi zawng chu a ṭha. 

14Mi lawksawng tla a ṭangpi na le, a tlû mi tla chu a thawh na. 

15Thilnung zawzawng tla nih lungum tak hen a nan zauh le, an herh liauah râwl 

na pêk na. 

16An duh tâwk chiau na pêk na le, an herh hâwi hen na khimtir ver na. 

17LALPA chu a thilti zawzawng ah â rep le, a thilti zawzawng ah khua a ruat. 

18Amah kawhtu tla sinah nâi tek hen a um, zumhkâi tak hen amah kawhtu tla 

chu. 

19Amah zahtu tla sinah chun an herh mi a pêk na le; an âu mi a ngâi le, ruang 

a suah na. 

20Amah dâwttu tla chu a hum na le, misual lam chu a veih na lai. 

21LALPA chu ka sawr kumza lai le; a thilsiam zawzawng nih a min thenhlimh 

chu sawr seh. 

Sam 146 

Ruangsuahtu Pathian Sawrnâk 

1LALPA chu sawr rawh! Ka thlarau, LALPA chu sawr rawh! 

2Ka damsung zawzawng ah amah chu ka sawr lai. Ka damsung zawzawng ka 

Pathian sinah la ka sak lai. 

3Minung ruitu a rinhsan lah; minung nih ruang a nan suah kho awt lêm lo. 

4An thi chun valei ah anna chang nawlh le, chu ni ah chun an thiltum chu a 

dawng rawh. 

5Amah ṭangpi ding hen Jakob Pathian neitu leh Pathian lakah a ngauh mi chu 

a thaw a suak. 

6Tual, vân, tisumsumriat, lakah a um mi zawzawng siamtu ngauhsantu chu a 

thaw a suak. A thutiam chu a kil kumza le; 

7nâuneh hen a um mi tla rangah sunhsak tak hen lâi a rêl le, mi sungvêng tla 

sinah ei ding a pêk. LALPA nih rêng a tlâ mi tla a suah na le, 

8mitchâw rangah muhnâk a pêk. A tlû mi tla chu a thawh na le; a mirep tla chu 

a dâwt na. 

9Kan ram ah ramdang mi um mi tla chu a zauhkhenh na le, numei leh ngâkṭah 

tla a ṭangpi na. Mi ṭhalo thiltum tla lam chu a râwk. 

10LALPA chu lal asi kumza. Zion, na Pathian nih zeiliau zawngah lâi a rêl kumza 

lai. LALPA chu sawr u! 

Sam 147 

Pathian Zeizawng Tikho Sawrnâk 

1LALPA chu sawr u! Pathian sawr hen la sak hi a ṭha asi. Amah sawr chu a dik 

hen a nuam. 

2LALPA nih Jerusalem chu a dirh nawlh le, sal tâng tla chu a kîrtir nawlh na. 

3Thinlung fâk tla chu a damh na hen, an mâ tla a tuam piak na. 

4Ârfi tla chu an um zat ding a ruat le, pakhat khat hen an min a sak chiau na. 

5Kan LALPA chu a chak hen a rokual le, a finghnâk chu tah kho asi lo. 

6Â nâutir mi chu a chungnungtir le, sikhawmsele misual chu tual ah a nâutir na. 

7LALPA sawr hen la sak u; kan Pathian sinah ṭingṭang tum u. 

8Sâm tla chu chung vân leiah a zâr le, tual rangah ruah a ruat. Churawhchun 

tlêng mi belh tla chu a ṭhangtir. 

9Ramsa tla rangah râwl a pêk na le, an kawh chun langâk fa tla a châwm na. 

10A lâwmnâk chu rang chak tla lakah asi lo, kawrsen râlṭha tla lak khawmah â 

lâwm lo; 

11sikhawmsele, amah zahtu tla leh a dâwtnâk dawng lo ngauhsantu tla chu a 

lawmh na. 

12Jerusalem, LALPA chu sawr rawh! Zion, na Pathian chu sawr rawh! 

13Na kulh kawtkâ chu a chaktir le; na mi tla chu mal a sâwm na. 

14Na ramri chu him tak hen a nan vêng piak le, buh ṭha chem hen a nan khimtir. 

15Tual chu thu a pêk le, a sim mi chu a ti sawm vima. 

16Kâwngbawl hâwi hen vûr chu a phah le, vûr a tlâ mi chu vâleidip hâwi hen a 

nektir. 

17Rial chu lungteret hâwi hen a tlâ tir le, Daih a hawng tlungtir mi chu âukhawm 

nih an tuar kho lo. 

18Churawhchun thu a hawng pêk le, vûr tlêng tla chu an zawr; thli a hawng 

rêngtir le, tî tla a luang. 

19A mi tla sinah thu a chah na le; Israel tla sinah dîn a pêk mi leh a sîntir na mi 

chu. 

20Phundang tla rangah hi hi a ti mi asi lo, annih tla nih chubang a dîn tla khawm 

an theih loh. LALPA chu sawr u! 

Sam 148 

Pathian Sawr Ding Hen 
Laikulh Pumpi Kawhnâk 

1LALPA chu sawr u! Nannih vân sâng takah um mi tla, LALPA chu sawr u. 

2Vânmifial zawzawng tla leh a kawrsen zawzawng tla, amah chu sawr u. 

3Nî leh thlâ khawm nih amah chu sawr u; ârfi chêu tla khawm nih amah chu 

sawr u. 

4Vân sâng tak leh tî tlûnah mi vândum tla khawm nih amah chu sawr u. 

5A siam na mi leh thu a pêk na mi zawzawng nih LALPA min chu sawr na seh; 

6anmah umnâk mun chiauah um kumza ding hen thu a pêk na le, zûl lo hen an 

um kho lo. 

7Tipi ah thil nung tla leh tisumsumriat thûk tla nih LALPA chu tual thawk hen 

sawr u. 

8Mîmthlalek leh rial tla, vûr leh sêm tla, thlipi, amah thupêk hâwi hen umtu tla 

khawm nih LALPA chu sawr u. 

9Tlâng leh tlêng sâng tla, thing rah nei leh tumun tla; 

10ramsa zawzawng vulh mi leh vulh lo mi, rûl leh va tla khawm nih LALPA chu 

sawr u. 

11Lal leh a mi tla zawzawng, lal fa tla leh a lâirêltu zawzawng tla; 

12nungâk leh tlangvâl tla, tar tla leh ngâksia tla khawm nih LALPA chu sawr u. 

13LALPA min chu âuzawng nih sawr seh! Midang zawzawng ngâk hen a min 

chu a rokual le, a rokualnâk chu tual leh vân tlûnlei ah a um. 

14A phun thîm tla chu chak tak hen a siam na le, a dâwt na mi, a mi Israel tla 

zawzawng nih amah chu an sawrnâk ding hen. LALPA chu sawr u! 

Sam 149 

Sawrnâk La 

1LALPA chu sawr u! LALPA sinah la thar sak ule; a mi zumhkâi tla pumhnâk ah 

chun a min chu sawr u. 

2Israel, a nan siamtu chu â lâwm ruangah, Zion mi tla nan lal asi ruangah, a 

lâwm u! 

3Lâm hen a min chu sawr u; amah sawrnâk ding hen khuang leh ṭingṭang tum 

u. 

4LALPA nih a mi tla chu a lawmh na le; nâu tak hen um mi chu nehtu si hen a 

chungnungtir na. 

5Pathian mi tla chu nehtu an si ruangah a lâwm na sele, lâwm tak hen khuadei 

ver hen lâwm tak hen la sak na seh. 

6Pathian nih thu a pêk na mi hâwi hen, 

7an kut ah an nâmsâu hâr tak hen phun tla neh ding leh, mi zapi tla rêp ding 

hen; 

8an lal tla chu rêngkhimh ding hen, anmah ruitu tla chu thîr rêngri hen; 

9phun le tla rêp ding hen Pathian an sawr liau chun âu na seh. Hi hi Pathian mi 

tla nehnâk chu asi. LALPA chu sawr u! 

Sam 150 

LALPA Chu Sawr U! 

1LALPA chu sawr u! Pathian chu a Biakin ah sawr u! A chaknâk chu vân ah 

sawr u! 

2Thil chak tak hen a ti mi ruangah amah chu sawr u. A lâirêl rokualnâk chu sawr 

u. 

3Dârlâwi hen amah chu sawr u. Ṭingṭang leh rirâwt hen amah chu sawr u. 

4Khuang leh lâmnâk hen amah chu sawr u. Ṭingṭang leh theikhang hen amah 

chu sawr u. 

5Chêngchêng hen amah chu sawr u. Chêngchêng hâu fâk tak hen amah chu 

sawr u. 

6Thilnung siam zawzawng tla, LALPA chu sawr u! LALPA chu sawr u! 

 

  



1019 

Bawm Common Language Bible Version 
@ 2006 Bangladesh Bible Society  

 
 

 

 

Thufing Lasuibu 

Thufing Lasuibu 1 

Thufing Sung-û-nâk 

1Israel lalchem David fapa Solomon thufing. 

2Hinah mi finghnâk thu hi, fing ding leh krai thiam ding leh thu kermê 

theihthiamnâk leikângah an ṭangpitu ding chu asi. 

3Hi thu nih hin fing ding leh zumhkâi ding leh rep hen ṭha ding hen an sîntir kho. 

4Mi krai thiamtir ding leh tlangvâl tla chu finghnâk neitu ah a siam kho. 

5Hi thufing nih hin, mifing tla theihnâk leiah sap hen mi lasuithiam tla rangah 

ruinâk asi. 

6Mifing tla nih thil an timhtuah mi leh thufing kermê â thup mi tla an theih kho. 

Tlangval Rangah Krai Pêknâk 

7Theihnak nei ding hen LALPA chu na zah masachem ding asi. Simh ngâilo mi 

tla nih finghnâk khawm an siarlo le, sîn ding khawm an duh lo. 

8Ka fapa, na nu leh na pa thusimh ngâi rawh. 

9Na nunchan rangah puanmenh dawh tak hâwi mawh na ngâwng ah ṭhi awih 

nih na mêl an ṭhattir mi hâwi asi lai. 

10Ka fapa, misual nih a nan lêm chun, a âwi lah. 

11Misual tla nih chun, “Hawng le, mi âumawh thah ding kan hâwl lai! Sualnâk 

neilotu tla rangah kan pangpi sawp na lai! 

12Kan va tawng na tikah chun an nung hen dam na khawmsele, an sinah kan 

tlung tik chun an thi ngelchel lai! 

13Neih-le-siah zât kip kan tawng lai le, chu kan tawng mi tla hen kan insung kan 

khah lai le! 

14Hawng le, hawng kan bawp ko, kan fîr mi zeizawng kan ṭhenh vima lai,” an ti. 

15Ka fapa, chubang hâwi minung tla sinah kal lah le, anmah thawk hen a dang 

hen um rawh. 

16Thilsual ti an mawhlah, mi thah ding hen anna tîm kumza. 

17Na tleih ding hen va a râlring liauah lên zâr chu a ṭha lo le, 

18sikhawmsele, mi nih anmah awhtu dingah thang an tunh le, chu thang lakah 

anmah an thi lai. 

19Rawkmang tla nih rawkmang thu karo an sim le, chu hâwi titu tla tlûnah chun 

siatnâk a hawng tlung tâwn. 

Finghnâk A Âu 

20Sumtuah mun ah leh zâwllâi ah finghnâk a âu mi chu ngâi le! 

21Khuapi kulh kawtkâ ah leh zapi anna pumnâk ah a âu! 

22“Mi â tla! Zei chan riamruam me â hen nan um kumza awt? Theihnâk thu tla 

nihsanh nuam ti hen zei chan riamruam me nan um awt? Na sîn awt lo nget rih 
ma? 

23Nun ka nan simh liau hin ngâi. Krai ṭha tak ka nan pêk lai le, ka theihnâk ka 

nan ṭhenh lai. 

24Ka nan auh hen, hawng ding hen ka nan sâwm le; sikhawmsele na ngâi duh 

lo. Ka thusim khawm na ngâi duh lo. 

25Krai ka nan pêk mi chu zeikhawm na siarlo le, lungfiang an suahtu ding 

khawm na duh lo. 

26Churuangah na lawksawng ni ah ka nan nihsanh awt. Ṭihnungkâi na tawng ni 

ah kan tluktlak lai. 

27Thlipi hâwi hen na lakah a hawng tlung lai le, lawksawngnâk thli ṭihnungkâi 

tak a hawng put lai le, chu tikah, nang chu nganfâk tuar hen na lawksawng lai 
rawh. 

28Chu tikah finghnâk na auh lai le, sikhawmsele kei nih ka sâng ding asi lo. Mun 

kipah hawng ka hâwl khawm le, na ka tawng ding asi lo. 

29Finghnâk mang ding rerêng na nei lai lo, LALPA thu na ngâi ding na duh lo 

nget ruangah. 

30Ṭha tak hen ka nan siam awt mi, krai pêk khawm na duh lo, ka thu ngâi khawm 

na duh lo. 

31Churuang chun, nangmah thilti na tlûnah a tlung lai le, nangmah thilti ngelchel 

nih a nan ngawrtir lai. 

32Mi krai thiamlo tla chu finghnâk an duh lo ruangah an thi. Theihnâk neilo mi 

tla chu an thinlung tum neilonâk nih a veih na. 

33Sikhawmsele, ka thu ngâitu chu a him lai. Ṭihnâk zeikhawm neilo hen a um 

lai,” ti hen. 

Thufing Lasuibu 2 

Fingh Man 

1Ka fapa, ka nan sîntir mi chu châwng le, ti ding hen thu ka nan simh mi chu 

philh rîlmâl lah. 

2Finghnâk zei asi, ngâi le, theihthiam ding a tum rawh. 

3Asi, theihnâk chu deih le, muh ding hen ngiar. 

4Tangka leh ro na hâwl mi hâwi hen hâwl. 

5Chu hâwi na ti chun, LALPA ṭih ding dân na theih lai le, Pathian leikâng thu na 

theih lai. 

6Finghnâk pêktu chu LALPA asi le, theihnâk leh theihthiamnâk chu amah thawk 

hen mi asi. 

7Ṭangpinâk a pêk le, mirep zumhkâi rangah a hum na. 

8Midang tla rangah ṭhadektê hen titu tla chu a hum na le, amah sinah â pêk mi 

tla chu a vêng na. 

9Ka thu na ngâi mi asi chun, diknâk, repnâk, ṭhatnâk zei asi na theih lai. Na thilti 

ding mi tla khawm na theih lai. 

10Na hawng fing lai le, na theihnâk nih a nan lawmhtir lai. 

11Na muhnâk leh na theihthiamnâk nih a nan vêng lai le, 

12thil diklo ti ding mi lakah a nan hum lai. An thusimnâk ah mi nawktirtu tla leh 

13sual mûi ah um mi hen repnâk umdân kaltâktu tla, 

14sual thilti nuam titu tla leh zeikhawm theihlo misual nâwngah nuam ti mi tla, 

15zumhkâilo mi leh rinhtlâklo mi minung tla lakah mi chu a nan vêng lai. 

16Nunau hawlhkâ nêm tak hen a nan lêmtu thinlung chu na do kho lai. 

17Chubang hâwi nunau tla chu an pasal tla lakah zumhkâilo, an thutiam 

thenhlimh philhtu tla an si. 

18A in ah na kal mi asi chun, thihnâk lei lampi ah na kal mi asi. Chunah kalnâk 

nih chun laikulh thihnâk leikâng kalnâk asi. 

19Chu nunau sinah kaltu chu a kîr dah loh. Nungnâk lampi leiah a hawng kîr 

dah loh. 

20Churuang chun mi ṭha zûn na zauh hen, mirep umdân châwng le, rep tak hen 

um rawh. 

21Mirep tla, mi rangtling tla chu kan ram ah hin an um lai. 

22Sikhawmsele, Pathian nih misual tla chu ram lakah mi a tleih lai le, tual ah 

belh a phâwi mi hâwi hen ram lakah mi chu a lâk ving na lai. 

Thufing Lasuibu 3 

Tlangvâl Tla Rangah Krai Pêknâk 

1Ka fapa, ka nan sîntir mi chu philh lah. Ti ding ka nan simh mi chu theihkumza 

rawh. 

2Ka nan sîntirnâk nih san sâunâk leh sul-le-lam tluangnâk a nan pêk lai. 

3Rinhtlâk sinâk leh zumhkâinâk thlah rîlmâl lah, na ngâwng ah a awih le; na 

thinlung ah rîn. 

4Chu hâwi na ti chun minung leh Pathian na lakah anna lâwm lai. 

5Na thinlung zawzawng hen LALPA chu zumh rawh. Na thinlung ah dawn mi 

leh na theih mi lakah a ngauh lah. 

6Na thiltinâk zeizawng ah LALPA chu theih le, amah nih lampi dik a nan khît 

piak lai. 

7Nangmah lakah na minung hen zuamlo rê hen a zûm lah. Mâwl tak hen LALPA 

lakah ê-aw ngâi le, thil diklo ti duh lah. 

8Chu hâwi hen na ti chun, turpâng ṭha tak hâwi asi lai le, na liam mi mâ a damh 

lai le, na nganfâk a nêptir lai. 

9Na ram ah mi thil ṭha chem a hawng suak mi zawzawng chu pêk hen LALPA 

zah rawh. 

10Chu hâwi na ti chun, na pang chu fâng hen a khat lai le, uain tla khawm a 

khawngnâk mun ah na khawng pung kho lai. 

11Ka fapa, LALPA nih a nan nik tikah, a kiang tekah a thu ngâi le, nunsimhnâk 

asi ti ruat rawh. 

12Pa nih a fapa â zûm san mi rangah nun a simh mi hâwi hen LALPA nih a dâwt 

mi rangah nun a simh. 

13Minung a hawng fing hen theihthiamnâk a nei mi chu a dingchang asi. 

14Tangka neih ngâk hen chu lakah chun a lâwk dauh, na rangah ngûn ngâk hen 

a sung dauh. 

15Finghnâk hi lungmantam ngâk hen a sung dauh le, na duh chem mi thil 

zeikhawm hen tahkhiat kho asi lo. 

16Finghnâk nih sansâunâk a nan pêk le, neihnâk leh zahkâinâk khawm a nan 

pêk. 

17Finghnâk nih na damsung zawzawng him tak hen a nan rui hen nuam tak hen 

a nan siam kho. 

18Mi a hawng fing mi chu thungâi anna lâwm, finghnâk nih nungnâk a pêk na. 

19LALPA nih tual chu a finghnâk hen a siam le, a theihnâk hen vân chu a mun 

dingah a siah. 

20A finghnâk nih tiva a luangtir le, sûm tla khawm tual ah ruah sûrtir ding hen a 

siam. 

21Ka fapa, na finghnâk leh na muhnâk mang vima. Na lakah mi chu thlah rîlmâl 

lah. 

22Nungnâk a nan pêk lai le, nun nuamnâk leh lâwptlonâk a nan pêk lai. 

23Na kalnâk lampi ah him tak hen na kal kho lai le, tlûknâk khawmah na tlû lai 

lo. 

24Na it tik khawm lâunâk na nei lai lo le, zân khuadei hen ihmu thaw tak hen na 

it lai. 

25Lâkkhatko ah veihnâk thu ah na lawksawng lai lo, chubang tla chu misual 

tlûnah thlipi hâwi hen a hawng tlung tâwn. 

26LALPA nih him tak hen a nan vêng lai le, thang lakah an awhtir rîlmâl lai loh. 

27Zeiliau zawngah na ti kho mi asi chun, ṭangpi herh tla sinah thil ṭha ti rawh. 

28Tuah na zâwlbâwm rangah na ṭangpi kho asi chun, thâi ah si seh ti lah. 

29Na zâwlbâwm rangah nganfâk pêk ding hen thil zeikhawm ruat lah. Anih chu 

nangmah rinhsanh hen na kiangah a um mi asi. 

30Na rangah thil pawi zeikhawm tilo mi rangah âukhawm thu êlpi lah. 

31Mi ṭhalo ngarh lah le, an thilti dân khawm châwng lah, 

32LALPA nih thilsual titu chu a hua le, sikhawmsele mirep tla lam chu a mi zumh 

an si. 

33LALPA nih misual in chu siat a barh le, mirep in chu mal a sâwm. 

34Mi perpê chu a mang na lo le, sikhawmsele, mi â nâutir mi tla chu a 

sunhsaknâk a langh. 

35Mifing nih chun zahkâinâk a lawh le, sikhawmsele mi ê-aw ngâilo tla chu 

anmah ningzak anna saih. 

Thufing Lasuibu 4 

Finghnâk Lakah Dingchangnâk 

1Ka fapa tla, na pa nih a nan sîntir mi chu ngâi. Chu leikângah na thinlung pêk 

le, theihthiamnâk na nei lai. 

2Ka nan sîntir mi chu a ṭha asi, churuangah a ektê hen theihkumza. 

3Ngâksiatê ka si liau chun, ka nu leh ka pa nih fapa pakhat cho an ka neih mi 

asi, 

4ka pa nih hawng ka sîntir. Anih nih chun, “Ka sim mi chu theihkumza le, philh 

rîlmâl lah. Ka nan simh mi hâwitê ti le, na nung lai. 

5Finghnâk leh muhnâk a ting rawh! Ka sim mi thu chu philh lah le, siarlo lah. 

6Finghnâk chu kaltâk lah, a nan hum lai; amah chu dâwt le, anih nih him tak 

hen a nan kilkâwi lai. 

7Thil na ti kho mi lakah finghnâk tawng hi thil herh chem asi. Thildang zawzawng 

na tawng mi lakah muhnâk nei rawh. 

8Finghnâk hi duh le, rokual tak hen a nan siam lai le, amah chu kuah le, zahkâi 

hen a nan siam lai. 

9Na lallukhuh rokual asi lai,” a ti. 

10Ka fapa, ka thu ngâi rawh. Sunhsak tak hen ka nan simh mi hi zûl le, na san 

a sâu lai. 

11Finghnâk leh nungnâk lam dik ka nan sîntir asi. 

12Fing tak hen na kal asi chun na lampi khamtu a um lai lo, na tek khawmah na 

suih lai lo. 

13Na sîn mi tla chu theihkumza. Na thiamnâk chu na nungnâk asi, ṭhadektê hen 

vêng. 

14Misual kalnâk leiah kal lah. Misual umdân khawm châwng lah. 

15Sualnâk ti lah le, a kiang rawh! Duh lah le, na kalnâk lampi leiah kal. 

16Misual nih thil diklo an ti lân lo chu an it kho lo. Midang rangah nganfâk an 

pêk lo chun an it mi an meng kumza. 

17Sualnâk leh veihnâk chu buh hâwi an ei le, tî hâwi hen an din. 

18Mirep tla kalnâk lampi chu sûn nî a suak mi hâwi asi le, nî a hawng sâ tan 

tiang hen a chêu mi hâwi asi. 

19Misual tla lampi chu zân hâwi a thim kumza, an tlû khawmah zei anna suih ti 

khawm an muh kho lo. 

20Ka fapa, ka thusim lakah na nâ dawnh le, ka thusim hi ngâi rawh. 

21Thlawrhthlâu rîlmâl lah. Theihkumza le, na thinlung ah kil rawh. 

22Theihthiam mi tla âuzawng sinah nungnâk leh ṭhiselnâk a pêk lai. 

23Na thil dawn lakah a thiamthih le, na dawnnâk zia zia hen na nunchan chu a 

um lai. 

24Zei thil tal a diklo mi chu sim lah. Âwkrâwl leh ruinâk diklo thu sim lah. 

25Lungumnâk zumhkâi tak hen mâilei zauh le, nangmah ningzak a saih lah. 

26Na thiltum na ti ding mi lakah a thiamthih le, na thilti a dik vima lai. 

27Sual ti lah le, na mâilei ah ding zar hen kal. Lampi dik lakah mi chu kâr khat 

khawm pial lah. 

Thufing Lasuibu 5 

Ṭângdang Kâi Thu 

Ah Simkannâk 

1Ka fapa, na nâ hawng thlîr le, ka finghnâk leh ka muhnâk thu ngâi rawh. 

2Churawhchun umdân ding tluang tak na theih lai le, na thu thawk hen theihnâk 

na nei ti a lang lai. 

3Midang nupi tla thusim chu khuaitizû hâwi hen a thlum hen oliv sariak hâwi hen 

mi a châwchawknâk chu a tlawr kho. 

4Sikhawmsele, a nehnûn chun, na rangah thil khâ leh nganfâknâk cho asi. 

5Laikulh thihnâk lampi ah a nan kalpi lai le, a kalnâk lampi chu thihnâk ah a 

dawng. 

6Nungnâk lampi leikângah a um lo le, a vei le, thil a hawng um mi tla zeikhawm 

theihnâk a nei lo. 

7Ka fapa tla, tuah ka thu ngâi u. Thu ka nan simh mi hi philh lah u. 

8Chubang hâwi nunau lakah chun a kiang ving le! A in kawtkâ kiangah khawm 

va kal lah. 

9Na va kal chun zahkâi na sinâk kha midang nih anna ting lai le, mi khuaruat lo 

kut ah na kum no liauah na thi lai. 

10Asi, ramdang mi zawzawng nih na neih tla an lâk lai le, na ṭuan tha zawzawng 

chu midang tâ asi lai. 

11Na thihnâk ihkhun ah rûm hen na it lai le, na taksa leh na thari chu ei hep hen 

a um lai le, 

12“Zeirangah ka ngâi lo aw? Zeirangah nun hawng ka simhtu ding ka duh lo. 

13Hawng ka simhtu thu khawm ka ngâi lo rawh, an thusim leikâng khawm ka nâ 

ka dawnh lo rawh. 

14Tuah mawhsareh hen zatlâng mitmuh ah ningzak a kâi zia ka theih rawh,” na 

ti lai. 

15Nangmah nupi lakah zumhkâi hen um le, amah cho dâwt rawh. 

16Nunau dang hen nan nei mi fa nih na rangah thil ṭha a ti lai lo. 

17Na fa tla chu ramdang mi tla ṭangpitu silo hen nangmah ṭangpi ding hen an 

ṭhanglian mi asi. 

18Churuangah chun na nupi lawmh le, na umpi mi nunau lakah a lâwm rawh. 

19Sazuk dawhtak leh dâwtkâi tak hâwi hen zauh. A dawhnâk nih na lung an 

âwitir sele; a nan dâwtnâk nih a nan kulh seh. 

20Ka fapa, zeirangah na dâwtnâk chu nunau dang sinah na pêk awt? Zeirangah 

midang nupi dawhnâk chu na duh êu? 

21LALPA nih na thilti zawng a muh hep. Na kalnâk kipah a nan vêng. 

22Misual tla sualnâk chu thang asi. Amah sualnâk lên nih a awh. 

23Mah lakah sûmnâk a nei lo ruangah a thi. A ê-aw ngâilonâk thusim nih thlân 

ah a kalpi lai. 

Thufing Lasuibu 6 

Simkannâk Tam Dauh 

1Ka fapa, midang bat mi lakah nangmah pêk ding na tiam ma? 

2Nangmah thu lîlâ nih a nan tleih hen na thutiam nih thang hâwi a nan awh ma? 

3Ka fapa, chu hâwi asi chun chu minung thu thu hen um mi na si rawh, 

sikhawmsele hi hi suak khonâk chu asi: A nan suah ding hen amah sinah va 
kal sâwm le, ngiar. 

4It hen mawh a dîn salam lah. 

5Va thang awh a suak mi leh sazuk sakahtu lakah mi a tek hâwi hen suak rawh. 

6Mi zângzê nih chun ngerhtê umdân châwng na seh. 

7Ngerhtê nih ruitu mawh lal mawh lâirêltu an nei lo. 

8Sikhawmsele, ṭhalpini ah busik rangah râwl an khawng. 

9Mi zângzê ihkhun ah a it mi chu a sâwt chiam e? Zei tik riamruam me a thawk 

awt? 

10“Tâwm ka zâu lai rih, ka kut ka tum lai le, tâwm ka dîn lai rih,” a ti. 

11Sikhawmsele a it liauah pâmnâk nih meithal hen mi rawktu hâwi hen a dêng 

lai. 

12Mi do-tla-lo leh misual tla chu âwkrâwl thusim hen anna sawk. 

13Mitsîm diai hen mi an zauh le, a nan perpet ding hen kut an vei. 

14Chu liauah an thinlung khung tak hen sual lei an dawn le, mun kipah nawknâk 

an siam. 

15Churuang chun siatnâk nih simkannâk umlo thlo hen a hawng tlung lai le, thih 

phah rê hen liamh hen an um lai. 

16-19Thil pasarih LALPA nih a hua hen a sâithiam lo mi a um: Zûm tak hen khua 

hawi, âwkrâwl thusim, thilsual tilo mi thahtu kut, thilsual dawntu thinlung, thilsual 
ti ding hen thathawk hen kaltu kê, âwkrâwl hen theihtu telê, mah hâwi le sinah 
nawknâk tuahtu. 

Ṭângdang Pawm Thu 
Ah Simkannâk 

20Ka fapa, na pa nih an simh mi chu ti le, na nu sîntirnâk chu philh lah. 

21An thu kil kumza le, na thinlung ah siah thlir. 

22Na kalnâk zawngah an sîntirnâk nih a nan rui lai le, zân ah a nan vêng lai le, 

sûn ah krai a nan pêk lai. 

23A nan sîntirnâk chu chêu asi le; nun a nan simh mi chu umdân ding a nan 

simh kho lai. 

24Nunau sual lakah mi a nan vêng lai le, midang nupi nih an lêmnâk lakah a 

nan hum lai. 

25Anna dawhnâk nih na lung an thawktir lah seh; an mit meng dân nih rân an 

tângtir lah seh. 

26Nunau â zuar mi sang tlang khat man hen mipa a châwk kho, sikhawmsele, 

ṭângdang kâitu nih a neih zawzawng a hêu lai. 

27Na puan kânglo hen na ṭangkâ ah mei na put kho ma? 

28Na kezaphah kânglo thlo hen mei tlûnah na kal kho ma? 

29Midang nupi ihpi chu chu hâwi hen ṭihnung a kâi, âuzawng chu hâwi titu chu 

a tuar lai. 

30Mifîr nih a sungvâng ruangah buh a fîr chun, mi nih an mawhtir chiam lo. 

31Sikhawmsele, tleih asi chun lehsarih hen a rulh lai le, a neih zawzawng a pêk 

ding asi. 

32Mi ṭângdang kâi mi minung chu mifing asi lo. Amah siat leh râwknâk a ti asi. 

33Amah thang â duaitir hen vuak â tuartir le; ningzak leh mualpho kumza hen a 

um lai. 

34Pasal nih nupi a thîknâk chu thinthawknâk ngâk hen a fâk dauh; lehrûl samnâk 

nih a tâwk a zâwn a theih lo. 

35Châwilû zeikhawm a duh lo le; zei thil pêk khawm nih a thinthawknâk a lung 

a âwitir kho lai lo. 

Thufing Lasuibu 7 

1Ka fapa, ka thusim theihkumza le, thil ti ding ka nan simh mi chu philh lah. 

2Ka thusim mi hâwi hen ti le, na nung lai. Na mit na vêng mi hâwi hen, ka nan 

sîntir mi tla zûl ding hen a thiamthih rawh. 

3Ka nan sîntir mi tla chu zeiliau zawng tleih le, na thinlung ah rîn. 

4Finghnâk chu na farnu hâwi hen ruat le, muhnâk chu na hâwikawmh ah ruat 

rawh. 

5Midang nupi lakah mi leh nunau nih an lêmnâk lakah mi an vêng lai. 

Nunau Hur 

6Veikhat chu ka in langawtkawt ah ka chuanh le, tlangvâl theihthiamnâk neilo 

mi ka muh na le, 

7pakhat lam chu mâwl dauh hen a lang. 

8Nunau zeimaw mi umnâk khuavâu zâwllâi ah a va kal. 

9Zânleibâi a mûi nûnah chu nunau in kiangah a va kal. 

10Chunah chun nunau hen anna tawng le, nunau chu â zuar mi thuam hen â 

thuam le, a thinlung hen tumnâk a nei. 

11Chu nunau chu râlṭha tak leh ningzak theihlo mi asi le, khua dung kiang tla ah 

mawh, 

12a zeimaw zâwn ah sumtuahnâk mun ah a va kal mi a bawh na. 

13Tlangvâl rangah a kut hen a vuanh le, a châwchawk, mâitawnh hen a zauh 

le, a sinah, 

14“Tusûn ah thil ap ding ka timhtuah le, bâwlnâk lakah mi sa chu. 

15Churuangah nangmah hâwl ding hen ka hawng. Nangmah an tawng ding ka 

duh le, hinah na um ko mahi a! 

16Ihkhun chu Aigupta puan nêm a ṭial mi hen ka phah. 

17Rimthâw murrah, aloe, leh cinamon ka chulh. 

18Hawng ko! Khuadei ver hen nuam kan chenh lai. Khatlei khatlei kanna lawmh 

tawnh lai. 

19Ka pasal khawm in ah a um lo. Ram lât tak khualtlâwng ah a kal ving. 

20Tangka tamtak a put le, zarhkar nih lân lo chu a hawng kîr ding asi lo,” a ti. 

21Churawhchun duhrim a kâinâk hen a lêm rawh. 

22Chawchal a thahnâk leiah kalpi mi hâwi leh 

23sazuk sunh ding hen thang lakah a tlâ mi hâwi hen, mawhsareh hen chu 

nunau nih a kalpi rawh. Va nih a theih lo ruangah lên lei a fûk mi hâwi hen a 
nungnâk chu ṭihnungkâi lakah a um rawh ti a theih lo. 

24Ka fapa tla, tuah ka thu ngâi u. Ka thusim lakah nan nâ dawnh u. 

25Chubang hâwi nunau neh ding hen na thinlung siam lah; chu nunau chu mi 

lam vâi hâwi hen zûl lah. 

26Anih chu mi tamtak râwktu asi le, mi tamtak thahtu khawm asi. 

27A in ah na kal chun laikulh thihnâk lampi ah kal mi na si. Tu ko ah thihnâk nâi 

chem asi. 

Thufing Lasuibu 8 

Finghnâk Sung Zia 

1Finghnâk a âu mi chu ngâi! A san chu amah nih a theih. 

2Tlâng tlûnah lampi kiangah mi leh lamthuam ah a dîr. 

3Khuapi lûtnâk kulh kawtkâ kiangah a âu: 

4“Minung tla, ka nan simh na, tual tlûnah um mi mikip ka nan auh na. 

5Nan chu lo rih ma? Kum tling leikâng fûk u. Nan lungfiang lo rih ma? Theihnâk 

a sîn u. 

6Ka thu ṭha hi ngâi u; ka nan simh na mi zawng chu a dik asi. 

7Ka sim mi chu thudik asi; âwkrâwl chu kei rangah huatkâi asi. 

8Ka sim mi zawzawng chu a dik le; diklo leh pialnâk ding a um lo. 

9Muhnâk nei mi rangah chun a fiang le; theihtir mi rangah chun zeizawng a awl! 

10Tangkasa ngâk hen kan sîntirnâk hi thîm rawh; ngûn a ṭha chem mi ngâk hen 

theihnâk hi thîm dauh rawh. 

11“Kei chu Finghnâk ka si le, lungsung ngâk hen ka ṭha dauh; na thil duh 

zeikhawm nih tahkhiat kho mi ka si lo. 

12Kei chu Finghnâk ka si le, muhnâk ka nei. Theihnâk ka nei le, tluang tak hen 

lâi ka rêl kho. 

13LALPA zah ding hen chun sual hua ding asi; mi â zûm mi leh a sung-û tir mi 

chu ka hua, sual leikâng leh âwkrâwl thu khawm ka hua. 

14Thinlung ah ka tum le, ka ṭuan, theihthiamnâk ka nei le, ka chak. 

15Lal tla rangah lâi ka rêlpi na hen, lâirêltu tla dân ṭha ka siampi na. 

16Tual tlûnah lâirêltu tla nih keimah ṭangpi hen lâi an rêl le, ram lakah lâirêltu 

leh milian tla khawm. 

17Hawng ka dâwttu chu ka dâwt le, hawng ka hâwltu zawng nih an ka tawng lai. 

18Ka nei le, zah ka lawh, ka sul-le-lam a tluang hen ka dingchang. 

19Ka sin thawk hen na tawng mi chu ngûn ngâk hen a ṭha dauh. Tangka a tliang 

chem mi ngâk men a ṭha dauh. 

20Mirep lampi ka zawh le; diknâk lampi ka zûl. 

21Hawng ka dâwttu tla sinah neihnâk ka pêk le, an in chu thil-le-rî hen ka khattir. 

22“LALPA nih a masachem hen kei hawng ka siam le, a lânah a rianṭuan 

masachem ka si. 

23A tîr chem ah siam mi ka si le, laikulh tuah lânah a masachem ka si. 

24Tinungva leh tisumsumriat um lânah suak mi ka si. 

25Tlâng a umnâk mun ah siam asi lânah leh, tlâng sâng um lânah suak rawh mi 

ka si. 

26Pathian nih tual leh phâisen mawh tual ṭhuam khat um lânah um rawh mi ka 

si. 

27Vân a mun ah a um liauah leh tisumsumriat khatlei khatlei kâwlkil a siam lânah 

ka um ving rawh. 

28Vândâwm a mun ah a siah lânah leh tisumsumriat tinung a siam lânah khawm 

ka um rawh. 

29Tipi mi tî amah nih a sim mi rî lêm kal lo ding hen thu a pêk liauah leh tual a 

siam lân khawmah ka um ving rawh. 

30Mi thilsiam thiam hâwi hen a kiangah ka um le, nisiar hen a lâwmnâk ka si le, 

a mâika ah lâwm tak hen ka um kumza. 

31Laikulh leh minung fa tla hen lâwm tak hen kan um. 

32“Tuah, tlangvâl tla, ka thu ngâi u. Thu ka sim mi hâwi hen ti ule, lâwptlo tak 

hen nan um lai. 

33Sîntir hen na um mi thu ngâi, fing tak hen um le, dâithlâng lah. 

34Mi ka thu ngâitu, nisiar ka kawtkâ kiangah umtu leh ka in tualmâi ah hawng 

ka ngâktu tla chu anna lâwm lai. 

35Kei an hawng ka tawngtu chu nungnâk an tawng mi asi. LALPA a lakah â 

lâwm lai. 

36Kei hawng ka tawnglotu chu amah nganfâk â pêk mi asi. Âuzawng hawng ka 

huatu chu thih a duh mi asi.” 

Thufing Lasuibu 9 

Finghnâk Leh Mâwlnâk 

1Finghnâk nih a in a sak le, a tung pasarih a siam. 

2Ran hen puai a tuah le, uain lakah rimthâw a chawmh le, dawhkân ah a siah. 

3Khuapi lakah mun sâng ah mi auh ding hen a nungâk tla a fial na: 

4“Mi mâwl tla, hawng u!” ti hen. Mi â sinah chun, 

5“Hawng le ka buh hi ei le, uain lakah ka chawmh mi hi din rawh. 



1031 

Bawm Common Language Bible Version 
@ 2006 Bangladesh Bible Society  

 
 

 

 

6Zeikhawm theihlo mi minung tla kha kaltâk na le, nung rawh. Theihnâk lampi 

ah kal rawh,” a ti. 

7Mi â zûm mi minung nun na simh chun, an zauhnawmh salam lai. Misual nun 

na simh chun nganfâk na tawng salam lai. 

8A zûm mi minung chu nun simh lah, a nan hua lai. Sikhawmsele mifing nun na 

simh chun a nan zah lai. 

9Zei thil tal mifing rangah na simh mi chu, a rangah fingh khunnâk asi. Mirep 

rangah nun na simh chun, a rangah theihnâk a sap lai. 

10Fing ding hen a masa hen LALPA chu na zah ding asi. Thenhlimh mi Pakhat 

na theih asi chun theihthiamnâk na nei mi asi rawh. 

11Finghnâk nih na nungnâk kum a sap lai. 

12Finghnâk na nei chun mi a dingchang mi pakhat chu na si le, na duh lo asi 

chun, tuar ding mi pakhat chu na si. 

13Mi mâwl chu zeikhawm theihlo mi, ningzak theihlo mi nunau a âu mi hâwi asi. 

14A inkhâr kiangah mawh, khua lakah mun sâng tlûnah a to le, 

15an rianṭuan hen anna vel mi zapi tla a auh na: 

16“Mi mâwl tla, hawng u,” ti hen. Mi â sinah, 

17“Fîr mi tî chu a thaw dauh, fîr mi sang chu a thaw dauh,” a ti. 

18A perpet mi tla a in ah va kal mi tla nih chun laikulh thihnâk thûk takah an lût 

rawh ti an theih lo. 

Thufing Lasuibu 10 

Solomon Thufing 

1Hi bang tla hi Solomon thufing asi: Fapa fing chu a pa nih â zûm; fapa â lam 

nih chun a nu a lawksawngtir. 

2Zumhmaih kâi hen neihnâk chu, zeikhawm an ṭhatvakpi lai lo. Sikhawmsele, 

zumhkâinâk nih na nungnâk a hum kho. 

3LALPA nih mi ṭha chu sungvâng hen a siah lai lo, sikhawmsele misual tla thil 

duh lam chu a pêk lai lo. 

4Na zângzêtnâk nih a nan pâmtir lai le, thanuam tak hen rianṭuannâk nih a nan 

neitir lai. 

5Mifing nih a tikah a thil chîng chu a pumh le, fângzûn liau zawngah it chu 

vânduainâk asi. 

6Mi ṭha nih malsâwmnâk â ting lai le, misual thusim nih umdân ṭha lo a pheh. 

7Mi ṭha tla chu malsâwmnâk hâwi hen theihkumza an si lai, sikhawmsele misual 

lam chu philh sawm an si lai. 

8Mifing tla nih chun krai ṭha pêk an duh. Â tak hen hawlhtu tla chu siatnâk ah 

an tlung lai. 

9Mi zumhkâi tla chu him tak leh thlangam tak hen an um le, sikhawmsele mi 

zumhkâilo chu tleih an si lai. 

10Thudik phehtu nih nawknâk a tlungtir le, sikhawmsele, lâilanh hen diklo zia 

langhtu nih thlangamnâk a siam. 

11Mi ṭha thu chu nungnâk tinung asi le, sikhawmsele misual nih umdân diklo a 

pheh. 

12Huatnâk nih nawknâk a tuah le, sikhawmsele dâwtnâk nih palhnâk a huh 

phenh. 

13Theihthiamnâk nei mi nih thufing an sim le, sikhawmsele mi â tla chu rêp an 

herh. 

14Mifing nih theihthiamnâk anna ting. Sikhawmsele mi â tla thusim chu nawknâk 

tlunh a nâi tek. 

15Neihnâk nih minei chu a hum. Pâmnâk nih mipâm a veih. 

16Thil ṭha ti ruangah lâwmman chu nungnâk asi. Sikhawmsele, sualnâk nih sual 

khunnâk leiah a kalpi. 

17Nunsimh hen an um mi ê-aw ngâitu tla chu an nung lai. Sikhawmsele anna 

pêk duhlotu tla chu diklonâk ṭihnungkâi ah an um. 

18Huatnâk phehtu chu mi âwkrâwl asi. Âuzawng chawngawih mangtu chu mi â 

asi. 

19Na thusim a tam bilik leh na sual dadauh hâwi asi. Mifing na si chun na dâisip 

lai. 

20Mi ṭha thu chu tangkasa hâwi asi, misual thinlung dawn chu mang tlâk asi lo. 

21Mi ṭha thusim chu mi tamtak ṭhatnâk asi. Sikhawmsele na mâwlnâk ruangah 

na thah kho. 

22LALPA malsâwmnâk nih asi a nan neitir mi chu. Tha fâk tak rianṭuan nih an 

neitir khun lai loh. 

23Sual thilti nuam titu chu mi â asi. Theihthiamnâk nei mi tla chu finghnâk lakah 

anna lâwm. 

24Mirep nih an duh mi thil an tawng le, sikhawmsele misual tla nih an ṭih chem 

mi an tawng. 



1033 

Bawm Common Language Bible Version 
@ 2006 Bangladesh Bible Society  

 
 

 

 

25Thli a hawng râng le, misual tla a ranh phin na, sikhawmsele mi dik chu an 

him kumza. 

26Mi zângzê rerêng na rangah thilti ding hen duh lah le; theithur nih na hâ a zâtir 

hâwi mawh meikhû na mit ah â rawlh mi hâwi asi lai. 

27LALPA thu ngâi le, na san a sâu lai. Misual tla chu an thih cham phanh lânah 

an thi. 

28Mi ṭha lungumnâk nih lâwmnâk leiah a kalpi le, sikhawmsele, misual tla nih 

an mâilei thil zeikhawm silo mi an zauh. 

29LALPA nih mi zumhkâi tla a hum na le, sikhawmsele thilsual titu tla lam chu a 

veih na. 

30Mirep tla chu himnâk anna ting kumza lai. Sikhawmsele misual tla lam chu 

pakhat khawm ram lakah âk lo hen an thi lai. 

31Mirep tla nih finghnâk thu an sim le, sikhawmsele, thusual simnâk kâ chu 

bângtir asi lai. 

32Mirep tla nih hawlh ding mi zât an theih le, sikhawmsele misual tla nih chun 

nganfâknâk thu karo an sim tâwn. 

Thufing Lasuibu 11 

1Khîng diklo mangtu tla chu LALPA nih a hua. Khing dik tak chu LALPA nih a 

lawmh. 

2A zûm mi minung chu ningzaknâk a tawng sawm lai. Mi thinlung nâu chu a fing 

dauh. 

3Mi ṭha na si chun zumh na kâi. Mi zumhkâilo chu zumh an kâi lonâk nih a veih 

na. 

4Na thih ni ah neihnâk chu zeikhawm asi lo. Sikhawmsele zumhkâinâk nih na 

nungnâk chu a hum kho. 

5Zumhkâinâk nih mi ṭha nun a nuamtir le, sikhawmsele misual nih chun amah 

niamnâk thil a ti. 

6Repnâk nih mi zumhkâi rangah mang a suah le, sikhawmsele mi zeimaw mi 

zumhmaihnâk neitu chu amah hamkahnâk thang nih a awh. 

7Misual chu a thih ni ah a lungumnâk khawm a vei chawlh. Neihnâk lakah ngauh 

mi chu zeikhawm asi lo. 

8Mirep chu nawknâk lakah a him le, a ruangrûl ah misual nih a tuar. 

9Pathian neilo mi thusim nih a nan râwk kho. Sikhawmsele mirep finghnâk nih 

a nan hum kho. 



1034 

Bawm Common Language Bible Version 
@ 2006 Bangladesh Bible Society  

 
 

 

 

10Mi zumhkâi tla vânṭhatnâk an tawng liauah khuapi lakah lâwmnâk a um. 

Misual tla thih ni ah lâwmnâk âu hâu a um. 

11Khuapi chu mirep tla nih mal an sâwm chun rokual tak hen a um le, 

sikhawmsele misual tla thu ruangah khuapi chu râwk hen a um. 

12Midang tla siarlo tak hen thusim chu âtkâi tak asi. Na fing mi asi chun na dâisip 

lai. 

13Mi ka tam chu thuthup lakah âukhawm zumh an kâi lo le, sikhawmsele mi 

zumhkâi lakah lam chun na rinhsan kho. 

14Ruitu umlo chun phun chu a tlû lai. Krai pêktu tamtak nih himnâk an siam. 

15Ramdang mi leisam ding hen thu na tiam chun na lawksawngnâk asi lai. A 

kawpkaih lo hen thliar le, a ṭha dauh. 

16Nungâk vêlnei chu zah a kâi le, sikhawmsele nunau fâifîm lo chu zahpi a kâi. 

Mi zângzê nih zeiliau khawm tangka a nei dah lai loh. Mi ṭuanrât nih neihnâk â 
ting lai. 

17Vêl na nei liauah ṭhat suahtu na si. Ṭhatlo na rawt chun nangmah nganfâk na 

pêk mi asi. 

18Misual tla nih chun zeikhawm an lawh lo le, sikhawmsele thil dik na ti chun 

lâwmman na ting ngelchel lai. 

19Âuzawng thil dik ti tumtu chu a nung lai le, sikhawmsele thilsual titu lam chu 

a thi lai. 

20Mi thinlung sual tla chu LALPA nih a hua na le, sikhawmsele thil dik titu tla 

lam chu a dâwt na. 

21Misual rêp ding mi chu na theih chia asi. Sikhawmsele mirep tla chu ruang an 

suak lai. 

22Nunau mêlṭha finghnâk thinlung neilo mi chu, vawk nâr ah ngûn khâng thlaih 

mi hâwi asi. 

23Mi ṭha tla thil duhnâk lakah chun thil ṭha a hawng suak tâwn le, misual tla nih 

an duh mi an tawng ni ah mikip an thinrun. 

24Zeimaw mi tla nih siang tak hen an tangka an mang le, an nei dadauh. A 

zeimaw mi nih thiamthih hen an mang le, sikhawmsele an pâm dadauh. 

25Hawk le, na sul-le-lam a tluang lai. Midang ṭangpi na le, nang khawm a nan 

ṭangpi bâk lai. 

26A thupthli hen a man sâng dauh chawnh hen fâng khawngtu chu mi nih siat 

an barh lai. Sikhawmsele, a zuartu chu an sawr. 

27Na thiltum a ṭha chun zahkâi hen na um lai. Sikhawmsele nawknâk siam ding 

na tum chun chu lîlâ chu na tawng lai. 

28A neihnâk ngauhsantu chu busik pâr ah nah a tlawng mi hâwi hen a um lai le, 

sikhawmsele mirep lam chu ṭhâlpini thing nah a chawrh mi hâwi asi lai. 

29A dâwngsung nawktirtu nih a dawnghnâk ah zeikhawm a nei lai lo. Mi â chu 

mifing to-aw asi kumza lai. 

30Repnâk nih nungnâk a pêk le, sikhawmsele siatnâk nih a veih ving. 

31Mi ṭha chu hi tual tlûn khawmah lâwmman pêk hen a um le, misual leh mi 

ṭhalo chu rêp hen an um ding na theih chia an si. 

Thufing Lasuibu 12 

1Âuzawng theihnâk sunhsaktu nih chun a dik lo liauah simh leh ruahtu a duh. 

Umdân dik simhtu rangah huatu chu mi mâwl asi. 

2Mi ṭha tla tlûnah LALPA chu â lâwm le, sikhawmsele thilsual ti tumtu tla chu a 

mawhtir na. 

3Sualnâk lakah chun himnâk a um lo. Sikhawmsele mirep chu bir tak hen a tlû. 

4Nupi ṭha chu a pasal nih a zumh hen a lawmh le, sikhawmsele pasal ningzak 

saihtu nupi chu a ruh lakah dam kho lo mi mâ hâwi asi. 

5Mi zumhkâi nih ṭhadektê hen a nan ti lai, misual nih chun nangmah perpet ding 

lâwng a nan duh lai. 

6Misual thusim chu mi thah ding lâwng an sim le, mirep nih chun nehsawh hen 

a um mi tla ruangsuah ding hen thu an sim. 

7Misual tla chu anmah niamnâk leikâng an tawng le, thlâk tla khawm an nei lo. 

Sikhawmsele mirep dâwngsung tla chu nungdam hen an um. 

8Theihthiamnâk nei mi na si chun, sawr na lawh lai le; mi mâwl na si chun, mi 

nih a nan zauhnawmh lai. 

9Mi rokual mun ting bâk hen sungvâng hen um ngâk chun, mi rarâu mah 

nungnâk dingah rianṭuantu chu a ṭha dauh. 

10Mi ṭha nih a ran a zauhkhenh le, sikhawmsele misual nih a thilneih zeikhawm 

a siarlo. 

11Lo hamh tak a rianṭuantu nih ei ding a chawng le, sikhawmsele thil do-tla-lo 

lakah a hun veihtu chu mi mâwl asi. 

12Misual tla nih an duh chem mi chu thilsual ti tawng ding an duh le, mirep tla 

lam chu bir tak hen an dîr. 

13Misual chu amah thusim nih a awh le, sikhawmsele mi zumhkâi chu nawknâk 

lakah mi a suak. 

14Na lâwmman ting ding chu na thusim leh na thilti lakah asi, na thilti ziatê hen 

na tawng lai. 

15Mi mâwl nih chun dik hen anna ruat kumza. Mifing tla lam nih chun krai pêk 

mi thu an ngâi. 

16Mi mâwl chu â nawk chun a lang sawm. Theihnâk neitu tla nih chun 

zauhnawmhnâk zeikhawm an siarlo. 

17Thudik na sim chun repnâk thilti asi. Sikhawmsele âwkrâwl nih chun replonâk 

leikângah a kalpi. 

18Dawnruatnâk neilo mi thusim chu nâmsâu hen thûk tak liamh mi hâwi asi. 

Sikhawmsele fing tak hen thusim nih a damh kho. 

19Âwkrâwl chu a san a tâwi, thudik lam chu a san a um kumza. 

20Sualnâk lei dawntu chu chê tak hen ngaltâunâk asi. Sikhawmsele thil ṭha titu 

nih lâwptlonâk a tawng lai. 

21Mirep sinah chun thil ṭhalo zeikhawm a tlung lai lo. Misual lam chu nawknâk 

cho lo chu zeikhawm a nei lai lo. 

22LALPA nih mi âwkrâwl chu a hua le, a thusim lakah â vêng mi chu a lawmh. 

23Mifing nih chun a thu theih chu dâisip hen a kil ziar. Sikhawmsele mi mâwl tla 

nih an mâwlnâk an langh. 

24Rianṭuan hamhnâk nih thiltikhonâk a rian pêk lai le, zângzêtnâk nih sal ah a 

nan siam lai. 

25Lâwmnâk chu lawksawngnâk nih a veih kho. Sikhawmsele vêlneihnâk thusim 

nih a nan lawmhtir lai. 

26Mirep chu a hâwipa rangah ruaitu asi. Sikhawmsele misual lampi nih chun 

vâinâk leiah a kalpi na. 

27Na zângzê chun zeikhawm hi nûnthâi ah na tawng lai lo le, sikhawmsele hamh 

tak hen rian na ṭuan chun vânṭhatnâk na tawng lai. 

28Repnâk chu nungnâk lampi asi le, sualnâk chu thihnâk leiah kalnâk lampi asi. 

Thufing Lasuibu 13 

1Fapa fing nih a pa nunsimh a ngâi. Sikhawmsele mi â zûm mi nih chun mawh 

hen â ruat lo. 

2Mi ṭha tla chu an thusim ah lâwmman pêk hen an um lai. Mi perpê lam chu an 

thilti diklo ruangah sungvâng hen an um lai. 

3Na thusim ah a thiamthih le, na nungnâk hum rawh. Nabeibâng hen hawlhtu 

chu amah râwknâk a siam. 

4Mi zângzê nih zeizat tal thil duh khawmsele a tawng lêm lo. Hamh tak hen 

rianṭuantu nih zeizawng a tawng. 

5Mi zumhkâi nih âwkrâwl an hua le, sikhawmsele misual thusim chu ningzaknâk 

leh mualphonâk asi. 

6Repnâk nih thilsual tilotu rangah a hum le, sualnâk lam chu misual tla niamnâk 

asi. 

7Zeimaw mi chu minei hâwi hen anna tuah le, sikhawmsele zeikhawm an nei 

lo. Midang nih mipâm hâwi anna tuah le, sikhawmsele vânṭhatnâk anna ting. 

8Minei nih a nungnâk hum ding hen tangka mang ding a nei le, sikhawmsele 

mipâm chu âukhawm nih an ṭhih lo. 

9Mirep chu chêu tak hâwi asi. Misual tla chu khâwnvâr a mit awt mi hâwi an si. 

10Mi â zûm mi nih nawknâk cho lo chu zeikhawm a tuah lo. Krai khâi chu fingh 

dauhnâk asi. 

11Awldek hen neih chu rang tak hen veihnâk asi. Hamh dauh hen hâwl chu tam 

dauh tawngnâk asi. 

12Lungumnâk â râwk chun, thinlung khawm â râwk. Sikhawmsele duhnâk dik 

nih chun lâwmnâk hen thinlung a khattir. 

13Krai pêk na duh lo chun, nawknâk na hauh mi asi. Zûl le, na him lai. 

14Mifing sîntirnâk chu nungnâk tinungva asi. Na nungnâk rangah ṭihnung a kâi 

liauah ruangsuah ding hen an ṭangpi lai. 

15Mifing nih zahnâk a lawh le, sikhawmsele, zumh an kâi lo mi chu veihnâk 

lampi ah an um. 

16Theihthiamnâk nei mi nih chun, thil a ti lânah a ruat tâ kumza. Sikhawmsele 

mi mâwl nih chun an âtnâk an phuang. 

17Thu thanhtu zumhkâilo nih nawknâk a tlungtir. Sikhawmsele mi zumhkâi nih 

chun thlangamnâk a hawng put. 

18Mi zeimaw mi sîn lotu chu a pâm hen a mualpho lai. Nunsimhnâk ngâitu chu 

zah a kâi. 

19Na duh mi na tawng mi chu thungâi a ṭha! Mi mâwl nih chun sualnâk kaltâk 

ding a duh lo. 

20Mifing tla kawmh le, na fing lai. Mi mâwl hâwikawmh ah na siam chun na vâi 

lai. 

21Misual chu mun kipah nawknâk nih a zûl. Sikhawmsele mirep tla chu thil ṭha 

hen lâwmman pêk asi lai. 

22Mi ṭha nih a tu tla rangah a neih a roh lai. Sikhawmsele misual tla neihnâk chu 

mirep nih â ting lai. 

23Manglo mi phâisen nih mipâm rangah buh tamtak a suah kho le, sikhawmsele 

mirualo tla nih nâwn ding an khap. 

24Na fapa na rêp lo thlo chun na dâwt lo mi asi. Na dâwt mi asi chun, nun na 

simh ding asi. 

25Mirep nih khawp hen ei ding a nei le, sikhawmsele misual chu a sungvâng 

kumza. 

Thufing Lasuibu 14 

1In tla chu nunau tla finghnâk hen sak asi. Sikhawmsele âtnâk nih a râwk. 

2Zumhkâi hen um le, LALPA lakah ê-aw ngâi zia na langh mi asi lai. Zumhkâi 

na silo mi nih LALPA ê-aw ngâilo ti a langh. 

3Mi â, â zûm mi nih thu tamtak a sim. Mifing chu amah thu nih a hum. 

4Chawchal, phâisen nâwntu a um lo chun, na fângbâwk a karo hen a um lai. 

Sikhawmsele a um mi asi chun fâng hen a khat lai. 

5Theihpitu zumhkâi nih chun thudik a sim kumza. Sikhawmsele zumh a kâi lo 

mi nih chun âwkrâwl thu karo a sim. 

6Mi â zûm mi chu a fing kho dah lo le, sikhawmsele theihthiamnâk nei mi nih 

chun awldek hen a theih. 

7Mi mâwl tla lakah a kiang rawh. Zeikhawm sîntir ding an nei lo. 

8Mi fâifîm chu zeitin zia hen a fing? Thilti ding mi a theih ruangah. Mi â chu 

zeirangah a mâwl? Theih ver hen â ruat ruangah. 

9Mi â nih thil an sual chun an a thiamthih lo le, sikhawmsele mi ṭha tla nih chun 

ngaihdam hen um an duh. 

10Na lâwmnâk chu nangmah rang asi, na thinlung fâknâk khawm nangmah rang 

asi, âukhawm nih an ṭhenhzârpi kho ding asi lo. 

11Mi ṭha in chu misual in â râwk nûn khawmah a dîr kumza lai. 

12Dik na ti mi lampi chu thihnâk leiah kalnâk asi kho. 

13Nihnâk lakah a thup hen ngaihsiatnâk a um kho. Lâwmhnâk a vei rawh chun, 

ngaihsiatnâk a um kumza. 

14Mi ṭhalo tla nih anmah umdân hâwi zia hen an tawng lai. Mi ṭha tla lam chu an 

thilti ruangah lâwmman pêk an si lai. 

15Mi â nih zei thil zawng a lung le, mi theihthiamnâk nei mi nih thiamthih hen a 

kê a kâr. 

16Mifing tla chu nawknâk ah mi suak ding hen anna thiamthih le, sikhawmsele 

mi mâwl chu anna thiamthih lo le, an ti sut tâwn. 

17Mi thintâwi nih â tak hen thil an ti tâwn le, mifing tla lam chu dâisip hen an um. 

18Zeikhawm theihlo mi minung tla nih anmah âtnâk thiltum an tawng le, 

sikhawmsele mi fâifîm tla lam chu theihnâk anna ting. 

19Misual tla chu mirep tla rangah an mâimûk na lai le, nâu tak hen sunhsaknâk 

an deih lai. 

20Mi pâm chu a zâwlbâwm âukhawm nih an duh lo le, minei lam chu hâwikawmh 

tamtak a nei. 

21Lâwmnâk na duh chun, mipâm tla sinah vêlnei tak hen um. A zei mi tal na 

zauhnawmh chun sual asi. 

22Thil ṭha na ti chun midang tla nih an zumh hen an zah lai le; thilsual na ti mi 

asi chun thil diklo na ti mi asi. 

23Rianṭuan le, na nung phah lai; mi thuruatnâk ah na to ko chun na pâm lai. 

24Mifing tla chu neihnâk hen lâwmman pêk an si. Sikhawmsele, mi mâwl chu 

an âtnâk lakah â thei. 

25Theihpitu nih thudik a sim chun himnâk asi; âwkrâwl thu a sim chun, mi tla a 

phuar na mi asi. 

26LALPA zah leh amah zumhtu chu amah leh a dâwngsung rangah himnâk asi. 

27Thih âwl na duh ma? LALPA zah chu nungnâk tikhur asi. 

28Lal rokualnâk chu, lâi a rêl mi minung tam zia zia hen asi. Anmah lo chun 

zeikhawm asi lo. 

29Dâisip hen na um mi asi chun na fing mi asi. Sikhawmsele na thin a tâwi chun 

na mâwl zia a lang. 

30Thinlung ah thlangamnâk nih taksa ṭhiselnâk a siam le, sikhawmsele mi 

nahsuah mang chu mâ dam kho lo vei hâwi asi. 

31Mi pâm tla rangah na nâuneh na chun, anmah siamtu Pathian na siarlo mi 

asi. Sikhawmsele mipâm lakah na vêlneihnâk na langh chun, Pathian rangah 
na sawnh mi asi. 

32Misual tla nih an thilti hen anmah niamnâk ding hen thil an ti le, sikhawmsele, 

mi ṭha lam chu an rangtlingnâk hen anna hum. 

33Theihthiamnâk nei mi thinlung dawnnâk ah chun finghnâk a um le, mi mâwl 

nih chun finghnâk thu a theih lo. 

34Repnâk nih phun chu a rokualtir le, sualnâk lam chu zei phun rang zawng 

mualphonâk asi. 

35Rianṭuan ṭha nih chun lal tla a lawmhtir le, sikhawmsele ṭuan lotu tla chu an 

rêp na. 

Thufing Lasuibu 15 

1Aw-ka nêm hen sângnâk nih thinthawk a rehtir le, sikhawmsele ro hen sângnâk 

nih thin a thawktir. 

2Mifing tla nih thu an sim chun mi thinlung a purh. Sikhawmsele mi mâwl nih 

chun thu salam an sim. 

3Mun kipah thil a hawng um mi chu LALPA nih a muh le, thilsual ma kan ti thil 

ṭha ma kan ti, amah nih hawng kan zauh ko. 

4Thu vêlnei nih nungnâk a pêk le, sikhawmsele thu ṭha lo nih thinlung a râwk. 

5Na pa nih a nan sîntir mi ngaihlo lêm na thlâk chun mi mâwl tak na si le, a 

nunsimhnâk na zûl chun na fing mi asi lai. 

6Mirep nih an neih an kil le, sikhawmsele tik harsa a hawng tlung chun an neih 

an thlâu hep. 

7Theihthiamnâk chu mi â nih an zanh mi asi lo le, mifing nih an zanh mi asi. 

8Mi ṭha thlachamnâk ah LALPA â lâwm le, sikhawmsele misual tla nih bâwlnâk 

an hawng put mi chu a hua. 

9LALPA nih misual tla umdân chu a hua le, thil dik titu tla lam chu a dâwt na. 

10Thil diklo na ti chun, fâk tak hen rêp na si lai; nangmah lakah diknâk a um lo 

chun na thi lai. 

11LALPA nih thil a um mi tla a theih mi lakah laikulh thihnâk khawm nih a kham 

kho lo. Chu hâwi asi chun, mi nih zeitin Pathian theihlo ding hen a thinlung dawn 
tla a thuh kho awt? 

12Mi zûm tla nih nunsimh an duh lo, mifing tla sin khawmah thu an deih dah lo. 

13Mi tla chu anna lâwm chun an nî tâwn, an ngaihsia chun an zûr thlo tâwn. 

14Thil theihthiam mi tla nih chun sîntirnâk an duh le, sikhawmsele mi mâwl tla 

nih zeikhawm an theihlonâk ah anna lâwm tâwk. 

15Mi pâm nungnâk chu lawksawngnâk dawnglo asi. Sikhawmsele mi â lâwm mi 

tla nih chun lâwmnâk an nei kumza: 

16Mi nei si hen lawksawng a um ngâk hen, mi pâm si hen LALPA ṭihtu a ṭha 

dauh. 

17Na dâwt mi minung hen an nah ei chu, na hua mi hen buh an thaw chem ei 

ngâk hen a ṭha dauh. 

18Mi thintâwi nih chun êlnâk a suah tâwn. Sikhawmsele dawnhkhonâk nih 

remnâk a suah. 



1041 

Bawm Common Language Bible Version 
@ 2006 Bangladesh Bible Society  

 
 

 

 

19Na zângzê chun zei ram zawngah harsatnâk na rangah a um lai le, 

sikhawmsele mi zumhkâi na si lam chun zei mun khawmah nawknâk na nei lai 
lo. 

20Fapa fing nih a pa a lawmhtir. Mi mâwl nih chun a nu rangah a zauhnawmh. 

21Mi mâwl nih chun anmah mâwlnâk ah nuam an ti le; sikhawmsele mifing nih 

chun thil dik a ti. 

22Na tawng kho zia zia hen krai a khâi le, na dingchang lai. Krai lo hen chun na 

palh lai. 

23A tik takah thudik tawng chu thungâi lawmh a kâi. 

24Mifing tla nih chun tlûnlei nungnâk lampi an zawh. Tanglei kângah thihnâk lei 

a zawh mi lampi ah an zawh lo. 

25LALPA nih â zûm mi minung in tla chu a râwk lai. Sikhawmsele numei neih 

chu a hum lai. 

26Sual leikâng dawn chu LALPA nih a hua le, sikhawmsele ngamh tlâk thusim 

chu a lawmh. 

27Diklo tak hen lêp ding na tum chun na dâwngsungkhur ah nawknâk na siam 

mi asi lai. Nawhnâk ei lah le, na dam sâwt lai. 

28Mi ṭha nih thu a sâng lânah a dawn tâ tâwn. Misual nih mawhsareh hen a 

sâng sawm le, sikhawmsele lawksawngnâk asi. 

29Mi ṭha nih thla a cham chun LALPA nih a ngâi le, sikhawmsele misual tla chu 

ngaihlo lêm a thlâk na. 

30Nih mêl nih a nan lawmhtir le, thâwng ṭha nih na thinlung a lawmhtir dauh. 

31Nunsimh hen na um liauah thu na ngâi asi chun na fing mi asi lai. 

32Sîntir na duh lo chun, nangmah nganfâk na pêk mi asi. Nunsimhnâk na ngâi 

chun, na fing mi asi. 

33LALPA zah chu thiamnâk asi. Mi chawnglawmh hen na um lânah nâu tak hen 

na um ding asi. 

Thufing Lasuibu 16 

1Thiltum tla kan nei kho le, sikhawmsele a dawnghnâk ah chun Pathian nget 

kan sim. 

2Na thilti zeizawng chu dik na ti kho le, sikhawmsele, na thinlung ruat chu 

LALPA nih a zauhdik. 

3Na thiltum tla lakah LALPA malsâwmnâk deih le, na ti tikah dingchangnâk na 

tawng lai. 

4LALPA nih thil a siam mi zawzawng hi dawnghnâk a nei le, misual tla 

dawnghnâk chu siatnâk asi. 

5LALPA nih â zûm mi zawzawng chu a hua le, rêp lo hen a zuah na lai lo. 

6Zumh tlâk leh rinh tlâk hen um le, Pathian nih na sual a ngaihdam lai. LALPA 

thu ngâi le, na lakah thilsual zeikhawm a tlung lai lo. 

7LALPA na lawmhtir chun, na mêlma khawm hâwikawmh ah na siam kho na 

lai. 

8Diklo tak hen cherkhet tawng ngâk hen, dik tak hen tâwmtê tawng aṭha dauh. 

9Thiltum na nei kho le, sikhawmsele na thilti chu Pathian ruat nget asi. 

10Lal nih Pathian hâwi hen thunei hen thu a sim le, a thu thlûk chu a dik kumza. 

11LALPA nih khinghnâk leh tahnâk chu zumhkâi tak leh ṭha tak ding hen a duh. 

12Lal tla nih sualnâk chu an sâithiam lo, lâirêlnâk chu diknâk hen chaktir asi 

ruangah. 

13Lal nih thudik theih a duh le, a simtu khawm a sunhsak. 

14Mifing nih lal lawmhtir ding a tum lai le, lal a thinrun chun mi zeimaw mi rangah 

thihnâk asi. 

15Lal sunhsaknâk chu ruahtîr liauah ruah sûrtirtu vândâwm hâwi asi. Chunah 

chun nungnâk a um. 

16Ngûn leh tangka ngâk hen, finghnâk leh theihnâk neih chu a ṭha tuktarâi. 

17Lampi ṭha ah kal mi nih chun sual a kaltâk. Churuang chun a zei mi lakah na 

kal awt dauh a ruat set, na nungnâk a hum kho lai. 

18Zumhnâk nih chun siatnâk ah a kalpi, putsonâk chu niamnâk asi. 

19Mi zûm pakhat si hen an thilneih lakah vo va nei ngâk hen chun nâu tak leh 

pâm tak hen um chu a ṭha dauh. 

20An sîntir mi chu ṭhadektê ngâi le, na dingchang lai. LALPA chu zumh le, na 

lâwm lai. 

21Mifing, mi kum tling chu thil a theihthiamnâk ruangah theih asi. A thu a ṭha 

bilik leh amah an zûl zia a fâk. 

22Mifing rang chun finghnâk hi nungnâk tikhur asi. Sikhawmsele, mi mâwl sîntir 

chu tik a thawt salam asi. 

23Theihthiamnâk nei mi nih thu an sim lânah an dawnkan tâ tâwn le, an sim 

rawh chun zûl tlâk hen a um. 

24Vêlneihnâk thu chu khuaitizû hâwi asi. Na tem chun a thlum lai le, na rangah 

ṭhiselnâk asi lai. 

25Lampi dik hâwi hen na ruat mi chu thihnâk leikângah kal mi asi kho. 

26Rianṭuantu buh-kâ thâwtnâk nih rianṭuan a chaktir. A sungvanghnâk a khimtir 

ruangah. 

27Misual tla nih chun midang rangah nganfâk pêk ding lei karo an hâwl. An 

thusim khawm sual hep asi. 

28Misual tla nih chawngawihnâk thu an zanh le, nawknâk an tuah le, 

hâwikawmh tla khawm a ṭhentir. 

29Mi râwktu tla nih an hâwi le an perpet na le, siatnâk leiah an kalpi tâwn. 

30Nangmah rangah lipha hen zei siarlo tak hen an zauhtu chu zauh set. Thil 

diklo zeimawh an dawn mi asi. 

31Sansâunâk hi mirep lâwmman asi. Sam pâr hi rokualnâk lallukhuh asi. 

32Thiltikhonâk ngâk hen dawnhkhonâk a ṭha dauh. Khuapi na neh mi ngâk hen 

nangmah na sûm kho mi a ṭha dauh. 

33Pathian duhzia theih ding hen mi nih chamchawhnâk an siam le, sikhawmsele 

Pathian nih sâng ding a tum rerêng asi. 

Thufing Lasuibu 17 

1Nawknâk puai va ei ngâk hen, thlangam tak hen sang rêu ût mi ei a ṭha dauh. 

2To-aw fâifîm nih a pu fapa rualo thuneihnâk â ting le, rotingnâk lak khawm vo 

a nei bâk. 

3Tangka leh ngûn chu mei hen nik asi le, minung thinlung lam chu LALPA nih 

a nik. 

4Misual nih chun thilsual a dawn le, mi âwkrâwl nih âwkrâwl thu a dawn. 

5Mipâm na nihsanh chun, a siamtu Pathian na siarlo mi asi. Midang vânduainâk 

lakah na diriamh chun rêp hen na um lai. 

6Tar tla nih an tu tla an rinhsanh le, mipa ngâksia tla nih an pa an rinhsanh na 

mi hâwi hen. 

7Mi zahkâi tla nih âwkrâwl thu an sim lo. Mi â nih thu ṭha sim ding zeikhawm an 

nei lo. 

8Mi zeimaw mi nih nawhnâk chu mit-leh-dâwi thilti hen an ngaih le, zeizawng a 

tikho ding hen an ruat. 

9Zatlâng duh hen um ding na duh chun an sual liauah ngaihdam na. Thil diklo 

nih hâwikawmh a râwk ti theihkumza rawh. 

10Mi theihthiamnâk nei mi nih chun, midang nunsimhnâk veikhat lakah mi mâwl 

vei zâ an vuak mi ngâk hen lung fiangnâk a nei dauh. 

11Misual nawknâk tuahtu tla sinah chun thu thanhtu ṭhalo tak hâwi hen thihnâk 

an sinah a tlung lai. 

12Mi mâwl, thil salam lakah a nawk mi hen va tawng ngâk hen chun vawm nunau 

fa lâk piak mi hen tawng a ṭha dauh. 

13Ṭhatnâk chu sual hen na rulh chun, na insungkhur chu sualnâk a reh lai loh. 

14Thu êlnâk dawmh chu a masa hen tidil sah hâwi asi. Mun dangah a thang 

lânah bâng rawh. 

15Mi mawhlo rangah mawhtir mawh misual rang ngaihdamnâk pêk chu LALPA 

nih a hua vevê. 

16Mi mâwl rangah lasui sînnâk rangah tangka hêu chu zeikhawm ṭhatnâk a um 

lo. Midang hâwi hen theihthiamnâk a nei lo ruangah. 

17Hâwikawmh nih an dâwtnâk an langh kumza le, unau nawknâk ah ṭangpi lotu 

chu zeirangah ṭhatvaknâk a um lai? 

18Mi theihnâk neilo mi cho nih midang leibat lakah rulh ding hen thu a tiam. 

19Sual duhtu nih chun nawknâk tuah duhtu asi. Zeiliau zawngah na khawng 

chun nawknâk na duh mi asi. 

20Sualnâk lei dawn hen thusimtu chu siatnâk cho lo chu thil ṭha tawng ding 

zeikhawm lungum kho asi lo. 

21Fapa thil âtkâi tak titu nei mi nih chun, ngaihsiatnâk leh lawksawngnâk cho lo 

chu zeikhawm a nei lo. 

22Thinlung lawmhnâk nih a nan ṭhiseltir lai. Zûr kumza hen um chu dusah hen 

thihnâk asi. 

23Siatnâk dingah lâirêlnâk diklo nih nawhnâk a lâk le, sikhawmsele lâirêlnâk dik 

nih a ti duh lo. 

24Mi theihthiamnâk nei mi nih fing tak hen thilti ding a tum. Sikhawmsele mi â 

nih kâng tamtak kal a tum. 

25Fapa â chu a pa rangah ngaihsiattirtu leh a nu rangah thinlung fâktirtu asi. 

26Mi a mawh lo mi rangah lei châwitir chu a dik lo. Lâirêlnâk dik an râwk mi asi. 

27Mah lakah theihthiamnâk nei mi chu a hawlh salam lo. Mi a dâisip mi chu 

muhnâk tak an nei. 

28Mi â khawm a mur chîp hen a dâisip chun mifing ah ruat asi kho. 

Thufing Lasuibu 18 

1Midang kawmh lo mi tla chu mah lakah duh tâwknâk an nei. Midang nih dik an 

ti mi lakah an bawppi lo. 

2Mi mâwl nih a theihthiam ma theihthiam lo ti ruat set nâk a nei lo. Amah fing si 

hen langh a duh. 

3Sualnâk leh ningzaknâk chu munkhat hen an kal asi. Zahkâi hen na um lo 

chun, nihsanh hen na um lai. 

4Mi thusim lakah finghnâk a um kho. Tisumsumriat hâwi a thûk hen, tî hâwi hen 

a luang kho. 

5Misual sunhsak leh zeikhawm thilsual tilo mi diklo hen ngaih chu a dik lo. 

6Mi mâwl nih thu êl a dawmh chun vuak a hauh mi asi. 

7Â tak hen a hawlh mi chu amah siatnâk a sim mi asi le, amah thusim mi thang 

nih a awh. 

8Chawngawih chu a nuam thlo le, buh thaw ei hâwi asi. 

9Mi zângzê chu mi zeimaw mi siat-le-râwk hen an um mi hâwi asi. 

10LALPA chu kulh bir hâwi asi le, a sinah mirep tla chu an kal hen an him kho. 

11Minei tla nih an neihnâk chu an humtu ding hen khuapi kulh bir tak leh sâng 

tak hen an ngaih. 

12Mi â nautir lo chun âukhawm nih an zah lo. Siat leh râwk ding hen mi â zûm 

mi chu chu lampi ah an kal. 

13Na sâng lânah thu ngâi tâ rih. Chu hâwi na ti lo chun na mâwl hen zauhnawmh 

kâi na si. 

14Na damlo liauah nung ding hen na duhnâk nih a nan nuamtir dauh lai. 

Sikhawmsele, duhnâk na nei lo chun lungum ding na nei lo rawh. 

15Theihthiamnâk nei mi minung nih chun an thinlung thawk hen sîn ding an tum 

kumza. 

16Mi pawimawh tak hen tawng ding na duh ma? Lâwmman pêk le, awl tak hen 

nanna tawng kho lai. 

17Lâirêlnâk ah tlunh masâtu chu a tawhpi mipa thu deih lân chun dik hen a lang 

kumza. 

18Mi thiltikho mi vevê anna do chun, chamchawhnâk nei hen an thil thlûk kho 

asi. 

19Na unaupa chu ṭangpi le, khuapi kulh hâwi hen nangmah humtu asi lai. 

Sikhawmsele thu na êlpi chun, na rangah in a khâr pang lai. 

20Na thusim zia zia hen na nung lai. 

21Na thusim chu nangmah nunhtu khawm asi kho, nangmah veihtu khawm asi 

kho. Churuang chun na thusim zia zia hen na tawng ding asi. 

22Nupi na tawng mi chu thil ṭha na tawng mi asi le, LALPA chu na lakah a ṭha 

asi ti a lang. 

23Mipâm nih thu a sim liauah aw-ka nêm hen thil a deih. Sikhawmsele minei nih 

ṭhalo tak hen a sâng. 

24Hâwi zeimaw mi chu an sâwt lo, zeimaw mi chu unau ngâk hen zumh an kâi. 

Thufing Lasuibu 19 

1Mi mâwl âwkrâwl simtu ngâk hen mipâm zumhkâi tak mi si a ṭha dauh. 

2Mi thanuam krai thiamlo chu a ṭha lo. Sûm kholonâk nih nawknâk a umtir. 

3A zeimaw mi chu an thilti mâwl ruangah an siat phah le, churawhchun LALPA 

an sâwi. 

4Minei tla nih hâwikawmh thar an tawng vima, sikhawmsele mipâm nih a 

neihlem a khiar kho lo. 

5Lâirêlnâk ah âwkrâwl thu na sim chun, rêp hen na um lai le, suak kho asi lai lo 

rawh. 

6Mikip nih mi pawimawh nih sunhsak hen um an duh le, mi sunhsak mang tla 

hâwikawmh si ding hen thu an sim. 

7Mipâm chu a unau tla khawm nih an ṭangpi duh lo. Hâwikawmh a neilo mi chu 

a chê lo. Zeikhawm neh ṭung lo hen hamh tak hen ti tum chu a ṭha lo. 

8Nangmah tak kha na ti kho ri hen mi sunhsaktu ah um le, na thiltum chu 

theihkumza le, na sul-le-lam a tluang lai. 

9Lâirêlnâk ah âwkrâwl thu sim chu âukhawm rêp lo hen an âwl lo le, mi vânduai 

an si. 

10Mi mâwl chu nuamchênnâk ah a um ding asi lo. Sal khawm nih milian tla 

tlûnah lâi a rêl ding asi lo. 

11Theihthiamnâk nei mi na si chun, na thinthawknâk ah na sûm kho lai. Mi âu 

nih mawh diklo hen an ngaih liauah ngaihlo lêm thlâk piak chu mi fâifîm umdân 
asi. 

12Lal thinthawknâk chu chakeibaknei hûk hâwi asi. Sikhawmsele a mi 

sunhsaknâk chu ruah lawmhkâi tak hâwi asi. 

13Fapa rualo nih a pa siatnâk a tlungtir. Nupi chipchiar mang chu tî a zut lemang 

mi hâwi asi. 

14Mi nih a nu leh a pa in leh neih-leh-siah chu a thâwn kho. Sikhawmsele LALPA 

cho nih nupi fing a pêk kho. 

15Na duh chun zângzê tak hen um le, it kumza ko; na sung a vâng nget lai. 

16Pathian dân zûl le, na san a sâu lai; na thlawrhthlâu chun na thi lai. 

17Mipâm sinah thil na pêk mi chu LALPA rangah na lângtir mi asi le, LALPA nih 

a nan rulh nawlh lai. 

18Theihthiam ding hen nunsimh ding tâwk an si liauah na fa tla nun simh rawh. 

Nun na simh duhlo mi asi chun, anmah râwk ding hen na ṭangpi na mi hâwi asi. 

19Mi a thintâwi mi chu amah nih tuar ko seh. Veikhat nawknâk ah mi na suah 

kho chun na ti nawlh ding asi lai. 

20Krai pêk na ngâi hen zûl ding na duh chun zei tikah mawh chun na fing nget 

lai. 

21Mi nih thil zeizawng ti ding hen tumnâk an nei kho, sikhawmsele LALPA 

duhzia hâwi hen ti asi lai. 

22Duhlei hamkah chu ningzaknâk asi. Mi âwkrâwl thusim ngâk hen mipâm chu 

a ṭha dauh. 

23LALPA thu ngâi le, na sân a sâu lai le, lungâwi hen nganfâk lakah mi an hum 

lai. 

24Zeimaw mi chu an zângzê tuk le, an kâ ah buh bar ding men an huam lo. 

25Zauhnawmh mang chu rêp hen a um lai le, zeikhawm theih loh mi tla nih 

theihthiamnâk ah an mang kho lai. Na fing chun nun a nan simh liauah na 
theihthiam lai. 

26Mi nih a pa a nehsawh hen a in ah mi a nu a nar chun mualpho leh ningzaknâk 

asi. 

27Ka fapa, sîntirnâk na duh lo hen na thlawrhthlâu chun, na theih chia tla khawm 

na thlawrhthlâu lai. 

28Theihpitu nih âumawh nganfâktir a tumnâk ah chun lâirêlnâk dik a um lo. 

Misual nih chun sualnâk ti ding an duh. 

29Mi mâwl mah thu thu hen um tumtu chu mah vuakfung a hâwl mi asi ti theih 

chia asi. 

Thufing Lasuibu 20 

1Zû na din tuk mi nih a nan âttir hen hâu a nan suahtir. Zurît chu âtnâk asi. 

2Lal thinthawk rângnâk chu chakeibaknei nih mi a râp mi hâwi asi. A 

thinthawktirnâk chu mah thihnâk asi. 

3Mi mâwl nih thu êl an mang le; zahkâinâk chu chubang lakah thlei hen um chu 

asi. 

4Phâisen nâwntu a zângzê ruangah a tik takah phâisen nâwn lotu nih fângât 

ding a nei lai loh. 

5Mi nih a thil dawn chu tikhurchawh thûk tak ah mi tî hâwi asi. Sikhawmsele mi 

zeimaw mi nih muh khonâk hen a than kho nget. 

6Mikip nih zumhkâi leh rinhtlâk hen thu an sim le, sikhawmsele, mirep nih a zei 

mi tak a dik ti theih ding hen a tum. 

7Pa zumhkâi thil dik titu fa tla chu an vân a ṭha. 

8Lal chu lâirêl ding hen a to le, a muhnâk thawk hen thilsual a theih kho. 

9Mi âu nih a sualnâk lakah mi ruangsuak hen a sia leh a ṭha a dik ti sim khotu 

um? 

10LALPA nih diklo tak hen khinghtu leh tahtu chu a hua. 

11Ngâksia men nih a thilti hen zei hâwi mi asi ti a langh kho; mi zumhkâi leh mi 

dik asi chun na sim kho. 

12LALPA nih muhnâk mit leh ngâinâk nâ hawng kan pêk. 

13Na hun tla itnâk ah na mang chun na pâm lai. Rianṭuannak ah mang kumza 

le, ei ding na nei tam lai. 

14Thil man a sâng tuktarâi chun, a châwktu tla an chipchiar. Sikhawmsele a kal 

nûnah thu anna tiam mi chu khâwngnâk. 

15Na thusim chu na theihthiam asi chun, ngûn leh lungmantam ngâk hen a sung 

mi na nei asi. 

16Mi mâwl âuzawng nih ramdang mi bangki lakah amah â khâi chun, amah neih 

a ruangrûl ah tiamh ding hen a suak lai. 

17Zumhmaih hen thil tawng chu buh thaw chem mi hâwi hen lâwmnâk 

sikhawmsele tuko mawh a nehnûnah mawh kâ khat phak hen sep bâr hâwi asi. 

18Krai ṭha a ting le, na dingchang lai. Ruat tâ lo hen râltuk ding hen kal sut lah. 

19Mi katam nih thuthup a kil kho lo. Mi katam sinah um lah. 

20Na nu leh pa siat na barh na chun, na nungnâk chu khâwnvâr hâwi hen a mit 

mi hâwi hen a dawng lai. 

21Awldek hen neihnâk na ting mi chu na rangah tâwmtê cho an ṭangpi lai. 

22Thil diklo rangah a pêk lah, LALPA lakah a ngauh le, amah nih a diktir lai. 

23Khîng diklo mangtu leh tahnâk diklo chu LALPA nih a hua. 

24Kan lampi ding chu LALPA thu thu asi le; mi âu nih a umdân ding zei hâwi asi 

ti a theih kho lai? 

25Pathian sinah thil pêk ding hen thu na tiam lânah a ruat set rih. A nehnûnah 

na sîr lebang lai. 

26Lal fing nih thilsual titu chu a theih kho le, siherhnâk neilo hen a rêp lai. 

27LALPA nih thinlung leh sia-leh-ṭha theihnâk hawng kan pêk le, kanmah lakah 

mi chu âukhawm nih thuh kho asi lo. 

28Lal chu a lâirêlnâk zumh a kâi kar vial chu thiltikho tak hen a um lai le, â rep 

hen a ṭha lai. 

29Seino liau chaknâk chu zumh a kâi le, kum upa mi sampâr khawm zah a kâi. 

30Kan umdân lêt ding hen a zeimaw zâwn ah nganfâknâk nih theihthiamnâk a 

pêk. 

Thufing Lasuibu 21 

1LALPA nih tiva duh duh hen a luangtir mi hâwi hen lal thinlung khawm a siam 

kho. 

2Thil zeizawng na ti mi vial dik hen na ngaih kho. Sikhawmsele na thilti lakah 

LALPA nih lâi a rêl ti theih. 

3A dik hen a ṭha mi bâwlnâk ngâk hen LALPA lawmhtirnâk chu ti rawh. 

4An perpetnâk leh an mi siarlonâk nih misual tla chu neh hen an um lai le, chu 

hâwi chu sualnâk asi. 

5Thiamthih tak hen thilti tum le, tamtak na nei lai. Na nam tuktarâi chun na tawng 

mi a tam tâwk dah lai loh. 

6Zumhkâilo hen neihnâk na ting mi chu a vei sawm lai. Sikhawmsele thihnâk na 

tawng lânah asi lai. 

7Misual chu anmah sualnâk ruangah vânduai an tawng lai le, thil dik ti an duh 

lo asi. 

8Misual tla chu lam ngâwi lakah an kal le, thilsual tilotu nih thil dik an ti. 

9Nupi râng mang ngâk hen in ah um mi ngâk hen in tlûnah um a ṭha dauh. 

10Misual tla nih thilsual ti an duh kumza, âu tlûn khawmah khua an ruat lo. 

11Zauhnawmh mang tla nih rêpnâk an tawng le, zeikhawm ruatdawnnâk neilo 

mi minung khawm nih zûnzauh ding an nei. Mifing nih a sînnâk thawk hen a 
theihnâk a nei lai. 

12Pathian, mirep pakhat, amah nih misual insungkhur umdân chu a theih. 

Misual chu siatnâk ah a kalpi lai. 

13Mipâm tla ṭap hâu ngâi ding na duhlo mi asi chun, na âu hâu mi âukhawm nih 

an ngâi piak lai lo. 

14Na lakah âumawh a thinthawk chun, a thup hen thil zeimawh pêk le, chu nih 

a rehtir lai. 

15Rep tak hen thilti asi liauah mi ṭha tla anna lâwm le, sikhawmsele misual tla 

chu lungdawng ding hen an hawng put. 

16Theihnâk ṭha kaltâktu zawng chu thihnâk nih a ngâk na. 

17Nuamchênnâk, zû leh tî-le-râwl thaw nih neihnâk a siam dah lo. 

18Mi ṭha rangah misual tla nih tuartir na ding anna tum mi chu anmah tlûnah a 

tlâ. 

19Nupi râng mang hen um ngâk hen, ramkaro ah kal ving a ṭha dauh. 

20Mifing chu nei tak leh nuam tak hen an um. Sikhawmsele mi mâwl tla nih chun 

an tawng zia zia hen an tangka an veih. 

21Vêlnei tak leh zumhkâi hen um le, na san a sâu lai; midang nih a nan zah lai 

le, ṭhadektê hen an ti lai. 

22Ruitu fing nih mi chak nih khuapi an vêng mi a lâk kho, anna rinhsanh mi kulh 

an râwk kho. 

23Nawknâk lakah um na duh lo chun na thusim lakah a thiamthih. 

24Perpet mang mi hawng ka muhtîr le, mizûm leh â putso mi leh zeikhawm 

ruatnâk neilo mi ka nan muhtir lai. 

25Mi zângzê rianṭuan duhlotu chu amah â thah mi asi. 

26A thil dawn zawzawng chu nei sele a duh mi thil ver asi. Mirep nih chun zeiliau 

zawngah siang tak hen thil a pêk kumza kho. 

27Misual nih thilsual an tinâk ah mi mang hen bâwlnâk an pêk mi chu LALPA 

nih a hua. 

28Mi âwkrâwl thusim chu lung tlâk asi lo. Sikhawmsele, âumawh thu dawn 

sesettû chu pawm asi. 

29Mirep tla nih chun anmah lakah theihthiamnâk an nei. Misual tla nih chun an 

ti kho rirî hen perpet ding an tum. 

30Minung finghnâk leh chaknâk leh muh khonâk hi LALPA a um lo chun 

zeikhawm asi lo. 

31Râltuk ding tîm chia zet hen rang tla nei khawm le, nehnâk lam chu LALPA tâ 

asi. 

Thufing Lasuibu 22 

1Neih-le-siah leh minṭhatnâk na thîm awt chun minṭhatnâk thîm rawh. 

2Minei leh mipâm chu anna bang cho, LALPA siam vevê mi an si. 

3Theihthiamnâk neitu nih chun nawknâk a tlung ding mi a muh hen â phelh 

sawlh ving. Sikhawmsele, dawnruatnâk neilo mi minung nih a tâwn sut lai le, a 
nehnûn chun a lawksawng lai. 

4LALPA lakah ê-aw ngâi le, nâu tak hen um rawh. Neih-le-siah hen zahkâi tak 

hen na um lai le, na san a sâu lai. 

5Nung ding na duh chun misual tla thang hen tleih hen an sinah mi chu a kiang 

rawh. 

6Ngâksia chu a umdân ding sîntir le, a dam sung zawzawng ah a theihkumza 

lai. 

7Mipâm chu minei sal an si. Tangka pûktu chu a pûktirtu sal asi. 

8Diklonâk chî na tuh chun, siatnâk a hawng um lai le, midang rangah na 

nâunehnâk a dawng lai. 

9Hawk le, mipâm rangah na buh ṭhenh na. Na ṭhenh na mi ruangah malsâwm 

hen na um lai. 

10Mah thu thu hen um tumtu tla lakah a kiang rawh. Chu tikah tawhnâk tla, thu 

êlnâk, a simsiatnâk a um lai lo rawh. 

11Thinlung thenhlimh leh aw-ka nêm duh mi na si chun lal chu na hâwipa asi 

lai. 

12Mi âwkrâwl thusim LALPA nih a muh hen a duh lo kâng asi ruangah thudik 

chu a bir asi. 

13Mi zângzê nih chun lênglei ka suak chun chakeibaknei nih hawng ka seh lai 

a ti le, in ah a um ziar. 

14Ṭângdang pâwmnâk chu thang asi. Chu nih a awh na mi tla tlûnah LALPA a 

thinthawk. 

15Ngâksia tla nih âtkâi tak hen thil tla an ti hen anna thiamthih lo. Nunsimh hen 

vuaknâk nih lungfîm a suah lai. 

16Minei tla rangah thil na pêk hen, nei ding na duh ruangah a pâm mi tla na 

nâuneh chun nangmah ngelchel na pâm lai. 

Finghnâk Thusim Sâwmthum 

17Mifing tla nih thu an sim mi ka nan sîntir lai, ngâi rawh. An sîntirnâk tla a sîn 

le, 

18na theihkumza hen na sim singsuan kho chun na lâwm lai. 

19Tuah a nan simh ding hen ka duh mi chu LALPA na ngauhsan thlir ding mi 

chu asi. 

20Na rangah finghnâk thu sâwmthum ka rîn. Chu lakah chun theihnâk leh krai 

pêknâk a um. 

21Chu nih thudik chu zei tak asi, a nan sîntir lai. Na hâwl chun sângnâk dik na 

tawng lai. 

-1- 

22Na ti kho ruang ko ah mipâm chu nangmah ṭhatphahnâk ah mang lah. 

Lâirêlnâk ah ṭangpi herh tak chu ṭhatphahnâk rangah mang lah. 

23LALPA nih an rangah an thunawk a dopi lai le, âuzawng anmah ṭhihtu chu a 

ṭhih na lai. 

-2- 

24Mi thintâwi leh siat-le-râwktu mi perpê chu hâwikawmh ah siam lah. 

25Anmah zia na châwng lai le, lêt kho na si lai lo rawh. 

-3- 

26Mi bat lakah nangmah mawhphurh ding hen thu a tiam lah. 

27Zeikhawm pêk ding na nei lo chun na ihkhun tiang an lâk ving lai. 

-4- 

28An thlâk natu nih ramri an siam mi chu ṭhial lah. 

-5- 

29Rian ṭha ṭuantu minung chu hawng ka muhtir le, kei khawm nih lal hâwikawmh 

rangah tlâk mi ṭha chem ngâk a ṭha dauh mi minung ka nan muhtir lai. 

Thufing Lasuibu 23 

-6- 

1Mi pawiherh hen munkhat buh nan ei chun, âu hen nan to theih set. 

2Mi ei vak si khawm le a sûm rawh. 

3Buh-an thaw a nan hunh mi lakah hamhkah lah le, nangmah perpet ding an 

tum mi khawm asi kho. 

-7- 

4Neihnâk duh ruangah a hamh lo ding hen a thiamthih rawh. 

5Na tangka chu mîmthlalek hâwi hen a vei sawm lai le, mupi thla a nei mi hâwi 

hen a zuang ving lai. 

-8- 

6Mi khiar buhkhêng lakah mi ei lah. A nan pêk mi buh-an thaw khawm ngarh 

lah. 

7“Hawng le, a dang lâk rih,” a ti lai le, sikhawmsele a thinlung tak lam chu asi 

lai loh. A thinlung ah a dawn mi chu a theih ko. 

8Na ei mi chu na luak lai le, vel leh khua hen na tinâk chu zeikhawm asi lai loh. 

-9- 

9Mi â sinah chun thufing sim lah, a nan bawp awt lem lo. 

-10- 

10A lân ah ramri chu ṭhial lah le, mi ngâkṭah ram neih chu suh lah. 

11LALPA chu anmah vêngtu thiltikho tak asi le, anmah ruangrûl ah LALPA nih 

a nan do lai. 

-11- 

12A nan sîntirtu thu ngâi le, na theih rirî hen zûl. 

-12- 

13Na fa nunsimh ding mi lakah a sûm lah. Vuaknâk ruangah chun a thi awt lêm 

lo. 

14Chu hâwi ti ruangah a nungnâk chu na hum kho. 

-13- 

15Ka fapa, na fing chun kei khawm thungâi ka lâwm lai. 

16Finghnâk thu na sim chun kei khawm thungâi ka lâwm lai. 

-14- 

17Misual tla chu nahsuah lah le, LALPA chu zah le, na nungnâk chu sunhsak 

rawh. 

18Chu hâwi asi chun na mâilei rangah chêu na nei mi asi lai. 

-15- 

19Ka fapa, na nungnâk lampi thu ah fing tak hen dawn set. 

20Zû din leh sa ei hen khim tak um mi chu kawmh na lah. 

21Zû din mang leh buh ei chak chu pâmnâk a suah. It leh ei lâwng hen na um 

chun nangmah siat-leh-râwk hen na um sawm lai. 

-16- 

22Na pa thu ngâi le, amah lo hen khua na sâ kho awt lêm lo. Na nu a tar tik chun 

na dâwtnâk langhtir rawh. 

23Thudik, finghnâk, sînnâk leh finghnâk ṭha hi na sunhsak ding mi asi. 

Sikhawmsele zuar ding hen chun an sung-û tuk. 

24Mirep pa chu lâwmnâk ding san ṭha tak a nei. Fapa fing chu putso tlâk asi. 

25Na nu leh na pa zumhtlâk hen um le, na nu rangah lâwmnâk siam rawh. 

-17- 

26Ka fapa, nâi tek hen ngâi le, ka umdân hi zauhtawnh ah mang rawh. 

27Nunau hur leh â zuar mi chu thihnâk thang asi. 

28Mifîr hâwi hen mi an bawh le, mi tamtak mi zumhkâilo hen an siam na. 

-18- 

29-30Mi zeimaw mi zû din tuktarâi mi, midang rangah dintir ding hen tumtu chu 

hawng ka muhtir le, kei khawm nih mi lawksawng leh amah lakah lawksawng 
mi nawknâk tuah kumzatu leh chipchiartu ka nan muhtir bâk lai. A mit tla thî 
hâwi hen a sen kur. Liam lonâk ding khawmah â liam. 

31Zû nih na thinlung thawktir lah sele, sen kar hen duhkâi tak hen luang zal mal 

khawmsele na lung thawk lah seh. 

32A thâituan ah chun, rûl tûrnei nih chuk mi hâwi hen na theih lai. 

33Muhnâk chê tak tla na mitmuh ah a hawng lang lai le, thinlung dawnnâk 

khawm na nei lai lo, fiang hen khawm na hawlh kho lai loh. 

34Tisumsumriat tlûnah lawng lakah a rî mi, pipiên thenh mi hâwi hen na theih 

lai. 

35“Vuak hen ka um le, bengh hen ka um, sikhawmsele ka theih lo thlo; 

zeirangah ka fîm kho lo? Ka din nawlh dâidua lai rih,” na ti lai. 

Thufing Lasuibu 24 

-19- 

1Misual chu ngarh lah le, hâwikawmh khawm siam lah na. 

2Nawknâk tuah ding karo an dawn le, mi zeimaw mi rangah nganfâk pêk ding 

karo an sim. 

-20- 

3In tla chu finghnâk leh theihthiamnâk lungphûm tlûnah sak asi. 

4Theihthiamnâk umnâk ah chun thil dawh leh thil sung hen a khat asi. 

-21- 

5Chak ngâk hen fingh a ṭha dauh. Asi, chaknâk ngâk hen theihthiamnâk a herh 

dauh. 

6Zeizawng nûnah râl hen nanna tuk lânah tumnâk thiamthih tak na nei ding asi. 

Krai ṭha na tawng mi hâwi hen ṭha tak hen na neh lai. 

-22- 

7Finghnâk thusim chu mi mâwl rangah theihthiam ding hen a thûk tuk. Thu herh 

an ruat liauah zeikhawm sim ding a nei lo. 

-23- 

8Thilsual ti ding tum kumzatu na si chun, nawknâk tuahtu si na lawh lai. 

9Mi â nih thil zeital a dawn mi chu sual asi. Mi zeikhawm neilo hen midang 

tluktlaktu chu mi nih an hua. 

-24- 

10Tik harsat liauah na dî thlo chun na dî tatak mi asi lai. 

-25- 

11Diklo tak hen an mawhtir mi thu ah ruang va suah ding hen zenh lah. 

12Kei ti ding mi zât asi lo na ti kho, sikhawmsele Pathian nih na thinlung ruat a 

theih le, lâi a rêl. A nan vêng tet le, a nan theih ko. Na thilti zia zia hen an pêk 
lai. 

-26- 

13Ka fapa, khuaitizû din rawh; a ṭha asi. Khuai thlâr lakah mi khuaizû na kâ ah 

a hawng luang mi hâwi hen, 

14na nungnâk rangah finghnâk chu a ṭha asi ti na theih kho lai. Finghnâk nei 

rawh, na mâilei rangah chêu na nei mi asi lai. 

-27- 

15Misual, mi zumhkâi râwktu leh a in lâk piak awttu hâwi hen um lah. 

16Mi zumhkâi chu tlû khawmsele a pawi lo, a thawk nawlh awt nget ruangah, 

sikhawmsele siatnâk nih mipâm chu a veih lai. 

-28- 

17Na mêlma siatnâk a tlung liauah a lâwm lah le, a tlû liau khawmah a lâwm lah. 

18Na diriam mi a theih lai le, LALPA nih a duh zia lai lo le, a rêp ding mi a lêt 

ving lai. 

-29- 

19Misual ruangah na lawksawng lah le, nahsuah lah na. 

20Misual tla nih chun mâilei ting ding lungumnâk an nei lo. 

-30- 

21Ka fapa, Lalpa chu ṭih le, lal chu zah rawh. An lakah heltu tla lakah a ṭângṭawm 

lah. 

22Chu tla chu sâwtlotê ah siat-le-râwk hen an um lai. Pathian leh lal nih chun 

siat-le-râwknâk an tlungtir kho ti na theih lo ma? 

Thufing Sim Mi Dang 

23Mifing tla nih chun hi bang thil tla khawm hi an sim: Lâirêltu nih thil a fiang 

lânah ruatnâk nei chu a dik lo. 

24Mi a mawh ko mi a mawh lo a ti chun, siatbarh hen a um lai le, mikip nih an 

hua lai. 

25Lâirêltu nih misual a rêp mi chu, zeitin tal sikhawmsele lâirêl tluang tak leh 

minṭhat a lawh vima lai. 

26Sângnâk zumhkâi chu hâwi dik singsiahnâk asi. 

27Na phâisen timhtuah zet hen, nungnâk ding ka tawng kho lai rawh ti na theih 

lân lo chu, in sak hen um mun khuar lah. 

28A san umlo hen, âu lakah mawh thupawi tlungtir lah le, diklo tak hen a thu sim 

lah. 

29“Keimah lakah a ti ziatê hen a lakah ka ti bâk awt, amah hâwitê hen ka um 

bâk awt,” ti lah. 

30Mi mâwl zângzê, phâisen leh grep mun ka ṭawl. 

31Ling leh bua leh belh nih a khuh pang. A lung kulh tla khawm a chim ver. 

32Ka zauh hen ka dawn chiam le, chu thawk hen theihnâk ka nei: 

33Chu hâwi hen um ding na duh bâk chun zâu le it. Na kut tum le, a dîn ziar. 

34Sikhawmsele, na it liauah pâmnâk chu meithal râwk hâwi hen na lakah a 

hawng tlung lai. 

Thufing Lasuibu 25 

Solomon Thufing Dang 

1Juda lalchem Hezekiah lâirêlnâk in ah mi tla nih an rîn mi Solomon thufing 

dang: 

2Pathian chu thil a thuh mi ruangah kan zah le, Lal tla nih an simhfiang ruangah 

kan zah na. 

3Lal nih a ruat mi na theih lo le, a thinlung dawn khawm kannih theih phanh asi 

lo. Vân a sâng mi hâwi leh tisumsumriat a thûk mi hâwi asi. 

4Tangka chu a nâwmnâk lawnh le, thilsiamtu nih thil dawh a suah kho. 

5Lal nih krai ṭhalo a nan pêk mi chu lawnh le, a lâirêlnâk chu a diknâk lakah 

theih asi lai. 

6Lal mâika ah na dîr chun, a thinlung neh tum lah le, mi pawimawh tak si ding 

hen a umtir lah. 

7Na dîrmun pawiherh dauh midang rangah pêk ding hen va simh ngâk hen, 

mun sâng dauh luah rawh ti a ṭha dauh. 

8Thil zeimawh na muh ruangah lâirêlnâk in ah kal sawm lah. Midang theihpitu 

na nehnûnah mi nih na diklo zia a hawng phuang chun zeitin na ti awt rawh? 

9Nang leh na zâwlbâwm ngaihdân â dang chun, nanmah a thlûk ule, thuthup 

phuang lah u. 

10Chu hâwi asi lo chun thuthup na kil kho lo ti an theih lai le, ningzaknâk na 

huhphenh kho lai lo. 

11Ngaihdân dik thusim chu, tangkasa lakah ngûn hen ṭialh mi hâwi asi. 

12Mi theihthiamnâk nei mi nih nunsimhnâk thu ngâi duhtu sinah a sim mi chu, 

ngûn pizung leh lungmantam ngûn ṭha chem hen siam mi hâwi asi. 

13Mifial zumhkâi chu a fialtu rangah fâng a zûn liauah a lîn thlo liauah tî dâi hâwi 

hen thinlung a lawmhtir. 

14Mi pêk ding hen thu tiamh hen pêklotu chu, vândâwm leh thli-ruah sûr lo mi 

hâwi asi. 

15Dawnhkhonâk nih dotu chak chem leh lâirêltu fing khawm a neh kho. 

16Khuaitizû a leiluat hen din lah le; na ei tam tuk chun na luak lai. 

17Na zâwlbâwm tawih nawh tuk lah, a nan neng chun a nan hua lai. 

18Phiartu diklo chu thihnâk nâmsâu, talhbo mawh feizum hâwi asi. 

19Lawksawng liauah zumh tlâk lo rinhsanh chu habeuh râwl khâi leh kekhêng 

lam kal hâwi asi. 

20Mi ngaihsia sinah lasaktu chu, a dâi liauah nipuan lît piak leh liam mâ lakah 

chitê chulh hâwi asi. 

21Na mêlma a sung a vâng chun ei ding pêk le, a tî a hâl chun din ding tî pêk 

rawh. 

22Ningzak na saih lai le, LALPA nih lâwmman a nan pêk lai. 

23Mârlei thli nih ruah a hawng put mi hâwi hen mi chawngawihnâk nih 

thinthawknâk a siam. 

24Nunau râng mang hen in ah munkhat um mi ngâk hen in tlûnah um ving a ṭha 

dauh. 

25A dawnghnâk ram lât tak thawk hen thu ṭha theih chu, kan dî liau leh tîhâl 

liauah tî dâi din hâwi asi. 

26Mi ṭha nih misual âu rang mawh a sualnâk simhtu chu tikhur râwktu leh 

tikhurchawh tûr thlahtu hâwi asi. 

27Khuaitizû din tam tuk a ṭha lêm lo le, chu hâwi hen sawr lawh ding tum tuktarâi 

mi chu chu hâwi asi. 

28Thinthawknâk sûm kho lo mi na si chun, khuapi kulhnei lo, awng hung hen 

vêngtu neilo hâwi asi. 

Thufing Lasuibu 26 

1Ṭhalpini ah vûr a tlâ mi hâwi leh fâng zûn liauah ruah sûr hâwi hen mi â 

chawnglawmhnâk hi â êp lo asi. 

2Siatbarh rê ding hen thil na ti lo chun, na rangah a pawinâk a um lai loh. Va fû 

lo hen a zuang mi hâwi asi. 

3Rang chu vuak le, sanatung chu thîr barh le, mi â chu vuak rawh. 

4Thu deihnâk âtkâi tak na sâng chun, nang a sângtu khawm amah hâwi mi â 

na si lai. 

5Thu deih âtkâi tak chu a sângnâk âtkâi tak hen sâng bâk. A nan deihtu nih 

chun a ruatnâk ah fing chiam hen an ruat lai loh; 

6Mi â rangah thu na chah chun, na kê na tan mi hâwi asi lai le, na rangah 

lawksawngnâk salam asi. 

7Mi â nih thufing a mang mi chu mi khêng nih a kê a mang mi hâwi asi. 

8Mi mâwl chawnglawmh chu, lung sehnâk khâwl lakah lung ṭêmbawh mi hâwi 

hen tha a thawktir. 

9Mi â kâ ah thufing sim mi chu zurî nih a kut ah ling a chawih mi hâwi asi ti na 

theih lai. 

10Mi â rangah lawh lâktu chu mikip rangah siat-leh-râwktu asi. 

11Mi â nih thil âtkâi tak a ti nawlh mi chu ui a luak leiah a kîr nawlh mi hâwi asi. 

12Mi fing ṭung lo hen fing hen â ruat mi ngâk chun mi mâwl chem si a ṭha dauh. 

13Zeirangah mi zângzê chu in sungkhur ah mi a suak dah lo? Zei me a ṭih? 

Chakeibaknei tla ma? 

14Mi zângzê chu a ihkhun ah khatlei khatlei ah â her, inkhâr, kawpza lakah â 

thlâi mi lanh tiang men a suak lo. 

15Mi zeimaw mi chu an zângzê tuktarâi le, an kâ ah buh bâr ding men an huam 

lo. 

16Minung pasarih nih an ngaihdân ṭha tak an sim mi ngâk hen mi zângzê nih 

theihthiam dauh hen â ruat. 

17Mi thu anna êl mi lakah zeikhawm pawinâk umlo hen na tel chun, tualmâi ah 

ui a tlawng mi leh a nakhaw ah ṭhuam mi hâwi asi. 

18-19Mi nih âumawh amahlo leikângah ruai hen, ka nan chapo mi asi titu chu 

thihnâk riamnâm mi â nih a pangpi mi hâwi asi. 

20Thing tih ding a um lo chun mei a mit. Chawngawihnâk a um lo chun thu êlnâk 

a um lo. 

21Meihawl nih meialh a tuah le, thing nih meialh a suah, nawknâk nih thu êlnâk 

a suah. 

22Chawngawih chu a nuam thlo le! A dawlh thungâi nuam kan ti tâwn! 

23Thinlung ah ruat mi tak pheh hen zumhkâi lo thuruat chu, tangkasa tlêu vak 

hen tual bêl man awl tak luanh mi hâwi asi. 

24Mi perpê nih a huatnâk chu sawr telênâk hen a thuh. 

25Ṭha tak hen lang khawmsele lung lah. Mi a huatnâk hen a thinlung a khat dil 

asi. 

26Mi a huatnâk chu a thuh le, khawmsele thilsual a ti mi chu mikip nih an muh. 

27Midang rangah thang tunhtu chu, anmah anna awh. Âuzawng mun chimtirtu 

chu siatnâk a tawng. 

28Âwkrâwl pet hen âumawh rangah nganfâk pêk ding na duh kho. Thuruatnâk 

zumhkâilo nih chun siatnâk cho a tlungtir. 

Thufing Lasuibu 27 

1A thâituan ding mi chu a rinh lah. A kar lakah zei thil a hawng um awt na thheih 

lêm lo. 

2Mah a sawr lah le, midang nih a nan sawr dauh seh, khual khawm nih. 

3Misual nih nawknâk a tuah mi chu lung leh risep ngâk hen a rit dauh. 

4Thinthawk hi a ṭha lo le, râwknâk asi. Nahsuahnâk chu chu ngâk hen a fâk. 

5A thuptê a zauhkhenh lo hen thinlung ri cho hen theih mi ngâk chun, fiang kel 

hen nunsimh a ṭha dauh. 

6Na hâwi nih nganfâk a nan pêk khawmsele a ṭha asi. Sikhawmsele na mêlma 

nih na dâr ah a nan kuah liauah a thiamthih rawh! 

7Na khim liau chun khuaitizû men na din duh lai loh, sikhawmsele, na sungvâng 

liau chun, buh khâ khawm thlum tîk na theih lai. 

8Mi nih in a kaltâk chun, va nih a bû a kaltâk mi hâwi asi. 

9Rimthâw nih na thinlung a lâwmhtir, sikhawmsele nawknâk nih na thinlung 

thlangamnâk a râwk. 

10Na hâwikawmh tla mawh na pa hâwikawmh hâwi tla philh lah na. Na 

lawksawng liauah na unau ṭangpi ding hen sâwm lah; na unau ram lât takah 
um mi ngâk hen na kiangah na zâwlbâwm nih a nan ṭangpi kho dauh lai. 

11Ka fapa, fing le, ka lâwm lai; âuzawng hawng ka simsâwitu tla chu ka sâng na 

lai. 

12Theihthiamnâk nei mi nih nawknâk a hawng kal mi an muh le, anna kiang. 

Sikhawmsele dawnruatnâk neilo mi nih chun an tâwn sut le, a nehnûnah an 
lung a fâk. 

13Mi âuzawng ramdang mi leiba lakah mawhphurhtu si ding hen â tak hen 

thutiamtu chu amah neih ngelchel chu a tiamh mi lakah rulh a suak lai. 

14Zîngtê hen na hâwipa rangah ṭhangh hen aw-hâu fâk tak hen chibai na ti chun 

na hâwipa rangah siat na barh mi asi. 

15Nupi râng mang chu fûr liauah tî a zut mi hâwi asi. 

16Zeitin dâisip hen na siam kho awt? Thli bângtir ding na awt mi hâwi leh zut lo 

hen sariak kutzapai khat put na tum mi hâwi asi awt lo ma? 

17Thîr chu thîr nih a hârtir mi hâwi hen, minung nih minung anna sîntir 

18Theipi kûng chu bul le, a rah ei ding na tawng lai. To-aw, a pu bulsântu chu 

sawr a lawh lai. 

19Tî lakah na mêl na muh mi hâwi hen, na thinlung khawm nangmah lîlâ nih na 

theih. 

20Minung duhnâk chu thihnâk laikulh hâwi asi. Tamtak rangah duh tâwk a um 

lo. 

21Mei hen ngûn leh tangka chu nik asi le, minung minthangnâk khawm nik kho 

asi. 

22Thi dêng hen mi â chu vuak khawm le, a âtnâk reh ko hen na vuak kho lai lo. 

23Na dawrâ leh na ranrual chu na ti kho rirî hen zauhkhenh le, 

24neihnâk hi a lun awt lo ruangah. Phun tla khawm hi a um kumza ding asi lo. 

25Fapawn chu ât le, churawhchun fâng kûng a hawng chawrh nawlh karah belh 

tla ât. 

26Na dawrâ mul hen puan na tah kho hen, na kêl na zuar mi man hen ram na 

châwk kho. 

27Kêl a dang um rih mi tla nih, nang leh na dâwngsung, na to-awnu tla khawm 

nûk a nan pêk kho. 

Thufing Lasuibu 28 

1Misual chu âukhawm nih ṭhâwl lo hen a tek. Sikhawmsele mi zumhkâi lam chu 

chakeibaknei hâwi hen a râl a ṭha. 

2Phun tla an sual chun, a nehnûnah lâirêltu dang pakhat an nei nawlh. 

Sikhawmsele, phun tla chu ruitu fing nih a rui na chun chak tak hen a um kumza. 

3Mi nih a thuneihnâk hen mipâm tla nehsawhtu chu tlenhpengtu ruah nih thlâi 

a râwk mi hâwi asi. 

4Dân siarlo tak hen na um chun, misual leikâng ṭângṭawm mi na si le; 

sikhawmsele dân zûltu na si chun misual dotu na si. 

5Misual tla nih repnâk thu an theih lo, sikhawmsele LALPA sawnhtu tla nih chun 

fiang tak hen an theih. 

6Minei zumhkâilo mi si ngâk hen mipâm zumhkâi si a ṭha dauh. 

7Tlangvâl dân zûltu chu a fing asi. Zeikhawm ṭhatvaknâk umlo hen hâwi siamtu 

chu a pa rangah ningzak saihtu asi. 

8Nei duh ruangah pûk midang sinah a fa na lâk chun, na neih chu mipâm 

zângfahtu tâ asi lai. 

9Dân zûltu na si lo chun, na thlachamnâk chu Pathian nih ngâi ding a duh lai lo. 

10Mi dik rangah thilsual ti ding hen na perpet chun nangmah thang nih a nan 

awh lai. Sualnâk neilo mi chu lâwmman ṭha tak pêk asi lai. 

11Minei tla chu fing hen anna rêl le, sikhawmsele mipâm umdân ding 

theihthiamnâk neitu chu a ṭha dauh. 

12Mi ṭha thiltikho tak an si chun mikip nih an lawmhpi le, sikhawmsele mi ṭhalo 

nih lâi a rêl chun mi tla anna thup. 

13Na damsung ah na sualnâk na pheh chun, dingchangnâk na tawng lai lo. 

Phuang le, mâk le, Pathian nih na lakah khua a ruat lai. 

14LALPA thu ngâi kumza le, na lâwm lai. Na lung a khung chun, nangmah 

râwknâk asi lai. 

15Mipâm tla chu lâirêltu sual lakah ṭangpi an herh le, chakeibaknei a hûk mi leh 

vawm â sawk mi hâwi hen ṭihnung a kâi. 

16Theihnâk ṭha neilo hen lâirêltu chu mi nehsawhtu asi. Zumhkâilonâk huatu nih 

chun sâwt tak hen lâi a rêl lai. 

17Mi thahtu chu chelh rî hen amah thlân chawhtu asi. Thloh rîlmâl lah. 

18Zumhkâi tak hen um le, na him lai. Zumhkâi tak hen na um lo chun, na tlû 

sawm lai. 

19Hamh tak hen a phâisen nâwntu nih chun ei ding tamtak a nei. A tik veih 

salam tu chu a pâm kumza lai. 

20Mi zumhkâi tla nih chun, thinlung ah duhnâk tling hen nunnuam tak hen an 

um lai. Sikhawmsele neih mawhlah tuk na si chun, rêp hen na um lai. 

21Nabeibâng hen thilti chu a dik lo, sikhawmsele lâirêltu nih chun nawhnâk 

tâwmtê tawng duh ruangah thilsual a ti kho. 

22Mah mâika sialtu nih neih sawm duhnâk an nei le, thil-le-rî a vei awt ti a theih 

lo. 

23Nunsimhtu chu a nehnûnah sawr salam tu ngâk hen an duh dauh lai. 

24Âuzawng a nu leh a pa thil fîr hen pawi ti lotu chu, mifîr ngâk hen ṭhat a lawh 

lêm lo. 

25Mah mâi sialnâk nih nawknâk a suah. LALPA sirhsanhtu chu a ṭha khun asi. 

26Mah ngaihdân hen umtu chu âtkâi tak asi. Mah ngâk hen fing mi sîntirnâk zûl 

le, na him lai. 

27Mipâm rangah pêk na le, samphâng hen na um lai lo. Mipâm zauh ding 

khawm na duh lo chun mi tamtak nih siat an barh lai. 

28Misual tla thiltikho hen an um chun, mi tla anna thup. Sikhawmsele an 

thiltikhonâk a um lo rawh chun, mirep tla nih lâi an rêl nawlh lai. 

Thufing Lasuibu 29 

1Zeiliau zawngah nunsimh kipah na lungkhung chun, veikhat chu na râwk teh 

lai le, na ṭha kho lai lo rawh. 

2Mirep hawng ka muhtir le, a lâwm mi tla ka nan muhtir bâk lai. Lâirêltu sual 

hawng ka muhtir le, mi hamh tuar tla ka nan muhtir lai. 

3Finghnâk duhtu na si chun, na pa nih a nan zumh lai. Nunau â zuar mi lakah 

tangka veihtu chu mi â asi. 

4Lal nih dik tak hen lâirêl a duh liau chun, phun a chak le, sikhawmsele, tangka 

cho sunhsaktu asi chun, a ram sung a râwk lai. 

5Na hâwi tla, vêl leh khua hen na sawr chun, nangmah rangah thang na tunh 

mi asi. 

6Misual tla chu anmah thang nih a awh na le, mi zumhkâi tla lam chu anna lâwm 

hen an thaw a suak. 

7Mi ṭha nih mipâm dik zia a theih le, sikhawmsele misual tla nih chubang thil 

chu an theihthiam lo. 

8Midang mi khuaruatlotu tla nih khua pumpi nawknâk an tuah kho. A fing mi tla 

nih chun dâi riang hen an siam na. 

9Mifing tla nih mi â sinah dân hâwi hen lâi a rêl chun, a â mi tla chu an ni lai le, 

an râng nawh hen an nawktir lai. 

10Thisen suah duhtu nih chun mi zumhkâi mi zawzawng an hua le, sikhawmsele 

mirep tla nih mi zumhkâi nungnâk chu an hum lai. 

11Mi mâwl nih an thinthawknâk lâilanh hen an sim, sikhawmsele theihthiamnâk 

nei mi tla chu dawnh hen anna sûm. 

12Lâirêltu nih thusim diklo a lung chun, a rianṭuantu tla chu anna âwkrâwl lai. 

13Mipam leh a nehsawhtu chu anna bang cho. LALPA nih an panih hen muh 

khonâk a pêk vevê na. 

14Mipâm tla diknâk lal nih a hum chun, sâwt tak lâirêl hen a um lai. 

15Nunsimhnâk leh rêpnâk chu ngâksia rangah a ṭha. Ngâksia amah thu thu hen 

a um chun, a nu ningzak saihtu asi lai. 

16Misual tla thiltikho tak hen an um chun, buarnâk a zual. Sikhawmsele mirep 

tla nih chubang hâwi mi tla tlâknâk an muh lai. 

17Na fapa nun simh le, na rangah zumh a kâi kumza lai. Nangmah ningzak 

saihtu asi lai lo. 

18Pathian ruilo mi phun tla chu, thupêk neilo mi phun an si. LALPA dân zûltu 

chu a thaw a suak! 

19Thu ko hen na to-aw chu nun na simh kho lai loh. Theih chu a nan theih kho 

lai, khawmsele a ngâi duh lai loh. 

20Nabeibâng hen thusimtu ngâk chun, mi mâwl lakah lungumnâk a um dauh. 

21Na to-aw chu a ngâksia liau thawk hen a duh mi vial na pêk chun, zeitik ni 

mawh chun na neih zawzawng a lâk hep lai. 

22Mi thintâwi nih tawhnâk leh nawknâk tamtak a suah. 

23Zauhnawmh mang chu mah niamtirtu asi. Sikhawmsele, na nâutir chun, mi 

zah hen na um lai. 

24Mifîr bawptu chu a rangah mêlma ṭhalo chem asi. Lâirêlnâk ah thudik a sim ni 

ah rêp hen a um lai le, a sim lo mi asi chun, Pathian nih siat a barh lai. 

25Mi nih an ruat mi hâwi hen thinlung put chu ṭihnung a kai le, sikhawmsele 

LALPA lakah ngauhtu na si chun na him lai. 

26Mikip nih lâirêltu duhkâng hen um an duh le, sikhawmsele, Pathian sin cho ah 

repnâk chu na tawng kho. 

27Mirep nih misual a hua, misual nih mirep a hua. 

Thufing Lasuibu 30 

Agur Thusim 

1Hi bang tla hi Jakeh fapa Agur thusim asi: “Ka sinah Pathian a um lo, ka sinah 

Pathian a um lo, ṭangpitu neilo ka si. 

2Minung ngâk hen ran ka bangh dauh. Minung nih theihnâk a nei mi hâwi ka 

nei lo. 

3Zei finghnâk khawm ka sîn dah lo, Pathian thu ti mi rêng ka theih lo. 

4Vân lei thu theihnâk âu nih a nei? Âu nih a kut hen thli tleih kho? Âu nih puan 

tliar hen tî fûn kho? Âu nih ramri tla siam kho? Na theih mi asi chun, âu asi ne? 
A fapa chu âu me si? 

5“Pathian nih a thutiam chu a kil. Himnâk ding hen amah kiltu rangah chun phaw 

hâwi asi. 

6Pathian nih a sim lo mi thu, a sim na ti chun nun a nan simh lai le, âwkrâwl 

thusim na si zia a langh lai,” a ti. 

7Pathian, ka thih lânah thil panih hawng ka neitir ding hen kan deih: 

8Âwkrâwl thu simlo ding leh minei khawm silo mipâm khawm silo ding hen 

hawng ka umtir. Ka herh tâwk cho hen tî-le-râwl hawng ka pêk. 

9Tamtak ka nei chun, Pathian ka herh loh ka ti lebang lai. Sikhawmsele, ka pâm 

chun ka fîr lai le, ka Pathian lakah ka mualpho lai. 

10To-aw chu a pu sinah chawngawih lah, siatbarh hen na um lai le, na tuar lai. 

11Mi zeimaw mi nih an pa siat an barh le, an nu thinlung duhzia hen an umlo. 

12Mi zeimaw mi chu thenhlimh tak hen anna ruat le, anna nâwm kho rirî hen an 

um. 

13A zeimaw mi chu ṭha thlo hen anna ruat, ṭha thlo hen anna ruat châwk a! 

14A zeimaw mi nih mipâm leh ṭangpi herh lakah ṭhalo tak hen thil an ti; chu hâwi 

hen ei muhnâk dingah an mang. 

15Chavat nih fanu panih a nei, an panih min “Hawng ka pêk!” Thil pali khim dah 

lo mi an um: 

16Laikulh thihnâk, nunau fanei lo, mah herh mi tual châr, mei mih kho lo mi. 

17Âuzawng a pa nihsanhtu leh a tar nûnah a nu zauhnawmhtu chu, mulukawlh 

nih a sa an ei hen langâk tla nih a mit chawih seh. 

18Thil pali ka rangah thil thup theih har tak mi an um: 

19Vân leiah mupi zuangnâk, lungpi tlûnah rûl lâwnnâk, Tisumsumriat ah 

meilawng kalnâk, nunau leh mipa anna duhnâk. 

20Hi bang tla hi nupi zumhkâi lo thilti chu asi: Ṭângdang a pawm le, tak â khawlh 

le, “Zei thilsual khawm ka ti sual lo,” a ti. 

21Thil pali tual khawm nih a diarh kho lo mi a um: 

22Sal lal asi mi, mi â, ei hep duh mi, 

23Nunau huatkâi tak pasal a nei mi, to-aw nunau nih a hotunu dîrmun a luah mi. 

24Laikulh ah ran metê pali an um le, sikhawmsele thungâi an fing: 

25Ngerhtê tla: An chak lo le, sikhawmsele, ṭhalpini rangah tî-râwl an khawmh. 

26Lungpi lakah sâirem: Chak chiam mi khawm an si lo, sikhawmsele lungpi 

lakah umnâk an siam. 

27Khâubâwk: Lal an nei lo, sikhawmsele a rual rual hen an kal. 

28Bangtlerh: Na kut ah na put leng kho, sikhawmsele lal in ah na muh na lai. 

29Thil pali an kal hâu ngâi hen theih kho mi a um: 

30Chakeibaknei: Ramsa lakah a chak chem le, zeikhawm a ṭih mi a um lo; 

31kêl tla, ârkhawng â zûm mi tla, an minung tla mâika ah lal tla anna zûm mi. 

32Mi rangah zauhnawmh leh thilsual ti tum hen na â mi asi chun, a ngâichâng 

le, ruat set! 

33Chawpê nûk kho tap na suang chun, chawpê nûk a thâu tlang na tawng lai. 

Âu nâr mawh na vuak chun a thî a suak lai. Thinthawknâk na tuah chun na 
rangah nawknâk asi lai. 

Thufing Lasuibu 31 

Lalchem Rangah Krai Pêknâk 

1Hi bang tla hi lalchem Lemuel rangah a nu nih thu a simh mi chu asi: 

2“Nang chu ka fapa duhtak na si le, ka thlachamnâk hen ka nan tawng mi asi. 

Zeise ka nan simh lai? 

3Nunau pungnâk ah na tha veih lah le, na tangka khawm nunau lakah veih lah; 

Lal tla men râwktu an si. 

4Lemuel, ngâi rawh. Lal nih uain a din ding asi lo, rîtnâk khawm a duh ding asi 

lo. 

5An din chun dân an philh le, midang herhnâk lakah diknâk an thlawrhthlâu. 

6Rîtnâk chu a thi ding mi rangah asi, chubang tla chu nganfâk tuar mi an si 

ruangah. 

7An pâmnâk leh an lawksawngnâk philh ding hen din na seh. 

8“Mah rangah thusim kholo mi rangah sim piak na rawh. Ṭangpitu neilo tla chu 

an thu theihpi na rawh. 

9An rangah thu sim le, rep tak hen lâirêltu si rawh. Ṭangpi herh leh mipâm tla 

chu hum na rawh. 

Nupi Rangah Tlâk Mi 

10Nupi rangah a tlâk mi tawng a har a! Lungmantam hen khawm tahkhiat kho 

asi lo. 

11A pasal nih a rinhsanh le, zeiliau khawmah an pâm dah lo. 

12A damsung zawng chu nganfâknâk pêklo hen ṭhadektê hen a nâwl a zulh. 

13Samul puan leh puannêm tah hen â nawk kumza. 

14Sawlehtu lawng hâwi hen lal in ah mi tî-le-râwl lât takah mi a hawng put. 

15Nî a suak lânah a thawk le, a dâwngsung rangah eibâr a timhtuah le, a to-

awnu rangah thil ti ding simh ding hen. 

16Ram a zauh le, a châwk. Tangka hen grep keuh a châwk le, a chîng. 

17Rianṭuan rât tak mi, mi chak tak leh mi thanuam tak asi. 

18A thilsiam zawzawng a sung ti a theih le, khua thim tiang hen rian a ṭuan. 

19La a kher le, puan a tah. 

20Mipâm leh mi ngâkṭah sinah a hawk. 

21A dâwngsungkhur lumnâk ding duh ruangah vûr lak khawmah rian ṭuan a 

bâng lo. 

22Ihkhun phah tla a siam le, dum pâwl puan mangṭhia tla â aih. 

23A pasal khawm khua lakah ruitu tla hen anna mêltheih. 

24Puan leh tâisâwm a tah le, sawlehtu sinah a zuar. 

25A chak hen zahkâi hen a um le, a mâilei thu khawmah lawksawngnâk a nei 

lo. 

26Finghnâk hâu nêm tak hen thu a sim. 

27A dâwngsung tla rangah thilherh ti hen â nawk kumza. 

28A fa tla nih an lawmh le, a pasal khawm nih a sawr. 

29A pasal nih, “Nunau dang tla khawm nupi ṭha tak an si le, chu zawng lakah na 

ṭha chem,” a ti. 

30Duhrim kâinâk hi perpetnâk asi le, dawhnâk chu a vei kho. Sikhawmsele 

LALPA zahtu nunau chu sawr hen a um lai. 

31A thilti mi zawng lakah thangṭhat a lawh. Mikip zah tlâk hen a um. 

Thusimtu 

Thusimtu 1 

Nungnâk Chu Zeikhawm Asi Loh 

1Hi bang hi Jerusalem ah mi lalchem David fapa mifing thu tla chu asi: 

2Mifing nih chun, zeikhawm asi lo, zeikhawm silo a ti. Nungnâk chu zeikhawm 

asi lo, a ektê hen zeikhawm asi lo. 

3Na san chu rianṭuan leh thiltinâk dingah na mang le, zei me na rangah 

ṭhatvaknâk a um? 

4Thlâk le tla chu an hawng um vima, an kal vima, sikhawmsele, laikulh chu a 

mahmun nget hen a um. 

5Nî chu a suak le, a tlâ, chu hâwi hen a kîr le, a hawng a thawh nawlh lîlâ. 

6Thli chu simlei kângah a lêng, marlei kângah a lêng, â hel â hel le, a dunglei 

ah a kîr nawlh. 

7Tiva kip chu tipi ah an suak le, sikhawmsele tipi chu a khat lêm lo. Tî chu tiva 

dawmhnâk leiah a kîr nawlh le, an ektê hen an hawng a thawh nawlh. 

8Thil zeizawng hi nengtawr a kâi le, a sim khawm nengtawr a kâi tuk. Kan mit 

khawm nih a muh mi khawm hi chim ti a nei lo le; kan nâ nih a theih mi khawm 
tâwk ti a nei lo. 

9A lânah a hawng tlung mi ber a hawng tlung nawlh lai. A lânah ti chia ber kha 

ti nawlh asi lai. Laikulh pumpi ah hin thil thar zeikhawm a um lo. 

10“Zauhnik, hinah thil thar zeimawh a um” an ti. Sikhawmsele asi lo zia chu, kan 

suak lânah thil a hawng um rawh mi zawzawng kha asi. 

11Âukhawm nih a lânah thil a hawng um mi chu an theihkumza lo le, âukhawm 

nih hi nûnthâi ah a hawng um ding mi leh tuah mi leh a nehnûnah mi an 
theihkumza lo. 

Mifing Theihthiamnâk 

12Kei, mifing hi Jerusalem ah Israel lalchem ka si. 

13Hi laikulh ah thilti hen a um mi tla chu nik hen theihthiam hep ding hen ka tum. 

Pathian nih kan tlûnah vânduainâk hamhkâi tak a siah. 

14Thil zeizawng hi laikulh ah ti hen a um mi tla ka muh le, zeikhawm asi lo ti ka 

nan simh. Thli ṭhâwl hâwi asi. 

15A ngâwi rawh mi chu dingh kho asi lo; zei thil khawm a um lo mi chu na rêl 

kho lai lo. 

16“Âutal ka lânah Jerusalem ah lâirêltu ngâk hen ka rokual hen ka fing dauh. 

Finghnâk leh theihnâk hi zei an si ti ka theih,” ka ti. 

17Theihthiamnâk leh mâwlnâk, finghnâk leh âtnâk â dang zia theih ka tum. 

Sikhawmsele, thli ṭhâwl mi hâwi cho ka si ti ka theih. 

18Na fing bilik leh dî khunnâk; na theih bilik leh hamh khunnâk. 

Thusimtu 2 

1Mah a lawmhtir ding ka tum le, lâwptlonâk chu zei asi ti ka tawng rawh. 

Sikhawmsele chu khawm chu zeikhawm asi ber lo ti ka theih. 

2Nih khawm hi mi âtkâi tak asi, nuamchênnâk khawm nih an ṭhattir lo ti ka theih. 

3Fing ding hen ka duhnâk nih hawng ka put le, uain hen mah a lawmhtir ka tum 

le, tik ṭha ka nei. Chu chu minung nih tual ah hun sâwtlotê an dam karah a ṭha 
chem si ding ka ruat. 

4Thil rokual tak tla ka lîm rawh. Keimah ngelchel nih in tla ka sak le, grep tla ka 

chîng. 

5Dûm tla ka siam le, thingthei ka chîng, a sungah thingthei zât tinpirit rah nei mi 

tla ka chîng le; 

6luangtir ding hen tî dil tla ka chawh. 

7Sal tamtak ka châwk le, ka insungkhur ah sal suak mi tamtak an um. A lânah 

Jerusalem ah um mi tla ngâk khawm ran vulh mi ka nei dauh. 

8Ka lâirêlnâk ram ah lal tangka siahnâk in ah tlûn rêt hen tangka leh ngûn ka 

pawng asi. Nunau leh mipa tla nih hawng ka lâwmtir ding hen la an sak le, mipa 
duh kâng nunau tamtak ka nei. 

9Asi, ka rokual, Jerusalem ah um mi tla ngâk hen ka rokual dauh le, ka finghnâk 

khawm nih a ka tlawlhtir dah lo. 

10Zei thil tal ka duh mi chu ka nei; Nuamnâk zeikhawm ka dawktir lo. Rian ka 

ṭuan mi kipah ka zûm le, chubang zawzawng chu ka lâwmman asi. 

11Hamh tak hen thil ka ti mi zawzawng ka ruat chiam le, zeikhawm a ṭhatnâk a 

um lo ti ka theih. Zeikhawm chawhchân lo mi thli ṭhâwl mi hâwi cho asi. 

12Churawhchun a lânah lalchem nih an ti mi cho lalchem nih a ti kho. 

Churawhchun fing ding mawh zeikhawm siarlo ding hen mawh mâwl tak um 
ding dân ka dawn. 

13Asi, “finghnâk chu âtnâk ngâk hen a ṭha dauh, chêu chu mûi ngâk hen a ṭha 

dauh hâwi hen. 

14Mifing tla nih an kalnâk ding an muh kho, mi â tla nih chun an muh kho lo,” ti 

ka theih. Sikhawmsele chu vânduainâk nih chun kan ektê hen bang khap hen 
hawng kan ngâk. 

15Ka thinlung ah, “Mi â, a vânduai mi hâwi hen kei khawm nih ka tuar awt. 

Churuangah chu hâwi tluk finghnâk ruangah zei me ka dingchangnâk a um,” ka 
ti. “Zeikhawm asi lo,” “Zei thil khawm asi lo,” ka ti. 

16Âukhawm nih mifing khawm mi â khawm an theihkumza lo. Hi nûnthâi mâilei 

ah chun philh kan si hep lai. Mifing hen mi â hen bang cho kan thi lai. 

17Churuangah nung hi ka rang chun zeikhawm asi lo, thil ka lakah a hawng 

tlung mi zawng chu zeikhawm asi lo, lawksawngnâk hep asi ruangah. A ektê 
hen zeikhawm asi lo le; thli ṭhâwl mi ka si ko. 

18Rian ka ṭuan mi hi ka rangah zeikhawm a ṭhatvaknâk a um lo, ka mun luahtu 

rangah mâk ding mi asi ti ka theih ruangah; 

19mifing asi ding mi leh mi â asi ding mi âu nih theih? Khawmsele thil zeizawng 

ka ṭuan mi leh ka finghnâk hen laikulh ah ka tawng mi tla chu â ting lai. A ektê 
hen zeikhawm asi lo. 

20Churuangah ka rianṭuan hamhnâk lakah ka sîr rawh. 

21Na finghnâk, na theihnâk, na thiamnâk zawzawng hen rian na ṭuan mi chu 

ṭuan lotu âu rangah mawh na mâk hep ding mi asi. Zeikhawm asi lo, asi taktê 
lo ma? 

22Na dam karah dî tak hen rian na ṭuan le, chu lakah zei me na langh awt? 

23Na dam kar zawngah thil zeizawng na ti mi nih thil zeikhawm a suah lo, dîtnâk 

leh thinlung fâknâk cho asi. Zân ah khawm na thinlung â dîn kho lo. A ektê hen 
zeikhawm asi lo. 

24Mi nih thil a ti kho mi lakah thil ṭha chem chu a rianṭuan tha ni lawh a ei a din 

hen â lâwm mi chu asi. Chubang tla khawm Pathian sin thawk hen mi asi ti ka 
theih. 

25Din leh ei silo hen a nan lawmhtir khotu thildang zei a um rih? 

26Pathian nih amah lawmhtirtu tla chu finghnâk leh lâwmnâk leh theihnâk a pêk, 

sikhawmsele misual tla lam chu rian a ṭuantir na, a hâwltir na, a khawng tir na, 
an tawng mi tla chu amah lawmhtirtu tla rangah pêk ding hen. Zeikhawm an si 
lo, thli ṭhâwl mi hâwi asi. 

Thusimtu 3 

Thil Zeizawng Rangah Tik-Le-Ri 

1Thil zeizawng laikulh ah a hawng um mi chu Pathian nih tik leh ri a ruat mi hâwi 

hen a hawng um. 

2Suak ni leh thih ni a ruat le, phun tik leh phâwi tik a ruat, 

3thah tik leh damh tik a ruat. Siat tik leh sak tik a ruat. 

4Ngaihsiat tik leh lâwm tik a ruat. Lungfâk tik leh lâm tik khawm a ruat. 

5Dâwt tik leh dâwt lo tik a ruat, châwchawk tik leh châwchawk lo tik a ruat. 

6Tawng tik a ruat, thlâu tik a ruat, hum tik leh lawnh tik a ruat. 

7Thlêk tik leh ṭhît tik a ruat, dâisip tik a ruat, hawlh tik a ruat. 

8Dâwt tik leh huat tik a ruat, râltuk tik a ruat, rem tik a ruat. 

9Kan rianṭuan zawzawng lakah zei dingchangnâk kan nei? 

10Pathian nih kan tlûnah thilrit a siah mi chu ka theih. 

11Thil zeizawng rangah tik dik tak a ruat. Anih nih chun mâilei thu theih duhnâk 

hawng kan pêk le, sikhawmsele a thilti tla theihthiam ver hen lâwmnâk hawng 
kan pêk dah lo. 

12Churuang chun, kan dam liauah a lâwm ding hen kan ti kho rirî ti ding asi ti 

ka theih rawh. 

13Kan ektê hen kan rianṭuan lakah din leh ei hen kanna lâwm ding asi. Chu chu 

Pathian thilpêk asi. 

14Pathian nih thil a ti mi zawng chu a um kumza awt ti ka theih. Chu lakah chun 

zeikhawm na sap kho lai lo, chu lakah mi zeikhawm na lâk kho lai lo. Pathian 
nih thil pakhat a ti mi chu amah ṭihtu ding hen hawng kan siam mi chu asi. 

15Thil a hawng um mi tla mawh a um kho mi tla chu a lânah um rawh mi ver asi. 

Pathian nih chu thil lîlâ chu a hawng tlungtir nawlh lemang mi asi. 

Laikulh Ah Diklonâk 

16Chu lo khawmah, hi laikulh a diknâk leh rep tak a um ding mi lakah hin sualnâk 

chu na tawng kho ti ka theih. 

17Ka thinlungah “Pathian nih mirep leh misual lakah bang cho hen lâi a rêl piak 

na awt, thil zeizawng leh thilti mi khawm a tik ruat mi lakah a hawng um lai,” ka 
ti. 

18Pathian nih ramsa ngâk hen kan ṭha dauh lêm lo zia hawng kan theihtir ding 

duh ruangah hawng kan nik mi asi ti ka ruat. 

19Chubang nûnah chun minung leh ramsa chu bang cho hen thi ding mi an si. 

Pakhat a thi mi hâwi hen a dang khawm a thi lai. An panih hen thilsiam bang 
cho an si vevê. Minung hi ramsa ngâk hen an ṭha dauh lêm lo, nungnâk lakah 
anna dang lo ruangah. 

20Valeidip ah bang cho hen anna chang vevê awt. Chu valei thawk hen suak mi 

an si vevê le; chu valei lîlâ ah anna chang vevê lai. 

21Minung thlarau chu vân leiah a kal, ramsa thlarau chu tual leiah a ṭum, ti âu 

nih a theih kho? 

22Churuangah kan ti ding ṭha chem chu rian kan ṭuan mi lakah kanna lâwm ding 

asi ti ka theih. Thil dang zeikhawm kan ti kho mi a um lo. Kan thih nûnah lam 
chun thil a hawng tlung ding mi theih khonâk kan rangah lampi a um lo. 

Thusimtu 4 

1Churawhchun hi laikulh ah diklonâk zawzawng kal vima mi chu ka chuanh 

nawlh. Nâuneh hen an um mi tla chu an ṭap le, âukhawm nih an ṭangpi na lo. 
Anmah nehsawhtu leikâng mi tla nih thiltikhonâk an nei ruangah pakhat khawm 
nih an ṭangpi na lo. 

2An thi le an kal rawh mi tla lam ka ngarh na; dam mi tla ngâk hen an rangah a 

ṭha dauh. 

3Sikhawmsele suak lo dâidua hen laikulh ah diklonâk kal vima mi muh lo chu a 

ṭha dauh. 

4Zeirangah dingchangnâk ding hen mi nih titi hamh hen rian an ṭuan ti ka ruat 

fâwn; an zâwlbâwm tla thil an ngarh na ruangah asi. Sikhawmsele zeikhawm 
asi lêm lo, thli ṭhâwl mi hâwi asi. 

5Mi nih a kut a tum hen thi ding hen â pâmtir mi chu mi â an ti. 

6Sikhawmsele asi kho, sikhawmsele tâwmtê nei hen thinlung thlangam tak hen 

um chu kut nih hen zeiliau zawngah thil tleih tum mi ngâk chun a ṭha dauh. 

7Chubang tla khawm damsung ah thil zeimawh dang tla chu zeikhawm asi lo ti 

ka theih. 

8Mi pakhat amah lâwng hen hinah hin a um. Fapa khawm a nei lo, unau khawm 

a nei lo, sikhawmsele rianṭuan kumza hen a um le, a neih khawm nih a lawmhtir 
lêm lo. Chu hâwi hen mah nuamnâk ah mang lo hen hamh tak a rianṭuantu chu 
âu rangah a ṭuan mi asi lai rawh ne? Chu khawm chu zeikhawm asi lo mi asi 
fâwn, chu chu hamhkâi tak hen umnâk asi. 

9Pakhat ngâk hen panih chu a ṭha dauh, an ṭuan tam dauh khun ruangah. 

10Pakhat a tlû khawmah a dang nih a thawh kho. Sikhawmsele minung pakhat 

cho asi hen a tlû chun, ṭangpitu pakhat khawm a um lo ruangah a ṭha lo thlo. 

11A dâi chun, minung panih munkhat it hen a lum kho, sikhawmsele nangmah 

lâwng hen zeitin na lumtir kho lai? 

12Minung panih nih minung pakhat amah lâwng mi chu do hen neh kho asi. 

Rirual pathum bawp mi chu sah ding har tak asi. 

13-14Mi chu pâmnâk lakah mi a ram lakah lalchem a hawng si kho, asi lo leh 

rêngin ah mi chu laltophah ah a to kho, sikhawmsele, a tar hen mi thusim 
theihthiamnâk neilo mi asi chun, tlangvâl pâm tak a fing mi khawm a tluk lo. 

15Hi laikulh ah zapi minung um mi tla hi ka thinlung hen ka ruat chiam le, lalchem 

dîrmun luah khotu ding tlangvâl zeiah mawh um ding hen ka ruat. 

16Lalchem lâirêlnâk mi zapi chu rêl châwk lo rê khawm an si kho; a thi rawh 

chun pakhat khawm nih a thilti ruangah anna lâwm lo. Zeikhawm asi lo. Thli 
ṭhâwl mi hâwi asi. 

Thusimtu 5 

Mawhsareh Hen Thutiamnâk 
Tla Nei Lah 

1Biakin ah na kal chun a thiamthih rawh. Chunah sîn ding hen va kal chu zapi 

minung mâwl tak a dik leh diklo khawm theihlotu tla nih bâwlnâk an ap mi ngâk 
hen a ṭha dauh. 

2Thu na sim lânah a ruat tâ rih le, Pathian sinah thutiam ding hen a nam lah. 

Anih chu vân ah a um le, nang chu tual tlûnah um mi na si, churuang chun na 
sim ding mi nunlêm ah a leiluat sim lah. 

3Na dî bilik leh mang sia na manh tam lai, thu na sim tam bilik leh na thusim a 

mâwl dadauh lai. 

4Churuangah Pathian sinah thu na tiam chun a rang kho rirî hen a sûm rawh. 

Mi â chu zei lak khawmah a mang lo. Ti ding hen thu na tiam mi chu ti rawh. 

5Zulhlo pet hen thu tiam ngâk hen chun, thu tiamlo dâidua a ṭha. 

6Na thu nih sualnâk ah an ruai lah seh, chu tikah Pathian bâwlpu sinah ka tum 

mi asi lo ti na simh lai. Zeirangah Pathian thin na thawktir? Na rianṭuan 
zeirangah na râwktir awt? 

7Zeizat tal mang manh khawm le, rian rawtrâi lo zeizat tal ti khawm le, thu zeizat 

tal sim khawm le a pâwi lo, Pathian chu na ṭih kumza ding asi. 

Nungnâk Hi Zeikhawm Asi Lo 

8Lâirêlnâk ah mipâm nehsawh hen um mi leh, an diknâk lakah diklo hen an ruat 

na mi chu na muh tikah chê ti lah. Rianṭuantu kip hi amah tlûnah mi nih a 
zauhkhenh le, an panih hen sâng dauh a rianṭuantu tla nih an zauhkhenh vevê 
na. 

9Lalchem men fângzûn ding mi lakah â ngauh bâk. 

10Tangka duhtu na si chun, tâwk ti na nei dah lai lo; neih duh mi na si chun na 

duh mi zawzawng na tawng ver dah lai loh. Zeikhawm asi lo. 

11Na nei bilik leh na châwm ding mi a tam lai. Na ting mi chu ka nei asi ti theihnâk 

chu asi. 

12Rianṭuan mi nih chun ei ding a nei tâwk kho, a nei tâwk lo kho, sikhawmsele 

a ihmu lam chu a thaw lai. Minei pa chu, zeizat tal nei khawmsele a riaurak lai. 

13Hi laikulh ah hin thil ṭihnungkâi ka muh mi a um, mi nih an herh mi tik rangah 

an tangka an hum le, 

14vânduainâk zeimawh ruangah an fa le tla rangah roh ding zeikhawm umlo 

hen an thlâu hep. 

15Laikulh ah zeikhawm neilo hen kan hawng lût mi hâwi hen zeikhawm neilo 

hen kan suaktâk. Kan rianṭuan ngaih hen zeikhawm kan put kho ding mi a um 
lo. 

16A dik lo ma? Kan hawng mi hâwitê hen kan kal. Thil tleih ding tum hen kan 

ṭuan mi lakah zei kan tawng? 

17Mûi nâwngah ngaihsiat hen, dî hen, thinthawk hen leh damlo hen kan um. 

18Ka tawng mi chu hi hi asi: Mi âuzawng nih a tikho mi lakah thil ṭha chem chu 

Pathian nih sâwtlotê a dam karah a rianṭuan tha ni lawh a pêk mi din leh ei leh 
lâwmnâk chu asi; hi hi minung tingvo chu asi. 

19Pathian nih minung rangah neihnâk leh thil-le-rî a pêk chun chu lak chun a 

lâwmtir le, a ṭuan mi lakah a lâwm hen a lâwptlo ding asi. Pathian thilpêk asi. 

20Pathian nih lâwmhnâk a pêk ruangah chun anih khawm nih sâwtlotê dam thu 

ah a lawksawng tuktarâi lai loh. 

Thusimtu 6 

1Laikulh ah thil diklo fâk tak ti hen a um mi tla chu ka theih. 

2Pathian nih âumawh neihnâk, zahkâinâk leh thil-le-rî a pêk le, asi, a duh phung 

zeizawng khawm, sikhawmsele chu lakah chun a lâwmhtir awt lo. Khual zeimaw 
zat rangah lâwmnâk lam asi dauh lai. Thil zeikhawm lo leh thil diklo hep asi. 

3Mi nih fa tla zâ nei hen sâwt tak a dam kho, sikhawmsele lâwmnâk zeikhawm 

neilo hen a thlâk tla amah vûitu khawm um lo mi chu, fasêm a thi chia hen a 
suak mi lam ṭha dauh ka ti. 

4Chu fasêm a hawng suak mi chu zeikhawm ṭhatnâk a um lo; mûi nâwngah a 

vei le, chunah chun philh asi rawh. 

5Sûn nî chêu khawm a muh lo, nungnâk hi zei hâwi asi ti khawm a theih loh, 

6sikhawmsele minung kum sâng nih dam hen a dam sungah lâwmnâk 

tawnglotu ngâk chun dinhnâk tawngtu a ṭha dauh. Chu nûnah chun an panih 
hen mun pakhat ah an kal vevê lai. 

7Mi nih thil zeimawh ei ding tawng ding duh hen a rian zawzawng a ṭuan le, 

sikhawmsele a duh tâwk a nei dah lo. 

8Mi â ngâk hen mifing zeitin a ṭhat dauh zia? Nung dân theih ding hen mipâm 

rangah zeitin ti sele a ṭha lai? 

9Zeikhawm asi lo; thli ṭhâwl mi hâwi asi. Thil dang duh ruang mâng a um ngâk 

hen chun mah neih lakah lâwmnâk neih a ṭha dauh. 

10Thil zeizawng a hawng tlung mi tla chu a lân thawk hen um ding hen ruat chia 

rêng asi, mi nih amah ngâk a chak dauh mi chu a êl kho lo ti kan theih. 

11Na êl tam bilik leh zeikhawm asi lo dadauh, nangmah khawm a lei na ṭha lêm 

lo. 

12Mi a nungnâk tâwi tak, mang tlâk lo dâidul hâwi hen a vei ving mi rangah a 

ṭha chem ding âu nih theih kho lai? Mi nih a thih nûnah laikulh ah thil a hawng 
um ding mi âu nih theih kho lai? 

Thusimtu 7 

Nungnâk Thu Dawnruatnâk 

1Sariak rimthâw man tamtak ngâk hen thangṭhatnâk hi a ṭha dauh; na suak ni 

ngâk hen na thih ni a ṭha dauh. 

2Din leh einâk mun ah kal ngâk hen mithi ulhnâk mun ah kal a ṭha dauh, a nung 

mi nih thihnâk nih chun kan ektê hen hawng kan ngâk ko ti an theihkumza 
ruangah. 

3Nih ngâk hen ngaihsiatnâk a ṭha dauh; na mêl chu a zûr kho, sikhawmsele 

theihthiamnâk a nan pêk lai. 

4Lâwmnâk ding karo dawntu chu mi â asi. Mifing lam nih chun thih thu a dawn. 

5Mifing nih nun a nan simh mi chu, mi mâwl nih la hen a nan sawr mi ngâk hen 

a ṭha dauh, 

6Mi â a ni chun lingbû duah hâu hâwi asi. Zeikhawm a san a um lo. 

7Mifing nih âumawh a perpet chun, mi â hâwi hen thil a ti mi asi. Nawhnâk na 

lâk chun na umdân na râwk mi asi. 

8Zei thil tal a dawmh tir ngâk hen a dawnghnâk a ṭha dauh. Dawnhkhonâk chu 

khâwngnâk ngâk hen a ṭha dauh. 

9Na thinthawknâk a sûm le, thu huat mang hi mi â dân asi. 

10“Zeirangah a lânah mi thil tla titi a ṭha?” ti lah. Chu chu mifing thu deih dân asi 

lo. 

11A nung mi zawng rangah finghnâk a herh le; rothil tawng hâwi tluk hen a ṭha 

le, 

12tangka nih a hum kho hâwi hen a nan hum lai. Finghnâk nih a nan hum le, 

chu chu theihthiamnâk a ṭhatvaknâk asi. 

13Pathian thilti dawn rawh. Pathian nih a ngawih rawh mi âu nih dingh kho lai. 

14Na rang thil zeizawng a tluang chun a lâwm le, nawknâk a hawng tlung chun, 

Pathian nih lawksawngnâk leh lawmhnâk hi a tlungtir mi vevê asi ti theih rawh, 
a nehnûnah zei a hawng tlung awt nawlh ti na theih loh. 

15Ka nungnâk hi zeikhawm asi lo rawh le, sikhawmsele chu lakah thil zeizawng 

ka muh. Midang sual ngâi bû hen a dam liauah mi ṭha lam a thi kho. 

16Churuangah ṭha tuktarâi hen fing tuktarâi lah, zeirangah nangmah na thah? 

17Sikhawmsele sual tuk lah le, â tuk lah, na thih ni a tlung lânah zeirangah thih 

na tum? 

18A leiluat hen um lah. Phung leikâng mi na si chun, zei leikâng zawngah na 

dingchang lai. 

19Lâirêltu parâ nih khuapi rangah an tikho mi ngâk hen finghnâk nih minung 

rangah a ti mi a tam dauh. 

20Tual tlûnah thil dik ti kumzatu leh palh dahlotu pakhat khawm a um lo. 

21Mikip thusim ngâi ver lah, na to-aw nih a nan chawngawih mi na theih lai le, 

22midang rangah vei tamtak na simsiat mi khawm na theih lai. 

23Hi bang zawng tla nik ding hen ka finghnâk ka mang. Fing ding ka tum chiam 

le, khawmsele ka phanh kho lo. 

24Nungnâk thu umzia hi zeitin mi nih a theih kho lai? Kan rangah a thûk tuk hen 

theihthiam a har tuk. 

25Sikhawmsele theih ding leh sîn ding hen ka pêk le, finghnâk leh ka deih mi 

sângnâk tawng ding ka tum hen misual leh mi mâwl tla khawm zeirang titi an 
mâwl ti theih ka tum. 

26Nunau a thi mi ngâk hen thil zeimawh khâ dauh mi ka tawng. Nunau nih a nan 

duh mi chu, na rangah thang nih an awh mi hâwi leh lên nih an awh mi hâwi 
hen an awh lai le; a kut hen a nan kuah mi chu thîr chikchîn hen an khih mi hâwi 
asi. Pathian lawmhtirtu tla chu, chubang lakah mi anna kiang le, sikhawmsele 
misual chu a tleih na lai. 

27Mifing nih chun, asi, a sângnâk ka hâwl liauah hi bang tla tâwm tâwm ka tawng 

vima. 

28Sângnâk dang ka hawng hâwl le, sikhawmsele pakhat khawm ka tawng lo. 

Minung sângnâk lakah pakhat cho zah ding mi ka tawng le, nunau lakah lam 
chun pakhat khawm ka tawng lo. 

29Hi hi ka thil sîn zawzawng tla chu asi: Pathian nih awldek leh mâwl tak hen 

hawng kan siam le, sikhawmsele kanmah leh kanmah kanna nawktir. 

Thusimtu 8 

1Mifing cho nih thil umdân dik tak chu a theih. Finghnâk nih chun a nihtir le, a 

thinthawknâk mêl a langhtir lo. 

Lalchem Thu Ngâinâk 

2Lalchem nih thu a sim mi chu ti le, Pathian sinah thu tiam ding hen a nam lah. 

3Lalchem nih a duhzia zawng hen zeital a ti kho le, churuangah a mâika ah um 

lah le; chu mun ṭihnungkâi lakah chun um lah. 

4Lalchem nih thunei tak hen thil a ti le, thil a ti mi chu âukhawm nih an do kho 

lo. 

5A thupêk na ngâi kar vial chu na him asi, mifing nih chun zei hâwi ti ding leh 

zei tikah ti ding a theih. 

6Thil ti ding mi lakah a tik tak leh lampi dik a um, sikhawmsele tâwmtê cho kan 

theih. 

7Âukhawm nih thil hawng tlung ding mi kan theih lo le, pakhat khawm hawng 

kan simhtu ding an um lo. 

8Âukhawm a thi ding mi lakah a vêng hen a thih ni a lanh kho lo. Chu chu 

raltuknâk kan âwl kho lo mi chu asi; kan lampi ah kal ding kan âwl kho lo. 

Misual Leh Mirep 

9Hi laikulh ah thilti hen a um mi tla ka dawn liauah hi bang zawzawng hi ka muh, 

chu laikulh ah chun mi zeimaw mi chu thiltikho tak hen an um le, a dang tla chu 
an tangah tuartu tla an si. 

10Misual an thlân ah vûi hen an um mi tla chu ka muh na le, an thilsual tinâk 

khua mi thlân thawk hen kîr mi tla nih an sawr na, chubang khawm chu 
zeikhawm asi lo. 

11Zeirangah mi nih thilsual âwlzâng tak hen an ti zia? Thilsual ti chu rêp sâwm 

an si lo ruangah. 

12Misual nih vei zâ thil sual a ti khawmah a dam nget kho rih. Asi, thu an sim mi 

lakah: “Pathian thu na ngâi chun, thil zeizawng a dik lai. 

13Sikhawmsele misual rangah chun sul-le-lam a tluang kho lo. An nungnâk chu 

thlapelê hâwi asi. Pathian ê-aw an ngâi lo ruangah seino an si liauah an thi lai,” 
an ti mi ka theih. 

14Sikhawmsele chu khawm chu zeikhawm asi lo. Laikulh ah thil a hawng um mi 

tla zauhnik: zeimaw zâwn chun mi rep tla khawm nih misual rêpnâk an tawng, 

misual tla khawm nih mirep tla lâwmman an tawng. Chubang tla chu zeikhawm 
asi lo ka ti. 

15Churuangah mi nih a dam karah lâwmnâk a nei mi chu din leh ei leh mah 

lakah lâwmnâk cho asi ruangah mah lakah a lâwm ding hen ka theih. Hi laikulh 
ah a dam karah a rianṭuan Pathian nih a pêk mi lak cho ah a ti kho. 

16Zeiliau zawngah mifing si hen laikulh ah thil umdân theih ding ka tum le, a sûn 

a zân hen meng khawm le, 

17Pathian nih thil a ti mi chu na theih kho dah lai loh ti ka theih. Zei ti tal a ṭang 

khawm le, na tawng kho dah lai loh. Mifing tla khawm nih theih ding an tum le, 
an theih kho lo. 

Thusimtu 9 

1Hi bang thu tla hi sâwt tak leh harsa tak hen ka dawn le, mifing leh mirep tla 

thilti an dâwt mi leh an hua mi lakah Pathian thu thu asi zia ka muh. Âukhawm 
a mâilei ah thil hawng um ding a theih lo. 

2Zeikhawm â dangnâk a um lo. Mirep leh misual, mi ṭha leh mi ṭhalo phung 

leikâng si mi leh silo mi, bâwlnâk aptu leh aplotu sin khawmah vânduainâk bang 
cho a tlung. Mi ṭha khawm misual ngâk hen a ṭha dauh lêm lo; siat tleihtu khawm 
tleihlotu ngâk hen a ṭha dauh lêm lo. 

3Vânduainâk chu an ektê tlûnah bang ver hen a hawng tlung le, hi laikulh ah thil 

a hawng tlung mi chu thil diklo asi. Minung chu an dam kar vial chu an thinlung 
chu sualnâk leh âtnâk hen a khat le, an thi sawm. 

4Sikhawmsele âuzawng hi laikulh ah nungdam hen an um mi nih chun 

lungumnâk an nei le; chakeibaknei a thi mi ngâk hen ui a nung mi a ṭha dauh. 

5Asi, a nung mi tla nih chun thi ding mi an si ti an theih le, sikhawmsele a thi mi 

lam nih chun zeikhawm an theih lo. Hi nûnah lâwmman tawng ding mi khawm 
an nei lo; âu theih khawm an si lo rawh. 

6An dâwtnâk tla, huatnâk tla, lungkhamnâk tla an nei mi zawng khawm an thihpi 

hep. Hi laikulh ah a hawng tlung mi zei thil tal lakah tingvo an nei dah lai lo rawh. 

7A mâi masa le, na buh ei le, lâwm tak hen um; na uain din le, thinlung lâwm 

tak hen um rawh. Pathian sinah um chu a dik asi. 

8Lâwm tak leh lâwptlo hen um tum kumza. 

9Nungnâk zeikhawm silo mi na duh mi nunau hen na dam sung zawngah 

nuamchenh chu Pathian nih hi laikulh ah a nan pêk mi asi. Zeikhawm silo mi ni 
tla ah chun a lâwm le, chu chu na lawksawngnâk ding hen na tawng ding mi asi 
ruangah. 

10Na thilti zeizawng lakah hamh tak hen ṭuan rawh, hi laikulh thihnâk ah chun, 

thilti, thinlung dawn, theihhâk tla, finghnâk a um awt lo rawh ruangah; chunah 
chun nang khawm kal ding mi na si. 

11Hi laikulh ah hin thil dang, mi tek chak nih tekzuamnâk ah an neh dah lo mi, 

mi râlṭha khawm nih râltuknâk ah an neh dah lo mi ka theih. Mifing tla khawm 
nih ei ding an tawng kumza lo, theihthiamnâk nei mi tla khawm an nei kumza 
lo, mi thiltikho tla khawm nih mun sâng an luah kumza lo. Vânduainâk chu mikip 
sinah a tlung. 

12Na hun a hawng tlung ding mi na theih loh. Thang nih va a awh sawm mi, lên 

lakah ngâ a tâng sawm mi hâwi hen, mêtê hen kan ruat mi thilsual nih zeikarlo 
ah hawng kan awh. 

Finghnâk Leh Âtnâk Thu 
Ah Dawnruatnâk 

13Hi laikulh ah finghnâk leikâng ruatnâk thu ah zei hâwi asi ti zauhtawnh ding 

ṭha tak thil zeimawh ka muh mi a um. 

14Khua mêtê minung tam chiam lo mi a um. Lalchem thiltikho tak nih a do. A 

hual le, a kulh chu siat ding a tum. 

15Chunah chun, mipâm pakhat a um le, sikhawmsele a fing thlo ruangah chu 

nih chun khua chu a hum kho. Sikhawmsele âukhawm nih anih chu an siarlo. 

16Chaknâk ngâk hen finghnâk a ṭha dauh ka ti kumza le, sikhawmsele, 

âukhawm nih mipâm chu mifing ah an ruat lo le, a thusim khawm an ngâi piak 
duh lo. 

17Mifing thu dâisiptê hen ngâi chu, lâirêlnâk ah â tak hen a âu mi ngâi ngâk hen 

a ṭha dauh. 

18Finghnâk nih chun riamnâm ngâk hen thil ṭha a ti dauh le, sikhawmsele misual 

pakhat nih thil ṭha tam tak a râwk kho. 

Thusimtu 10 

1Thovâi a thi mi nih palang ah mi rimthâw a thûtir kho, mâwlnâk metê nih 

finghnâk lian chem a râwk kho. 

2Mifing nih thil dik a ti mi leh mi â nih thil diklo a ti mi chu laikulh dân asi. 

3Khual hen lampi ah tawngnâk ko khawmah a mâwlnâk chu a lang sawm; mikip 

nih a â ti an theih. 

4Na lakah na lâirêltu a thinrun chun na rianṭuan bâng ding a tum lah, dâisip hen 

na um chun diklonâk fâk tak khawm ngaihdam kho asi lai. 

5Laikulh ah diklonâk ka muh le, chu chu lâirêltu ruangah mi asi. 

6Minei tla siarlo hen an um liauah, mi mâwl tla nih thuneihnâk mun anna ting. 



1079 

Bawm Common Language Bible Version 
@ 2006 Bangladesh Bible Society  

 
 

 

 

7Milian kê hen a kal liauah sal rang tlûnah â chuan mi ka muh. 

8Khur na chawh le, chunah chun na tlâ, vâm na siat le, rûl nih a nan chuk. 

9Lung chawhnâk ah rian na ṭuan chun lung nih nganfâk a nan pêk. Thing na 

chêk chun na ti mi lakah nganfâk na tawng. 

10Na reitlung a bulh chun na tât lo mi asi, na mang har dauh lai rawh. Dawn kan 

ding hen chun fing dauh hen a ngâi. 

11Rûl dâwithiam ko na hen a chuk masa rawh chun zeikhawm a ṭhavak lo rawh. 

12Mifing chu a thusim lakah zah a kâi le, mi â lam chu amah thusim nih a râwk. 

13Mâwltak hen thuruat a dawmh le, âtnâk karo hen a dawngh. 

14Mi â thusim chu â phân zûl. Thil hawng um ding mi âukhawm nih a theih loh, 

kan thih nûnah thil a hawng um ding mi âukhawm nih hawng kan simh kho lo. 

15Mi âumawh amah in lei lampi khawm theih lo hen mâwl tuktarâi mi chu 

rianṭuan hen amah a dîttir mi cho asi. 

16Ram lakah lalchem seinotê asi hen leh khuadei ver hen ruitu tla puai lakah 

um mi ram chu a nawk. 

17Sikhawmsele, lalchem mah thu hen um mi leh ruitu a tik tak ah buh ei mi, mah 

lakah sûmnâk nei hen zû dinlo mi neitu ram chu a vânṭha asi. 

18Mi â in tlûn thlamh ding a huam lo tuktarâi mi chu, a zut lai le, in chu a chim 

lai! 

19Puaituah nih a nan lawmhtir le, uain nih nuamnâk a nan pêk, sikhawmsele 

tangka na nei lo chun, chubang chu tawng kho mi asi lo. 

20Lalchem chawngawih leh, a thuptê khawm hen minei khawm chawngawih lah, 

na ihkhun ah nangmah lâwng khawmah. Na thusim chu va nih a kalpi lai le, a 
simh na lebang lai. 

Thusimtu 11 

Mifing Nih Thil A Ti Mi 

1Ramdang ah sawlehnâk ah na tangka pungtir le, zei tik ni ah mawh na 

dingchang lai. 

2A dang chereh hen mun tamtak ah na tangka a pung mi chu siah rawh, hi 

laikulh ah zei hâwi vânduainâk na tawng awt ti dik tak hen na theih lo ruangah. 

3Thing chu zei leikâng tal ah tlû khawmsele a pawi lo, a tlûknâk mun nget ah a 

um lai. Vândâwm chu a khat tâwk rawh chun ruah a sûr. 

4Thli leh ni-khua a tik tak na ngâk hen chun, zeikhawm na tuh lai lo le, zeikhawm 

na ât lai lo. 

5Pathian nih thil zeizawng a siam le, nunau râi mi pawsung ah nungnâk thar um 

â dawmh mi zei hâwi asi na theih mi ngâk hen a thilti na theih dauh lêm lai loh. 

6Zînglei leh zânlei khawmah chi tuh rawh. Ṭhadektê hen a kho hep lai mawh 

pakhat tuh mi chu a dang ngâk hen a ṭha dauh awt mawh ti na theih lo. 

7Sûn nî chêu ah lâwm tak hen um kho chu a ṭha asi. 

8Kum siar hen dam hen na um ruangah a lâwm rawh. Zei tiang tal dam khawm 

le a pawi loh, sâwt dauh tikah chun na thi awt ti theih. Mâilei thu dawn ding mi 
zeikhawm a um lo. 

Seino Tla Rangah Simhnâk 

9Seino tla, Seino nan si liauah a lâwm u. Seino na si liauah a lâwm rawh. Ti 

ding na duh mi chu ti le, na thinlung duh thu hâwi hen um rawh. Sikhawmsele, 
na thilti zawzawng chu Pathian nih lâi a rêl awt ti theihkumza rawh. 

10Zei thil khawm nih lawksawngnâk leh nganfâknâk a nan pêk lah seh. Sâwt tak 

seino na si kumza awt lo. 

Thusimtu 12 

1Churuangah seino na si liauah a nan Siamtu theihkumza le, na ngaihsiat ni leh 

kum a hawng tlung hen “Nungnâk lakah ka lâwm loh” na ti ni a tlung lânah. 

2Chu chu nî leh thlâ chêu leh ârfi tla a mûi hen vândâwm tla a len lo rawh ding 

mi tik tla chu asi. 

3Churawhchun a nan vêngtu na bân tla a thir lai le, na kê tuah a chak mi a zê 

lai. Râwl na khâinâk na hâ tla a tâwm lai le, fiang tak hen na muhnâk mit khawm 
a mûi lai. 

4Khualâi tlâng mi hâu tla theihlo ding hen na nâ khawm a sêt lai. Khual hâu leh 

tumphung an tum mi hâu khawm fiang lo tak hen na theih lai, sikhawmsele va 
awnh hâu nih na it mi a nan ṭhangh lai. 

5Mun sâng tak ah um tla na ṭih lai le, kal khawm na rangah ṭihnungkâi asi lai. 

Na sam tla a pâr lai le; nangmah men zângrah hen na hersân kho lai le, duhnâk 
zawzawng a vei hep lai rawh. A dawnghnâk ah dinhnâk mun ah kan kal lai rawh 
le, khualâi dungah mithi ulhnâk a um lai. 

6Tangka chikchîn tla a chat lai le, ngûn meichêu khawm a tlû hen a kiak lai; 

tikhurchawh lakah mi rirual tla a chat lai le, tibêl tla a kuai lai. 

7Kan taksa tla chu tual mi valei ah â chang lai le, kan nungnâk thaw tla chu 

hawng kan pêktu Pathian sinah a kîr lai. 

8Mifing nih chun zeikhawm asi lo, zeikhawm asi lo. Thil zeizawng hi zeikhawm 

asi lo a ti. 

Thu Tlângpi 

9Sikhawmsele mifing chu a fing ruangah, a theih mi tla chu mi tla a simh kumza 

na. Finghnâk â sîn le, zumhkâi tak hen a diknâk tla a nik. 

10Mifing nih thlangamnâk thu tawng ding a tum le, sikhawmsele thu a rîn mi tla 

chu zumh a kâi asi. 

11Mifing thusim chu fung zum dawrâpu nih a dawrâ an khalhnâk hâwi asi le, 

thufing a pumh mi chu thîrling khenh mi hâwi hen a bir hen a tlo. Kan ektê 
rangah Dawrâpu pakhat Pathian nih a pêk na mi asi. 

12Ka fapa, thil dang theih ding mi a um rih. Lasuibu lakah rîn hen a dawng awt 

lo le, na rêl tam tuk khawmah na dî lai. 

13Hi bang tla nûnah hin, thil pakhat cho sim ding a um: Pathian ṭih rawh, a 

thupêk zûl, hi bang tla zawng hi minung a siam na mi tla rang ding asi ruangah. 

14Pathian nih thil kan ti mi zawngah lâi a rêl awt le, a sia mi khawm a ṭha mi 

khawm, a thup hen thil ti mi tla khawm. 

La Tla La 

La Tla La 1 

1Solomon la lakah â dawh chem mi. 

La Pakhatnâk Nunau nih 

Nunau nih 

2Na mûr hen na ka châwchawk le; na dâwtnâk chu uain ngâk hen a ṭha dauh. 

3Sariak rimthâw hâwi na si le; na min duhkâi tak chu theihkumza asi. Ka nan 

dâwtnâk lakah zei nunau khawm nih lungiam sak kho asi lo. 

4Na sinah hawng ka put le, kan tek ving lai le; Ka lalchem hawng si le, na in 

kardang sungah hawng ka lûtpi. Munkhat hen kanna lâwm hen kan din lai le, 
thinlung tak hen a dâwt tawnhnâk kan nei lai. Nunau tla nih an duh mi a chê lo! 

5Jerusalem mi nunau tla, ka dum, sikhawmsele, kâ dawh, ramkaro mi Kedar 

puanin hâwi ka dum le, sikhawmsele lalchem Solomon in ah mi puanzâr hâwi 
hen kâ dawh. 

6Ka taksa langh dân lakah hawng ka zauh niam lah. Nî nih hawng ka lâk mi 

ruangah asi. Ka ṭapa tla ka tlûnah an thinrun le, grep dûm ah rian an ka ṭuantir. 
Mah a bulsân ding hen tik ka nei lo. 

7Ka dâwt mipa, hawng ka simh. Kha zeiah na ranrual tla na tlawngtir awt? Nî 

sûn chir ah, zeiah anna dîn awt? Zeirangah dawrâ vêngtu dang tla ranrual 
nâwngah a nan hâwl ding hen ka herh êu? Mipa nih 

8Nunau tla nih an duh chem mi mun na theih lo ma? Kal le, ranrual tla va zûl le, 

dawrâ vêngtu tla puanin kiangah na kêl tla rangah belh no va hâwl. 

9Ka duhtak, nang chu, rang nunau nih Pharoa kari nûktu rang mipa rangah a 

thinlung a thawktir mi hâwi hen mipa thinlung thawktirtu na si. 

10Na biangah mi na sam chu â dawh le, na ngâwng ah a liam mi chu lungsung 

hâwi asi. 

11Sikhawmsele na rangah ngûn chikchîn leh tangka hen thuam tla kan siam 

piak lai. Nunau nih 

12Ka lalchem chu a itnâk mun ah a zâu le, ka rim thâwtnâk hen a kiang chu ka 

khattir. 

13Hawng ka duhtu chu, ka ṭâng ah â ngauh liauah, murrah rimthâw a nam. 

14Hawng ka duhtu chu mâng chawmpâr hâwi Engedi ah grep dûm ah mi pâr a 

ên mi hâwi asi. Mipa nih 

15Ka duhtak, nâ dawh chiam e; na mitmeng ah dâwtnâk a lang! Nunau nih 

16Ka duh chem mipa, na mêl a ṭha a; ka thinlung na lawmhtir a! Belh ring chu 

kan ihkhun asi lai le; 

17sidar thing chu kan in kân asi lai, kan in tlûn thuanh chu far thing asi lai. 

La Tla La 2 

1Kei chu Saron ah mi mâng chawmpâr leh, tlâng ah tivakuam mi lili cho ka si. 

Mipa nih 

2Nunau lakah ka duh mi nu chu, ling nâwngah lili pâr hâwi asi. Nunau nih 

3Tumun thing nâwngah apple thei a um mi hâwi hen, mipa dang lakah ka duh 

chem mi chu tahkhiat asi. A thlaliah lakah to ding ka duh le, a rah chu ka tem 
le thungâi a thlum. 

4Puaituahnâk kardang kâu takah hawng ka kalpi le, ka tlûnah dâwtnâk puan a 

zâr. 

5Grep rah châr hen hawng ka chaktir le, apple thei hen hawng ka panhlâutir! 

Ka duh tuk ruangah ka uai thlo. 

6A kehlei kut hen ka lû a dawmh le, a vawrhlei kut hen hawng ka muai. 

7Jerusalem nunau tla, thu hawng ka tiamh u; sazuk chak tak leh sakhi hen thu 

tiam u, kanna dâwtnâk râwk lo ding hen. 

La Panihnâk 

Nunau nih 

8Hawng ka dâwttu hâu ka theih. Tlâng tlûnah a hawng tek le, keimah leikâng 

fûk hen tlâng a hawng tan. 

9Hawng ka duhtupa chu sakhi chaltuai leh sazuk chaltuai hâwi asi. Chunah mi 

kulh kiangah a dîr, langawtkawt ah â chuan le, châichêng kâk thawk hen a bih. 

10Hawng ka duhtu nih ka sinah thu a sim. Mipa nih Ka duh mi, hawng rawh; ka 

duhtak, ka sinah hawng. 

11Busik khawm a len rawh le; ruah khawm a hân rawh; 

12Pangdâr ah chawmpâr tla an ên. Tu hi lasak tik asi: Phâisen ah vaṭhu awnh 

hâu tla theih asi. 

13Theipi rah tla min anna dawmh rawh; grep pâr rim a lêng. Ka duh mi, hawng 

rawh; ka duhtak, ka sinah hawng rawh. 

14Nang chu vaṭhu lungpi kâk lakah â thup mi hâwi na si. Na mêl duhkâi hawng 

ka muhtir le, thinlung lâk tak mi na hâu hawng ka theihtir. 

15Kâwlui tla leh a fa tla chu, kan grep pâr an râwk lânah tleih na u. Nunau nih 

16Hawng ka dâwttu chu ka tâ asi le, kei khawm amah tâ ka si. 

17Zînglei ah thlivir a lêng tiang leh mûi a vei tiang hen, a ranrual chu lili pâr 

nâwngah râwl a tlattir. Hawng kîr, ka duhtak, sazuk hâwi hen, Bether tlâng ah 
mi sazuk chak hâwi hen. 

La Tla La 3 

1Ka ihkhun ah ka it liauah a zân peh hen it rawh, ka duh mi rangah ka mang 

leiah ka muh; Amah chu ka hâwl le, sikhawmsele ka tawng kho lo. 

2Khuapi sungah leh khuadung leh a ken tla ah ka kal. Ka duh mi chu ka va hâwl. 

Ka hâwl chiam le, sikhawmsele ka tawng kho lo. 

3Khuapi vêngtu khuapi sungah a suak mi tla nih an ka muh. “Hawng ka dâwttu 

nan muh ma?” ti hen ka deih na. 

4Annih chu ka kaltâk na kâ hen amah chu ka tawng rawh. Ka tleih pang le, ka 

nu in ka suaknâk kardang sungah ka kalpi lân lo chu ka thlah rerêng lo rawh. 

5Jerusalem nunau tla, thu hawng ka tiamh u; sazuk chak tak leh sakhi hen thu 

tiam u; kanna dâwtnâk râwk lo ding hen. 

La Pathumnâk 

Nunau nih 

6Ramkaro thawk hen meikhû lungpi hâwi hen a hawng kal le, sawlehtu tla nih 

an zuar mi rimthâw leh murrah rim a nam vung mi zei me si? 

7Solomon chu a laltophah tlûnah zawnh hen; Israel lakah kawrsen ṭha chem 

sâwmruk nih vêng bû hen a hawng kal asi. 

8An ektê hen nâmsâu mang thiam mi; râltuknâk ah mi râlṭha tla an si. An ektê 

hen nâmsâu anna put le, zân ah râlvêngtu an si. 

9Lalchem Solomon chu thing ṭha chem hen siam mi laltophah tlûnah to hen an 

zawnh. 

10A tung tla chu tangka hen luanh mi asi le; a tlûn khuh puan chu ngûn hen 

thuamh mi asi. A ngauhnâk chu puan senduk asi. Duhkâi tak hen Jerusalem 
nunau tla nih an tah mi asi. 

11Zion nunau tla, hawng ule, Lalchem Solomon chu zauh u. A nupi neih ni ah a 

lâwm hen a lâwptlo ni ah a nu nih â khuh mi lailukhuh â khuh. Mipa nih 

La Tla La 4 

1Ka duh mi, na dawh chiam e! Na puan khuh phên ah na mit ah dâwtnâk a lang. 

Na sam chu kêl rual Gilead tlângah anna lawk mi hâwi hen a thing nanak. 

2Na hâ chu dawrâ mul mêt kâ hen tak khawlh ver mi hâwi hen a ngo. Pakhat 

khawm a beuh lo; a ektê hen kîm fang hen â rual zat. 

3Na mûr chu puansen hâwi asi; na hawlh liauah thungâi duhrim a kâi. Na puan 

khuh thuam hen na biang a sen ak. 

4Na ngâwng khawm David insâng hâwi asi, a bial hen a tlawr, phaw sâng khat 

hêl dak hen ṭhi thlaih mi hâwi asi. 

5Na ṭâng chu lili nâwngah sazuk faphîr nih râwl an ei mi hâwi asi. 

6Murrah tlâng tlûnah rimthâw tlâng ah zînglei thlivir a hawng lêng hen khua a 

dei tiang hen ka um awt. 

7Ka duh mi nu, na dawh chiam e! Na rangtling a! 

8Ka nupi, Lebanon Tlâng ah mi ka sinah hawng rawh; Lebanon thawk hen ka 

sinah hawng. Amana tlâng tlûnah mi chu hawng ṭum le, chakeibaknei leh keitê 
umnâk Senir leh Hermon Tlâng ah mi chu hawng ṭum rawh. 

9Na mitmeng ka zauh mi lakah, ka thinlung tum chem leh ka nupi na si. Na 

ngâwng ah na ṭhi awih nih ka thinlung a lâk hep. 

10Ka nupi leh thinlung tum, na ka dâwtnâk nih hawng ka lawmhtir. Na ka 

dâwtnâk chu uain ngâk hen a ṭha dauh; na rimthâwtnâk chu rimthâw dang 
zawng ngâk hen a thaw dauh. 

11Ka duhtak, na mûr ah khuaitizû thlum a um; na hawlhkâ chu ka rangah nûk 

hâng leh khuaitizû asi. Na nipuan lakah Lebanon tlâng ah rimthâwtnâk 
zawzawng a um. 

12Ka thinlung tum, ka nupi chu, a thuptê hen a um mi dûm, kulh pang mi dûm, 

amah rang bîk ah thil chîng mi châwmtu tinungva umnâk asi. 

13Thei dûm ah pomegranete hâwi hen an kho le, rah ṭha chem hen an rah, 

henna leh nard khawm an sam lo, 

14safron, calamus leh cinamon rimthâw chi kip a um. Chunah chun murrah leh 

aloe, rimthâw chem zawzawng tla a kho. 

15Tinungva tla nih dûm chu a chinh le, tiva tla, tivatê tla chu Lebanon tlâng thawk 

hen a luang. Nunau nih 

16Mar thli, a ṭhangh rawh, sim thli, ka dûm ah hawng lêng le, rimthâw hen khattir. 

Hawng ka dâwttupa chu a dûm ah hawng sele, theirah a ṭha chem mi ei seh. 
Mipa nih 

La Tla La 5 

1Ka lungduh, ka nupi, ka dûm ah ka lût. Ka rimthâw leh murrah ka pumh; ka 

khuaitizû leh a thlâr tla ka ei; uain leh nûk ka din. Nunau tla nih Hawng ka duhtu, 
din le ei rawh, dâwtnâk hen na khim lân lo din rawh! 

La Palinâk 

Nunau nih 

2Ka it karah ka thinlung chu â ṭhang. Ka mang leiah hawng ka duhtu nih inkhâr 

a hawng kik. Mipa nih Ka duhtak, ka lung duh, ka vaṭhu, hawng ka lûttir. Ka lû 
chu dâmtî nih a chinh le, ka sam chu sûm nih a dâmtir. Nunau nih 

3Thuam lo hen ka um le, zeirangah ka thuam nawlh êu lai? Ka kê ka ṭâwl le, 

zeirangah ka nâwmtir nawlh êu lai? 

4Hawng ka dâwttupa nih inkhâr a hawng tleih le, nâi tek hen a um ti ka theih le 

ka thinlung a châng. 

5Lût tir ding hen tîm chia hen ka um. Inkhâr ka awng liauah, ka kut murrah ka 

chulh le, murrah hâng hen ka kutdawng tla ka chulh. 

6Hawng ka dâwttupa chu inkhâr ka awng piak le, sikhawmsele, a kal ving rawh. 

A aw-hâu theih ka duh a! Ka hâwl le, sikhawmsele ka tawng kho lo rawh; ka 
auh le, sikhawmsele hawng ka sâng mi hâu ka theih lo rawh. 

7Khuapi vêngtu tla nih an hawng ka tawng le, an hawng ka vuak le, an hawng 

ka liamh; khuapi kulh vêngtu tla nih ka lukhuh an thlêk. 

8Jerusalem nu tla, hawng ka dawttupa nan muh chun, amah duh ruangah ka 

uai thlo rawh ti simh ding hen ka sinah thu a tiam u. Nunau tla nih 

9Nunau lakah â dawh chem mi nu, an dâwttupa chu midang hen â dang mazei? 

Nunau lakah mêlṭha chem na si. Na sinah thu kan tiamh ding hen, a 
thâwngthâng chu tluk a chê mi zei me um? Nunau nih 

10Hawng ka dâwttupa chu a mêl a ṭha hen a chak; mi sîng khat lakah amah a 

ṭha chem. 

11A mêl a sen ak le, a tlawr dan; a sam khawm a kir that, langâk hâwi hen a 

sam a dum thlak. 

12A mitmeng chu tivatê a luang mi kiangah vaṭhu â dawh dek mi hâwi asi. Vaṭhu 

tla chu nûk hâng hen anna khawlh le, tiva kiangah an dîr. 

13A biang chu dum duhkâi tak belh leh rimthâw a khat mi hâwi asi. A mûr chu 

lili hâwi asi le, murrah hâng hen chinh asi. 

14A kut tla chu a chuang le, lung sung pizung â bunh. A taksa chu sâihâ a tlawr 

mi lakah saphir lung an thuamh mi hâwi asi. 

15A êl tla chu alasbaster tung ngûn tâwbala lakah toh mi hâwi asi. Lebanon 

tlâng ah sidar insâng hâwi hen a rokual. 

16Châwchawk ding hen a kâ a thlum le; a umdân nih ka thinlung a tawng. 

Jerusalem nunau tla, Hawng ka dâwttu chu chu hâwi asi. Nunau tla nih 

La Tla La 6 

1Nunau lakah â dawh chem mi, kha zeiah a nan dâwttu a kal? A nan dâwttu 

kalnâk lampi hawng kan simh le, churawhchun amah tawng ding hen kan ṭangpi 
kho lai. Nunau nih 

2Hawng ka dâwttu chu a dûm ah thing rimthâw chîngnâk mun ah a kal. A dûm 

ah a ranrual râwl a tlattir ding hen a kal le, lili pâr a kawih. 

3Hawng ka dâwttu chu ka tâ asi le, kei khawm amah tâ ka si; lili mun ah a ranrual 

tla râwl a tlattir. 

La Pangânâk 

Mipa nih 

4Ka duh mi nu, Jerusalem hâwi hen nâ dawh le, Tirzah khuapi hâwi hen duh na 

kâi, hi bang khuapi rokual chê tak hâwi hen. 

5Na ka zauh mi a her ving; sal ah an hawng ka tleih. Gilead tlâng ah kêl rual 

anna lawk sup mi hâwi hen na sam â thing. 

6Na hâ chu dawrâ rual tak khawlh ka mi hâwi hen a ngo. Pakhat khawm a beuh 

lo, an ektê hen kîm fang hen â rual zat. 

7Na puan khuh thuam hen na biang a sen ak. 

8Lalchem nih lalnu sâwmruk nei sele, nupisûn sâwmriat nei seh. Nungâk tla rêl 

lo hen! 

9Sikhawmsele pakhat cho ka dâwt le, vaṭhu hâwi hen duh rim a kâi. A nu nih 

chun amah cho fanu a nei mi asi le, a nu nih a fa dâwt tak asi. Nunau zawzawng 
nih an zauh le, an sawr; Lalnu leh nupisûn tla nih amah sawr hen la an sak. 

10A mi zauh khuadei hâwi asi mi hi âu me? Anih chu â dawh hen a chêu pap. 

Nî leh thlâ hâwi hen mit a ser. 

11Almon thing nâwngah thing keuh tla tivakuam mi zauh ding leh grep nah a 

chawrh thar mi zauh ding hen pomegranete pâr zauh ding hen ka va ṭum. 

12Na ka duh mi ruangah ka tha a thir; râltuk ding hen kari khalhtu hâwi ka si. 

Nunau tla nih 

13Sulam nungâk, lâm rawh, lâm rawh. Na lâm mi ka nan zauh lai. Nunau nih 

Zeirangah zauhtu tla tlar karah ka lâm mi zauh ding nan ka duh? Mipa nih 

La Tla La 7 

1Nungâk chê tak na si! Na kê pheikawk na bunh mi nih a nan dawhtir. Na êl chu 

thilsiam thiam mi tla nih an siam mi hâwi asi. 

2Uain rimthâw suak kho lo thlo ding mi dûr a um. Chunah chun wheat fâng têl 

a um, lili nih a kulh dak. 

3Na ṭâng chu sakhi phîr leh sazuk panih hâwi asi. 

4Na ngâwng chu sâihâ insâng hâwi asi. Na mit tla chu Hesbon khuapi rokual 

tak, kulh kawtkâ kiangah mi tili hâwi asi. Na nâr chu Lebanon ah mi insâng 
duhkâi tak, Damaska vêngnâk ah um mi hâwi asi. 

5Na lû chu Karmel Tlâng hâwi a sâng. Na samphiar chu mâimaw puan ṭha chem 

hâwi hen a lek. A dawhnâk nih lalchem thinlung a purh. 

6Na ṭha chiam e, nâ dawh chiam e; na dâwtnâk ah lâwmnâk a rangtling. 

7Tûm kûng hâwi hen nâ dawh le, na ṭâng chu tûm rah sûr hâwi asi. 

8Tûm kûng ah a rah kawih ding hen ka kâi lai. Kei rang chun na ṭâng chu grep 

rah sûr hâwi asi. Na thaw rim chu apple rim a nam. 

9Na kâ nih uain ṭha chem mi a bangh. Nunau nih Uain hâng chu ka dâwt mi pa 

leiah luang sele, a hâ leh a mûr lakah luang seh. 

10Kei chu hawng ka dâwttupa tâ ka si le, thungâi hawng ka duh. 

11Ka duhtak, hawng le, pangdâr leiah kan kal lai le, khua tla ah kan va riak lai. 

12Zîngtê ah kan thawk lai le, grep tla an kho rawh ma, an pâr a parh rawh mawh, 

pomegranate tla an pâr rawh ma kan va zauh lai. Chunah chun kan dâwtnâk 
kan pêk lai. 

13Aidî rim leh kan in kiangah theirah thaw zawzawng rim tla na thâwng lai. Ka 

duhtak, dâwtnâk li leh dâwtnâk thar na rangah ka nei ko. 

La Tla La 8 

1Ka nu nih a ṭângkâ ah a nan châwm mi ka unaupa si le, nang hi ka nan duh. 

Churawhchun, tualmâi ah ka nan tawng khawmah ka nan châwchawk kho 
rerêng, âukhawm nih pawi an ti ding asi lo. 

2Ka nu in ah ka nan kalpi lai, chunah chun dâwtnâk na ka sîntir ding hen. Ka 

uain rimthâw ka nan pêk lai le, ka pomegranate hâng ka nan dintir lai. 

3Na kehlei kut hen ka lû na dawmh le, na vawrhlei kut hen na hawng ka muai. 

4Jerusalem nunau tla, kanna dâwtnâk nawktir lo ding hen thu ka sinah a tiam 

u. 

La Paruknâk 

Nunau tla nih 

5Âu me si ramkaro thawk hen a dâwttu hen kutsih bû hen an hawng mi khi. 

Nunau nih Apple thing tangah na suaknâk mun ah kan nan ṭhangh. 

6Mikip duhlo ding hen na thinlung khâr le, keimah lâwng hawng ka duh, keimah 

lo chu âukhawm na kut hen sih lah na. Dâwtnâk chu thihnâk hâwi hen thil a ti 
kho le, duhnâk chu thihnâk hâwi ber hen a chak. Meialh a hawng suak le, mei 
a tlân mi hâwi hen a kâng. 

7Tî khawm nih a mih kho lo; tîlian tla khawm nih a neh kho lo. Âuzawng nih a 

neihnâk hen dâwtnâk châwk a tum chun, zauhnawmh a tawng salam lai. Nunau 
ṭapa tla 

8Farnu nungâk notê kan nei le, a nûk a bawm cho rih. Tlangvâl nih an hawng 

helh tikah a rangah zei kan ti lai? 

9Anih chu kulh dâi asi chun, tangka insâng ah kan sak lai. Sikhawmsele anih 

chu kulh kawtkâ asi chun, sidar thing hen kan kulh lai. Nunau nih 

10Kei chu kulh ka si le, ka nûk tla chu a insâng tla an si. Hawng ka dâwttupa nih 

a lakah lungâwinâk leh thlangamnâk ka nei mi a theih ko. Mipa nih 

11Solomon nih Baal Hamon an ti mi mun ah grep dûm a nei. Phâisen neitu tla 

nih a sinah siah an châwi le, minung pakhat nih tangka sâng vima an pêk. 

12Solomon chu sâng tangka lakah â lâwm le, phâisen neitu tla sinah zanih 

tingvo a siam. Kei khawm nih grep dûm ka nei bâk! 

13Ka dâwt mi, dûm thawk hen na hâu hawng ka theihtir; ka hâwi tla nih na thusim 

theih ding hen an bawh ko. Nunau nih 

14Hawng ka dâwttu, rimthâw khonâk tlâng ah sazuk leh sakhi chal tuai hâwi hen 

ka sinah hawng rawh. 

Isai 

 

Isai 1 

1Hi lasuibu lakah hin, Uziah, Jotham, Ahaz leh Hezekiah Juda lalchem an si 

liauah Amoz fapa Isai sinah Pathian nih Juda tla leh Jerusalem thu a sim mi rîn 
asi. 

Pathian Nih A Mi Tla 
Fâk Tak Hen A Fâi 

2LALPA nih, “Tual leh vân, ka thusim ngâi u! Fa ka châwm na mi tla, ka lakah 

an hel. 

3Ran nih a dâwngpu a theih le, sanatung tla nih an dâwngpu nih râwl a pêk na 

mi mun an theih. Sikhawmsele ka mi Israel tla ngâk hen an theih dauh. Annih 
nih chun an theih lo thlo,” a ti. 

4Mi vânduai, phun sual tak, râwk hen um mi leh misual nan si! Nan sualnâk nih 

a nan niamtir na! LALPA Israel Pathian thenhlimh chu nan duh lo le, dunglei 
nan sît. 

5Zeirangah a lakah hel kumza hen nan um? Rêp hen um ma nan duh nget rih? 

Israel, na lû chu liam mâ nih a tuam pang le, na thinlung leh na dawnruatnâk 
khawm a ngawr. 

6Na lû sîp thawk hen na kezaphah tiang hen na taksa lakah a himnâk rêng a 

um lo. Thî a suak mi leh mâ leh liam mâ nih an tuam pang. Na liam mi mâ tla 
chu ṭâwl hen tuam asi lo. Zei turpâng khawm buaih asi lo. 

7Na ram chu râwk hen a um le, na khuapi tla chu tual ah duah hen a um. Na 

zauh ko liauah ramdang minung nih na ram an lâk le, thil zeizawng an râwk 
hep. 

8Jerusalem chu mâk hen a um le, khuapi hual mi lakah grep dûm ah vêngtu 

umnâk basâ mawh chawngma phâisen ah mi basâ vêngtu neilo hâwi asi. 

9LALPA zeizawng tikho nih a thibang zeimaw mi zuah na lah sele chu 

Jerusalem chu Sodom leh Gomorah hâwi hen râwk dep hen a um lai. 

10Jerusalem, na lâirêltu leh na minung tla chu Sodom leh Gomorah ah um mi 

tla hâwi an si rawh. LALPA nih na sinah thu a nan simh mi hi ngâi rawh. Kan 
Pathian nih a nan sîntirnâk ah hin ngâi set rawh. 

11Anih nih chun, “Ka sinah bâwlnâk nan ka ap mi zawzawng tla hi duh ding hen 

ma nan ka ruat? Ka sinah bâwlnâk ah dawrâ tla duah ding hen nan hawng ap 
mi leh nan ran ṭha thâu tla chu ka rangah a tam tuktarâi rawh. Chawchal leh 
dawrâ leh kêl thisen ka nengtawr rawh. 

12Ka sinah sawnh ding hen nan hawng liauah hi bang hawng put ding hen âu 

nih a nan ngiar na? Ka Biakin hawng sirh ding hen âu nih a nan ngiar na? 

13Nan thil ap nan hawng put mi chu a thawt ko asi. Rimthâw nan duah mi rim 

khawm ka fih asi. Nan Thlathar Kût, nan Dinhni leh nan phung pumh ni tla nan 
sualnâk nih a râwk hep mi lakah ka tel kho lo. 

14Nan Thlathar Kût leh nanna lâwmnâk ni khawm ka hua le; ka rangah thilrit leh 

nengtawr kâi asi. 

15“Thlacham hen nan bân nan phar tik khawmah ka nan zauh na ding asi lo. 

Zeizat tal thlacham khawm ule, nan kut chu thisen a buaih hep ruangah kan 
ngâi piak na ding asi lo. 

16Thiang ver hen a ṭâwl u. Thilsual nan ti mi ka muh mi tla hi bâng u. 

17Asi, thilsual ti bâng ule, thildik ti a sîn u. Diknâk ti hen um mi tla chu zauh ule, 

nehsawh hen um mi chu ṭangpi na u, mi ngâkṭah tla ṭanh ule, numei tla hum na 
u,” a ti. 

18LALPA nih, “Tuah thu kan rêl lai. Nan sualnâk chu sen khawmsele, vûr hâwi 

a vâr hen ka nan ṭâwl na lai. Nanna buaih mi chu sen duk rê khawmsele, samul 
hâwi hen nan vâr lai. 

19Ka thu cho nan ngâi chun, ram lakah a suak mi thil ṭha tla nan ei lai. 

20Sikhawmsele nan ka siarlo mi asi chun, vânduai tak hen nan thi lai. Kei LALPA 

nih ka sim asi,” a ti. 

Khuapi Sual 

21Khuapi zumhkâi tak chu mi hur â zuar mi hâwi asi rawh! Veikhat chu mirep tla 

hen an khat le, sikhawmsele tu lam chu mi thahtu karo an um. 

22Jerusalem, veikhat chu tangkasa hâwi na si, sikhawmsele tu lam chu zei rua 

khawm na tlâk lo rawh; uain ṭha hâwi na si le, sikhawmsele tu lam chun tî hâwi 
cho na si rawh. 

23Na ruitu tla chu hel hen mifîr tla hâwikawmh an si rawh; thilpêk leh nawhnâk 

duhtu an si kumza. Mi ngâkṭah tla khawm lâirêlnâk ah an hum na lo, numei tla 
thunawk sim mi khawm an ngâi piak duh na lo. 

24Churuangah tuah LALPA zeizawng tikho, Israel Pathian thiltikho tak nih a sim 

mi chu ngâi rawh. “Na lakah phû ka lam awt, ka mêlma leh nangnih nan ka 
nawktir lai lo rawh. 

25Na lakah thil ka ti awt. Thîr an tliangtir mi hâwi hen ka nan thiangtir lai le, na 

nawmhnâk zawzawng chu ka lawnh phin lai. 

26A lânah mi hâwi hen simhtu leh lâirêltu ka nan pêk lai. Churawhchun 

Jerusalem chu khuapi rep leh zumhkâi asi, an ti lai,” ti hen. 

27LALPA chu mirep asi ruangah Jerusalem leh chunah mikip sual rim rawh mi 

tla chu a hum na lai. 

28Sikhawmsele, a lakah sualtu leh heltu tla chu a veih na lai le; amah kaltâktu 

zawng chu a thah na lai. 

29Thing nan sawnh mi leh dûm thenhlimh nan siam mi tla chu nanna sîr lai rawh. 

30Oak thing a uai le, a thi awt mi hâwi leh dûm âukhawm tî tawih lo mi hâwi na 

si lai. 

31Meichi nih fapawn a khangh mi hâwi hen mi thiltikho tla chu an thilsual ti nih 

a veih na lai le, chu siat leh râwknâk chu âukhawm nih an khap kho lai loh. 

Isai 2 

Zungzâl Thlangamnâk 
(Mik 4.1-3) 

1Hi bang thuchah tla hi, Juda leh Jerusalem thu ah Amoz fapa Isai sinah Pathian 

nih a pêk mi chu asi: 

2Ni a hawng tlung ding mi lakah Biakin umnâk tlâng chu tlâng dang zawzawng 

ngâk hen a sâng chem mi asi lai le, tlâng zawzawng tlûn leiah a fawng lai. Phun 
tamtak tla chu tî luang hâwi hen an hawng lût lai. 

3Chu tla nih chun, “Israel Pathian Biakin leiah LALPA tlâng ah kan kâi lai. A 

duhzia thil ti ding hen hawng kan sîntir lai; amah lampi thîm lakah kan kal lai. 
LALPA sîntirnâk chu Jerusalem ah a um lai le; Zion ah a mi tla sinah thu a sim 
lai,” an ti lai. 

4Phun rokual tak lakah remlonâk thu ah lâi a rêl lai. An nâmsâu tla chu phâisen 

ah an dêng lai le, an fei tla chu phâisen nâwnnâk thîr zum rangah an dêng lai. 
Phun tla chu râltuk ding hen an kal lai lo rawh, râltuk ding khawm timhtuahnâk 
an nei lai lo rawh. 

5Jakob thlâk tla, tuah LALPA nih chêu hawng kan pêk mi lakah kan kal lai! 

Mi Zûm Tla Veih An Si Lai 

6Pathian, na mi Jakob thlâk tla chu na kaltâk na rawh! Ram chu saklei leh 

Philistia ram thawk hen hawng mi dâwithiam tla hen an khat rawh. Mi nih 
ramdang umdân an châwng. 

7An ram chu ngûn leh tangka hen a khat le, an neih kil khawm dih ti a um lo. An 

ram chu rang hen a khat le, an kari tla khawm dawng ti a um lo. 

8An ram chu milem hen a khat le, anmah kut ngelchel hen an siam mi thil tla 

chu an sawnh. 

9Mikip nâutir hen ningzak saih an si lai. LALPA, ngaihdam rîlmâl lah na! 

10LALPA thinthawknâk leh a thiltikhonâk leh rokualnâk thawk hen ruangsuak 

ding hen tlâng ah lungpûk ah mawh khur an chawh mi sungah anna thup lai. 

11Minung khâwngnâk dawnghnâk, minung zûmnâk veihnâk a hawng tlung awt. 

Churawhchun LALPA amah cho chu chungnungtir hen a um lai. 

12Chu ni ah chun LALPA zeizawng tikho nih mikip thiltikho tla, mi puar tla, mi 

zûm tla a nâutir na lai. 

13Lebanon tlâng ah dar thing sâng tla leh Basan ram ah oak thing tla chu a râwk 

lai. 

14Tlâng sâng tla leh tlâng tênau tla chu rualrang hen a siam lai. 

15Kulh tla leh insâng tla khawm rual rang hen a siam. 

16Lawnglian chem leh â dawh chem mi tla khawm a piltir lai. 

17-18Minung khâwngnâk tla chu a dawng lai le, minung zumhnâk tla chu veih asi 

lai rawh. Milem tla chu veih phin asi lai le, LALPA amah cho chu chu ni ah 
chungnungtir hen a um lai. 

19LALPA chu tual ninh ding hen a hawng kal tikah chun a thiltikhonâk leh a 

rokualnâk leh a thinthawknâk lakah mi ruangsuak ding hen, mi tla chu tlâng ah 
mi lungpûk ah leh khur an chawh mi sungah anna thup lai. 

20Chu ni a hawng tlung tik chun, an siam mi ngûn leh tangka milem tla chu an 

lawnh ving lai le, zabui leh balâk tla sinah an mâk lai. 

21LALPA chu tual ninh ding hen a hawng tik chun, a thinthawknâk leh a 

rokualnâk leh a thiltikhonâk lakah mi chu ruangsuak ding hen tlâng ah mi pûk 
ah leh khur lakah anna thup lai. 

22Thi kho mi minung tla chu zumh lah rawh. Zei me an chawhchânnâk um? 

Jerusalem Ah Nawknâk 

Isai 3 

1Tuah Lalpa, LALPA Zeizawng tikho nih Jerusalem ah mi leh Juda lakah mi thil 

zawzawng leh mi zawzawng nih anna ngauhsannâk zawzawng a lâk ving awt. 

2An buh leh an tî, an mi ralṭha leh an kawrsen tla, an lâirêltu leh an khuavâng 

tla, an chamchawh thiam tla leh an mi thiam tla, 

3an râltuk kawrsen tla leh zapi minung ruitu tla, an mi thuthiam tla leh thil a 

hawng um ding mi theih ding hen dâwi mangtu tla a lâk ver na awt. 

4LALPA nih zapi minung tla lakah mipa ngâksia a ṭhang zawh lo mi lâirêltu ah 

a mang awt. 

5Khatlei khatlei a nâuneh tawnh hen an um lai. Seino tla nih anmah ngâk upa 

an zah lai lo le, zeikhawm chawhchân lo mi tla khawm nih an hotu an zah lai 
loh. 

6Chi khat lakah thurêltu tla nih an tam dân hâwi hen mi pakhat an thîm ni tik a 

hawng tlung lai le, a sinah, “Nang chu nei lo khawm le ruk ding zeimawh na nei, 
churuangah hi nawknâk lakah hin hawng kan ruitu si rawh,” an ti lai. 

7Sikhawmsele, anih nih, “Kei si lah seh! Ka nan ṭangpi kho na lo. Buh leh nipuan 

khawm ka nei lo. Nan ruitu ah hawng ka siam lah u,” ti hen a sâng lai. 

8Asi, Jerusalem chu â râwk rawh! Juda chu a tlû rawh! An thusim leh an thilti 

zawzawng chu LALPA donâk hep asi; fiang tak hen Pathian khawm an siarlo. 

9An thinlung ruat chu anmah lakah a tlâ lai. Sodom mi tla hâwi hen langngân 

hen thilsual an ti. Anna râwk le, anmah tlûnah an tlungtir. 

10Mirep tla chu anna lâwm lai le, an rangah thil zeizawng a tluang lai. An 

rianṭuan tha fâk lakah anna lâwm kho lai. 

11Sikhawmsele misual chu siat leh râwk hen an um le; midang tlûnah thil an ti 

mi tla chu anmah tlûnah ti hen a um lai. 

12Tangka pûktirtu tla nih ka mi tla an nehsawh na le, lei anna batnâk tla nih an 

perpet na. Ka mi le tla, an rui natu tla nih a mahlo leiah an kalpi na le, 
churuangah zei lei lampi ah pial ding asi ti nan theih loh. 

LALPA Nih A Mi Tla Lâi A Rêl 

13LALPA chu a thunawk sim ding hen tîm zet hen a um le, a mi tla lâirêl ding 

hen â tîm zet rawh. 

14LALPA nih a mi le tla lakah upa leh ruitu tla chu lâirêl piak na ding hen a put 

na. Hi phiarnâk hi a siam: “Mi grep dûm tla nan va rawk le, mipâm thil nan lâk 
mi hen nan in tla nan khattir. 

15Ka mi tla siat leh rawk ding leh mipam tla nâuneh ding hen thuneihnâk nan 

nei lo. Kei LALPA Zahkâi, Zeizawng tikho nih chu chu ka sim asi,” a ti. 

Jerusalem Nunau Tla Simkannâk 

16LALPA nih, “Zauhnik u, Jerusalem nunau zumh zia khi! An vântâu bû hen an 

kal. Pherh tak hen an um. Dînpei hen an kê an kâr le, an kêreng ah mi kekhâng 
âwn sisir hen. 

17Sikhawmsele ka rêp na lai le, an lû ka mêt na lai le, kâwng lel hen ka siah na 

lai,” a ti. 

18LALPA nih Jerusalem khua mi nunau tla nih, anna zûm phah mi anna ruk mi 

thuam, an kê khâng tla, an lû ah mi tla, an ngâwng ah mi tla, 

19an tâi ah mi tla a lâk piak hep na ding mi ni a hawng tlung awt. An nipuan 

khuh tla leh an lukhuh tla; 

20dâwithiam tamh mi an bân ah leh an tâi ah anna khimh mi tla; 

21an kutdawng mi pizung leh an nâr ah anna thlaih mi tla; 

22an kawrfual dawh tak zawzawng tla, nunau kawrfual tla, mipa kawrfual tla leh 

tangka sâwngkhâwi tla; 

23suak leh langhnâk thuam tla, an mêl nâwtnâk puannêm leh upâwng tla, an lû 

khuhnâk puan sâu tla lâk ver asi lai. 

24Rimthâw mang ding ngâk hen an rim lam a sia lai; tâisâwm ṭha sâwm ding 

ngâk hen rirual hen tâi anna sâwm lai; sam dawh nei ngâk hen an lû lam a 
kâwng lai; puan ṭha aih ngâk hen salâpuan anna aih lai. Anna dawhnâk chu 
ningzakkâi hen a hawng um lai. 

25Asi, khuapi ah mi tla, a chak chem mi tla khawm râltuknâk ah an thi lai. 

26Khuapi kulh kawtkâ chu a lungfâk hen a ṭap lai, khuapi chu nunau nipuan lît 

rel hen a to mi hâwi hen a um lai. 

Isai 4 

1Chu ni a hawng tlung tik chun nunau pasarih nih mipa pakhat an tleih lai le, a 

sinah, “Mah a châwm kho hen nipuan khawm kanna vurh kho le, sikhawmsele, 
zângfahtê hen kan pasal kan ti lai le, churawhchun pasal neilo hen ningzakkâi 
tak hen kan um lai lo rawh,” an ti. 

Jerusalem Chu Tharh Nawlh Asi Lai 

2LALPA nih thil phun tla ram lakah tamtak a kho hen dawh tak hen a siam ni 

ding a hawng tlung awt. Israel mi a thibang tla chu ram lakah an chîng mi thlâi 
an tawng mi lakah anna lâwm lai le, an rinhsan lai. 

3Jerusalem ah a thibang an um mi tla LALPA nih a thîm na mi chu, thenhlimh 

an ti na lai. 

4LALPA nih a thiltikhonâk hen phun tla chu lâi a rêl piak hen a thiangtir na lai 

le, Jerusalem ah sualnâk tla leh thisen suah mi tla chu a ṭâwl peng lai. 

5Churawhchun Zion Tlâng leh chunah anna pûm mi zawzawng tlûnah chun 

LALPA nih sûn nî tangah sûm leh zân ah meikhû leh meialh chêu tak a hawng 
fial lai. Chu khuapi chu Pathian rokualnâk nih a tuam hen a hum lai. 

6A rokualnâk nih khuapi chu sûn nî linh lakah mi a dulh lai le, thli leh ruah lakah 

mun him leh dawrnâk ah a siam lai. 

Isai 5 

Grep Dûm La 

1Hi la ka nan sak piak liauah hin ngâi, ka hâwipa leh a grep dûm la asi: Ka 

hâwipa nih tual ṭha tak tlâng tlûnah grep dûm a nei. 

2Tual a chawh le, lung a lawnh hep le; grep ṭha chem mi tla a phun na. A 

vêngnâk ding hen insâng a sak le, grep chîlnâk ding hen khur a chawh. Grep 
min tik ding a ngâk le, sikhawmsele grep tla chu a thur hep. 

3Churuangah ka hâwipa nih, Nannih Jerusalem ah um mi tla leh Juda mi tla, ka 

grep dûm leh keimah kar lakah mi thu hi tuah lâi hawng rêl u. 

4Hi rangah ka ti mi lakah hin ka palh mi a um ma? Zeirangah grep ṭha si ding 

ka ruat mi hawi silo hen a hawng thur zia? 

5“Hi hâwi hen ka grep dûm hi ka ti nik kher lai; a kiangah mi dâi ka awnh ver lai 

le, a kulh vâm tla ka râwk hep lai le, ramsa tla ka eitir na lai le, ka chîltir dip na 
lai. 

6A tlûnah belh bua tul hen ka chawrhtir lai. A ngê tla khawm ka tan lai lo le, tual 

khawm ka rît awt lo; chu hâwi ding ngâk hen belh leh ling hen ka tuamtir pang 
awt. Vândâwm khawm a tlûnah ruah sûrtir lo ding hen ka khap awt,” a ti. 

7Israel chu LALPA zeizawng tikho grep dûm asi; Juda mi tla chu grep phun mi 

tla chu an si. Thil ṭha an ti ding hen an lakah a lungum le, sikhawmsele chu 
ngâk hen mi lam an thah. Thil dik an ti ding hen a lungum le, sikhawmsele, 
anmah ruangah tuartu tla chu diknâk duh hen an âu. 

Mi Nih Thilsual An Ti Mi Chu 

8Râwk leh siat hen na um rawh! Na nei rawh mi sap singsuan ding hen phâisen 

leh in tla na châwk. Sâwtlotê ah hi mun ah âumawh an hawng um ding hen mun 
a um lai lo le, nangmah cho ram lakah na um lai. 

9LALPA Zeizawng tikho nih thu a sim mi ka theih, “Hi bang in lian pipi leh ṭha 

tatak tla hi a karo hen a um lai. 

10Grep zûn acre ngâ mun lakah uain gallon nga cho tawng asi lai. Fâng chî 

kilogram zâ leh sâwmriat nih fâng kilogram leiriat cho a suah lai,” a ti. 

11Râwk leh siat hen na um rawh! Zîngtê na thawk le, zû din na dawmh le, zânlei 

tiang hen na rî. 

12Na puai lakah ṭingṭang leh khuang leh theikhang tum hen leh uain tla nan din. 

Sikhawmsele LALPA nih zei thil a ti na theih lo. 

13Churuangah rêngtlâk hâwi hen an kalpi ving lai. A nan rui natu chu buh ngei 

hen an thi lai le, mi zapi tla chu tîhâl hen an thi lai. 

14Laikulh thihnâk chu anmah ruangah a sungvâng le, a kâ kâu tak hen a âng. 

Jerusalem ah milian tla leh zapi minung râk churmar bû hen an dawlh hep na. 

15Mikip ningzak hen an um lai le, â zûm mi zawzawng tla khawm an nâu lai 

rawh. 

16Sikhawmsele LALPA Zeizawng tikho nih chun a rokualnâk chu a thilti dik hen 

a zauhtir le, a thenhlimh zia chu a mi le tla lakah lâirêlnâk hen a langhtir. 

17Chu khuapi â râwk mi lakah chun, dawrâ tla nih belh an ei lai le, kêl tla nih 

belh ningno an tawng lai. 

18Râwk leh siat hen na um rawh! Na sualnâk lakah mi suak kho na si lo rawh. 

19“LALPA nih ti ding hen a sim mi chu khulrang tak hen ti seh, chu tikah kan 

muh kho lai. Israel Pathian thenhlimh nih a thiltum chu zawh ko seh; a thinlung 
ah zei a um kan zauh lai,” na ti. 

20Râwk leh siat hen na um rawh! Sual chu ṭha na ti le, a ṭha mi chu sual na ti. 

Mûi chu chêu na ti le, chêu chu mûi na ti. A khâ mi chu a thlum na ti, a thlum mi 
chu a khâ na ti. 

21Râwk leh siat hen na um rawh! Fing leh theih hen na ruat. 

22Râwk leh siat hen na um rawh! Uain palang ah râlṭha tla! Telh hen din tikah 

râlṭha hen ṭihnâk neilo mi! 

23Sikhawmsele nawhnâk ruangah misual chu dik hen na siam, midik lam chu a 

dik sual lebang lai ti hen na vêng rêt. 

24Churuang chun LALPA Zeizawng tikho Israel Pathian thenhlimh nih hawng 

kan sîntir mi na duh lo ruangah, fapawn leh belh châr mei nih a khangh mi hâwi 
na si lai le, na ram tla a pawng hen na pâr tla a châr lai le, sêm ving na si lai. 

25LALPA chu a mi le lakah a thinrun le, anmah rêp ding hen a kut a zangh. 

Tlâng tla â nîn lai le, a thi mi ruak tla chu nâwm pawng hâwi hen khua lâi ah 
mâk asi lai. Chu khawmah LALPA thinthawknâk chu a bâng lai lo rih le, anmah 
rêp ding hen a kut chu a zangh nget lai rih. 

26Lât tak a um mi phun tla chu kawh ding hen LALPA nih theihtirnâk a pêk. Tual 

dawnghnâk ah mi tla hawng ding hen sûrsîk hen a kawh na. Chun hinah chak 
tak leh rang tak hen an hawng! 

27An lakah âukhawm a dî mi an um lo; âukhawm an lakah an bah lo. Âukhawm 

an ngû hen an it lo. An tâisâwm khawm a pelh lo; pheikawk rî khawm a chat lo. 

28An thalzum tla chu a hâr, an chanhtiang khawm kah ding hen tîm chia asi. An 

rang tin tla chu lung hâwi hen a chang, an kari kê khawm thlivir â hêl mi hâwi 
asi. 

29An kawrsen tla chu chakeibaknei nih sa a seh mi âukhawm nih suh kholonâk 

ah a kalpi ving le, a hûk mi hâwi hen hâu an suah. 

30Chu ni a hawng tlung tik chun, Israel tlûnah tipi rihâu hâwi hen hâu an suah 

lai. Hi ram hi zauhnik! Mûinâk leh hamhnâk! Chêu chu mûi nih a dawlh hep. 

Isai 6 

Pathian Nih Khuavâng Si 
Ding Hen Isai A Kawh 

1Lalchem Uziah thih kum ah LALPA ka muh. Laltophah ah a to le, sâng tak ah 

chungnungtir hen a um le, a kawrfual nih Biakin pumpi a khattir. 

2A kiangah chun thilsiam meialh hâwi mi an dîr le, thla paruk seng an nei. 

Thilsiam kip nih an thla panih hen an mêl an huh le, panih hen an tak an khuh, 
thla panih hen an zuang. 

3An ektê hen anna auh tawnh: “A thenhlimh, A thenhlimh, A thenhlimh! LALPA 

Zeizawng tikho chu a thenhlimh! A rokualnâk nih laikulh a khattir,” ti hen. 

4An hâu nih Biakin lungphûm a tlirh, Biakin khawm meikhû hen a khat. 

5Kei nih, “Kei rangah lungumnâk a um lo rawh! Thu sual ka simnâk mûr ruangah 

mi vânduai ka si, thu sual simtu nâwngah um mi ka si. Sikhawmsele, ka mit 
ngelchel nih Lalchem, LALPA Zeizawng tikho chu ka muh rawh,” ka ti. 

6Churawhchun, thilsiam lakah mi pakhat chu ka sinah a hawng zuang le, meiṭil 

châicheh hen cheh bû hen a hawng put. 

7Chu meiṭil hen ka mûr chu a hawng tawngh le, “Hi hen na mûr chu tawngh asi 

rawh le, tu chun na mawhnâk a um lo rawh, na sualnâk ngaihdam asi rawh,” a 
ti. 

8Churawhchun Lalpa thusim ka theih, “Âu me ka fial lai? Kan mifial chu âu asi 

awt?” a ti. Kei nih ka sâng le, “Keimah ka kal lai! Hawng ka fial rawh!” ka ti. 

9Churawhchun, hi thuchah hi mi zapi simh na ding hen kal ding hen hawng ka 

fial rawh: “Zei ti tal hen ngâi khawm ule, nan theihthiam ding asi lo. Zei ti tal hen 
zauh khawm ule, zei a hawng tlung nan theih ding asi lo,” ti hen. 

10Churawhchun ka sinah, “Hi minung tla thinlung hi mawlâwttir, an nâ sêttir, an 

mit tla châwtir, an muh kho lo hen an theih kho lo hen, an theihthiam lonâk ding 
hen. Chu hâwi asi lo chun, keimah leiah an hawng a her lai le, damh an si 
lebang lai,” a ti. 

11Kei nih, “Chu hâwi hen zeitiang asi awt, Lalpa?” ka ti. Anih nih a sâng le, 

“Khuapi â râwk hen a karo asi hen, in tla luahtu umlo hen ram chu râwk dep 
hen kaltâk asi tiang hen. 

12Mi tla chu lât takah ka fial na lai le, ram chu a lâwng thlo lai. 

13Chu lak chun minung parâ lakah pakhattê men um khawmsele veih asi lai. 

Oak thing hâu mi kung bul hâwi asi lai,” a ti. (A bul nih chun Pathian mi tla a 
thartê hen dirh ding mi a zauhtir.) 

Isai 7 

Lalchem Ahaz Rangah Thuchah 

1Lalchem Ahaz, Jotham fapa, Uziah tupa nih Juda lakah lâi a rêl liauah 

râltuknâk a hawng um. Siria lalchem Rezin leh Israel lalchem Remaliah fapa 
Pekah nih Jerusalem an do le, sikhawmsele an lâk kho lo. 

2Israel ram ah Siria kawrsen tla an um ti hen Juda lalchem sinah thu a hawng 

tlung le, amah leh a mi tla chu an ningṭih tuktarâi le, thing tla thli nih a ninh mi 
hâwi hen an thir. 

3LALPA nih Isai sinah, “Na fapa Sear Jasub put le, lalchem Ahaz hen tawng 

ding hen va kal. Puan siamtu umnâk mun ah mi lampi ah, a tlûnlei mi tili thawk 
hen tî luangnâk chawh mi dawng ah na va muh lai. 

4Râlring zet hen dâisip um ding hen va simh, ningṭih hen a thinlung a nawktir 

lah seh. Lalchem Rezin leh a mi tla leh Lalchem Pekah chu ṭhianṭhunh panih 
mei nih a muat mi khû tluk hen khawm ṭihnung an kâi lo. 

5Siria leh Israel leh an lalchem tla hen thu an thlûk. 

6Juda rûn an tum le, anmah leiah ṭângṭawm ding hen mi tla an ṭhih na le, Tabeel 

fapa chu laltophah ah an totir. 

7“Sikhawmsele, kei LALPA nih ka sim asi, chu hâwi hen rêng a um lai lo. 

8Zeiruangah, kan ti chun, Siria chu Damaska ngâk hen a chak dauh lêm lo, a 

khuapi leh Damaska khawm lalchem Rezin ngâk hen a chak dauh lêm lo. Israel 
lam châng chu kum sâwmruk leh kum nga sungah phun ti ding umlo rê hen a 
vei dep lai. 

9Israel chu Samari ngâk hen a chak dauh lêm lo, a khuapi leh Samari chu 

lalchem Pekah ngâk hen an chak dauh lêm lo. “Na zumhnâk a bir lo chun 
nangmah khawm na bir lai lo,” a ti. 

Immanuel Singsiahnâk 

10LALPA nih Ahaz sinah thuchah dang a thanh: 

11“LALPA na Pathian chu singsiahnâk deih. Laikulh thihnâk sungah mi mawh 

vân sâng ah mi mawh a si kho,” ti hen. 

12Ahaz nih a sâng le, “Singsiahnâk rerêng ka deih awt lo. LALPA nik ding ka 

duh lo,” a ti. 

13Chu lakah chun Isai nih a sâng le, “Lalchem David thlâk, tuah ngâi rawh. 

Minung na hamhtir mi men na rangah a ṭha lo tuktarâi rawh mi lakah Pathian 
khawm na hamhtir awt nget rih na maw? 

14Churuangah Lalpa amah tak nih singsiahnâk a nan pêk lai: Nungâk pakhat a 

râi mi nih fapa a ring lai le, a min ah ‘Immanuel’ sak asi lai. 

15Amah lakah lungfiang tâwk hen a upa tik chun, mi tla chu nûk hâng leh 

khuaitizû an din lai. 

16Chu a tik tlung lân khawmah a nan ṭhih natu lalchem panih ram chu kaltâk asi 

lai. 

17“LALPA nih na tlûnah, na mi le tla tlûnah, lal dâwngsung tla zawzawng tlûnah 

Israel ram Juda lakah mi a ṭhennâk thawk hen a hawng tlung mi ngâk a 
nawknâk zual kâi dauh a hawng tlungtir awt, anih nih chun Asiria lalchem a 
hawngpi awt. 

18“Chu chu a hawng tlung tikah Aigupta mi tla chu Nile tiva ṭeng mun lât chem 

thawk hen matho hâwi hen an hawng kal lai le, Asiria tla chu an ram thawk hen 
khuai hâwi hen hawng kal ding hen LALPA nih sûrsîk hen a kawh na lai. 

19A tumhupi hen tivakuam leh lungpûk tla an khat ver lai le, ling leh bua nâwng 

tla khawm an khat phak lai. 

20“Chu chu a hawng tlung tikah, Lalpa nih Asiria lal lianchem Eufretis varâl lei 

mi mul mêttu chu a chah lai le, nan khamul tla, na lû ah mi sam tla, nan tak mul 
tla a mêt peng lai. 

21“Chu chu a hawng tlung tikah, phâisen nâwntu chawpê pinu pakhat leh kêl 

panih cho hum kho khawmsele, 

22nûk a herh zat zawng an suah piak kho lai. Asi, a thibang tâwmtê ram lakah 

an um mi khawm nih nûk leh khuaitizû ei ding an nei lai. 

23“Chu chu a hawng tlung tikah, grep zûn a ṭha mi ṭeng kip nih ṭeng sâng a suah 

mi, tangka man chiau chu ling leh bua nih a khuh pang lai. 

24Chunah chun mi tla an chanhtiang leh a thalzum tla hen sa kah ding hâwl hen 

an kal lai. Asi, ram pumpi chu bua leh ling hen a khat lai. 

25Tlâng thlâi chîngnâk tla chu bua lingnei hen a khat zat lai le, âukhawm chunah 

chun an kal lai lo. Ranrual leh dawrâ rual tlawngnâk mun asi lai,” a ti. 

Isai Fapa Mi Zapi 
Rangah Singsiahnâk 

Isai 8 

1LALPA nih ka sinah, “Rînnâk dingah a rua lian ual lâk le, lasuiṭial lianpi hen a 

tlûnah rîn: ‘Râwk sawm le, Rang tak hen rûn.’ 

2Mi zumhkâi panih, bâwlpu Uriah leh Jeberekiah fapa Zekaria chu rianṭuan ding 

hen theihpitu ah hawng put na,” a ti. 

3A nehnûn dauh ah chun, ka nupi a râi rawh. Kan fapa a hawng suak rawh chun 

LALPA nih ka sinah, a min chu “Maher-salal-has-baz” (Râwk-sawm, Rang tak 
hen rûn) ti hen sak. 

4Chu ngâksia chu ‘Ka nu, ka pa,’ a ti kho lânah Damaska neihnâk zawzawng 

leh Samari ah an rawk mi thil zawzawng chu Asiria lalchem nih a put hep lai,” 
a ti. 

Asiria Lalchem A Hawng Kalnâk 

5LALPA nih ka sinah thu a sim nawlh. 

6“Hi bang mi tla nih Siloah tivatê mi tî an duh lo ruangah leh lalchem Rezin leh 

lalchem Pekah mâika ah an thir ruangah, 

7kei Lalpa nih, Asiria lal lianchem leh a mi tla chu Juda tla do ding hen ka hawng 

put na awt. Eufretis tiva tî a lian le, tiva kâwr khat phak a luang mi hâwi hen an 
hawng kal lai. 

8Juda ram chu tîlian hâwi hen a hawng nîm lai le, liang tiang a sâng lai le, thil 

zeizawng a khuh dep lai,” a ti. Pathian chu kan sinah a um! A thla tla a zâr mi 
nih ram chu a hum. 

9Nannih phun tla, lâu hen hawng a pûm u! Tual tlûn mun lât takah um mi tla, 

ngâi u. Râltuk ding hen a tîm ule, sikhawmsele ṭih u. Asi, a râlring le, 
sikhawmsele ṭih rawh! 

10Nan ti dân ding a thluk u! Sikhawmsele anna dingchang lai loh. Nan duh tâwk 

hen hawlh u! Sikhawmsele Pathian kan sinah a um ruangah a thawt ver asi. 

LALPA Nih Khuavâng 
A Simhkannâk 

11LALPA nih a thilti rokual tak hen, mi zapi tla kalnâk lampi ah kal lo ding hen 

hawng ka simhkan rawh. 

12“Mi zapi tla thiltum lak khawmah va a ṭawm lah le, an ṭih mi thil khawm ṭih lah. 

13Kei, LALPA Zeizawng tikho, a thenhlimh mi na ṭih ding mi chu ka si ti 

theihkumza. 

14Ka thenhlimhnâk chê tak ruangah zapi tla tlûknâk lung hâwi ka si le, Juda 

lalram sungah mi leh Israel tla leh Jerusalem mi tla awhtu thang hâwi ka si. 

15Tamtak anna suih lai le, an tlû hen an vei lai. Thang nih a awh na lai,” a ti. 

Mi Thi Rangah Thu Deihnâk 
Ruangah Simhkannâk 

16Nannih ka ṭhiruai tla chu, Pathian nih thuchah hawng ka pêk mi vêngtu leh 

kiltu ding nan si. 

17LALPA chu a mi tla lakah mi â thup le, sikhawmsele amah chu ka zumh hen 

a sinah lungumnâk ka siah. 

18Hinah hin LALPA nih hawng ka pêk mi fa tla hen kan um. LALPA Zeizawng 

tikho Zion Tlâng tlûnah a laltophah um mi nih chun thuchah nung hâwi hen 
Israel mi tla sinah hawng ka fial. 

19Sikhawmsele, mi nih chamchawh thiam leh mi thi sawnhtu, chamchawh hen 

âwn salam tu rangah thu deih ding hen a nan simh lai. Annih nih, “Zeizawng 
nûnah mi tla nih a nung mi ruangrûl ah thlarau leh mi thi sawnhtu rangah thu an 
deih ding asi,” an ti lai. 

20Nannih nih, “LALPA nih a nan sîntir na mi hi ngâi u! Mi thi sawnh thiam thu 

ngâi lah, a nan simh na mi thu chu nan rangah zeikhawm a ṭhatnâk a um lai 
loh,” ti hen nan sâng ding asi. 

Lawksawngnâk Tik 

21Mi tla chu ram pumpi ah thinlung dawng leh sungvâng hen an vâi chur lai. An 

sungvâng hen an thinthawk tukah lalchem leh an Pathian rangah siat an barh 
lai. 

22Vânlei an zauh lai le, tual lei an bih lai le, sikhawmsele, lawksawngnâk leh 

mûinâk, mûi ṭihnungkâi ah nar hen an umnâk lo chu zeikhawm an muh lai loh. 
Chu nawknâk tik lakah mi chu suak khonâk lampi rerêng an rangah a um lai lo 
rawh. 

Isai 9 

Hi Nûn Ding Mi Lalchem 

1Zebulun leh Naphthali chu veikhat chu ningzakkâi tak hen an um le, 

sikhawmsele, hi nûnah lam chun Mediteranian saklei thawk hen Jordan varâl 
lei ram leh ramdang mi umnâk Galili ram tiang hen zumhkâinâk hi ram ah hin a 
hawng um lai. 

2Mûi ah kaltu tla nih chun chêu rokual tak an muh. Dâidul ram ah an um le, 

sikhawmsele tu lam chun chêu nih a cherh na. 

3LALPA nangnih lâwmnâk rokual tak na pêk na le; Lâwptlo hen na siam na. Mi 

tla an fângzûn liauah anna lâwm mi hâwi hen mawh râltuknâk ah an kal mi neih 
anna ṭhen liauah anna lâwm mi hâwi hen thil na ti mi lakah anna lâwm. 

4An dâr ah vuaknâk fung tla leh an ngâwng khimh rit tak tla na khiak piak na. A 

lânah Midian kawrsen tla na neh na mi hâwi hen na mi tla nehsawhtu leh 
naunehtu phun chu na neh rawh. 

5Rûntu kawrsen pheikawk tla leh an thisen buaih mi nipuan tla chu mei nih a 

khangh hep lai. 

6Kan lakah ngâksia a hawng suak! Fapa pêk hen kan um! Anih chu kan lâirêltu 

asi lai. “Remruattu Che,” “Pathian chak,” “Zungzâl Pa,” “Remnâk Lal” an ti lai. 

7A lal thiltikhonâk chu a lian dadauh lai le; a lalram ah chun remnâk a um kumza 

lai. Lalchem David ruangrûl ah lâi a rêl lai le, a thiltikhonâk chu dik tak leh rep 
tak hen tu thawk hen tik dawngh tiang a um lai. LALPA Zeizawng tikho nih hi 
zawzawng ti ding a tum asi. 

LALPA Nih Israel 
Tla A Rêp Na Awt 

8LALPA nih Israel lalram mi Jakob thlâk tla tlûnah lâirêlnâk thu a phuang. 

9Israel mikip Samari khuapi ah um mi zawzawng nih a ti ngâk mahi ti an theih 

teh lai. Tu lam chun anna zûm hen anna ûngtir. 

10“Tual rawh in chu a tlû le, sikhawmsele chu mun ah chun lungin kan sak lai. 

Theipi thing kân chu an râwk le, sikhawmsele chu mun ah chun a ruangrûl ah 
sidar thing ṭha kan mang lai,” an ti. 

11LALPA nih anmah do na ding hen an mêlma tla thinlung a thawktir. 

12Saklei ah Siria mi leh thlanglei ah Philistia tla chu Israel veih ding hen an kâ 

an âng. Chu hâwi tluk asi khawmah LALPA thinthawknâk chu a reh dah lo rih; 
rêp ding hen a kut chu a zangh nget rih. 

13LALPA Zeizawng tikho nih Israel tla chu rêp na menza khawmsele, amah 

leikângah rim hen an kîr dah lo rih. 

14Ni khat sungah LALPA nih Israel ruitu tla leh a mi tla chu a rêp na lai le, an lû 

leh an mei a tan piak rel na lai. 

15Anmah lakah tar leh mi zahkâi tla chu lû an si le, mei chu khuavâng âwkrâwl 

thusimtu tla chu an si! 

16Chu tla nih diklo tak hen mi an rui na le, an ektê hen an vâi hep. 

17Churuangah Lalpa nih tlangvâl pakhat khawm a zuah na lai lo le, mi zapi tla 

chu pathian neilo leh misual thu sual karo simtu an si ruangah numei leh mipâm 
tla lak khawmah lungkhamnâk a nei awt lo. Chu hâwi tluk khawmah LALPA 
thinthawknâk chu a dawng awt lo le, sikhawmsele rêp ding hen a kut a zangh 
nget lai rih. 

18Mei nih bualingnei leh bua tla a khangh mi hâwi hen mi zapi sualnâk nih a 

khangh. Ram a kâng mi meikhû a dîr luai mi hâwi hen a kâng. 

19LALPA Zeizawng tikho chu a thinthawk ruangah, a rêpnâk nih chun ram 

pumpi mei hâwi hen a khangh le, mi zapi tla a veih na, mikip mah rang chiau 
asi. 

20Ram lakah mun kipah chuh bû hen buh an tawngnâk zawngah an ei le, 

sikhawmsele an sungvâng chu a reh lêm lo. An fa le tla tiang an ei! 

21Manaseh leh Efraim mi tla anna do le, an panih bawp hen Juda rangah an do. 

Chu hâwi tluk khawm ah LALPA thinthawknâk chu a reh lo le; a kut chu rêp 
ding hen a zangh nget rih. 

Isai 10 

1Râwk leh siat hen na um rawh! Dân diklo tak hen nan siam le, ka mi tla nan 

nehsawh. 

2Chubang hâwi hen mipâm tla chu thu nan neitir lo le, dik tak hen um ding 

khawm nan siang na lo. Churuang tak chun asi, mi ngâkṭah leh numei tla thil-
le-rî nan lâk piak na mi chu. 

3Pathian nih an rêp na tikah zeitin nan ti awt? Ram lât tak thawk hen nan siatnâk 

a hawng tlungtir tikah zeitin nan ti awt? Ṭangpitu hâwl hen zeiah nan tek awt? 
Nan neih zeiah nan thuh awt? 

4Râltuknâk ah nan thi lai le, rêngtlâ hâwi hen a nan kalpi na lai. Sikhawmsele 

LALPA thinthawknâk chu a reh dah lai loh, rêp ding hen a bân a zangh nget lai 
rih. 

Asiria Lal Lianchem 
Pathian Nih A Mang 

5LALPA nih, “Asiria! Asiria chu ka thinthawktirtu tla lakah rêp ding hen talhbo 

hâwi hen ka mang mi asi. 

6Asiria chu Pathian neilo mi phun ka thinthawktirtu tla do ding hen ka fial. 

Khualâi ah nâwmtâm hâwi hen lamh bêk na ding hen leh anmah râwk leh lâk 
piak na ding hen ka fial na. 

7Sikhawmsele Asiria lal lianchem nih chun amah thinlung ah râwk ding hen 

tumnâk a nei. Phun tamtak siat leh râwk na ding a tum. 

8“Thupêktu ka siam na mi vial chu lalchem an si ver. 

9Kalno leh Karkemis khuapi tla, Hamat leh Arpad khuapi tla ka neh rawh. 

Samari leh Damaska khawm ka neh rawh. 

10Milem sawnhtu lalram chu rêp ding hen ka kut ka phar, Samari leh Jerusalem 

ngâk hen milem tam dauhnâk tla chu. 

11Samari leh a milem tla zawzawng chu ka râwk rawh, chu hâwi ber hen 

Jerusalem leh chunah an sawnh mi milem sawnhnâk milem tla khawm chu ka 
ti awt,” ti hen â khâwng. 

12Sikhawmsele, Lalpa nih, “Zion Tlâng ah leh Jerusalem ah thil ka ti mi ka lîm 

tikah, Asiria lal lianchem zûm hen â khâwng mi chu ka rêp lai” a ti. 

13Asiria lal lianchem nih, “Keimah ngelchel nih chubang chu ka ti rawh. Kei chu 

mi chak leh mi fing leh mi fâifîm ka si. Phun tla karah ramri tla ka râwk le, an 
neih an siah an pumh mi tla chu ka lâk piak na. Chunah um mi tla chu chawchal 
hâwi hen ka lamhbêk na. 

14Laikulh phun tla chu va bû hâwi cho an si, va ti tla lâk piak na mi hâwi hen an 

neih tla chu awldek hen ka lâk piak na. An thla hen khawm an hawng ka khâwng 
nawh lo; an kâ âng hen khawm an hawng ka râk nawh lo,” ti hen â khâwng. 

15Sikhawmsele, LALPA nih, “Reitlung nih amah mangtu ngâk hen ka lian dauh 

a ti kho lai ma? Thing lahnâk sarai nih a lahtu sinah nang ngâk hen ka herh 

dauh a ti lai ma? Kutzâ chu minung lirhtu asi lo le, minung nih kutzâ chu a lirh 
dauh asi,” a ti. 

16Awrkâ thaw tak hen anna châwm mi tla sinah LALPA zeizawng tikho nih 

anmah rêp ding hen râi a fial awt. An tak lakah mei mâ hâwi a durh vima lai. 

17Pathian, Israel tla chêunâk chu mei asi lai. Israel Pathian thenhlimh chu 

meialh ah a hawng a chang lai le, chu nih chun ni khat ko ah thil zeizawng ling 
leh bua tiang a khangh hep lai. 

18Tumun leh phâisen ṭha tak tla chu veih dep asi lai le, chu hâwi ber hen minung 

damlo hen thihnâk nih minung a veih lai. 

19Thing tâwmtê cho a kâng bang a um lai le, ngâksiatê khawm nih an rêl hep 

kho lai. 

Mi Tâwmtê An Kîr Lai 

20Israel thibang tla chu a vei ding mi phun lakah anna ngauh lo ding mi tik a 

hawng tlung awt. LALPA Israel Pathian thenhlimh chu anna rinhsan tatak lai 
rawh. 

21Israel mi tâwmtê cho an Pathian chak sinah an hawng kîr nawlh lai. 

22Israel mi tla chu tuah tipi kapah sep hâwi hen tam khawmsele, tâwmtê cho an 

hawng kîr lai. Siatnâk chu mi zapi tla rangah khawng asi le, an rangah siah ziar 
hen a um. 

23Asi, ram pumpi ah LALPA zahkâi Zeizawng tikho nih siatnâk ka tlungtir lai a ti 

hâwi hen a tlungtir awt. 

LALPA Nih Asiria Chu A Rêp Awt 

24LALPA zahkâi Zeizawng tikho rokual tak nih Zion ah um mi, a mi le tla sinah 

thu a sim le, “Aigupta mi tla nih an ti na mi hâwi hen an nehsawh na khawmsele 
Asiria mi tla chu ṭih na lah u. 

25Tam sâwt lo hen kan rêp na mi â lîm chun anmah ka veih na awt. 

26Kei, LALPA Zeizawng tikho nih Midian tla Oreb lungpi ah ka vuak na mi hâwi 

hen ka vuakfung hen ka vuak na lai. Asiria mi tla chu Aigupta ka rêp na mi hâwi 
hen ka rêp na awt. 

27Chu tikah chun Asiria thiltikhonâk lakah mi chu ka nan suah na lai le, nan 

liangah bah mi thilrit chu a um lai lo rawh,” a ti. 

Rûntu Nih A Do 

28Mêlma kawrsen tla nih Ai khuapi chu an lâk rawh! Migron an pal! An eibâr chu 

Mikmas ah an mâk! 

29Liamnâk lampi ah an liam le, Geba ah an riak! Ramah khuapi mi tla chu an 

lâu le, lalchem Saul khuapi Gibeah mi tla chu an tek ver. 

30Galim mi tla, âu u! Lais ah mi tla, ngâi u! Anathoth mi tla, sâng u! 

31Madmenah mi leh Gebim mi tla chu nung ding duh hen an tek. 

32Mêlma tla chu tusûn ah Nob khuapi ah an um le, Zion Tlâng ah Jerusalem 

khuapi ah an kuttum an lirh rawh. 

33LALPA Zeizawng tikho nih thing ṭeng hâwi hen a thlangh na lai. Anna zûmnâk 

leh sâng chem ah anna ruat mi tla chu hâu ving hen nâutir an si lai. 

34LALPA nih tumun sungah mi thing reitlung hen an hâu mi hâwi hen a hâu na 

lai le, Lebanon tlâng ah thing ṭha chem a tlû mi hâwi hen an tlû lai. 

Isai 11 

Thlangamnâk Lalram 

1David thlâk lal chi chu thing hâu mi hâwi asi le; sikhawmsele a kûng bul lakah 

ṭeng thar tla a chawrh mi hâwi hen David thlâk tla thawk hen lal thar a hawng 
suak lai. 

2LALPA thlarau nih finghnâk a pêk lai le, a mi tla lâirêl ding hen theihnâk leh 

thiamnâk a pêk lai. LALPA duhzia a theih hen a zah lai, 

3amah ê-aw ngâi hen lâwmnâk a tawng lai. A langh dân leh mi thusim ko hen 

lâi a rêl lai lo, 

4mipâm tla chu ṭha tak hen lâi a rêl piak lai le, ṭangpitu neilo tla diknâk chu a 

ṭanh lai. A thupêk hen mi zapi rêp an si lai le, misual tla chu an thi lai. 

5Rep tak leh rangtling tak hen a mi tla lâi a rêl lai. 

6Dawrâ leh chingngia tla chu rem tak hen munkhat an um lai le, keitê tla chu 

kêlfa hen an bawk lai. Chawla leh chakeibaknei fa chu munkhat hen râwl an ei 
lai, ngâksia tetê tla nih an vêng na lai. 

7Chawpinu leh vawm tla munkhat hen râwl an ei lai le, an fa tla rem tak hen an 

bawk lai. Ranrual tla hâwi hen chakeibaknei tla nih fapawn an ei lai. 

8Rûl tûrnei kiangah ngâksia tla an pang mi khawm a chuk na lai lo. 

9Pathian tlâng thenhlimh Zion tlûnah chun nganfâk pêk leh thilsual zeikhawm a 

um lai lo. Tipi tla chu tî hen a khat mi hâwi hen, ram chu LALPA theihnâk hen a 
khat lai. 

Sal Tâng Tla An Kîr Lai 

10Phun tla zauhtirnâk dingah David lal chi lakah mi lalchem thar a hawng um 

ding mi a nâi rawh. Lal khuapi ah anna pûm lai le, amah chu an zah lai. 

11Chu ni a hawng tlung tikah chun Lalpa nih Asiria ram ah leh Aigupta ram ah 

um rih mi tla, Pathros, Sudan, Elam, Babulon, Hamat ram ah um mi leh tiva 

kapah um mi leh tikulh lakah um mi tla, kîrpi nawlh na ding hen a thiltikhonâk 
veikhat a mang nawlh lai. 

12LALPA nih phun tla theihtirnâk ding puanzâr, Juda leh Israel anna rekrâwi mi 

tla, tual kil li thawk hen a pumh nawlh na awt ti theihnâk a thlâi awt. 

13Israel lalram chu Juda nih a nahsuah lai lo rawh le, Juda khawm Israel mêlma 

asi lai lo rawh. 

14Thurual hen thlanglei mi Philistia tla an do na lai le, saklei ah um mi tla khawm 

an rûn na lai. Edom leh Moab mi tla chu an neh na lai le, Amon mi tla nih an thu 
an ngâi piak lai rawh. 

15LALPA nih Suez Likâwlneng chu a kangtir lai le, Eufretis tiva kangtir ding hen 

thli lum a lêngtir lai le, mi âuzawng nih tan kho ding hen tivatê pasarih cho a 
siah lai. 

16Asiria ram thawk hen lam lian Israel mi thibang tla rangah a hawng um lai, 

Aigupta an kaltâk liauah an thlâktu tla rangah a um mi hâwi hen. 

Isai 12 

Lâwmthusimnâk La 

1Mi zapi tla la sak ding mi ni a hawng tlung awt rawh. “LALPA ka lakah na thin 

a run le, Sikhawmsele, tu lam chun na thinthawk lo rawh le, thla na ka ngamh 
ruangah ka nan sawr lai. 

2Pathian chu ka ruangsuahtu asi le; amah chu ka zumh lai le, ka ṭih lai lo rawh. 

LALPA nih thiltikhonâk leh chaknâk hawng ka pêk le; amah chu ka ruangsuahtu 
asi. 

3A tîhâl mi tla rangah tî thenhlimh nih lawmhnâk a pêk mi hâwi hen, Pathian nih 

a mi tla ruang a suah na liauah anna lâwm,” ti hen. 

4Mi zapi tla la sak ding mi ni a hawng tlung awt rawh, “LALPA sinah lâwmthu 

sim ule! A nan ṭangpi na ding hen kawh u! A thilti chu phun tla zawzawng simh 
ule, a rokual zia khawm simh na u! 

5Thil rokual tak a ti mi ruangah LALPA sinah la sak u. Laikulh pumpi nih a 

thâwng theih na seh. 

6Zion ah um mi zawzawng chu âu hen la sak na seh! Israel Pathian thenhlimh 

chu a rokual le, a mi tla sinah a um,” ti hen. 

Isai 13 

Pathian Nih Babulon A Rêp Awt 

1Hi hi Babulon thu Amoz fapa Isai nih Pathian sin thawk hen a theih mi chu asi. 

2Tlâng karo tlûnah râltuknâk puanzâr thlâi hen a um! Kawrsen tla sinah chun 

khuapi zûm kulh kawtkâ do ding hen theihtirnâk dingah nan bân zangh u, ti hen 
auh na u. 

3LALPA nih a zumh na mi leh a rinhsanh na mi kawrsen tla chu râltuk thenhlimh 

do ding leh an lakah a thinthawk mi minung tla rangah rêp na ding hen a kawh 
na. 

4Tlâng ah mi hâu zapi minung rokual tak hâu, phun tla leh lalram tla anna pûm 

mi hâu chu ngâi u. Kawrsen tla LALPA chu râltuk ding hen a kawrsen rual a 
timhtuah liau asi. 

5Tual dawnghnâk ah mi ram lât tak thawk hen an hawng kal. LALPA chu ram 

pumpi râwk dep ding hen thinthawk bû hen a hawng kal. 

6Nganfâk ruangah râk u! Zeizawng tikho nih siat leh râwknâk a hawng tlungtir 

awt mi ni LALPA ni chu a nâi rawh. 

7Mikip kut chu a uai lai le, mikip râlṭhatnâk khawm a vei lai. 

8An ektê hen an lâu lai le, nganfâknâk nih a neh na lai le, nunau nganfâk mi 

hâwi asi lai. Ningṭih hen anmah leh anmah anna zauh lai le, an mêl chu 
ningzaknâk hen a mûi lai. 

9LALPA thinthawknâk ṭihnungkâi tak leh a thinrunhnâk ni chu a nâi rawh. Tual 

chu ramkaro hâwi hen siam asi lai le, misual zawzawng chu veih an si lai. 

10Ârfi zawzawng leh firuk tla khawm an chêu lai lo le; nî khawm a hawng suak 

tikah a mûi lai le, thlâ khawm a chêu lai lo. 

11LALPA nih, “Tual tlûnah siatnâk ka hawng tlungtir lai le, an sual ruangah mi 

sual tla zawzawng ka rêp na awt. Mi zûm tla chu ka nâutir lai le, zauhnawmh 
mang tla leh mi ṭhalo tla chu ka rêp na lai. 

12A thibang tla chu ngûn ngâk hen tawng an har awt. 

13Kei, LALPA Zeizawng tikho nih ka thinthawknâk ka langh ni ah chun, vân ka 

thirtir lai le, tual chu a um mun ah mi chu ṭhial rê ka ninh lai. 

14“Ramdang minung Babulon ah um mi tla chu an ram leiah an tek lai le, sa 

kahtu lakah mi sazuk a tek hâwi hen leh dawrâ rual vêngtu neilo mi hâwi an si 
lai. 

15Tleih hen an um mi tla chu thi thlo hen sunh an si lai. 

16Âukhawm ṭangpitu um lo liauah, an fasêm tla chu thi thlo an vuak na lai le, an 

in tla an rawk lai le, an nupi tla an tleihrêm na lai,” a ti. 

17LALPA nih, “Babulon do ding hen Merles tla chu ka fawrh na. Chu tla nih chun 

tangka zeikhawm an siar lai lo, ngûn hen lêm kho khawm an si lo. 

18An chanhtiang leh thalzum hen tlangvâl tla an thah na lai. An fasêm tla lakah 

khua an ruat lai lo le, ngâksia tla lak khawmah pawi tinâk an nei lai lo. 

19Babulon chu lalram zawzawng lakah â dawh chem mi asi; a minung tla khawm 

anna zûm phah. Sikhawmsele, kei LALPA nih Sodom leh Gomorah tlûnah ka ti 
mi hâwi hen Babulon chu ka nautir lai. 

20Chunah chun âukhawm an um lai lo rawh. Arab velva tla khawm nih chunah 

an puanin an zâr lai lo rawh le, dawrâpu khawm nih chunah chun a ranrual a 
tlawngtir lai lo rawh. 

21Ramsa umnâk ramkaro mun asi lai le, sûmbuh bû khuarnâk asi lai. Chunah 

chun tivarak ngâwngsâu a um lai le, sazâ tla chu â râwk mi mun ah an pang lai. 

22Insâng leh lal in tla chu chingngia leh kâwlui âu hâu a thang khâwk lai. 

Babulon tik chu a hawng tlung rawh! A ni tla a dawng dêng rawh,” a ti. 

Sal Tângnâk Thawk Hen Kîrnâk 

Isai 14 

1LALPA nih a mi Israel tla lakah khua a ruat nawlh lai le, amah mi ah a thîm na 

lai. Anmah ram ah a umtir nawlh na lai le, ramdang mi tla khawm an hawng lai 
le, chunah chun an sinah an um lai. 

2Phun tamtak nih Israel mi tla LALPA nih a pêk na mi ram leiah kîr ding hen an 

ṭangpi na lai le, chunah chun phundang tla nih sal hâwi hen Israel tla chu an 
rian an ṭuan piak na lai. Israel rangah nehtu tla chu, Israel nih an neh rûl bâk lai 
rawh le, anmah nehsawhtu tlûnah Israel tla nih lâi an rêl bâk lai rawh. 

Babulon Lal Chu Laikulh 
Thihnâk Ah A Um 

3LALPA nih chun Israel mi tla chu an nganfâk leh tuarnâk leh zângran ko hen 

rian fâk tak an ṭuantir na nâk lakah mi chu a âwltir na lai rawh. 

4Chu hâwi hen a ti tikah chun, Babulon lal chu an zauhnawmh lai rawh le: 

“Lalchem sual chu a tlû rawh! Âukhawm a nehsawh na lai lo rawh! 

5LALPA nih chun lâirêltu sual, 

6thinthawk tak hen mi tla nehsawhtu, a neh na mi phun tla nehsawh bâng duh 

lo mi thiltikhonâk chu a dawngtir rawh. 

7Tu lam chun a dawnghnâk ah laikulh pumpi lâwmnâk leh lungngamnâk a um 

le, mikip lâwm hen la an sak. 

8Theipi thing leh Lebanon ah mi sidar thing tla chu lal a tlû mi ruangah anna 

lâwm rawh, tu chun anmah hâutu âukhawm umlo rawh hen a kal ving rawh 
ruangah! 

9“Laikulh thihnâk chu Babulon lalchem lawmh ding hen a tîm ko. Tual tlûnah mi 

thiltikho tak thlarau tla an hawng châng rawh. Laltophah tlûnah to mi lal tla 
thlarau khawm an hawng thawk rawh. 

10An ektê hen Babulon lal sinah ‘Nang khawm tuah kanmah hâwi hen na chak 

bâk lo rawh! Kan lakah mi pakhat na si bâk! 

11Ṭingṭang tum hen zahkâi tak hen na um le, sikhawmsele tu lam chu laikulh 

thihnâk ah na um rawh. Tholung nâwngah na it le, changchêl chu puan hâwi na 
vurh,’ an ti. 

12“Nang Babulon lalchem, deirêl ârfi chêu tak, vân ah mi chu na tlâ rawh! A lân 

chun phun tla na neh le, tu lam chun tual ah lawnh hen na um rawh. 

13Vân ah kâi hen, ârfi a sâng chem mi tlûnah na laltophah siah na tum. Pathian 

tla pûmnâk marlei kâng tlâng tlûnah lalchem hâwi hen to ding na tum. 

14Sûm tlûnah kâi hen Zeizawng tikho hâwi hen ka um lai na ti. 

15Sikhawmsele, chu hâwi ding ngâk hen, laikulh thihnâk thûk chemnâk ah put 

hen na um. 

16“Thihnâk nih an zauh lai le, a kâ an âng nawh lai. “Hi minung hi ma tual ninh 

hen lal ram tla thirtirtu chu? 

17Hi minung hi ma khuapi tla râwk hen ramkaro ah siamtu chu? Hi minung hi 

ma rêngtlâ mi suah duhlo hen in leiah tlungtir na lotu chu?’ an ti lai. 

18Lalchem zawzawng tla chu tual tlûnah an thlân rokual ah an zâu. 

19Sikhawmsele nang lam chu thlân neilo hen na ruak chu thu ding hen lawnh 

asi. Râltuknâk ah kawrsen a thi mi tla ruak nih an khuh dep le, an sinah lungkhur 
sungah lawnh hen na um le, pil ving hen na um. 

20Na ram na râwk le, mi tla na thah na ruangah lalchem dang tla hâwi hen vûi 

na si lai lo. Na dâwngsungkhur sual chu pakhat khawm zuah asi lai lo. 

21Thahnâk chu a dawmh rawh seh! Hi lalchem fapa tla hi an thlâktu tla sual 

ruangah an thi lai. An lakah pakhat khawm lâi an rêl hen, khuapi an tuah lai lo 
rawh,” a ti. 

Pathian Nih Babulon A Râwk Awt 

22LALPA Zeizawng tikho nih, “Babulon ka do lai le, ka râwk hep lai. Ngâksia leh 

a thibang zeikhawm ka siah awt lo. Kei, LALPA nih chu chu ka sim asi. 

23Babulon chu nêngthû ah ka siam lai le, chunah chun sûmbuh tla an um lai. 

Zeizawng phiat pengnâk munphiah hen Babulon chu ka phiat awt. Kei, LALPA 
Zeizawng tikhotu nih ka sim asi,” a ti. 

Pathian Nih Asiria A Râwk Awt 

24LALPA Zeizawng tikho nih, “Ka thiltum chu a hawng tlung lai. Ti ding ka tum 

mi chu ti asi lai. 

25Israel ram ah mi Asiria chu ka veih lai le, keimah tlâng tlûnah ka lamhbêk na 

lai. Ka mi tla Asiria liangbat leh an thilrit phurh lakah mi chu ka suah na lai. 

26Hi hi laikulh rangah ka thiltum leh phun tla rêp ding hen ka bân ka phar,” ti 

hen siat a sirh. 

27LALPA Zeizawng tikhotu nih hi hi ti a tum asi; rêp ding hen a bân a phar mi 

chu âukhawm nih an khap kho lo. 

Pathian Nih Philistia 
A Veih Na Ding Mi 

28Hi hi lalchem Ahaz thih kum ah thuchah phuang mi chu asi: 

29Philistia mi tla, an vuak na mi nan vuakfung chu a kiak rawh le, sikhawmsele, 

lâwm ding asi khawm nan theih loh. Rûl pakhat a thi le, a ruangrûl ah rûl ṭhalo 
dauh a hawng suak. Rûl ti chu dragon zuang kho mi ah a keuh. 

30LALPA chu a mipâm tak tla rangah dawrâpu asi lai le, him tak hen a umtir na 

lai. Sikhawmsele, nannih Philistia mi tlûnah pâm fâk tak a hawng tlungtir lai le, 
pakhat khawm dam hen an mâk na lai loh. 

31Nannih Philistia khuapi zawzawng tla, ṭangpi ngiar hen âu u! Ningṭih tak hen 

nan ektê hen um u! Marlei thawk hen valeidip khû a hawng, an sinâk chiauah 
kawrsen râlṭha an si. 

32Philistia ram thawk hen mifial a hawng mi chu zeitin kan sâng na lai? LALPA 

nih Zion chu a birhtir le, tuartu a mi le tla nih chun chunah chun himnâk an 
tawng lai ti hen kan simh na lai. 

Isai 15 

Pathian Nih Moab 
A Râwk Awt Mi 

1Hi hi Moab thu ah thuchah chu asi: Zân khat ko ah Ar leh Kir khuapi chu veih 

asi le, Moab ram chu a dâi dep. 

2Dibon mi tla chu tlâng mi mi thenhlimh thlân leiah ṭap ding hen an kâi. Moab 

mi tla chu Nebo leh Medeba khua ruangah thungâi an lung a fâk; an lungfâk 
ruangah an lû leh an khamul tla an mêt hep. 

3Tual lâi ah zapi tla nih salâpuan anna aih le; khuapi kulh leh in tlûnah mi zapi 

tla chu an lungfâk le an ṭap. 

4Hesbon ah mi leh Elealeh mi tla chu an ṭap le, an ṭap hâu chu lât takah mi 

Jahaz tiang nih an theih. Kawrsen tla men an thir le, an râlṭhatnâk a tlâu ving. 

5Moab ruangah ka thinlung a fâk a! Mi tla chu Zoar khuapi ah leh Eklath Selisiah 

ah an tek. A zeimaw mi chu ṭap bû hen Luhith lam leiah an kal; a zeimaw mi 
chu lungzûr bû hen Horonaim leiah an tek. 

6Nimrim Tivatê khawm a kang, a vakap mi bua tla khawm a uai ver le, a ring mi 

zeikhawm a um lo. 

7Zeimaw mi chu an neih tla hen suak an tum le, Bakrimei Va an kanh. 

8Moab ramri kipah ṭap hâu theih asi. Eklaim leh Beerelim khua mi khawm nih 

an theih. 

9Dibon khua leiah tiva chu thî hen a sen tît le, Pathian nih mi tla rangah chunah 

khawm chun thil ṭhalo khun zeimawh a siah piak na. Asi, Moab ram ah um rih 
mi tla thahtu ding khawm an um lai. 

Isai 16 

Moab Dîrmun Lungdawng 
A Kâinâk 

1Ramkaro ah mi Sela khuapi thawk hen Moab mi tla nih Jerusalem ah lâirêltu 

sinah pêk ding hen dawrâ fa an kuat. 

2Arnon Tiva kap ah an ngâk ko le, tumnâk lêm neilo hen khatlei khatlei ah va 

nih a bû a kaltâk mi hâwi hen sawk hen an um. 

3Juda mi tla sinah, “Ti ding mi hawng kan simh u. Thing sûn nî sa lakah mi 

dâidul a kîknâk ah an siah mi hâwi hen hawng kan hum ule, nan thlaliah ah 
kanna dîn bâk lai. Kannih chu ramdang minung hawng tek mi kan si le; 
âukhawm nih hawng kan muh lo ding hen hawng kan thuh u. 

4Nan ram ah kan um lai. Thah ding hen hawng kan tumtu lakah mi hawng kan 

hum u,” an ti. (Nâunehnâk leh siatnâk chu a dawng lai le, ram râwktu khawm 
an kal lai rawh. 

5Churawhchun David thlâk lakah mi lal ah a um lai le, mi zapi lakah dâwtnâk 

leh zumhkâinâk hen lâi a rêl lai. Thil dik chu a ti sawm lai le, repnâk hen thilti 
asi mi tla chu a zauh lai.) 

6Juda mi tla nih, “Moab mi tla anna zûm zia chu kan theih. Anna zûm zia leh 

anna sung-û tir zia khawm kan theih le, sikhawmsele anna khâwngnâk tla chu 
a karo asi,” an ti. 

7Moab mi tla chu lawksawngnâk an tuar mi ruangah an ṭap lai. Kir Heres khuapi 

ah buh thaw an ei mi tla an theih lai le, an ṭap lai. Lungdawng kâi tak hen nar 
an si lai. 

8Hesbon kiangah mi phâisen leh Sibmah mi grep dûm chu veih hen an um. 

Chubang lakah mi uain chu phun lakah lâirêltu tla nih an din tâwn. Veikhat chu 

grep zûn chu Jazer khuapi tiang a zâm le, saklei kângah chun ramkaro tiang, 
thlanglei kângah chun Tipi Thi varâl tiang a zâm. 

9Tuah Jazer ruangah ka ṭap mi hâwi hen Sibmah mi grep zûn ruang khawmah 

ka ṭap. Mi fângzûn ding a um lo thlo ruangah lawmhtir ding hen Hesbon leh 
Elealeh ruangah ka mitthli a tlâ. 

10Tu chun phâisen ningno tak mun ah chun pakhat khawm anna lâwm lo. Chu 

grep dûm ah chun lasak leh âu mi pakhat khawm an um lo. Uain siam ding hen 
âukhawm nih grep an chîl lo le; lâwm hen an âu mi chu a dawng rawh. 

11Moab ruangah ngaihsia hen ka rûm le, Kir Heres ruangah ka ngaih a sia. 

12Moab mi tla chu an tlâng thenhlimh leiah leh an biakin leiah thlacham ding 

hen neng rê hen an kal le, sikhawmsele, chu nih chun zeikhawm a ṭhattir na 
lêm lo. 

13Chu chu Moab thu ah LALPA thuchah masa asi. 

14Tu lam chun LALPA nih, “Kum thum kar ko ah Moab tla neih rokual tak chu 

muh asi lai lo rawh. Mi tamtak lakah mi a thibang tâwmtê cho an um lai le, chak 
lo tak an si lai,” a ti. 

Isai 17 

Pathian Nih Siria Leh 
Israel A RepNa Awt 

1LALPA nih, “Damaska chu khuapi asi lai lo rawh le; thil râwk mi pawng cho asi 

lai rawh. 

2Siria khuapi tla chu a vei pawt lai rawh. Ran leh dawrâ tla râwl tlatnâk asi lai 

le, chunah mi chu âukhawm nih an khalh na lai lo rawh. 

3Israel chu vêngtu neilo asi lai le, Damaska nih mah thu hen a umnâk chu a vei 

lai rawh. Siria thibang tla chu Israel tla hâwi hen mualpho tak hen an um lai. 
Kei, Zeizawng tikho LALPA nih chu chu ka sim asi,” a ti. 

4LALPA nih, Israel tla rokualnâk dawng ding ni chu a nâi rawh, a neihnâk chu 

pâmnâk nih a luah lai. 

5Israel chu phâisen ah mi fâng an ât chia hâwi asi lai le, Rephaim vakuam ah 

mi phâisen sar hep hen a karo hen mâk mi hâwi asi lai. 

6Mi tâwmtê cho a thibang an um lai le, Israel chu oliv thing a rah zawzawng 

kawih hep hen a tlûnlei ah a ṭeng pâr ah a rah panih pathum um mi mawh a 
tanglei ṭeng ah tâwmtê a um mi hâwi asi lai. Kei, Israel LALPA Pathian nih chu 
chu ka sim asi,” a ti. 

7Chu ni a hawng tlung tik chun, mi nih anmah siamtu Israel Pathian Thenhlimh 

sinah ṭangpi duh hen an hawng a hawi lai. 

8Anmah kut hen an siam mi leh anmah kutsuak pathiannu Aserah lem leh 

rimthâw duahnâk mâichâm an rinhsanh lai lo rawh. 

9Chu ni a hawng tlung tik chun, ṭha tak hen vêng hen a um mi khuapi tla chu 

Hiv mi leh Amor mi tla nih Israel lakah mi an tek le, an khuapi chu siat leh râwk 
hen an mâk mi hâwi asi lai. 

10Israel, lungpi a bir mi hâwi hen a nan humtu leh ruang a nan suahtu Pathian 

chu na philh rawh. Ramdang pathian sawnhnâk ding hen dûm thenhlimh lehlam 
na siam dauh. 

11Sikhawmsele na phun mi chu zîngleiah an hawng chawrh hen an pâr le, chu 

khawmah zeikhawm kawih ding a um dah lai lo. Lawksawngnâk leh dam kho lo 
mi nganfâk cho asi lai. 

Mêlma Phun Tla Neh An Si Nâk 

12Phun thiltikhonâk tla chu tipi rihâu hâwi hen leh tî tlingtlawk fâk tak mi hâwi 

hen hâu an suah lai. 

13Phun tla chu tîlian a tlung mi hâwi hen an hawng le, sikhawmsele Pathian nih 

nun a simh na le, dunglei an kîr le, pangdâr mi valeidip leh fapawn thli nih a 
ranh mi hâwi an si. 

14Zânlei ah chun ningṭihnâk an tlungtir le, zînglei ah chun an kal ving. Chu chu 

kan ram rûntu tla mikip tingvo chu asi. 

Isai 18 

Pathian Nih Sudan A Rêp Awt 

1Sudan ram tiva pîn leiah thla zâp hâu theihnâk ram a um. 

2Chu ram thawk hen ram ruangrûl ah fial mi tla chu Nile va ah lailuang pûm ah 

an hawng a lawngh. Mifial chak tak tla, in leiah kîr u! Nan ram tiva nih a ṭhen mi 
leiah, nan phun chak tak leh thiltikho tak, mi taksa sâng tak leh tlawr tak tla, 
laikulh pumpi nih an ṭih mi sinah thuchah kîrpi u. 

3Tual tlûnah um mi zawzawng, ngâi u! Tlâng sâng tak tlûnah puanzâr thlâi ding 

mi chu zauh u! Tâwtawrâwt tum hâu ngâi u! 

4LALPA nih ka sinah, “Fângzûn nî sa lum liauah zân ah mi dâmtî hâwi hen leh 

sûn nî linh liauah nî chêu hâwi hen vân thawk hen ka hawng chuanh lai. 

5Grep rah kawih lânah, a pâr a tlawng liauah, grep min liau chirah Sudan tla 

chu grep zûn ṭeng nâmtê hen awldek hen an tan mi hâwi hen mêlma tla nih an 
veih na lai. 

6Kawrsen ruak tla chu va leh ramsa tla rangah mâk hen a um lai. ṭhâlpini ah va 

tla nih râwl rangah an tlanh lai le, busik ah ramsa tla nih an tlanh na lai,” a ti. 

7LALPA Zeizawng tikho nih hi bang tiva tla nih a ṭhen mi ram, phun chak tak leh 

thiltikho tak, mi sâng leh taksa tlawr tla, laikulh pumpi nih an ṭih na mi thawk 
hen thil ap a tawng ding mi tik chu a tlung awt rawh. LALPA Zeizawng tikho 
sawnhnâk Zion Tlâng ah an hawng lai. 

Isai 19 

Pathian Nih Aigupta A Rêp Awt 

1Hi hi Aigupta thu ah thuchah asi. LALPA chu sûm tlûnah chuan hen Aigupta 

ah a hawng kal. Aigupta ram ah milem tla chu a mâika ah an thir le, Aigupta 
minung tla chu an zer rawh. 

2LALPA nih, “Aigupta ram sungah donâk ka siam lai le, u leh nau karah donâk 

leh zâwlbâwm leh zâwlbâwm kar lakah donâk ka lêngtir lai. Helnâk khuapi tla 
chu anmah leh anmah anna do lai, lalchem hel tla khawm thiltikhonâk ah zuam 
hen anna do lai. 

3Aigupta thiltum chu ka râwk lai le, an thinlung ah an dawn mi khawm ka râwk 

lai. Ṭangpi ding hen an milem tla an ngiar lai le, an va kal lai le, mithi thlarau 
kawhtu an simh lai le, mithi thlarau rangah thu an deih lai. 

4Aigupta mi tla chu lal sual tak leh ṭhalo tak an tlûnah lâirêltu sinah ka pêk na 

lai. Kei, LALPA Zeizawng tikhotu nih chu chu ka sim asi.” 

5Nile tiva mi tî tla chu â zûk lai le, chu tiva chu tâwm tâwm hen a hawng kang 

vima lai. 

6Tî luangnâk tla chu a kang dadauh lai le, a rim a nam lai. Lâiluang leh bua tla 

khawm a uai lai le, 

7Nile tiva kapah thil an chîng mi tla chu a châr lai le, sêm phin hen a um lai. 

8Mikip Nile tiva ah ei hâwl hen ngarâltu tla chu rûm hen an ṭap lai le; an lên leh 

an siau tla chu zei rua khawm asi lai lo rawh. 

9Puan mangṭhia tahtu tla khawm an lung a dawng lai le; 

10puan tahtu leh mi zungthiam tla khawm an ṭiak lai le, an thinlung a dawng lai. 

11Zoan khuapi mi ruitu tla chu an â rawh! Aigupta ram ah mifing chem tla khawm 

nih krai ṭha lo tak an pêk! A lânah mithiam leh lalchem tla ruangrûl ah um, an si 
mi zeitin lalchem rangah an simh ngam zia? 

12Aigupta lalchem, na mi fâifîm simhtu tla kha zeiah an um rawh? LALPA 

Zeizawng tikho nih Aigupta lakah thilti a tum mi chu an simh kho lai dahmawh. 

13Zoan leh Memphis ah mi ruitu tla chu an â rawh. Phun ruitu ding hen an si, 

sikhawmsele amah lo leiah an rui na. 

14LALPA nih nawknâk thu simhtu ah a siam na. Aigupta nih thil dik lo kip ti hen 

zû rî hâwi hen a hâwr le, amah luak lakah a bah mi hâwi hen. 

15Aigupta ram ah minei leh mipâm, mi herh leh theih lo mi âukhawm nih an 

ṭangpi kho lo. 

Aigupta Nih LALPA 
A Sawnh Lai Rawh 

16Aigupta mi tla chu nunau hâwi hen an zer tik ni ding a hawng tlung awt rawh. 

LALPA Zeizawng tikho nih anmah rêp ding hen a kut a lirh mi an muh tik chun 
lâu hen an thir lai. 

17Aigupta mi tla chu zei liau zawngah Juda mi tla nih LALPA Zeizawng tikho nih 

anmah thah na ding hen a timhtuah mi thu theihtir na hen an lauh na lai. 

18Chu tik chun, Hebrai hawlh chu Aigupta khuapi panga ah mang asi lai. 

Chunah mi tla nih LALPA Zeizawng tikho min hen siat an tleih lai. Chu khuapi 
tla lakah pakhat chu “Nî khuapi” an ti lai. 

19Chu tik chun, Aigupta ram ah LALPA mâichâm a um lai le, LALPA sinah ap 

mi lungphun Aigupta ramri ah a um lai. 

20Chu chu Aigupta ram ah LALPA Zeizawng tikho a um ti theihnâk asi lai. 

Chunah um mi zapi tla nih nehsawh an tuar tikah LALPA sinah ṭangpi an ngiar 
lai le, anmah ruangsuah ding hen âumawh pakhat a fial lai. 

21LALPA chu amah tak Aigupta mi tla sinah â langh lai le, amah sinah anna 

theihtir hen amah an sawnh lai le, bâwlnâk an hawng put lai le, an ap lai. A 
sinah thutiam bir tak an nei lai le, an thutiam zia hen an ti lai. 

22LALPA nih Aigupta mi tla chu a rêp na lai le, sikhawmsele a damh na lai. 

Amah leiah anna her lai le, an thlachamnâk a ngâi lai le, a damh na lai. 

23Chu tik chun, Aigupta leh Asiria karah lam lian a um lai. Chu ram panih tla chu 

khatlei khatlei ah anna vel tawnh lai le, an phun nih hen munkhat hen Pathian 
an sawnh lai. 

24Chu tik chun, Israel chu Aigupta leh Asiria mi tla hen bang cho hen an um lai. 

Chu phun thum tla chu laikulh zawzawng rangah malsâwmnâk an si lai. 

25LALPA Zeizawng tikho nih mal a sâwm na lai le, “Ka mi Aigupta ram mi tla; 

nannih ka nan siam na mi Asiria mi tla; nannih ka mi thîm Israel tla, mal ka nan 
sâwm na lai,” a ti lai. 

Isai 20 

Takkaro Mi Khuavâng Singsiahnâk 

1Asiria lal lianchem Sargon thupêk hen Asiria kawrsen hotu nih Philistia khuapi 

Asdod a do. 

2Kum thum lântê ah LALPA nih Amoz fapa Isai chu a pheikawk leh salâpuan â 

aih mi lît ding hen a simh. A êt le, takkaro leh kê karo hen a kal rawh. 

3Asdod chu lâk asi rawh chun LALPA nih, “Ka to-aw Isai chu takkaro leh kê karo 

hen kum thum kar a kal rawh. Chu chu Aigupta leh Sudan lakah thil a hawng 
tlung ding mi singsiahnâk asi. 

4Asiria lal lianchem nih chun, chu ram panih thawk hen a mi tleih tla chu takkaro 

leh kê karo hen a kalpi na awt asi. Upa, ngâksia takkaro leh kê karo hen an kal 
lai le, an taw lang bû hen Aigupta rangah an mualphoh lai. 

5Sudan rinhsanhtu leh Aigupta zumhtu chu an lung a fiang lai rawh le, an 

lungumnâk chu a vei lai rawh. 

6Chu tik chun, Philistia ram ah um mi tla nih, Asiria lal lianchem thawk hen kan 

ngauhsan chem mi tla lakah thil a hawng tlung zia hi zauhnik u! Zeitin kan him 
kho lai rawh?’ a ti.” 

Isai 21 

Babulon Tlû Ding Mi Muhtirnâk 

1Hi hi Babulon thu ah thuchah asi. Thlihêl hâwi hen ramkaro chu a phiat le, 

siatnâk chu ram ningṭihkâi thawk hen a hawng lai. 

2Thil ṭha lo tak a hawng tlung ding mi langhnâk ka muh le, tleihnâk leh siat leh 

râwknâk ding mi asi. Elam kawrsen tla, do u! Media kawrsen tla, khuapi tla chu 
hual u! Babulon nih tuarnâk a tlungtir mi chu Pathian nih a dawnghnâk a siam 
awt rawh. 

3Langhnâk ka muh mi leh theih mi nih nunau a nganfâk mi hâwi hen, 

nganfâknâk leh ningṭihnâk ka lakah a khattir. 

4Ka lû a hâi le, lâunâk hen ka thir. Zânlei si ding mi ka mawhlah le, sikhawmsele, 

ningṭih cho lo chu zeikhawm a um lo. 

5Langhnâk ah chun, puai chu timhtuah zet hen a um le, pher chu mi sâwm tla 

rangah phah asi rawh. Chunah chun an ei hen an din. Mawhsareh hen thupêk 
hâu a hawng um chawlh: “Hotu tla! Nan phaw tla timhtuah u!” ti hen. 

6Churawhchun, LALPA nih ka sinah, “Va kal le, râl vêngtu tla dîrtir na, a muh 

mi hawng sim ding hen simh. 

7Rang kêng tlûnah â chuan mi panih vima hawng mi a muh hen leh sanatung 

tlûnah leh sangâwngsâu tlûnah â chuan mi a muh chun thiamthih tak hen a 
thlingthlâk na ding asi,” a ti. 

8Churawhchun râl vêngtu chu a hawng âu le, “Pu, ka rianṭuannâk mun ah a sûn 

a zân hen ka dîr,” a ti. 

9Mawhsareh hen hinah rang tlûnah chuan hen minung panih vima hen an 

hawng. Râl vêngtu nih, “Babulon chu a tlû rawh! Milem an sawnh mi zawzawng 
tla chu tual ah an tlû ver rawh,” ti hen thâwng a hawng thanh. 

10Ka mi Israel tla, fâng hâwi hen khâwng hen nan um le, sikhawmsele tuah 

thâwng ṭha tak nan sinah ka hawng sim asi, chu chu LALPA Zeizawng tikho 
Israel Pathian thawk hen mi asi. 

Edom Thu Ah Thuchah 

11Hi hi Edom thu ah thuchah asi. Mi zeimaw mi nih Edom thawk hen an hawng 

ka auh le, “Râl vêngtu, zei tikah khua a dei awt? Zei hâwi hen a dawng tuan 
awt, hawng ka simh,” a ti. 

12Kei nih ka sâng le, “Zînglei a nâi rawh, sikhawmsele zân a hawng um awt 

nawlh. Deih nawlh ding na duh chun, hawng kîr le, deih,” ka ti. 

Arabia Thu Ah Thuchah 

13Hi hi Arabia thu ah thuchah asi. Nannih Dedan mi, Arabia ramkaro ah 

14khualtlâwng kaltu tla umnâk mun a mi tla, nan sinah hawng mi tla, a tîhâl mi 

tla chu tî pêk u. Nannih Tema ram ah mi tla, ramdang thawk hen a hawng tek 
mi tla buh pêk na u. 

15Chu tla chu riamnâm lakah thah ding mi tla, chanhtiang hen kah ding mi tla, 

râltuknâk ṭihnungkâi mun thawk hen tek mi tla an si. 

16Churawhchun Lalpa nih ka sinah, “Kedar phun tla rokualnâk chu kum khat lak 

ko ah a dawng lai. 

17Chanhtiang kahtu tla chu Kedar ram ah mi râlṭha chem an si, sikhawmsele 

tâwmtê cho a thibang an um lai. Kei, LALPA Israel Pathian nih ka sim asi,” a ti. 

Isai 22 

Jerusalem Thu Ah Thuchah 

1Hi hi Tivakuam ah Muhnâk thu ah thuchah asi. Zei a hawng tlung? Zeirangah 

khuapi minung tla nih in tlûnah zei lâwmnâk me an mang? 

2Khuapi sung mi minung tla zawzawng nih an hâu an suah le, lâwmnâk rihâu 

hen a khat. Na minung hi tuknâk ah thi mi tla chu râltuknâk ah an thi mi asi lo. 

3A nan rui natu zawzawng chu an tek le, chanhtiang thalzum pakhat khawm an 

kah na lânah an tleih hep na. 

4Ka mi le thi mi zawzawng tla ngaihsia tak hen ṭappi na ding hen tuah keimah 

lâwng hen hawngka kaltâk ko. Thla hawng ka ngamh ding a tum lah. 

5Tu hi ningṭih tik, neh tik, leh tivakuam ah langhnâk lakah nawknâk LALPA 

Zeizawng tikho nih kan lakah a hawng fial mi tik chu asi. Kan khuapi kulh tla 
chu chim rel hen an dêng le, ṭangpi duh hen âu hâu nih tlâng tla a râwng. 

6Elam ram ah mi kawrsen tla chu rang tlûnah chuan hen an hawng le, 

chanhtiang leh a thalzum tla anna put. Kir ram ah mi kawrsen tla chu an phaw 
tla hen tîm chia zet hen an um. 

7Juda ram tivakuam ningno tak tla chu kari hen a khat; rang tlûnah to mi 

kawrsen tla chu Jerusalem kulh kawtkâ tla ah an dîr. 

8Juda vêngtu tla zawzawng chu anna rek phin rawh. Chu a hawng tlung liauah 

chun, râlthuam siahnâk in ah mi râlthuam chu na hawng put rawh. 

9-10Jerusalem kulh remh ding hen a herhnâk mun chu na muh. Jerusalem 

sungah mi in zawzawng chu na zauhdik ver le, khuapi kulh remhnâk ding hen 
lung lâk ding hen in zeimaw mi chu na siat. 

11Tî khawng ding hen khuapi sungah tî pang na siam le, tili a li mi thawk hen tî 

chu na luangtir. Sikhawmsele, Pathian a lân thawk hen hi hâwi hawng um ding 
hen ruattu thu chu na ngâi duh lo. 

12LAPA zahkâi, Zeizawng tikho nih chun, ṭap ding leh ulh ding hen nan lû mêt 

ding leh salâpuan aih ding hen a nan kawh na. 

13Chu hâwi um ding ngangâk hen nan ni le, lâwmnâk nan tliah. Dawrâ leh ran 

ei ding hen nan thah le, uain tla nan din. “Ṭha tak hen kan din hen kan ei kho! 
Thâituan ah chun kan thi lai rawh,” nan ti. 

14LALPA zahkâi Zeizawng tikho amah ngelchel nih ka sinah, “Hi misual tla hi 

an dam kar vial chu ngaihdam an si rêng lai lo. Kei, LALPA zahkâi, Zeizawng 
tikho nih ka sim asi,” a ti. 

Shebna Thu Ah Simhkannâk 

15LALPA zahkâi Zeizawng tikhotu nih Shebna mi lal dâwngsungkhur lakah hotu 

sinah kal ding hen hawng ka simh le, 

16“Âu ah me na ruat? Tlâng ah mi lungruk mun ah na thlân ker ding hen zei thu 

neihnâk me na nei? 

17Mi pawiherh tak khawm na si dahmawh, sikhawmsele LALPA nih a nan sar 

lai le, a nan lawnh ving lai. 

18Bâwl lûm hâwi hen a nan sar lai le, ram kâu dauh sungah a nan lawnh ving 

lai. Na zumhnâk kari kiangah chunah chun na thi lai. Na hotupa dâwngsungkhur 
ningzak saihtu na si. 

19LALPA nih na rianṭuannâk mun ah mi a nan ṭhial lai le, na mun sâng takah mi 

a nan niamh lai,” ti hen a sinah va sim, hawng ka ti. 

20LALPA nih Shebna sinah, “Chu chu a hawng tlung tikah ka to-aw Hilkiah fapa 

Eliakim ka fial lai. 

21Na rianṭuannâk thuam leh tâisâwm leh na thuneihnâk zawzawng a sinah ka 

pêk lai. Jerusalem ah mi leh Juda mi tla lakah pa hâwi hen a um lai. 

22David thlâk lalchem tangah thuneihnâk rangtling ka pêk lai. Rianṭuannâk in 

renh a nei lai le; â awng rawh mi chu âukhawm nih a khâr lai lo rawh le, â khâr 
rawh mi chu âukhawm nih a awng lai lo rawh. 

23Bir tak hen khenh mi hâwi hen a mun ah ka siam lai le, a dâwngsungkhur 

zawzawng lakah zahkâinâk bulpi asi lai. 

24Sikhawmsele a rualsia tla leh a dang hen a thlei mi tla chu a rangah thilrit an 

si lai. Bêl leh khêng thîrling khenh lakah an thlâi mi hâwi hen an thlâi lai! 

25Chu chu a hawng um tik chun, chu thîr khenh bir tak â khenh mi chu a hawng 

tlawng lai le, a tlâ lai. Chu chu thil zeizawng thlâi mi dawnghnâk asi lai rawh. 
LALPA nih a sim mi asi,” a ti. 

Isai 23 

Phoinikia Thu A Thuchah 

1Hi hi Tura thu ah thuchah asi. Nang tisumsumriat ah lawng khalhtupa, ngaihsia 

hen âu rawh! Na dînnâk lawng mun Tura chu râwk asi rawh; a in leh a lawng 
dinhnâk khawm râwk asi rawh. Kupra thawk hen na lawng a hawng kîr liauah 
thâwng na theih rawh. 

2Nannih Sidon ah sawlehtu tla, lawksawng tak hen um u! 

3Aigupta ram ah an chîng mi fâng tla châwk le zuar ding hen phun zawzawng 

tla sinah sawleh ding hen tipi kanh hen mi tla na fial na. 

4Sidon khuapi, na mualpho rawh! Tipi leh tisumsumriat rokual tak thûk tak nih 

a nan nawng rawh, “Fa rerêng ka nei lo. Fanu fapa khawm ka ring dah lo,” a ti. 

5Aigupta mi tla khawm Tura â râwk ti an theih tik chun, an lâu khit lai le, an thla 

a kâm lai. 

6Nannih Phoinikia mi tla, ngaihsia hen âu u! Ruangsuak ding hen Spain leiah 

tek ding hen tum u! 

7Hi hi Tura khuapi sâwt tak um rawh mi lâwmnâk asi kho lai ma? Hi khuapi hi 

ma, tipi tan hen ram luahtu tla an fial na mi chu? 

8Tura khuapi lian a sawlehtu lal fapa tla, tual tlûn mi lakah zahkâi chem tlûnah 

hi bang thil zawzawng hawng tlungtir ding hen ruattu hi âu me si? 

9LALPA Zeizawng tikho nih a ruat mi asi. An thilti lakah anna zûm mi dawnghtir 

ding leh an mi zahkâi tla nâutir a tum mi asi. 

10Nannih Spain ram ah mi tla, kal ule, ram lakah phâisen va tuah u! A nan vêng 

natu ding âukhawm an um lo rawh. 

11LALPA nih tipi tlûnah a bân a phar le, lalram tla chu a neh rawh. Sawlehnâk 

munpi chem Phoinikia râwk ding hen thu a pêk rawh. 

12Sidon khuapi, na lâwptlonâk chu a dawng hen na mi tla chu nehsawh hen an 

um rawh. Kupra leiah him ding hen kal menza na khawmsele an him dah lai lo. 

13(Tura khua tlûnah ramsa chêltirtu chu Asiria mi tla an si lo le, Babulon mi tla 

an si. Insâng tla hual hen Tura khua kulh tla siat hen khuapi râwk deptu chu 
Babulon mi tla an si.) 

14Tisumsumriat ah lawng khalhtu tla, ngaihsia tak hen âu u! Nan ngauhsan mi 

khuapi chu â râwk rawh. 

15Lal damsung kum sâwmsarih liau mi Tura philhnâk ding tik chu a hawng tlung 

awt rawh. Chubang kum tla a ral tikah chun Tura chu la lakah nunau â zuar mi 
an phuah mi hâwi asi lai: 

16Na ṭingṭang put le, khuapi hêl rawh, nang, mipâm na hurnâk mâk rawh! Mi tla 

hawng kîr nawlh ding hen na ṭingṭang tum hen la sak nawlh. 

17Kum sâwmsarih â lîm chun, LALPA nih Tura chu a sawlehnâk mun li leiah a 

kîrtir nawlh lai, laikulh lalram zawzawng amah nih a mang na lai rawh. 

18A sawlehnâk ah a tawng mi tangka chu LALPA sinah ap asi lai. A kil ving lai 

lo le, LALPA sawnhtu tla nih buh châwknâk leh an nipuan herh châwknâk ah 
an mang lai. 

Isai 24 

LALPA Nih Tual A Rêp Awt 

1LALPA nih tual a râwk lai le, a karo hen a siah awt. Tual chu a rual tel lai le, mi 

tla a rek phin na lai. 

2Mikip bâwlpu tla leh mi zapi, sal leh hotu, châwktu leh zuartu, lângtirtu leh 

pûktirtu, minei leh mipâm bang hep hen an thi lai. 

3Tual chu siat leh râwk hen a um lai. LALPA nih a sim rawh mi chu ti hen a um 

lai. 

4Tual chu a hul le, a uai; laikulh pumpi khawm a dî le; tual leh vân khawm a kuai 

vevê. 

5Mi tla nih tual chu Pathian dân buar hen leh thudântuk zungzâl um ding mi chu 

râwk hen an nawmh. 

6Churuang chun Pathian nih tual chu siat a barh. A minung tla chu an thilti man 

pêk asi. An dam mi tla khawm an tâwm dadauh. 

7Grep zûn tla chu a uai le, uain khawm a tâwm rawh. Mikip lâwm tak hen an um 

rawh mi tla tu chun an ngaih a sia rawh. 

8An tumphung ṭingṭang leh khuang hâu tla khawm a bâng rawh. 

9Uain dinnâk ah lâwmnâk la sak hâu khawm a um lo rawh; a thâwtnâk ruangah 

â lâwm mi âukhawm an um lo rawh. 

10Khuapi ah mi thil zeizawng chu a nawk, him ding duh hen mi tla chu an in 

anna renh khumh. 

11Uain a um lo rawh ruangah mi tla chu khua dungah an âu. Lâwptlonâk tla a 

um lo thlo rawh le; ram lakah mi tla a vei rawh. 

12Khuapi chu râwk hen a um le, a kulh kawtkâ tla a chim. 

13Hi hi laikulh pumpi phun kip sinah a tlung ding mi asi. Fâng zûn dih rawh mi, 

oliv kung kip ṭet phin vuak rawh mi leh grep zûn ah a rah kawih thluh rawh mi 
hâwi asi lai. 

14A thibang tla nih lâwm hen la an sak lai. Thlanglei mi tla nih LALPA rokual zia 

an sim lai. 

15Chun, saklei mi nih amah chu an sawr lai. Tipi dungah um mi tla nih LALPA 

Israel Pathian chu an sawr lai. 

16Laikulh mun lât chem thawk hen Israel mi phun rep tak tla nih sawrnâk la an 

sak mi kan theih lai. Sikhawmsele, kei rang lam chun lungumnâk a um lo! Ka 
vei thlo rawh! Phehtu nih chun tleih a tum nget rih, zumh an kâi lo dadauh. 

17Mikip nih ka thusim ngâi u! ṭihnungkâi, khur tla, thang tla nih a nan bawh na 

ko. 

18Ṭihnungkâi lakah mi suak tumtu chu khur lakah a tlâ lai le, khur thawk hen 

suak mi chu thang nih a awh na lai. Ruah tukpi vân thawk hen tî tla hâwi hen a 
hawng sûr lai le, tual ram â nin lai. 

19Tual chu a kuai hen a mân hen a kak lai. 

20Tual chu zurî hâwi hen a hâwr lai le, thlipi nih basâ a vamh mi hâwi asi lai. 

Laikulh chu a sualnâk nih a niamh lai; a tlû lai le, a thawknawlh lai lo rawh. 

21LALPA nih tlûnlei mi thiltikhonâk leh tual tlûnah lâirêltu tla a rêp na ding mi tik 

a tlung awt rawh. 

22Pathian nih rêngtlâ hâwi hen khur sungah lal murui a khumh na awt. An 

rangah rêpnâk ni a tlung tik tiang hen a khâr khumh pang na awt, 

23Thlâ tla a thim lai le, nî khawm a chêu lai lo rawh, LALPA Zeizawng tikhotu 

chu lalchem asi awt ruangah Jerusalem mi Zion Tlâng ah lâi a rêl lai le, mi zapi 
ruitu tla nih a rokual zia an muh lai. 

Isai 25 

Sawrnâk La 

1LALPA, nang chu ka Pathian na si; ka nan zah hen na min ka sawr lai. Thilchê 

tla na ti le; a lân thawk hen na thiltum chu zumhkâi tak hen na ti vima. 

2Khuapi tla chu râwk dep hen na tuah le, an kulh tla khawm na râwk ver. Kan 

mêlma tla nih lal in an sak mi chu a vei pawt rawh. 

3Phun thiltikho tak tla nih nang chu an sawr lai le; phun sual tla khuapi mi nih a 

nan ṭih lai. 

4Mipâm leh ṭangpitu neilo chu na sinah an hawng tek le, lawksawng liauah him 

tak hen an um. Thli leh ruah lakah dawrnâk na pêk le, nî sâ lîn lakah mi chu 
dâidul ah na umtir na. Misual tla nih busik liauah thli leh ruah hâwi hen leh, ram 
châr lakah nikhua kheu hâwi hen an do. 

5Sikhawmsele, LALPA, nangnih kan mêlma tla na dâisiptir na le, misual an âu 

mi tla khawm sûm nih nî sensâ a kîktir mi hâwi hen na bângtir dep na. 

Pathian Nih Puai A Timhtuah 

6LALPA Zeizawng tikho nih hi Zion Tlâng tlûnah hin laikulh phun zawzawng 

rangah puai, buh ei ding mi ṭha chem leh uain ṭha chem mi hen puai a tuah awt. 

7Hinah hin phun zawzawng tlûnah ngaihsiatnâk sûmpi a um mi chu zeikarlo ah 

a kiangtir ving awt. 

8LALPA zahkâi nih thihnâk chu a veih pawt awt rawh! Mikip mitthli chu a nâwt 

piak ver na lai le, laikulh pumpi ah a mi le ningzakkâi tak hen tuarnâk chu a lâk 
piak ving na lai. LALPA amah ngelchel nih a sim mi asi. 

9Chu chu a hawng tlung tik chun, mikip nih, “Kan Pathian asi! Amah chu kan 

rinhsan le, ruang hawng kan suah rawh. Amah chu LALPA asi! Amah chu kan 
rinhsan le, tu chun ruang hawng kan suah ruangah kan lâwptlo hen kanna lâwm 
rawh,” an ti. 

Pathian Nih Moab A Rêp Awt 

10LALPA nih Zion Tlâng chu a hum lai le, sikhawmsele Moab mi tla lam chu tual 

ṭha lakah mi fapawn hâwi hen lamh dep an si lai. 

11Liau ding anna tum mi hâwi hen an bân an zangh lai le, sikhawmsele Pathian 

nih a nâutir na lai le, ṭangpitu neilo hen an pil lai. 

12Moab kulh tla leh a kulh vâm, sâng tak tla chu a râwk lai le, nek dip hen a tlûtir 

lai. 

Isai 26 

Pathian Nih A Mi Tla Chu 
Nehnâk A Pêk Na Awt 

1Juda ram ah mi zapi tla nih hi la hi an sak ni ding a tlung awt rawh: Kan khuapi 

chu a bir! Pathian amah tak nih kulh chu a vêng! 

2Khuapi kulh kawtkâ chu awng ule, phun zumhkâi thil dik titu phun ah mi tla chu 

lûttir na u. 

3LALPA, nangmah nih, a nan zumhtu tla leh tumnâk bir tak neitu tla chu 

thlangamnâk rangtling pêk na. 

4LALPA chu zumh kumza ule, amah nih hawng kan hum kumza lai. 

5Â zûm mi minung tla chu a nâutir na le; an umnâk khuapi bir tla chu a râwk 

piak hen a kulh tla a chimtir le, valeidip ah a mântir. 

6Nehsawh hen an um mi tla chu tu chun a tlûnah an kal rawh le, an kê hen an 

lamhbêk. 

7LALPA, mi ṭha rangah lampi chu na tlawrtir le; an khualtlâwngnâk lampi khawm 

a râwn rawh. 

8Na duhzia hâwi hen kan um le, nangmah lakah kan lungum; kan duh mi 

zawzawng chu nangmah na si. 

9Zân ah chun ka thinlung zawzawng hen ka nan ngâi le, tual leh a mi tla lâi na 

rêl liauah a dik zia an theih ver lai. 

10Misual sin khawmah vêl na nei le, thil dik ti lam chu an tum dah lo. Hi mirep 

umnâk ram khawmah hin thil diklo an ti nget rih; na rokualnâk theih ding an duh 
lo. 

11Na mêlma tla nih na rêp na awt mi an theih lo. LALPA ningzak saih na le, 

tuartir na rawh; rêpnâk na timhtuah mi chu tuartir na. Na minung tla na dâwt na 
zia muhtir na. 

12LALPA, nangnih sul-le-lam tluangnâk na kan pêk lai; thil zeizawng kan tawng 

mi chu thil na ti mi ruangah asi. 

13LALPA kan Pathian, midang tla nih kan lakah lâi an rêl le, sikhawmsele 

nangmah cho kan LALPA na si. 

14Tu chun an thi rawh le, an nung nawlh lai lo rawh; an thlarau khawm a thawk 

nawlh lai lo rawh, nangnih na rêp na hen na veih na rawh dangâiah. Âukhawm 
nih an theih na lai lo rawh. 

15LALPA, kan phun tla na ṭhangtir le, zei leikâng zawngah a ram chu na kauh 

le, chu nih chun na rangah zahkâi tak hen a nan siam. 

16LALPA, na mi tla chu na rêp na le, ngaihsia tak hen na sinah thla an cham. 

17LALPA, nangnih nunau nganfâk tuar a râk mi hâwi hen na kan râktir. 

18Nganfâk tuar hen kan rûm le, sikhawmsele zeikhawm kan ring lêm lo. Kan 

ram rangah zei nehnâk khawm kanna ting lo; zeikhawm kan lîm mi a um lo. 

19Kan minung thi rawh mi tla chu an hawng nung nawlh lai! An taksa nungnâk 

nei hen an hawng kîr nawlh lai. An thlân ah it rawh mi zawzawng tla chu an 
hawng a ṭhang lai le, lâwm hen la an sak lai. Dâmtî nih tual a thartir mi hâwi hen 
sâwt tak a thi rawh mi tla chu LALPA nih a nungtir nawlh lai. 

Lâirêlnâk Leh Dirhnawlhnâk 

20Ka mi tla, nan in sungah va kal ule, in a khâr khumh pang u. Pathian 

thinthawknâk a reh lân lo chu hun sâwtlotê va a thup rih u. 

21LALPA chu vân ah a umnâk thawk hen tual ah mi tla an sual ruangah rêp ding 

hen a hawng kal. A thuptê hen tual tlûnah mi thahtu tla khawm a puang lai le, 
thah hen a um rawh mi tla khawm tual nih a thuh lai lo rawh. 

Isai 27 

1Chu ni ah chun LALPA nih Leviathan, rûlpi kual nuai leh ngerh tul hen um mi 

rêp ding leh tipi ah um mi sarâng thah ding hen a thiltikhonâk leh thihnâk 
nâmsâu a mang awt. 

2Chu ni ah chun LALPA nih a grep dûm nuam tak thu a sim lai, 

3“Ka vêng le, tî ka tawih kumza. A sûn a zân hen âukhawm nih râwk lo ding hen 

ka vêng. 

4Grep zûn thu ah ka thin a thawk lai lo rawh. Ling leh bua lâwng do ding um mi 

sele ka duah hep lai rawh. 

5Sikhawmsele ka mi tla mêlma tla nih ka kilkâwi na mi an duh chun ka lakah 

remnâk siam na seh. Asi, keimah hen remnâk siam hen um na seh,” a ti. 

6Ni a hawng tlung ding mi lakah Jakob thlâk Israel mi tla nih thing hâwi hen ram 

an thlâk lai le, a pâr a ên hen a kukulul a tuah lai. An rah suah nih tual a khattir 
lai. 

7LALPA nih a mêlma hâwi tluk rak hen chun Israel mi tla chu a rêp na lo, a 

minung khawm chu tluk rak hen an vei lo. 

8LALPA nih a mi tla chu sal ah kaltir na hen a rêp na. Saklei mi thli ṭha lo hen a 

put ving na. 

9Sikhawmsele Israel sualnâk chu lunglo tla mâichâm sangvut hâwi hen rial dip 

asi tik leh rimthâw mâichâm mawh pathiannu Aserah lem pakhat khawm zuah 
lo asi tikah ngaihdam asi lai. 

10Kulhnei khuapi chu râwk hen a um rawh. Ramkaro hâwi hen a karo hen siah 

hen a um. Ranrual dînnâk leh tlawngnâk rang dingah belh ningno mun lam asi 
rawh. 

11Thing ṭeng tla chu a uai hen a kiak le, nunau tla nih tih dingah an khawmh. Mi 

le tla nih theihthiamnâk zeikhawm an nei lo ruangah, Pathian an siamtu nih an 
lakah siherhnâk leh khuaruatnâk zeikhawm a langh lo. 

12Chu ni ah chun, LALPA nih a mi tla chu Eufretis tiva thawk hen Aigupta ramri 

tiang hen, pakhat khat hen a pumh na lai le, âu nih mawh a fâng leh a hî a thlei 
mi hâwi hen. 

13Chu ni chu a hawng tlung tik chun, Asiria leh Aigupta ah Israel mi tla sal ah 

tâng hen um mi ruangah kîr ding hen kawhnâk tâwtawrâwt an tum lai. An hawng 
lai le, LALPA chu Jerusalem ah mi a tlâng thenhlimh ah an sawnh lai rawh. 

Isai 28 

Marlei Kângah Mi Lalram 
Rangah Simhkannâk 

1Israel lalram chu a vânduai rawh! A rokualnâk chu a ruitu zurî lû ah chawmpâr 

lallukhuh hâwi hen a nawh rawh. Anna zumhnâk lû chu rimthâw an thuh le, 
sikhawmsele chunah chun zurî bû hen an rîl ko. 

2LALPA nih âumawh mi chak leh thiltikho tla anmah do ding hen tîm chia zet a 

nei le, zeimaw mi chu thli leh ruahpi lakah rial hâwi, a zeimaw mi chu ruah tukpi 
hâwi, a zeimaw mi chu tîlian fek tak hâwi hen an hawng kal lai le, chu tla chu 
ram an khat zat lai. 

3Chubang ruitu zurî zûm tak tla chu kezaphah tangah lamhbêk hen an um lai. 

4Chubang mizûm ruitu tla rokualnâk vei ding mi chu theipi a tikah min 

masachem mi tla ei sawm vima mi hâwi hen an vei lai. 

5LALPA Zeizawng tikho chu chawmpâr lallukhuh rokual tak hâwi hen a mi le tla 

thibang rangah a hawng kalnâk ni chu a nâi rawh. 

6Lâirêltu tla sinah chun dik tak hen theihnâk a pêk na lai le, dotu tla lakah khuapi 

kulh kawtkâ vêngtu tla chu râlṭhatnâk a pêk na lai. 

Isai Leh Juda Ram Ah 
Khuavâng Zurî Tla 

7Khuavâng leh bâwlpu tla tiang men zû an rî le an hâwr. Uain leh a hâng tla an 

din tam tuktarâi le, an tlû le, anna nawk. Khuavâng tla khawm an din zia a tam 
tuk ruangah langhnâk tla Pathian nih a hawng pêk mi an theihthiam lo, bâwlpu 
tla khawm uain an din tam tuktarâi le, thurêl ding an hawng put mi tla rêl kho lo 
hen an um. 

8An tonâk dawhkân chu luak hen a khat le, thiang mi mun rêng a um lo. 

9Ka lakah an chipchiar. “Mi nih sîntir hen ka um a ti theih hen âu nih zûl? A 

thuchah chu âu nih herh hen a theih? Fasêm nûk tlei rawh mi rang lâwng ah a 
ṭha asi! 

10A lasui ṭial vima leh a tlar tlar hen leh sîn ding ruat vima hen sîntir ding hawng 

kan tum,” an ti. 

11Ka thu nan ngâi duh lo mi asi chun, ramdang minung hawlh mang hen leh 

hawlh hâu dang chê tak mang hen Pathian nih sîn ding mi chu a nan sîntir na 
lai. 

12Nan ektê hen dînnâk leh thlangamnâk a nan pêk na le, sikhawmsele a thu 

nan ngâi duh lo. 

13Churuangah asi, LALPA nih a lasui ṭial vima leh a tlar tlar leh sîn ding mi ruat 

vima hen an sîntir na awt mi chu. Churawhchun nan kê kâr kipah nan tlû lai. 
Liamh hen nan um lai le, thang nih an awh na lai le, rêngin ah an put na lai. 

Zion Ah A Ki Mi Lung 

14Tuah nannih mi zauhnawmh mang, Jerusalem ah hi bang mi tla tlûnah lâirêltu 

tla, LALPA thusim ngâi u. 

15Thihnâk hen thutiamnâk siam hen nanna zûm le, laikulh thihnâk hen remnâk 

nan phanh rawh. Siatnâk a hawng tlung tikah zuah na ding hen nanna ruat, 
perpetnâk leh âwkrâwl thu lakah him ding nanna ngauh ruangah. 

16Hi hi, tuah, LALPA zahkâi nih, ‘Zion lungphun bir tak leh chak tak ka siah. Chu 

lakah chun a ki mi lung ka siah le, chu lakah thu tla rîn mi ka siah, ‘Lungnâk bir 
tak chu a felfê ber asi.’ 

17Diknâk chu lungphûm rangah tahnâk asi lai le, zumhkâinâk chu a thûk zia 

tahnâk asi,” a ti. Thli leh ruah lakah mi rial nih nanna ngauhsan âwkrâwl tla chu 
a hûi peng lai le, nanna humnâk chu tîlian nih a veih lai. 

18Thihnâk hen thutiamnâk nan siam mi chu a vei lai le, laikulh thihnâk hen 

remnâk nan siam mi chu râwk asi lai. Siatnâk nih a hawng niamh chun neh hen 
nan um lai rawh. 

19Zîng siar hen a nan vuak lemang na lai. A sûn a zân hen nan tuar lai. Pathian 

thawk hen thuchah thar kip nih ṭihnungkâi thar a hawng tlungtir lai. 

20Thufing nih, ihkhun tâwi tuk mi lakah it tumtu nih â zangh awt khawmah a tâwi 

tuk, puan â vurh awt khawmah a ting lo ti mi hâwi nan si lai. 

21LALPA nih Perazim Tlâng ah leh Gibeon vakuam ah ti mi hâwi hen a do na 

lai le, a thilti lakah a chê zia langhtir a tum mi hâwi hen khan. A thil thup rianṭuan 
tla a lîm lai rawh. 

22Simhkannâk ka nan pêk mi lakah ni salam lah! Chu hâwi hen na ti chun, na 

rangah suak ding a har salam lai. LALPA Zeizawng tikho nih ram pumpi râwk 
ding hen a thlûk mi thu ka theih. 

Pathian Finghnâk 

23Ka thusim hi ngâi le; thu ka nan simh mi lakah hin na nâ thlîr rawh. 

24Phâisen nâwntu âukhawm an phâisen nâwn ding hen an kal lai lo le, an thlâi 

chî tuh ding hen khawm anna tîm lai lo. 

25Tual chu a timhtuah le, dill (chabanak) leh kumin (bawhawk) belh chî tla a 

vawrh. Fâng chu a tlar hen a tuh le, a phâisen rîlah fâng dang a tuh. 

26Pathian nih a sîntir ruangah a rianṭuan ding dân chu a theih. 

27Dill chî leh kumin chî thlawngh ding hen talhbo rit an mang dah lo; a vuaknâk 

fung tâwk cho a zâng mi an mang dauh. 

28Fâng chu vei salam ding hen bâng lo thlo hen an chîl lo le, kari chu fângmal 

mân lo ding hen a khalh liau khawmah chîl ding dân chu an theih ko. 

29Chubang finghnâk zawzawng chu LALPA Zeizawng tikho thawk hen mi asi. 

Pathian thiltum chu finghnâk asi le, anna dingchang kumza asi. 

Isai 29 

Jerusalem Vânduainâk 

1Pathian mâichâm, Jerusalem tak chu a vânduai rawh! David umnâk khuapi 

chu a vânduai! Kum dang mawh kum nih mawh hawng tlung hen ral seh, a puai 
leh a kût ni tla ral sele, 

2“Pathian mâichâm” an ti mi khuapi tlûnah siatnâk Pathian nih a hawng tlungtir 

lai. Ṭapnâk leh lungfâknâk a um lai le, khuapi pumpi chu thisen nih mâichâm a 
tuam mi hâwi hen a um lai. 

3Pathian nih khuapi a do lai le, kulh dak hen a hual lai le, a râwk lai. 

4Jerusalem chu tual tang thawk hen thlarau a hawlh mi hâwi leh valeidip thawk 

hen aw dal riah a hawng suak mi hâwi asi lai. 

5Jerusalem, ramdang minung a nan dotu tla chu valeidip sêm phin mi hâwi an 

si lai le, an kawrsen ṭihnungkâi tla chu fapawn hâwi hen an zuang phin lai. 

6Lâkkhatko ah ruatlo hâwi tak hen LALPA Zeizawng tikho nih ruah tukpi lakah 

khua a rî mi leh linîn hen ruang a nan suah na lai. Thlipi leh meialh a hawng fial 
lai le; 

7churawhchun, phun kawrsen tla Pathian mâichâm umnâk khuapi dotu tla chu 

an râlthuam leh an thuamthil zeizawng zân ah mi mang leh thil dawn tla hâwi 
hen a vei lai. 

8Jerusalem do ding hen phun zawzawng hawng a pûm mi tla chu, mi sungvâng 

nih a mang ah buh a ei le, a hawng a ṭhang le, a sung a vâng nget mi hâwi leh 
mi a tîhâl hen a thi awt mi nih a mang leiah tî a din le, a hawng a ṭhang le, a 
rawm a hul hiam mi hâwi asi lai. 

Simhkannâk Siarlo Mi 

9Mâilei ah kal le, mâwl tak hen um! Mâilei ah kal le, mitchâw hen um! Uain lo 

thlo hen rî nek hen um! Zut khat khawm din lo hen hâwr! 

10LALPA, nih a nan ngûtir, ihmu thaw tak it ding hen a râlring. Khuavâng tla chu 

mi zapi tla mit an si lai le, sikhawmsele, Pathian nih an mit a tuam piak na. 

11Khuavâng tla nih langhnâk an muh mi thu umzia chu nan lakah thuh asi lai; 

singsiahnâk lasui zual hâwi asi lai. Midang âumawh a rêl thiam mi sinah nan va 
kalpi hen an rêl piak na ding ngiar khawm ule, singsiah mi asi ruangah ka ti kho 
lo a ti lai. 

12Mi âumawh a rêl kho lo mi sinah nan va pêk hen a nan rêl piak na ding hen 

ngiar khawm ule, zei hâwi asi ka theih lo ti hen a nan sâng na lai. 

13LALPA nih, “Hi minung tla nih hin sawnh ding an ka tum le, sikhawmsele an 

thu chu zeikhawm asi lo le, an thinlung khawm kâng dang ving asi. An phung 
mang dân chu zeikhawm asi lo, minung dân leh anmah pipu dân an theih salam 
mi cho asi. 

14Churuangah ruat lo hâwi tak hen lâu khit hen ka vuak nûnah ka vuak nawlh 

na lai. Mifing si mi tla chu mi â an hawng si lai le, an finghnâk zawzawng tla chu 
mang tlâk asi loh,” a ti 

Mâilei Ah Lungumnâk 

15An thinlung LALPA lakah thuh tumtu tla chu an vânduai! A thuptê hen thilti 

ding an tum mi chu âukhawm nih muh ding hen leh theih ding hen an ruat lo. 

16Thil zeizawng a let palai hen an siam hep. Sunhtlung valei leh bel hêmtu a zei 

mi a herh dauh? Thilsiam nih a siamtu sinah, “Na ka siam mi si loh,” mawh “Thil 
na ti mi chu na theih lo,” a sinah a ti kho mazei? 

17Sâwtlotê ah tumun sah tak chu lo tuahnâk ram asi lai le, lo tuahnâk ram chu 

tumun sah tak ah â chang nawlh lai ti mi hâwi hen. 

18Chu ni a hawng tlung tik chun, mi nasêt tla nih hâu fâk tak hen lasuibu an rêl 

mi chu an theih kho lai le, mitchâw mûi nâwngah a um mi tla nih an mitdei hen 
an muh lai. 

19Mipâm leh mi nâutâ tla chu LALPA Israel Pathian thenhlimh nih lâwmnâk a 

pêk na mi an tawng nawlh lai. 

20Midang tla nehsawhtu leh Pathian rangah zauhnawmhtu tla dawnghnâk asi 

lai rawh. Misual zawzawng veih an si lai rawh. 

21Midang simsâwitu tla, dân buartu tla rêp ding mi khaptu, mi zumhkâi nih 

diknâk tawng lo ding hen âwkrâwl thusimtu tla chu Pathian nih a veih na lai. 

22Churuangah tuah LALPA Israel Pathian, lawksawng liauah Abraham rangah 

ruangsuahtu nih, “Ka mi tla, nan ningzak kumza lai lo rawh, ningzak ruangah 
nan mêl â dang kumza lai lo rawh. 

23Fa ka nan pêk na ding mi nan muh tikah chun, kei hi Israel Pathian thenhlimh 

ka si ti nan theihtir lai. Nan ka zah lai le, chê nan ka ti hen nan dîr lai. 

24Mi mâwl nih a theihthiam lai rawh, chipchiar kumza mi tla chu a sîn ding hen 

anna lâwm lai rawh,” a ti. 

Isai 30 

Aigupta Hen Remnâk 
Mang Tlâk Lo 

1LALPA nih thu a sim le: “Juda lakah lâirêltu tla chu ka lakah an hel ruangah an 

vânduai! Keimah siam lo mi thiltum an zûl le, keimah duhlo kâng hen remnâk 
dingah min an rîn le, mi pakhat sual midang tlûnah an thang asi. 

2Keimah thu lo hen Aigupta ah ṭangpi sâwm ding hen an kal. Anmah humtu 

ding ah Aigupta chu an duh le, churuangah Aigupta lalchem lakah anna ngauh. 

3Sikhawmsele lalchem chu anmah ṭangpi ding hen thiltikhonâk a nei lai lo le, 

Aigupta nih a humnâk chu siatnâk hen a dawng lai. 

4Anmah ram ruangrûl ah ruat mi chu Aigupta khuapi tla Zoan leh Halles ah tlung 

rawh khawmsele, 

5Juda mi zapi tla nih phun zumhtlâklo tla chu anmah ṭangpi ding hen an zumh 

mi nih a ṭangpi na kho lo tikah anna sîr lai,” a ti. 

6Hi hi marlei kângah ramkaro ah mi ramsa tla thu ah Pathian thuchah asi: “Ram 

ruangrûl ah ruat mi tla chu ram ṭihnungkâi, chakeibaknei tla, rûl tûrnei tla leh 
rûlpi a zuang mi umnâk ah an kal. An sanatung leh an sangâwngsâu tla chu 
anmah ṭangpi kholotu ding mi phun rangah pêk ding hen thilpêk man tamtak tla 
an phurhtir. 

7Aigupta nih a ṭangpi na mi chu zeikhawm asi lo. Churuangah Aigupta chu 

‘Rûlpi Tûr neilo’ ti hen min telê ka phuah,” a ti. 

Ê-aw Ngâilo Mi Zapi Tla 

8Pathian nih mi tla chu zei hâwi an si lasuibu lakah rîn ding hawng ka simh le, 

zei hâwi tluk an sual ti singsiah kumzanâk ding hen. 

9Pathian lakah an hel kumza, âwkrâwl thu an sim kumza, LALPA sîntirnâk ngâi 

ding an êl kumza. 

10Khuavâng tla chu dâisip um ding hen an simh na. “Thudik rerêng kan sinah 

sim lah u. Kanmah ngâi duh mi hawng kan simh u. Kan perpetnâk hi kan thlah 
ding asi lo. 

11Kan lampi ah mi suak ule, lam hawng kan kham mi hi bâng u. Nan Israel 

Pathian thenhlimh thu rerêng theih ding kan duh lo,” an ti. 

12Sikhawmsele, hi hi Israel Pathian thenhlimh nih a sim mi asi: “Thu ka nan 

simh na mi chu ngâi ding nan duh lo le, râwknâk leh perpetnâk ah nanna ngauh. 

13Nan sual rawh. Vâm sâng tak a kak le, a chim mi hâwi nan si; nan tlû sawm 

lai. 

14Tualbêl hâwi hen nan kuai hep le, a kuai zia a fâk tukah, meiṭil sarnâk tâwk 

ding men a lian mi a um lai lo, tipang ah tî sâwknâk rang khawm a tlâk lai lo,” a 
ti. 

15LALPA zahkâi, Israel Pathian thenhlimh nih, mi zapi tla sinah thu a sim le: 

“Hawng kîr ule, keimah lakah dâisip hen hawng a ngauh u. Chu tikah nan chak 
hen nan him lai,” a ti. Sikhawmsele, nan êl. 

16Chu hâwi um ding ngangâk hen nan mêlma lakah him ding hen rang chak tak 

tlûnah chuan ding lam nan tum. Nan dik ngâk, suak ding chu nan tum ding 

rerêng! Nan rang tla chu chak tâwk ual ding hen nan ruat le, sikhawmsele a nan 
ṭhâwl natu chu a chak dauh lai. 

17Mêlma kawrsen pakhat nan muh chun, mi sâng khat nan tek lai, an tektir phin 

na ding hen kawrsen panga cho khawm â tâwk lai. Tlâng ah riangvâi tak hen 
puanzâr fung pakhat cho lo chu nan kawrsen pakhat khawm a him lai lo. 

18Chu hâwi asi khawmah LALPA lam chu nan lakah khua a ruat nget rih. Thil 

dik a ti kumza mi asi ruangah nan lakah lungkhamnâk a nei kumza. LALPA 
ngauhsantu tla chu an thaw a suak. 

Pathian Nih A Mi Tla 
Mal A Sâwm Na Lai 

19Nannih Jerusalem ah um mi tla, nan ṭap lai lo rawh. LALPA chu mi siherhnâk 

nei mi asi le, amah ṭangpi deih hen nan auh chun a nan sâng na lai. 

20LALPA nih tik harsa zawzawng a nan tuartir na lai le, sikhawmsele, nanmah 

sîntir ding hen amah ngelchel a um lai le, nannih nih amah rangah nan hâwl 
ding a herh lai lo rawh. 

21Vawrhlei ah mawh kehlei ah mawh vâi khawm ule, nan dunglei ah hi hâwi thu 

a sim mi nan theih lai, “Hinah lampi a um hi! Hinah kal u,” ti hen. 

22Nan milem tla tangka hen nan luanh mi leh ngûn hen nan luanh mi chu 

nâwmtâm hâwi hen nan lawnh ving lai le, “Ka mitmuh ah um lah!” nan ti lai. 

23Zeiliau khawmah nan thlâi chî tuh lakah LALPA nih kho ding hen ruah a sûrtir 

lai le, fângzûn liauah neih leh siahnâk an pêk na lai le, nan ranrual tla khawm 
nih ram nah ningno tamtak an nei lai. 

24Chawchal leh sanatung phâisen nâwntu nih râwl ṭha chem leh duhkâi chem 

an ei lai. 

25Nan mêlma kulh tla nan lâk ni ah leh an mi tla nan thah ni ah chun, tinungva 

chu tlâng kip leh mual kip thawk hen a hawng luang lai. 

26Thlâ chu nî hâwi hen a hawng chêu lai le, nî chu ni dangah mi a chêu lehsarih 

hen a chêu lai le, ni sarih chêu kha ni khat ah fawnh hep mi tluk asi lai. Hi bang 
zawzawng tla hi LALPA nih a mi tla liam mâ damh hen a tuam ni ah a hawng 
tlung lai. 

Pathian Nih Asiria A Rêp Awt 

27LALPA rokualnâk leh thiltikhonâk chu a râltlâng hen muh kho asi lai. Mei leh 

a khû nih a thinthawknâk a zauhtir. Thu a sim le a thu nih mei hâwi hen a 
khangh. 

28A mâilei ah thli a fial le, tîlian nih thil a fenh hep mi hâwi asi. Siatnâk ah phun 

tla chu a phiat dep na le, thilsual an tum mi chu a dawnghtir. 

29Sikhawmsele, nannih Pathian mi tla, zân puai thenhlimh ah nanna lâwm hen 

la nan sak mi hâwi hen nan lâwptlo lai. Israel Vêngtu LALPA Biakin leiah 
tumphung theikhang tla hen lâwm tak a kal mi hâwi hen nan um lai. 

30LALPA nih a lâirêl diknâk chu mikip rangah a theihtir lai le, a thinthawknâk fâk 

tak a theihtir na lai. Chunah chun, meialh tla, sûmpi tla, rial tla, ruah tukpi tla a 
hawng um lai. 

31Asiria tla nih LALPA hâu an theih rawh chun an lâu lai le, a rêpnâk fâk tak an 

theih lai rawh. 

32LALPA nih anmah a vuak lemang na liauah a mi tla chu tumphung khuang 

leh ṭingṭang tum hen an um lai. Pathian amah tak nih Asiria mi tla a do na awt. 

33A lân thawk hen Asiria lal lianchem duahnâk mun mei humpi chu timhtuah asi 

rawh. A thûk hen a kâu le, thing châr sâng tak an pawng tung. LALPA nih kâng 
ding hen a kâ mi meialh a thaw hen a hawng suah lai. 

Isai 31 

Pathian Nih Jerusalem A Hum Awt 

1Aigupta ah ṭangpi ding sâwm hen va kaltu tla chu an vân a duai! Aigupta râltuk 

kawrsen tamtak chaknâk rang tla, kari tla leh, kawrsen lakah anna ngauh. 
LALPA, Israel Pathian thenhlimh lakah a ngauh hen a sinah ṭangpi an deih lo. 

2Thil a ti mi chu amah nih a theih! Siatnâk a tlungtir. Misual tla leh anmah 

ṭangpitu chu rêp ding hen a ṭhih na. 

3Aigupta mi tla chu pathian tla an si lo, minung cho an si. An rang tla chu chung 

vân lei mi an si lêm lo. LALPA nih thil a hawng ti tik chun phun chak chu a râwk 
dep lai le, phun chak lo a ṭangpi mi khawm a tlû lai. An panih hen an vei lai. 

4LALPA nih ka sinah, Dawrâpu chu zei ti tal âu hen râk khawmsele, 

chakeibaknei nih ran a seh mi chu a hum kho lo; chu hâwi hen LALPA Zeizawng 
tikho nih Zion Tlâng ka hum ding mi chu hawng ka khap khotu zeikhawm a um 
loh. 

5Va nih a bû lakah mi a fa a vêng mi hâwi hen, kei, LALPA Zeizawng tikhotu 

nih, Jerusalem chu ka hum hen ka vêng awt asi,” a ti. 

6LALPA nih, “Israel mi tla, ka lakah thilsual nan ti hen nan ka do asi. 

Sikhawmsele tuah ka sinah hawng kîr u! 

7Tangka leh ngûn hen milem sual tak nan siam mi lawnh hep ding tik a hawng 

tlung awt rawh. 

8Asiria chu tuknâk lakah veih hen a um lai le, sikhawmsele minung thiltikhonâk 

hen asi lai lo. Asiria mi tla chu râltuknâk lakah mi chu an tek lai le, an tlangvâl 
tla chu sal ah siam an si lai. 

9An ram lal lianchem chu ningṭih hen a tek lai le, an hotu tla chu an lâu tuk 

ruangah an râltuk puanzâr tla an tektâk lai,” a ti. Chu chu LALPA Jerusalem ah 
an sawnh mi leh chunah bâwlnâk ah a mei alh kumza mi nih a sim mi asi. 

Isai 32 

Lalchem Diknâk 

1Zei tik ni mawh chun lalchem dik tak a lâirêltu leh phun ruitu tla lakah diknâk 

hen lâirêltu a hawng um lai. 

2An ektê hen thli lakah dawrnâk leh thlipi lakah thupnâk mun an si chiau lai. 

Ramkaro ah tinungva tla a luang mi hâwi leh ram lâwng ah lungpi lian tak 
thlaliah hâwi an si lai. 

3Zapi minung thilherh lakah an nâ a fîm hen an mit a dei lai. 

4Felfê lo hen an um lai lo rawh le, theihthiamnâk nei hen thil an ti lai le, thil an 

tum mi chu an sim lai. 

5Âukhawm nih mi â chu mi zahkâi mawh misual chu mi zumhkâi an ti lai lo. 

6Mi â nih chun â tak hen thu a sim le, thilsual ti ding mi a dawn. A thilti leh a 

thusim chu LALPA siarlonâk hep asi le, mi sungvâng rangah buh a pêk dah lo, 
mi tîhâl rang khawmah din ding a pêk dah loh. 

7Mi mâwl chu a sual le, thilsual a ti; mipâm tâ chu âwkrâwl hen veitir a tum. 

8Sikhawmsele, mi zahkâi tla nih zumhkâi tak hen thil an ti le, diknâk ah bir tak 

hen an dîr. 

Lâirêlnâk Leh Dirh Nawlhnâk 

9Nannih nunau nuamsabut hen umtu tla, lawksawngnâk neilo hen umtu, ka 

thusim hi ngâi u. 

10Tu lam chu nan khim ma chu, kum vei tu tik dingah lungdawng hen nan um 

lai rawh, grep kawih ding mi nan nei awt lo rawh ruangah. 

11Nuam tak hen nan um le, lawksawngnâk khawm nan nei lo; tu lam chun lâu 

hen thir u! Nan nipuan tla lît ule, nan puan sia hen a sâwm u. 

12Nan phâisen mun ṭha tak leh grep zûn â râwk rawh ruangah leh 

13ka mi le tla ram ah bua leh lingnei a hawng kho rawh ruangah ngaihsia hen 

nan thin makâ chumh u. Mi zapi tla lâwptlonâk in zawzawng leh nuamnâk hen 
a khat mi khuapi ruangah ṭap u. 

14Lal in tla chu kaltâk hen a um lai le, khuapi chu an roh thlo lai. In tla leh kulh 

vêng hen a um mi tla chu â râwk pawt lai rawh. Ram sanatung tla chunah chun 
an tlawng lai le, dawrâ rual nih chunah chun râwl tlatnâk an tawng lai. 

15Sikhawmsele, veikhat chu Pathian nih kan lakah a thlarau a hawng fial nawlh 

lai. Ram â râwk rawh mi chu a hawng ningno nawlh lai le, phâisen tla khawm 
nih thlâi tamtak a hawng suah nawlh lai. 

16Ram sung mun kipah repnâk leh diknâk hen thil ti asi lai. 

17Mikip nih thil dik an ti ruangah himnâk leh thlangamnâk a um kumza lai rawh. 

18Pathian mi tla chu lawksawngnâk an nei lai lo rawh le, an in tla him tak hen 

leh thlangam hen a um lai rawh. 

19(Sikhawmsele thing mun ah rial a tlâ lai le, khuapi chu a chim lai.) 

20An thlâi chîng rangah tî a tam ruangah leh an sanatung leh ranrual rangah 

munkip a ningno ruangah mikip thungâi anna lâwm lai rawh. 

Isai 33 

Ṭangpi Ding Hen Ngiarnâk 

1Kan mêlma tla chu an vânduai rawh! Âukhawm nih anmah rangah tleih na hen 

rawk na lo khawmsele, mi rangah an rawk na. Mi an rawknâk leh an tleihnâk 
chu a dawng lai le, anmah ngelchel chu mi rawkmang leh mi zumhkâilo an si 
lai. 

2LALPA, kan lakah khua ruat. Nangmah lakah lungumnâk kan nei. Nisiar hen 

hawng kan vêng le, lawksawng ni ah hawng kan hum. 

3Kan rangah na kan do piak liauah phun tla chu râltuk hâu ah an tek. 

4An neih tla chu anna thuam le, an lâk piak na. 

5LALPA chu a rokual a! Thil zeizawng tlûnah lâi a rêl. Jerusalem chu diknâk leh 

rangtlingnâk hen a khattir lai le, 

6Phun tla sinah birhnâk a pêk lai. A mi tla chu a hum kumza na le, finghnâk leh 

theihnâk a pêk na. An ro rokual chem chu LALPA an zahnâk chu asi. 

7Mi râlṭha tla chu ṭangpi ding hen an ṭap. Ram ruangrûl ah ruat mi tla chu lungfâk 

tak hen an ṭap. 

8Lam lian tla chu ṭihnung a kâi thlo ruangah âukhawm anna vel lo. Remnâk tla 

chu â râwk le, thutiamnâk tla khawm â râwk rawh. Âukhawm zah an si lo rawh. 

9Ram chu thlawrhthlâu leh mâk hen a um. Lebanon mi tumun tla chu a uai le, 

Saron vakuam ningno tla chu ramkaro hâwi asi rawh, Hasan leh Karmel Tlâng 
ah mi thing nah tla chu a tlawng. 

LALPA Nih A Mêlma Tla 
A Simhkanh Na Mi 

10LALPA nih phun tla sinah, “Tuah thil ka ti awt. Thil ka ti kho zia ka langhtir 

awt. 

11Thil ṭangkâilo thilti ding na tum le, na thilti zawzawng zeikhawm asi lo. Ka 

thlarau mei hâwi mi nih a nan râwk lai. 

12Lung hawldap siam ding hen a kâng leh a mân mi hâwi leh bua a kâng le, 

vachâm asi mi hâwi na si lai. 

13Thil ka ti mi leh ka thiltikhonâk ka langh mi hi mikip a nâinâk ah mi leh a lâtnâk 

ah mi nih theih seh. 

14Zion ah mi misual tla chu lâu hen an thir. “Pathian lâirêlnâk chu mei a alh 

kumza mi hâwi asi. Chu hâwi mei lakah chun âu kan him kho lai?” an ti. 

15Thu dik na sim hen thil dik na ti chun na him lai. Mipâm perpetnâk ah na 

thiltikhonâk mang lah le, nawhnâk lâk lah. Mi thah tumtu mawh thilsual ding ti 
tumtu tla sinah a bawp lah. 

16Churawhchun na him lai le, kulh bir tak sungah um mi hâwi na si lai. Buh ei 

ding leh tî din ding khawm na tawng lai. 

Mâilei Rokualnâk 

17Veikhat chu lalchem rokual tak hen ram lakah lâirêl hen munkip ah thuneitu 

na muh teh lai. 

18Ramdang mi siah khawlhtu leh thlingthlâktu a lânah ṭihnungkâi tla chu thinlung 

ah theih mi cho an si lai rawh. 

19Ramdang minung na theih lo mi hawlh hen hawlhtu leh zauhnawmhtu chu na 

muh lai lo rawh. 

20Kan phung kûtnâk Zion khuapi chu zauhnik. Jerusalem chu zauhnik! A 

sungah him tak hen umnâk mun ding tak asi a! Puanin ṭhial dah lo mi leh a 
rêngnâk tung phâwi dah lo mi leh a thuamhnâk khawm siat dah lo mi hâwi asi 
lai. 

21LALPA nih a rokualnâk hawng kan zauhtir lai. Tivapi tla leh tivatê kapah kan 

um lai le, sikhawmsele mêlma meilawng nih an zawh lai lo. 

22-23Chubang meilawng tla lakah ri rêngnâk tung chu zeikhawm asi lai lo; a 

zawhtu tla khawm nih puanzâr an pharh kho lai lo! Mêlma kawrsen neihnâk 
zawzawng chu kan tleih lai le, a tam dân chu mi khêng tla men nih tingvo an 
nei kho lai. LALPA amah tak chu kan lalchem asi lai le; kan tlûnah lâi a rêl lai 
le, hawng kan hum lai, 

24Kan ram lakah um mi minung âukhawm damlo ruangah chipchiarnâk an nei 

lai lo le, sualnâk zawzawng chu ngaihdam asi lai rawh. 

Isai 34 

Pathian Nih A Mêlma 
Tla A Rêp Na Awt 

1Phun zawzawng lakah mi tla, hawng u! Hawng a pûm ule, ngâi u. Tual leh a 

tlûnah um mi zawzawng hinah hawng ule, ngâi u. 

2LALPA chu phun zawzawng leh an kawrsen zawzawng lakah a thin a run. Siat 

leh râwk ding hen a mawhtir na. 

3An ruak tla chu phûm asi lai lo le, chunah chun a thû lai le, a mân lai; tlâng chu 

thî hen a sen tût lai. 

4Nî, thlâ leh ârfi tla valeidip hâwi hen an mân dip lai. Vân chu lasuibuzual mi 

hâwi hen vei ving hen zual asi lai, ârfi tla chu grep leh theipi nah an tlawng mi 
hâwi hen an tlâ lai. 

5LALPA nih a nâmsâu chu vân ah a timhtuah le, tuah Edom mawhtir hen râwk 

a tum mi chu a vuak awt. 

6A nâmsâu chu bâwlnâk dawrâ leh kêl thisen leh thâu â buaih mi hâwi hen an 

thisen leh an thâu â buaih lai. LALPA nih hi bâwlnâk hi Bozrah khuapi ah a ap 
lai le; hi thahnâk rokual tak hi Edom ram ah a umtir awt. 

7Mi zapi tla chu chawchal leh chawchal tuai hâwi hen an tlû lai le, tual chu thî 

hen a sen lai le, thâu nih a khuh lai. 

8Hi hi LALPA nih Zion ruang a suahnâk leh a mêlma tla phû a lam ding mi tik 

chu asi. 

9Edom ram ah tiva tla chu lawngnâi ah â chang lai le, a tual tla chu kât ah â 

chang lai. Ram pumpi chu lawngnâi hâwi hen a alh lai. 

10A sûn a zân hen a kâng lai le, chu lakah meikhû chu kumleza hen a suak lai. 

A ram chu a kum kum hen â râwk lai, âukhawm ram sungah anna sawk rêng 
lai lo rawh. 

11Sûmbuh leh langâk tla nih ram chu an luah lai. LALPA nih lâwngtleng hen a 

siam nawlh lai le, thilsiam um lân mi hâwi hen. 

12Ram lakah lâirêltu ding lalchem khawm a um lai lo rawh, ruitu zawzawng tla 

khawm an vei hep lai rawh. 

13Ling leh bua tla chu lal in leh kulh mi khua tla lakah a kho lai le, kâwlui leh 

sûmbuh tla a sungah an um lai. 

14Ramsa tla chunah an tlawng lai le, khuri tla anna âu tawnh lai. Zân ah khurinu 

dinhnâk mun hâwl hen a hawng lai. 

15Chunah chun sûmbuh tla nih bû an khuar lai, an ti lai, an fa an awp lai. Chunah 

chun ruaklâwmmû a tlawt tlawt hen anna pûm lai. 

16LALPA thilnung siam mi lasuibu ah hâwl le, zei a sim rêl rawh. Hi bang thilsiam 

lakah pakhat khawm relh asi lai lo, a bawp um lo mi pakhat khawm a um lo. 
LALPA nih chu hâwi hen um ding hen thu a pêk, amah tak nih a pumh na lai. 

17An lakah ram ṭhenh zârtu leh tingvo chiau pêktu chu LALPA asi. A kum 

tlâitluan hen chu ram ah chun an um lai le, anmah tâ asi kumza lai. 

Isai 35 

Thenhlimhnâk Lampi 

1Ramkaro chu â lâwm lai le, chawmpâr tla chu Ramkaro ah an ên lai. 

2Ramkaro chu lâwm hen la sak hen a âu lai le, Lebanon tlang â dawh mi hâwi 

leh Saron leh Karmel phâisen a ningno mi hâwi asi lai. Mikip nih LALPA lianh 
zia leh rokual zia leh thiltikhonâk an muh lai. 

3Kut a zê mi rangah chaknâk pêk le, khûp chaklo thir mi sin khawmah chaknâk 

pêk. 

4Mi lungdawng kip sinah chun, Chak tak hen um le, ṭih lâh! Pathian chu 

nangmah ruangsuah ding leh na mêlma tla rêp ding hen a hawng,” ti hen simh 
na u. 

5Mitchâw nih a muh kho lai le, nasêt khawm nih a theih lai. rawh. 

6Kekhêng chu a lawk hen a lâm lai le, mi hawlh kho lo chu lâwm ruangah a âu 

lai. Ramkaro ah tiva tla an luang lai le, 

7valeidip a kâng mi tla chu tili ah â chang lai le, ram châr chu tinungva hen a 

khat lai. Kâwlui umnâk mun ah belh leh lâiluang tla an kho lai. 

8Chunah chun lamlian, “Thenhlimhnâk lampi” an ti mi a um lai. Chu lampi ah 

chun misual âukhawm an kal lai lo; lampi ah kal mi chu mi â tla khawm an vâi 
lai lo. 

9Chunah chun chakeibaknei tla an um lai lo le, sarâng tla khawm chu lampi ah 

a kal lai lo. LALPA nih ruang a suah na mi tla nih in lei kalnâk lampi ah an mang 
lai. 

10Jerusalem chu lâwm bû hen an va tleng lai le, la an sak lai le, lâwm ruangah 

an âu lai. Anna lâwm kumza lai le, ngaihsiat leh lungzûrnâk kumleza hen an nei 
lai lo rawh. 

Isai 36 

Asiria Mi Tla Nih Jerusalem 
Rangah An Ṭhih 

(2 Lal 18.13-27; 2 Chr 32.1-19) 

1Juda tla lalchem Hezekiah a lal mi kum leilinâk ah Asiria lal lianchem Senakerib 

nih Juda ram ah mi khuapi kulhnei tla a do le, a lâk na. 

2Churawhchun a milian chu Lakis thawk hen Jerusalem leiah kawrsen tamtak 

hen kal hen lalchem Hezekiah an sinah a pêk ding hen thu a pêk. Chu milian 

nih chun puan siamtu tla rianṭuannâk ah mi lampi tlûnlei mi tili thawk hen tî 
luangnâk an chawh mi kiang chu a luah. 

3Juda mi pathum chu amah tawng ding hen an hawng suak: lal in ah mi hotu 

Hilkiah fapa Eliakim; lâirêlnâk in ah lasuirîntu Sebna; lasui rîn mi bu kiltu Asap 
fapa Joah tla an si. 

4Asiria milian nih chun an sinah lalchem Hezekiah nih a rinhsanh chem mi zei 

asi lal lianchem nih theih ding a duh ti hen a simh na. 

5“Thu ko hen râltuk kawrsen thiamnâk leh chaknâk mun chu lâk kho ding hen 

na ruat ma? Asiria lal tlûnah na hel mi hi âu nih an ṭangpi kho ding hen na ruat? 

6Aigupta chu nangmah ṭangpitu si ding na ruat le, sikhawmsele, anih chu 

ṭhianṭhunh rangah lâiluang kung mang hen a kiak le, kut lakah a sunh mi hâwi 
asi lai. Âuzawng Aigupta lal ngauhsanhtu chu, chu hâwi an si lai,” a ti. 

7Asiria milian nih a sim vima le, “Asi lo leh, LALPA nan Pathian lakah ma nanna 

ngauh awt hawng ka simh? Hezekiah nih Juda mi leh Jerusalem mi tla, 
mâichâm pakhat lak cho ah sawnh ding a ti liauah a râwk mi kha LALPA mi 
thenhlimh tla thlân leh mâichâm tla asi. 

8Tuah lal lianchem min sâl hen na sinah thutiamnâk ka siam lai. A chuantu ding 

minung tamtak na tawng kho ding asi chun rang sâng nih ka nan pêk na lai. 

9Asiria milian dîrmun niam chem khawm nan tluk kho lo mi, Aigupta mi tla nih 

kari leh rang tlûnah chuan mi tla an pêk na ding nan lungum nget rih. 

10LALPA ṭangpi lo hen nan ram hi ka do hen râwk kho ding hen nan ruat ma? 

LALPA amah tak nih do hen veih ding hawng ka simh asi,” a ti. 

11Churawhchun Eliakim, Sebna leh Joah nih milian sinah, “Arab hawlh hen thu 

hawng kan simh le, kan theihthiam lai. Hebrai hawlh hen thusim lah; kulh tlûnah 
mi zawzawng nih an ngâi ko,” an ti. 

12Anih nih a sâng le, “Hi bang thu zawzawng tla hi nannih leh lal sin cho ah sim 

ding hen lal lianchem nih hawng ka fial hen ma nan ruat? Silo, kulh tlâng tlûnah 
to mi tla nanmah hâwi hen an êk eitu ding mi leh an zun dintu ding mi sinah 
khawm ka sim asi,” a ti. 

13Churawhchun milian chu a dîr le, Hebrai hawlh hen thu a sim, Asiria lal 

lianchem nih thu an simh na mi chu ngâi u; 

14Hezekiah nih an perpet na lo ding hen an simh na asi. Hezekiah nih an hum 

kho na ding asi lo. 

15LALPA sinah a ngauh ding hen an lêm na lah seh. LALPA nih a nan hum na 

ding hen ruat lah ule, kan Asiria kawrsen tla nih nan khuapi an lâk ding mi kham 
ding hen khawm ruat lah u. 

16Hezekiah thu ngâi lah u! Asiria lal lianchem nih khuapi ah mi hawng suak hen 

hawng a pêk ding hen thu an pêk na. Nan dûm mi grep tla ei ding leh nan theipi 
kûng ah mi theipi ei ding hen, nan tikhurchawh lakah mi tî din ding hen siang 
asi lai, 

17Asiria lal lianchem nih nanmah ram hâwitê hen an pêk na mi lakah grep din 

ding hen grep zûn tla, sang siam ding hen fâng tla an pêk na lân lo chu. 

18Hezekiah nih LALPA nih a nan hum na ding mi thinlung put ding hen an âttir 

lah na seh. Zei phundang pathian tla khawm nih Asiria lal lianchem nih an ram 
a lâk ding mi a hum dah tâwn ma? 

19Tuah Hamat leh Arpad pathian tla zeiah an um rawh? Sepharvaim pathian tla 

chu zeiah an um? Pakhat tal nih Samari an hum ma? 

20Zei liauah hi bang ram zawzawng pathian tla nih kan lal lianchem lakah mi an 

ram a hum dah tâwn? Chun Jerusalem chu LALPA nih a hum kho lai ti ruatnâk 
thinlung zei nih me a nan neihtir na?” a ti. 

21Mi zapi tla chu dâisip hen an um le, lalchem Hezekiah nih a simh na mi hâwitê 

hen an um; zei thu khawm an sim lo. 

22Churawhchun Eliakim, Sebna, leh Joah nih an ngaihsia tukah an nipuan tla 

an thlêk le, an kal le, Asiria milian nih thu a sim mi chu lalchem sinah an va sim 
rawh. 

Isai 37 

Lalchem Nih Isai Sinah 
Thu A Deih 
(2 Lal 19.1-7) 

1Lalchem Hezekiah nih an thusim a theih kâ hen a ngaihsia tukah a nipuan a 

thlêk le, salâpuan â aih le, LALPA in ah a va kal. 

2Eliakim lal in ah mi hotu, Sebna, lâirêlnâk in ah lasuirîntu leh bâwlpu theihthiam 

dauh mi tla chu Amoz fapa Isai sinah a fial na. Annih khawm nih salâpuan anna 
aih bâk. 

3Isai sinah sim ding hen thuchah chu hi hi asi: “Tusûn chu tuarnâk ni asi; rêp 

hen leh ningzak saih hen kan um asi. Nunau nih fa a ring awt le, sikhawmsele 
tha rerêng a nei lo rawh mi hâwi kan si. 

4Asiria lal lianchem nih a milian chu Pathian nung simsiat ding hen a hawng fial. 

LALPA na Pathian nih hi bang simsiatnâk hi theih sele, chu hâwi hen thusimtu 
tla chu rêp na seh. Churuangah a thibang kan mi le tla rangah Pathian sinah 
thlacham rawh,” an ti. 

5Isai nih lalchem Hezekiah thuchah a theih rawh chun, 

6hi sângnâk thu hi a thanh: “Anih nih an hum na kho lai loh ti hen Asiria nih an 

ṭhih na mi thu ah lâu lo ding hen LALPA nih an simh na. 

7LALPA nih lal lianchem chu a ram leiah kîr ding hen thunawk a theihtir lai le, 

chunah chun LALPA nih amah chu a thah lai,” a ti. 

Asiria Mi Tla Nih Ṭhihnâk 
Dang An Thanh Nawlh 

(2 Lal 19.8-19) 

8Asiria milian nih lal lianchem nih Lakis a kaltâk le, Libnah khuapi kiangkam mi 

a do ti a theih le; churawhchun a sinah thu deih ding hen chunah chun a va kal 
rawh. 

9Aigupta kawrsen tla chu Sudan mi lalchem Tirhakah nih anmah do ding hen a 

hawng kalpi na mi thu Asiria mi tla nih an theih rawh. Chu chu lal lianchem nih 
a theih rawh chun, 

10Juda lalchem Hezekiah sinah theihtir ding hen lasui a kuat rawh: “Na lung mi 

pathian nih ka kut ah na tlû lo ding hen a nan simh le, sikhawmsele chu thu nih 
a nan perpet lah seh. 

11Asiria lal lianchem nih râwk a tum rawh mi chu zei ram tal a râwk ti na theih. 

Chu lakah âwl ding hen na ruat ma? 

12Hawng ka thlâktu tla nih Gozan, Haran, leh Rezep khuapi tla an râwk le, 

Betheden mi tla, Talasar ah um mi tla an thah na le, an pathian tla nih pakhat 
khawm a hum na kho lo. 

13Hamat, Arpad, Sepharvaim, Hena leh Ivah khuapi lalchem tla zeiah an um 

rawh?” a ti. 

14Lalchem Hezekiah nih mifial tla kut ah mi lasuikuat chu a lâk le, a rêl. 

15Churawhchun Biakin ah a kalpi le, lalsuikuat chu LALPA mâika ah a siah le, 

thla a cham, 

16“LALPA, Zeizawng tikho, thilnung thla tlûnah totu Pathian chu nangmah cho 

na si le, nangnih chun laikulh lalram zawzawng ah lâi na rêl. Nangnih tual leh 
vân na siam. 

17Tuah LALPA, hawng kan ngâi le, kan lakah thil a tlung mi tla hi zauhnik. 

Senakerib nih nang Pathian nung zauhnawmh hen thu a sim mi zawng hi ngâi 
rawh. 

18LALPA, Asiria lal lianchem nih phun tamtak leh an ram tamtak a râwk rawh 

mi khawm kan theih, an pathian tla, pathian tatak silo mi tla, 

19thing leh lung hen an kut hen an siam mi pathian lem tla chu a duah piak ti 

khawm kan theih. 

20Tuah LALPA, kan Pathian, laikulh phun zawzawng nih nangmah lâwng 

Pathian na si ti an theih khonâk ding hen Asiria lakah mi hawng kan hum rawh,” 
a ti. 

Lalchem Sinah Isai Thuchah 

(2 Lal 19.20-37) 

21Chun Isai nih lalchem Hezekiah thlachamnâk sângnâk thu simh hen a sinah 

thu a thanh, 

22LALPA nih, “Senakerib, Jerusalem khuapi nih a nan nihsanh le, a nan 

zauhnawmh rawh. 

23Na zauhnawmh leh na nihsanh mi hi âu si hen na ruat? Kei Israel Pathian 

thenhlimh na hawng ka zah lo mi asi. 

24Na to-aw chu Lebanon tlâng sâng chem na nehnâk kari zawzawng hen 

keimah khâwng nawh ding hen na hawng fial. Sidar thing sâng chem leh theipi 
kûng ṭha chem tla ka hâu, tumun sung tla ka tleng ver ti hen na khâwng. 

25Ramdang ah tikhur tla ka chawh le, ka din, ka kawrsen tla nih Nile tiva tla 

kang tep hen an lamh ti hen na khâwng. 

26“Hi bang tla hi keimah nih a lân thawk hen ka ruat mi asi ti na theih dah lo ma? 

Tuah chun ka langh rawh. Kulhnei khua tla chu nâwmtâm pawng ah siam ding 
hen thiltikhonâk kan pêk rawh. 

27Chunah mi zapi um tla chu thiltikholo hen an um le; an lâu le, an â thlo. 

Phâisen ah mi belh hâwi mawh, in tlûnah mi belh saklei mi thli lum mawh uai 
tep hen a sêm na mi hâwi an si. 

28“Sikhawmsele nang lam chu na thilti leh na kalnâk zeizawng ka theih hep. Ka 

lakah na rothawk mi khawm ka theih. 

29Na thinthawknâk thu leh na khâwngnâk thu an sim mi tla ka theih le, tulam 

chun na nâr ah siau kan banh lai le, na kâ ah thirbarh kan barh lai le, na 
hawngnâk lampi lîlâ ah kan kîrtir nawlh awt,” a ti. 

30Churawhchun Isai nih lalchem Hezekiah sinah, “Hi hi a hawng tlung ding mi 

singsiahnâk asi. Tukum leh kum vei lam chu mâng ah mi buh cho na ei lai, 
sikhawmsele chu zûl ah mi kum lam chu buh nan tuh lai le, nan ât lai le, grep 
nan phun lai le, nan ei lai. 

31Juda mi a thibang tla chu thlâi phun hen châwm mi a ram tual thûk takah a 

thlâk le, a rah a suah mi hâwi asi lai. 

32LALPA Zeizawng tikho nih hi bang hi hawng tlung ding hen a tum mi asi 

ruangah a thibang zapi tla chu Jerusalem ah leh Zion Tlâng ah an um lai. 

33“Hi hi Asiria lal lianchem thu a sim mi chu asi: ‘Hi khuapi ah a hawng lût hen 

chanhtiang thalzum pakhat khawm kahnâk ah a mang lai lo. Zei kawrsen 
khawm a phaw hen khuapi kiangah a hawng lai lo le, a kiangkam ah hêl dak 
hen tual pawng an siam lai lo. 

34Hi khuapi ah hin lût lo hen a hawngnâk lampi tê ah a kîr nawlh lai. Kei, LALPA 

nih ka sim asi. 

35Hi khuapi hi keimah zahnâk ding leh ka to-aw David sinah thu ka tiamh mi 

ruangah ka vêng hen ka hum awt asi,” a ti. 

36LALPA vânmifial chu Asiria kawrsen riakmun ah a va kal le, kawrsen 185,000 

a thah na. Thâizing khua a dei rawh chun an ektê hen an thi hep! 

37Churawhchun, Asiria lal lianchem Senakerib chu â lêt le, Ninevi leiah a kîr 

rawh. 

38Ni khat chu a pathian Nisrok a sawnh liauah a fapa Adramelek leh Sharezer 

nih an nâmsâu hen an thah le, Ararat ram ah an tek ving. A fapa dang 
Esarhadon chu a ruangrûl ah a lal. 

Isai 38 

Lalchem Hezekiah Damlonâk Leh Damnawlhnâk 
(2 Lal 20.1-11; 2 Chr 32.24-26) 

1Hi liauah hin lalchem Hezekiah chu thi dêng hen a damlo. Amoz fapa khuavâng 

Isai chu amah zauh ding hen a kal le, a sinah, “LALPA nih chun, na dam ding 
asi lo rawh ruangah thil zeizawng a sang sang hen na siah ding hen a nan simh. 
Thi ding hen a râlring rawh,” a ti. 

2Hezekiah chu vâm lei â hawi le, thla a cham: 

3“LALPA, zumhkâi tak leh rep tak hen na nâwl ka zulh le, ti ding na ka duh mi 

chu ti ka tum kumza mi theihkumza rawh,” a ti. Churawhchun ngaihsia tak hen 
a ṭap rawh. 

4LALPA nih Isai chu Hezekiah sinah thu va simh ding hen a kîrtir nawlh le, 

5“Kei, LALPA a nan thlâktu David Pathian nih thla na cham mi ka theih hen na 

mitthli a tlâ mi ka muh; kum leinga tiang na san ka sâutir nawlh lai. 

6Nang leh Jerusalem chu Asiria lal lianchem kut ah mi ka nan hum lai le, khuapi 

chu ka zauhkhenh vima lai,” a ti. 

7Isai nih a sâng le, “LALPA nih a thutiam hâwi hen thil a ti ti theihnâk ding hen 

singsiahnâk a nan pêk lai. 

8Lalchem Ahaz nih a siam mi kâinâk leilâk lakah mi dâidul chu LALPA nih bak 

râ a kîrtir lai,” a ti. Chun dâidul chu dunglei ah bak râ â ṭhial. 

9Hezekiah chu a dam nawlh rawh chun hi sawrnâk la hi a rîn: 

10Ka dam liau ni ṭha hi laikulh thihnâk ah kal hen, Dam lo rawh ding hen ka ruat. 

11Hi laikulh ah dam hen LALPA muh nawlh lo hen Leh minung tla khawm muh 

lo rawh ding hen ka ruat. 

12Ka nungâk chu puanin an lâwm mi hâwi leh, Puan tah mi thiam an tan phak 

mi hâwi hen a dawng rawh. Pathian nih ka nungnâk hi a dawngtir rawh hen ka 
ruat. 

13Chakeibaknei nih ka ruh a ṭam mi hâwi hen, Zân khuadei hen nganfâk tuar 

hen ka râk. Pathian nih ka nungnâk hi a dawngtir rawh hen ka ruat. 

14Ka hâu khawm a dal hen a chak lo. Vaṭhu hâwi hen ka râm. Ka mit hen vânlei 

zauh ding khawm ka iam lo rawh. LALPA, hi lawksawngnâk lakah mi hi ruang 
hawng ka suah rawh. 

15LALPA nih a ti rawh mi chu, kei nih zei ka sim kho? Ka lung a fâk tuk le, it 

khawm ka it kho lo. 

16LALPA, na rangah ka nung lai le, nangmah rang cho ah; Hawng ka damh le, 

hawng ka nunh rawh. 

17Ka ngaihsiatnâk chu thlangamnâk ah â chang lai. Ṭihnungkâi lakah mi ka 

nungnâk chu na hum le; Ka sualnâk zawzawng na ngaihdam rawh. 

18Laikulh thihnâk lakah mi pakhat khawm nih a nan sawr kho lo; A thi mi tla chu 

zumh na kâinâk lakah anna ngauh kho lo. 

19A nan sawrtu tla chu a nung mi tla an si, Tuah ka nan sawr mi hâwi hen. Pa 

tla nih an fa tla rangah zumh na kâi zia an simh na. 

20LALPA, na ka damh rawh. Ṭingṭang tum hen nangmah sawrnâk la kan sak 

lai. Kan dam kar zawzawng na Biakin ah sawrnâk la kan sak lai. 

21Isai nih lalchem chu theipi rah nêng a khuailumâ lakah bêk hen a dam lai ti 

hen a simh. 

22Churawhchun lalchem Hezekiah nih, “Biakin ka kal khonâk ding singsiahnâk 

zei asi lai,” a ti. 

Isai 39 

Babulon Thawk Hen Mifial Tla 
(2 Lal 20.12-19) 

1Chu liau chun Babulon lalchem Baladan fapa, Merodak Baladan nih lalchem 

Hezekiah a dam lo ti a theih le, a sinah lasui a kuat le, thil tla khawm a pêk. 

2Hezekiah nih chu mifial tla chu a lawmh na le, a neih tangka leh ngûn, thing 

rimthâw leh rimthâw tla, kawrsen thuamthil tla a muh na. A ram sungah thil 
zeikhawm a thilsiahnâk mun a zauhtir na lo mi a um lo. 

3Churawhchun khuavâng Isai chu lalchem Hezekiah sinah a va kal le, “Hi bang 

minung tla hi zei thawk hen hawng me an si, zei thu me na sinah an sim?” ti 
hen a deih. Hezekiah nih a sâng le, “Ram lât tak Babulon thawk hen hawng mi 
an si,” a ti. 

4“Lal in ah zei an muh?” ti hen a deih. Hezekiah nih, “Thil ka siahnâk mun lakah 

mi ka zauhtir na lo mi a um lo,” ti hen a sâng. 

5Churawhchun Isai nih lalchem sinah, “LALPA, Zeizawng tikho nih chun, 

6na lal in ah mi thil zawzawng, a nan thlâktu tla nih an siah mi thil zawzawng 

tusûn ni tiang an khawng mi chu Babulon leiah an put hep ding mi tik a tlung 
awt rawh. Zei thil khawm mâk asi lai lo. 

7Nangmah thlâk lakah mi tak tla chu an kalpi ving na lai le, Babulon lalchem in 

ah rianṭuantu ding hen tilkhei ah siam an si lai,” a ti. 

8Lalchem Hezekiah nih a damsung kar vial chu thlangamnâk a um awt ti a theih 

le, churawhchun a sâng le, “LALPA thawk hen thuchah na hawng ka put mi chu 
a ṭha asi,” a ti. 

Isai 40 

Thu Lungumkâi 

1Kan Pathian nih, “Ka mi le tla, thlangamh na u, thlangamh na u! 

2Jerusalem mi tla chu fawrh na u. An tuar khawm a sâwt tâwk rawh, tu chun an 

sual khawm ngaihdam asi rawh ti simh na u. An sualnâk ruangah tling zat hen 
ka rep na rawh,” a ti. 

3Âu hâu a hawng suak le, “Ramkaro ah LALPA rangah lampi siam u! Kan 

Pathian rangah ramkaro ah lampi sial u! 

4Tiva hawr tla khah ule, tlâng kip rualtir u. Tlâng chu phâi a hawng si lai le, ram 

siakhâ chu râwn dap hen siam asi lai. 

5Churawhchun LALPA rokualnâk a hawng lang lai le, mi zawzawng nih an muh 

lai. LALPA amah tak nih hi hi a tiamh mi asi,” a ti. 

6Âu hâu a hawng suak le, “Thuchah sim!” ti hen. Kei nih, “Zei thuchah ka sim 

lai?” ti hen ka deih. Anih nih, “Minung tla chu belh hâwi an si; mâng ah mi 
chawmpâr ngâk hen an sân a sâu dauh lêm lo. 

7LALPA nih anmah sêm ding hen thli a hawng lêngtir le, belh chu a uai le, 

chawmpâr chu a chuai. Minung tla khawm belh ngâk hen an tlo lêm lo. 

8Asi, belh chu a uai le, chawmpâr chu a chuai le, sikhawmsele kan Pathian thu 

chu zungzâl a um kumza lai,” a ti. 

9Jerusalem, tlâng sâng tak ah kâi le, thâwngthâng ṭha sim rawh. Zion, hâu fâk 

tak hen âu le, thâwngthâng ṭha chu sim rawh. Thu sim le ṭih lah. Juda khuapi 
tla chu nan Pathian a hawng ti hen simh na! 

10LALPA zahkâi chu a thiltikhonâk hen lâirêl ding hen a hawng kal le, ruang a 

suah na mi minung tla a sinah a hawngpi na. 

11A ranrual tla chu dawrâpu hâwi hen a zauhkhenh na lai le, dawrâ fa tla chu a 

pumh na lai le, a bân hen a put na lai; an pinu tla chu thiamthih tê hen a rui na 
lai. 

Israel Pathian Hen Tahṭhimh 

Kho Lo Mi 

12Âu nih tisumsumriat kutza kuar hen tah kho lai? Mawh âu nih vân khi a kut 

hen tah kho lai? Âu nih hâi lakah tual put kho hen mawh tlâng sâng leh tlâng tla 
khîng lakah khingh kho lai? 

13Âu nih LALPA thilti ding mi simh khotu um? Âu nih amah chu sîntir kho hen 

thu simh khotu um? 

14Âu sinah Pathian nih theih ding leh theihthiam ding hen thu a deih hen thilti 

ding mi tla a deih tâwn? 

15Phun tla chu LALPA lakah zeikhawm an si lo, tî a zut mi tluk khawm an si lo 

le, tlâwn lât tak tla khawm phildip hâwi hen a zâng. 

16Lebanon tumun ah mi ramsa zawzawng khawm kan Pathian sinah bâwlnâk 

rang chun a tâwk lo, A thing tla khawm tih dingah a tâwm tuk. 

17Phun tla khawm a sinah zeikhawm an si lo. 

18Pathian chu âu hen me kan tahṭhimh kho lai? Zei hâwi asi na sim kho lai ma? 

19Milem siamtu nih thîr ngûn hen an luanh mi a tohnâk ah tangkasa an siam mi 

khawm nih a bangh lo. 

20Tangka leh ngûn mang kholotu nih chun a ngêt kholo ding mi thing an thîm. 

Tlû lo ding hen milem thiam tak hen siamtu ding mi an hâwl. 

21Na theih lo na maw? A lân thawk hen an simh lo ma? Zei hâwi hen laikulh a 

hawng a dawmh ti na theih lo ma? 

22Mi pakhat tual tlûn vândum pîn leiah a laltophah tlûnah to mi nih a siam mi 

asi, a tanglei ah minung tla chu zauh hen ngerhtê a metê mi tla hâwi an si. Vân 
chu puanzâr hâwi hen a pharh le, umnâk puanin hâwi hen. 

23Lâirêltu thiltikho tla chu a niamh na le, zeikhawm silo hen a siam na. 

24Thil keuh phun hen ram a thlâk mi hâwi asi. LALPA nih thli a hawng lêngtir le, 

An châr le, fapawn hâwi hen thli nih a sêm phin. 

25Pathian thenhlimh hi âu hen me tahṭhimh kho asi lai? Amah hâwi mi midang 

an um rerêng ma? 

26Vândum khi zauhnik! Ârfi na muh mi khi âu nih a siam? Kawrsen rual hâwi 

hen ruitu asi le, zeizat an si a theih hep na, an min chiau hen a auh na. A 
thiltikhonâk chu thungâi a rokual le, pakhat khawm a relh dah lo. 

27Israel, chu hâwi mi lakah zeirangah LALPA nih na lawksawngnâk a theih lo 

mi hâwi hen leh na tuar liauah an zauhkhenh lo mi hâwi hen na vûirâm. 

28Na theih lo ma? Na nâ nih a theih lo ma? LALPA chu zungzâl Pathian asi; 

laikulh zawzawng amah tuah mi asi. Anih chu a dî hen a uai dah lo. A thinlung 
ah a dawn mi khawm âukhawm nih an theih lo. 

29Mi chaklo leh mi dî tla chu chaknâk a pêk na. 

30Ngâksia a ṭhang kholo mi leh tlangvâl a dî mi rang khawmah. 

31Sikhawmsele, ṭangpitu dingah LALPA lakah â ngauh mi nih chun chaknâk 

thar a tawng lai. Mupi hâwi hen thla hen an zuang lai le; an tek lai le, an dî lai 
lo; an kal lai le, an uai lai lo. 

Isai 41 

Pathian Nih Israel Rangah 
A Theih Na Nâk 

1Pathian nih, “Nannih ram lât tak um mi tla, dâisip hen um ule, ka thu ngâi u! 

Lâirêlnâk in ah na thunawk tlunh ding hen a tîm le; sim ding hen tik na nei teh 
lai. Âu a dik ruat ding hen kanna pûm lai. 

2“Saklei thawk hen nehtu hawng hen, a kalnâk kipah neh vimatu chu âu me si? 

Lalchem tla leh phun tla nehnâk âu nih me a pêk? A nâmsâu nih valeidip hâwi 
hen a mân na. A chanhtiang zum tla nih fapawn thli nih a ranh mi hâwi hen a 
rektir hep na. 

3Ṭhâwl hen him tak hen a kal vima a chak tuktarâi le, tual zângrah hen a tawngh. 

4Hi hi âu nih a tlungtir? Hi thâwngthâng hi âu nih a tum mi me si? Kei, LALPA 

chu a tîr thawk hen um mi ka si le, a dawnghnâk khawmah kei LALPA ber ka si 
lai. 

5“Ram lât tak ah um mi tla nih ka thilti an muh le, an ṭih le; lâu hen an thir. 

Churawhchun an ektê hen anna pûm le, an hawng. 

6Mi zungthiam tla nih an ṭangpi le, anna fawrh tawnh. 

7Thing hen thilsiamtu nih ngûn dêngtu sinah ‘Na ti dân a ṭha thlo!’ a ti. Milem 

siamtu nih thîr ling hen kilhtu rangah a fawrh. Annih nih “A sengh dân a ṭha’ an 
ti le, thîr ling hen a mahmuntê ah milem an kilh tap. 

8“Sikhawmsele, nannih Israel ka to-aw tla, ka hâwipa Abraham thlâk ka nan 

thîm na mi nan si. 

9Tual dawnghnâk ah mi ka nan put na le, a ken ah a lât chemnâk ah mi ka nan 

kawh na le, nan sinah, ‘Nannih chu ka to-aw tla nan si,’ ka nan ti na. Ka nan 
nawng na lo, ka nan thîm na mi nan si. 

10Lâu lah u, nan sinah ka um! Nan Pathian ka si, zeikhawm nih an lâutir lah na 

seh! Chak tak hen kan siam na lai le, kan ṭangpi na lai. Kan nan zauhkhenh na 
hen kan hum na lai. 

11“Nan lakah thinruntu tla nih neh ruangah ningzaknâk an theih lai. An do natu 

chu an thi lai le, 

12tual ah muh an si lai lo rawh. 

13Kei, LALPA nan Pathian chu ka si; kan chaktir na le, ṭih lah u! Ka nan ṭangpi 

na lai, ka nan ti na a ti.’” 

14LALPA nih, “Israel na mê le, na chaklo ruangah ṭih lah; ka nan ṭangpi lai. Kei, 

Israel Pathian thenhlimh chu nangmah ruangsuahtu ka si. 

15Fâng khâwngnâk thingphel, a kilhnâk thar siak hâr tak hâwi hen ka nan siam 

lai. Tlâng tla na chîl lai le, na râwk lai; tlâng tênâu tla chu phildip hâwi hen na 
nektir dip lai. 

16Boruak ah na vawrh phin lai le thli nih a ranh ving lai, thlipi nih a thektham hep 

lai. Churawhchun, kei na Pathian ka si ruangah na lâwptlo lai rawh; Israel 
Pathian thenhlimh chu na ka sawr lai rawh. 

17“Ka mi tla nih tî duh hen an hâwl liauah an tîhâl tuk hen an dang a châr ver 

liauah Kei, LALPA nih an thlachamnâk chu ka sâng lai le; Kei, Israel Pathian 
nih ka kaltâk na rêng lai loh. 

18Tlâng karo lakah tiva ka luangtir lai le, a vakuam tla ah chun tinungva ka 

luangtir lai. Ramkaro chu tili ah ka changtir lai le, ram châr lakah tinungva ka 
luangtir lai. 

19Ramkaro ah sidar thing ka khotir lai le, thingri thing tla, bua rimthâw tla leh 

oliv thing tla ka khotir lai. Ram lâwng lakah tumun ka umtir lai le, far thing tla, 
junipar thing tla leh far thing chi dang tla ka khotir lai. 

20Mi tla nih chu chu kei, LALPA nih ka ti mi asi ti an muh hen an theih lai. Israel 

Pathian Thenhlimh nih a ti taktê rawh ti hen theihthiamnâk an nei lai rawh,” a ti. 

LALPA Nih Pathian Diklo 
Tla A Zuam Na Nâk 

21LALPA, Israel lalchem nih, sim ding a nei mi chu hi hi asi: “Nannih phun 

pathian tla, an thu hawng tlunh u. Êlnâk ṭha chem nan nei mi hen êl u! 

22Hawng ule, thil hawng um ding mi simkan u, churawhchun a hawng tlung tikah 

kan theih kho lai. A lânah thil a hawng um mi tla lâirêlnâk in ah simhfiang ule, a 
umzia zei asi hawng kan simhfiang u. 

23Mâilei ah thil um ding mi hawng kan simh ule, chu tikah pathian tla nan si ti 

kan theih na lai! Thil ṭha zeimawh ti ule, siatnâk zeimawh tlungtir ule, lâu leh 
thlakâm hen hawng kan siam u! 

24Nanmah leh thil nan ti mi zawzawng zeikhawm asi lo; a nan sawnh natu 

khawm fihnung an kâi. 

25“Saklei ah um mi minung chu ka thîm rawh; mârlei thawk hen dotu dingah ka 

hawng put lai. Nehtu hâwi hen lâirêltu tla chu a lamh na le, bêlhêmtu nih 
sunhtlung valei a lamh hâwi hen. 

26Nan dik ngâk kan ti kho na ding hen a hawng tlung ding mi hi nan lakah âu 

nih sim kho? Âukhawm nih zei thu khawm nan sim lo, nan sim mi theihtu khawm 
âukhawm an um lo! 

27Kei, LALPA, Zion sinah thâwngthâng sim masachemtu ding chu ka si; 

Jerusalem ah thusim ding hen mi ka fial le, ‘Na mi tla an hawng! In leiah an 
hawng tlung!’ ti ding hen! 

28Pathian tla ka zauh na le, zei thil sim ding khawm an nei lo. thu ka deih na mi 

pakhat khawm nih an sâng kho lo. 

29Hi bang pathian zawzawng tla hi mang tlâk an si lo; zei thil khawm an ti kho 

lo, hi bang milem tla hi an chak lo hen thiltikhonâk khawm an nei lo. 

Isai 42 

LALPA To-Aw 

1LALPA nih, “Hi hi ka to-aw ka chaktir mi, ka mi thîm pakhat, ka lungnâ tlâ tak 

mi chu asi. Ka thlarau hen ka khattir le, phunkip sinah diknâk a tlungtir lai. 

2Khua dungah hâu suah hen a âu lai lo le, fâk hen thu a sim lai lo. 

3Lâiluang a pâwk mi chu a thlawngh lai lo, meichêu a mit didem mi khawm a 

mih lai lo. Mikip sinah lâirêlnâk dik um kumza ding mi a tlungtir lai. 

4Lungumnâk leh râlṭhatnâk a tlâu lai lo; tual tlûnah diknâk a birhtir lai. Ram lât 

tak mi nih a sîntirnâk mawhlah tak hen an ngâk lai,” a ti. 

5Pathian nih vân tla a siam le, a pharh; tual leh chu lakah um mi tla umdân ding 

a siam. Mi zawzawng sinah nungnâk leh thaw a pêk na. Tuah LALPA Pathian 
nih a to-aw sinah thu a sim le, 

6“Kei, LALPA nih, ka nan kawh hen, tual tlûnah diknâk ti hen a um mi chu muh 

ding hen thiltikhonâk ka nan pêk. Nangmah mang hen mi zawzawng sinah 
thudântuk ka siam lai le, nangmah mang hen phun tla sinah chêu ka tlungtir lai. 

7Mitchâw mit na deitir lai le, rêngin mûi ah to mi tla chu na suah na lai. 

8“Keimah cho hi LALPA na Pathian ka si. Pathian dang tla nih ka rokualnâk 

anna ting ding asi lo; milem tla chu keimah sawrnâk ka tingtir na awt lo. 

9Thil ka simkan rawh mi tla chu tuah dik tak hen a hawng tlung rawh. Thil thar 

tla chu a hawng tlung lânah tuah ka nan simh na lai,” a ti. 

Sawrnâk La 

10LALPA sinah la thar sak u; laikulh zawzawng nih a sawrnâk la sak u! Tipi dung 

zawhtu tla, amah chu sawr u: Tipi ah thilsiam zawzawng tla, amah chu sawr u! 
Ram lât takah um mi tla, la sak u! 

11Ramkaro leh a khuapi tla nih Pathian chu sawr seh: Kedar mi tla nih amah 

chu sawr seh! Sela khuapi ah um mi tla chu tlâng sâng tla tlûnah lâwm hen âu 
na seh. 

12Ram lât tak ah um mi tla nih LALPA sinah sawrnâk leh rokualnâk pêk na seh. 

13LALPA chu râltuk thiam mi hâwi hen tuk ding hen a kal le; râltuk ding hen 

thinlung thawk tak hen â timhtuah. Râltuk ding phuang hen a âu; a mêlma tla 
lakah a thiltikhonâk a langh. 

Pathian Nih A Mi Tla Ṭangpi 
Ding Hen Thu A Tiamh 

14Pathian nih, “Sâwt tak chu dâisip hen ka um le; ka mi tla rangah ka sâng na 

lo. Sikhawmsele tu chun thilti ding tik a hawng tlung rawh; nunau nganfâk mi 
hâwi hen ka râk. 

15Tlâng tênâu leh tlâng sâng tla ka veih lai le, thing leh belh tla ka chârtir lai. 

Tivakuam tla chu ramkaro ah ka changtir lai, tili mi tî tla ka kangtir lai. 

16“An kal dah lonâk lampi tla ah ka minung mitchâw tla chu ka rui na lai. An 

mâika ah mûi chu chêu ah ka changtir lai le, ram siakhâ chu rual zat hen ka 
siam lai. Hi bang tla hi ka thutiam asi le, pakhat khawm relhlo hen ka zûl lai. 

17Milem ngauhsantu tla leh milem tla ka pathian titu tla chu nâutir hen ningzak 

saih an si lai,” a ti. 

Israel Theih Ding Hen Tlinhlonâk 

18LALPA nih, “Mi nâsêt tla, ngâi u! Mitchâw tla, nâi tek hen zauh u! 

19Ka to-aw ngâk hen mitchâw khun mi leh ka mifial ngâk hen a nâsêt dauh mi 

an um maw aw? 

20Israel, kha tluk na muh tam rawh le, sikhawmsele, nang rangah zei asi rawh 

ne? Theihnâk ding hen nâ chu na nei le, sikhawmsele zei me na theih tak mi a 
um?” a ti. 

21LALPA chu hum ding hen duhtu Pathian asi le, a sîntirnâk leh a dân tla chu â 

putso le, a mi le tla nih an zah ding hen a duh na. 

22Sikhawmsele tuah a mi le tla chu râwk hep hen an um le, khur sungah an 

renh pang na le, rêngin ah an thuh na ving. râwk leh rûn hen an um le, anmah 
ruangsuah ding hen pakhat khawm an hawng lo. 

23Nan lakah âutal nih hi hi a ngâi lai ma? Tu thawk hen thiamthih tak hen nan 

ngâi vima lai ma? 

24Âu nih me Israel chu râwktu tla sinah a pêk? Amah tlûnah thilsual kan ti mi 

LALPA tak asi! Um ding hawng kan duh mi dân hâwi hen kan um lo le, sîntirnâk 
hawng kan pêk mi khawm kan zûl lo. 

25Churuangah a thinthawknâk theih ding hen hawng kan siam le, vsiatnâk râltuk 

hawng kan tuartir. Mei hâwi hen Israel pumpi chu a thinthawknâk nih hawng 
kan khangh le, sikhawmsele, zei a hawng tlung ti khawm kan theih lo nget rih; 
chu lakah zeikhawm kan rangah theihnâk kan nei lo. 

Isai 43 

Pathian Nih A Mi Tla Ruangsuah 
Ding Men Thu A Tiamh Na 

1Israel, nan siamtu LALPA nih, “Lâu lah, ka nan hum lai. Na min hen ka nan 

auh, ka tâ na si. 

2Tî thûk tak na pal liau khawm na sinah ka um lai; na lawksawngnâk nih a nan 

khuh lai lo. Mei lakah na lan liau khawmah na kâng lai lo; niknâk fâk tak hawng 
tlung mi khawm nih nganfâk a nan pêk lai lo. 

3Kei chu Israel Pathian thenhlimh, a nan humtu LALPA na Pathian ka si. 

Aigupta chu a nan suah ding hen ka nâutir lai; Sudan leh Seba khawm ka nâutir 
lai. 

4Na nungnâk hum ding hen phun zawzawng ka nâutir lai le, ka lakah na sung 

ruangah leh ka nan dâwt hen zahkâinâk ka nan pêk ruangah. 

5Na sinah ka um, lâu lah! “Saklei lât tak thawk hen leh thlanglei mun lât 

chemnâk thawk hen na mi tla chu in leiah ka tlungpi na lai. 

6Marlei chu a nan suah na ding hen ka simh na lai le, simlei chu a nan thloh na 

lo ding hen ka simh lai. Ka mi tla chu ram lât tak, laikulh munkip thawk hen kîrtir 
na u. 

7Keimah mi tak an si le, hawng ka rokualtirtu rangah ka siam na mi an si,” a ti. 

Israel Chu LALPA Theihpitu Asi 

8Pathian nih, “Lâirêlnâk in ah ka mi tla kawh na u. Mit chu an nei le, sikhawmsele 

an mit a chaw; nâ an nei le, khawmsele an nâ a sêt! 

9Niknâk ah hawng ding hen phun tla kawh na u. An pathian tla lakah a zei mi 

nih mâilei thu simkanh kho? Tuah thil a hawng tlung mi hi an lakah âu nih a 
simkan? Hi bang pathian tla hi an dik ti theih ding hen anmah theihpitu ah hawng 
put na seh, an thusim a dik ti birhtir ding hen. 

10“Israel mi tla, nannih chu keimah theihpitu nan si; ka to-aw si ding hen kan 

thîm na le, nan ka theih hen nan ka lung hen keimah cho Pathian ka si ti nan 
theihthiam khonâk ding hen. Keimah lo chu pathian dang rêng a um lo; a lân 
khawm a um dah lo, hi nûn khawmah a um rerêng lai lo rawh. 

11“Keimah cho hi LALPA a nan hum kho natu chu ka si. 

12Thil a hawng tlung ding mi ka simkanh le, churawhchun nanmah ṭangpi ding 

hen ka hawng kal. Ramdang pathian nih hi hâwi an ti dah lo; nannih lam chu 
hawng ka theihpitu tla nan si. 

13Kei chu Pathian ka si le, ka si kumza lai. Ka thiltikhonâk lakah mi âukhawm 

an suak kho lai lo; thil ka ti rawh mi chu âukhawm nih an dangtir kho lai lo,” a ti. 

Babulon Thawk Hen Suaknâk 

14Israel Pathian Thenhlimh, a nan hum natu LALPA nih, “Ruang a nan suah na 

ding hen Babulon ah kawrsen ka hawng fial lai. Khuapi kulh kawtkâ tla ka 
chimtir lai le, a minung tla âunâk tla chu ṭapnâk ah â chang lai. 

15Kei LALPA nan Pathian Thenhlimh ka si. Israel, an siam natu nan lalchem ka 

si,” a ti. 

16A lânah LALPA nih tipi tî a hêl mi lan dak hen lampi a siam. 

17Râwk ding hen kawrsen chak tak, kari leh rang kêng tlûnah chuan mi a kalpi 

na. Thawk lo rawh ding hen an tlû le, meichêu hâwi hen a mih na! 

18Sikhawmsele LALPA nih, “A lânah thil kal rawh mi lakah a ngauh lah le, a 

lânah thil a hawng tlung mi lakah um lah. 

19Thil thar ka ti ding mi chu ngâk rawh. A hawng tlung ko rawh, tuah na muh 

kho lai! Ramkaro ah lan dak hen lamlian ka siam lai le, chunah chun tinungva 
ka nan pêk lai. 

20Ramsa tiang khawm nih an hawng ka zah lai le; kâwlui leh vachâ tla khawm 

nih ramkaro ah ka mi thîm tla rangah tiva ka luangtir tik chun an hawng ka sawr 
lai. 

21Keimah rang ding ê hen ka siam na mi an si le, keimah sawrnâk la an sak lai,” 

a ti. 

Israel Sualnâk 

22LALPA nih, “Israel, na hawng ka neng rawh ma hi; na hawng ka sawnh lo thlo 

rawh. 

23Na dawrâ duahphung thil ap khawm na hawng ka put piak lo rawh; bâwlnâk 

hen khawm na ka zahnâk na langh lo rawh. Thil ap ngiar hen thilrit ka nan pêk 
lo, rimthâw ngiar hen nengtawr kan kâitir lo. 

24Ka rangah rimthâw khawm na châwk lo, na ran thâu hen khawm na ka khimtir 

lo. Chu ngâk hen na sualnâk ruangah ka rangah thilrit na si le, thil diklo na ti mi 
ruangah ka rangah nengtawr na kâi. 

25Sikhawmsele na sual ngaihdamtu Pathian ka si, keimah ka si ruangah chu 

chu ka ti asi. Na lakah sual chu ka theihkumza lai loh. 

26“Lâirêlnâk in ah kan kal lai le, na phiarnâk thu hawng put! Diknâk ah na um ti 

theihnâk ding hen na thunawk hawng put! 

27A tîrah mi a nan thlâk natu khawm an sual; an rui natu khawm ka lakah thilsual 

an ti. 

28Nan lâirêltu tla nih ka mun thenhlimh an nawmh. Churuangah kei khawm nih 

Israel tlûnah siatnâk ka tlungtir le, zauhnawmh ding hen ka mi tla chu ka umtir 
na,” a ti. 

Isai 44 

LALPA Cho Chu Pathian Asi 

1LALPA nih, “Ka to-aw, Israel, Jakob thlâk ka mi thîm tla, tuah ngâi u. 

2Kei, LALPA a nan siamtu chu ka si; na suak liau thawk hen ka nan ṭangpi. 

Nang chu ka to-aw, ka mi thîm ka dâwt mi na si; ṭih lah. 

3“Ram châr chu tî ka pêk lai le, tual châr lakah tiva tla ka luangtir lai. Ka 

thiltikhonâk nan fa le tlûnah ka tawih lai le, ka malsâwmnâk chu nan thlâk tla 
tlûnah ka tlungtir lai. 

4Tî hen châwm mi belh hâwi hen an ṭhang lai le, tî luangnâk kiangah mi bakrimei 

hâwi asi lai. 

5“Pakhat khat hen mi tla nih LALPA tâ ka si’ an ti lai le, Israel mi tla sinah a 

fawnh ding hen an hawng lai. Mikip nih an bân ah LALPA min singsiahnâk an 
siam lai le, LALPA mi tla lakah pakhat ka si an ti lai,” a ti. 

6LALPA, Israel lâirêltu leh humtu, LALPA Zeizawng tikho nih hi hi sim ding a 

nei: “Kei a masachem leh a madungchem Pathian pakhat cho ka si; keimah lo 
chu pathian dang âukhawm a um lo. 

7Ka ti mi hâwi hen âu nih ti kho lai? Tik dawmhnâk thawk hen a dawngh tiang 

hen thil a hawng um ding mi zawzawng âu nih simkan kho? 

8Ka mi tla, ṭih lah u! A lân thawk hen tutiang hen thil a hawng tlung ding hen ka 

simkan mi chu nan theih le, nannih chu hawng ka theihpitu tla nan si. Pathian 
dang rerêng a um ma? Ka theih dah lo mi pathian thiltikho tak a um ma?” a ti. 

Milem Sawnh Hi Atkâi Tak Asi 

9Milem tla siamtu zawzawng chu zeikhawm asi lo, pathian tla rangah lâwmman 

sâng tak an pêk mi khawm zeikhawm asi lo. Chu hâwi milem sawnhtu chu 
mitchâw leh zeikhawm theihlo mi an si, an ning a zak teh lai. 

10Thîr milem pathian hâwi hen sawnh chu a ṭhatnâk zeikhawm a um lo. 

11Âuzawng chu sawnhtu chu nâutir hen a um lai. Milem siamtu chu minung ko 

asi, a zeipi khawm asi lo. Nik ding hen hawng kal na sele, an lâu lai le, ningzak 
an tuar lai. 

12Thîr dêngtu nih thîr sêutê a lâk le, mei ah a rawh. A bân chak hen thîr chu 

dêng ding hen tukboh a châwi. A ṭuan liau chun a sungvâng, a tîhâl le, a dî. 



1153 

Bawm Common Language Bible Version 
@ 2006 Bangladesh Bible Society  

 
 

 

 

13Thing hen thil siamtu nih thing chu a tah. Châwk hen a ruamâm a rîn le, a 

siamnâk ruakhâu a nei mi hen a ker le, a in ah siah ding hen minung mêl dawh 
tak put hen a tuah. 

14Thing mun ah mi sidar thing tla mang ding hen a hâu kho, oak thing leh far 

thing chi dang tla a thîm. Laurel thing a phun le a ṭhangtirtu ding ruah a ngâk. 

15Mi nih a tan chu tih dingah a mang le, a dang chu milem rangah a mang. A 

khingkhuai chu amah lumtir ding hen mei tihnâk ah a mang le, sang a em; a 
dang tan hen pathian a siam le, a sawnh. 

16Chu thing zeimaw mi hen mei a tih le; meh a em le, a ei le, a khawp rawh. 

Lum at hen a um le, thungâi a lum ṭha a! Mei ṭha tak asi!” a ti. 

17Thing a lei mi vial chu milem ah a siam le, churawhchun a kûn le, a sawnh. A 

sinah thla a cham le, “Ka pathian na si, hawng ka hum,” a ti. 

18Chubang hâwi minung tla chu an mâwl tuk le, an thilti khawm an theih loh. 

Thudik lakah an mit an sîm le, an thinlung an khungtir. 

19Milem siamtu nih finghnâk leh theihnâk a nei lo le, “Thing zeimaw mi chu ka 

tih. Meiṭil tlûnah sang ka rêu le, meh tla ka em le, ka ei. Thing a dang a leifuan 
hen milem ka tuah. Hinah thing tantum sawnh hen ka buk!” a ti. 

20Vachâm ei mi hen a finghnâk â bang cho. A thinlung âtnâk nih amah chu 

ṭangpi kholo rê hen diklonâk leiah a kalpi. A kut ah a tleih mi milem chu pathian 
asi lo thlo ti a theih lo. 

Siamtu Leh Ruangsuahtu 
LALPA Chu 

21LALPA nih, “Israel, hi hi theihkumza rawh; ka to-aw na si ti theihkumza rawh. 

Ka to-aw ah ka nan siam mi na si le; ka nan philh dah lai lo. 

22Sûm ka thiangtir mi hâwi hen na sualnâk chu ka thiangtir. Nangmah ruang an 

suahtu ka si; ka sinah hawng kîr rawh,” a ti. 

23Vân tla, lâwm hen âu u! Tual mun thûk takah mi âu u! Tlâng sâng leh tumun 

ah thing tla lâwm hen âu u! LALPA nih a mi Israel tla ruangsuahnâk hen a rokual 
zia a langh. 

24“Kei, LALPA na ruangsuahtu ka si. Kei, hi a nan siamtu pakhat ka si. Kei, thil 

zeizawng Siamtu LALPA ka si. Keimah lâwng hen vân tla khi ka pharh le; tual 
ka siam liau khawm âukhawm nih an hawng ka ṭangpi lo. 

25Chamchawh thiam tla chu mi mâwl ah ka siam na le, ârfi leikângah simkantu 

tla ka mualphoh na. Mifing thu chu ka lawnh le, an finghnâk chu âtnâk asi ti ka 
langh. 

26Sikhawmsele, ka to-aw nih simkannâk a sim hen, ka thiltum langhtir ding hen 

mi ka fial chun, chubang tumnâk tla leh simkannâk tla chu dik tak hen ka tlungtir. 
Jerusalem ah minung an um nawlh ding mi thu ka sim le, Juda khuapi tla khawm 

sak nawlh ding thu tla ka sim. Chubang khuapi tla râwk an si rawh mi chu dirh 
nawlh hen a um lai. 

27Thupêk hen tisumsumriat tla ka kangtir. 

28Kirus sinah, ‘Nang chu lâi hawng ka rêl piaktu na si lai ti ding ka nan duh mi 

chu na ti lai: Jerusalem sak nawlh ding hen leh Biakin lungphûm tla chu phûm 
ding hen thu na pêk lai,” a ti. 

Isai 45 

LALPA Nih Kirus A Ruat 

1LALPA nih Kirus chu lalchem si ding hen a thîm. Phun tla nehtu dingah a ruat 

le, lalchem tla thiltikhonâk suh na ding hen a fial le; LALPA nih khuapi kulh 
kawtkâ chu a rangah a awng piak lai. LALPA nih Kirus sinah, 

2“Keimah tak nih na lampi chu ka timhtuah lai le, tlâng sâng leh tlâng tla chu 

rual zat hen ka siam lai. Khua kulh dâr kawtkhâr chu ka râwk lai le, thîr tluan tla 
chu ka khiak lai. 

3Mun thim leh mun thup ah mi ro a nan pêk lai; chu tikah kei LALPA ka si zia 

leh Israel Pathian nih na min hen a nan kawh ti na theih lai. 

4Ka to-aw Israel, ka mi thîm tla ṭangpi ding hen ka nan ruat. Hawng ka theih lah 

khawm le, zahkâinâk rokual tak ka nan pêk. 

5“Kei, LALPA ka si, âukhawm pathian dang a um lo. Hawng ka theih lah khawm 

le, chaknâk na herh mi ka nan pêk lai. 

6Laikulh khatlei dawnghnâk thawk hen khatlei dawngh tiang mikip nih LALPA 

ka si ti leh pathian dang rerêng a um lo ti an theih khonâk ding hen hi hi ka ti mi 
asi. 

7Chêu leh mûi khawm ka siam vevê; malsâwmnâk leh siatnâk khawm ka tlungtir 

mi an si vevê. Kei LALPA nih chubang thil zawzawng ka ti mi asi. 

8Vân thawk hen nehnâk chu ruah hâwi hen ka hawng fial lai le, ting ding hen 

tual chu â awng lai le, diknâk leh thawsuaknâk hen ka êntir lai. Kei, LALPA nih 
hi bang hi ka tlungtir awt,” a ti. 

Thilsiam Lalpa Leh A Thâwngthâng 

9Tual bêl nih a siamtu rangah bêl dang zawzawng hâwi hen hawng ka siam a ti 

ngam mazei? Valei khawm nih bêl siamtu rangah zei na ti ti hen a deih mazei? 
Bêl nih a siamtu sinah zung na thiam lo ti hen a sâwi mazei? 

10Âutal nih a nu leh a pa sinah, “Zeirang hi hâwi hen nan hawng ka siam?” a ti 

ngam mazei? 

11LALPA, Israel Pathian Thenhlimh mâilei thu ruattu nih, hi hâwi hen a sim: “Ka 

fa le tla thu mawh ka ti ding mi thu mawh nan hawng ka deih ding leh nan hawng 
ka simh ding hen thu nan nei lo. 

12Kei, tual siam hen a sungah um ding mi minung siamtu ka si. Ka thiltikhonâk 

hen vân tla ka pharh le, nî leh thlâ leh ârfi tla ka thu thu hen ka siam na. 

13Keimah nih Kirus chu ka thiltum rangtlingtir leh diktir ding hen a thinlung ka 

thawktir mi asi. A kalnâk lampi ka dingtir lai. Anih nih ka khuapi Jerusalem a 
sak nawlh lai le, ka mi sal tâng tla a suah na lai. Hi ti ding hen âukhawm nih an 
mang hen an nawh mi asi lo,” a ti. LALPA, Zeizawng tikho nih a sim asi. 

14LALPA nih Israel sinah, “Aigupta leh Sudan neihnâk chu na tâ asi lai le, Seba 

ram ah mi sâng tla chu na sal an si lai; rêng khimh bû hen a nan zûl lai. Na 
sinah an hawng kûn lai le, ‘Pathian na sinah a um, Amah cho chu Pathian chu 
asi, ti hen thutluang an vâwr lai. 

15‘Israel Pathian, a mi tla ruangsuahtu a thup hen a um mi Pathian chu asi. 

16Milem siamtu zawzawng chu ningzak leh mualpho hen an um lai. 

17Sikhawmsele Israel chu LALPA nih a hum le, zungzâl hen nehtu asi; a mi tla 

chu zei liau khawmah an mualpho lai lo!’” a ti. 

18LALPA nih vân tla a siam le, anih chu Pathian asi! Tual a tuah hen a siam le, 

um kumza ding hen bir tak hen a siam. A karo hen a siam lo, mi le tla umnâk 
mun dingah a siam mi asi. “Kei, LALPA ka si, pathian dang a um lo,” titu chu 
amah asi. 

19A thup hen thu ka sim lo, ka thiltum chu ka thuh lo. A karo hen siat leh râwk 

hen um mi hawng ka zauhkhenh piaktu dingah Israel mi tla ka herh lêm lo. Kei, 
LALPA thu dik simtu ka si; a dik mi chu mikip theih hen ka langh,” a ti. 

Laikulh LALPA Leh Babulon Milem Tla 

20LALPA nih, “Phun zawzawng mi tla, Ram neh hen a um liauah thibang 

zawzawng tla hawng a pûm ule, niknâk lakah a pêk u! An thing milem hen 
khualâi ṭawltu tla, anmah hum kholotu pathian sinah thlachamtu tla, chubang 
minung tla nih chun zeikhawm an theih lo. 

21Lâirêlnâkah hawng ule, nan thunawk hawng put u; a dotu ding mi tla chu thu 

a deih tawnh na seh. Tuan liau khawmah thil a hawng tlung ding mi simkantu 
âu a um? Kei, LALPA a mi tla ruangsuahtu ka si lo ma? Pathian dang a um lo. 

22“Laikulh pumpi mi tla, tuah keimah leiah hawng a hawi ule, him tak hen um u! 

Pathian um mi chu keimah pakhat cho hi ka si. 

23Ka thutiam chu a dik le, lêt asi lai lo rawh. Bir tak hen ka sinâk zawzawng hen 

ka tiamh mi asi; mikip hawng hen ka mâika ah anna siksidîr lai le, zumhkâi ding 
hen ka sinah thu anna tiam lai. 

24“Keimah thawk hen cho nehnâk leh chaknâk tawng ding asi mi leh hawng ka 

huatu zawzawng nih ningzaknâk an tuar ding mi an sim lai. 

25Kei, LALPA nih, Jakob thlâk tla zawzawng ruang ka suah na lai le, annih nih 

an ka sawr lai. 

Isai 46 

1“Hi hi Babulon pathian tla rangah a dawnghnâk chu asi! Bel leh Nebo chu 

veikhat chu sawnh hen an um le, sikhawmsele tu lam chun ran dî tak tla, 
sanatung kêng tlûnah phurhtir hen an um rawh. 

2Milem tla chu anmah khawm anna hum kho lo le; lâk le put ving hen an um. 

Chu chu Babulon pathian rangah dawnghnâk chu asi. 

3“Nannih Jakob thlâk ka mi tla lakah a thibang zawzawng tla, ka thu ngâi u. Na 

suak liau thawk hen ka nan kilkâwi. 

4Kei, na Pathian ka si, na tar hen na sam pâr tiang ka nan zauhkhenh lai. Ka 

nan siam mi na si, ka nan zâuhkhenh lai; Ka nan ṭangpi lai le, ruang ka nan 
suah lai. 

5LALPA nih, “Âu hen na hawng ka tahthimh awt?” a ti. “Keimah hâwi midang a 

um ma? 

6Mi tla nih an tangka sâwngkhâwi an awng le, ngûn an thlêt le tangkasa tla 

khing hen an khingh. Ngûn dêngtu tla chu pathian lem siam ding hen an lâk, 
churawhchun an mâimûk le an sawnh! 

7An liangah an thâng le, an put; a mun ah an siah le, chunah chun an dîrtir, A 

umnâk mun ah mi khawm â ṭhial kho lo. Mi nih a sinah thla an cham khawmsele, 
a sâng na hen siatnâk lakah mi a hum kho na lo. 

8“Nannih misual tla, hi hi theih u; ka thilti tla dawn u. 

9A lânah thil a hawng um mi chu theihkumza ule, keimah cho Pathian ka si zia 

theihtir u, Keimah hâwi midang âukhawm an um lo. 

10A bul thawk hen a hawng um nawlh ding mi tla ka simkan le; a lân thawk hen 

thil a hawng um ding mi khawm ka simkan. Ka thiltum tla chu ka tlawlh lai lo le, 
ti ding hen thil zeizawng ka tum mi tla chu ka ti nget lai ti ka sim. 

11Saklei thawk hen minung pakhat hawng ding hen ka kawh le; mû hâwi hen a 

hawng a thlûr lai le, thilti ding ka tum mi chu a hawng lîm lai. Ka sim mi chu ti 
hen a um lai. 

12“Nannih mi lungkhung tla, nehnâk chu lât thlo ding hen ruattu tla, ka thu ngâi 

u. 

13Nehnâk ni ka tlungtir ding mi chu a nâi rawh, a lât rîlmâl lo. Ka neh ding mi 

chu a sâwt lai lo rawh. Jerusalem chu ka hum lai le, Israel lakah zahnâk ka 
tlungtir lai,” a ti. 

Isai 47 

Babulon Tlûnah Lâirêlnâk 

1LALPA nih, “Babulon, na laltophah ah mi chu ṭum le, tual tlûnah valeidip lakah 

to rawh. Veikhat chu nungâk thenhlimh hâwi hen neh kho lo mi khuapi na si le, 
sikhawmsele na nêm hen na no kumza lai lo rawh! Tu chun sal na si rawh. 

2Na fângrialnâk lung chu zît le, sangvut rial! Na khuhnâk puan lît! Na puan dawh 

tla lît! Tiva tan ding hen na nufên lîm! 

3Mi nih takkaro hen an muh lai le, ningzak tak leh nâu tak hen an muh lai. Phû 

ka lam lai le, âukhawm nih an hawng ka khap lai loh,” a ti. 

4Israel Pathian Thenhlimh nih hawng kan suah le, a min chu LALPA Zeizawng 

tikho asi. 

5LALPA nih Babulon sinah, “Mun king leh a mûinâk ah va to le; phun tla lalnu 

an ti lai lo rawh! 

6Ka mi tla lakah ka ro a thawk le; ka tâ silo rawh mi hâwi hen ka ti na. Na thu 

thu hen ka siah na le, an lakah khuaruatnâk na langhtir lo le; upa tiang khawm 
fâk tak hen na ti na. 

7Lalnu si kumza ding na ruat le, chubang thil zawzawng a dawng ding mi chu 

thinlung ah dawnnâk leh ruatnâk zeikhawm na nei lo. 

8“Nuamnâk duhtu tla, nannih him ding leh ruangsuah ding hen a ruat mi tla, hi 

hi ngâi u. Pathian tluk a rokual leh nang banghtu umlo mi hâwi hen na sim. 
Numei silo thlo ding leh tê-le-fa thlâunâk tuar lo thlo ding hen na ruat. 

9Sikhawmsele ni khat kar ko ah hi bang thil tla hi a hawng tlung vevê awt. Na 

dâwithiamnâk zawzawng mang khawm le, na pasal leh na fa tla chu na thlâu 
ding nget. 

10“Na thilsual ti chu nangmah ngelchel nih na theih ko le; mi âukhawm nih an 

muh lo ding hen na ruat. vNa finghnâk leh na theihnâk nih lampi a nan vâitir le, 
‘Pathian ka si, kei banghtu âukhawm an um lo,’ na thinlung ah na ti. 

11Siatnâk na lakah a hawng tlung lai le, na dâwithiamnâk nih a kham kho lai lo. 

Mawhsareh hen na lakah siatnâk a hawng tlung lai le, chu siatnâk chu na dawn 
dah lo mi asi! 

12Na mêt liau thawk hen na dâwi simnâk leh tamh tla zawzawng kha kil. 

Nangmah rangah an ṭangpi hen, na mêlma tla rangah na lâutir na kho lai 
dahmawh. 

13Zeitin tal hen ngaihdân lâk khawm le, thiltikhonâk na nei lêm lo. Na mifing tla, 

ârfi lei sîntu tla, vân lem siamtu tla leh a thla thla hen zei a hawng tlung awt ti a 
nan simhtu tla chu hawng na hen an hum seh. 

14Fapawn tliar hâwi an si lai le, mei nih a khangh hep na lai! Anmah leh anmah 

khawm anna hum kho lai lo, an rangah mei alh chu a sâ awt tuk, mei chu an 
rangah nuam tâwk cho hen a lumtirtu asi lai lo. 

15Na san lakah chu vial chu mifing thu an simhtu tla nih na rangah thil ṭha an ti 

mi chu asi lai. A nan mâk thlap lai le, anmah duhnâk chiauah an kal lai le, 
nangmah humtu pakhat khawm an um lai lo,” a ti. 

Isai 48 

Pathian Chu Hi Nûn 
Mâilei LALPA Asi 

1Juda thlâk Israel mi tla, hi hi ngâi u: LALPA min hen Israel Pathian sawnh ding 

thu nanna tiam le, sikhawmsele thu nan sim hâwi hen tumnâk nan nei lo. 

2Khuapi thenhlimh lakah mi kan si, Israel Pathian, a min chu zeizawng tikhotu 

LALPA lakah ngauh mi kan si ti hen zûm tak hen thu nan sim nget rih. 

3LALPA nih Israel sinah, “A lân thawk hen thil a hawng um ding mi ka simkan 

rawh le; churawhchun ka tlungtir sawm rawh. 

4Thîr chang tak leh dâr khauh tak hâwi hen nan lung a khung awt mi ka theih. 

5Churuangah nan milem tla leh a banghpi siam ding hen an sim mi thu a hawng 

tlung lânah nanna vêngnâk ding hen a lân thawk hen a hawng um ding mi chu 
ka simkan ving rawh. 

6“A lânah thil um ding mi ka sim mi zawzawng kha tu chun a hawng um rawh; 

ka thu simkan chu a dik asi ti nan theihthiam ding asi rawh. Thil hawng um mi 
tla a lânah ka langh lo mi thil thar a hawng um ding mi tuah ka nan simh na lai. 

7Tu cho hin ka hawng tlung asi; a lânah thil hi hâwi a hawng um dah lo. Chu 

hâwi asi chun zeizawng theih hen nanna ruat lai. 

8Hel hâwi kumza hen theih nan si ruangah, zumh nan kâi kho awt lo ti ka theih. 

Chu chu asi, hi hi nan theih dah lo mi chu, zeirangah nan nâ ah thu a lût lo thlo. 

9“Mi nih ka min an sawr khonâk ding hen, ka thinthawknâk ka tleih le, ka sûm 

le, ka nan râwk na lai lo. 

10Tangkasa mei lakah an êr mi hâwi hen mei lakah tuarnâk hen kan nik na. 

Sikhawmsele zeikhawm nan si lo zia ka nan theih na. 

11Ka ti mi chu keimah ruang ver asi, ka min chu zauhnawmh ding hen ka siang 

lai lo, rokualnâk khawm âu rang khawm ka tingtir na ding asi lo, ka tâ chu 
keimah rang cho asi,” a ti. 

Kirus Chu LALPA Nih 
Ruitu Ah A Thîm 

12LALPA nih, “Ka nan kawh na mi Israel tla, ka thu ngâi u! Kei Pathian, a 

masachem leh a madungchem Pathian pakhat cho chu ka si! 

13Ka kut hen tual lungphûm ka siam le, vân ka pharh. Tual leh vân ka kawh na 

liauah rang tak hen an hawng le, ka sinah anna pêk. 

14“Nan ektê hen a pûm ule, ngâi u! Zei pathian khawm nih Babulon do ding hen 

ka thîm mi minung chu an simkan kho lo; Ti tir ding hen ka duh mi chu a ti lai. 

15A simtu leh a kawhtu chu keimah ka si; ka suakpi le, dingchangnâk ka pêk. 

16“Tuah ka sinah nâi tek hen hawng le, ka thusim ngâi. A tîr thawk hen fiang tlo 

hen thu ka sim le, ka thu chu dik kumza hen ka tlungtir,” a ti. (Tuah LALPA 
zahkâi nih thiltikhonâk hawng ka pêk le, hawng ka fial.) 

A Mi Tla Rangah LALPA Thiltum 

17Israel Pathian thenhlimh nangmah a nan humtu LALPA nih thu a sim: “Kei hi 

LALPA nan Pathian, nanmah ṭhatnâk dingah an sîntir na duhtu leh nan kalnâk 
ding lampi ah an kaltir natu ka si. 

18“Ka thupêk cho ngâitu nan si chun malsâwmnâk chu tiva kâng dah lo mi hâwi 

hen nan rangah a hawng luang lai! Tiva kapah tîlian a luang mi hâwi hen nehnâk 
nan lakah a hawng tlung lai. 

19Nan thlâk tla chu sep zat hen an tam lai le, vei lo rawh ding mi an si ti ka 

theihtir na lai,” a ti. 

20Suak u, Babulon ah mi hawng suak u! Thâwngthâng lâwm tak hen âupi ule; 

mun kipah theihtir u: “LALPA nih a to-aw Israel chu a hum rawh,” ti hen. 

21LALPA nih a mi tla, ram lîn leh ramkaro ah a kalpi na liauah tîhâl hen an um 

lo. Lungpi thawk hen an rangah tî a suaktir le; lungpi a kaktir le, tî a hawng 
luang. 

22LALPA nih, “Misual tla rangah himnâk rêng a um lo,” a ti. 

Isai 49 

Israel Chu Phun Tla 
Lakah Chêu Asi Nâk 

1Nannih ram lât takah um mi phun tla, Ka thu ngâi u! Ka suak lânah, LALPA nih 

a to-aw rangah hawng ka thîm ving rawh. 

2Ka thu chu nâmsâu hâr mi hâwi hen a siam. Amah kut hen hawng ka hum. 

Chanhtiang thal zum hâr tak leh mang ding timhtuah zet mi hâwi hen hawng ka 
siam. 

3Ka sinah, “Israel, ka to-aw na si; nangmah ruangah mi nih an ka sawr lai,” 

hawng ka ti. 

4“Ka ṭuan le, sikhawmsele, lungum a kâi lo chiam e! Ka chaknâk ka mang le, 

sikhawmsele zeikhawm â lîm lo,” ka ti. LALPA nih ka thilti lakah lâwmman 
hawng ka pêk lai. 

5Ka suak lânah LALPA nih hawng ka ruat ving rawh; a mi tla kîrpi na ding hen 

a to-aw ah hawng ka siam le, Israel mi rekrâwi tla kîrpi na ding hen. LALPA nih 
zahkâinâk hawng ka pêk; anih chu ka chaknâk bulpi asi. 

6LALPA nih ka sinah, “Ka to-aw na rang dingah ti ding rokual tak ka nei. Israel 

thibang tla rangah rokualtir natu cho na si lai lo le, phun tla rang khawmah chêu 
ah ka nan siam lai, laikulh zawzawng ruangsuah an si khonâk ding hen,” a ti. 

7Israel Pathian thenhlimh leh ruangsuahtu nih chun zauhnawmh dep hen a um 

mi, phun tla nih an hua mi leh lâirêltu tla to-aw sinah chun: “Suah hen na um mi 
lalchem tla nih an muh lai le, an zah zia langh ding hen an thawk lai le, lal fapa 
tla khawm nih an muh lai, nanmah zah ding hen nâu tak hen an kûn lai,” a ti. 
LALPA nih a to-aw a thîm mi ruangah hi bang hi a hawng tlung lai le, Israel 
Pathian thenhlimh nih a thutiam chu a kil thlir. 

Jerusalem Dirh Nawlhnâk 

8LALPA nih a mi tla sinah, “Nangmah ruangsuahnâk ding hen tik a hawng tlung 

chun kan sunhsak zia ka langhtir lai le, ṭangpi deih hen na âu mi ka nan sâng 
lai. Kan vêng hen ka nan hum lai le, nangmah ruangah mi zawzawng hen 
thudântuk ka siam lai. vTuah nan ram siat leh râwk hen a um mi lakah hin ka 
nan umtir nawlh lai. 

9Rêngtlâ mi le sinah, ‘Thawsuak tak hen Kal u!’ ka ti lai le, mûi lakah um mi tla 

sinah ‘Chêu leiah hawng suak u!’ ka ti na lai! Tlâng ah dawrâ tla an tlawng mi 
hâwi an si lai le; 

10an sungvâng hen an tî a hâl lai lo rawh. Nî sa leh ramkaro linhnâk nih nganfâk 

a pêk lai lo rawh, anmah dâwttu pakhat nih a rui na lai rawh. Tinungva leiah a 
kalpi na lai. 

11Tlâng tan phak hen lamlian ka siam lai le ka mi le tla velnâk ding hen lam ka 

timhtuah lai. 

12Ka mi tla chu ram lât tak thawk hen an hawng lai le, marlei leh thlanglei thawk 

hen simlei mi Asuan khuapi thawk hen an hawng lai,” a ti. 

13Vân tla, la sak u! Tual, lâwm hen âu rawh! Tlâng tla chu la sak hen hâu suah 

na seh! LALPA nih a mi tla chu thla a ngamh na lai le; a mi tla nih nganfâk an 
tuar mi chu a siherh na lai. 

14Sikhawmsele Jerusalem mi tla nih chun “LALPA nih hawng kan kaltâk rawh 

mahi: hawng kan philh ving rawh mahi,” an ti. 

15Churuangah LALPA nih a sâng le, “Nunau nih a fa a philh hen a pâwi mi fasêm 

dâwt lo hen a um mazei? Nunau nih a fasêm a philh menza khawmsele kei chu 
ka nan philh dah na awt lo. 

16Jerusalem, ka nan philh kho dah lo! Ka kutza tlûnah na min ka rîn ving rawh. 

17“Nangmah a nan dirhnawlhtu ding tuan hen a hawng lai le a nan râwktu tla 

lam chu an kal lai rawh. 

18Na kiangkam tla a hawi le, zei thil a hawng tlung zauh! Na minung tla anna 

pûm hen in leiah an hawng tlung liau chir! Kei Pathian nung ka si ruangah, na 
mi tla chu mo nih a lungsung â zumh phah mi hâwi hen na mi tla chu zumhnâk 
ah na mang lai. 

19“Na ram tla chu a râwk hen a karo hen a um le, Sikhawmsele, tu lam chun um 

ding hen a hawng kal. Mi tla rangah a mê awt tuktarâi rawh. Nanmah siat leh 
râwktu chu, nan sinah mi ram lât takah ṭhial an si lai rawh. 

20Na mi tla sal tângnâk ah suak mi tla nih Ni khat chu nan sinah, ‘Hi ram hi a 

mê tuktarâi. Umnâk ding hen mun kâu dauh kan herh!’ an ti lai. 

21Churawhchun nangnih na thinlung ah ‘Âu nih me ka rangah hi zawzawng fa 

an ring? Ka fa tla ka thlâu hep le, ka nei kho lo rawh mi kei tâ nih sal ah tâng 
hen nar hen ka um mi âu nih hi zawng fa tla hi a châwm na? Keimah lâwng mâk 
hen ka um mi, hi bang fa tla hi zei thawk hen me an hawng?’” na ti lai 

22LALPA zahkâi nih a mi tla sinah “Phun tla rangah theihtirnâk ka pêk na lai le, 

na fa tla chu in leiah an hawngpi na lai. 

23Lalchem tla chu na rangah pa hâwi an si lai le; lalnu tla chu nu hâwi an si lai. 

Na mâika ah an hawng kûn hen a nan zah lai; thinlung nâu tak hen a nan zah 
zia an langh lai. Chu tikah kei LALPA ka si mi leh keimah ṭangpinâk ngâktu tla 
chu pakhat khawm lungdawng hen an um lai lo ti na theih lai,” a ti. 

24Kawrsen nih râltuknâk ah thil an lâk mi chu na lâk kho ma? Rêngin ah 

nehsawh hen um mi tla ruang na suah kho na ma? 

25LALPA nih, “Chubang tla chu a hawng um ding rêng asi. Kawrsen nih an tleih 

mi tla chu suh ving asi lai le misual tla nih thil an lâk mi tla chu tleih piak asi lai. 
Nangmah an dotu chu ka do lai le, na fa tla chu ka hum na lai. 

26An nehsawhtu tla chu anmah leh anmah ka thahtir na lai; mi thah duhnâk leh 

thinthawknâk thinlung an put lai. Churawhchun, minung zawzawng nih Kei 
LALPA ka si mi leh a nan humtu leh thawsuak tak hen a nan suahtu ka si ti an 
theih lai. Israel Pathian thiltikho tak ka si zia an theih lai rawh,” ti hen a sâng. 

Isai 50 

1LALPA nih, “Mi nih a nupi a mâk mi hâwi hen ka mi tla hi kaltir ving ding hen 

ma nan ruat? Asi chun, mâknâk lasui zeiah a um? Mi nih a fa tla sal ah a zuar 
ving na mi hâwi hen sal ah an zuar ving na hen ma nan ka ruat? Silo, nan sual 
ruangah sal ah put hen nan um mi asi; thilsual nan ti ruangah nar hen nan um 
mi asi. 

2“Zeirangah anmah ruangsuah ding hen ka kal liauah ka mi le tla nih an hawng 

ka sunhsak lo? Ka auh na liauah zeirangah an sâng lo? Anmah ruangsuah kho 

lo ding ma ka si? Tipi tla kang ding hen thu ka pêk kho hen tiva tla khawm tî 
umlo ruangah ngâ thi ver ding hen ka tuah kho. 

3Thih ruangah lungfâknâk a um mi hâwi hen vândum chu mûi ah ka siam kho,” 

a ti. 

LALPA To-aw Ê-aw Ngâinâk 

4Mi chaklo tla chu ka chaktir khonâk ding hen LALPA zahkâi nih sim ding mi 

chu a hawng ka sîntir. Zîng siar hen hawng ka sîntir mi lakah ngâi ding hen 
thinlung thawknâk hawng ka pêk. 

5LALPA nih theihthiamnâk hawng ka pêk le, A lakah ka hel lo mawh kâng dang 

lei khawm ka hawitâk lo. 

6An hawng ka vuaktu tla lakah ka kêng ka dawnh. An ka zauhnawmh liauah ka 

khap na lo le ka khamul an phâwi hen ka mêl ah chil an ka sah liau khawm ka 
khap na lo. 

7LALPA zahkâi nih a hawng ka ṭangpi ruangah an hawng ka zauhnawmhnâk 

chu ka rangah a fâk lo. Tuar kho rarâm ding hen ka tum. 

8Pathian a nâi ruangah ka mualpho awt lo ti ka theih le sual ka nei lo zia a theih. 

Ka tlûnah mawhphurh hen hawng ka phiar ngamtu âu a um? Lâirêlnâk ah 
munkhat hen kan kal lai! A hawng ka phiarnâk hawng put seh me! 

9LALPA zahkâi nih hawng ka vêng mi lakah âu nih ka mawh ti langhtir kho? 

Rulchawn nih puan a ei mi hâwi hen hawng ka phiartu tla zawzawng chu an vei 
lai. 

10Nannih LALPA zahtu tla leh a to-aw thu zûltu tla nan kalnâk lampi chu mûi 

khawmsele LALPA chu zumh ule, nan Pathian lakah a ngauh u. 

11Nannih midang tla veih ding hen phiartu zawzawng tla, nanmah phiarnâk nih 

a nan veih na lai. Hamh tak hen thihnâk nan tuar ding mi chu LALPA nih a 
hawng tlungtir lai. 

Isai 51 

Jerusalem Thlangamhnâk Thus 

1LALPA nih, “Nannih ruangsuah duhtu leh ṭangpi ding duh hen ka sinah 

hawngtu tla ka thu ngâi u. Nan hawng suaknâk lungpi, a nan chawh na nâk kha 
dawn u. 

2Nan thlâktu, Abraham leh Sari thawk hen thlâk nan si mi kha dawn u. Abraham 

ka kawh liauah fa neilo hen a um le, sikhawmsele mal ka sâwm le, fa tla ka pêk; 
thlâk tamtak nei hen ka siam. 

3“Jerusalem leh â râwk mi lakah um mi zawzawng tla sinah sunhsaknâk ka 

langh lai. A ram chu a karo hen um menza khawmsele Eden ah dûm ka tuah 

mi hâwi hen dûm ah ka tuah awt. Lâwmnâk leh lâwptlonâk chunah chun a um 
lai le sawrnâk la an sak lai le, ka sinah lâwmthu an sim lai. 

4“Ka mi tla, ka thu ngâi ule, ka sim mi ngâi u: Phun tla rangah sîntirnâk ka pêk 

na le ka dân tla nih an rangah chêunâk a pêk lai. 

5Ka hawng sawm lai le, lungum tak hen an hawng ka ngâk. 

6Vânlei zauh le tual zauh! Vân chu meikhû hâwi hen a vei ving lai le tual chu 

puan li hâwi hen a ṭet lai. A minung tla chu thovâi hâwi hen an thi lai. 
Sikhawmsele ruangsuahnâk ka hawng tlungtir ding mi chu zungzâl asi lai le, ka 
nehnâk chu a dawnghnâk asi lai. 

7Nannih thil dik theihtu tla, nan thinlung ah ka nan sîntir na mi kiltu tla, ka thu 

ngâi u. Mi nih a nan nihsanh hen an siar na lo tikah chun tih lah u; 

8Rulchawn nih puan a ei hep mi hâwi hen an vei dep lai! Sikhawmsele 

ruangsuahnâk ka hawng tlungtir ding mi chu zungzâl asi lai le, ka nehnâk chu 
zeiliau zawng a um kumza lai,” a ti. 

9LALPA, meng le, hawng kan ṭangpi! Na thiltikhonâk mang le, ruang hawng kan 

suah rawh; a lânah na ti mi hâwi hen mang rawh. Tipi mi thilnung lian Rahab 
sâm diptu na si. 

10Tipi kangtirtu leh tî lakah lampi siamtu kha na si. Churawhchun ruang na suah 

mi tla nih an tan kho rawh. 

11Ruang na suah mi tla nih Jerusalem chu lâwmnâk hen lâwm ruangah lasak 

leh âu bû hen an tlung lai. Lâwptlo tak hen an um kumza lai le ngaihsiatnâk leh 
lawksawngnâk lakah mi chu an thaw a suak kumza lai rawh. 

12LALPA nih, “Kei hi a nan chaktir natu chu ka si. Belh tluk khawm a dam sâwt 

lo ding mi thi kho mi minung rangah zeirangah na ṭih awt? 

13LALPA a nan siamtu vân pharhtu leh tual lungphûm phûmtu na philh rawh na 

maw? A nan veih ding hen a timhtuah mi leh a nan nehsawhtu thinrunhnâk ṭih 
kumza hen zeirangah na um? An thinthawknâk nih a nan tawngh kumza kho lai 
lo. 

14Rêngtlâ mi tla chu sâwtlotê ah suah an si lai le; sâwt tak hen an dam lai le, tî-

râwl an herh mi zawzawng an tawng lai. 

15“Kei, LALPA nan Pathian tipi tla tlingtlawktirtu leh tîlian rihâu suahtirtu chu ka 

si. Ka min chu LALPA Zeizawng tikhotu ka si! 

16Vân tla ka pharh le, tual lungphûm tla ka phûm; Jerusalem sinah, ‘Nang chu 

ka mi tla na si! Ka sîntirnâk ka nan pêk hen ka kut hen ka nan hum,’” a ti. 

Jerusalem Nih A Tuar 
Mi Dawnghnâk 

17Jerusalem, thawk rawh! A ṭhang le, thawk rawh! LALPA nih a thinthawknâk 

rêpnâk hâi a nan pêk mi chu na din rawh; Na din hep le, a nan hâwrtir. 

18Âukhawm a nan ruitu ding an um lo. Âukhawm na mi tla lakah kut hen an 

tleihtu ding an um lo. 

19Siatnâk letnih na tlûnah a hawng tlung: Tuknâk nih na ram chu a râwk hep le 

na mi tla nih ei ding an nei lo. Nang rangah lungkhamtu pakhat khawm an um 
lo. 

20Khuadung a ken a pak ah na mi tla chu an uai tuk le an tlû; Sazuk a râltu lên 

nih a awh mi hâwi an si. Pathian thinrunhnâk an tuar. 

21Nannih Jerusalem ah um mi tuartu tla nan rî hen hâwrtu tla, 

22LALPA nan Pathian a nan vêngtu nih, “Ka thinthawknâk hâi ka nan pêk mi 

chu ka lâk ving rawh. A nan hâwrtirtu uain chu na din lai lo rawh. 

23Nannih a nan nehsawh natu, khuadung ah a nan rilh phut na le nâwm hâwi 

hen nan tlûnah an lamh natu sinah ka pêk na awt rawh,” a ti. 

Isai 52 

Pathian Nih Jerusalem A Hum Lai 

1Jerusalem, chak tak leh rokual tak hen um nawlh rawh! Pathian khuapi 

thenhlimh, rokualnâk hen a thuam rawh! Lunglo tla chu na khua kulh sungah 
an lût lai lo rawh. 

2Jerusalem, thawsuak tak hen a lît rawh! Valeidip lakah mi thawk le, na 

laltophah tlûnah to! Zion ah mi sal tâng tla, rêng a nan khimh na mi sût! 

3LALPA Zahkâi nih a mi le tla sinah, “Sal nan si liau khawmah nanmah ruangah 

tangka pêk asi lo hâwi hen nan suak liau khawmah pêk asi lai lo. 

4Aigupta ah ramdang mi si hen nan va um liauah nanmah thu thu hen nan va 

um; Asiria nih zângran ko hen a nan kalpi ving na le, nan man zeikhawm a pêk 
lo. 

5Tuah Babulon ah chu hâwitê hen thil a hawng um, sal nan si mi lakah a man 

zeikhawm pêk asi lo. Nan tlûnah lâirêltu tla chu anna zûm hen anna khâwng le, 
thungâi hen ka tlûnah an ka zauhnawmh zia an langh. 

6Tik a hawng tlung ding mi lakah Pathian ka si ti ka sim mi chu nan theih lai,” a 

ti. 

7Tlâng sâng tla tan hen thâwngthâng ṭha thlangamnâk thu puttu mifial hawng 

mi muh ding chu a chê awt a! Nehnâk thu a sim le, Zion sinah, “Na Pathian chu 
lalchem asi!” a ti. 

8Khuapi vêngtu tla chu anna lâwm tuktarâi le, a rual hen an âu nûnah an âu 

nawlh. LALPA Zion ah a hawng kîr mi chu anmah mit ngelchel nih a muh kho. 

9Nang, Jerusalem râwk hen um rawh mi, lâwm hen âu rawh! LALPA nih khuapi 

chu a hum hen a mi tla chu thla a ngamh na lai. 

10LALPA nih a thiltikhonâk thenhlimh a mang lai le; a mi tla ruang a suah na lai 

le, laikulh ah mi zawzawng nih an muh lai. 

11Nannih Babulon kaltâktu tla, Biakin thuamthil zawzawng puttu tla, theih u! 

Khap mi thil tham lah ule; thenhlimh tak hen um ule, suak u. 

12Tu lam chu nam bû hen nan suak lai lo rawh le; suak ding hen khawm nanna 

ṭang lai lo rawh. LALPA nan Pathian nih a nan rui na lai le thil zeizawng ah a 
nan hum na lai. 

To-aw Tuarnâk 

13LALPA nih, “Ka to-aw chu a rianṭuannâk mun a luah lai le, zahkâi tak hen a 

um lai. 

14Mi tamtak nih amah an muh tikah an lâu khit lai; râwk asi tuktarâi le, zauhnâk 

ah minung a bangh lo re. 

15Sikhawmsele tu lam chun phun tamtak nih amah chu chê an ti lai le, lalchem 

tla khawm nih chê an ti tuk lai le, sim ding an theih lai lo. An theih dah lo mi thil 
tla chu an muh hen an theihthiam lai rawh,” a ti. 

Isai 53 

1Zapi tla nih an sâng le, “Tuah kan thusim hi âu nih a lung lai? Hi lakah hin âu 

nih LALPA kut muh khotu um? 

2Thil phun tual châr lakah a ram a thlâk mi hâwi hen a to-aw ṭhang ding mi chu 

LALPA duhzia asi. Amah kan theih khonâk ding hen rokualnâk leh dawhnâk 
khawm a nei lo. Amah lakah duhrim a kâinâk khawm a um lo le amah lakah va 
a bek ding hen duh san ding zeikhawm a um lo. 

3Kan zauhnawmh le, amah chu kan nawng; nganfâk leh tuarnâk leikângah â 

dawnh kho. Zeikhawm asi lo mi hâwi hen âukhawm nih an zauh duh lo le, kan 
âwva lo. 

4“Sikhawmsele kan tuar ding chu a tuar le, nganfâk kan phurh ding mi a phurh. 

A tuarnâk zawzawng tla chu a lakah Pathian nih a tlungtir mi si hen kan ruat. 

5Sikhawmsele, kan sualnâk ruangah liamh hen a um le, kan thilsual ti ruangah 

vuak hen a um. Rêpnâk a tuar mi hen hawng kan damtir le, vuak a tuar mi hen 
hawng kan damtir ver. 

6Kan ektê hen dawrâ a tlâu mi hâwi kan si le, mah duhnâk lei chiauah kan kal. 

Sikhawmsele LALPA nih rêpnâk chu a tlûnah a tlungtir. Kan ektê rêp kan tuar 
ding mi rûlah a tuar. 



1166 

Bawm Common Language Bible Version 
@ 2006 Bangladesh Bible Society  

 
 

 

 

7“Fâk tak a nehsawh hen a um le, sikhawmsele nâu tak hen â dawnh le; tâwm 

khawm hâu a suah lo. Thah ding mi dawrâ fa hâwi hen leh a mul mêt ding mi 
dawrâ hâwi hen tâwm khawm a hâu a suah lo. 

8An tleih le, an rêp le, thah ding hen an kalpi le a thi ding mi âukhawm nih an 

vêng lo. Kan mi tla sual ruangah thah hen a um. 

9Thilsual tilo hen âwkrâwl thu simlo khawmsele misual tla sinah thlân ah siah 

hen a um le minei tla sinah vûi hen a um,” an ti. 

10LALPA nih, “A thihnâk chu sual ngaihdamnâk ding hen bâwlnâk asi ruangah 

a tuar ding mi chu ka duhzia asi. Churuangah a thlâk tla a muh na lai le; san 
sâu tak hen a um lai le amah ruangah ka thiltum chu a tling lai rawh. 

11A tuar thluh nûnah, lâwmnâk a nei nawlh lai le; a tuarnâk chu a thawt asi lo 

zia a theih lai rawh. Ka sunhsak tak mi to-aw, ka lawmh tak mi nih chun mi 
tamtak rêp ding mi rûlah a tuar lai le, amah ruangah ka ngaihdam na lai. 

12Churuangah zahkâinâk leh rokualnâk leh mi thiltikho tak sinâk ka pêk lai. 

Misual tla thi ding rûlah thi hen siang tak hen a nungnâk a pêk. Misual tla mun 
a luah le, ngaihdam an si khonâk ding hen thla a cham piak na,” a ti. 

Isai 54 

LALPA Nih Israel Tla 
Rangah A Dâwtnâk 

1Jerusalem, nang chu nunau fa neilo hâwi na si le, sikhawmsele tu lam chu 

lâwm ruangah la sak hen âu kho na si rawh. Tu chun nunau, a pasal nih a umpi 
kumza mi ngâk hen fa tam dauh na nei lai. 

2Na umnâk puanin chu kauh le; a puan dung sâutir le, a rêngnâk tung birhtir. 

3Na ramri tla na kauh lai le, tuah phundang tla nih an luah mi ram tla chu na mi 

tla nih anna ting nawlh lai. Khuapi kaltâk rawh mi chu minung hen an khat lai. 

4Ṭih lah, ningzak saih hen na um lai lo rawh le nâutir khawm na si lai lo rawh. 

Nupi seino tê hâwi hen zumh na kâi lonâk leh numei hâwi hen thim pem hen na 
um mi tla chu na philh lai rawh. 

5Nangmah a nan siamtu a min LALPA Zeizawng tikho chu na rangah pasal hâwi 

asi lai. Israel Pathian thenhlimh laikulh zawzawng lâirêltu nih ruang a nan suah 
lai. 

6Israel, nang chu seino nungâk a pasal nih a kaltâk le thungâi a lungfâk mi hâwi 

na si. Sikhawmsele, LALPA nih a nan kawh nawlh le, na sinah: 

7“Sâwtlotê kar chu ka nan mâk le; dâwtnâk fâk tak hen ka nan lâk nawlh lai. 

8Sâwtlotê cho ka thinthawk ruangah ka nan hertâk le, sikhawmsele ka nan 

dâwtnâk ka nan muhtir kumza lai rawh,” a ti. Churuangah LALPA a nan humtu 
nih a sim asi. 

9“Noa um liau khawmah tual tlûnah buanso tlungtir lo rawh ding hen thu ka 

tiamh. Tu khawmah na lakah thinrun lo rawh ding hen thu ka tiam; nunsimh hen 
ka nan rêp lai lo rawh. 

10Tlâng sâng leh tlâng tênâu tla chu â râwk kho. Sikhawmsele ka nan dâwtnâk 

chu zeiliau khawm a dawng lai lo; thlangamnâk ka thutiam chu ka theihkumza 
lai,” a ti. Churuangah LALPA a nan dâwttu nih a sim asi. 

Hi Nûnah Jerusalem 
Um Ding Dân 

11LALPA nih, “Aw Jerusalem, nang nganfâk tuartu, ṭangpitu neilo khuapi, 

thlangamhtu pakhat khawm nei lo mi na lungphûm chu lungsung hen ka dirh 
nawlh lai. 

12Na insung tla chu lungsung tak hen ka sak lai le, mei hâwi hen a chêu mi lung 

hen na kulh kawtkâ tla ka siam lai. Na kiangkam hêl dak hen khua kulh chu 
lungmantam hen ka siam lai. 

13“Keimah tak nih na mi tla chu ka sîntir na lai le sul-le-lam tluangnâk leh 

thlangamnâk ka pêk na lai. 

14Diknâk leh repnâk nih a nan chaktir lai. Nehsawhnâk leh ningṭihnâk lakah mi 

chu na him lai rawh. 

15Âutal nih a nan do chun, keimah thu lo hen dotu asi; Âuzawng a nan dotu chu 

an tlû lai. 

16“Mei leh sophu timhtuahtu nâmdêng ka siam. Theih ding hen kawrsen, 

riamnâm mangtu khawm ka siam. 

17Sikhawmsele, zei riamnâm khawm nih nganfâk a nan pêk kho lai lo; A nan 

phiartu tla zawzawng na sâng ver na lai. Ka to-aw tla chu ka hum na lai le, nehtu 
ah ka siam na lai,” a ti. Chu chu LALPA nih a sim mi asi. 

Isai 55 

Pathian Pêk Mi Khuaruatnâk 

1LALPA nih, “A tîhâl mi zawng hawng u-hinah tî a um! Tangka nei lo mi tla 

hawng ule, Fâng châwk ule ei u! Hawng u! Nûk leh uain tla châwk u-Zeikhawm 
nan hêu lai lo! 

2Khawp lo ding mi lakah zeirangah tangka nan veih? Sungvâng nget ṭung ding 

hen zeirangah ni lawh nan lawnh? Ka thu ngâi ule, ka sim mi chu ti u. Buh 
zawzawng ah a ṭha chem mi lakah nanna lâwm lai. 

3“Ka mi tla, tuah ka thu ngâi ule ka sinah hawng u; ka sinah hawng ule, nungnâk 

nan nei lai! Nanmah hen thudântuk um kumza ding mi ka siam lai le David sinah 
ka tiamh mi malsâwmnâk chu ka nan pêk na lai. 

4Anih chu phun tla lakah ruitu ah leh thupêktu ah ka siam le, amah mang hen 

ka thiltikhonâk ka langh. 

5Tuah ram dangah mi phun tla na kawh na lai le; veikhat ko chun an theih lai lo 

le, sikhawmsele tuah nangmah sinah a fawnh ding an hawng tek lai! Kei LALPA 
na Pathian Israel Pathian thenhlimh nih hi bang zawzawng hi ka hawng tlungtir 
lai le, zahnâk leh rokualnâk ka nan pêk lai,” a ti. 

6Tuah a nâi tek liauah LALPA leiah a her ule, a sinah thlacham u. 

7Misual tla nih an umdân sual tla bângtâk na sele, an thinlung dawn lêt na seh. 

LALPA kan Pathian leiah hawng a hawi na seh; anih chu mi khuaruat leh 
ngaihdam sawmtu asi. 

8LALPA nih, “Kei dawn mi chu nannih dawn mi hâwi asi lo. Ka lampi leh nannih 

lampi khawm â bang lo. 

9Vân chu tual ngâk hen a sâng hâwi hen ka lampi leh dawnnâk khawm nannih 

tâ ngâk hen a sâng. 

10“Ka thu chu vûr leh ruah vân thawk hen tual ah chinh ding hen a sûr mi hâwi 

asi. Thlâi tla a ṭhangtir hen, tuh ding mi chî leh ei ding mi buh a pêk. 

11Chu hâwi hen thu ka sim mi chu a um lai le, ka tum mi thil chu pakhat khawm 

a tlawlhnâk a um lai lo; Ti ding hen ka hawng fial mi thil zeizawng chu ti asi lai. 

12Babulon chu lâwm bû hen nan kaltâk lai le, chu khuapi lakah mi chu thlangam 

tak hen nan suak lai. Tlâng sâng tla leh tlâng tênâu chu la sak hen hâu an suah 
lai le thing tla chu lâwm hen an âu lai. 

13Bua nâwngah far thing chi dang tla a kho lai le, Lênmui kûng tla chu bualingnei 

ruangrûl ah a kho lai. Chu chu zungzâl um ding mi singsiahnâk asi lai le, Kei, 
LALPA nih ka ti mi theihtir nawlhnâk asi,” a ti. 

Isai 56 

Pathian Mi Tla Nih Phun 
Zawzawng An Uap Lai 

1LALPA nih a mi tla sinah, “Sâwtlotê ah ruang ka nan suah na awt ruangah, a 

dik mi leh â rep mi chu ti u. 

2Dinhni ulh kumzatu leh diklo hen mang lotu chu mal ka sâwm na lai. Thilsual 

tilotu tla chu mal ka sâwm na lai,” a ti. 

3Ramdang minung, LALPA mi tla sinah teltu tla nih chun, “LALPA nih a mi tla 

hen amah sawnh ding hawng ka siang lai lo ti lah na seh,” a ti. Mi tilkhei nih 
chun, fa tla a nei kho lo ruangah Pathian mi tla sinah mi ka si lai lo ti ruat lah 
seh. 



1169 

Bawm Common Language Bible Version 
@ 2006 Bangladesh Bible Society  

 
 

 

 

4Chubang mi tla sinah LALPA nih, “Keimah na zah ruangah ka dinhni tla na ulh 

hen, keimah lawmh kâng thil na ti hen ka thudântuk zumhkâi tak hen na zûl 
chun, 

5churawhchun na min chu ka Biakin ah leh ka mi tla sinah fapa leh fanu na nei 

mi ngâk hen theihkumza asi lai. Zeiliau khawmah philh na si lai lo,” a ti. 

6LALPA nih, ramdang minung tla, a mi tla sinah hawng a pêktu, amah dâwt hen 

nâwl zulhtu, Dinhni ulh hen a thudântuk zumhkâi tak hen zûltu tla sinah: 

7“Ka tlâng thenhlimh Zion ah ka nan kalpi na lai le, ka in ah thlachamnâk ah 

lâwmnâk ka nan pêk lai le, ka mâichâm ah bâwlnâk nan hawng ap mi chu ka 
pawm lai. Ka Biakin chu phun zawzawng thlachamnâk in ti asi lai,” a ti. 

8LALPA Zahkâi, a mi Israel tla sal ah tâng mi kîrpitu nih, midang tla khawm 

anmah sinah hawng a fawnh ding hen a hawngpi na awt ti thu a tiamh. 

Israel Hotu Tla Mawhtirnâk 

9LALPA nih ramdang mi phun tla chu ramsa hâwi a hawng hen a mi tla veih na 

ding hen a simh na. 

10An sinah, “Ka mi tla simhfiang ding mi ruitu tla chu mitchâw an si! Zeikhawm 

an theih lo. Râlvêngtu ui âu lo hen a it le, mang a manh huahmah mi hâwi an 
si. It an duh châwk a! 

11Annih chu ui hamkah tâwk ti nei lo mi hâwi an si. Hi bang ruitu tla nih 

theihthiamnâk zeikhawm an nei lo. An ektê hen mah duhzia zia hen thil an ti le, 
anmah rangah ṭhatnâk cho an hâwl. 

12Chubang zurî tla nih chun, ‘Uain kan hâwl lai le, kan din kho rirî hen kan din 

lai! Thâituan ding mi chu tusûn ngâk hen a ṭha dauh lai! an ti,’” a ti. 

Isai 57 

Pathian Mi Tla Milem Sawnh 
Ruangah Mawhtir An Sinâk 

1Mi ṭha tla chu an thi le, âukhawm nih an theih hen an âwva lo. Sikhawmsele 

an thih liau khawmah vânduainâk nih an lung a fâktir kho lo. 

2Ṭha tak a umtu nih thlangamnâk a tawng le, thihnâk ah â dîn. 

3Nannih misual tla, nan lâirêl ding hen hinah hawng u! Dâwithiam, ṭangdang 

pawmtu tla, nunau â zuar mi ngâk hen nan ṭha dauh lêm lo. 

4Âu me nan nihsanh? Nannih âwkrâwl thusim tla âu me nan diriamh? 

5Ram ningnotirtu pathian tla chu nan thing thenhlimh tangah lung bû hen nan 

sawnh. Tiva mi tili kiangah lungpûk ah nan fa tla chu bâwlnâk ah nan mang. 

6Chunah mi lung a mil dan mi tla chu nan lâk le, pathian tla hâwi hen nan sawnh. 

An inah uain tla ap hen nan thlêt le, fâng thil ap tla nan put piak na. Hi bang 
zawzawng lakah hin lâwm ding hen ma nan ka ruat? 

7Tlâng sâng takah bâwlnâk ap ding hen nan va kal le, chunah nanna pung. 

8Nan milem fihnungkâi chu in sungah nan kawtkâ kiangah nan siah. Kei chu 

nan ka kaltâk le; nan nipuan tla nan lît le, ihpi ding hen a man nan pêk mi nan 
duh mi tla hen nan ihkhun kâu takah nan kâi. Chunah chun nan thinlung duh mi 
nan va ti. 

9Rimthâw leh sariak nanna thuh le, Molek, pathian sawnh ding hen nan kal. 

Pathian tla sawnh ding hâwl hen ram lât tak leh mun dang dangah mi nan fial 
le, laikulh thihnâk lei tiang khawmah nan fial. 

10Nanmah khawm pathian dang hâwl hen nan dî phah rê rawh, sikhawmsele 

nan bâng dah lo rih. Nan milem fihnungkâi nih chaknâk an pêk na ding nan ruat 
le, churuang chun nan lung a dawng kholo mi asi. 

11LALPA nih, “Ka sinah âwkrâwl thusim hen hawng ka philh hep ding hen an 

ṭhih natu tla hi zei pathian me an si? Sâwt tak ka dâisip ruangah keimah nan ka 
zah ding mi chu nan bâng mu? 

12Nan thilti tla chu dik hen nan ruat le, sikhawmsele nan umdân chu ka langh 

lai le, nan milem tla nih a nan ṭangpi kho na lai loh. 

13Ṭangpi hauh hen nan ngiar tikah nan milem tla nih a nan hum na seh! Thli a 

lêng mi nih a put ving na lai! Sikhawmsele keimah hawng ka rinhsanhtu chu 
ram lakah a um lai le, ka Biakin ah hawng ka sawnh lai,” a ti. 

Ṭangpi Leh Damh Ding 
Hen Pathian Thutiam 

14LALPA nih, “Ka mi tla ka sinah hawng kîr na seh. An lampi khamtu chu lawnh 

na seh! Lampi remh hen timhtuah zet hen siam na seh! 

15“Kei chu Pathian thenhlimh leh sâng tak um kumza mi chu ka si. Mun sâng 

leh mun thenhlimh ah ka um le, sikhawmsele an lungnâk leh lungumnâk ka 
neitir nawlh kho na ding hen mi â nautir mi leh sual rim mi sinah khawm ka um 
ber. 

16Ka mi tla chu nungnâk ka pêk tâwn le, an lakah phiarnâk leh thinthawknâk ka 

umtir kumza awt lo. 

17An sual ruang leh an hamkahnâk ruangah an lakah ka thin a run le, anmah 

ka rêp na hen ka kaltâk na. Sikhawmsele ê-aw ngâilo hen anmah duh dân hâwi 
kumza hen an kal. 

18“An thilti tla ka muh le, sikhawmsele ka damh na lai. Ka rui hen ka ṭangpi na 

lai le, thinlung ngaihsia tla chu thla ka ngamh na lai. 

19Mun nâi leh mun lât ah mi an ektê sinah thlangamnâk ka pêk na lai! Ka mi tla 

chu ka damh na lai. 

20Sikhawmsele misual tla chu tipi tîlian nih rawng leh nâwmtâm chat lo hen a 

fenh mi hâwi an si. 

21“Misual tla rangah himnâk rêng a um lo,” LALPA nih a ti. 

Isai 58 

Buh Ngeinâk Dik 

1LALPA nih, “A fâk kho rirî hen âu le, ka mi Israel tla an sual thu simh na. 

2Nisiar hen ka umdân theih ding leh ka dân tla zûl ding duh hen an sim le, an 

hawng ka sawnh. Dân dik tak pêk na ding an ka duh mi leh an hawng ka sawnh 
mi lakah nuam an ti mi thu an sim,” a ti. 

3Zapi tla nih, “LALPA nih â theihtir lêm lo hen zeirangah buh kan ngei lai? Kan 

thu ngâilo pet hen zeirangah buh lo hen kan kal lai?” an ti. LALPA nih an sinah, 
“A san dik tak chu, buh nan ngei liauah nanmah nuam tinâk leikâng nan zûl le, 
nan rianṭuantu rangah nan nehsawh na. 

4Nan buh ngeinâk nih a nan râwk na le, nanna êl le, nanna sual. Hi bang hâwi 

buh ngei hen thlachamnâk lakah hin an ngâi piak na ding hen nan ka ruat ma? 

5Buh nan ngei mi chu nanmah nanna hamhtir salam mi asi; belh nah â thlâi mi 

hâwi hen nan lû nan kûn le, salâpuan leh vachâm itnâk ah nan phah. Chubang 
tla chu ma buh ngei nan ti mi? Chubang lakah a lâwm ding hen ma nan ka ruat? 

6Kei nih ka duh mi buh ngei dân chu hi hi asi: Nehsawhnâk rêngrî chu sût piak 

hen, ritphurhnâk diklo tla lît piak hen nehsawh hen um mi tla suah na ding mi 
chu asi. 

7Mi sungvâng tla rangah na buh ṭhenh le, mipâm dawrnâk neilo mi tla rangah 

na in awng piak na. Aih ding neilo mi tla rangah puan pêk na le, na rualsia tla 
ṭangpi ding mi chu êl lah. 

8“Ka sunhsaknâk chu na tlûnah zînglei nî hâwi hen a hawng chêu lai le, na liam 

mi mâ chu a dam sawm lai. A nan hum ding hen na sinah ka um kumza lai le; 
ka nan umpinâk nih zei leikâng zawngah an hum lai. 

9Thla na cham tik chun ka nan sâng lai. Na ka kawh tikah ka nan sâng lai. 

“Nehsawhnâk, zauhnawmhnâk leh thu ṭhalo zawzawng tla na bângtâk hen; 

10mi sungvâng rangah buh na pêk hen a herh mi rangah na khimtir na chun, na 

kiangkam ah mi mûi tla chu nî sûn chir liau mi chêu ah a hawng a chang lai. 

11Ka nan rui kumza lai le, thil ṭha tla hen ka nan khimtir lai. Chak tak leh nung 

dam hen ka nan kilkâwi lai. Dûm tî tamtak nei mi, tinung va kang dah lo mi hâwi 
na si lai. 

12Na mi tla nih chun thil hun sâwt tak â râwk rawh mi chu an dirh nawlh lai le, 

lungphûm li tlûnah an sak nawlh lai. Kulh remhnawlhnâk leh in sia tla sak 
nawlhtu nan si ti an theih na lai,” a ti. 

Dinhni Ulh Ruangah Lâwmman 

13LALPA nih, “Dinhni chu thenhlimh tak hen na ulh hen chu ni ah nangmah 

duhkâng na ti lo hen; ka ni thenhlimh na sung-û tir hen na zah hen chu ni chu 
khualtlâwngnâk, rianṭuannâk ah mawh dâithlâng tak hen thuruatnâk ah na 
mang lo mi asi chun, 

14keimah rian na ṭuan ruangah lâwmnâk na tawng lai. Laikulh pumpi nih zah 

ding hen ka nan siam lai le, a nan thlâktu Jakob sinah ka pêk mi ram ah lâwm 
tak hen na um lai. LALPA, keimah nih ka sim mi asi,” a ti. 

Isai 59 

Khuavâng Nih Mi Zapi 
Sualnâk A Mawhtir 

1LALPA chu nanmah an hum na ding hen chak lo tukah mawh, ṭangpi ding hen 

nan kawh mi lakah a nâ a sêt tuktarâi ah ruat lah u. 

2Nanmah sual ruangah an ngâi piak duh na lo mi asi. Sawnh ding nan awt 

liauah Pathian lakah mi an ṭhen natu chu nan sualnâk asi. 

3Âwkrâwl thusim hen, siat leh râwk hen, mi thah hen nan sual asi. 

4Lâirêlnâk in ah nan va kal le, sikhawmsele nanmah leiah diknâk nan nei lo. 

Nan thunawk lakah âwkrâwl thusim hen neh ding nan tum. Nan thiltum chu 
midang rangah nganfâk pêk ding nan awt. 

5-6Thilsual ti ding nan dawn mi chu thihnâk rûl tûrnei ti hâwi asi! A ti chu a keuh 

le, rûl a suak! Sikhawmsele nan thiltum nih chun zeikhawm an ṭhattir na lai lo, 
mâimawrâng bâw puan hâwi hen mang tlâk lo asi. 

7Thilsual karo nan dawn kumza le, ti ding hen nan ngâk rarâm. Sualnâk neilo 

mi tla chu thah ding hen nanna sûm dah lo. Nan kalnâk kipah siat leh râwk hen 
nan kaltâk le, 

8chubang hâwi nan um mi lakah chun âukhawm a him lo. Thil zeizawng nan ti 

mi chu a dik lo hep. Lampi ngâwi nan zawh le, chu lampi ah kal mi chu âukhawm 
an him dah lai lo. 

Zapi Tla Nih An Sual An Phuang 

9Mi tla nih, “Pathian nih hawng kan nehsawhtu lakah mi hawng kan hum lonâk 

a san tuah kan theih rawh. Chêu ah kal ding hen kan lungum le, sikhawmsele 
mûinâk lâwng a um le, 

10mitchâw tla hâwi hen kanna dap. Zân ah mi hâwi hen sûn ah kanna suih le, 

laikulh thihnâk mûi ah um mi hâwi kan si. 

11Ningṭih kumza leh hamh hen kan um. Nehsawhnâk leh thil diklo lakah ruang 

hawng kan suah ding hen Pathian kan ngâi, sikhawmsele zeikhawm a hawng 
tlung lo. 

12“LALPA, na lakah kan thilsual ti thungâi a tam. Kan sualnâk tla nih hawng kan 

phiar. Chubang tla lakah kan theihthiam. 

13Na lakah kan hel le, kan nawng le, a nan zûl ding kan êl. Midang rangah kan 

nehsawh le, kâng dang leiah kan hawitâk. Kan thinlung dawn khawm a dik lo 
rawh, kan thusim tla khawm âwkrâwl asi. 

14Diknâk chu nar ving asi le, diknâk nih hawng kan naih kho lo rawh. Zapi 

nâwngah thudik chu a um kho lo rawh, chunah chun zumhkâinâk nih mun a 
tawng lo. 

15Zumhkâinâk chu a tâwm tuktarâi rawh ruangah, thilsual ti bângtâktu tla 

khawm nih anmah ngelchel dân buartu an si ti anna theih,” an ti. 

LALPA Nih A Mi Tla Ruangsuah 
Ding Hen A Timhtuah 

LALPA nih repnâk rerêng a um lo ti a muh le, â lâwm lo thlo. 

16Nehsawh hen a um mi tla rangah ṭangpitu an um lo ti a muh le, thungâi chê a 

ti. Churuangah anmah ruangsuah na ding leh neh ding hen amah thiltikhonâk 
a mang lai. 

17Repnâk chu râlthuam kawrdawh hâwi hen â ruk lai le, nehnâk chu lukhuh hâwi 

hen â khuh lai. Thil diktir ding duhnâk fâk tak hen â thuam lai le, diklo tak hen 
mi zapi tla phû lam hen a rêp na lai. 

18Ram lât takah um mi tla sin tiang khawmah a mêlma tla chu an thilti zia hâwi 

vima hen a rêp na lai. 

19Saklei thawk hen thlanglei tiang nih amah leh a thiltikhonâk rokual chu an ṭih 

lai. Tiva mi tî luang chak tak leh thli chawp tak hâwi hen a hawng lai. 

20LALPA nih a mi tla sinah, “Sualnâk kaltâktu zawzawng vêng na ding leh ruang 

an suah na ding hen Jerusalem ah ka hawng awt. 

21Nan sinah thudântuk ka siam asi: Nan tâ si kumza ding hen ka thiltikhonâk 

leh sîntirnâk ka nan pêk na, tu thawk hen ka thu tla nan zâwt hen, nan fa tla leh 
nan thlâk tla tik a hawng um ding mi zawzawng lakah zûl kumza ding hen sîntir 
na u,” a ti. 

Isai 60 

Hi Nûnah Jerusalem 
Rokualnâk Ding 

1Jerusalem thawk le, nî hâwi hen chêu rawh; LALPA rokualnâk na tlûnah a 

chêu! 

2Phundang tla chu mûi nih a khuh pang lai le, Sikhawmsele nang tlûnah lam 

chun LALPA chêu a chêu lai le; A nan umpinâk chêu chu na sinah a um lai. 

3Phun tla nih na chêu chu an hawng naih lai le, Lalchem tla nih na ni thar 

khuadei chu an hawng fûk lai. 

4Na kiangkam zei thil a hawng tlung zauh rawh; Na mi tla chu in leiah hawng 

tlung ding hen anna pûm liau, Lât tak thawk hen na fapa tla an hawng lai le; Na 
fanu tla chu ngâksia tla hâwi hen hawngpi an si lai. 

5Hi hi na muh lai le, lâwm hen na khat lai; Thinlung thawk ruangah na thir lai. 

Phun tla neihnâk chu na sinah an hawng put lai; Tipi tan hen an neih tla a hawng 
tlung lai. 

6Sangâwngsâu hen khualtlâwngtu murui tla tamtak, Midian leh Ephah thawk 

hen an hawng lai. Seba thawk hen ngûn leh rimthâw tla put hen an hawng lai. 
Mi tla nih LALPA thilti thâwngthâng ṭha an sim lai! 

7Kedar leh Nebaioth ah mi dawrâ zawzawng Bâwlnâk dingah na sinah an 

hawng put lai le, LALPA lawmhtir ding hen mâichâm ah an ap lai. LALPA nih a 
Biakin chu a lânah mi ngâk a rokual dauh hen a siam lai. 

8Zei lawng tla masi sûm hâwi hen kal zulmal mi leh Vaṭhu in leiah kîr mi hâwi 

khi? 

9Ram lât tak thawk hen Pathian mi tla in leiah An hawng putnâk lawng tla asi. 

LALPA Israel Pathian thenhlimh, Phun zawzawng mi tla Zah ding hen siamtu 
min zahnâk ding hen; Ngûn leh tangka tla an hawng put. 

10LALPA nih Jerusalem sinah, “Ramdang mi nih na kulh tla chu a siam lai le, 

An lal tla nih na nâwl an zulh lai. Ka thinthawk ruangah ka nan rêp le, 
Sikhawmsele tu lam chun ka nan sunhsaknâk leh Khua ka ruatnâk kan zauhtir 
lai. 

11A sûn a zân hen, na kulh kawtkâ tla chu Â awng lai le, phun lakah lalchem tla 

nih An neihnâk tla na sinah an hawng put khonâk ding hen. 

12Sikhawmsele, na nâwl zulh duh lo phun tla chu veih dep an si lai. 

13“Nang, Jerusalem, an sak nawlhnâk ding hen, Ka Biakin tla dawh tak a sak 

ding hen, Ka khuapi tla rokual tak a siamnâk ding hen, Far thing, junipar thing, 
far thing chi dang, Thing ṭha chem Lebanon tumun ah mi an hawng put lai. 

14Nangmah a nan nehsawhtu fapa tla an hawng lai le, An zah ti theihnâk ding 

hen na mâika ah an kûn lai. A nan zauhnawmhtu tla nih na kezaphah bul ah an 
mâimûk lai. ‘LALPA khuapi’ ‘Zion, Israel Pathian Thenhlimh khuapi’ a nan ti lai. 

15“Kaltâk leh huat hen um mi, khuapi râwk leh a karo hen Um mi na si lai lo 

rawh. Zungzâl hen lâwmnâk mun, rokual tak leh dawh tak hen ka nan siam lai. 



1175 

Bawm Common Language Bible Version 
@ 2006 Bangladesh Bible Society  

 
 

 

 

16Nu nih a fa a zauhkhenh mi hâwi hen, Phun tla leh lalchem tla nih a nan 

zauhkhenh lai. Kei, LALPA nih ka nan hum mi leh Israel Pathian chak nih ka 
nan suah asi ti na theih lai rawh. 

17“Dâr ruangrûl ah ngûn, thîr leh thing ruangrûl ah Tangkasa leh dâr, lung 

ruangrûl ah thîr ka nan put lai. Nan lâirêltu tla nih a nan nehsawh na lai lo rawh; 
Rep tak leh thlangam tak hen lâirêltu ding hen ka siam na lai. 

18Siat leh râwknâk rihâu chu theih asi lai lo rawh; Siatnâk nih nan ram chu a 

râwk nawlh lai lo rawh. Kulh hâwi hen ka nan hum hen ka nan vêng lai; Ruang 
ka nan suah ruangah na ka sawr lai. 

19“Sûn ah Nî chu na rangah chêu asi lai lo rawh, Zân khawmah thlâpa chu na 

rangah chêu asi lai lo rawh; Kei, LALPA chu na zungzâl chêu ka si lai le, Ka 
rokualnâk chêu chu na tlûnah a chêu lai. 

20Na ngaihsiatnâk ni chu a dawng lai rawh. Kei, LALPA chu na zungzâl chêu, 

Nî leh thlâ ngâk hen chêu kumza mi chu ka si lai. 

21Na mi tla nih thil dik an ti lai le, Ram chu anna ting kumza lai. An ektê sinah 

ka rokualnâk langh ding hen, Ka phun hen ka siam na mi an si. 

22Na dâwngsungkhur tâwm chem leh nâu chem khawm, Phun rokual thiltikho 

tak an si lai. Tik dik tak a hawng tlung chun ka umtir sawm lai. Kei LALPA ka 
si!” a ti. 

Isai 61 

Suahnâk Thâwngthâng Ṭha 

1LALPA zahkâi nih a thlarau hen hawng ka khattir. Mipâm tla sinah 

thâwngthâng ṭha sim ding, Thinlung fâk mi tla damh ding, Sal tang tla sinah 
suahnâk thu sim ding, Rêngtlâ sinah suaknâk thu sim ding hen Hawng ka thîm 
le, hawng ka fial. 

2LALPA nih a mi tla ruang a suah na ding mi leh Mêlma tla a neh piak ding mi 

tik a tlung rawh Ti sim ding hen hawng ka fial. Mi ngaihsia tla sinah thlangamh 
ding hen hawng ka fial. 

3Zion ah lungfâk mi tla sinah ngaihsiat ngâk hen Lâwm leh lâwptlonâk pêk ding 

hen, Lungzûr ngâk hen sawrnâk la sak ding hen hawng ka fial. LALPA amah 
tak nih a phun na mi, Thing tla hâwi an si lai. A dik mi zawzawng an ti lai le, 
Pathian chu a thilti ruangah sawr hen a um lai. 

4Hun sâwt tak siat leh râwk hen A um mi khuapi chu sak nawlh asi lai. 

5Ka mi tla, ramdang mi tla nih Nan nâwl an zulh na lai. Nan ranrual tla an 

zauhkhenh lai le, Nan ram tla lakah phâisen na tuah lai le, Nan grep tla an 
bulsan piak na lai. 

6Nannih lam chu LALPA bâwlpu, Kan Pathian to-aw ti hen theih nan si lai. Phun 

tla neih lakah nanna lâwm lai le, Nan tâ si hen zûm phahnâk ah nan mang lai. 

7Nan mualphonâk leh ningzaknâk a dawng rawh. Nanmah ram takah nan um 

lai le, Nan neih chu a leh khat hen a pung lai le, Nan a lâwmnâk chu zungzâl 
tiang asi lai. 

8LALPA nih, “Repnâk chu ka duh le, Nehsawhnâk leh thilsual chu ka hua. Ka 

mi tla chu zumhkâi tak hen lâwmman ka pêk na lai le, An sinah zungzâl 
thudântuk ka siam lai. 

9Phun tla lakah an min a thang lai le; Mikip anmah muhtu tla nih mal ka sâwm 

na mi Minung tla an si ti an theih lai,” a ti. 

10Jerusalem, LALPA nih thil a ti mi ruangah a lâwm rawh. Anih chu umh liauah 

â thuam mi hâwi asi. Pathian nih ruangsuahnâk leh nehnâk puan a aihtir. 

11A chî a keuh hen a hawng ṭhang tatak rawh chun, LALPA Zahkâi nih a mi tla 

ruang a suah na lai le, Phun zawzawng nih amah an sawr lai rawh. 

Isai 62 

1Jerusalem fawrhnâk thu ka sim lai le; Him tak hen a um lân lo leh a nehnâk 

chu Zân ah mi meifâr hâwi asi lân lo chu ka dâisip awt lo. 

2Jerusalem, phun tla nih na nehnâk an muh lai! An lalchem zawzawng nih na 

rokualnâk an muh lai. LALPA amah tak nih an phuah mi min thar hen kawh na 
si lai. 

3LALPA rangah lallukhuh dawh tak hâwi na si lai. 

4“Kaltâk mi” ti hen kawh na si lai lo rawh le, Na ram khawm “Nupi mâkchia” ti 

hen kawh asi lai lo rawh. Na min thar chu “Pathian a sinah â lâwm mi” ti asi lai. 
Na ram chu “Lâwm tak hen umpi mi” ti asi lai. LALPA chu na lakah â lâwm 
ruangah leh Na ram rangah chun pasal hâwi asi ruangah. 

5Tlangvâl nih nungâk thenhlimh mo a lâk mi hâwi hen A nan siamtu nih a nan 

umpi lai. Pasal chu a nupi thar lakah â lâwm mi hâwi hen, Na Pathian chu na 
lakah â lâwm lai. 

6Jerusalem, na kulh tlûnah râlvêngtu ka siah le; A sûn a zân hen an dâisip ding 

asi lo rawh. LALPA thutiam chu an tharh nawlh lemang lai le, Anna philhtir lai 
lo rawh. 

7Jerusalem chu dirh asi lân lo chu an dîntir awt lo, Khuapi chu laikulh pumpi 

sawr tlâk ah siam ding hen. 

8LALPA nih thutiam bir tak a siam le, A thiltikhonâk hen a zulhpeh vima lai: “Nan 

fâng tla chu na mêlma tla tî-le-râwl rangah asi lai lo rawh. Ramdang mi nih nan 
uain hâng an din lai lo rawh. 

9Sikhawmsele, nanmah a tuhtu Leh fâng âttu nih sang chu Nan nei lai le, LALPA 

chu nan sawr lai. Nanmah a ṭuantu leh grep pumhtu nih ka Biakin Tualmâi ah 
grep hâng chu nan din lai,” a ti. 

10Jerusalem mi tla, khuapi sungah mi suak ule, Nan mi hawng kîr mi tla rangah 

lampi siam u! Lamlian timhtuah ule, lung tla thianh u! Singsiahnâk siam u. 

11LALPA nih laikulh pumpi ah thu a sim mi chu Phun tla nih theih kho ding hen: 

“LALPA chu ruang a nan suah na ding hen a hawng le, Ruang a suah na mi tla 
a hawngpi na mi Jerusalem mi tla chu simh na u,” ti hen. 

12“Pathian mi thenhlimh” “LALPA nih ruang a suah na mi tla,” ti nan si lai. 

Jerusalem chu “Pathian dâwt mi khuapi,” “Pathian nih a kaltâk lo mi khuapi” ti 
asi lai. 

Isai 63 

Phun Tla LALPA Nih 
A Neh Na Nâk 

1“Edom ram ah mi Bozrah khuapi thawk hen a hawng mi âu mesi? A sen hen â 

thuam ziar le, thiltikhonâk leh chaknâk hen a kal vima mi khi âu mesi?” 
“Ruangsuah ding hen LALPA thiltikho tak, a nehnâk thu phuang ding hen a 
hawng mi asi.” 

2“Zeirangah uain siam ding hen grep sûrtu hâwi hen a nipuan a sen?” 

3LALPA nih a sâng le, “Keimah nih phun tla chu grep hâwi hen ka chîl na le, 

pakhat khawm hawng ka ṭangpi ding hen an hawng lo. Ka thinthawknâk hen ka 
chîl na le, ka nipuan lakah an thî â buaih ver asi. 

4Ka mi le tla ruangsuah ding hen ka ruat mi tik chu a tlung rawh; an mêlma tla 

rêp tik asi rawh. 

5Ka zauh le, pakhat khawm hawng ka ṭangpitu an um lo ti ka muh hen thungâi 

chê ka ti asi. Sikhawmsele ka thinthawknâk nih hawng ka chaktir le, keimah nih 
nehnâk ka ting rawh. 

6Ka thinthawknâk hen phun tla chu ka lamh na le, ka râwk na. An nungnâk 

thisen chu tual tlûnah ka thlêt,” a ti. 

Israel Tla Lakah LALPA Ṭhatnâk 

7LALPA dâwtnâk tlawlh dah lo ka sim lai le; Kan rangah thil a ti mi zawzawng 

ruangah amah chu ka sawr lai. A dâwtnâk leh khuaruatnâk dawnglo ruangah 
Israel mi tla chu cherkhet hen mal a sâwm na. 

8LALPA nih, “Ka mi le an si; an ka perpet lai lo,” a ti. Churuangah an tuarnâk 

zawzawng lakah mi ruang a suah na. 

9Anmah ruangsuah natu chu vânmifial asi lo, amah LALPA tak asi. A dâwtnâk 

leh a lungkhamnâk ruangah ruang a suah na mi asi. A lân khawmah a 
zauhkhenh kumza na le, 

10sikhawmsele a lakah an hel le, a ngaih an siatir. Churawhchun LALPA chu an 

mêlma ah â chang le, a do na rawh. 

11Sikhawmsele a lânah Mosi, LALPA to-aw dam liau an theihkumza le, thu an 

deih, “Tuah a mi ruitu tla tipi lakah mi ruangsuahtu LALPA kha zeiah a um? 
Mosi sinah a thlarau pêktu LALPA kha zeiah a um?” ti hen. 

12-13Mosi mang hen a thiltikhonâk rokual tak hen tipi tî a ṭhen phawk le, tî thûk 

tak lakah mi tla rui hen amah rangah zungzâl minthangnâk tawngtu LALPA kha 
zeiah a um? LALPA nih mâng ah mi rang hâwi hen kê a kal hen a rui na le, an 
tlû lêm lo. 

14Belh no nâk mun tivakuam ah ran tla kalpi mi hâwi hen LALPA nih a mi tla 

chu dinhnâk a pêk na. LALPA nih a mi tla a rui na le, a min zahkâitirtu an si. 

Khuaruat Leh Ṭangpi Ding 
Mi Ruangah Thlachamnâk 

15LALPA, vân ah na umnâk thenhlimhnâk leh rokualnâk thawk hen hawng kan 

zauhnik. Kan rangah na kan ruatnâk zeiah a um rawh? Na thiltikhonâk zeiah a 
um? Na dâwtnâk leh lungkhamnâk zeiah a um? Hawng kan zauhtâu lah. 

16Nang chu kan pa na si. Hawng kan thlâktu Abraham leh Jakob nih hawng kan 

theihpi lo le, sikhawmsele LALPA nang chu kan pa, ruang hawng kan suah 
kumzatu na si. 

17Na lampi lakah mi zeirangah na kan vâitir? An hertâk ding hen zeirangah 

lungkhung tak hen hawng kan siam? Nangmah nâwl zulhtu tla leh na tâ si 
kumza mi tla zârah hawng kîr rawh. 

18Kannih, na mi thenhlimh tla hi, kan mêlma tla nih zeimaw tiang chu hawng 

kan nar ving le; na mun thenhlimh tla an lamhbêk rawh. 

19Kan lâirêltu na si dah lo mi hâwi hen, na mi tla kan si dah lo mi hâwi hen na 

kan ti. 

Isai 64 

1Zeirangah vân chu na thlêk zek hen na hawng ṭum lo? Tlâng sâng tla nih an 

muh lai le, lâu hen anna nîn lai. 

2Mei lakah tî a tlawk mi hâwi hen an thir lai. Hawng le, na mêlma lakah na 

thiltikhonâk langh le, na mâika ah phun tla thirtir na. 

3Na hawng kal liauah kan ruat lo hâwi tak hen thil ṭihnungkâi na ti mi tik tla a 

hawng um le; tlâng sâng tla nih an muh le, lâu hen anna nîn. 

4A lakah an lungumnâk siahtu tla rangah chubang hâwi thil titu nangmah hâwi 

mi Pathian khawm nih an muh hen an theih lo. 

5Thil dik ti hen lâwmnâk hâwltu leh nangmah duh dân hen um ding 

theihkumzatu tla chu na lawmh na. Kan lakah na thinthawk le, sikhawmsele kan 
sual vima rih; a lân thawk hen na thinthawknâk fâk tak na suah khawmah thil 
diklo kan ti nget rih. 

6Kan ektê hen misual kan si; kan thilti ṭha chem khawm a nâwm mi hep asi. Kan 

sual ruangah thingnah a uai mi thli nih a sêm ving mi hâwi kan si. 

7Âukhawm nangmah lei hawi hen thlachamtu an um lo; âukhawm ṭangpi duh 

hen na sinah an hawng lo. Kan sual ruangah kan lakah na thup le, na kan kaltâk. 

8Sikhawmsele, LALPA, nang chu kan pa na si. Kannih chu sunhtlung valei hâwi 

kan si, nang chu bêl hêmtu hâwi na si. Nangmah siam mi kan si, 

9churuang chun kan lakah na thinthawk tuktarâi lah le, kan sualnâk kan tlûnah 

siah kumza lah. Na mi tla kan si le; kan lakah khuaruat rawh. 

10Na khuapi thenhlimh tla chu a karo hen a um: Jerusalem chu râwk dep hen a 

um, 

11kan Biakin, mun thenhlimh leh dawh tak, hawng kan thlâktu tla nih a nan 

sawrnâk chu mei hen râwk dep asi rawh. Mun kan duh tatak mi tla chu â râwk 
dep. 

12LALPA, hi zawzawng thil tla nih a nan ninh lo nget rih ma? Zeikhawm ti tum 

lo hen kan tuar kho lo rê hen na maw na kan siam awt? 

Isai 65 

Mihel Tla Rangah Pathian Rêpnâk 

1LALPA nih, “Ka mi tla thlachamnâk sâng ding ka râlring kumza le, sikhawmsele 

thla an cham lo. Anmah rangah an hawng ka muh ding hen ka râlring kumza, 
sikhawmsele an tum lo. ‘Hinah ka um ka nan ṭangpi na lai,’ ti hen sâng ding ka 
râlring khawmah phun tla nih ka sinah thla an cham lo. 

2Ka mi tla, lungkhung tak hen thil diklo ti hen anmah duh dân hen umtu tla chu 

lâwmh na ding ka râlring kumza. 

3Ningzak theih lo tak hen ka thin an ka runhtir kumza. Dûm thenhlimh ah lunglo 

tla bâwlnâk an ap le, lunglo tla mâichâm ah rimthâw tla an duah. 

4Zân ah thlân leh pûk tla ah mithi thlarau sinah thu deih ding hen an kal. Vawksa 

tla an ei le, lunglotu tla bâwlnâk ah ap mi meh an suang mi hâng an din. 

5Churawhchun midang tla sinah, ‘Kan sinah mi a kiang u, nannih tawngh ding 

hen kanna thenhlimh tuk! Chubang mi tla hâwi hen ka dîr kho lo, an lakah ka 
thinthawknâk chu mei mit kho lo mi hâwi asi. 

6“Rêp an si ding mi chu ka thlûk zet le, rêp an tuar ding mi khawm rîn asi rawh. 

Thil an ti mi chu ka relh awt lo, 

7sikhawmsele anmah leh an thlâktu tla sual man ka pêk na awt. Lunglotu tla mi 

thenhlimh thlân tlâng ah rimthâw tla an duah le, an ka sâwi. Churuangah a lânah 
an thilti lakah a dêng tâwk hâwi hen ka rêp na awt,” a ti. 

8LALPA nih, “Pakhat khawm nih grep ṭha tla an râwk lo, chu ngâk hen chu hen 

chun uain an siam. Ka mi tla chu ka veih hep na lai lo le, ka nâwl zulhtu tla chu 
ka hum na lai. 

9Juda phun lakah mi Israel tla chu mal ka sâwm na lai le, an thlâk tla nih ka ram 

lakah mi tlâng tla anna ting lai. Ka mi, keimah nâwl zulhtu ka mi thîm tla chu 
chunah an um lai. 

10An hawng ka sawnh lai le, an dawrâ leh ranrual tla chu thlanglei ah mi Saron 

Phâi leh saklei ah mi “Akon” (Nawknâk Vakuam) ah an kalpi lai le, an tlawngtir 
lai. 

11“Sikhawmsele, keimah hawng ka kaltâktu, Zion siarlotu, ka tlâng thenhlimh 

siarlotu, vân ṭhat leh thihnâk pathian tla, Gad leh Meni sawnhtu tla chu nannih 
rang chun anna dang ving lai. 

12Ka nan kawh na liauah nan ka sâng duh lo ruangah leh thu ka sim liauah nan 

ngâi duh lo ruangah siat leh râwk hen thihnâk chu nan tâ asi lai. Ka lakah ê-aw 
ngâilo ding leh sual thilti ding nan thîm. 

13Churuang chun hawng ka sawnhtu leh ka thu ngâitu tla nih chun ei ding 

tamtak an tawng lai le, sikhawmsele nannih lam chu sungvâng leh tîhâl hen nan 
um lai ti ka nan simh na. Annih chu anna lâwm lai le, sikhawmsele nannih lam 
chu nan ning a zak lai. 

14Annih chu lâwm ruangah la an sak lai le, sikhawmsele nannih chu thinlung 

fâk tak hen nan ṭap lai. 

15Ka mi thîm tla nih nan min ah hawlh siatbarh tla an ti na lai. Kei, LALPA Zahkâi 

nih ka nan thah na awt. Sikhawmsele ka thu ngâitu tla chu min thar ka pêk na 
lai. 

16Âuzawng nih ram lakah malsâwmnâk deihtu nih chun Pathian Zumhkâi nih 

mal a sâwm ding hen a deih lai. Âuzawng siat tleihtu chu Pathian zumhkâi min 
hen a tiam ding asi. A lânah nawknâk tla chu a lan rawh le, philh asi lai rawh,” 
a ti. 

Thil Siam Thar 

17LALPA nih, “Tual thar leh vân thar ka siam. A lânah mi thil um tla chu philh 

hep asi lai rawh. 

18Ka thilsiam lakah a lâwm ule, lâwptlo u. Jerusalem ka siam mi chu lâwmnâk 

hen a khat lai le, a mi tla khawm anna lâwm lai. 

19Keimah ngelchel khawm Jerusalem leh a mi tla ruangah ka lâwm lai. Chunah 

chun ṭapnâk khawm a um lai lo, ṭangpi ding sâwmtu khawm a um lai lo. 

20Fasêm thih khawm a um lai lo rawh le, minung san khawm sâutir asi lai. Kum 

zâ cho a dam mi chu seinotê ah ruat asi lai. Chu lânah a thi mi chu ka rêp na 
mi singsiahnâk asi lai. 

21-22Mi nih in a sak mi chu anmah ber nih an luah lai le, midang nih an luah lai 

lo. Grep dûm an tuah lai le, uain lakah anna lâwm lai, midang nih an din piak lai 
lo. Thing hâwi hen ka mi tla chu sâwt tak an dam lai. An rianṭuan thil tla lakah 
anna lâwm lai. 

23An rianṭuan ah anna dingchang lai le, an fa le nih siat leh râwknâk an tawng 

lai lo. Tik a hawng um ding mi zawzawng lakah anmah leh an thlâk tla mal ka 
sâwm na lai. 

24Ka sinah thla an cham mi anna lîm lânah ka sâng sawm na lai. 

25Chingngia leh dawrâ fa tla munkhat hen râwl an ei lai. Chakeibaknei tla nih 

ran hâwi hen fapawn an ei lai le, rûl tla khawm ṭihnung an kâi lai lo rawh. Ka 
tlâng thenhlimh Zion ah nganfâk leh sualnâk zeikhawm a um lai lo rawh,” a ti. 

Isai 66 

LALPA Nih Phun Tla Lâi A Rêl 

1LALPA nih, “Vân chu ka tophah asi, tual chu ka kê thângnâk asi. Chu hâwi asi 

chun ka umnâk ding hen zeitin mi in nan hawng ka sak piak hen mun nan hawng 
ka siam piak kho awt? 

2Keimah nih laikulh pumpi ka siam mi asi! Nâu tak hen um mi tla leh rim hen 

hawng ka ṭih hen ka thu zûltu tla lakah chun ka lâwm. 

3“Zapi tla chu anmah duhzia hen thil an ti. Bâwlnâk ah chaw thahtu mawh, 

minung thahtu mawh, bâwlnâk ah dawrâ fa thahtu mawh, ui ngâwng merhtu 
mawh; sangvut aptu mawh, vawk thî aptu mawh; rimthâw ap hen milem sinah 
thlachamtu chu anna bang hep. Fihnungkâi tak hen sawnh chu an duhzia asi. 

4Thu ka sim mi khawm an ngâi lo, ka kawh na liau khawm pakhat khawm nih 

an ka sâng lo ruangah an ṭih tak mi anmah râwktu thil ka tlungtir awt. Ka thu 
ngâilo hen thilsual ti an duh dauh,” a ti. 

5LALPA ṭihtu leh a thu zûltu tla, LALPA thusim ngâi u: “Nannih chu ka lakah 

zumh nan kâi ruangah nan lakah mi zeimaw mi nih a nan hua na le, nanmah 
hen zei thilti ding khawm an nei lai lo. ‘LALPA nih a rokualnâk an muhtir na hen 
an hum na seh, chu tikah nanna lâwm mi kan muh kho lai’ ti hen an nihsanh 
na. Sikhawmsele annih tla chu ningzak saih hen an um lai! 

6Khuapi ah rihâu fâk tak, Biakin ah mi rihâu, LALPA nih a mêlma tla a rêp na 

mi hâu chu ngâinik u! 

7“Ka khuapi thenhlimh chu nunau nih nganfâknâk tuar lo thlo hen fa a ring mi 

hâwi asi. 

8Chu hâwi thil muhtu leh theihtu an um dah tâwn ma? Phun tla chu ni khat ko 

ah a suak dah tâwn ma? Phun tla a suak lân chun Zion nih sâwt tak a tuar lai 
lo. 

9Ka mi tla ring ding hen ka hawng put na mi chu ring lo ding hen ruat lah u,” a 

ti. LALPA nih a sim mi asi. 

10Nannih hi khuapi duhtu zawzawng tla, Jerusalem lakah lâwptlo ule! Amah 

ruangah a lâwm u! Amah ruangah lungfâktu zawzawng tla, tuah a lakah a lâwm 
u! 

11Fa a nu ṭângkâ ah mi hâwi hen a sul-le-lam tluangnâk ah nanna lâwm lai. 

12LALPA nih, “Sul-le-lam tluangnâk sâwt tak nan lakah ka hawng tlungtir lai le; 

tiva a kang dah lo mi hâwi hen phun tla neihnâk chu ka hawng luangtir lai. 
Ngâksia a nu nih a zauhkhenh le, a bân hen a pawm le, a dâwt mi hâwi nan si 
lai. 

13Nu nih a fa thla a ngamh mi hâwi hen Jerusalem ah thla kan ngamh na lai. 

14Hi bang tlung mi nan muh tikah nanna lâwm lai le, chak tak leh nungdam hen 

an umtir na lai. Churawhchun kei, LALPA nih ka thu ngâitu chu ka ṭangpi na le, 
ka mêlma tla lakah ka thinthawknâk ka langh ti nan theih lai,” a ti. 

15LALPA chu mei hen a hawng lai. An tlûnah a thinthawk mi tla rêp na ding hen 

thlipi thla tlûnah a hawng a chuan lai. 

16Mei leh nâmsâu hen laikulh ah sual hen a muh na mi zawzawng chu a rêp na 

lai le, mi tamtak thah hen an um lai. 

17LALPA nih, “Lunglotu tla sawnhnâk lakah anna thiangtir mi tla, dûm thenhlimh 

leiah kal hen vawksa eitu, châichîm sa leh tî-râwl fihnungkâi dang eitu tla 
dawnghnâk chu a nâi rawh. 

18An thinlung dawn leh an thilti chu ka theih. Phun zawzawng tla lakah mi pumh 

ding hen ka hawng. An hawng a pûm tikah ka thiltikhonâk nih a ti kho zia an 
muh lai le, 

19kei hi anmah rêptu ka si mi an theih lai rawh. “Sikhawmsele a zeimaw mi chu 

ka zuah na lai le, phun tla leh ram lât tak tla ah ka min thang zia theihlotu tla leh 
ka rokualnâk leh ka thiltikho zia muhlotu tla: Spain, Libia, leh Lidia, a chanhtiang 
kah thiam tla hen, Tubal leh Greek ram ah ka fial na lai. Hi bang phun tla 
nâwngah hin ka rokual zia thu an phuang lai. 

20Chubang phun tla thawk hen nan ram mi minung tla ka rangah thilpêk hâwi 

hen an hawng kîrpi lai. Ka tlâng thenhlimh Jerusalem ah rang tlûnah leh 
sanatung tlûnah to hen sangâwngsâu tla leh rang kari leh chawpê kari tla hen 

Israel tla nih fâng thil ap Biakin ah a siahnâk thenhlimh ah an hawng put mi 
hâwi hen an hawng put na lai. 

21An lakah zeimaw mi chu bâwlpu tla leh Levi ah ka siam na lai. 

22“Ka thiltikhonâk hen tual thar leh vân thar ka umtir kumza mi hâwi hen na thlâk 

tla leh na min a um kumza lai. 

23Thla Thar Kût ni leh Dinhni kipah phun kip mi tla Jerusalem ah keimah sawnh 

ding hen an hawng lai,” LALPA nih a ti. 

24“An suak liauah ka lakah hel mi ruak tla an muh lai. Anmah eitu tholung tla a 

thi lai lo, anmah khanghtu mei khawm a mit lai lo. Minung mitmuh ah fihnungkâi 
an si lai,” a ti. 

Jeremia 

Jeremia 1 

Jeremia 

1Hi lasuibu hi Hilkiah fapa Jeremia, Benjamin ram ah Anathoth khua mi bâwlpu 

tla lakah pakhat nih a sim mi thâwngthâng asi. 

2LALPA nih Jeremia sinah Amon fapa Josia, Juda lalchem asi nâk kum 

leithumnâk ah thu a sim le, 

3chun, Josia fapa Jehoiakim lal asi liau khawmah a sim fâwn. Chu nûnah chun 

Josia fapa Zedekiah lâirêl kum leikhatnâk tiang hen LALPA nih a sinah vei 
tamtak thu a sim. Chu kum a thla nga nakah Jerusalem ah mi tla chu sal ah put 
hen an um. 

Jeremia Kawh Hen A Umnâk 

4LALPA nih ka sinah, 

5“Nungnâk kan pêk lânah leh na suak lânah phun tla sinah khuavâng si ding 

hen kan thîm rawh mi na si,” ati. 

6Kei nih, “LALPA zahkâi, thusim ding dân ka thiam lo, ka ngâksia tuktarâi,” ka 

ti. 

7Sikhawmsele LALPA nih ka sinah, “Ka ngâksia tuk ti lah, sikhawmsele, ka nan 

fialnâk mi tla sinah va kal le, sim ding hen kan simh mi zawzawng simh na. 

8Annih chu ṭih na lah, a nan hum ding hen na sinah ka um awt ruangah. Kei, 

LALPA nih ka sim mi asi!” a ti. 

9Churawhchun LALPA nih a kut a zo le, ka mûr a hawng tawngh le, ka sinah, 

“Ngâi rawh, na sim ding mi thu ka nan pêk hi. 

10Tusûn ni ah hin, phun tla leh, lalram phâwi leh siat ding hen, râwk leh lawnh 

ding hen, dirh leh phun ding hen thuneihnâk ka nan pêk asi,” a ti. 

Langhnâk Panih Tla 

11LALPA nih, “Jeremia, zei na muh?” hawng ka ti. Kei nih, “Almon thing ṭeng ka 

muh,” ti hen ka sâng. 

12LALPA nih, “Na dik asi, ka thu a dik mi muh ding hen ka ngâk ko,” a ti. 

13Chun, LALPA nih ka sinah thu a sim nawlh. “A dang zei na muh?” ti hen hawng 

ka deih. Kei nih ka sâng le, “Marlei kângah bêl a tlawk mi ka muh le, hi leikângah 
a kâ nih a hawih,” ka ti. 

14Anih nih ka sinah, “Marlei ah mi phun zawzawng hawng ding hen ka kawh na 

awt ruangah, 

15siatnâk a tlawk mi chu marlei thawk hen hi ram lakah a um mi tla tlûnah a 

hawng liam awt. An lalchem tla nih Jerusalem kulh kawtkâ tla ah leh a kulh 
kiangkam tla ah, Juda ram khuapi dang kiangkam tla khawmah an laltophah an 
toh lai. 

16Ka mi tla chu an sual hen an ka kaltâk le, pathian dang tla sinah bâwlnâk ap 

hen milem tla an siam le, an sawnh ruangah ka rêp na awt. 

17Jeremia, a tîm rawh; kal le, sim ding hen thu ka nan pêk mi zeizawng va simh 

na. Tu chun anmah tla ṭih lah na, chu hâwi silo chun an sinah na um tikah 
anmah ṭih ding hen zer khun hen kan siam awt. 

18-19Jeremia, ngâi rawh! Hi ram ah mi mikip Juda lalchem tla, rianṭuantu tla, 

bâwlpu tla leh mi zapi tla chu nangmah dotu an si lai. Sikhawmsele tusûn ni ah 
anmah do na ding hen chaknâk ka nan pêk asi; nang chu kulhnei khuapi hâwi 
leh thîrtung leh dâr kulh hâwi na si lai. Nangmah an hum ding hen na sinah ka 
um awt ruangah an neh ding asi lo. Kei, LALPA, nih ka sim asi,” a ti. 

Jeremia 2 

Pathian Nih Israel Rangah 
A Zauhkhenh Na Nâk 

1LALPA nih Jerusalem ah mi mikip sinah 

2hi thuchah hi phuang ding hen hawng ka simh. “Na ngâksia liauah zumh na 

kâi zia tla kanna umhtîr liauah na ka dâwt zia tla; ramkaro ah vât dahlo mi ram 
ah na hawng ka zûl mi tla kha ka theihkumza. 

3Israel, keimah tâ cho na si; keimah neih thenhlimh na si. Nangmah nganfâk an 

pêktu tlûn kipah tuarnâk leh siatnâk ka tlungtir. Kei, LALPA nih ka sim mi asi,” 
a ti. 

Israel Thlâktu Tla Sualnâk 

4Nannih Jakob thlâk tla, nannih Israel phun tla, LALPA thuchah ngâi u. 

5LALPA nih: “Nan thlâktu tla nih hawng ka phiar ding hen zei an ti? Zei nih ka 

sinah mi kâng dang leiah a hertir na? Zeikhawm silo mi milem an sawnh le, 
anmah khawm zeikhawm an si lo rawh. 

6Aigupta ram ah mi ruang ka suah na hen, ramkaro mun zawzawng ah, ramkaro 

leh resep nâwngah, ram châr leh ṭihnungkâi âukhawm umlonâk leh kal 
dahlonâk ah ka rui na khawmah an ka sunhsak lo. 

7Ram ningno, a fângzûn leh a thil ṭha dang lakah a lâwm ding hen ka kalpi na. 

Sikhawmsele, ka ram chu an râwk le, ka pêk na mi ram chu an nawmh. 

8Bâwlpu tla khawm nih ‘LALPA zeiah a um, ti hen an lam lêm lo. Ka bâwlpu tla 

khawm nih an hawng ka theih lo. Lâirêltu tla chu ka lakah an hel le; khuavâng 
tla khawm nih Baal min hen thu an sim le, milem zeikhawm silo mi an sawnh. 

A Mi Tla Lakah LALPA Thunawk 

9“Churuangah kei, LALPA nih ka mi tla lakah ka thunawk ka sim awt nawlh. An 

thlâk tla rangah ka phiar na awt. 

10Thlanglei Kupra tikulh ah kal le, saklei ah mi Kedar ram ah âu mawh fial na. 

Hi hâwi hen a lânah thil a hawng um mi na muh rerêng lai lo. 

11Âu phun khawm nih a tak si lah khawmsele an pathian tla an lêt dah lo. 

Sikhawmsele ka mi tla nih anmah zahkâitirtu Pathian chu, an rangah zeikhawm 
ti piak kholotu pathian tla hen an hawng ka thleng ving. 

12-13Ka lakah thilsual panih an ti: Kei tinungva thar chu an ka hertâk le, tî a tling 

kho lo mi tipang kuai an siam, churuang chun, vân chu chê hen duksâ sûm rê 
ṭihnungkâi tak a nîn ding hen thu ka pêk. 

Israel Tla Zumh An Kâi Lonâk Rah 

14“Israel chu sal asi lo; sal fa khawm asi lo. Chu hâwi asi chun zeirangah a 

mêlma tla nih an nâuneh ne? 

15Chakeibaknei hâwi hen an hûk rawh; a ram chu a karo hen an siam le, a 

khuapi tla chu râwk hen kaltâk phin hen a um. 

16Asi, Memphis leh Tahpanhes tla nih a luruh an khuai. 

17Israel, nangmah tak nih hi hi na lakah na tlungtir mi asi! Lampi tluan hen ka 

nan rui liauah, LALPA na Pathian na ka kaltâk. 

18Aigupta ram ah kal hen Nile tiva ah mi tî din hen zei dingchangnâk tawng ding 

hen me na ruat? Asiria leiah Eufretis tiva tî din ding hen va kal chu zei 
dingchangnâk tawng ding hen me na ruat? 

19Nangmah sualnâk nih a nan rêp lai le, na ka kaltâk ruangah mawh hen na um 

lai. LALPA, na Pathian na ka kaltâk mi leh ka lakah zumhkâi hen na um lo rawh 
ruangah, a diklo zia leh a khât zia na theih lai. Kei, LALPA Zahkâi zeizawng 
tikho nih ka sim mi asi,” a ti. 

Israel Tla Nih LALPA Sawnh 
Ding An Êl 

20LALPA zahkâi nih, “Israel, a lân thawk hen ka thuneihnâk na duh lo le; ka thu 

ngâi ding leh hawng ka sawnh ding na duh lo. Tlâng sâng tlûn kipah leh thing 
ring kip tangah thlâi ṭhattirtu pathian tla na sawnh. 

21Chî ṭha chem lakah mi grep zûn sung tak hâwi hen ka nan phun. Sikhawmsele 

zei hâwi na si rawh, a zauh nik! Grep zûn a ngêt mi mang tlâk lo mi hâwi na si 
rawh. 

22Sabung a chak chem mi hen a ṭâwl khawm le, na sualnâk a kawp mi chu ka 

muh awt nget rih. 

23Zeitin khawm hen ka nâwmtir lo, Baal khawm ka sawnh dah lo na ti kho awt? 

Tivakuam ah thilsual na ti zia zauh le; na thilti tla zauh. Sangâwngsâu a phawl 
le, sût ding duh hen a tâl hen a suak le, 

24ramkaro leiah a tek mi hâwi na si. A phawl liauah âu nih a khap kho? A duhtu 

a mipa khawm a nawktir lo, tawng ding tik chu na tawng kumza lai. 

25Israel, pathian dang tla ṭhâwl hen na kê dîttir hen na dang chârtir lah. 

Sikhawmsele nangnih chun, ‘Silo! ka hawng kîr kho lo. Ram dang mi pathian 
tla ka duh, anmah ka zûl na awt ko,” na ti. 

Israel Chu Rêp Ding Hen A Tlâk 

26LALPA nih, “Mifîr chu an tleih le, a ning a zak mi hâwi hen, nannih Israel mi 

tla, nan lalchem tla leh rianṭuantu tla, nan bâwlpu tla leh khuavâng tla, nan ektê 
hen nan ning a zak lai. 

27Nannih thing rangah ka pa titu leh lungpi rangah ka nu titu tla, nan ektê hen 

nan ning a zak lai. Keimah leikângah hawng a her lo hen nan hawng ka hertâk 
ruangah hi bang tla hi a hawng tlung lai. Sikhawmsele nan lawksawng liau chun 
hawng kal hen ruang a nan suah na ding hen nan ka deih. 

28“Nan rangah nan siam mi pathian tla zeiah an um? An tikho mi asi chun, nan 

lawksawng liauah ruang a nan suah na seh! Juda, khuapi tamtak na nei mi hâwi 
hen pathian tamtak na nei. 

29Na chipchiarnâk zei me si? Zeirangah ka lakah na hel? 

30Ka nan rêp le, zeikhawm a ṭhavak lo; nun a nan simh ding khawm na ka duh 

lo. Chakeibaknei a râng mi hâwi hen na khuavâng tla na thah na. 

31Israel mi tla, ka thusim zei asi ngâi u. Nan rangah ramkaro, mûi leh ṭihnungkâi 

hâwi ma ka si? Chu hâwi asi chun, na duhzia ti hen na sinah ka hawng kîr awt 
lo rawh na ti bei ne? 

32Nungâk nih a lungsung mawh umhnâk thuam mawh a philh ma? 

Sikhawmsele, ka mi tla nih chun, a ni sim leh rêl châwk lo rê hen an hawng ka 
philh. 

33Duh mi tla zûl chu zei hâwi asi, na theihthiam asi. Nunau sual chem khawm 

nih nangmah lakah theihthiamnâk a nei kho. 

34Na nipuan chu mifîr thisen silo hen mipâm leh sual neilo mi thisen â buaih. 

“Sikhawmsele, hi hâwi tluk mi lakah, 

35‘Thilsual ka nei lo; ka lakah LALPA a thinthawk lai lo rawh,’ na ti. Sikhawmsele 

kei, LALPA nih na sual mi na pheh ruangah ka nan rêp awt. 

36Phun dang pathian leiah na hawinâk nih nangmah a nan niam tir. Asiria nih 

na thinlung a dawnghtir mi hâwi hen Aigupta nih na thinlung a nan dawnghtir 
lai. 

37Aigupta chu na hawitâk lai le, na ningzak tukah na buk thlo lai. Kei, LALPA 

nih na mi zumh tla chu ka hua na mi an si; an lakah thil zeikhawm ṭhatvaknâk 
na tawng lai lo,” a ti. 

Jeremia 3 

Israel Zumhkâilo 

1LALPA nih, “Mi nih nupi a mâk hen, amah a kaltâk nûnah midang nupi asi rawh 

chun a lâk nawlh kho lai lo rawh. Chu nih chun ram chu a nawmh dep lai. 
Sikhawmsele, Israel, duh mi tamtak na nei le, tuah ka sinah hawng kîr ding na 
duh! 

2Tlâng tlûn tla khi zauhnik. Nunau â zuar mi hâwi hen na ti lonâk mun rerêng a 

um ma? Arab mi nih ramkaro ah mi thah ding an bawh mi hâwi hen lamvâu ah 
na duh mi tla na bawh vima na. Na zuarnâk hen ram chu na nâwmtir. 

3Churuangah asi, ruah sûrlo hen fûr a tla lonâk chu. Nang chu nunau â zuar mi 

na bangh le; ningzaknâk na nei lo. 

4“Chun tuah, ka sinah, ‘Nang chu ka pa na si le, ka ngâksiatê thawk hen na ka 

dâwt. 

5Na thinthawk kumza lai lo rawh; ka lakah kalh hen na um kumza lai lo rawh,’ 

na ti. Israel chu hâwi hen thu na sim le, sikhawmsele thilsual na ti ding mi chu 
na ti nget,” a ti. 

Israel Leh Juda Chu 
An Rim Ding Asi 

6Josia a lal liauah LALPA nih ka sinah, “Israel, nunau zumhkâi lo nih thil a ti mi 

khi na muh ma? Ka lakah mi hawng ka hawitâk le, tlâng sâng kip leh thing ring 
tangah nunau â zuar mi hâwi hen thil a ti. 

7Chubang hâwi a ti nûnah chun ka sinah a hawng kîr nawlh ding ka ruat. 

Sikhawmsele a hawng kîr lo le, a unaunu zumhkâilo Juda nih a muh hep. 

8Israel chu hawng ka hawitâk hen nunau â zuar mi asi rawh ruangah ka mâk 

le, ka nar ving mi Juda khawm nih a muh. Sikhawmsele Juda, Israel zumhkâilo 
unaunu nih a ṭih lo thlo. Amah khawm â zuar le, 

9ningzak theihlo thlo hen a um. Lung leh thing sawnh hen ṭângdang a pawm le, 

ram a nâwmtir. 

10Hi bang zawzawng nûnah, Juda, Israel zumhkâilo unaunu chu ka sinah 

hawng kîr ding a tum salam mi cho asi le; zumh a kâi lo. Kei, LALPA nih ka sim 
asi,” a ti. 

11LALPA nih ka sinah, Israel nih hawng ka hawitâk menza khawmsele, Juda 

zumh a kâi lo mi ngâk hen chun a ṭha dauh hen a lang. 

12Israel sinah kal hen thu va sim ding hen hawng ka simh, “Zumhkâilo Israel, 

ka sinah hawng kîr rawh. Kei chu mi khuaruat mi ka si, ka thin a run lai lo; na 
lakah ka thinrun kumza ding asi lo. 

13Na sual mi leh LALPA na Pathian lakah na hel mi chu a pêk lam a pêk ko. 

Thing ring tang kipah ramdang pathian tla sinah na dâwtnâk na pêk mi leh ka 
thupêk na ngâi lo mi chu thutluang vâwr rawh. Kei, LALPA nih ka sim asi. 

14“Mi zumhkâilo tla, hawng kîr u; ka tâ nan si. Khuapi kipah mi pakhat vima leh 

chi kipah mi panih vima kan lâk na lai le, Zion Tlâng ah ka nan kîrpi na lai. 

15Ka lakah ê-aw ngâi mi lâirêltu tla ka nan pêk na lai le, finghnâk leh 

theihthiamnâk hen lâi an rêl piak na lai. 

16Churawhchun chu ram ah nan tam rawh chun, mi tla nih ka Thudântuk Bâwm 

thu an sim lai lo rawh. A dawn khawm an dawn lai lo, a theih khawm an theih 
lai lo; a herh khawm an herh lai lo le, a dang khawm an siam lai lo. 

17Chu tik chu a hawng tlung chun, Jerusalem chu, ‘LALPA laltophah’ an ti lai le, 

chunah chun phun zawzawng tla hawng ka sawnh ding hen anna pûm lai. An 
lungkhung thil an ti lai lo rawh le, thinlung sual thu an sim lai lo rawh. 

18Israel leh Juda chu anna fawnh lai le, munkhat hen marlei ram thawk hen sal 

ah tâng mi an hawng kal lai le, an thlâktu tla sinah ting pawt ding hen ka pêk na 
mi ram ah an hawng kîr lai,” a ti. 

Pathian Mi Tla Milem Sawnhnâk 

19LALPA nih, “Israel, ka fapa hâwi hen an nei ding ka nan duh le, Ram duhkâi 

tak, laikulh pumpi ah ram dawh chem ka nan pêk. Ka sinah mi kâng dangah a 
hawi lo rawh ding hen Pa ah na ka ruat ding hen ka nan duh. 

20Sikhawmsele, nupi zumhkâilo hâwi hen, ka lakah zumhkâilo hen na um. Kei, 

LALPA nih ka sim asi,” a ti. 

21Tlâng tlûnah hâu theih hen a um: Israel mi tla nih LALPA an Pathian philh hen 

sual tak hen an um ruangah ṭap hen an ngiar mi asi. 

22Kâng dang leiah LALPA hertâktu zawzawng, hawng kîr u; a nan damh na lai 

le, zumhkâi hen a nan siam na lai. Nannih nih, “Asi, kan Pathian asi ruangah 
LALPA sinah kan hawng. 

23Tlâng tlûnah lunglo pathian kan sawnh mi nih hawng kan ṭangpi lo thlo. Israel 

rangah ṭangpinâk chu LALPA thawk hen cho a hawng kal. 

24Sikhawmsele, Baal, ningzaknâk pathian kan sawnh mi ruangah kan ran leh 

ranrual tla, kan fapa leh kan fanu tla, thil zeizawng hawng kan thlâktu nih a 
lânah an ṭuan mi tla hawng kan veih phahtir ver. 

25Ningzak hen kan rîl thlo lai le, kan ningzaknâk nih hawng kan khuh seh. Kan 

thlâktu leh kanmah khawm LALPA kan Pathian lakah kan sual kumza; a thupêk 
khawm kan ngâi dah lo,” nan ti. 

Jeremia 4 

Rim Ding Hen Kawhnâk 

1LALPA nih, “Israel mi tla, kîr ding nan duh asi chun ka sinah hawng kîr u. Ka 

hua mi milem tla nan lawnh hen ka lakah zumhkâi hen nan um chun, 

2ka min hen thutiam nan rangah a dik lai. Chu tikah phun zawzawng tla nih 

anmah malsâwm na ding hen an ka deih lai le, an ka sawr lai,” a ti. 

3LALPA nih Juda mi tla leh Jerusalem mi sinah, “Nan phâisen nâwn lo mi chu 

nâwn ule; bualingnei nâwngah nan thlâi chî tla tuh lah u. 

4Nannih Juda mi leh Jerusalem mi tla, ka sinah thudân nan tuk mi chu kil thlir 

ule, kei nan LALPA lakah hawng a pêk u. Chu hâwi nan ti lo chun thilsual nan 
ti mi ruangah ka thinthawknâk nih mei hâwi hen an khangh na lai. A kâng lai le, 
âukhawm mihtu a um lai loh,” a ti. 

Juda Chu Rûnnâk Hen Ṭhih Asi 

5Ram pumpi ah tâwtawrâwt tum u! Fiang tak leh hâu fâk tak hen âu u! Juda mi 

tla leh Jerusalem mi tla chu kulhnei khua tla ah tek ding hen simh na u. 

6Zion leikâng fûk u! Him ding hen tek u! Fâwkfual lah u! LALPA nih marlei thawk 

hen siatnâk leh râwknâk tak a hawng tlungtir. 

7Chakeibaknei â thupnâk mun ah mi a hawng mi hâwi hen, phun tla râwktu a 

hawng suak rawh. Juda tla râwk ding hen a hawng kal. Juda khuapi tla chu 
râwk dep hen kaltâk asi lai le, a sungah pakhat khawm an um lai lo. 

8Churuangah LALPA thinthawknâk fâk tak Juda lakah mi a reh lo ruangah 

salâpuan aih ule; ṭap leh thinlung fâk hen um u. 

9LALPA nih, “Chu ni ah chun lalchem tla leh rianṭuantu tla chu an zer lai le; 

bâwlpu tla chu lâu khit hen an um lai le, khuavâng tla nih chê an ti lai,” a ti. 

10Churawhchun, kei nih, “LALPA Zahkâi, Jerusalem khua mi tla chu na perpet 

dep na asi! Thlangamnâk a um lai ti hen na sim le, sikhawmsele an rawm ah 
nâmsâu a um rawh,” ka ti. 

11Ramkaro thawk hen thli lum anmah leikângah a hawng râng ding mi thu 

Jerusalem mi tla simh ding tik chu a tlung rawh. Fahî tla cho ranh ding mi thli 
salam asi awt lo. 

12LALPA thupêk hen a hawng ding mi thli chu chu ngâk chun a chawp dauh 

awt! LALPA amah tak nih a mi le tla tlûnah lâirêlnâk a sim mi asi. 

Juda Chu Mêlma Tla Nih 
An Hual Dak 

13Zauhnik, sûm hâwi hen mêlma tla an hawng. A râltuknâk kari tla chu thli â hêl 

mi hâwi asi, a rang tla chu mupi ngâk hen an chak. Kan vei mi rawh! Kan 
vânduai rawh! 

14Jerusalem, na thinlung ah mi sualnâk chu ṭâwl rawh, na him khonâk ding hen. 

Zei tiang riamruam me sualnâk na dawn awt? 

15Dan khuapi leh Efraim tlâng ram khuapi thawk hen mifial hawng kal mi nih 

thâwng ṭhalo tak an sim. 

16Phun tla leh Jerusalem mi tla chu ram lât tak thawk hen mêlma tla an hawng 

kal ti simhkan ding hen an hawng. Chubang mêlma tla nih Juda khuapi tla chu 
an âu nawh na lai le, 

17a mi tla chu LALPA lakah an hel ruangah phâisen, mi nih an vêng mi hâwi 

hen Jerusalem chu an hual dak lai. LALPA nih a sim asi. 

18Juda, nangmah umdân leh thil na ti mi hen, nangmah tlûnah hi hi na tlungtir 

mi asi. Na sualnâk nih hi tuarnâk hi a umtir hen na thinlung a sunh asi. 

A Mi Tla Ruangah 
Jeremia Lungfâknâk 

19A fâk a! A fâk ka tuar kho lo. Ka lung a fâk a! Ka thinlung a fâk chiam e! 

Tâwtawrâwt hâu leh râltuk hâu ka theih le, ka dâisip kho lo. 

20Siatnâk nûnah siatnâk dang nih a hawng zûl le; ram pumpi chu râwk dep hen 

a um rawh. Kan puanin tla chu a râwk sawm le; a puanzâr tla chu a tlêk dip 
rawh. 

21Zei tiang riamruam me râltuk chu ka muh hen vtâwtawrâwt hâu chu ka theih 

awt? 

22LALPA nih, “Ka mi tla chu an mâwl tuk le; an hawng ka theih loh. Ngâksia â 

hâwi an si le; zeikhawm theihthiamnâk an nei lo. Thilsual ti chu an thiam thlo le, 
sikhawmsele thil ṭha ti ding an tumh loh,” a ti. 

Siatnâk A Hawng Tlung Ding 
Mi Jeremia Muhnâk 

23Tual ka zauh le, a karo hen a um thlo; vân ka zauh le, chêu khawm a um lo. 

24Tlâng sâng tla ka zauh le, anna nîn le, Tlâng tênâu tla chu khatlei khatlei ah 

anna ṭhen. 

25Minung khawm umlo hen ka muh le; va tla khawm an zuang phin. 

26Ram ningno tla chu a karo hen a um le; a khuapi tla chu â râwk hep, chu chu 

LALPA thinthawknâk fâk ruangah asi. 

27(LALPA nih chun, laikulh pumpi chu ramkaro hâwi a hawng si lai le, 

sikhawmsele ka râwk dep lai lo ti hen a sim.) 

28Tual chu a lungfâk lai le, vân a mûi lai. LALPA nih chun a sim rawh le, a 

thinlung a lêt lai lo. Thu a thlûk rawh mi chu a lêt nawlh lai lo rawh. 

29Rang tlûnah â chuan mi leh chanhtiang kahtu tla hâu ah mikip an tek hep lai. 

A zeimaw mi chu thing mun ah an tek lai le, midang tla chu lungpi lakah an kâi 
lai. Khuapi tla chu a karo hen mâk asi lai le, a sungah âukhawm an um nawlh 
lai lo rawh. 

30Jerusalem, na vânduai rawh! Zeirangah puansen hen na thuam? Zeirangah 

lungsung hen na thuam hen rawng na mit ah na buaih? Zeikhawm silo ding 
vângah dawh tak hen na siam? A nan duhtu tla nih an hua hen thah ding an 
duh rawh. 

31Nunau nganfâk a ṭap mi hâwi leh nunau nih a fa tîr ring liauah a râk mi hâwi 

hen ṭap hâu ka theih. Jerusalem chu a thawsuah kho lo rê hen a râk le, a kut 
zo bû hen, “Ka vânduai a! Keimah thah ding hen an hawng ko rawh,” a ti. 

Jeremia 5 

Jerusalem Sualnak 

1Jerusalem mi tla, nan khuadung suak hen tek u! A kiangkam tla a hawi! 

Nangmah tak a zauh! Sumtuah mun tla hâwl. Pathian lakah zumhkâi hen um 
tumtu leh thil dik titu pakhat tal na muh kho ma? Na muh kho mi asi chun, 
Jerusalem chu LALPA nih a ngaihdam lai. 

2LALPA sawnh ding hen sim khawm le, na sim mi chu na tum lêm lo. 

3LALPA nih zumhkâinâk a hâwl. A nan vuak le, sikhawmsele a thu na ngâi duh 

lo. A nan râwk le, sikhawmsele sîn ding na duh lo. Na lung a khung hen na sual 
na lêt duh lo. 

4Churawhchun “Hi bang tla hi mipâm leh mi mâwl cho an si. An umdân khawm 

a mâwl tuk; an Pathian nih a duh dân khawm an theih lo, LALPA nih ti ding hen 
a duh na mi khawm an theih lo. 

5Chu minung tla sinah chun thiltikhonâk hen ka kal lai le, ka sawnh na lai. An 

Pathian nih a duh dân leh LALPA nih ti ding hen a duh na mi chu an theih lai 
rawh,” ti ka ruat. Sikhawmsele an ektê hen LALPA thuneihnâk chu an duh lo le, 
a thu zûl ding an duh lo. 

6Churuang chun tumun ah mi chakeibaknei nih a thah na lai le, ramkaro ah mi 

chingngia nih a sâm dip na lai le, keitê nih an khuapi tla ah seh ding hâwl hen 
a ṭawl lai. Chubang minung tla chu an suak chun, an sual a tam ruangah leh, 
zeiliau zawngah Pathian an hawitâk lemang ruangah sâm ver hen an um lai. 

7LALPA nih, “Ka mi tla sualnâk zeirangah ka ngaihdam lai? An ka kaltâk le, 

pathian tak silo mi tla an sawnh. Ka mi tla chu an khim lân lo ka châwm na, 
sikhawmsele ṭângdang an pawm le, â zuar mi nunau tla hen an tik an mang. 

8Rang bit tak châwm mi a hur mi hâwi an si le, an zâwlbâwm nupi an ngarh 

chiau. 

9Hi bang thil tla ruangah hin ka rêp na hen chubang tla ruangah chun phun tla 

tlûnah phû ka lam awt lo ma? 

10Ka mi tla grep hâu piak na ding hen mêlma tla ka fial lai le, sikhawmsele veih 

lam chu ka veih dep na lai lo. Chubang ṭeng tla chu ka tâ an si lo ruangah 
thlangh ver na ding hen ka simh na lai. 

11Israel leh Juda mi tla nih an hawng ka tleihtir tatak rawh. Kei, LALPA nih, ka 

sim asi,” a ti. 

LALPA Nih Israel A Nawng 

12LALPA mi tla nih amah chu an duh lo le, “Zei thil khawm a ti tatak lai lo. Tik 

harsa kan tawng lai lo; râltuk mawh pâmnâk mawh kan tawng lai lo,” an ti. 

13-14Khuavâng tla khawm zeikhawm an si lo, thli bâwm leh LALPA thawk hen 

thuchah an nei lo an ti. LALPA Pathian Zeizawng tikho nih ka sinah, “Jeremia, 
mi zapi tla nih kha bang hâwi thu an sim ruangah ka thu chu na kâ ah mei hâwi 
hen ka siam lai. Zapi tla chu thing hâwi an si lai le, mei nih a khangh hep na lai,” 
a ti. 

15Israel mi tla, nangmah do ding hen LALPA nih ram lât tak a thawk hen phun 

a hawng put. A lânah mi phun chak tak, an hawlh na theih lo mi phun asi. 

16A chanhtiang kahtu kawrsen tla chu chak tak khuaruat lo tak hen thahtu an si. 

17Na buh leh na fâng tla an ei hep lai le; na fapa leh fanu tla an thah na lai. Na 

ranrual leh na ran tla an thah lai le, na grep zûn leh theipi tla an râwk lai. An 
kawrsen tla nih na sirhsanh mi kulhnei khuapi tla an râwk lai. 

18LALPA nih, “Sikhawmsele, chu ni tla khawmah chun ka mi tla chu ka veih dep 

na lai lo rih. 

19Jeremia, hi zawng thil hi zeirangah ka ti ti an deih tikah, an hawng ka hawitâk 

hen ramdang pathian tla rian an ram ah an ṭuan hâwi hen, anmah ram silo ah 
ramdang mi tla rian an ṭuan ding mi simh na,” a ti. 

Pathian Nih A Mi Tla A Simhkan Na 

20LALPA nih, “Jakob thlâk tla leh Juda mi tla chu simh na: 

21Nannih mi â leh mi lungkhung, mit nei ko hen muh kholotu leh nâ nei ko hen 

theih kholotu tla, ngâi u. 

22Kei, LALPA ka si; zeirangah nan ka ṭih zah lo zia? Zeirangah ka mâika ah nan 

thir lo zia? Tipi a rînâk rangah sep ka siah le, um kumza mi ramri kanh kho lo 
mi asi. Tipi chu tlingtlawk khawmsele, a pîn leiah a kal kho lo; tî tlingtlawk chu 
a hâu a suah kho, sikhawmsele a tâwn kho lo. 

23Sikhawmsele nannih mi zapi tla, nan lungkhung hen nan hel le; nanna kiang 

le, nan hawng ka mâk thlap. 

24Fângzûn liau ruah leh fûr tlâk tîr ruah ka sûrtir le, kumsiar hen fângzûn tik ka 

nan pêk na khawmah, hawng ka zah ding nan awt dah lo. 

25Chubang ding ngâk hen, nan sualnâk nih chubang thil ṭha tla chu an dawktir 

na asi. 

26“Misual tla ka mi le lakah an um le; mi nih va tleih ding hen lên a zâr le, it bû 

hen an ngâk mi hâwi an si, sikhawmsele minung tla tleih ding hen thang an 
tunh. 

27Sa kahtu nih a bâwm chu va hen a khattir phak mi hâwi hen, an in tla chu 

rawk mi thil hen an khattir. Churuangah asi thil an tikho hen an nei le, 

28an bit hen an ei a thaw mi chu. An thilsual ti nih tâwk rî a nei lo. Mi ngâkṭah 

leh nehsawh hen um mi tla rangah chun diknâk leh repnâk an langh lo. 

29Sikhawmsele, kei, LALPA nih hi bang thil ruangah kan rêp na lai le; hi phun 

lakah lehrûl ka sam lai. 

30Ram lakah thil ṭihnungkâi lâu khit ding mi a hawng tlung: 

31khuavâng tla nih âwkrâwl thu lo chu zeikhawm an sim lo; khuavâng tla thupêk 

hâwi hen bâwlpu tla nih lâi an rêl le, ka mi tla nih êlnâk an nei lo. Sikhawmsele 
a dawnghnâk a hawng tlung tikah zeitin an ti awt rawh?” a ti. 

Jeremia 6 

Jerusalem Chu Mêlma 
Tla Nih An Hual 

1Benjamin mi tla, him ding hen tek u! Jerusalem lakah mi suak u! Tekoa ah 

tâwtawrâwt tum ule, Beth Hakerem ah theihtirnâk mei chêu u. Marlei thawk hen 
siat leh râwknâk a hawng tlung awt. 

2Zion khuapi chu â dawh thlo, sikhawmsele râwk hen a um awt; 

3chunah chun lalchem tla an kawrsen tla hen mun an khuar lai. Khua hêl dak 

hen an puanin tla an zâr lai le, âuzawng mah duhnâk zawngah mun an khuar 
lai. 

4“Jerusalem do ding hen a timhtuah ule, a tîm zet u! Sûn chir ah kan do lai!” an 

ti. Sikhawmsele, “A tlâi tuktarâi rawh, nî a tlâ dêng rawh, zânleibâi thlaliah 
khawm nih a liah dadauh rawh. 

5Zân ah kan do ko lai le, a khuapi kulh tla kan râwk lai,” an ti. 

6LALPA Zeizawng tikho nih lalchem tla chu Jerusalem hual ding hen thing tla 

hâu ding leh mualpâwng tla siam ding hen thu a pêk na mi asi. “Hi khuapi hi 
nâunehnâk hen a khat ruangah ka rêp awt. 

7Tikhurchawh nih tî thar a kil mi hâwi hen, Jerusalem nih a thilsual thar chu a 

kil thlir. Khuapi sungah siat leh râwknâk hâu ka theih; damlonâk leh liam mi tla 
zawzawng ka muh. 

8Jerusalem mi tla, hi bang nawknâk tla hi nan rangah simhkannâk si seh, chu 

hâwi asi lo chun ka nan kaltâk lai le; ramkaro âukhawm umlonâk hâwi hen na 
khuapi ka umtir awt,” a ti. 

Israel Mihel 

9LALPA Zeizawng tikho nih ka sinah, “Israel chu grep zûn lakah mi kawih hep 

mi hâwi hen thiang ko hen vuak asi lai. Churuangah tik a um liauah mikip nan 
suak ding asi,” a ti. 

10Kei nih ka sâng le, “An sinah thu ka sim hen ka simhkan na chun âu nih an 

ka ngâi piak awt? Mi lungkhung an si le, na thuchah khawm an ngâi duh lo; sim 
ding hen thu na ka simh mi hi an nihsuak tâwk cho lai. 

11An tlûnah na thinthawknâk nih kei lung khawm a fâktir bâk, LALPA, ka tuar 

kho lo rawh,” ka ti. Churawhchun LALPA nih ka sinah, “Ka thinthawknâk chu 
khua dungah ngâksia tla tlûnah leh tlangvâl anna pûm mi tla tlûnah thlêt. Pasal 
leh nupi tla chu lâk ving hen an um lai le, a tar khen mi khawm zuah an si lai lo. 

12An in tla chu midang sinah pêk asi lai le, chu hâwi hen an phâisen leh an nupi 

tla chu pêk asi lai. Hi ram minung tla hi ka rêp na awt. 

13Mikip a lian a mê tangka lakah zumhkâilo tak hen an um; khuavâng leh bâwlpu 

tla tiang nih mi an perpet. 

14Ka mi le tla liammâ chu kheuh mi hâwi cho hen an ti. Ṭha lo pet hen, ‘A ṭha 

ver rawh,’ an ti. 

15Hi bang thil nâwmtâm an ti ruangah an ning a zak ma? Zak lo e, an ning a 

zak rîlmâl lo; zei hâwi ningzak a kâi ti khawm an theih lo. Churuangah midang 
an tlû mi hâwi hen an tlû lai le; anmah ka rêp na tikah an dawnghnâk asi lai 
rawh. Kei, LALPA nih ka sim asi,” a ti. 

Israel Tla Nih Pathian 
Duh Dân An Êl 

16LALPA nih a mi tla sinah, “Lamṭhuam ah dîr ule, zauh u. A lânah mi lampi tla 

leh lampi ṭha chem umnâk chu deih u. Chu lakah kal ule, thlangam tak hen nan 
um lai,” a ti. Sikhawmsele annih nih, “Ihih, kan kal awt lo!” an ti. 

17Churawhchun LALPA nih, vêngtu tla chu theihtirnâk tâwtawrâwt ngâi ding hen 

a ruat. Sikhawmsele, annih nih, “Kan ngâi awt lo,” an ti. 

18Churawhchun, LALPA nih, “Nannih phun tla, ngâi ule, ka mi le tla lakah zei a 

hawng tlung awt theih u. 

19Tual, ngâi rawh! Hi minung tla nih ka sîntirnâk an duh lo hen ka thu an ngâilo 

ruangah, an ruat mi zawzawng ruangah rêpnâk ding hen siatnâk an tlûnah ka 
tlungtir awt. 

20Seba ram thawk hen rimthâw mawh ram lât takah mi thing rimthâw ka sinah 

an hawng put mi hi ka sunhsaknâk zei a um? An thil ap tla chu ka pawm awt lo, 
anna bâwlnâk ah khawm ka lâwm awt lo. 

21Churuangah hi minung tla hi ka suihtir hen ka bahtir na awt. Pa tla leh fapa 

tla an thi lai le, chu hâwi hen hâwi tla leh zâwlbâwm tla khawm an thi lai,” a ti. 

Marlei Thawk Hen Rûnnâk 

22LALPA nih, “Phun chak tak, râltuk ding hen a timhtuah mi marlei ram lât tak 

thawk hen an hawng kal. 

23An chanhtiang kûk leh an nâmsâu tla an lâk; misual tak leh khuaruat lo tak an 

si. Rang tlûnah anna chuan mi hâu chu tipi tlingtlawk hâwi asi. Jerusalem do 
ding hen anna tîm zet,” a ti. 

24Jerusalem mi tla nih, “Thâwng kan theih le, kan bân uai tlek hen kan thlâi le; 

nunau nauneih nganfâk liau mi hâwi hen lawksawngnâk leh nganfâknâk nih 
hawng kan denh rawh. 

25Kan kiangkam ah kan mêlma tla râlthuam leh ṭih ruangah ram ah kan suak 

hen leh lampi khawmah kan kal ngam lo,” an ti. 

26LALPA nih a mi le sinah, “Salâpuan aih ule, vachâm nâwngah rîl u. Minung 

pakhat nanmah veih ding hen hawng kal mi nih an do sâwm na awt ruangah, 
fapa pakhat tek ruangah nan lung a fâk ding mi hâwi hen mitthli tlâ rê hen 
lungfâk u. 

27Jeremia, thîr zei hâwi asi rêng ti na nik ding mi hâwi hen, ka mi tla chu nik na. 

28An ektê hen sim ngâilo hen an hel le, dâr leh thîr hâwi hen an chang. Anna 

râwk dep le, thu zanh ding hen anna sawk. 

29Meialh nih fâk tak hen a rawh le, sikhawmsele thîr chu a zawr hen a vei lo. A 

sual mi tla chu lâk ving an si lo ruangah ka mi le thiangtir ding chu zeikhawm a 
ṭhavak lo. 

30Kei, LALPA, nih ka nawng na ruangah, nâwmtâm mang tlâk lo ti an si lai,” a 

ti. 

Jeremia 7 

Jeremia Nih Biakin Ah Thu A Sim 

1-3Juda tla nih Pathian sawnh hen an kalnâk mun Biakin kawtkâ leiah LALPA 

nih hawng ka fial. LALPA Israel Pathian chak nih an sinah thu a sim ding mi sim 
ding hen chunah va dîr ding hen hawng ka simh: “Nan umdân leh nan thilti dân 
lêt u, hinah hin ka nan umtir na lai. 

4Chubang perpetnâk thu, ‘Kan him mi rawh! Hi hi LALPA Biakin asi, hi hi LALPA 

Biakin asi, hi hi LALPA Biakin asi!’ ti mi tla chu lung lah u rawh. 

5“Nan umdân lêt ule, thil nan ti mi hi bâng u. Khatlei khatlei ṭhadektê hen a ti u. 

6Ram dang mi, ngâkṭah leh numei tla rangah dingchang phahnâk ah mang na 

lah u rawh. Hi ram ah hin a mawh lo mi minung thah lah na u. A nan râwk natu 
ding mi pathian dang sawnh bâng u. 

7Nanna lêt mi asi chun, an thlâk natu rangah ting kumza ding hen ka pêk na mi 

ram ah hin ka nan umtir kumza na lai. 

8“Zauhnik u, perpetnâk thu lakah nanna ngauh. 

9Thil nan fîr, mi nan thah, ṭângdang nan pawmtâk, âwkrâwl sim hen siat nan 

tleih, Baal sinah bâwlnâk nan ap le, a lânah nan theih dah lo mi pathian tla nan 
sawnh. 

10Hi bang thil ka hua mi tla hi nan ti le, ka Biakin takah nan hawng le, ka mâika 

ah dîr hen ‘Kan him mi rawh!’ nan ti. 

11Ka Biakin chu rawkmang tla thupnâk ah ma na ruat? Nan thilti tla chu ka muh 

asi. 

12Sawnhnâk dingah ka thîm masachem mi mun Siloh ah va kal ule, ka mi Israel 

tla sual ruangah ka ti mi va zauh u. 

13Chubang hâwi sualnâk tla nan ti le, sikhawmsele ka nan simh lemang na le, 

a ngâi ding rêng nan duh lo. Ka nan kawh na liau khawmah nan hawng ka sâng 
lo. 

14Churuang chun Siloh khua ah ka ti mi hâwi hen hi nan rinhsanh mi ka Biakin 

lakah hin ka ti awt. Nan thlâktu tla sinah leh nanmah rangah kan pêk na mi mun 
ah hin, Siloh khua ah ka ti mi hâwitê hen ka ti awt. 

15Nan unau Israel mi tla ka nar na mi hâwi hen ka mitmuh ah mi ka nan nar ving 

na awt. Kei, LALPA nih ka sim asi,” a ti. 

Zapi Minung Ê-aw Ngâilonâk 

16LALPA nih, “Jeremia, hi minung tla rangah hin thlacham lah. Anmah ruangah 

ṭap lah, thla khawm cham lah; ka sinah khawm deih piak lah na, ka nan ngâi 
piak awt lo ruangah. 

17Juda khuapi tla leh Jerusalem khua lâi ah an thilti tla na muh lo ma? 

18Ngâksia tla nih tih ding mi thing an khawmh le, mipa tla nih mei an tih le, 

nunau tla nih Vân Lalnu an ti mi pathiannu rangah sang em ding mi an chawmh. 
Keimah lungfâktir ding hen pathian dang tla sinah uain ap mi tla khawm an 
tawih. 

19Sikhawmsele, kei hi, annih nih lung an hawng ka fâktir ding mi ma ka si? Silo, 

anmah nganfâk anna pêk hen ningzak anna saih mi asi. 

20Churuang tak chun, kei, LALPA Zahkâi nih, hi Biakin ah hin ka thinthawknâk 

fâk tak ka tawih awt. Ran tla tlûnah leh minung tla tlûnah khawm, thing leh thlâi 
tla tlûn khawmah ka tawih awt. Ka thinthawknâk chu âukhawm nih a mih kho lo 
mi mei hâwi asi lai. 

21“Ka mi tla, bâwlnâk zeimaw mi chu mâichâm tlûnah nan duah hep le, a 

zeimaw mi chu ei ding hen nan siang. Sikhawmsele, kei, LALPA nih ka sim mi 
chu a ektê hen nan ei kho lai ka ti. 

22Aigupta thawk hen ka nan suakpi na liau khan an thlâk natu tla sin khan, 

duahphung thil ap mawh bâwlnâk zât dang mawh ti ding hen thu ka pêk na lo. 

23Sikhawmsele thu ka pêk na mi chu an Pathian ka si khonâk ding leh annih 

chu ka mi le an si khonâk ding hen ê-aw ngâi ding hen thu ka pêk na asi. An 
sul-le-lam tluangnâk ding hen thu ka pêk na mi hâwitê um ding hen ka simh na. 

24Sikhawmsele, ê-aw ngâilo hen a ngâi khawm an duh lo. Chu ngâk hen chun, 

an lungkhungnâk leh an thinlung sual zia hâwi hen thil an ti, ṭhat dauh lei ngâk 
hen a râwk lam anna râwk dadauh. 

25Aigupta ah mi an thlâk natu an hawng suak ni thawk hen tusûn ni tiang hen 

ka khuavâng tla, ka to-aw tla nan sinah ka hawng fial kumza na. 

26Sikhawmsele, mi âukhawm nih an âwva hen an ngâi duh na lo. Chu hâwi ding 

ngâk hen, lungkhung dauh leh an thlâk natu ngâk hen hel dauh hen nan um. 

27“Churuang chun, Jeremia, hi bang thu zawzawng hi ka mi tla sinah na sim lai 

le, sikhawmsele a nan ngâi duh lai lo; na kawh na khawmah a nan sâng lai lo. 

28Nan phun tla nih LALPA an Pathian khawm an theih lo, a rêp na mi khawm 

an theih lo ti hen simh na. Zumhkâinâk chu a thi rawh. A thu khawm sim asi lo 
rawh. 

Hinom Vakuam Ah 
Sualnâk Thilti Tla 

29“Jerusalem mi tla, ngaihsia tak hen um u; nan sam tan ule, lawnh ving u. Kei, 

LALPA, ka thinthawk le, ka mi tla ka nawng na ruangah tlâng tlûnah mithi vûinâk 
la sak u. 

30“Juda mi tla nih thilsual an ti. Ka Biakin ah ka hua tak mi milem an siah le, an 

nawmh. 

31Hinom Kuam ah Topheth an ti mi mâichâm an siam le, chunah chun an fanu 

leh an fapa bâwlnâk ding hen mei ah an rawh ding hen. Chu hâwi ti ding hen 
thu ka pêk na lo le, ka thinlung khawmah chu hâwi ti ding hen a um lo. 

32Churuang chun, Hinom Vakuam mawh Topheth ti lo rawh hen Thahnâk 

Vakuam an ti ding ni a hawng tlung lai. Mun dang ah vûinâk a um lo ruangah 
chunah chun mi tla an vûi na lai. 

33Ruak tla chu va leh ramsa tla râwl asi lai le, âukhawm nih an âwva na lai lo. 

34Ram khawm a karo hen a um lai. Juda khuapi tla ah leh Jerusalem khua lâi 

ah nuam chenh hâu leh nupa umhnâk puai lawmh hâu tla ka dawngtir lai rawh. 

Jeremia 8 

1“Chu tik chun, lalchem tla leh Juda ram ah rianṭuantu tla, bâwlpu tla, khuavâng 

tla, Jerusalem khua ah a um mi midang tla ruh zawzawng chu an thlân ah mi 
lâk asi lai. 

2Pumh leh vûi ngangâk hen tual churtirnâk hâwi hen tual tlûnah an rîl lai. Nî, 

thlâ, ârfi, chubang minung tla nih an duh hen an rian an ṭuan hen thu an deih 
hen an sawnh mi mâika ah pharh zut hen an um lai. 

3Chu phun lakah a thibang ka rek phin na mi mun ah um mi tla nih dam vima 

ding ngâk hen thih an duh dauh lai. Kei, LALPA Zeizawng tikho nih ka sim asi,” 
a ti. 

Sualnâk Leh Rêpnâk 

4LALPA nih a mi le tla sinah thu sim ding hen hawng ka simh le, “Mi a tlû chun 

a thawk nawlh lo ma? Mi nih lam a vâi chun a kîr nawlh lo ma? 

5Chu hâwi asi chun, ka mi le tla, zeirangah hawng kîr lo rawh ding hen ka sinah 

mi nanna her ving? Nan milem lakah nanna bek thlir le, ka sinah kîr nawlh ding 
nan duh lo. 

6Thiamthih tak hen ka ngâi le, sikhawmsele thu dik rêng nan sim lo. Nan lakah 

âukhawm a sual ruangah pawi ti an um lo; ‘Zei thilsual me ka ti aw?’ ti hen ruattu 
pakhat khawm nan um lo. Râltuk ding hen rang a tek mi hâwi hen mah duhnâk 
chiauah nan kal kumza. 

7Lili âr men nih kîr tik a theih; vaṭhu, thlâkâwi, thrush tla khawm nih ṭiau tik an 

theih. Sikhawmsele, ka mi tla, nannih nih lâi kan rêl piak na dân nan theih lo. 

8Zeitin fing leh ka dân theih hen nanna ruat zia? Zauhnik u, dân chu lasuirîntu 

zumhkâilo tla nih an thleng hep. 

9Nan mifing tla chu ningzak saih hen an um le, anna nawk le, anna awh pang. 

Ka thu an duh lo le; tuah zei finghnâk me anna ting? 

10An phâisen chu midang a dâwngpu thar rangah ka pêk na lai le, an nupi tla 

midang sinah ka pêk na lai. A lian a mê hen tangka leikângah zumhkâilo hen 
an um. Khuavâng leh bâwlpu tla men nih mi an perpet. 

11Ka mi le tla liammâ chu kheuh mi hâwi cho hen an ti. Ṭhalo pet hen, A ṭha ver 

rawh,’ an ti. 

12Ka mi tla, hi bang thil fihnungkâi nan ti ruangah nan ning a zak ma? Zak lo, 

na ning zak lo thlo; ningzak khawm nan theih lo! Churuangah midang an tlû mi 
hâwi hen nan tlû bâk lai, ka nan rêp na tikah nan dawnghnâk asi lai rawh. Kei, 
LALPA, nih ka sim asi. 

13“Mi nih mîm-leh-fâng a pumh mi hâwi hen, ka mi le pumh na ding ka duh le; 

sikhawmsele, grep zûn rah lo leh theipi kûng rah lo hen a nah tiang uai ver mi 
hâwi an si. Churuang chun lênglei mi tla nih ram lâk hep ding hen ka siang,” a 
ti. 

14Pathian mi tla nih, “Zeirangah kan to nget ko rih? Hawng u, kulhnei khuapi ah 

kan tek lai le, chunah kan thi ko lai. LALPA kan Pathian nih thi ding hen hawng 
kan mawhtir le; din ding hen tûr hawng kan pêk, a lakah kan sual ruangah. 

15Thlangam ding leh dam ding tik kan lungum le, sikhawmsele zeikhawm asi lo 

rawh; chu ngâk hen ṭihnungkâi lehlam a tlung. 

16Kan mêlma tla chu Dan khuapi ah an um ving rawh; an rang tla nâr tum hâu 

kan theih. An rang tla nih hâu an suah chun ram pumpi a thir. Kan mêlma tla 
chu kan ram râwk ding leh a sung ah um mi zawzawng râwk ding hen an hawng 
le, kan khuapi tla leh a mi tla zawzawng hen,” an ti. 

17LALPA nih, “Vêng u, rûl tûrnei, dâwi kho lo mi nan lakah ka hawng fial, an 

chuk na lai,” a ti. 

A Mi Tla Ruangah 
Jeremia Lungfâknâk 

18Ka lungfâknâk chu damh kho asi lo; ka thinlung ah ka ngawr. 

19Ngâinik u! Ram pumpi ah ka mi tla ṭap hâu ka theih, “Zion ah LALPA a um lo 

rawh na maw? Chunah chun Zion lalchem a um lo rawh na maw?” ti hen, 
LALPA, an lalchem nih a sâng le, “Zeirangah nan milem tla sawnh hen leh nan 
ramdang pathian tla zeikhawm silo mi sinah kûn hen ka thin nan ka thawktir?” 
a ti. 

20Zapi tla nih, “Ṭhâlpini khawm a lan rawh, fângzûn khawm â lîm rawh, 

sikhawmsele ruangsuah hen kan um lo,” ti hen an ṭap. 

21Ka mi le tla râwk hen an um ruangah ka thinlung khawm â râwk rawh; ka lung 

a fâk le, ka thinlung a dawng thlo rawh. 

22Gilead ram ah turpang a um lo men maw? Chunah chun daktawr an um lo na 

maw? Chu hâwi asi chun, zeirangah ka mi tla an dam dah lo rih? 

Jeremia 9 

1Ka lû hi tikhurchawh si sele, ka mit hi mitthli tinungva si sele ka duh, 

churawhchun ka mi le thah hen an um rawh ruangah a sûn a zân hen ka ṭap 
kho lai rawh. 

2Ka mi le tla sinah mi ramkaro ah va um vingnâk mun nei ka duh. Mah dîrmun 

kaltâktu leh mi zumhkâilo hep an si. 

3Ram sungah dik tak lâirêl ding ngâk hen âwkrâwl thu sim kumza mi leh 

zumhkâilo an si. LALPA nih, “Ka mi le tla nih thilsual dang dang an ti le, an 
Pathian ka si mi an hawng ka theih loh,” a ti. 

4Mikip mah hâwi lakah anna vêng ding asi, unau kip chu Jakob hâwi hen 

perpettu leh mikip mah hâwi tla sâwitu an si ruangah pakhat khawm nih a hâwi 
tla a zumh kho lo rawh. 

5-6An hâwi tla mah lo leikângah an rui na le, pakhat khawm nih thudik an sim lo; 

an lei chu âwkrâwl thusimnâk ah an mang le, thilsual ti ding an bâng lai lo. 
Siatnâk an ti nûnah an ti singsuan le, an perrpet nûnah an perpet singsuan. 
LALPA nih ka mi tla nih an ka nawng a ti. 

7Hi ruangah hin LALPA Zeizawng tikho nih, “Ka mi tla chu thîr hâwi hen ka êr 

na lai le, ka nik awt. Ka mi tla nih thilsual an ti ruangah an sinah kei nih thil dang 
zei me ka ti kho lai? 

8An lei chu thihnâk chanhtiang thalzum hâwi asi le, âwkrâwl thu an sim kumza. 

Mikip nih an zâwlbâwm tla sinah kawmh tak mi hâwi hen thu an sim le, 
sikhawmsele a rangah thang an tunh piak mi asi ving. 

9Hi bang tla ruang hin ka rêp na awt lo ma? Hi bang hâwi hen phun tla lakah 

lehrûl ka sam na awt lo ma? Kei, LALPA nih ka sim asi,” a ti. 

10Kei nih, “Tlâng sâng tla leh ram ningno tla chu an châr hep le, pakhat khawm 

chu lakah mi velvâ an um lo ruangah ka lungfâk tukah ka ṭap. Ranrual tla hâu 
khawm theih asi lo rawh; va leh ramsa tla khawm an tek phin,” ka ti. 

11LALPA nih, “Jerusalem chu nâwmpawng ah ka siam lai le, chu mun ah kâwlui 

tla an um lai; Juda khuapi tla chu a karo hen a um lai le, chunah chun âukhawm 
an um lai lo,” a ti. 

12Kei nih, “LALPA, zeirangah ram chu râwk hen ramkaro hâwi hen a châr le, 

âukhawm mi velvâ an um lo zia? Hi hi theihthiam ding hen âu a fing tâwk lai? 
Midang a simh kho ding hen âu na simhfiang?” ka ti. 

13LALPA nih a sâng le, “Ka mi tla nih ka sîntir na mi an ngâi lo ruangah hi bang 

tla hi a hawng tlung mi asi. Ka simh na mi hâwi hen an ngâi hen thil an ti lo. 

14Chu ngâk hen, an lungkhung le, an pa tla nih ti ding hen an simh na mi Baal 

lem tla an sawnh. 

15Churuang chun, kei, LALPA Zeizawng tikho, Israel Pathian nih ka ti ding mi hi 

ngâi u; ka mi tla chu ei ding hen belh khâ ka pêk na lai le, din ding hen tûr ka 
pêk na lai. 

16Anmah leh an thlâktu tla nih an theih dah lo mi phun lakah ka rektir ver na lai 

le, ka veih dep na tiang hen an lakah kawrsen tla ka fial na lai,” a ti. 

Jerusalem Mi Tla Ṭangpi 
Hauh Hen An Âu 

17LALPA Zeizawng tikho nih, “Thil a hawng tlung mi tla chu dawn nik! Mithi 

vûinâk la saktu nunau tla, ulhtu dingah hawng kal ding hen kawh na,” a ti. 

18Mi tla nih “Kan mitthli tla ding leh kan mit vun tla chîn dep rê ṭap ding hen mithi 

vûinâk la hawng kan sak piak ding hen khulrang hen simh na u,” an ti. 

19Zion ah mi âu hâu, “Kanna râwk dep rawh! Ningzak saih hen kan um rawh! 

Kan ram mâk ding mi kan si rawh; kan in tla khawm a râwk hep rawh,” ti mi chu 
ngâi u. 

20Kei nih, “Nannih nunau tla, LALPA thu ngâi ule, a thusim leikângah nan nâ 

thlir u. Ulh ding dân nan fanu tla sîntir na ule, nan hâwi le tla mithi vûinâk la sak 
ding hen sîntir na u. 

21Thihnâk chu kan langawtkawt ah a hawng lût le, kan lal in tla ah a va lût; 

khuadung ah ngâksia tla a thah na le, sumtuahnâk mun ah mi tlangvâl tla a thah 
na. 

22Munkip ah mithi ruak tla chu rek thu hen an um le, phâisen ah tual churtirnâk 

pawng mi hâwi hen leh fâng âttu tla nih an fâng ât chia dung leiah an mâk mi 
âukhawm nih khawk lo rawh mi hâwi an si. Hi hi LALPA nih sim ding hen hawng 
ka simh mi chu asi,” ka ti. 

23LALPA nih, “Mifing khawm an finghnâk zumh lah seh, mi chak tla khawm nih 

an chaknâk zumh lah seh, minei khawm nih an neihnâk zumh lah seh. 

24Mi nih putso ding mi a duh chun, keimah hawng ka theih mi leh hawng ka 

theihthiamnâk putso seh, ka dâwtnâk chu a dawng lo hen repnâk leh diknâk ka 
ti ruangah. Chubang tla nih hawng ka lawmhtir. Kei, LALPA nih ka sim asi,” a 
ti. 

25-26LALPA nih, “Aigupta, Juda, Edom, Amon, Moab leh ramkaro ah um mi an 

sam tâwi hen tantu tla, ka rêp na ding tik chu a hawng tlung awt rawh. Hi minung 
tla hi fêmtan chu an si le, sikhawmsele a zauhtirnâk thudântuk chu an zûl lo. Hi 
bang minung tla leh Israel mi tla pakhat khawm nih ka thudântuk an zûl lo,” a ti. 

Jeremia 10 

Milem Sawnhnâk Leh 
Sawnhnâk Dik 

1Israel mi tla, LALPA nih nan sinah thu a sim mi chu ngâi u. 

2LALPA nih chun, “Phundang tla umdân châwng lah u; vân ah muh dah lo mi 

muh ruangah a nawktir lah u, phun dang tla nih ṭih na khawmsele. 

3Hi bang minung tla phung veih hi zeikhawm si lo. Thing mun ah mi thing chu 

hâu hen thing kertu nih a ruakhâu hen a ker le, 



1203 

Bawm Common Language Bible Version 
@ 2006 Bangladesh Bible Society  

 
 

 

 

4ngûn leh tangka hen an thuamh. A tlâ lonâk ding hen thîrling hen an khenh. 

5Chubang hâwi milem tla chu chawngmazil phâisen ah langâk tla ṭih ding hen 

siam mi hâwi asi; an hawlh kho lo; an kal kho lo ruangah put an ngâi. Chubang 
tla chu ṭih na lah u: Zei nganfâk khawm an pêk na kho ding asi lo, ṭhat khawm 
an ṭhattir kho na ding asi lo,” a ti. 

6LALPA, nang hâwi mi âukhawm an um lo; nang chu na chak le, na min chu a 

rokual hen thil a tikho. 

7Phun zawzawng tla lalchem, âu nih a nan zah lo lai? Nang chu zah tlâk na si. 

Phun tla lakah mifing zawzawng leh an lalchem tla lak khawmah nang hâwi 
pakhat khawm an um lo. 

8An ektê hen an â hen ê-aw an ngâi lo. Thing milem thawk hen zei me theihnâk 

an nei kho? 

9An milem tla Spain ram ah mi tangkasa hen an luanh, Uphaz ram ah mi ngûn 

hen an luanh, chubang zawzawng chu thilsiam thiamtu tla rianṭuan ver asi; puan 
senduk leh dumpâwl, puan tah thiam mi tla nih an tah mi hen an thuamh na. 

10Sikhawmsele, LALPA, nang lam chu Pathian dik tak, Pathian nung, Zungzâl 

lalchem na si. Na thin a thawk liauah laikulh a thir, phun tla nih na thinthawknâk 
an tuar lo. 

11(Nannih mi zapi tla, tual leh vân siam kholotu pathian chu veih asi lai ti simh 

na u. Hi tual tlûn zei mun khawmah an um lai lo rawh.) 

Pathian Sawrnâk La 

12LALPA nih tual chu a thiltikhonâk hen a siam le; a finghnâk hen laikulh a siam 

le, vân tla a pharh. 

13A thupêk hen chung vân ah mi tî nih hâu a suah; tual dawnghnâk thawk hen 

vândâwm tla a hawng tir. ruah lakah mîmthlâ a lektir le, a siahnâk thawk hen 
thli tla a hawng fial. 

14Chu chu an muh ruangah zeikhawm theihnâk neilo hen an â thlo; milem 

siamtu tla khawm nih an pathian siam tla chu diklo leh nungnâk neilo mi an si 
ruangah theihthiamnâk an nei rawh. 

15Mangtlâklo leh zauhnawmh ding mi an si le; LALPA, anmah do ding hen a 

hawng tik chun an vei lai. 

16Jakob Pathian lam chu anmah hâwi asi lo; zeizawng siamtu asi le, Israel mi 

tla chu amah mi tak si ding hen a thîm na. A min chu LALPA Zeizawng tikho 
asi. 

Sal Tâng Ding Mi 

17Jerusalem mi tla, hual hen nan um rawh! Na neih pumh rawh. 

18LALPA nih hi ram thawk hen an lawnh ving awt; pakhat khawm âk lo ding hen 

nan vei ver tiang hen siatnâk a tlungtir awt. LALPA nih a sim asi. 

19Jerusalem mi tla an âu le, “Kan tuar zia a fâk a! Kan liammâ tla chu a dam lai 

lo rawh. Kannih nih hi hi tuar kho ding mi thil zeimawh ah kan ruat! 

20Kan puanin tla chu â râwk rawh; a rêngnâk ri khawm a chat rawh. Kan fa tla 

khawm an kal hep rawh, kan puanin zâr nawlhtu ding pakhat khawm a um lo 
rawh; a puanzâr thlâitu ding pakhat khawm an um lo rawh,” an ti. 

21Kei nih ka sâng le, “Kan ruitu tla khawm an mâwl le; ruitu dingah LALPA an 

ngiar lo. Chu tak chu an palhnâk asi le, kan mi le khawm anna rek ver rawh. 

22Ngâi u! Thâwngthâng a hawng tlung! Marlei mi phun lakah nawknâk rokual 

tak a tlung sut; a kawrsen tla nih Juda khuapi chu an râwk phin le, kâwlui umnâk 
mun asi rawh,” ka ti. 

23LALPA, âukhawm mah um ding dân theihthiamtu a um lo ti ka theih, âukhawm 

nih mah nungnâk hi an thu hen an umtir kho lo. 

24LALPA, na mi tla chu diktir na le, sikhawmsele na thinthawk hen hawng kan 

rêp khawmah fâk tuktarâi lah seh; chu chu kan dawngnâk asi lai. 

25Nangmah a nan sawnh lotu leh a nan duhlotu phun tla tlûnah na thinthawknâk 

tlungtir. Na mi tla chu an thah na le, hawng kan veih dep le, kan ram khawm 
râwk dep hen an mâk thlap. 

Jeremia 11 

Jeremia Leh Thudântuk 

1LALPA nih ka sinah, 

2“Thudântuk thu chu ngâi rawh. 

3Kei LALPA, Israel Pathian nih, thudântuk thu hi zûllotu kip tlûnah siat ka barh 

mi thu Juda mi leh Jerusalem mi tla rangah simh na. 

4Aigupta ram, an rangah meialh hâwi mi thawk hen ka suakpi na liauah an 

thlâktu tla sinah thudântuk ka siam mi chu asi. Ka thu ngâi ding leh thu ka pêk 
na mi zeizawng ti ding hen ka simh na. An zûl mi asi chun, ka mi tla an si lai le, 
kei an Pathian ka si lai ti ka simh na. 

5Churawhchun, an thlâktu tla sinah tuah an umnâk ram neihnâk leh ram ṭha ka 

pêk na mi lakah ka thutiam chu ka theihkumza lai,” a ti. Chun, kei nih, “Asi, 
LALPA,” ka ti. 

6Churawhchun LALPA nih ka sinah, “Juda khuapi tla leh Jerusalem khua lâi ah 

va kal rawh. Chunah mi tla sinah ka thuchah phuang le, ka thudântuk ngâi ding 
leh zûl ding hen simh na. 

7Aigupta thawk hen an thlâktu tla ka suakpi na liauah, ka thu ngâi ding hen bir 

tak hen ka simh na mi chu tusûn ni tiang hen ka simh kumza na. 

8Sikhawmsele, an zûl hen an ngâi duh lo. Chu ngâk hen mikip nih an lung an 

khung tir hen an sual nget rih. Thudântuk zûl ding hen thu ka pêk na le, 
sikhawmsele an êl. Churuangah an lakah rêpnâk rîn hen um mi zawzawng chu 
ka tlungtir,’’ a ti. 

9Churawhchun LALPA nih ka sinah, “Juda mi leh Jerusalem mi tla nih an hawng 

ka phiars. 

10Ka thusim êltu tla chu an thlâktu tla sual leikângah an kîr le, pathian dang tla 

an sawnh. Juda leh Israel an panih hen an thlâktu tla sinah thudântuk ka siam 
mi chu an buar. 

11Churuang chun, tuah, kei, LALPA nih, an lakah siatnâk ka tlungtir awt mi ka 

simhkan na le, an âwl rîlmâl lai lo. Ka sinah ṭangpi hawng ngiar na khawmsele, 
ka ngâi piak na ding asi lo. 

12Churawhchun Juda mi leh Jerusalem mi tla chu bâwlnâk an pêk mi pathian 

tla sinah kal hen ṭangpi an deih lai. Sikhawmsele hi siatnâk a hawng tlung tik 
chun chubang pathian tla nih a hum kho na ding asi lo. 

13Juda mi tla nih khuapi tla an nei hâwi hen pathian tamtak an nei le, Jerusalem 

ah um mi tla nih chun khuapi ah zâwllâi tla ah um mi hâwi hen Baal pathian 
fihnungkâi sinah bâwlnâk ding hen mâichâm tamtak an siam. 

14Jeremia, hi bang minung tla ruangah hin ka sinah thlacham hen hawng ka 

ngiar lah. An lawksawng ni ah ṭangpi hawng ka ngiar na khawmsele ka ngâi 
piak na awt lo,” a ti. 

15LALPA nih, “Ka dâwt mi minung tla nih thilsual an ti. Ka Biakin ah hawng 

khonâk zei me an nei? Bâwlnâk ah ran ap leh thutiamnâk siam hen siatnâk 
vêng kho ding hen ma an ruat? Chu nih chun a lawmhtir na awt ma? 

16Veikhat chu oliv thing nah dawh tak leh rah dawh tak mi ka nan ti le, 

sikhawmsele tu lam chun khuarît hâwi hâu suah hen a nah chu mei hen ka duah 
lai le, a ṭeng tla ka khiak awt. 

17“Kei, LALPA Zeizawng tikho nih, Juda leh Israel chu ka phun na le; 

sikhawmsele tu chun siatnâk hen ka lauh na. Thil diklo an ti ruang chun hi bang 
hi anmah nih an lakah an tlungtir le, Baal sinah bâwlnâk pêk hen ka thin an ka 
thawktir,” a ti. 

Jeremia Thah Ding Hen Phiarnâk 

18Ka mêlma tla nih an hawng ka phiarnâk thu LALPA nih hawng ka simh. 

19Dawrâ fa zumhkâi thah ding hen put mi hâwi ka si le, ka lakah thilsual ti an 

tum mi khawm ka theih lo. “Thing a dawr ṭha liau takah kan hâu lai le; âukhawm 
nih theihlo rawh ding hen kan thah ving lai,” an ti. 

20Churawhchun, thla ka cham le, “LALPA Zeizawng tikho, nang chu lâirêltu rep 

na si; minung thinlung dawn leh theihnâk tla chu na nik. Ka lawksawngnâk chu 
na kut ah kan ap, churuang chun hi minung tla lakah lehrûl na sam mi hawng 
ka ngâktir,” a ti. 

21Anathoth mi tla nih thah an ka duh le, LALPA thuchah ka phuang kumza chun 

thah ding an ka tum ti an ka simh. 

22Churuangah LALPA, Zeizawng tikho nih, “Ka rêp na lai! An tlangvâl tla chu 

râltuknâk ah an thi lai le, an fa tla chu buh ngei hen an thi lai. 

23Anathoth mi tla lakah siatnâk tlung ding hen tik ka ruat rawh, chu chu a tlung 

tik chun pakhat khawm an dam lai lo,” a ti. 

Jeremia 12 

Jeremia Nih LALPA 
Rangah Thu A Deih 

1LALPA, ka thunawk hi na sinah ka sim chun Nangnih a dik ti na theih lai. 

Sikhawmsele, a dik dân thu ka nan deih awt. Zeirangah misual hi an sul-le-lam 
a tluang zia? Zeirangah mi zumhkâilo tla anna dingchang? 

2Na phun na le, ram an thlâk; an ṭhang le, rah an suah. ṭha hen a nan sim kumza 

le; sikhawmsele, nangmah sunhsaknâk tatak an nei lo. 

3Sikhawmsele; LALPA, ka thilti leh ka nan dâwt zia chu na theih hen na ka muh. 

Dawrâ thah ding hen an ruai mi hâwi hen hi misual tla hi nûk na le; thah ding tik 
a tlung tiang hen vêng rêt na. 

4Zei tiang riamruam me kan ram tla hi a châr hen phâisen kipah belh tla hi a uai 

awt? Kan mi tla sual ruangah leh mi nih “Kan thilti Pathian nih a muh an ti 
ruangah ramsa leh va tla chu an thi rawh,” a ti. 

5LALPA nih, “Jeremia, minung tek zuam hen na dî thlo asi chun, Zeitin rang tla 

rangah tek na zuam kho awt? Ram lak men ah na dîr kho lo asi chun, Jordan 
vakap mâng ah zeitin na um kho awt? 

6Na dâwngsungkhur lakah mi na unau tla men nih a nan perpet hen nangmah 

do ding hen anna bawp. Kawmh tak hen thu sim na khawmsele zumh lah na,” 
a ti. 

A Mi Tla Ruangah LALPA 
Thinlung Fâknâk 

7LALPA nih, “Israel chu ka kaltâk le; ka phun thîm tla chu ka nawng rawh. Ka 

dâwt mi minung tla chu an mêlma thiltikhonâk lakah ka pêk na rawh. 

8Ka mi thîm tla chu keimah dotu ah anna chang le; tumun lakah mi chakeibaknei 

hâwi hen an ka hûk nawh, churuangah ka hua na rawh. 

9Ka mi thîm tla chu munkip ah mû nih va tla a râl na mi hâwi an si. Puai eipi na 

ding hen ramsa tla kawh na u! 

10Ramdang mi lâirêltu tamtak tla nih ka grep zûn tla an râwk ver le; ka phâisen 

tla an lamh dip; ka ram duhtak chu a karo hen an siam thlo. 

11Ramkaro ah an tuah le; ka mâika ah lâwng tlo hen a um rawh. Ram pumpi 

chu a karo hen a um le, âukhawm nih a zauhkhenh lo. 

12Ramkaro mun sâng tla pal hen rûn ding hen mi tla an hawng. Ram pumpi veih 

ding hen râltuknâk ka tlungtir le; âukhawm thlangam tak hen an um kho lo. 

13Ka mi tla nih fâng an tuh le, sikhawmsele belh an pumh le; tha fâk tak hen 

rian an ṭuan le, sikhawmsele zeikhawm an tawng lo. Ka thinthawknâk fâk 
ruangah an thlâi chîng tla a vei hep,” a ti. 

Israel Zâwlbâwm Tla Sinah 
LALPA Thutiam 

14LALPA nih, “Israel zâwlbâwm tla, ka mi Israel rangah ka pêk na mi ram râwktu 

thu sim ding zeimawh ka nei. Chubang misual tla chu thil phun mi a ram phâwi 
zek mi hâwi hen an ram lakah mi ka lâk ving na lai le, anmah lakah mi Juda tla 
chu ka hum na awt. 

15Sikhawmsele ka lâk ving na nûnah an lakah khua ka ruat lai le; anmah ram 

leh anmah umnâk chiauah ka kîrpi nawlh na lai. 

16An thinlung zawzawng hen ka mi tla phung an pawm awt hen ‘LALPA a nung 

kar vial chu’ ti hen thu anna tiam chun Baal sinah thutiam ding hen ka mi tla 
veikhat an sîntir na hâwi hen ka mi tla lakah mi an si bâk lai le, an sul-le-lam a 
tluang lai. 

17Sikhawmsele, zei phun zawng zûl duhlotu an si chun ka phâwi zek lai le, ka 

veih na awt. Kei, LALPA nih ka sim asi,” a ti. 

Jeremia 13 

Puannêm Tâwi Tla 

1LALPA nih kal hen puannêm tâwi tla menh dingah keimah nih châwk ding hen 

hawng ka simh le, sikhawmsele tî lak lam chun siah lah hawng ka ti. 

2Churawhchun ka châwk le, ka menh rawh. 

3Churawhchun, LALPA nih hawng ka sawnh nawlh le, 

4“Eufretis Tiva ah va kal le, puannêm tâwi tla chu lungpi kua ah va thuh na,” a 

ti. 

5Churawhchun ka va kal le, Eufretis Tiva kiangah ka thuh na. 

6A nehnûn dauh chun, LALPA nih Eufretis Tiva leiah va kîr le, puannêm tâwi tla 

va lâk nawlh hawng ka ti. 

7Churawhchun ka kîr le, ka thuhnâk mun ah mi chu ka va muh le, â râwk hep, 

a ṭha rerêng lo rawh. 

8Churawhchun, LALPA nih hawng ka sawnh nawlh. 

9“Hi hi Juda leh Jerusalem zumhnâk rokual tak ka veih ding mi dân chu asi. 

10Hi misual tla nih ka thu an ngâi lo. An lungkhung hen an sual kumza, 

phundang pathian tla sawnh hen a rian an ṭuan. Chu hâwi hen hi puannêm tâwi 
tla a ṭha lo rawh mi hâwi an si lai rawh. 

11Hi puannêm tâwi tla tâi ah bir tak hen menh an si hâwi hen Israel leh Juda mi 

chu ka lakah bir tak hen tleih thlir na ding ka tum. Churuang chun ka mi tla, 
keimah sawrtu leh ka min zahtu ding an si ruangah hi hi ka ti mi asi le; 
sikhawmsele ka thu an ngâi duh lo,” a ti. 

Uain Dûr 

12LALPA nih ka sinah, “Jeremia, Israel mi tla chu uain dûr kipah uain hâng râwn 

ding hen simh na. Uain dûr zawzawng uain hâng râwn ding chu kan theih ko ti 
hen an sâng lai. 

13Churawhchun, kei LALPA nih hi ram minung David thlâk a mi lalchem tla, 

bâwlpu tla, khuavâng tla, Jerusalem mi zawzawng tla an rî lân lo chu uain ka 
dinh na awt. 

14Churawhchun uain dûr hâwi hen anmah tla a upa a ngâksia mi bang cho hen 

kuai dip hen anmah leh anmah ka khâwng na lai. Ka thah na ding mi chu pawi 
tinâk, lungkhamnâk leh khuaruatnâk nih a hawng ka kham lai lo,” a ti. 

Zûmnâk Thu Ah Jeremia Simkannâk 

15Israel mi tla, LALPA nih thu a sim! Nâu tak hen um ule, a thu ngâi u. 

16LALPA nan Pathian nih, mûinâk a tlungtir lânah leh tlâng tlûnah nan tlû lânah, 

chêu nan lungum mi chu mûinâk sah chem asi lânah amah chu zah u. 

17Nan ngâi lo mi asi chun, nanna zûm mi ruangah a thuptê hen ka ṭap lai le; 

LALPA mi tla sal ah kalpi hep an si ruangah lungfâk tak hen ka ṭap lai le, ka 
mitthli a luang lai. 

18LALPA nih ka sinah, “Lalchem leh a nu chu an lallukhuh dawh tak an lû lakah 

mi a tlâ rawh ruangah an laltophah ah mi chu ṭum ding hen simh na. 

19Simlei kângah mi Juda khuapi tla chu hual hen a um rawh le; âukhawm an 

sinah kal kho asi lo rawh. Juda mi zawzawng tla chu sal ah put hep an si rawh,” 
a ti. 

20Jerusalem, zauhnik! Na mêlma tla marlei thawk hen an hawng! Nangmah 

vêngtu ah na rinhsan mi tla leh na mi na putso mi tla zeiah an um rawh? 

21Na hâwikawmh ah na ruat na mi nih an neh hen na tlûnah lâi an rêl tikah zei 

thu na sim awt rawh ne? Nunau faring liauah nganfâk a tuar mi hâwi na si lai. 

22Zeirangah hi bang hi ka lakah a hawng tlung--zeirangah ka nipuan tla a tlêk 

hen tleihrêm hen ka um na ti mi asi chun na sual a fâk tuk ruangah asi. 

23Mi dum nih a vun a dangtir kho hen keitê nih a ṭial a veih kho mazei? Chu 

hâwi an ti kho asi chun, nang thilsual cho lo chu zeikhawm tilotu nih thil dik ti 
ding na theih kho lai. 

24Ramkaro thli nih fapawn a ranh phin mi hâwi hen LALPA nih a nan rek phin 

lai. 

25Hi hi na thihnâk ding mi asi a ti. Amah na philh hen pathian diklo tla na zumh 

ruangah chu chu na lakah tlung ding hen a ruat mi asi. 

26LALPA amah tak nih na nipuan an lît piak lai le, ningzakkâi tak hen an umtir 

lai. 

27A hua mi thil na ti mi chu a muh rawh. Mi nih a zâwlbâwm nupi a ngarh mi 

hâwi leh rang phawl nih a nunau a zûl mi hâwi hen tlâng ah leh phâisen ah 
lunglotu pathian tla na zûl mi a nan muh. Jerusalem mi tla, nan vânduai rawh! 
Zeitik riamruam me na thiang awt? 

Jeremia 14 

Ni Khua Kheu Ṭihnungkâi 

1Ni khua khêu thu ah LALPA nih ka sinah, 

2“Juda chu ngaihsiatnâk ah a um le; a khuapi tla khawm thi ding mi hâwi asi. A 

mi tla khawm ngaihsia hen tual ah an rîl phut. Jerusalem chu ṭangpi hauh hen 
a âu. 

3Minei tla nih an to-aw tla tî than ding hen an fial na le; tipang leiah an va kal le, 

sikhawmsele tî an tawng lo; an bêl karo hen an kîr nawlh. Lungdawng leh 
thinlung nawk hen an mêl an thuh. 

4Ruah a um lo ruangah tual a châr hep, phâisen nâwntu tla chu an thinlung a 

fâk tuktarâi le, an mêl an thuh. 

5Sazuk nunau nih phâisen ah belh a um lo ruangah a fano a kaltâk. 

6Ram sanatung tla chu tlâng ah an dîr le, kâwlui a dî mi hâwi hen an thâw an 

suah le, râwl an tawng lo ruangah an mit tla a hivâi. 

7Ka mi tla nih an ka auh le, ‘LALPA, kan sual nih hawng kan mawhtir 

khawmsele, thu na tiam mi hâwi hen hawng kan ṭangpi rawh. Vei tamtak kâng 
dang leiah kan hawitâk le, na tlûnah thilsual kan ti. 

8Nang chu Israel tla lungumnâk na si le, siatnâk lakah hawng kan humtu na si. 

Zeirangah kan ram ah mikhual hâwi leh khualtlâwng minung zân khat cho riak 
mi hâwi hen na um? 

9Zeirangah mi chê tinâk hen a khat mi hâwi leh kawrsen mi ṭangpi ding hen 

thiltikhonâk neilo mi hâwi hen na um? LALPA, ngelchel hen kan sinah na um 
asi! Na mi tla kan si, hawng kan kaltâk lah,” a ti. 

10LALPA nih chu minung tla thâwngthâng chu a sim le, “Ka sinah mi tek ding 

an duh le, anna sûm lai lo. Churuangah an tlûnah ka lâwm lo. An thilsual ti chu 
ka theihkumza lai le, an sualnâk ruangah ka rêp na lai,” a ti. 

11LALPA nih ka sinah, “Hi bang minung tla ṭangpi ding hen hawng ka ngiar lah. 

12Buh ngei na menza khawmsele, ṭangpi deih hen an âu mi ka ngâi piak na awt 

lo; duahphung thil ap leh fâng thil ap ka sinah hawng ap na khawmsele, an 
lakah ka lâwm awt lo. Chu ngâk chun, râltuknâk leh sungvângnâk leh râi hen 
ka thah na awt,” a ti. 

13Churawhchun, kei nih, “LALPA Zahkâi, khuavâng tla nih mi zapi sinah tuknâk 

leh pâmnâk a um awt lo, kan ram lakah thlangamnâk lâwng a um awt ti na tiamh 
na ruangah an sim mi na theih ko,” ka ti. 

14Sikhawmsele LALPA nih a sâng le, “Khuavâng tla nih ka min hen âwkrâwl thu 

an sim, mi tla chu kei nih ka fial na mi an si lo, an sinah thu ka pêk na lo, kâ 
khat khawm an sinah thu ka sim lo. Langhnâk thu an sim mi khawm kei thawk 
hen mi asi lo; an simkannâk tla an ruat mi khawm zeikhawm asi lo. 

15Kei, LALPA nih, chubang khuavâng keimah fial lo mi khuavâng tla tlûnah thil 

ka ti ding chu ka nan simh na asi, sikhawmsele ka min hen râltuknâk leh 
pâmnâk hi ram ah hin a hawng tlung awt lo titu tla chu, râltuk leh pâmnâk hen 
ka thah na awt. 

16An va simh na mi minung tla khawm chu hâwi hen thah hen an um lai. An 

ruak tla chu Jerusalem zâwllâi ah an lawnh lai le, âukhawm vûitu an um lai lo. 
Chubang tla chu anmah lakah leh an nupi tla, an fapa tla leh an fanu tla lakah 
a hawng tlung lai. An sual man ka pêk na awt,” a ti. 

17LALPA nih chun, ka lawksawng thu tla zapi sinah va sim ding hen thu hawng 

ka pêk le: “Ka mit ah mi mitthli chu a sûn a zân hen luang seh, ka mi tla chu 
anna liam zia a fâk ruangah leh fâk tak hen nganfâk pêk an si ruangah ka ṭap 
bâng lah seh. 

18Phâisen ah ka kal le, râltuknâk ah a thi mi ruak tla ka muh; khuapi ah ka va 

lût le, sungvâng hen a thi mi tla ka muh. Khuavâng tla leh bâwlpu tla nih an rian 
chu an ṭuan le, sikhawmsele zei an ti ti khawm an theih loh.” 

Mi Zapi Tla Nih LALPA An Ngiar 

19LALPA, Juda chu na nawng thlo rawh mu? Zion mi tla chu na hua na mu? 

Zeirangah dam kholo thlo ding hen nganfâk hi tluk na kan pêk? Thlangamnâk 
kan hâwl le, sikhawmsele thil ṭha zeikhawm a hawng tlung lo; dam ding kan 
lungum mi lakah ningṭihnâk lam a hawng um. 

20LALPA, na lakah thilsual kan ti, kanmah sual leh kan thlâktu sualnâk tla na 

sinah kan hawng phuang asi. 

21Na thutiam theihkumza le, hawng kan thlawrhthlâu lah; na laltophah rokual 

umnâk Jerusalem chu ningzaknâk tlungtir lah. Kan lakah thudântuk na siam mi 
khawm râwk lah. 

22Phun tla milem pakhat khawm nih ruah a sûrtir kho lo, vân khawm nih a mah 

thu hen a sûrtir kho lo. LALPA, kan Pathian nangmah lakah lungumnâk kan nei, 
hi bang thil tla titu chu nangmah lâwng na si ruangah. 

Jeremia 15 

Juda Mi Tla Rangah Vânduainâk 

1Churawhchun LALPA nih ka sinah, “Mosi leh Samuel men hinah dîr hen hawng 

ka ngiar na khawmsele, hi minung tla lakah khua ka ruat kho awt lo. Kaltir ving 
na le; ka mitmuh ah mi suah ving na. 

2Zeiah kan kal lai ti hen a nan deih chun, keimah nih ka sim rawh mi kha simh 

na: A zeimaw mi chu râi lakah thi ding mi an um, chu chu an kalnâk ding mi asi. 
A zeimaw mi chu râltuknâk ah thi ding mi an um, chu chu an kalnâk ding mi asi! 
A zeimaw mi chu sungvâng hen thi ding mi an um, chu chu an kalnâk ding mi 
asi! A zeimaw mi chu sal ah put ding mi an um, chu chu an kalnâk ding mi asi! 

3Kei, LALPA nih, thil ṭihnungkâi pali an sinah hawng tlung ding hen ka ruat rawh: 

tuknâk ah an thi lai le, ui nih an ruak a thiar lai le; va tla nih an ei na lai, an 
eibang chu ramsa tla nih an ei hep lai. 

4Hezekiah fapa Manaseh nih Jerusalem ah Juda lal a si liauah thil a ti mi 

ruangah, laikulh mi zawzawng muhnâk ah duksâ sûm rê hen ka siam na awt,” 
a ti. 

5LALPA nih, “Jerusalem mi tla, âu nih pawi a nan ti awt, âu na lakah a ngaihsia 

awt? Âu nih nang rangah na umdân deih ding hen an ngâk châwk awt? 

6Nannih zapi tla nih nan ka duh lo hen dunglei nan hawng ka sît. Churuangah 

ka thinthawknâk ka sûm châwk lo le, ka bân ka phar le, ka nan veih na rawh. 

7Ram sungah khuapi kipah fapawn hâwi hen thli lakah ka nan lawnh na. Ka mi 

tla, nan thilsual ti nan bâng duhlo ruangah ka nan veih na le, nan fa tla ka thah 
na. 

8Tipi kapah mi risep ngâk hen nan ram ah mi numei tla an tam dauh rawh. Nan 

tlangvâl tla chu an ṭhat liauah ka thah na le, an nu tla ka tuartir na. 
Lungdawnghnâk leh ningṭihnâk hen ka vuak chawlh na. 

9A fa pasarih nih an veitâk mi nu chu a uai tlek le, a thâw men a suah kho lo. A 

rangah sûn chu zân ah â chang rawh; ningzak saih hen a um le, a thinlung a 
fâk. Nan dam rih mi tla khawm nan mêlma tla kan thahtir na awt. Kei, LALPA 
nih ka sim asi,” a ti. 

LALPA Sinah Jeremia Vûirâmnâk 

10Ka lawk a sawng a! Zeirangah ka nu nih laikulh ah hawng ka ring êu? Ram 

lakah minung hen tawh leh thu êl ding mi cho ka si rawh. Âu sin khawm tangka 
ka pûk hen ka lâng lo; sikhawmsele mikip nih siat an hawng ka barh. 

11LALPA, na rian ṭhadek ka ṭuan lo hen ka mêlma tla an lawksawng hen anna 

hamh mi rangah ka ngiar piak na lo mi asi chun, an siatbarh tla chu tlung 
ngelchel seh. 

12(Marlei thawk hen thîr a bîk hen dâr hen chawmh mi chu âukhawm nih a khiak 

kho lo.) 

13LALPA nih ka sinah, “Ram pumpi ah ka mi tla nih thilsual an ti ruangah, anmah 

rêpnâk ding hen an neih leh an rothil tla lâk piaktu ding hen mêlma tla ka fial 
awt. 

14Ka thinthawknâk chu mei hâwi hen a alh kumza ruangah an theih dah lonâk 

ram ah mi an mêlma tla rianṭuantu ah ka siam na awt,” a ti. 

15Churawhchun, kei nih, “LALPA, nangnih na theihthiam. Hawng ka theihkumza 

le, hawng ka ṭangpi rawh. Hawng ka nehsawhtu tlûnah lehrûl hawng ka sam 
piak. Thah kho ding hen an hawng ka awttu tla lakah chun a dawnh tuk lah. 
Nangmah ruangah zauhnawmh ka si mi hi theihkumza. 

16Ka sinah thu na sim mi zawzawng chu ka ngâi ver. LALPA Zeizawng tikho, 

na tâ ka si, churuangah na thu nih chun ka thinlung ah lâwmnâk leh lâwptlonâk 
a khattir. 

17Ka tik tla chu midang tla sinah nihnâk leh tik ṭha ah ka mang lo. Na thupêk 

lakah ê-aw ngâi tak hen ka um le, thinthawknâk hen ka khat. 

18Zeirangah ka tuar kumza nget rih? Zeirangah ka mâ a dam dah lo? Zeirangah 

an damtir dah lo? Ṭhalpini ah tiva a kang mi hâwi hen lungdawngtir ding ma na 
ka awt?” a ti. 

19Hi thu lakah LALPA nih a leh le, “Na hawng kîr mi asi chun, ka nan lâk nawlh 

lai le, ka to-aw na si nawlh lai. Thu âtkâi sim ngâk hen thuchah mang tlâk na 
phuang chun, ka khuavâng na si nawlh lai. Mi tla chu na sinah an hawng kîr 
nawlh lai le, an sinah nang va kal a herh lai lo. 

20An theih kho ding hen dâr kulh vâm hâwi hen ka nan siam lai. An do lai le, 

sikhawmsele an neh lai lo. Na sinah an vêng ding leh hum ding hen ka um lai. 

21Misual leh veihtu lakah mi ka nan hum lai. Kei, LALPA nih ka sim asi,” a ti. 

Jeremia 16 

Jeremia Nunchan Ah 
LALPA Duhkâng 

1LALPA nih ka sinah thu a sim nawlh le, 

2“Hi bang hâwi mun ah nupi nei lah le, fa khawm nei lah. 

3Hinah suak mi fa tla leh an nu leh an pa tla tlûnah zei a hawng tlung awt ka 

nan simh lai. 

4Râi ṭihnungkâi tak hen an thi lai le, âukhawm anmah lungfâk hen vûi natu an 

um lai lo. An ruak tla chu tual churtirtu pawng mi hâwi hen tual ah an rîl phut lai. 
Râltuknâk ah leh sungvâng hen an thi lai le, an ruak tla chu va tla leh ramsa tla 
râwl asi lai. 

5“Mithi ulhnâk in khawmah lût lah. Âu ruang khawmah lungfâk lah. Ka mi tla chu 

thlangamhnâk hen mal ka sâwm na lai lo rawh, ka dâwtnâk leh khua ka ruatnâk 
khawm an lakah ka langh awt lo rawh. 

6A nei mi leh a pâm mi hi ram ah hin an thi lai le, âukhawm nih an vûi na lai lo 

le, anmah ruangah lungfâktu khawm an um lai lo. Âukhawm a lungfâk ti 
theihnâk ah mah a ât hen a lû a mêt lai lo. 

7Dâwt mi thih liauah chun thla va ngamh ding hen âukhawm a ei hen a dinpi lai 

lo. Nu leh pa nih thihtâk mi tla âumawh rang khawmah an zângfahnâk an langh 
lai lo. 

8“Mi tla puai einâk in khawmah va lût lah. An sinah din leh ei ding khawm hen 

to lah. 

9Kei, LALPA Zeizawng tikho, Israel Pathian nih ka sim ding mi chu ngâi rawh. 

Lâwmnâk leh lâwptlonâk hâu leh umhnâk puai ah lâwmnâk hâu chu ka rehtir 
awt. Hinah um mi tla hi chubang thil hawng tlung mi muh ding hen an dam lai. 

10“Hi bang zawzawng hi na simh na tikah, zeirangah chu tluk rak fâk hen rêp 

ding hawng kan awt zia ti hen an deih lai. Zei thil me kan buar hen LALPA kan 
Pathian lakah zei thilsual me kan ti ti hen an deih lai. 

11LALPA nih, ‘Nan thlâktu nih an hawng ka hertâk le, pathian dang tla an sawnh 

hen a rian an ṭuan. An hawng ka kaltâk le, ka sîntir na mi an zûl duh lo. 

12Sikhawmsele an thlâktu tla ngâk hen nan thilti a sual dauh. Nan ektê hen nan 

lungkhung hen nan sual le, ka thu nan ngâi lo. 

13Churuang chun, hi ram a mi hi kan suah ving na lai le, nanmah leh an thlâk 

natu theih dah lonâk ram ah kan siah na awt. Chunah chun pathian dang tla 
rian a sûn a zân hen nan ṭuan lai le, nan tlûnah kei nih khuaruatnâk ka langh 
awt lo rawh,’” a ti ti hen simh na. 

Sal Tângnâk Thawk Hen Kîrnâk 

14LALPA nih, “Pathian nung, Aigupta ram ah mi Israel mi tla suakpitu keimah 

sâl hen mi nih thu tiamh lo ding tik chu a tlung awt rawh. 

15Chu ngâk hen, kei Pathian nung, Israel mi tla marlei kâng ram ah mi suakpitu 

leh ram dang zawzawng ah ka rekrâwitir na nâkah mi suakpitu keimah min hen 

thutiamnâk an nei lai. An thlâktu tla sinah ka pêk na mi ram, anmah ram 
ngelchel ah ka kîrtir na lai. Kei, LALPA nih ka sim asi,” a ti. 

Rêpnâk Tlung Ding Mi 

16LALPA nih, “Hi minung tla tleih na ding hen ngarâltu tam tak hawng ding hen 

ka chah na. Tlâng sâng kip tlûnah mi leh tlâng tênâu ah mi, lung pûk ah mi kah 
na ding hen kahtu tamtak ka chah na. 

17An thilti zeizawng ka muh ver. Kei lakah zeikhawm thuh mi a um lo; an sual 

tla ka muh lo mi zeikhawm a um lo. 

18Ka ram chu ruak hâwi hen a nung lo mi milem hen an nâwmtir hen an pathian 

diklo tla hen an khattir ruangah an ṭhatlonâk leh an sual man chu a lehnih hen 
ka pêk na awt,” a ti. 

Jeremia Nih LALPA Zumh 
Bû Hen Thla A Chamnâk 

19LALPA nang chu hawng ka humtu leh chaknâk hawng ka pêktu na si; 

lawksawng liauah na hawng ka ṭangpi. Tual dawnghnâk thawk hen phun tla chu 
na sinah an hawng kal lai le, “Hawng kan thlâktu tla nih chun pathian diklo tla 
leh zeikhawm mang tlâk lo mi milem cho lo chu zeikhawm an nei lo. 

20Mi nih amah rangah pathian tla a siam kho mazei? Siam kho lo e, siam menza 

khawmsele pathian tak an si lai lo,” an ti lai. 

21Churuang chun LALPA nih, “Zeiliau zawngah, phun zawzawng chu ka 

thiltikhonâk leh ka chaknâk ka theihtir na lai le, LALPA ka si ti an theih lai,” a ti. 

Jeremia 17 

Juda Tla Sualnâk Leh Rêpnâk 

1LALPA nih, “Juda mi tla, nan sualnâk chu thîr kâwnglâwng fung hen rîn asi le; 

nan thinlung ah leh nan mâichâm ki ah lungsung zum hen ker si. 

2Nan mi tla nih chun pathiannu Aserah chu tlâng tlûnah mi thing ring kipah leh 

mâng ah mi tlâng tlûnah an siah le, mâichâm ah an sawnh. 

3Nan ram pumpi ah sual zawzawng nan ti mi ruangah nan mêlma tla chu nan 

neih leh nan thil-le-rî lak piaktu ah ka siam awt. 

4Ka thinthawknâk chu mei hâwi hen a alh kumza awt ruangah ram ka nan pêk 

na mi chu nan dawk lai le, nan theih dah lonâk ram ah nan mêlma tla rianṭuantu 
ah ka nan siam na lai,” a ti. 

Thusim Dang Dang Tla 

5LALPA nih, “Ka lakah mi hawng ka hawitâk hen minung a thi kho mi chaknâk 

ah â ngauh mi chu ka mawhtir awt. 

6Chu minung chu ramkaro ah thing bû tual châr lakah leh tual al thildang 

zeikhawm keuh kholonâk mun ah mi hâwi asi. Chu minung sinah chun thil ṭha 
zeikhawm a tlung lai lo. 

7“Sikhawmsele keimah hawng ka zumhtu lam chu mal ka sâwm lai. 

8Tiva kiangah thing a kho mi, tî lakah ram a thlâk mi hâwi asi lai. Ni khua khêu 

khawm a ṭih lo, a nah khawm a ring kumza ruangah; ruah sûr lah khawmsele a 
uai lêm lo; a rah a suah kumza. 

9“Âu nih minung thinlung theih kho? Chu tluk hen perpet mang thil dang 

zeikhawm a um lo; damh ding hen a zual tuk rawh. 

10Kei, LALPA nih, minung thinlung tla chu ka hâwl le, Ka nik rawh. An umdân 

leh an thilti zia hâwi vima hen ka ti na,” a ti. 

11Mi, zumhkâilo tak hen tangka tawngtu chu, va, amah ti silo mi awptu hâwi asi. 

A san lâi liauah a neih chu a vei lai le, a dawnghnâk ah zeikhawm silo hen mi â 
hâwi asi lai. 

12Kan Biakin chu a tîr thawk hen laltophah rokual tak tlâng sâng tlûnah tauh mi 

hâwi asi. 

13LALPA, nang chu Israel lungumnâk na si le; nang rangah an kaltâktu zawng 

chu ningzak saih hen an um lai. Nang, LALPA tinungva thar a nan kaltâk 
ruangah phildip lakah min rîn hâwi hen an vei lai. 

Jeremia Nih LALPA Rangah 
Ṭangpi A Deih 

14LALPA, hawng ka damh le, tliang ver hen ka dam lai; hawng ka hum le, him 

tak hen ka um lai. Ka nan sawr mi chu nang na si! 

15Mi tla nih, ka sinah, “LALPA, nih hawng kan ṭhihnâk tla kha a zeiah? Tuah 

hawng langh seh,” an ti. 

16Sikhawmsele, LALPA, an lakah siatnâk na tlungtir ding hen ka nan fawrh lo, 

an rangah nawknâk tik hawng tlung ding khawm ka duhpi na lo. LALPA chu chu 
nangmah nih na theih le, thu ka sim mi tla khawm na theih. 

17Ka rangah ṭihnungkâi hen um lah le; nang chu lawksawngnâk tlung liauah ka 

himnâk mun na si. 

18Hawng ka nehsawhtu chu ningzak saih na le, LALPA, kei lam chu hawng ka 

zuah rawh. Annih chu ningṭih hen khattir na le, sikhawmsele kei lam chu hawng 
ka lâutir lah. An lakah siatnâk tlungtir le, sâm dip na. 

Dinhni Ulh Thu 

19LALPA nih ka sinah, “Jeremia kal le, zapi tla kulh kawtkâ Juda Lalchem tla 

lûtnâk leh suaknâk ah ka thuchah va sim rawh; churawhchun Jerusalem kulh 
kawtkâ dang khawmah va kal ver. 

20Lalchem tla leh Juda mi zawzawng leh Jerusalem ah um mi mikip tla leh hi 

kulh kawtkâ lût mi tla nih ka thusim ngâi ding hen simh na. 

21Nung ding an duh chun Dinhni ah zei thilrit khawm an phurh ding si lo; 

Jerusalem kulh sungah zeikhawm an put hen an lûtpî ding asi lo, 

22an in thawk hen khawm Dinhni ah zeikhawm an suakpi ding asi lo ti simh na. 

Dinhni ah rian an ṭuan ding asi lo; an thlâktu tla rangah thu ka pêk na mi hâwi 
hen ni thenhlimh hâwi hen an ulh ding asi. 

23An thlâktu tla nih ka thu an ngâi duh lo le, zeikhawm an siarlo. Chu hâwi ding 

ngâk hen an lung a khung; ka thu an ngâi duh lo hen theih ding an duh lo. 

24“Chubang zapi tla chu ka thupêk zûl ding hen simh na. Dinhni ah hi khuapi 

kulh kawtkâ ah zei thilrit khawm an lûtpi ding asi lo. Dinhni chu thenhlimh tak 
hen an ulh ding asi, rian zeikhawm an ṭuan ding asi lo. 

25Chu tikah lalchem tla leh an fa tla chu Jerusalem kulh kawtkâ ah lût hen David 

nih a nei mi hâwi lal thiltikhonâk anna ting lai. Juda mi tla leh Jerusalem mi tla 
chu munkhat hen kari leh rang tla lakah anna chuan lai le, Jerusalem khuapi 
chu mi an khat dul kumza lai. 

26Mi zapi tla chu Juda khuapi tla leh Jerusalem khua kiangkam mi khuatê tla 

thawk hen an hawng lai le, Benjamin ram thawk hen, tlâng bul tla thawk hen, 
tlâng sâng thawk hen, Juda ram simlei thawk hen an hawng kal lai. Ka Biakin 
ah duahphung thil ap leh bâwlnâk tla, fâng thil ap leh rimthâw tla, lâwmthu 
simnâk thil ap tla an hawng put lai. 

27Sikhawmsele, ka thu an zûl hen Dinhni chu thenhlimh tak hen an ulh ding asi. 

Chu ni ah chun Jerusalem kulh kawtkâ ah zei thilrit khawm an lûtpi ding asi lo, 
an lûtpi chun Jerusalem kulh kawtkâ chu mei hen ka duah awt. Mei nih chun 
Jerusalem ah lal in tla a khangh lai le, âukhawm nih mih kho asi lai lo,” a ti. 

Jeremia 18 

Jeremia Bêlhêmtu In ah A Kal 

1LALPA nih ka sinah, 

2“Thu ka nan simhnâk ding mun bêlhêmtu in ah va kal,” hawng ka ti. 

3Churawhchun, chunah ka va kal le, bêlhêmtu nih bêl a hêm liau ka muh. 

4Zeiliau zawngah hêm ding valei chu a ṭha tâwk lo chun thil dangah a valei chu 

a siam ving. 

5Churawhchun, LALPA nih ka sinah, 

6“Israel mi tla, bêlhêmtu nih valei a duh duh hen a ti hâwi hen an ti na ding hen 

thu ka nei lo mazei? Bêlhêmtu kut ah valei a um mi hâwi hen ka kut ah um mi 
nan si. 

7Zeiliau zawngah ka phâwi awt, ka râwk awt, lalram leh phun tla khawm ka râwk 

awt ti rawh menza khawmsele, 

8chu phun tla nih an thilsual ti an bâng chun, ti ding ka ti lai ka ti mi chu ka ti awt 

lo. 

9Chu lo khawmah phun tla leh lalram tla chu ka phun hen ka dirh lai ti menza 

khawmsele, 

10chu phun tla nih chun ka thu ngâilo hen thilsual an ti chun, ti ding hen ka sim 

mi chu ka ti awt lo. 

11Tuah Juda mi leh Jerusalem mi tla chu anmah rêp na ding hen ka tum mi chu 

ka timhtuah zet rawh ti simh na. An umdân sual tla bâng hen an thilti tla lêt ding 
hen simh na. 

12Annih nih an sâng lai le, ‘Bâng rîlmâl lah, zeirangah kan bâng êu lai? Kan duh 

zia zia hen ê-aw ngâilo tak hen thilsual kan ti awt,’” an, ti lai. 

Mi Zapi Nih LALPA An Duh Lo 

13LALPA nih, “A lânah chubang hâwi thil a hawng um mi kip tla chu phun kip 

rangah deih na. Israel mi tla nih thil ṭihnungkâi tak an ti! 

14Lebanon tlâng sâng lungruk mun chu vûr tlâ lo hen a um dah tâwn ma? A 

tlâng sâng kîk tak ah mi tiva chu a kang dah tâwn ma? 

15Sikhawmsele ka mi tla nih an ka philh le; milem tla sinah rimthâw an duah. An 

kalnâk ding mi lampi ah an tlû le, lampi li tla ah kal lo rawh hen singsiahnâk 
umlo mi lampi ah an kal rawh. 

16Hi ram hi ṭihnungkâi leh zauhnawmh kumza ding hen an siam. A paltu zawng 

nih an muh hen an lâu khit lai le; chê ti hen an lû an lei lai. 

17Ka mi tla chu an mêlma mâika ah Saklei thli nih valeidip a sêm mi hâwi hen 

ka rektir phin na lai. Dunglei ka sît na lai le; siatnâk a hawng tlung tikah ka ṭangpi 
na awt lo,” a ti. 

Jeremia Rangah Phiarnâk 

18Churawhchun, mi tla nih, “Jeremia thu ah hin zei thil mawh kan ti lai! Bâwlpu 

tla nih hawng kan sîntir kumza lai le, mifing tla nih ti dân hawng kan simh lai, 
khuavâng tla nih Pathian thuchah an sim lai. Amah rang ah hêk hen a thusim 
kan ngâi piak lai lo rawh,” an ti. 

19Churawhchun, thla ka cham le, “LALPA, thu ka sim mi hi ngâi le, ka mêlma 

tla nih ka thu an sim mi chu ngâi rawh. 

20Thil ṭha hi thilsual hen leh ding ma asi? Sikhawmsele, ka tlâknâk ding hen 

khur an chawh. Na thinthawk hen an tlûnah thil na ti lonâk ding hen, na sinah 
hawng hen anmah ruangah thu ka sim mi tla theihkumza rawh. 

21Sikhawmsele, tu lam chu LALPA, an fa tla chu sungvâng hen thitir na le; annih 

tla lam chu râltuknâk ah thah na. Nunau tla chu an pasal leh an fa tla nih tlâu 
tâk na seh; mipa tla chu râi lakah thi tir na le, tlangvâl tla chu râltuknâk ah thah 
hen um na seh. 

22Theihthiamnâk umlo thlo hen, an in rawktu ding mi zapi fial khup na le; lâu 

hen ṭaptir na. Ka tlâknâk ding hen khur an chawh le, hawng ka awh ding hen 
thang an tunh. 

23Sikhawmsele, LALPA, thah ding hen an ka tum mi tla na theih asi. An thilsual 

ti chu ngaihdam lah na le, an sualnâk tla khawm ngaihdam lah na. Neh ding 
hen siam na le, na thinthawk liauah do na rawh,” ka ti. 

Jeremia 19 

Tualbêl Kuai 

1LALPA nih tual bêl châwk ding hen va kal hawng ka ti. Zapi lakah upa zeimaw 

mi tla, leh bâwlpu upa dauh zeimaw mi tla, 

2put na hen bêl kuai kawtkâ pal hen Hinom Vakuam ah kalpi na ding hen hawng 

ka simh. Chunah thu hawng ka simh ding mi chu kei nih phuang ding hen. 

3LALPA nih sim ding hen thu hawng ka simh le, “Nannih Juda lalchem tla leh 

Jerusalem khua mi tla, kei LALPA Zeizawng tikho, Israel Pathian, nih thu ka sim 
ding mi hi ngâi u. Hi mun ah hin siatnâk ka tlungtir awt, âuzawng chu thu theihtu 
chu a â thlo lai. 

4Mi nih hawng ka kaltâk hen pathian dang tla, an thlâktu tla leh Juda lalchem 

tla khawm nih an theih lo thlo mi pathian tla sinah bâwlnâk ap hen hi mun hi an 
nawmh ruangah hi hi ka ti awt mi asi. Hi mun hi sual neilo mi minung thisen hen 
an khattir le, 

5an fa tla chu bâwlnâk ah mei ah duah ding hen Baal rangah mâichâm an siam. 

Chubang ti ding hen kei nih thu ka pêk na dah lo; ka thinlung khawmah a um 
dah lo. 

6Churuangah hi mun hi Tophet mawh Hinom Vakuam mawh ti lo rawh nâk ding 

tik a hawng tlung awt. Chu hâwi ti ngâk hen Thahnâk Vakuam ti hen theih asi 
lai. 

7Hi mun ah hin Juda mi tla leh Jerusalem thiltum zawzawng chu ka tlawlhtir na 

lai. An mêlma nih neh hen ka siam na lai le, râltuknâk ah an thah na lai. An ruak 
tla chu va leh ramsa tla râwl ah ka pêk lai. 

8Chubang hâwi siatnâk ṭihnungkâi chu hi khuapi tlûnah ka tlungtir lai le, a paltu 

zawng an thinlung a purh hen chê an ti lai. 

9Mêlma nih khuapi chu an kulh lai le, a mi tla thah ding an tum lai. Chu khua an 

hual mi chu ṭihnung a kâi tukah khuapi sungah mi tla chu anmah leh anmah 
anna ei lai le, an fa tla tiang an ei lai,” a ti. 

10Churawhchun LALPA nih, ka sinah, tual bêl chu na sinah an hawng mi tla 

mâika ah khuai phet le, LALPA Zeizawng tikho nih simh na ding hen hawng ka 
simh le, 

11“Hi khuapi leh minung tla hi ka râwk awt, hi tual bêl a kuai le, remh kho asi lo 

rawh mi hâwi hen a um lai. Hi mun leh mun dangah anmah vûinâk a um awt lo 
ruangah an ruak tla chu Tophet mun ah khawm an vûi na lai. 

12Hi khuapi leh a sungah luahtu tla chu Tophet hâwi hen siam na ding hen thu 

ka tiamh. 

13Jerusalem a mi in tla, Juda lalchem in tla, ârfi sawnhnâk ding hen a in tlûnah 

rimthâw duahtu tla zawzawng leh pathian dang tla sinah ap hen uain tawihtu tla 
zawzawng chu Tophet hâwi hen an nâwm ver lai,” a ti. 

14Hi thuchah sim ding hen LALPA nih hawng ka fialnâk Tophet chu ka kaltâk 

rawh. Ka kal le, Biakin kulh sungah ka va dîr le, 

15LALPA Zeizawng tikho, Israel Pathian nih hawng ka simh mi thu zapi minung 

zawzawng ka simh na, “Ka thusim ngâi duhlo hen nan lung a khung ruangah, 
hi khuapi leh a kiangkam mi khua tênâu lakah rêpnâk zawzawng ka tlungtir lai 
ka ti mi chu ka hawng tlungtir awt, a ti,” ti hen. 

Jeremia 20 

Bâwlpu Pasur Hen Jeremia 
Anna Remlonâk 

1Biakin ah bâwlpu lakah a lian mi Imer fapa bâwlpu Pasur nih chubang thu ka 

sim mi a theih rawh chun, 

2hawng ka vuak ding hen thu a pêk le, thîr chikchîn hen rêng an hawng ka 

khimh le, Biakin ah Benjamin Kulh kawtkâ an ti mi kiang tlûnlei ah an ka siah. 

3A thâituan ah rêng an hawng ka khimh mi hawng ka suah rawh chun a sinah, 

“LALPA nih na min ah Pasur a nan ti lai lo rawh. Min a nan pêk mi chu” Magor-
Misaib” (Munkip Ṭihnungkâi) a nan ti lai rawh. 

4LALPA amah tak nih, ‘Nangmah rangah leh na hâwi tla rang khawmah 

ṭihnungkâi ah ka nan siam awt, mêlma tla nih nâmsâu hen an thah na mi 
zawzawng na muh lai. Juda mi tla chu Babulon lalchem thiltikhonâk tangah ka 
siah na awt; mi zeimaw mi chu sal ah a ram leiah a put na lai le, a dang tla chu 
a thah na lai. 

5An mêlma tla chu hi khuapi mi neih zawzawng tla ka rawktir na lai le, an thil-

le-rî leh neih zawzawng tla, Juda lalchem tla thil siahnâk tiang ka lâktir na lai le, 
Babulon ah ka puttir hep na lai. 

6Pasur, nang khawm na dâwngsung hen an tleih na lai le, Babulon ah an kalpi 

na lai. Chunah chun na thi lai le, na hâwi tla âwkrâwl tamtak na simh mi tla hen 
an vûi na lai,’” a ti. 

LALPA Sinah Jeremia Vûirâmnâk 

7LALPA, na ka perpet le, perpet hen ka um rawh. Kei ngâk hen nang chu na 

chak dauh le, na thiltikhonâk hen na ka neh. Mikip nih an ka nihsanh le, nî tlâk 
hen an ka tluktlak. 

8Thu ka sim kipah “Zângnâwrnâk! Siatnâk!” ti hen ṭap hen âu ding ka suak. 

LALPA, na thuchah ka phuang ruangah zeiliau zawngah nihsanh leh 
zauhnawmh hen ka um. 

9Sikhawmsele, “LALPA hi ka philh lai le, amah min hen thu ka sim lai lo rawh,” 

ka ti awt chun, na thuchah chu mei hâwi hen ka sung thûk tak ah a kâng. Ka ti 
kho ri ka sûm le, sikhawmsele ka derh kho lo rawh. 

10Mikip nih, “Mun kip ṭihnung a kâi rawh! Thuneitu tla sinah kan sim lai!” ti hen 

thu thup an ruat mi ka theih. Ka hâwikawmh ṭha tla khawm nih, niamh hen ka 
um ding mi an ka bawh ko. “Perpet asi kho lai mawh,” asi kho chun, “Kan tleih 
lai le, phû kan lam lai,” an ti. 

11Sikhawmsele, LALPA, nang chu keimah leiah ṭângṭawm mi na si, na chak hen 

na vak le, hawng ka nehsawhtu tla chu an tlawlh lai. Anna dingchang lo ruangah 
mualpho hen an um kumza lai. An ningzaknâk chu zeiliau khawm philh asi lai 
lo! 

12Sikhawmsele, Zeizawng tikho LALPA, rep tak hen mi chu na nik na, an 

thinlung leh an dawnnâk ah zei a um ti na theih. Churuangah ka harsatnâk 
zawzawng chu na sinah ka hawng siah asi. Nangmah nih ka mêlma lakah phû 
na lam mi chu hawng ka muhtir rawh. 

13LALPA sinah la sak ule; LALPA chu sawr u! Misual thiltikhonâk ah nehsawh 

hen um mi chu ruang a suah na. 

14Ka suak ni siatbarh le, ka nu nih hawng ka ring ni chu philh hen um seh! 

15Mipa ngâksia asi! Mipa fa na nei rawh! ti thâwng ka pa rangah simh hen 

lawmhtirtu chu siatbarh hen um seh. 

16Khuaruatnâk neilo thlo hen LALPA nih a râwk mi khuapi hâwi si seh. 

17Ka suak lânah hawng ka thah lo ruangah, zînglei chun nganfâk ruangah ṭap 

hâu theih sele, nî sûn liauah râltuk hâu theih seh. Ka nu sûl chu ka thlân asi lai 
rawh. 

18Zeirangah ka hawng suak êu? Ka san dawngh leiah nawknâk leh 

ngaihsiatnâk mualphonâk cho ma asi awt? 

Jeremia 21 

Jerusalem Neh Hen A 
Um Mi Simkan Asi 

1Juda lalchem Zedekiah nih Malkiah fapa Pasur leh bâwlpu Maaseiah fapa 

Zephaniah chu hi thu deih hen ka sinah a hawng fial na: 

2“Babulon lalchem Nebukadnezar leh a kawrsen tla nih khuapi an hual ruangah 

zângfahtê hen LALPA sinah thu hawng kan sim piak. LALPA nih kan rangah a 
thilchê pakhat tal hawng kan ti piak hen Nebukadnezar chu a kîrtir lai mawh,” 
an ti. 

3Churawhchun LALPA nih ka sinah thu a sim le, ka sinah a hawng fial na mi 

chu LALPA, Israel Pathian nih a sim mi thu chu Zedekiah rangah va simh ding 
hen ka simh na. 

4“Zedekiah, Babulon lal leh a kawrsen tla dotu na kawrsen chu keimah nih ka 

neh awt. Na kawrsen tla râlthuam chu khuapi lâi ah ka pawng lai. 

5Ka chaknâk zawzawng hen, ka thinthawknâk leh ka thinrunhnâk leh ka 

lungsilonâk hen ka nan do awt. 

6Hi khuapi ah um mi zawzawng chu ka thah hep awt; minung khawm ran khawm 

bang cho hen râi ṭihnungkâi lakah an thi lai. 

7Sikhawmsele, nang leh na rianṭuantu tla leh tuknâk lakah thibang tla leh 

pâmnâk leh râi lakah thibang tla chu lal Nebukadnezar leh nangmah thah duhtu 
na mêlma tla kan tleihtir hep na lai. Nebukadnezar nih a nan thah lai. Anih nih 
chun âukhawm an zuah na lai lo, âu tlûn khawmah khua a ruat hen pawi a ti 
ding asi lo. Kei, LALPA nih ka sim asi, a ti,” ti hen. 

8Churawhchun, LALPA nih zapi sinah thu sim ding hen hawng ka simh, “Ngâi 

u! Kei, LALPA nih nungnâk lampi leh thihnâk lampi thîm ding ka nan pêk na. 

9Âuzawng khuapi lakah umtu chu râltuknâk lakah mawh sungvâng leh râi lakah 

mawh an thi lai. Sikhawmsele âuzawng va suak hen tuah khuapi dotu Babulon 
mi tla sinah va a pêktu chu thah an si lai lo; a nungnâk zing zuah asi lai. 

10Hi khuapi hi zuah lo ding hen ka thinlung ah ka ruat mi cho asi lo, râwk dep 

ding hen ka ruat mi asi. Babulon lalchem sinah pêk hen a um lai le, anih nih a 
duah hep lai. Kei, LALPA nih ka sim asi,” a ti. 

Juda Lal Dâwngsung 
Lakah Lâirêlnâk 

11-12LALPA nih Juda lal dâwngsung David thlâk sinah hi thuchah hi sim ding 

hen hawng ka simh: “Kei, LALPA nih ka sim mi thu hi ngâi u. Nisiar hen diknâk 
thilti hi zauh. Perpettu nih a perpet mi chu hum rawh. Na hum lo mi asi chun, 
na thilsual ti ruangah ka thinthawknâk chu mei hâwi hen a alh lai le, mih kho asi 
lai lo. 

13Jerusalem, nang hi tivakuam tlûn ving ah na to le, phâi ngâk a sâng mi lungpi 

hâwi na si. Sikhawmsele ka nan do awt. Nangnih chun, âukhawm nih an do kho 
lo ding hen leh na vêng mi râwk kho lo ding hen na sim. 



1222 

Bawm Common Language Bible Version 
@ 2006 Bangladesh Bible Society  

 
 

 

 

14Sikhawmsele thil na ti mi ruangah ka nan rêp awt. Na lal in ka duah lai le, a 

kiangkam mi zeizawng a kâng ver lai. Kei, LALPA nih ka sim asi,” a ti. 

Jeremia 22 

Juda Lal Dâwngsung Sinah 
Jeremia Thuchah 

1-2LALPA nih Juda lalchem David thlâk in ah va kal hen a lalchem leh rianṭuantu 

tla, leh Jerusalem mi tla chu LALPA thusim ngâi ding hen simh na hawng ka ti: 

3“Repnâk leh diknâk ti ding hen, kei, LALPA nih thu ka nan pêk na asi. Mi perpê 

nih a perpet mi chu hum rawh. Ramdang mi, mi ngâkṭah, numei tla nehsawh 
lah na; hi mun thenhlimh ah hin sualnâk neilo mi tla thah lah na. 

4Ka thupêk ziatê hen thil nan ti chun David thlâk lal sinâk chu a um vima lai. An 

rianṭuantu tla leh an mi tla nih hi lal kawtkâ lakah hin kari leh rang tlûnah chuan 
hen an lût hen an lan lai. 

5Sikhawmsele ka thupêk nan zûl lo mi asi chun, hi lal in hi râwk ding hen thu ka 

nan tiamh na asi. Kei, LALPA nih ka sim asi. 

6“Juda lal in chu kei rangah chun Gilead ram leh Lebanon Tlâng hâwi hen â 

dawh le; sikhawmsele ram lâwng âukhawm umlonâk mun ah ka siam awt. 

7Râwktu ding hen mi tla ka fial na. An reitlung tla an hawng put lai le, sidar thing 

phun dawh tak tla chu an hâu lai le, mei ah an paih lai. 

8“Chu nûnah chun, ramdang mi tamtak nih an pal lai le, zei zia me si hi khuapi 

rokual lakah LALPA nih hi bang hâwi thil a ti aw ti hen anna deih lai. 

9Churawhchun, nan Pathian sinah nan thudântuk nan kal tâk hen pathian dang 

tla sawnh hen a rian nan ṭuan ruangah asi ti hen an sâng lai,” a ti. 

Joahaz Ruangah Jeremia Thuchah 

10Juda mi tla, lalchem Josiah chu ṭappi lah ule, a thihnâk khawm ulh lah u. 

Sikhawmsele a fapa Joahazan kalpi ving mi hawng kîr lo rawh hen, a suaknâk 
ram muh lo rawh ding mi rangah lungfâk tak hen ṭap u. 

11LALPA nih chun Juda lalchem Josiah fapa Joahaz, a pa ruangrûl ah Juda 

lalchem si mi thu a sim, “Hinah mi kîr lo rawh ding hen a kal ving rawh. 

12An kalpinâk ram ah a thi lai le, hi ram hi a muh nawlh lai lo rawh,” a ti. 

Jehoiakim Thu Ruangah 
Jeremia Thuchah 

13Diklo tak hen a in saktu leh zumhkâilo hen kâutirtu; a ram mi minung an 

rianṭuan man pêk lo hen zeikhawm lo hen rianṭuantirtu chu a vânduai asi. 

14“In rokual tak, a tlûn chuanh kardang sung tatak tla siam hen ka sak lai” titu 

chu a vânduai asi. A in chu langawtkawt tla a siam le, sidar thing hen a thuamh 
le, rawng sen a buaih. 

15Sidar thing hen in na sak hen, in dang ngâk hen dawh dauh hen a um mi nih 

lal ṭha dauh ah a nan siam ma? Na pa chu a san tlum tiang lâwm tak hen a um. 
A dik hen a ṭha kumza le, a thilti zawzawng sul-le-lam tluang hen a um. 

16Mipâm tla chu nunsimhnâk ṭha tak a pêk le, an ektê hen ṭha tak hen an zûl. 

Chu chu asi LALPA theihtu umdân chu. 

17Sikhawmsele nangmah kawngkâ cho na ruat le; a sual lo mi rangah na thah 

le, na mi tla chu zângran ko hen na nehsawh na. LALPA nih a sim asi. 

18Churuangah Juda lalchem Josiah fapa, Jehoiakim thu chu LALPA nih a sim 

le, “Âukhawm nih a thihnâk ulh hen ‘Ṭihnung a kâi chiam e! Kawi, ṭihnung a kâi 
chiam e!’ an ti lai lo. Âukhawm amah ṭappi hen, ‘Ka bâwipa! Ka lalchem!’ an ti 
lai lo. 

19A vûinâk zahkâi chu sanatung nih a nûk ving lai le, Jerusalem kulh lênglei ah 

lawnh hen a um lai,” a ti. 

Jerusalem Râwknâk Thu 
Ah Jeremia Thuchah 

20Jerusalem mi tla, Lebanon ah kal ule, âu u, Basan ram ah kal ule, ṭap u; nan 

murui tla neh hen an um ruangah Moab dâng thawk hen âu u. 

21Sul-le-lam tluang tak hen nan um liauah LALPA nih nan sinah thu a sim le, 

sikhawmsele nan ngâi duh lo. Chu tak chu nan dam sung zawngah nan thilti 
asi; LALPA thu rêng nan ngâi duh lai lo. 

22A nan rui natu tla chu thli nih a ranh ving na lai le, nan murui tla chu râltuknâk 

ah an tleih hep na lai, nan khuapi tla chu thilsual nan ti mi tla ruangah ningzak 
leh mualpho hen a um lai. 

23Lebanon tlâng thawk hen lâk mi sidar thing tla lakah him tak hen na dîn le; 

sikhawmsele nunau faring hâwi hen nganfâk nih a nan tlunh tik chun zângfâk 
na ti awt chiam e! 

Jehoiakin Tlûnah Pathian Lâirêlnâk 

24LALPA nih Juda lalchem Jehoiakim fapa lalchem Jehoiakin sinah, “Kei, 

Pathian nung tatak ka si, nang chu, ka kut vawrhlei ah ka min dehnâk pizung 
sikhawm le, kan lît ving lai le, 

25na ṭih mi minung, thah ding hen a nan duhtu tla sinah ka nan pêk awt. Babulon 

ah mi lalchem Nebukadnezar leh a kawrsen tla sinah kan pêk awt. 

26Nang leh na nu chu zângran ko hen sal ah kan kaltir na awt. Nan suaknâk silo 

mi ram ah nan va kal lai le, chunah nan thi vevê lai. 

27Hi ram hi muh ding nan duh thlo lai le, sikhawmsele nan hawng kîr lai lo rawh,” 

a ti. 

28Kei nih, “Lalchem Jehoiakin chu bêl kuai lawnh rawh mi âu nih khawm duhlo 

mi hâwi asi rawh na maw? Zeirangah anih chu a fa tla hen an theih dah lonâk 
ram ah sal ah put ving hen an um le?” ka ti. 

29Aw ram, ram, ram! LALPA thusim hi ngâi rawh: 

30“Hi minung hi a fa tla thlâu na ding leh a mun luahtu umlo rawh ding hen 

mawhtir asi. David mun luahtu dingah Juda ram lâirêltu ding hen thlâk a nei lai 
lo. Kei, LALPA nih ka sim asi,” a ti. 

Jeremia 23 

Mâilei Rang Lungumnâk 

1Lâirêltu tla, a mi tla veihtu leh rektirtu tla tlûnah LALPA lâirêlnâk chu a fâk awt 

chiam e! 

2LALPA Israel Pathian nih a mi tla zauhkhenhtu ah lâirêltu a ruat na mi thu a 

sim mi chu hi hi asi: “Ka mi tla chu nan zauhkhenh na lo le; nan rekrâwitir na 
hen nan nar phin na. Tuah thilsual nan ti mi ruangah kan rêp na awt. 

3Ka mi tla ka rekrâwitir na mi ram thawk hen a um rih mi tla vial chu ka pumh 

na lai le, anmah ram leiah ka kîrpi nawlh na lai. Fa tamtak an nei lai le, cherkhet 
an zan lai. 

4Anmah zauhkhenhtu ding hen lâirêltu tla ka ruat lai. Ka mi tla chu an ningṭih 

hen an lâu lai lo rawh le, rêp khawm ka rêp nawlh na lai lo rawh. Kei, LALPA 
nih ka sim asi,” a ti. 

5LALPA nih, “David thlâk rep tak lakah mi lalchem ka thîm ding mi tik chu a 

tlung rawh. Chu lal nih chun fing tak hen lâi a rêl lai le, dik tak leh rep tak hen 
ram pumpi ah thil a ti lai. 

6Lalchem asi tikah Juda mi tla chu him tak hen an um lai le, Israel mi tla chu 

thlangam tak hen an um lai. Anih chu ‘LALPA kan Ruangsuahnâk’ mawh ‘Lalpa 
kan repnak’ ti asi lai. 

7LALPA nih, “Pathian nung, Aigupta ram ah mi Israel tla suakpitu keimah min 

sâl hen thu anna tiam lo rawh ding mi tik chu a tlung rawh. 

8Chu ngâk chun, Pathian nung, Israel mi tla marlei ram ah mi leh ram dang 

dangah rekrâwi hen um mi tla suakpitu keimah min hen thu anna tiam lehlam 
lai rawh. Churawhchun anmah ram ah an um lai rawh,” a ti. 

Khuavâng Tla Ruangah 
Jeremia Thuchah 

9Ka thinlung â râwk le, ka thir LALPA ruangah, a thu thenhlimh ruangah, uain a 

din tam tuk le, a rî mi hâwi ka si. 

10Ram chu LALPA lakah mi zumhkâilo tla hen a khat; sual tak hen an um le, an 

thiltikhonâk khawm an mang dik lo. LALPA siatbarhnâk ruangah ram nih a tuar 
le, ram ningno tla khawm a châr hep. 

11LALPA nih, “Khuavâng leh bâwlpu tla khawm pathian neilo mi an si; Pathian 

Biakin takah thilsual an ti mi ka tleih na. 

12An kalnâk lampi chu a nâl hen a mûi lai; suih leh bah hen ka siam na lai. An 

lakah siatnâk ka tlungtir awt; an rangah rêpnâk tik a hawng tlung rawh. Kei, 
LALPA nih ka sim asi. 

13Samaria khuavâng tla sualnâk chu ka muh: Baal min hen thu an sim le, ka mi 

tla chu an vâipi na. 

14Sikhawmsele, Jerusalem khuavâng bilik nih an sual khun mi ka muh: 

ṭângdang pawmtâk hen âwkrâwl thu tla an sim; thil diklo ti ding hen mi tla an 
ṭangpi na, Mi âukhawm nih thilsual ti an bâng lonâk ding hen. Kei rangah an 
ṭhatlo zia chu an ektê hen Sodom leh Gomorah mi tla hâwi hen an ṭha lo. 

15“Churuang chun, hi hi kei, LALPA Zeizawng tikho nih Jerusalem ah khuavâng 

tla thu ka sim mi chu asi: Ram pumpi ah pathian lo hen umnâk an zanhtir 
ruangah, an nah khâ ei ding leh tûr din ding ka pêk na lai,” a ti. 

16LALPA Zeizawng tikho nih Jerusalem mi tla sinah, “Khuavâng thusim ngâi lah 

u; lungumnâk diklo hen an khattir na lai. Keimah thusim silo hen anmah thinlung 
thu an simh na mi asi. 

17Ka thu sim ngâi duhlotu tla sinah, nan lakah zeizawng â rêlkhâwng vima lai 

an ti na. Mi lungkhung tla sin kipah siatnâk nih a nan tawngh lai loh,” ti hen an 
simh na. 

18Kei nih, “Hi bang khuavâng tla lakah pakhat khawm nih LALPA nih a thuptê 

hen a ruat mi an theih dah lo. Pakhat khawm nih a thuchah an theih hen an 
theihthiam dah lo, a sim mi thu lakah an nâ an thlîr hen an ngâi duh lo. 

19A thinrunhnâk thlipi leh ruahpi chu misual le lû tlûnah a hawng râng lai, 

20ti ding hen a tum mi a lîm lân lo chu a bâng lai lo. Ni a hawng tlung ding mi 

lakah a mi tla nih fiang tak hen hi hi an theih lai rawh,” ka ti. 

21LALPA nih, “Chubang khuavâng tla chu kei nih ka fial na lo, sikhawmsele an 

kal. Zei thu khawm ka chah na lo, sikhawmsele ka min hen thu an sim. 

22Ka dawn mi thil thup theih na mi sele chu ka thuchah zapi sinah an phuang 

lai le, an thilsual ti tla lêt hen an umdân diklo tla an bângtâk lai. 

23“Kei chu mun kipah um mi Pathian ka si le, munkhat ko ah um mi ka si lo. 

24Ka muh kho lo ding hen âukhawm anna thup kho lo. Tual leh vân mun kipah 

ka um ti nan theih lo ma? 

25Khuavâng tla nih ka min hen âwkrâwl thu an sim le, an mang leiah thuchah 

ka pêk na mi ti hen an sim. 

26Zei tiang riamruam me hi khuavâng tla nih hin ka mi le tla chu an phuak sawm 

mi âwkrâwl thu hen mahlo leikângah an kalpi na awt? 

27An mang thu an sim mi hen ka mi le tla nih an pa tla nih an hawng ka philh 

hen, Baal leikângah an hawng ka hertâk mi hâwi hen an hawng ka philh dep 
ding hen an ruat. 

28Khuavâng mang nei mi chu mang rarâu ko asi ti hen a sim ding asi, 

sikhawmsele ka thu theihtu khuavâng lam chu thuchah zumhkâi tak hen a 
phuang lai. Fapawn leh fâng tahkhiat hen zei mi a ṭha dauh? 

29Ka thuchah chu mei leh tukboh lung neknâk hâwi asi. 

30Chubang khuavâng midang thu lâk hen keimah thuchah hâwi hen simtu chu 

ka do na asi. 

31Chubang khuavâng tla mah thu sim hen, keimah thawk hen mi hâwi hen simtu 

khawm chu ka do na asi. 

32Kei, LAPA nih ka sim mi hi ngâi rawh! Âwkrâwl karo hen an mang thu simtu 

khuavâng chu ka do asi. Anna zûmnâk leh âwkrâwl thu hen ka mi tla chu 
chubang mang thu tla sim hen mahlo leiah an kalpi na. Kei nih kal ding hen ka 
fial na hen thu ka pêk na mi asi lo, ka mi tla rangah ṭangpitu an si lêm lo. Kei, 
LALPA nih ka sim asi,” a ti. 

LALPA Thilrit 

33LALPA nih ka sinah, “Jeremia, ka mi tla lakah minung pakhat nih mawh, 

khuavâng nih mawh bâwlpu nih mawh, ‘LALPA thuchah chu zei me si?’ ti hen 
a nan deih chun, ‘Nang hi LALPA lakah thilrit na si, a lakah mi a nan lawnh awt’ 
ti hen na simh ding asi. 

34Ka mi lakah pakhat nih mawh, khuavâng nih mawh, bâwlpu nih mawh ‘LALPA 

thilrit’ ti thu a mang chun, amah leh a dâwngsung chu ka rêp na awt. 

35Chu ngâk chun mikip nih a hâwi tla mawh a unau tla mawh sinah, ‘A sângnâk 

ah LALPA nih zei a ti? LALPA nih zei a sim?’ an ti lehlam ding asi. 

36Churuangah ‘LALPA thilrit’ ti thu an mang ding asi lo rawh, a san chu âuzawng 

nih a ti mi asi chun ka thuchah chu a sinah thilrit takah ka siam lai. Mi nih an 
Pathian, Pathian nung, LALPA Zeizawng tikho thu chu an râwk. 

37Jeremia nih, khuavâng tla chu, LALPA nih zei hâwi hen an sâng na ne? 

LALPA nih zei a ti?’ ti hen deih na. 

38Ka thupêk an ngâi lo hen ‘LALPA thilrit’ ti thu an mang chun, 

39ka thur ving na lai le, anmah leh an thlâktu tla sinah ka pêk na mi khuapi chu 

ka sinah mi lât takah ka lawnh ving awt. 

40An tlûnah zungzâl ningzaknâk leh mualphonâk philh lo rawh ding mi ka tlungtir 

lai, ti hen simh na,” a ti. 

Jeremia 24 

Theipi Bâwm Panih 

1LALPA nih Biakin tualmâi ah siah mi theipi bâwm panih hawng ka zauhtir. (Chu 

chu Babulon lalchem Nebukadnezar nih Jehoiakim fapa Juda lalchem 
Jehoiakin, Jerusalem ah mi Babulon leiah Juda ruitu tla, mi zungthiam leh 
rianṭuan thiam tla hen munkhat hen an sal ah a kalpi na nûnah mi asi.) 

2Bâwm pakhatnâk chu theipi ṭha a min masa mi siahnâk asi, pakhat dang chu 

theipi ṭhalo ei ding ah a tlâk lo mi siahnâk asi. 

3Churawhchun, LALPA nih ka sinah, “Jeremia, zei na muh?” a ti. Kei nih ka 

sâng le, “Theipi tla, a ṭha mi chu thungâi a ṭha le, a ṭhalo mi chu ei dingah a ṭha 
lo mi,” ka ti. 

4Churawhchun, LALPA nih ka sinah, 

5“Kei, LALPA, Israel Pathian nih Babulon sal ah put hen um mi tla chu theipi ṭha 

hâwi hen ka ngaih na le, ṭhadektê hen ka ti na awt. 

6Ka vêng na lai le, hi ram ah hin ka kîrpi nawlh na lai. Ka dirh nawlh na lai le, 

ka siat nawlh na lai lo; ka phun na lai le, ka phâwi na awt lo. 

7Kei, LALPA ka si ti theih ding duhnâk ka pêk na lai. Churawhchun ka sinah an 

thinlung zawzawng hen an hawng kîr awt rawh ruangah annih chu ka mi le an 
si lai le, kei, an Pathian ka si lai. 

8“Juda lalchem Zedekiah chu a kiangkam ah mi thu thiam tla leh hi ram ah 

Jerusalem ah um mi mawh Aigupta ram ah kal mi tla lakah um rih mi tla chu 
kei, LALPA nih theipi ei ding hen a sia tuktarâi mi hâwi hen ka ti na awt. 

9An tlûnah chubang hâwi rêpnâk chu ka tlungtir lai le, laikulh ah phun kip tla an 

lâu lai. Mi nih an nihsanh na lai le, an pangpi na lai le, an tluktlak na lai, ka 
rekrâwi na mi mun kipah an min ah siatbarh mi an ti na lai. 

10Anmah leh an thlâktu tla ka pêk na mi ram lakah mi chu pakhat khawm âwl lo 

ding hen an tlûnah donâk, pâmnâk leh râi ka tlungtir lai,” a ti. 

Jeremia 25 

Marlei Mi Mêlma 

1Juda lalchem Josiah fapa Jehoiakim a lal mi a kum linâkah, Juda mi thu ah 

LALPA thawk hen thuchah ka tawng. (Chu chu Babulon lalchem Nebukadnezar 
a lal tîr kum asi.) 

2Juda leh Jerusalem mi zawzawng sinah, 

3“Amon fapa Juda lalchem Josiah a lal mi kum leithum thawk hen kum kul leh 

kum thum tusûn ni tiang hen LALPA nih ka sinah thu a sim mi chu pakhat 
khawm relhlo hen kan simh hep na. Sikhawmsele nan ngâi duh lo. 

4LALPA nih a to-aw khuavâng tla hawng fial vima khawmsele an thu nan ngâi 

hen nan âwva lai lo. 

5Nan umdân sual leh nan thilsual ti bâng ding hen a nan simh na. LALPA nih 

nanmah leh an thlâk natu tla nih ting pawt ding hen a nan pêk na mi ram ah nan 
um kumza khonâk ding hen. 

6Pathian dang tla sawnh leh a rianṭuan lo ding leh milem nan siam mi tla sawnh 

hen LALPA thin nan thawktir lo ding hen a nan simh na. LALPA thu ngâi ule 
chu, a nan rêp na lo ding mi. 

7Sikhawmsele, LALPA amah tak nih a thu nan ngâi duh lo mi a sim. Chu ngâk 

hen milem siam hen a thin nan runhtir le, a nan rêp na nâk chu nanmah nih nan 
tlûnah nan tlungtir. 

8“Churawhchun, a thu nan ngâi duh lo ruangah, LALPA Zeizawng tikho nih, 

9‘Marlei mi minung tla zawzawng leh ka to-aw Babulon lalchem Nebukadnezar 

ka fial na awt. Juda leh a ram sungah mi tla leh a kiangkam ah mi phun 
zawzawng tla do ding hen ka hawngpi na awt. Hi phun tla leh a kiangkam ah 
mi tla ka râwk na lai le, sia dep hen ka mâk na lai le, ṭihnungkâi leh lâu khit ding 
hen a um lai. Kei, LALPA nih ka sim asi. 

10An lâwptlonâk leh lâwmnâk hâu leh nupi puai lakah lâwmnâk hâu tla ka rehtir 

lai. An meichêu rangah a hâng an nei lai lo le, fâng khawm a um lai lo rawh. 

11Hi ram pumpi hi râwk dep hen leh lâu kâi rê hen an mâk lai le, a kiangkam ah 

phun tla nih Babulon lalchem chu kum sâwmsarih a rian an ṭuan piak lai. 

12Chu nûnah Babulon mi leh an lalchem chu an sualnâk ruangah ka rêp na awt. 

Chu ram chu ka râwk lai le, sia dep hen ka kaltâk lai rawh. 

13Babulon mi tla chu hi lasuibu ah siatnâk zawzawng rîn mi Jeremia mang hen 

ka sim mi tla chu phun tla ka ṭhih na mi siatnâk zawzawng hen ka rêp na awt. 

14Babulon mi tla chu thil a ti mi lehrûl ka sam lai le, phun zawzawng tla leh lal 

rokual tla nih sal ah an mang na lai,” a ti. 

Phun Tla Tlûnah Pathian Lâirêlnâk 

15LALPA, Israel Pathian nih ka sinah, “Hinah ka thinthawknâk hen a khat mi 

uain hâi a um. Ka nan fialnâk phun zawzawng tla sinah kal le, hi lakah mi hi 
dintir na. 

16An din tik chun, râltuknâk an lakah ka tlungtir awt ruangah, an thinlung a â lai 

le, an hâwr lai,” a ti. 

17Churawhchun, LALPA kut ah mi hâi chu ka lâk le, LALPA nih hawng ka fialnâk 

phun tla chu ka pêk na le, ka dintir na. 

18Jerusalem leh Juda khuapi zawzawng tla an lalchem tla leh ruitu tla hen chu 

lakah mi chu dintir an si, siat leh râwk hen ṭihnungkâi leh lâu rê ding leh an thilti 
liau mi min put hen mi nih siatbarh mi tla an tinâk ding hen. 

19-26Hi hi hâi lakah mi dintu ding tla dang zawzawng rîn mi chu an si: Aigupta 

lalchem, a rianṭuantu tla leh ruitu tla; Aigupta mi zawzawng leh ramdang mi 
zawzawng Aigupta ah um mi; Uz ram ah mi lalchem zawzawng; Philistia khuapi, 
Askelon, Gaza, Ekron, leh Asdod ah mi lalchem zawzawng; Edom, Moab, leh 
Amon mi zawzawng tla; Tura leh Sidon lalchem tla zawzawng; Mediteranian 
ram ah mi, Dedan, Tema, leh Buz khuapi mi lalchem zawzawng; an sam tan mi 
tla zawzawng; Arabia lalchem zawzawng; Ramkaro mi phun lalchem 
zawzawng; Zimri, Elam, leh Media lalchem zawzawng; Marlei mi lalchem tla a 
lâ leh a nâinâk ah mi, a sang vima hen. Phunkip tual tlûnah mi nih chu lakah mi 
chu din ding asi. A dawnghchemnâk ah chu lakah mi chu Babulon lal nih a din 
lai. 

27Churawhchun, LALPA nih ka sinah, “Kei, LALPA Zeizawng tikho, Israel 

Pathian nih an lakah râltuknâk ka tlungtir awt mi ruangah, an rî le luak hen, an 
tlû hen thawk kho lo rê tiang hen din ding hen ka pêk na ti simh na. 

28Na kut lakah mi hâi lâk hen din ding an duh lo chun, hi hâi lakah mi hi nan din 

ngelchel ding asi, LALPA, Zeizawng tikho nih a ti ti hen simh na. 

29Keimah khuapi thawk hen ka râwknâk rian chu ka dawmh awt. Rêp lo hen 

suak ding ma anna ruat? Si rilmâl lo, rêp an si ngelchel lai, tual tlûnah mi 
zawzawng tlûnah râltuknâk ka tlungtir awt ruangah. Kei, LALPA Zeizawng tikho 
nih ka sim asi. 

30“Jeremia, thu ka sim mi zawzawng na va phuang ding asi. Mi tla chu na simh 

na ding asi: ‘LALPA chu vân thawk hen a hâu a suah lai le, vân sâng thawk hen 
khua a hawng rî lai. A mi tla tlûnah a hâu a suah lai le; grep sûrtu tla hâwi hen 
a âu lai. Tual tlûnah mi zawzawng nih an theih lai, 

31tual dawngh tiang hen a rî hâu a thangkhâwk lai. LALPA nih phun tla lakah 

thunawk a nei. Mi zawzawng chu a nik na lai le, misual tla chu a thah na lai. 
LALPA nih a sim asi, a ti. 

32LALPA Zeizawng tikho nih chun siatnâk chu phun tla lakah pakhat khat hen 

a hawng tlungtir lai le, tual khatlei dawnghnâk ah thlipi rokual tak â tîm ti a sim. 

33Chu ni ah chun LALPA nih a thah na mi chu tual khatlei dawngnâk thawk hen 

khatlei tiang rek thu hen anna vawrh phut lai. Âukhawm nih an ulh na lai lo le, 
an lâk hen an vûi na lai lo. Tual churnâk pawng hâwi hen tual tlûnah an rîl phut 
lai. 

34Nannih ruitu tla, ṭap u, nannih ka mi vêngtu tla, hâu fâk hen ṭap u! Ulh ule, 

valei lakah rîl u. Nanmah an thah na ding mi tik a tlung rawh, dawrâ chal tla 
hâwi hen thah nan si lai. 

35Nan rangah suaknâk lampi a um lai lo. 

36-37LALPA nih a thinthawknâk hen nan phun tla a râwk ruangah leh thlangam 

hen nan umnâk ram chu râwk hen mâk asi ruangah, nan rûm le, lungfâk tak 
hen nan ṭap. 

38Chakeibaknei nih a pûk a kaltâk mi hâwi hen, LALPA nih a mi tla chu a kaltâk 

na rawh. LALPA thinthawknâk leh râltuk ṭihnungkâi nih nan ram chu ramkaro 
ah a siam. 

Jeremia 26 

A Thurêl Ding Hen Jeremia 
An Hawngpi 

1Josiah fapa Jehoiakim Juda lalchem asi mi hun sâwtlotê ah, LALPA nih ka 

sinah, 

2“Zapi minung Juda khuapi thawk hen chunah Pathian sawnh ding hen hawng 

mi tla sinah, sim ding hen thu ka nan pêk mi zawzawng Biakin kulh sungah va 
dîr le, phuang rawh. Zeikhawm relh lah. 

3Mi nih an ngâi hen an umdân an lêt lai rawh. An lêt mi asi chun, an thilsual ti 

zawzawng ruangah siatnâk an tlûnah tlungtir ding ka tum mi thu ah ka thinlung 
ka lêt lai,” a ti. 

4LALPA nih mi zapi sinah thusim ding hen hawng ka simh, “Kei, LALPA nih, ka 

sîntirnâk thu ka nan pêk na mi zûl hen leh, 

5ka to-aw khuavâng tla nan sinah ka hawng fial lemang na mi thu ngâi hen ka 

thu nan zûl ding asi. An thusim nan zûl dah lo. 

6Ka thu nan ngâi lo nget mi asi chun, hi Biakin hi Siloh ah ka ti mi hâwi hen ka 

ti lai le, laikulh phun zawzawng nih a min ah siatbarh mi khuapi an ti lai,” a ti. 

7Hi bang thu zawzawng Biakin ah ka sim mi tla chu bâwlpu tla leh khuavâng tla 

leh mi zapi zawzawng nih an theih le, 

8LALPA nih sim ding hen thu hawng ka pêk mi ka sim lîm kâ hen an ka tleih le, 

an âu, “Hi ruang hin nang chu thah ding mi na si! 

9Zeirangah hi Biakin hi LALPA min hen Siloh hâwi asi lai le, khuapi khawm a 

râwk lai le, a sungah pakhat khawm an um lai lo, na ti zia?” an ti. Churawhchun 
zapi minung tla chu ka kiang an hawng khat zat. 

10Juda ruitu tla nih chu hâwi thil a hawng um mi an theih rawh chun, lal in ah mi 

chu mawhsareh hen Biakin ah an hawng kal le, Kulh Kawtkâ Thar mun an 
hawng luah. 

11Churawhchun, bâwlpu leh khuavâng tla nih ruitu tla leh zapi tla sinah, “Hi 

minung nih hin kan khuapi râwk ding hen a sim ruangah thi tlâk asi. Nanmah 
nâ ngelchel hen nan theih,” an ti. 

12Churawhchun, kei nih, “Hi Biakin leh hi khuapi râwk ding hen thu ka sim mi 

nan theih mi chu LALPA nih sim ding hen hawng ka fial mi asi. 

13Nan umdân tla, thil nan ti mi tla nan lêt hen LALPA nan Pathian lakah ê-aw 

nan ngâi ding asi. Chu hâwi nan ti mi asi chun, nan tlûnah siatnâk ka hawng 
tlungtir awt a ti mi thu ah a thinlung a lêt lai. 

14Kei lam chu nanmah thu thu hen ka um! Dik leh ṭha nan ti zia zawng hen 

hawng ka ti ko u. 

15Sikhawmsele hi hi theih u: hi simhkannâk hi an pêk na ding hen LALPA nih 

hawng ka fial mi asi ruangah nan ka thah mi asi chun, nannih leh hi khuapi ah 
um mi tla chu sual neilo mi thahtu misual nan si lai,” a ti. 

16Churawhchun ruitu leh zapi tla nih, bâwlpu leh khuavâng tla sinah, “Hi minung 

hi LALPA kan Pathian min hen kan sinah thu a sim ruangah thah ding asi lo,” 
an ti. 

17Churawhchun upa lakah zeimaw mi tla an dîr le, mi zapi an hawng a pûm mi 

tla sinah, 

18“Hezekiah Juda lalchem asi liauah, Moreseth ah mi khuavâng Mikah nih 

LALPA Zeizawng tikho thusim chu zapi tla sinah a sim, ‘Zion chu phâisen nâwn 
mi hâwi asi lai le, Jerusalem chu thilsia pawng mi asi lai le, Biakin tlâng chu 
thingmun asi lai,’ a ti. 

19Lalchem Hezekiah leh Juda mi tla nih Mikah chu an thah lo. Chu ngâk hen 

Hezekiah nih LALPA chu a ṭih le, dâwt lawh hen a um. LALPA nih an tlûnah 
siatnâk ka hawng tlungtir awt ti hen a sim mi chu a lêt rawh. Tu hin mah lakah 
siatnâk lam kan tlungtir awt,” an ti. 

20(Minung pakhat dang, Keriath Jearim ah mi Semaiah fapa Uriah a um le, 

LALPA min hen khuapi leh phun tla râwk ding mi thu Jeremia hâwitê hen simtu 
a um. 

21Lalchem Jehoiakim leh a kawrsen tla leh a rianṭuantu tla nih Uriah thusim chu 

an theih le, lalchem nih thah ding a awt. Sikhawmsele Uriah nih chu chu a theih 
le, a ṭih ruangah a tek le, Aigupta ah a kal ving. 

22Lalchem Jehoiakim nih Akbor fapa Elnathan leh midang tla Uriah tleih ding 

hen Aigupta ah a fial na. 

23Lalchem Jehoiakim sinah an hawngpi le, anih nih chun a thah le, zatlâng 

vûinâk mun ah a ruak chu an lawnh.) 

24Sikhawmsele, ṭangpitu Saphan fapa Ahikam ka nei ruangah zapi tla sinah pêk 

hen thah hen ka um lo. 

Jeremia 27 

Jeremia Nih Chawchal 
Ngâwngbah Â Bah 

1Josiah fapa Zedekiah Juda lalchem asi nûn sâwtlotê ah LALPA nih ka sinah, 

2savun ri leh thing ngul liangbat na ngâwng ah bah ding hen siam hawng ka ti. 

3Churawhchun, LALPA nih ka sinah, Jerusalem ah mi lalchem Zedekiah zauh 

ding hen an ram ruangrûl ah um mi tla theih hen hawng mi tla Edom, Moab, 
Amon, Tura leh Sidon lalchem tla sinah thuchah thanh na ding hen hawng ka 
simh. 

4LALPA, Zeizawng tikho, Israel Pathian nih a thusim chu an lalchem tla simh 

na ding hen thu pêk na hawng ka ti: 

5“Ka thiltikhonâk rokual leh ka chaknâk hen laikulh, minung leh ramsa tual 

tlûnah um mi zawzawng chu ka siam na le; âutal ka thîm na mi chu ka pêk. 

6Babulon lalchem Nebukadnezar ka to-aw thiltikhonâk tangah phun zawzawng 

tla siahtu chu ka si le, ramsa tla tiang amah rianṭuantu ah ka siam. 

7A phun tlûknâk tik a tlung lân lo chu phun zawzawng tla nih amah leh a fapa 

leh a tupa rian an ṭuan lai. Churawhchun a phun nih phun thiltikho tak leh 
lalchem rokual tak tla rian an ṭuan lai. 

8“Sikhawmsele zei phun tal mawh zei lalram tal nih a dân a zûl lo chun, 

Nebukadnezar ka râwk dep lân lo chu, chu phun chu râltuknâk, pâmnâk leh râi 
hen ka rêp na awt. 

9Nan khuavâng tla mawh, mâilei ding mi thusimtu âuzawng, mang manhtu leh 

mithi thlarau kawhtu leh mitleh dâwithiam tla thu ngâi lah u. Chubang zawng tla 
nih chun Babulon lalchem sinah a pêk lo ding hen an simh na. 

10Nan ram thawk hen ram lât takah kalpi ving nan si ding hen an perpet na mi 

asi. Ka nan suah ving na lai le, nan vei dep lai. 

11Sikhawmsele, zei phun tal Babulon lalchem sinah a pêk hen a rianṭuan piaktu 

chu, chu ram ah chun ka umtir lai le, phâisen a nâwn lai le, chunah khua a sâ 
lai. Kei, LALPA nih ka sim asi,” a ti. 

12Juda lalchem Zedekiah sin khawmah chu hâwi thu chu ka sim, “Babulon 

lalchem sinah a pêk le, amah leh a mi le rianṭuan le, na nung lai. 

13Zeirangah nang leh na mi tla chu râltuknâk leh pâmnâk mawh râi lakah nan 

thi êu lai? Zei phun zawng Babulon lalchem sinah a pêk lo mi chu a sinah 
LALPA thusim a hawng tlung lai. 

14A sinah va a pêk lo ding hen an simh natu khuavâng tla thu chu ngâi lah u. 

An perpet na mi asi. 

15LALPA nih chun amah fial mi an si lo zia leh amah min hen âwkrâwl thu nan 

sinah an sim mi asi a ti. Churuang chun nannih leh khuavâng chubang âwkrâwl 
thu an simh natu chu an nar ving na lai le, thah hen nan um lai,” a ti. 

16Churawhchun, zapi minung leh bâwlpu tla chu LALPA thusim chu ka simh na: 

“Biakin ah mi thil-le-rî Babulon ah mi chu an hawng kîrpi tuan lai ti hen simtu 
khuavâng tla thu chu ngâi lah u. Nan sinah âwkrâwl thu an sim mi asi. 

17An thu ngâi lah u! Babulon lalchem sinah a pêk ule, nan nung lai! Zeirangah 

hi khuapi hi nâwmpawng asi êu lai? 

18Khuavâng tak an si hen ka thuchah simtu an si chun, Biakin ah mi leh lal in 

ah mi thil-le-rî Babulon ah kalpi lo ding hen kei, LALPA, Zeizawng tikho sinah 
hawng ka deih na seh me,” a ti. 

19-20(Lalchem Nebukadnezar nih Juda lalchem Jehoiakim fapa Jehoiakin leh 

Juda leh Jerusalem ah ruitu tla a kalpi na liauah tung tla, dâr mâihûm, leh kari 
tla leh Biakin thil-le-rî tla chu a mâk.) 

21“Jerusalem ah lal in ah mi leh Biakin ah mi thil-le-rî mâk mi thu, kei, LALPA 

Zeizawng tikho, Israel Pathian nih ka sim mi chu ngâi u. 

22Anmah ka âwva na lân lo chu Babulon ah kalpi hen an um lai le, chunah chun 

an um lai. Churawhchun, ka kîrpi nawlh na lai le, hi mun ah hin ka umtir nawlh 
na lai. Kei, LALPA nih ka sim asi,” a ti. 

Jeremia 28 

Jeremia Leh Khuavâng Hananiah 

1Juda lalchem Zedekiah chu a lal kum a kum linâk kum a thla nga nakah Azur 

fapa khuavâng Hananiah Gibeon khua mi nih Biakin ah thu hawng ka simh. 

2Bâwlpu tla leh zapi mâika ah LALPA Zeizawng tikho, Israel Pathian nih thu a 

sim mi hawng ka simh: “Babulon lalchem thiltikhonâk chu ka râwk rawh. 

3Kum nih sungah lalchem Nebukadnezar nih Biakin ah mi thil-le-rî Babulon ah 

a put mi chu a ektê hen hi mun ah ka hawng kîrpi nawlh lai. 

4Juda lalchem Jehoiakim fapa Jehoiakin khawm Juda mi zawzawng Babulon 

ah sal ah kal mi tla hen ka hawng kîrpi nawlh lai. Asi, Babulon lalchem 
thiltikhonâk chu ka râwk lai. Kei, LALPA nih ka sim asi,” a ti. 

5Churawhchun bâwlpu leh mi zapi Biakin ah dîr mi zawzawng mâika ah 

Hananiah sinah thu ka sim: 

6“A chê a! Hi hi LALPA nih a ti ding ka lungum! Babulon thawk hen Biakin ah 

mi thil-le-rî zawzawng leh mi zapi tla tleih hen an kalpi na lai na ti mi chu asi 
ngelchel lai ti ka lungum. 

7Sikhawmsele, na sinah leh zapi minung sinah ka sim mi hi ngâi. 

8Khuavâng tla, nangmah leh keimah lânah simtu tla khawm nih râltuknâk, 

pâmnâk leh râi tla chu phun tamtak leh lalram thiltikho tak tlûnah hawng tlung 
ding hen an simkan rawh. 

9Sikhawmsele, khuavâng thlangamnâk thu simkantu chu a simkan mi dik tak 

hen a hawng tlung tik cho ah LALPA nih a fial mi khuavâng tak asi ti pawm kho 
asi lai,” a ti. 

10Churawhchun, Hananiah nih ka ngâwng ah mi liangbat chu a lâk le, a khiak 

dip le, 

11mi zapi mâika ah: “LALPA nih chun, lalchem Nebukadnezar nih phun 

zawzawng ngâwng ah liangbat a bah mi chu hi hâwi hen a khiak lai; hi hi kum 
nih sungah a ti lai,” a ti. Churawhchun ka kaltâk rawh. 

12Hi nûnah hin LALPA nih ka sinah, 

13Hananiah sinah kal hen thu va sim ding hen hawng ka simh: “LALPA nih thing 

liangbat chu na khiak kho lai, sikhawmsele chu ruangrûl ah thîr liangbat a siah 
awt. 

14LALPA, Zeizawng tikho, Israel Pathian nih thîr liangbat chu chubang phun 

zawzawng tla tlûnah ka siah lai le, Babulon lalchem Nebukadnezar rian an ṭuan 
lai. LALPA nih ramsa tiang khawm nih Nebukadnezar rian an ṭuan lai,” a ti. 

15Churawhchun Hananiah chu hi hi ka simh le, “Hananiah, ngâinik! LALPA nih 

a nan fial mi asi lo, hi zapi minung rangah âwkrâwl thu na lungtir na mi asi. 

16Churuangah LALPA amah ngelchel nih a nan kaltâk awt ti a sim. Zapi minung 

tla chu LALPA lakah hel ding hen na simh na ruangah hi kum a vei lânah na thi 
lai,” ti hen thu dang a simh. 

17Chu kum a thla sarihnâk ah Hananiah chu a thi rawh. 

Jeremia 29 

Babulon Ah Mi Juda Tla Sinah 
Jeremia Lasuikuat 

1Bâwlpu tla, khuavâng tla, zapi ruitu tla leh Nebukadnezar nih Jerusalem ah mi 

Babulon ah sal ah a put na mi tla zawzawng sinah lasuikuat ka rîn. 

2Lalchem Jehoiakin, a nu, lal in ah rianṭuantu tla, Juda leh Jerusalem ah mi ruitu 

tla, rianṭuan thiam leh zungthiam tla, sal ah an put na nûnah ka rîn mi asi. 

3Chu lasuikuat chu Saphan fapa Elasah leh Hilkiah fapa Gemariah, Juda 

lalchem Zedekiah nih Babulon lalchem Nebukadnezar sinah a fial na mi sinah 
ka pêk na. Hi hâwi hen a sim: 

4“LALPA, Zeizawng tikho, Israel Pathian nih Jerusalem ah mi Nebukadnezar 

nih Babulon ah put na ding hen a siang na mi zawzawng sinah thu a sim: 

5‘In tla sak ule, um u. Dûm tuah ule, chunah nan chîng mi chu ei u. 

6Nupi pasal a umh ule, fa tla nei u. Churawhchun fa tla an nei kho bâk ding hen 

nan fa tla khawm umhtir na u. Zûk leikâng silo hen nan pung ding asi. 

7Sal tâng ding hen ka nan kaltir na mi khuapi ṭhatnâk ding hen ṭuan u. Anmah 

ruangrûl ah ka sinah thlacham u, an sul-le-lam a tluang ruangah nannih khawm 
nan sul-le-lam a tluang lai. 

8Kei, LALPA, Israel Pathian nih khuavâng nan lakah um mi mawh midang âutal 

mâilei thu ka sim kho titu perpet hen nan um lo ding hen ka nan simhkan na 
asi. An mang tla khawm ngâi piak lah na u. 

9Ka min hen âwkrâwl thu a nan simh na mi asi. Kei nih ka fial na mi asi lo. Kei, 

LALPA nih ka sim asi, a ti. 

10“LALPA nih, ‘Babulon ah tângnâk kum sâwmsarih a tling rawh chun, ka nan 

ruat na mi ka langh lai le, in leiah an kîrpi na ding hen thu ka tiam mi ka 
theihkumza lai. 

11Nan rangah ka thiltum tla siat leh râwknâk um lo hen sul-le-lam tluang tak hen 

kalpi kan tum na mi leh mâilei ah nan lungum mi thu lakah an kalpi na ding ka 
tum mi thu chu keimah cho nih ka theih. 

12Churawhchun nan hawng ka auh lai rawh. Nan hawng hen ka sinah thla nan 

cham lai le, kei nih kan sâng na lai. 

13Nan thinlung zawzawng hen nan hawng ka hâwl ruangah nan ka hâwl tik chun 

nan ka tawng lai. 

14Asi, nan ka tawng lai le, nan ram ah ka nan umtir nawlh na lai. Ka nan 

rekrâwitir na nâk ram leh munkip thawk hen ka nan pumh na lai le, sal ah kan 
kal tâktir na mi ram ah kan kîrpi nawlh na lai. Kei, LALPA nih ka sim asi,’ a ti. 

15“Babulon ah LALPA nih khuavâng tla hawng kan pêk nan ti. 

16David nih lâi a rêlnâk lalram ah lâirêltu lalchem leh chu khuapi ah mi minung 

tla, nan unau tla nan sinah sal ah put hen um lo mi thu LALPA nih a sim mi chu 
ngâi u. 

17LALPA, Zeizawng tikho nih, ‘Râltuknâk, pâmnâk leh râi ka tlungtir le, theipi ei 

ding tlâk lo a ngêt mi hâwi hen ka siam awt. 

18Râltuknâk, pâmnâk leh râi hen ka ṭhâwl na lai le, laikulh phun zawzawng tla 

nih chu chu an muh lai le, an lâu lai. Ka rekrâwitir na mi mun kipah chubang 
hâwi hen an lakah thil a hawng tlung mi ruangah an lâu lai. Mi nih an 
zauhnawmh lai le, an min ah siatbarh mi tla an ti lai. 

19Ka to-aw khuavâng mang hen thu ka chah na mi an zûl duh lo ruangah chu 

chu an lakah a tlung lai. A ngâi ding an duh loh. 

20Babulon ah sal ah kan kaltir na mi zawzawng tla, kei, LALPA nih thu ka sim 

mi hi ngâi u,’ a ti. 

21“LALPA, Zeizawng tikho Israel Pathian nih Kolaiah fapa Ahab leh Maaseiah 

fapa Zedekiah a min hen âwkrâwl thu an simh natu thâwngthâng a sim. Anih 
nih chun Babulon lalchem Nebukadnezar thiltikho tak, nan mitmuh ah thah natu 
ding mi kutah a pêk na ding mi thu a sim. 

22Jerusalem a mi Babulon leiah sal ah put hen um mi tla nih âu tlûnah mawh 

siatbarh an duh lai le, ‘Babulon lal nih a nung hen a rawh na mi Zedekiah leh 
Ahab hâwi hen LALPA nih an ti na seh an ti lai!’ 

23LALPA min hen âwkrâwl thu an sim le, LALPA min hen sual ṭihnungkâi ti hen 

ṭângdang an pawmtâk ruangah, hi hi an thihnâk ding chu asi. Hi hi LALPA duhlo 
kâng asi; thil an ti mi a theih na hen anmah lakah anih chu theihtu asi. LALPA 
nih a sim,” a ti. 

Semaiah Lasuikuat 

24-25Nehelam ah mi Semaiah nih amah min hen Jerusalem ah um mi zawzawng 

leh Maaseiah fapa bâwlpu Zephaniah sinah leh bâwlpu dang tla zawzawng 
sinah lasui kuattu rangah LALPA zeizawng tikho Israel Pathian nih thuchah 
hawng ka pêk. Hi lasuikuat lakah hin Zephaniah sinah Semaiah nih hi hâwi hen 
a rîn: 

26“LALPA nih Jehoiada ruangrûl ah bâwlpu ah a nan siam le, tu chun nang chu 

Biakin ah hotu chem na si rawh. Mi â tla, khuavâng telê â siam mi thîr chikchîn 
hen a ngâwng ah khih mi tla zauhkhenh chu na rianṭuan asi. 

27Zeirangah Anathoth mi Jeremia khuavâng hâwi hen mi zapi sinah thu simtu 

sinah na ti lo zia? 

28Babulon ah sal ah tâng mi tla sinah hun sâwt tak nan tâng lai le, in tla nan sak 

lai le, nan um lai le, dûm tla nan tuah lai le, nan chîng mi chu nan ei lai ti hen a 
simh na ruangah a bâng ding asi,” a ti. 

29Zephaniah nih ka sinah lasuikuat chu a rêl le, 

30churawhchun LALPA nih ka sinah, 

31-32Semaiah thâwngthâng chu Babulon ah sal tâng mi zawzawng sinah kuat 

ding hen hawng ka simh: “Kei, LALPA nih, Semaiah leh a thlâk tla chu ka rêp 
na awt. Keimah nih fial lo hen khuavâng hâwi hen thu a sim ruangah leh 
âwkrâwl thu a nan lungtir na ruangah. Nan lakah thlâk a nei lai lo. Ka lakah hel 
ding hen mi tla a simh na ruangah ka mi le tla rangah thil ṭha ka ti ding mi chu 
muh ding hen a dam lai lo. Kei, LALPA nih ka sim asi,” a ti. 

Jeremia 30 

A Mi Le Tla Sinah LALPA Thusim 

1LALPA, Israel Pathian nih ka sinah, 

2“Ka mi Israel leh Juda tla ka dirh nawlh na ding mi tik chu a tlung rawh ruangah, 

3thu ka nan simh mi zawzawng lasuibu ah rîn rawh. An thlâktu tla sinah ka pêk 

na mi ram ah ka kîrpi nawlh na lai le, chu mun chu anna ting nawlh lai. Kei, 
LALPA nih ka sim asi,” a ti. 

4LALPA nih Israel leh Juda mi tla sinah thu a sim: 

5“Ningṭih âu hâu leh lâu hâu, thlangamnâk silo mi ka theih. 

6Tuah dawn le ruat nik! Mipa nih fa a ring kho ma? Chu hâwi asi mi chu 

zeirangah mipa kip nih nunau nganfâk mi hâwi hen an paw an kut hen an 
dawmh mi ka muh ne? Zeirangah mikip an dâng rê? 

7Ni ṭihnungkâi tak; ni dang hen tahkhiat kho lo rê mi ka mi le tla rangah hamhnâk 

tik a hawng tlung rawh, sikhawmsele, a thibang chu an um lai,” a ti. 

8LALPA, Zeizawng tikho nih: “Chu ni a hawng tlung tik chun, an ngâwng ah mi 

liangbat chu ka khiak lai le, an rêngkhimh ka sût piak na lai le, ramdang mi sal 
an si lai lo rawh. 

9LALPA, an Pathian keimah rianṭuan hen David thlâk lal ah ka siam mi rian an 

ṭuan dauh lai rawh. 

10“Ka mi tla ṭih lah u; Israel mi tla, lâu lah u. Ram lât tak sal ah nan tângnâk ram 

ah mi chu ruang ka nan suah na awt. In leiah hawng kîr hen thlangam tak hen 
nan um lai le; him tak hen kan umtir na lai le; âukhawm nih an lâutir na lai lo 
rawh. 

11Nan sinah ka hawng lai le, ruang ka nan suah na lai. Ka nan rekrâwitir na mi 

ram ah phun zawzawng tla ka veih na lai le, sikhawmsele nannih lam chu ka 
nan veih na lai lo. Rêp lo hen ka nan suah na ding asi lo. sikhawmsele ka nan 
rêp na tik chun, ṭhat ka lawh lai. Kei, LALPA nih ka sim asi,” a ti. 

12LALPA nih a mi tla sinah, “Nan liam mâ tla chu damh kho asi lo, Nan mâ tla 

khawm damh kho asi lo. 

13Nannih zauhkhenhtu ding pakhat khawm an um lo, nan mâ tla damhnâk ding 

zeikhawm a um lo, nan rangah dam ding hen lungumnâk a um lo. 

14A nan dâwt natu zawzawng nih a nan philh na rawh; nannih rerêng an 

sunhsak na lo rawh. Mêlma hâwi hen ka nan do na; nan sualnâk a tam tuk 
ruangah leh nan ṭhatlonâk a fâk tuk ruangah nan rêpnâk khawm a fâk khun. 

15Nan mâ ruangah vûirâm lah rawh u, nan rangah damhnâk a um lêm lo. Nan 

sualnâk a tam hen nan ṭhatlonâk a fâk tuk ruangah hi hâwi hen kan rêp na mi 
asi. 

16Sikhawmsele, tuah a nan veih natu tla chu veih hen an um lai le, nan mêlma 

tla zawzawng chu sal ah put hen an um lai. A nan nehsawh natu zawzawng chu 
nehsawh hen an um lai le, a nan rûn natu chu rûn hen an um lai. 

17Nan mêlma tla nih ‘Zion chu lawnh asi rawh; âukhawm zauhkhenhtu an um lo 

rawh, ti menza na khawmsele; kan damh nawlh na lai le; nan liam mâ tla ka 
damh lai. Kei, LALPA nih ka sim asi,” a ti. 

18LALPA nih, “Ka mi le tla chu an ram ah ka umtir nawlh na lai le, dâwngsung 

khur kip tlûnah khua ka ruat lai le; Jerusalem leh a lal in tla ka dirh nawlh lai. 

19Chunah mi zapi um mi nih chun, sawrnâk la an sak lai le; lâwm hen an âu lai. 

Ka malsâwmnâk hen ka pungtir na lai le, ka malsâwmnâk hen zahkâi tak hen 
ka siam na lai. 

20A lânah mi phun thiltikhonâk ka pêk na hen bir tak hen ka siam nawlh na lai 

le; anmah nehsawhtu tla zawzawng chu ka rêp na lai. 

21-22An lâirêltu chu anmah phun thawk hen an hawng lai le, an lal tla khawm 

anmah minung thawk hen an hawng lai. Ka sâwm tikah ka sinah a hawng lai, 
sâwm silo mi tla chu an hawng ngam awt mazei? Annih chu ka mi tla an si lai 
le, kei chu an Pathian ka si lai. Kei, LALPA nih ka sim asi,” a ti. 

23-24LALPA thinthawknâk chu thlipi, thli chawp tak misual tla lû tlûnah râng ding 

mi chu asi. Ti ding hen a tum mi a lîm lân lo chu a dawng lai lo. Ni a hawng 
tlung ding mi lakah, a mi tla nih chu chu fiang tak hen an theih lai rawh. 

Jeremia 31 

Israel In Leiah A Kîrnâk 

1LALPA nih, “Israel phun zawzawng Pathian ka si ding mi leh ka mi tla an si 

ding mi tik chu a tlung rawh. 

2Thihnâk thawk hen suak mi tla sinah ramkaro ah khuaruatnâk ka langh. 

3Israel mi tla nih din ding an duh thlo liauah lât tak thawk hen an sinah ka langh. 

Israel mi tla, ka nan dâwt kumza na; churuang chun ka dâwtnâk dawnglo chu 
nan sinah ka langh kumza lai. 

4Veikhat chu ka nan dirh nawlh na lai. Veikhat chu nan khuang tla put hen lâwm 

hen nan lâm nawlh lai. 

5Veikhat chu Samari tlâng ah grep nan phun nawlh lai le, a phuntu tla nih grep 

a rah mi chu an ei nawlh lai. 

6Asi, vêngtu nih Efraim tlâng ah, ‘LALPA, kan Pathian sinah Zion tlâng ah kan 

kâi lai, ti hen âu ding mi tik chu a tlung rawh,” a ti. 

7LALPA nih, “Phun zawzawng lakah phun rokual chem Israel rangah lâwm hen 

la sak u. A vei bang, LALPA nih a mi tla ruang a suah na rawh ruangah sawrnâk 
la sak u. 

8Marlei thawk hen ka hawngpi na lai le, tual dawnghnâk ah mi chu ka pumh na 

lai. Mitchâw leh kekhêng tla, nunau a râi mi leh fa a ring awt mi tla anmah tla 
sinah an hawng bâk lai. Phun rokual tak an hawng si lai. 

9Ka mi tla chu ṭap bû leh thlacham bû hen ka kîrpi na lai. Tinungva leiah suih 

bah umlonâk lam tluang ah ka kalpi na lai. Israel tla lakah chun pa hâwi ka si 
le, Efraim lam chu ka fa upachem asi,” a ti. 

10LALPA nih, “Phun tla, ka thu ngâi u, ka thu tla chu tiva kap lât takah va phuang 

u. Ka mi tla chu ka rektir phin na le, sikhawmsele ka pumh nawlh na lai le, 
dawrâpu nih a dawrâ rual a vêng na mi hâwi hen ka vêng na lai. 

11Israel mi tla chu an tângnâk ah mi ka suah na le, phun chak tak lakah mi ruang 

ka suah na. 

12Zion tlâng ah an hawng kal lai le, lâwm hen la an sak lai, ka thilpêk fâng leh 

uain, oliv sariak, dawrâ rual leh ranrual tla lakah anna lâwm lai. Dûm 
tikhurchawh hen châwm mi hâwi an si lai le, an herh mi zawzawng an nei lai. 

13Churawhchun nungâk tla chu lâwm hen an lâm lai le, upa, ngâksia leh tar 

anna lâwm lai. Annih tla chu thla ka ngamh na lai le, an ngaihsiatnâk chu 
lâwmnâk ah ka changtir lai le, an thinlung fâknâk chu lâwmnâk ah ka changtir 
lai. 

14Bâwlpu tla chu ei ding cherkhet hen ka khimtir na lai le, ka mi tla chu an 

thilherh zawzawng hen an lung ka âwitir na lai. Kei, LALPA nih ka sim asi,” a ti. 

Israel Tlûnah LALPA Khuaruatnâk 

15LALPA nih, “Ramah ah lungfâk tak hen ṭap hâu theih hen a um. Rakil chu a 

fa tla an um lo rawh ruangah a ṭap le, a thla a ngam kho lo. 

16Na ṭap mi bâng le, na mitthli nâwt. Nan fa tla rangah thil nan ti mi zawng tla 

chu lâwmman pêk lo hen a um lai lo le, mêlma ram a mi an hawng kîr nawlh lai. 

17Nan mâilei ding mi lakah lungumnâk a um; nan fa tla in leiah an hawng kîr 

nawlh lai. Kei, LALPA nih ka sim asi. 

18Israel mi tla nih, ngaihsiat bû hen, ‘LALPA, ramsa a ngam lo mi hâwi kan si 

le, sikhawmsele ê-aw ngâi ding hen na hawng kan sîntir an ti mi ka theih. Hawng 
kan kîrtir nawlh le, nang LALPA kan Pathian sinah kîr ding hen kanna tîm rawh. 

19Nangmah lakah mi chu kâng dang leiah kanna her le, sikhawmsele sâwtlotê 

ah hawng kîr ding kan duh. Na kan rêp nûn chun, lungzûr tak hen kan lû kan 
thlâi thlo. Kan ngâksia liauah thilsual kan ti ruangah ningzakkâi leh mualpho 
hen kan um, an ti. 

20“Israel, nang chu ka fapa duh chem, ka nan dâwt chem mi na si. Na min ka 

sim kipah ka nan dâwt mi ka dawn tâwn. Na sinah ka thinlung a um le; khua ka 
ruat lai. 

21Theihtirnâk siam le, lampi singsiah; na mâknâk ram ah lampi hâwl nawlh. 

Israel mi tla hawng kîr u, nan mâk mi khuapi tla ah nan in ah hawng tlung u. 

22Lungnâk neilo mi tla, zeitiang riamruam me nan zenh awt? Nunau nih mipa a 

hum dân a dang mi hâwi hen thil zeimawh ka siam mi chu ka thartir le ka 
dangtir,” a ti. 

Mâilei Ah Pathian Mi Tla 
Sul-le-lam Tluangnâk 

23LALPA, Zeizawng tikho, Israel Pathian nih, “Mi zapi tla an ram ah ka umtir 

nawlh na tikah chun, Juda ram ah leh a khuapi tla ah veikhat chu, ‘LALPA nih 
a umnâk mun thenhlimh Jerusalem Tlâng thenhlimh chu malsâwm seh,’ an ti 
nawlh lai. 

24Mi tla chu Juda ram ah leh a khuapi tla ah an um lai le, chunah chun phâisen 

nâwntu tla leh dawrâ vêngtu an ranrual hen an um lai. 

25A dî mi tla leh a sungvâng hen a uai mi tla chu buh hen ka khimtir hen ka 

panhlâutir na lai. 

26Chu tikah mi le tla nih, ‘Ka it le, panh ver hen ka thawk,’ an ti lai. 

27Kei, LALPA nih, Israel ram leh Juda ram chu mi zapi leh ran tla hen ka khattir 

na awt ka ti mi tik chu a tlung rawh. 

28Phâwi hen, siat phin hen, lawnh ving hen, veih ving hen, râwk dep na ding ka 

tum thlir na mi hâwi hen, anmah phun ding leh dirh ding ka tum thlir awt. 

29Chu chu a hawng tlung tik chun mi tla nih, ‘Nu leh pa tla nih grep rah thur an 

ei le, Sikhawmsele an fa tla nih a thur, an ti lai lo rawh. 

30Chu ngâk hen âuzawng grep rah thur eitu nih a hâ pârtê hen a chih le, mikip 

mah sual ruangah a thi lai,” a ti. 

31LALPA nih “Israel mi leh Juda tla hen thudântuknâk ka siam ding mi tik chu a 

tlung rawh. 

32A lânah anmah thlâktu tla sinah thudântuk li ka siam le, kut hen ka tleih na le, 

Aigupta mi ka suakpi na liau mi hâwi asi lai lo rawh. Kei chu an lakah pasal hâwi 
ka si khawmah, annih nih chun thudântuk chu an zûl lo. 

33Israel mi tla hen thudântuk thar ka siam mi chu hi hi asi lai: An sungah ka dân 

tla ka siah lai le, an thinlung ah ka rîn lai. Kei, an Pathian ka si lai le, annih chu 
ka mi le an si lai. 

34A mêchem thawk hen a lianchem mi nih an ka theih awt ruangah, ram lakah 

mi âukhawm nih LALPA theih ding hen an hâwi le tla sîntir an herh lai lo rawh. 
An sual tla ka ngaihdam na lai le, an thilsual ti khawm ka theihkumza lai lo rawh. 
Kei, LALPA nih ka sim asi,” a ti. 

35LALPA nih sûn ah cherhtu rang dingah nî a pêk le, zân cherhtu rangah thlâ 

leh ârfi a pêk. Tipi tla a chawk le, hâu a suaktir; a min chu LALPA Zeizawng 
tikho asi. 

36Laikulh thupêk a um kar zawng chu Israel phun khawm a um lai ti hen thu a 

tiamh. 

37Vân chu ni khat ah tah kho asi hen, tual lungphûm chu zauhfiang asi tik cho 

ah an thilti zawzawng ruangah Israel mi tla chu nawng an si lai LALPA nih a 
sim asi. 

38LALPA nih, “Jerusalem ka khuapi an dirh nawlh tikah thlanglei mi Hananel 

Insâng thawk hen in ki mi kulh kawtkâ tiang asi lai. 

39Ramri chu thlanglei kângah chu mun thawk chun Gareb tlâng leh Goah 

kiangkam tiang asi lai. 

40Mithi ruak vûinâk leh nâwmtâm lawnhnâk tivakuam ram zawzawng leh Kidron 

tiva tlûnlei mi phâisen zawzawng saklei kângah rang kawtkâ tiang hen, ka 
rangah mun thenhlimh asi lai. Khuapi chu siat leh râwk hen a um lai lo rawh,” a 
ti. 

Jeremia 32 

Jeremia Nih Phâisen A Châwk 

1Juda lalchem Zedekiah a lal mi kum rânâk, chu chu Babulon lalchem 

Nebukadnezar a lal mi kum leiriat asi nâk ber ah LALPA nih ka sinah thu a sim. 

2Chu liau tak chun Babulon lalchem Nebukadnezar kawrsen tla nih Jerusalem 

an do le, kei lam chu lal in kulh sungah renh pang hen ka um. 

3LALPA nih, “Hi khuapi hi Babulon lalchem ka lâktir le, lalchem Zedekiah chu a 

suak lai lo. 

4Babulon lalchem sinah pêk hen a um lai; mêl leh mêl muh hen anna sâwn lai. 

5Zedekiah chu Babulon ah kalpi hen a um lai le, amah ka va veh lân lo chu 

chunah chun a um lai. Babulon mi tla chu do na menza khawmsele a neh na lai 
lo. Kei, LALPA nih ka sim asi,” a ti ka ti mi ruangah lal Zedekiah nih hawng ka 
phiar le, chunah rêng ah hawng ka thlâk. 

6LALPA nih ka sinah, 

7“Ka patê Salum fapa Hanamel chu Benjamin ram ah Anathoth a mi a phâisen 

a hawng ka châwktir ding hen ka sinah a hawng awt, kei chu a taksa tlâi naih 
chem ka si le, ka rangah châwk kho ka si ruangah. 

8LALPA nih a sim mi hâwitê hen Hanamel chu kulh sungah ka sinah a hawng 

le, phâisen châwk ding hen hawng ka simh. Churuangah LALPA nih ka sinah a 
sim mi tak asi ti ka theih. 

9Hanamel phâisen chu ka châwk le, tangka chu ka pêk le; a man chu tangka 

leisarih asi. 

10Ka min chu ka rîn le, ka singsiah le, theihpitu tla kan siam le, tangka chu 

khinghnâk hen kan khingh rawh. 

11Châwknâk lasui chu ka lâk le, singsiahnâk a banghpi dang a lâknâk leh a 

tidân tla, a langpâu hen siah mi a banghpi, 

12Maaseiah tupa Neriah fapa Baruk sinah ka pêk. Hanamel leh theihpitu châwk 

mi lakah min rîntu leh kulh sungah totu zawzawng tla mâika ah ka pêk rawh. 

13Chubang tla mâika ah Baruk sinah chun, 

14“LALPA zeizawng tikho, Israel Pathian nih hi bang thilti tla châwk mi 

singsiahnâk leh a langân hen banghpi siah mi tla chu tual bêl ah siah ding hen 
thu a nan pêk, hi nûnthâi kum tamtak rangah kil asi khonâk ding hen. 

15LALPA, Zeizawng tikho, Israel Pathian nih, in tla, phâisen tla, grep zûn tla hi 

ram ah mi hi châwk nawlh ding asi,” a ti. 

Jeremia Thlachamnâk 

16Châwknâk lasui Baruk sinah ka pêk nûn chun thla ka cham, 

17“LALPA, zahkâi, nangnih tual leh vân na thilti rokual leh chaknâk hen na siam 

le; nang rangah chun thil zeikhawm a har tuk mi a um lo. 

18Sâng tamtak tla sinah na dâwtnâk dawnglo na zauhtir le, sikhawmsele an nu 

leh an pa sualnâk ruangah mi tla na rêp na. Nang chu Pathian rokual leh 
thiltikho tak na si; nang chu LALPA Zeizawng tikho na si. 

19Fing tak hen thilti ding na ruat le, thil rokual na ti; mikip nih thil an ti mi na muh, 

an thilti zia hâwi vima hen lâwmman na pêk na. 

20A lân khawmah Aigupta ram ah singsiahnâk leh thilchê tla na ti le, tusûn ni 

tiang khawmah Israel ram ah leh phundang tla nâwngah na ti vima rih, churuang 
chun tu chun mun kipah theih hen na um rawh. 

21Thilchê leh singsiahnâk hen kan mêlma tla chu na lâutir le, Aigupta ram ah na 

mi Israel tla chu na thiltikhonâk leh na chaknâk mang hen na suakpi na. 

22‘An thlâktu rangah thu na tiamh na mi hâwi hen hi neihnâk leh ram ṭha hi na 

pêk na. 

23Sikhawmsele hi ram an hawng kal rawh chun mun an khuar le, na thupêk tla 

ngâilo hen na sîntir na mi hâwi hen khawm an um lo; ti ding hen thu na pêk na 
mi khawm an ti lo. Churuangah hi bang hâwi siatnâk zawzawng hi an tlûnah na 
hawng tlungtir rawh. 

24“Babulon mi tla nih lâk ding hen khuapi hêl dak hen an hual hen tualpawng tla 

an siam, churawhchun an do na rawh. Tuknâk leh sungvângnâk leh râi nih 

khuapi chu an kut ah a tlûktir. Na sim mi zawzawng chu dik tak hen a hawng 
tlung ti na muh. 

25Sikhawmsele, LALPA zahkâi, nang chu theihpitu tla mâika ah phâisen châwk 

ding hen thu hawng ka pêktu na si, sikhawmsele khuapi chu Babulon mi tla nih 
lâk ding hen a um rawh,” a ti. 

26Churawhchun, LALPA nih ka sinah, 

27“Kei chu LALPA, mi zawzawng Pathian ka si. Ka rangah zeikhawm a har tuk 

mi a um lo. 

28Hi khuapi hi Babulon lalchem Nebukadnezar leh a kawrsen sinah ka pêk awt; 

annih nih an lâk lai le, 

29an duah lai. In tla a tlûnah Baal sinah rimthâw an duah mi leh pathian dang 

tla sinah uain an tawih mi hen ka thin an thawktirnâk chu an duah lai. 

30A tîr thawk hen Israel mi tla leh Juda mi tla thâwngthâng nih an ka lawmhtir lo 

le, an thilti hen ka thin an hawng ka runhtir. 

31Hi khuapi mi minung tla nih hin an dirh tîr thawk hen ka thin an thawktir hen 

ka heh an ka hârtir. 

32Juda mi leh Jerusalem a mi tla, an lal leh ruitu tla, an bâwlpu leh an khuavâng 

tla hen thilsual an ti ruangah râwk ding hen ka tum rawh. 

33Ka sîntir na lemang khawmah an dunglei an hawng ka sît le, ka thu an ngâi 

hen an châwng duh lo. 

34Keimah sawnhnâk ding Biakin an sak mi lakah an milem fihnungkâi tla an siah 

le, an nâwmtir. 

35Hinnom kuamah Baal mâichâm tla an siam le, Molek pathian sinah an fanu 

an fapa tla bâwlnâk ah an pêk. Chubang tla ti ding hen thu ka pêk na lêm lo, 
chubang thil tla ti hen Juda mi tla an sualtir na ding hen khawm ka thinlung ah 
ka ruat lo,” a ti. 

Lungumnâk Thutiam 

36LALPA, Israel Pathian nih ka sinah, “Jeremia, mi nih râltuknâk leh 

sungvângnâk leh râi nih hi khuapi hi Babulon lalchem kut ah a tlûktir an ti. Tuah 
thudang ka sim ding mi hi ngâi. 

37Ka thinthawknâk leh ka thinrunhnâk hen ka rekrâwitir na mi ram zawzawng 

thawk hen mi tla chu ka pumh na lai le, hi mun ah hin ka kîrpi nawlh na lai le, 
him tak hen ka umtir na lai. 

38Annih chu ka mi tla an si lai le, kei, an Pathian ka si lai. 

39Dam sungah tumnâk pakhat cho ka pêk na lai le; zeiliau zawngah an hawng 

ka zah ding hen, anmah leh an thlâk tla ṭhatnâk ding hen. 



1244 

Bawm Common Language Bible Version 
@ 2006 Bangladesh Bible Society  

 
 

 

 

40Anmah hen zungzâl thudântuk ka siam lai. Ka lakah mi an hawng ka hertâk 

lo rawh nâk ding hen an rangah thil ṭha ti ka bâng lai lo, an thinlung zawzawng 
hen hawng ka ṭihtu dingah ka siam na lai. 

41An rangah thil ṭha ti ding hen thinlung thawk tak hen ka ti lai le, hi ram hi luah 

kumza ding hen ka birhtir na lai. 

42“An tlûnah siatnâk ka tlungtir mi hâwi hen thil ṭha ka tiamh na mi zawzawng 

ka pêk na lai. 

43Mi nih hi ram hi ramsa leh minung khawm umlonâk ramkaro hâwi hen an um 

lai le, chu chu Babulon mi tla rangah pêk asi lai ti hen an sim. Sikhawmsele hi 
ram ah mi phâisen tla hi veikhat chu châwk nawlh asi lai. 

44Mi nih an châwk lai le, chu lakah an min tla an rîn lai le, an singsiah lai le, 

theihpitu tla an siam lai. Chu chu Benjamin ram ah mi khua tla leh Jerusalem 
kiangkam ah, Juda khuapi tla ah, tlângram ah mi khua tla ah, tlângbul tla leh 
Juda ram simlei kâng tla ah a um lai. Mi tla chu an ram ah ka umtir nawlh na 
lai. Kei, LALPA nih ka sim asi,” a ti. 

Jeremia 33 

Thutiamnâk Dang Lungumnâk 

1Kulh sungah ka tâng liauah LALPA thuchah ka sinah a hawng tlung nawlh. 

2LALPA, tual siamtu; tuahtu leh a mun ah siahtu nih ka sinah thu a sim. A min 

LALPA si mi nih chun, 

3“Hawng ka auh ule, ka nan sâng na lai, nan theih dah lo mi thilchê tak ka nan 

simh na lai. 

4-5Kei, LALPA, Israel Pathian nih Jerusalem mi in tla leh Juda lal in chu siat asi 

lai ti ka sim asi. Babulon mi tla nih kulh hual hen tualpawng an siam mi chu suak 
hen va do na ding chu zeikhawm a ṭhatvaknâk a um lo. Ka thinthawknâk leh ka 
hehhârnâk hen ka thah na ding mi ruak hen khuapi chu a khat lai. A sungah 
minung tla nih thilsual an ti ruangah hi khuapi hi ka hertâk asi. 

6Sikhawmsele hi khuapi leh a mi tla hi ka damh na lai le, nung dam hen ka umtir 

nawlh na lai. Thlangamnâk leh himnâk tamtak ka muhtir na lai. 

7Juda leh Israel tla chu sul-le-lam tluang tak hen ka siam na lai le, a lânah mi 

hâwitê hen ka dirh nawlh na lai. 

8Ka lakah sualnâk an ti mi chu ka thiangtir na lai le, an sualnâk leh an helnâk 

chu ka ngaihdam na lai. 

9Jerusalem chu lâwmnâk, zahnâk, ka rangah putso ding mi bul asi lai, 

Jerusalem mi tla rangah thil ṭha ka ti mi tla leh khuapi lakah sul-le-lam tluangnâk 
ka tlungtir mi an theih tikah laikulh phun kip tla lâu hen an thir lai rawh,” a ti. 

10LALPA nih, “Mi nih hi mun hi ramkaro hâwi asi, a sungah minung leh ramsa 

khawm a um lo an ti. A dik ngâk, Juda khuapi leh Jerusalem khualâi tla chu a 
karo hen a um; ran leh minung khawm an um lo. Sikhawmsele chu mun ah 
chun lâwmnâk leh lâwptlonâk hâu, nupi umhnâk puai tuah hâu tla theih asi 
nawlh lai. 

11Mi nih ka Biakin ah lâwmnâk thil ap an hawng put liauah la an sak mi nan 

theih lai. ‘A ṭhatnâk leh dâwtnâk dawng lo ruangah LALPA Zeizawng tikho sinah 
lâwmthu sim u, an ti lai. Hi ram hi a lânah mi hâwitê hen sul-le-lam tluang tak 
hen ka siam lai. Kei, LALPA nih ka sim asi,” a ti. 

12LALPA, Zeizawng tikho nih, “Hi ram minung leh ran umlonâk ramkaro hâwi 

mi lakah hin, dawrâpu tla nih an dawrâ tla râwlno an tlâttir nawlh lai. 

13Tlângram a mi khuapi tla ah, tlângbul ah leh Juda ram simlei tla, Benjamin 

ram tla ah, Jerusalem kiangkam mi khua tla ah, Juda khuapi tla ah dawrâpu nih 
an dawrâ an rêl nawlh lai. Kei, LALPA nih ka sim asi,” a ti. 

14LALPA nih, “Israel leh Juda mi tla sinah thutiamnâk ka siam mi rangtlingtir 

ding tik chu a tlung rawh. 

15Chu tik chun David thlâk rep tak chu lalchem ah ka thîm lai. Chu lal nih chun 

ram pumpi ah thil dik leh rep tak a ti lai. 

16Juda mi tla leh Jerusalem mi tla chu ruangsuah hen an um lai le, him tak hen 

an um lai. Khuapi chu ‘LALPA kan ruangsuaknâk’ an ti lai. 

17Kei, LALPA nih, David thlâk chu Israel lalchem si kumza ding leh 

18bâwlpu ah ka rianṭuan ding leh duahphung thil ap, fâng thil ap leh bâwlnâk thil 

ap aptu ding mi chu Levi phun lakah mi si kumza ding hen ka tiamh asi,” a ti. 

19LALPA nih ka sinah, 

20“Sûn leh zân lakah a tiktê um vima ding leh chu thudântuk chu a râwk lonâk 

ding hen thudântuk ka siam. 

21Chu hâwi ber hen ka to-aw David sinah thudântuk ka siam le, a thlâk tla lakah 

lalchem si ding mi um kumza ding hen leh Levi phun lakah mi bâwlpu tla sin 
khawmah keimah rianṭuan kumza ding leh chubang thutiam chu râwk lo rawh 
ding hen thudântuk ka siam. 

22Ka to-aw David thlâk tla leh Levi phun lakah mi bâwlpu tla chu vân ah ârfi rêl 

châwk lo leh tipi kapah sep rêl châwk lo hâwi hen ka pungtir na lai,” a ti. 

23LALPA nih ka sinah, 

24“Israel leh Juda dâwngsungkhur panih ka thîm na mi ka nawng ti hen mi nih 

an sim mi na theih ma? Churuang chun mi nih ka mi tla chu an zauhnawmh hen 
phun khawmah an rêl na lo. 

25Sikhawmsele kei, LALPA nih sûn leh zân lakah thudân ka tuk le, ka dân siam 

nih tual leh vân lâi a rêl. 

26Hi ka ti mi hâwi hen ka to-aw Jakob leh David thlâk tla chu ka kilkâwi na awt. 

David thlâk lakah mi pakhat, Abraham, Isak leh Jakob thlâk tla tlûnah lâirêltu 
ding mi ka thîm awt. Ka mi tla tlûnah khua ka ruat lai le, an sul-le-lam ka tluangtir 
nawlh na lai,” a ti. 

Jeremia 34 

Zedekiah Rangah Thuchah 

1Babulon lalchem Nebukadnezar leh a kawrsen tla phun zawzawng leh chi 

zawzawng amah tangah um mi kawrsen tla nih an hawng ṭangpi hen Jerusalem 
leh a kiangkam khua tla an do liauah LALPA nih ka sinah thu a sim. 

2LALPA, Israel Pathian nih Juda lalchem Zedekiah sinah thusim ding hen 

hawng ka fial le, “Kei, LALPA nih hi khuapi hi Babulon lal kut ah ka pêk lai le, 
anih nih a duah phin lai. 

3Nan suak lai lo; tleih nan si lai le, a sinah pêk nan si lai. Mêl leh mêl nanna 

muh lai le, amah chu na sawnh lai le, chu tikah Babulon ah na kal lai. 

4Zedekiah, na thu ka sim mi hi ngâi rawh. Râltuknâk ah chun na thi lai lo. 

5Thlangam tak hen na thi lai le, nangmah lânah an thlâktu lalchem tla an vûi na 

liauah rimthâw an duah mi hâwi hen nang rang khawmah an duah lai. Nangmah 
ulhnâk an nei lai le, ‘Kan lalchem chu a thi rawh!’ an ti lai. Kei LALPA nih ka sim 
asi,” a ti. 

6Churawhchun Babulon lalchem kawrsen nih khuapi an do liau chirah lalchem 

Zedekiah Jerusalem mi sinah chu thuchah chu ka sim. 

7Kawrsen tla nih Lakis leh Azekah khawm an do le, Juda ram ah kulhnei khuapi 

tla lâwng an zuah. 

Sal Tla Rangah Perpet 
Hen An Ti Na Mi 

8Lalchem Zedekiah leh Jerusalem ah um mi tla nih, Hebrai mi sal tla, nunau 

mipa hen suah ding hen remnâk an siam, âukhawm nih mah hâwi 

9Israel chu sal ah siam an si lonâk ding hen. 

10Zapi tla leh an ruitu tla nih an sal chu suah hen sal ah siam na lo rawh ding 

hen rem an ti. 

11An suah na le, sikhawmsele an thinlung an lêt le, an lâk nawlh na le, zângran 

hen sal ah an siah nawlh na. 

12Churawhchun, LALPA, 

13Israel Pathian nih zapi sinah thusim ding hen hawng ka fial: “Nan thlâktu tla 

hen Aigupta ram ah mi kan suakpi na hen sal ah mi kan suah na liauah 
thudântuk ka siam. 

14Hebrai sal tla chu kum ruk sal rian an ṭuan nûn chun a kum sarihnâk ah suah 

vima ding asi ti hen ka simh na. Sikhawmsele nan thlâktu tla nih thu ka sim mi 
chu ngaihlo lêm thlâk hen an ngâi duh lo. 

15Ni sâwtlotê kar nan thinlung nan lêt le ka duhzia nan ti. Nan ektê hen nan 

hâwi Israel tla chu suah na ding hen rem nan ti le, keimah nan ka sawnhnâk 
Biakin ah ka mâika ah thudântuk nan siam. 

16Sikhawmsele nan thinlung nan lêt nawlh le, nan hawng ka zah lo thlo rawh. 

Nan ektê hen anmah duhzia hâwi hen nan suah na mi chu zângran ko hen sal 
ah nan lâk nawlh na. 

17Churuangah tuah kei, LALPA nih, ka thu nan ngâi lo ti ka sim asi: nan hâwi 

Israel rangah thawsuaknâk nan pêk na lo. A ṭha ma chu, asi chun, thawsuaknâk 
ka nan pêk na lai: râltuknâk, râi, pâmnâk lakah thi ding mi thawsuaknâk chu. 
Nan lakah thil ka ti mi hen laikulh phun kip ka lâutir na awt. 

18-19Juda leh Jerusalem ah rianṭuantu tla, lal in ah rianṭuantu tla, bâwlpu tla leh 

ruitu zawzawng tla hen chawpê tan nih an suah mi kar lakah kal hen ka sinah 
thudântuk an siam. Sikhawmsele an thudântuk chu an buar le, a thu an zûl lo. 
Churuangah chawchal lakah an ti mi hâwitê hen hi bang mi tla tlûnah ka ti awt. 

20An mêlma, anmah thah duhtu tla sinah ka pêk na lai le, an ruak chu va leh 

ramsa tla nih an ei lai. 

21Juda lalchem Zedekiah leh a rianṭuantu tla khawm anmah thah duhtu tla kut 

ah ka pêk na lai. Babulon kawrsen tla nanmah dotu an bâng rawh mi sinah ka 
nan pêk na lai. 

22Thu ka pêk na lai le, hi khuapi ah an hawng kîr nawlh lai. An do lai le, an lâk 

lai le, an duah hep lai. Juda khuapi tla chu minung pakhat khawm umlo mi 
ramkaro hâwi hen ka tuah lai. Kei, LALPA nih ka sim asi,” a ti. 

Jeremia 35 

Jeremia Leh Rekab Mi Tla 

1Juda lalchem Josiah fapa Jehoiakim a lal liauah LALPA nih ka sinah, 

2“Rekab phun tla sinah va kal le, thu va ruah na. Churawhchun Biakin kardang 

pakhat ah hawngpi na le, uain pêk na,” a ti. 

3Churawhchun Rekab phun lakah mi Jaazaniah (Jeremia dang fapa Habaziniah 

fapa) leh a unau zawzawng leh a fapa tla chu; 

4Biakin ah ka kalpi na. Khuavâng Hanan Igdaliah fapa ṭhiruai tla umnâk kardang 

sungah ka kalpi na. Chu kardang chu Salum fapa Maaseiah, Biakin ah 

rianṭuantu herh tak umnâk kardang tlûnah mi, rianṭuantu dang tla umnâk 
kardang tla kiangah mi asi. 

5Churawhchun hâi leh khêng uain khat dil mi chu Rekab mi tla mâika ah ka siah 

le, “Uain din u” ka ti na. 

6Sikhawmsele, annih nih an sâng le, “Uain kan din loh. Hawng kan thlâktu 

Rekab fapa Jonadab nih kanmah leh kan thlâk tla khawm nih zeiliau khawmah 
uain din lo ding hen hawng kan simh. 

7In sak ding asi lo, phâisen tuah ding asi lo, grep phun ding asi lo, châwk ding 

asi lo ti hen hawng kan simh. Puanin tla ah um kumza ding hen thu hawng kan 
pêk, hi ram ah hin khual hâwi hen kan um khonâk ding hen. 

8Jonadab nih hawng kan simh mi zawng tla chu kan zûl hep. Kanmah leh kan 

nupi tla, kan fapa leh kan fanu tla khawm nih uain kan din dah lo. 

9-10Umnâk ding hen in tla khawm kan sak lo, puanin tla ah kan um le, grep dûm 

leh phâisen, fâng tla khawm kan nei lo. Hawng kan thlâktu Jonadab nih thu 
hawng kan pêk mi zawng chu kan zûl hep. 

11Sikhawmsele, lalchem Nebukadnezar nih ram a rûn liauah Babulon mi leh 

Siria kawrsen lakah mi suak hen Jerusalem ah hawng ding kan tum. 
Churuangah Jerusalem ah kan um mi asi,” an ti. 

12-13Churawhchun, LALPA Zeizawng tikho, Israel Pathian nih Juda mi leh 

Jerusalem ah mi tla sinah va kal hen thu va simh na ding hen hawng ka simh, 
“Kei, LALPA nih, zeirangah ka thu ngâi hen nan duh lo hen kan sîntir na mi thu 
hi ngâi ding nan duh lo zia? ti kan deih na asi. 

14Jonadab thlâk tla nih uain din ding asi lo ti hen thu a pêk na mi chu an zûl le, 

tusûn ni tiang hen âukhawm nih an din lo. Sikhawmsele kan simh kumza na mi, 
ka thu nan ngâi duh lo thlo. 

15Ka to-aw khuavâng tla zawzawng ka hawng fial vima na le, annih nih chun 

nan umdân sual lêt hen thil dik ti ding hen an simh na. Nanmah leh nan thlâktu 
tla sinah ka nan pêk na mi ram ah nan um kumza khonâk ding hen pathian 
dang tla sawnh hen a rianṭuan lah u ti hen an simhkan na. Sikhawmsele ngaihlo 
lêm nan thlâk le nan ka ngâi piak duh lo. 

16Jonadab thlâk tla nih an thlâktu nih thu a pêk na mi chu an ngâi le, 

sikhawmsele nannih lam nih chun ka thu nan zûl lo. 

17Churuangah chun tuah kei, LALPA, Zeizawng tikho, Israel Pathian nih Juda 

mi tla leh Jerusalem mi tla tlûnah siatnâk hawng tlung ding hen ka tiamh mi 
zawzawng ka hawng tlungtir awt. Nan sinah thu ka sim khawmah nan ka ngâi 
piak duh lo le, ka nan auh na khawmah nan ka sâng lo ruangah hi hi ka ti awt 
asi,” a ti. 

18Churawhchun, Rekab phun tla chu LALPA, Zeizawng tikho Israel Pathian nih 

a sim mi chu ka simh na, “An thlâk natu Jonadab nih thu an pêk na mi chu nan 
ngâi le; a nan sîntir na mi chu nan zûl hen thu a nan pêk na mi zawzawng chu 
nan ti. 

19Churuang chun, kei, LALPA Zeizawng tikho, Israel Pathian nih Jonadab, 

Rekab fapa thlâk tla lakah mi nih chun ka rianṭuantu dingah mipa fa nei kumza 
ding hen thu ka tiamh,” a ti. 

Jeremia 36 

Biakin Ah Baruk Nih 
Lasuibuzual A Rêl 

1Juda lalchem Josiah fapa Jehoiakim a lal mi a kum linâk ah LALPA nih ka 

sinah thu a sim. 

2“lasuibuzual lâk le, Israel leh Juda mi leh phun zawzawng thu ka nan simh mi 

zeizawng chu rîn rawh. A tîr ah, Josiah a lal liauah thil zeizawng ka nan simh 
mi thawk hen tu tiang mi thu ka nan simh mi chu rîn ver. 

3Juda mi le tla nih an tlûnah siatnâk ka tlungtir ding mi thu zawzawng an theih 

chun, an thilsual ti an lêt kekkawk lai mawh. Chu hâwi asi chun an diklonâk leh 
an sualnâk chu ka ngaihdam lai,” a ti. 

4Churawhchun, Neriah fapa Baruk chu ka kawh le, LALPA nih ka sinah thu a 

sim mi zawzawng chu a sinah ka ap rawh. Chun, Baruk nih lasuibuzual lakah a 
rîn hep. 

5Churawhchun, hi bang sîntirnâk tla hi Baruk sinah ka pêk: “Kei lam chu Biakin 

ah kal ding hen siang ka si lo rawh. 

6Sikhawmsele, mi le tla buh an ngeinâk ah tan nawlh ah an sinah chunah va 

kal ding hen ka nan duh. Nangnih lasuibuzual chu hâu fâk tak hen na rêl lai le, 
churawhchun, LALPA nih ka sinah thu zeizawng a sim mi na sinah kan ap mi 
kha an theih lai rawh. Juda mi an khua thawk hen hawngtu tla khawm nih an 
theih khonâk ah rêl rawh. 

7LALPA nih a thinthawknâk leh a hehhârnâk ṭihnungkâi tak hen a ṭhih na mi asi 

ruangah an thilsual ti lakah mi chu LALPA lei anna her hen thla an cham lai 
mawh,” a ti. 

8Churawhchun Baruk nih ka simh mi hâwitê hen LALPA thu chu Biakin ah a rêl 

rawh. 

9Juda lalchem Jehoiakim a lal mi a kum nganâk thla kuanâk ah, LALPA 

sunhsaknâk tawng ding hen mi tla nih buh an ngei. Hi buh ngeinâk hi Jerusalem 
ah um mi zawzawng leh Juda khuapi thawk hen hawng kal mi tla nih an ngei 
mi asi. 

10Mi zawzawng nih an ngâi liauah Baruk nih ka sim mi thu lasuibuzual lakah mi 

chu a rêl rawh. Lâirêlnâk ah lasuirîntu Saphan fapa Gemariah umnâk kardang 
thawk hen Biakin ah hi hi a ti mi asi. A umnâk kardang chu Biakin kulh Kawtkâ 
Thar tualmâi kiangah mi lâirêlnâk mun sâng dauh a mi asi. 

Rianṭuantu Tla Sinah Lasuibu 
Zual Chu Rêl Asi 

11Saphan tupa Gemariah fapa Mikaiah nih lasuibuzual lakah mi LALPA thusim 

Baruk nih a rêl mi chu a theih. 

12Churawhchun anih chu lal in ah lâirêlnâk lasuirîntu umnâk kardang ah 

rianṭuantu tla zawzawng to hâwngnâk ah a va kal rawh. Lâirêlnâk ah lasuirîntu 
Elisama, Semaiah fapa Delaiah, Akbor fapa Elnathan, Saphan fapa Gemariah, 
Hananiah fapa Zedekiah leh rianṭuantu tla zawzawng chunah chun an um. 

13Mikaiah nih chun zapi tla sinah Baruk nih lasui a rêl mi thu a theih mi 

zawzawng chu a simh na. 

14Churawhchun, rianṭuantu tla nih Jehudi (Nethania fapa, Selemia tupa leh Kusi 

tupa rokual tak) chu Baruk sinah an fial, zapi sinah lasuibuzual a rêl mi hawng 
put ding hen an simhtir. Baruk nih chun lasuibuzual chu a hawng put rawh. 

15Annih nih chun, “To le, lasuibuzual hawng kan rêl piak,” an ti. Churawhchun 

Baruk nih a rêl piak na rawh. 

16A rêl thluh rawh chun khatlei khatlei lâu bû hen anna zauh le, Baruk sinah, “Hi 

thu hi lalchem sinah kan sim lai,” an ti. 

17“Hi zawzawng thu tla hi zeitin na rîn tuah hawng kan simh? Jeremia nih ti ding 

hen thu an pêk mu?” ti hen an deih. 

18Baruk nih a sâng le, “Jeremia nih thu zawzawng hawng ka ap le, kei nih lasui 

rînnâk hâng hen lasuibuzual lakah ka rîn asi,” a ti. 

19Churawhchun a sinah, “Nang leh Jeremia chu nan kal hen nan va a thup ding 

asi. Nan umnâk mun âukhawm nih theih lo ding hen,” an ti. 

Lalchem Nih Lasuibuzual A Duah 

20Rianṭuantu tla nih lasuibuzual chu lâirêlnâk ah lasuirîntu Elisama umnâk 

kardang sungah an siah le, lalchem lâirêlnâk mun thil zeizawng simnâk mun ah 
an va kal rawh. 

21Churawhchun lasuibuzual lâk ding hen Jehudi chu lal nih a fial le, Elisama in 

kardang a mi chu a va lâk le, lalchem leh rianṭuantu tla zawzawng a kiangah dîr 
mi tla sinah a rêl. 

22Busik liau asi le, lalchem chu busik ah a umnâk mun mei kiangah a to. 

23Jehudi nih tlar thum mawh tlar li mawh a rêl thluh rawh chun lalchem nih 

nâmtê hen a tan le, mei ah a paih hep. A dih hep lân lo chu a duah. 

24Sikhawmsele, lalchem mawh rianṭuantu tla mawh âutal nih chu thu theihtu 

zawzawng chu lâu hen zûrnâk mêl rerêng an put lo. 

25Sikhawmsele, Elnathan, Delaiah leh Gemariah nih lasuibuzual chu duah lo 

ding hen lalchem chu an ngiar le, an thu a ngâi piak na lo. 

26Churawhchun, lal nih, lal fapa tla Jerahmeel, Azriel fapa Seraiah hen, Abdeel 

fapa Selemiah tla chu ka lasuirîntu Baruk leh kei chu tleih ding hen thu a pêk 
na rawh. Sikhawmsele, LALPA nih hawng kan thuh. 

Jeremia Nih Lasuibu 
Zual Dang A Rîn 

27Lalchem Jehoiakim nih Baruk rangah ka ap mi lasuibuzual a duah nûn chun, 

28LALPA nih, a masa mi lasuibuzual lakah mi hâwitê hen a dang lakah rîn nawlh 

ding hen hawng ka simh. 

29LALPA nih lalchem sinah, “Lasuibuzual chu na duah le, Jeremia rangah, 

zeirangah Babulon lalchem a hawng lai le, hi ram hi a râwk lai le, a mi tla leh 
ran tla a thah hep lai ti hen na rîn, ti thu sim ding hen a hawng ka simh. 

30Churuangah tuah kei LALPA nih na sinah ka sim asi, lalchem Jehoiakim na 

thlâk tla âukhawm nih hi David lalram ah lâi an rêl rêng lai lo rawh. Na ruak chu 
sûn nî sa, nî nih a sat ten nâk mun ah lawnh hen a um lai le, zân ah vûr nih a 
tlâk lai. 

31Thilsual nan ti mi zawzawng ruangah nang leh na thlâk tla leh na rianṭuantu 

tla ka nan rêp na awt. Jerusalem mi tla leh Juda ram mi tla âukhawm nih thu 
kan simh kan na mi nan ngâi duh lo, churuangah ka nan lâuh na mi siat leh 
râwknâk nan ektê tlûnah ka tlungtir awt,” a ti. 

32Churawhchun, lasuibuzual dang chu ka lâk le, ka lasuirîntu Baruk rangah ka 

pêk le, anih nih thil ka ap mi chu a rîn hep. A lânah mi lasuibuzual lakah a um 
mi zawzawng leh a sinah ka ap mi hâwitê hen a rîn. 

Jeremia 37 

Zedekiah Nih Jeremia 
Rangah A Ngiarnâk 

1Babulon lalchem Nebukadnezar nih Jehoiakim fapa Jehoiakin fapa mun ah 

Josiah fapa Zedekiah chu Juda lal ah a siam. 

2Sikhawmsele Zedekiah leh a rianṭuantu tla leh zapi minung tla nih LALPA 

thuchah chu an ngâi duh lo. 

3Lalchem Zedekiah nih Selemiah fapa Jehukal leh Maaseiah fapa bâwlpu 

Zephaniah chu kan phun ruangrûl ah LALPA, kan Pathian sinah keimah nih 
thlacham ding ngiar ah a hawng fial na. 

4Kei khawm rêng ah ka tlâ lo rih le, mi zapi sinah thawsuak tak hen tlawng leh 

lêng hen ka um. 

5Babulon kawrsen tla nih Jerusalem chu an hual le, sikhawmsele Aigupta 

kawrsen tla nih ramri an hawng kanh ti an theih chun anna nâwp. 

6Churawhchun, LALPA, Israel Pathian nih, Zedekiah sinah thusim ding hen 

hawng ka simh, 

7“Aigupta kawrsen tla chu nangmah ṭangpi ding hen an hawng le, sikhawmsele 

in leiah an kîr nawlh lai. 

8Babulon mi tla an hawng kîr lai le, khuapi chu an do lai le, an lâk lai le an duah 

hep lai. 

9Babulon chu hawng ding nget an si ruangah kei, LALPA nih ka nan simhkan 

na mi lakah hin Babulon mi tla chu an hawng kîr lo ding hen thinlung ah ruat lah 
u. 

10Babulon kawrsen zawzawng tla chu nan neh na hen, anna liam mi puanin ah 

an it ko mi tla cho um na menza khawmsele, chubang tla chu an hawng thawk 
lai le, khuapi chu an duah nget lai,” a ti. 

Jeremia Chu Tleih Hen Leh 
Rêngah Thlâk Hen A Um 

11Babulon kawrsen tla chu Aigupta kawrsen an hawng ruangah Jerusalem 

thawk hen an kîr rawh. 

12Churawhchun Jerusalem chu mâk hen ka dâwngsung thil ka tingvo va lâk 

ding hen Benjamin ram ah ka va kal. 

13Sikhawmsele, Benjamin kulh kawtkâ ka va tleng le, kawrsen hotu chunah 

rianṭuan mi a min Irijab Selemiah fapa Hananiah tupa nih a hawng ka dîrtir le, 
“Babulon leiah tek mi na si!” hawng ka ti. 

14Kei nih ka sâng le, “Chu hâwi asi lo! Ka tek lo,” ka ti. Sikhawmsele Irijah nih 

chun ka thu rêng a ngâi lo. Ngâi ding ngangâk hen a deih lam hawng ka deih 
le, rianṭuantu sinah hawng ka put. 

15Annih tla chu an ro a thawk le, hawng ka vuak ding hen thu an suah, lâirêlnâk 

ah lasuirîntu Jonathan in, rêngin ah an mang mi sungah an hawng ka khumh. 

16Tual khur kardang sung ah ni sâwt tak siah hen ka um. 

17A nehnûn chun lalchem Zedekiah nih hawng ka kawh le, lal in ah a thuptê hen 

thu hawng ka deih, “LALPA thawk hen thuchah a um ma?” a ti. “Kei nih, “Um ta 
a,” ti hen ka sâng le, “Babulon lalchem sinah pêk hen na um lai,” ka ti. 

18Churawhchun kei nih, “Nang leh na rianṭuantu tla leh hi bang minung tla lakah 

rêngin ah hawng ka khumh rê ding hen zei thilsual me ka ti? 

19Nangmah mawh ram mawh Babulon lalchem nih a nan do lai loh ti hen an 

simhtu na khuavâng tla tlûnah zei a hawng tlung rawh ne? 

20Tuah, Bâwipa, ka thu ngâi ding leh ka nan deih mi hawng ka ti piak ding hen 

ka nan ngiar. Zângfahtê hen Jonathan in ah mi rêngin ah hawng ka kîrtir rîlmâl 
lah. Na ka kîrtir chun chunah chun ka thi ngelchel lai,” ka ti. 

21Churawhchun lalchem Zedekiah nih lal in kulh sungah khumh ding hen thu a 

suah. Chunah chun ka um le, khuapi ah mi sang a dih lân lo chu nisiar hen sang 
siamtu sinah mi sang an hawng ka pêk. 

Jeremia 38 

Jeremia Tipang A Kang Mi 
Lakah Um Mi 

1Matan fapa, Sephatiah, Pasur fapa Gedaliah, Selemiah fapa Jehukal leh 

Malkiah fapa Pasur tla nih 

2“Âuzawng hi khuapi lakah umtu chu râltuknâk ah mawh, pâmnâk ah mawh, râi 

lakah mawh an thi lai. Sikhawmsele âuzawng suak hen Babulon mi tla sinah a 
pêk mi chu thah asi lai lo le, a nungnâk chu zuah asi lai,” LALPA nih a ti mi mi 
zapi tla sinah ka sim mi chu an theih. 

3“Khuapi khawm Babulon kawrsen sinah ka pêk lai le, an lâk lai,” LALPA nih a 

ti mi khawm ka simh na. 

4Churawhchun rianṭuantu tla chu lalchem sinah an va kal le, a sinah, “Hi minung 

hi thah ding mi asi. Hi hâwi thu a sim mi nih khuapi lakah kawrsen tla a zertir 
ver le, khuapi lakah um mi mikip sinah hi hâwi hen a ti. Midang rangah ṭangpi 
ding a awt lo le, nganfâk pêk na ding cho a duh,” an ti. 

5Lalchem Zedekiah nih a sâng le, “A ṭha ma chu, nan duhzia zawng hen a tlûnah 

ti u; kan khap na lo,” a ti. 

6Churawhchun an ka kalpi le, Malkiah tipang ah ri hen an hawng ka thlâk le, 

chu chu lal in kulh sungah a um mi asi. Chu tipang lak chun tî a um lo le, nêng 
karo asi le, chu lakah chun ka tlâ rawh. 

7Sikhawmsele, Sudan mi Ebedmelek mi tilkhei lal in ah rian a ṭuan mi nih tipang 

lakah an hawng ka siah mi chu a theih rawh. Chu liau chun lalchem chu 
Benjamin kawtkâ mi lâirêlnâk mun ah a um. 

8Ebedmelek chu chunah lal um mi sinah a va kal le, 

9“Bâwipa, zahkâi, hi minung tla thilti hi a dik lo. Jeremia chu tipang ah an siah 

le, chunah chun sungvâng hen a thi ding ko rawh, khuapi khawmah ei ding a 
um lo rawh mi,” a ti. 

10Churawhchun, lalchem nih Ebedmelek sinah minung pathum hen ka thih 

lânah tipang a mi chu nûk ding hen thu a pêk. 

11Churawhchun Ebedmelek chu, chu minung tla hen lal in ah mi thil siahnâk 

kardang sungah nipuan a li mi an lâk le, chu chu rirual hen ka sinah an hawng 
thlâk. 

12Chu puansia chu ka zak tangah danh ding hen an hawng ka simh le, rirual nih 

hawng ka fâktir lonâk ding hen. Chu hâwi hen ka ti le, 

13chu tipang a mi chu an ka nûk le, an ka suah rawh. Chu nûn chun kulh sungah 

an hawng ka siah rawh. 

Zedekiah Nih Jeremia 
Rangah Thu A Deih 

14Tik dangah lalchem Zedekiah nih Biakin tualmâi a pathumnâk ah hawng ka 

kalpi le, ka sinah, “Thu kan deih awt, thu dik zawzawng hawng ka simh ding 
hen ka duh,” a ti. 

15Kei nih ka sâng le, “Thu dik kan simh chun na hawng ka thah lai, thu ka nan 

simh khawmah na ngâi duh ding asi lo,” ka ti. 

16Churawhchun lalchem Zedekiah nih a thuptê hen thu hawng ka tiamh, 

“Pathian nung, nungnâk hawng kan pêktu Pathian min sal hen ka tiam asi, ka 
nan thah lai lo le, nangmah thah ding duhtu sinah khawm kan pêk lai lo,” a ti. 

17Churawhchun, LALPA Zeizawng tikho, Israel Pathian nih a sim mi chu 

Zedekiah ka simh, “Babulon lalchem milian tla sinah na pêk mi asi chun, na 
nungnâk zuah asi lai le, khuapi khawm duah asi lai lo, nang leh na dâwngsung 
chu zuah nan si lai. 

18Sikhawmsele, na pêk lo mi asi chun, khuapi chu Babulon mi tla kut ah pêk asi 

lai le, annih nih an duah lai le, an kut lakah mi na suak lai lo,” a ti. 

19Sikhawmsele, lalchem nih a sâng le, “Kan ram minung Babulon leiah tek ding 

mi chu thungâi ka ṭihpi na, kei khawm an sinah pêk leh rêp hen ka um kho,” a 
ti. 

20Kei nih, “An lakah pêk na si lai lo. LALPA thuchah hi ngâi ding hen kan ngiar 

asi; chu tikah na rangah zeizawng a tluang lai le, na nungnâk khawm zuah asi 
lai. 

21Sikhawmsele, na pêk duh lo chun thil a hawng tlung ding mi chu muhnâk 

lakah LALPA nih hawng ka muhtir ver rawh. 

22Juda lal in ah nunau um mi zawng chu Babulon lalchem milian tla sinah put 

hen an um mi ka muh. An kal liauah an thusim ngâinik: ‘Lalchem chu a hâwi 
ṭha chem tla nih mah lo leiah an kalpi le, a tlûnah lâi an rêl. Tu chun a kê chu 
nêngthû lakah a pil le, a hâwi le nih an kaltâk rawh,” an ti. 

23Thu dang ka sim nawlh le, “Na nupi leh na fa tla chu Babulon leiah an put lai 

le, nangmah khawm na âwl lai lo. Babulon lalchem nih an tleih lai le, hi khuapi 
khawm duah asi lai,” ka ti. 

24Zedekiah nih, “Hi kan thu ruat hi âukhawm theihtir lah na le, na rangah ṭihnung 

a kâi lai lo. 

25Rianṭuantu tla nih kan sawnh mi hi an theih chun, an hawng lai le, kan thu 

ruat tla hi an deih lai. Thil zeizawng na simh ver na chun, a nan thah lo ding hen 
thu anna tiam lai. 

26Chunah rêngin ah thi ding hen an kîrtir nawlh lo ding hen na ka deih mi hâwitê 

hen simh na,” a ti. 

27Churawhchun rianṭuantu zawzawng tla chu ka sinah an hawng le, thu an ka 

deih, lalchem nih sim ding hen hawng ka simh ziatê hen ka simh na. “Âukhawm 
nih kan thu ruat chu an theih lo ruangah zeikhawm ti khonâk an nei lo rawh. 

28Churawhchun Jerusalem an lâk ni tiang hen lal in kulh sungah siah hen ka 

um. 

Jeremia 39 

Jerusalem Tlûknâk 

1Juda lalchem Zedekiah lal asi mi kum kua a thla rânâk ah Babulon lalchem 

Nebukadnezar chu a kawrsen zawzawng hen an hawng le, Jerusalem an do. 

2Zedekiah a lal mi kum leikhat a thla kuanâk ah khuapi kulh tla chu a râwk ver 

rawh. 

3(Jerusalem lâk hen a um rawh chun, Babulon lalchem rianṭuantu lian tla chu 

an hawng le, a lâi ah mi kulh kawtkâ tla Nergal Sarezer hen Samgar Nebo, 
Sarsekim leh Nergal Sarezar dang tla an luah.) 

4Zedekiah leh a kawrsen tla nih chu hâwi thil a um mi an muh rawh chun zân 

ah khuapi mi chu suaktâk ding an tum. Lal dûm lei mi lampi hen an kal le, kulh 
tawnhnâk kawtkâ ah an suak le, Jordan vakuam leiah an kal. 

5Sikhawmsele, Babulon kawrsen nih an ṭhâwl na le, Jeriko kiang mi phâi ah 

Zedekiah chu an tleih rawh. Churawhchun lalchem Nebukadnezar Hamat ram 
ah Riblah khuapi ah a um mi sinah an kalpi le, chunah chun a tlûn thu lâi a rêl 
piak. 

6Riblah ah chun Zedekiah fapa tla chu an pa Zedekiah mitmuh ah an thah na 

le, Juda rianṭuantu tla khawm an thah na. 

7Chu nûnah chun Zedekiah chu a mit an chawih zek le, rêng an khimh le, 

Babulon leiah an kalpi. 

8Chu kar chun lal in chu Babulon mi tla nih an duah le, mi zapi tla in khawm an 

duah le, Jerusalem kulh tla an chimh ver. 

9A dawnghnâk ah chun kawrsen hotu Nebukadnezar nih khuapi ah minung um 

mi tla chu sal ah Babulon leiah a sinah anna pêk mi tla hen a put na. 

10Juda ram ah mipâm chem thil-le-rî neilo tla chu a mâk na le, grep dûm leh 

phâisen tla a pêk na. 

Jeremia Suahnâk 

11Sikhawmsele, lalchem Nebukadnezar nih kawrsen hotu Nebuzaradan chu hi 

bang thupêk hi a pêk: 

12“Kal le, Jeremia va hâwl le, ṭhadektê hen zauhkhenh. Nganfâk zeikhawm pêk 

lah le, a duh mi zawng ti piak,” a ti. 

13Churawhchun Nebuzaradan leh hotu lian dang tla, Nebusazban leh Nergal 

Sarezer leh Babulon lal ram ah hotu dang 

14tla zawzawng hen lal in kulh sungah ka um mi chu an ka kalpi rawh. Gedaliah, 

Ahikam fapa Saphan tupa, in leiah him tak hen ka tlung ding muhtu ding mi chu 
hawng ka zauhkhenhtu ah an siah. Churawhchun chunah mi tla sinah chun ka 
um bâk rawh. 

Ebedmelek Rangah Lungumnâk 

15Lal in kulh sungah rêng ka tlâ liauah, 

16Sudan mi Ebedmelek simh ding hen LALPA, Zeizawng tikho Israel Pathian 

nih thu hawng ka simh, “Ka ti lai ka ti mi hâwitê hen hi khuapi tlûnah hin siatnâk 
leh sul-le-lam tluang lonâk ka tlungtir lai. Chubang chu a tlung tikah muh ding 
hen chunah chun na um lai. 

17Sikhawmsele, kei, LALPA nih ka nan hum lai le, na ṭih na mi tla kut ah pêk 

hen na um lai lo. 

18Him tak hen ka nan kilkâwi lai le, thah hen na um lai lo. Keimah na hawng ka 

rinhsanh ruangah na nungnâk chu a him lai. Kei, LALPA nih ka sim asi,” a ti. 

Jeremia 40 

Jeremia Gedaliah Sinah A Um 

1Hotu Nebuzaradan nih Ramah ah hawng ka suah nûnah LALPA nih ka sinah 

thu a sim. Jerusalem ah midang tla leh Juda ram ah sal tleih mi tla hen Babulon 
leikângah rêngkhimh bû hen put hen ka um. 

2Chu hotu nih chun a dang hen hawng ka kawh le, ka sinah, “LALPA, na Pathian 

nih hi ram hin siatnâk hen a ṭhih le, 

3tu lam chun ka ti lai a ti mi chu a ti rawh. Na mi tla nih LALPA lakah thilsual ti 

hen a thu an ngâi lo ruangah, hi bang zawng hi a hawng tlung mi asi. 

4Tuah na kut lakah rêngkhimh mi chu kan sut piak le, kan suah rawh asi. Na 

duh mi asi chun ka sinah Babulon ah na hawng kho lai le, keimah nih ka nan 
zauhkhenh lai. Sikhawmsele kal ding na duh lo mi asi lam chun na kal lo ko lai. 
Ram pumpi lakah thîm ding na nei, na duhnâk zawng ah na kal kho,” a ti. 

5Zeitin khawm ka sâng lo rawh chun, Nebuzaradan nih, “Saphan tupa, Ahikam 

fapa Gedaliah, Babulon lal nih Juda khuapi tla lakah lâirêltu ah a siam mi sinah 
va kîr. Amah sinah leh mi zapi tla sin khawmah na um kho, asi lo leh kal ding 
na duhnâk zawng ah na kal kho,” a ti. 

6Churawhchun lâwmman leh eibâr tla put ding mi hawng ka pêk le, ka kalnâk 

lei dingah chun hawng ka kaltir rawh. Mizpah ah Gedaliah sinah chun ka va kal 
le, sal ah put bang tla sinah chun ka um rawh. 

Juda Ram Lâirêltu Gedaliah 
(2 Lal 25.22-24) 

7Juda mi hotu leh kawrsen tla zeimaw mi chu anna pêk lo. Babulon lal nih 

Gedaliah chu ram lâirêltu ah a siam le, Babulon leiah an put na lo mi, ram lakah 
mipâm chem tla hotu dingah a siah ti an theih rawh. 

8Churawhchun Nathaniah fapa Ismael, Kareah fapa Johanan, Tanhumet fapa 

Seraiah, Ephai fapa tla Netophah leh Jezaniah mi, Maakah thawk hen an mi tla 
hen Mizpah a mi Gedaliah sinah an va kal. 

9Gedaliah nih an sinah, “Babulon mi tla sinah va a pêk ding chu nan ṭih ding asi 

lo ti kan simh na. Hi ram ah um ule, Babulon lal rianṭuan ule, nan rangah 
zeizawng a tluang lai. 

10Keimah ngelchel khawm Mizpah ah ka um lai le, hinah Babulon mi tla an 

hawng tikah nanmah ruangrûl ka si lai. Sikhawmsele nan luah mi khua tla ah 
nan um lai le, uain tla, theirah tla, leh oliv sariak tla nan pumh lai le, munkhat 
kâ ah nan siah lai,” a ti. 

11Chu tikah Israel mi tla Moab, Amon, Edom leh ram dangah um mi tla nih 

Babulon lal nih Israel lakah zeimaw mi tla Juda ram ah um ding a siang na mi 
leh an lâirêltu dingah Gedaliah a siah mi chu an theih rawh. 

12Churawhchun anna rekrâwinâk mun chu an kaltâk le, Juda ram ah an kîr. 

Mizpah mi Gedaliah sinah an kal le, chunah chun uain tamtak leh theirah an 
pumh. 

Gedaliah Thah Hen A Um 
(2 Lal 25.25-26) 

13Chu nûn chun, Johanan leh kawrsen ruitu tla anna pêk lo mi tla chu Mizpah 

ah mi Gedaliah sinah an hawng le a sinah, 

14“Amon mi lal Baalis nih nangmah thah ding hen Ismael a hawng fial ti na theih 

lo ma?” an ti. Sikhawmsele Gedaliah nih a lung lo. 

15Churawhchun Johanan nih a thuptê hen a sinah, “Ismael thah ding hen hawng 

ka kaltir ko, âukhawm nih an theih vak lai lo. Zeirangah nang rangah an thah 
êu lai? Chu hâwi a hawng si chun, Juda tla na kiangah anna pûm mi rekrâwitirtu 
leh Juda ram ah mâk hen an um mi zawzawng tlûnah siatnâk tlungtirtu asi lai,” 
a ti. 

16Sikhawmsele Gedaliah nih a sâng le, “Ti rîlmâl lah! Ismael thu na sim mi chu 

a dik lo asi!” a ti. 

Jeremia 41 

1Chu kum a thla sarihnâk ah Nethaniah fapa lsmael, Elisama tupa lal 

dâwngsungkhur leh lalchem hotu tla lakah pakhat chu minung parâ hen 
Gedaliah va muh ding hen Mizpah ah an va kal. 

2Mun khat hen buh an ei liau chirah, Ismael leh a sinah mi minung parâ tla nih 

an nâmsâu an phâwi le, Gedaliah chu an thah. 

3Ismael nih Gedaliah sinah Israel tla Mizpah ah um mi zawzawng leh Babolon 

kawrsen chunah an hawng mi tla chu a thah hep na. 

4A thâituan ah Gedaliah an thah mi thu âukhawm nih an theih lânah, 

5minung sâwmriat Sekem, Siloh leh Samari thawk hen an hawng tleng. An 

khamul an mêt le, an nipuan tla an thlêk le, anna ât. Fâng leh rimthâw tla Biakin 
ah ap ding an put. 

6Churawhchun Ismael chu ṭap bû hen anmah tla va tawng ding hen Mizpah ah 

mi a suak. An sinah a va tleng rawh chun an sinah, “Zângfahtê hen Gedaliah 
muh ding hen hawng lût u,” a ti. 

7Khuapi sungah an va lût kâ hen Ismael leh a hâwi tla nih an thah na le, an ruak 

tla chu tikhurchawh lakah an lawnh na. 

8Sikhawmsele, chu murui lakah mi parâ tla nih, Ismael sinah, “Zângfahtê hen 

hawng kan thah lah! Phâisen ah fâng, oliv sariak leh khuaitizû thuh mi kan nei,” 
an ti. Churawhchun a zuah na. 

9Ismael nih mi a thah na mi ruak a lawnhnâk tikhurchawh chu lalchem Asa nih 

Israel lalchem Baasa nih a do liauah a tikhurchawh lian tak pakhat asi. Ismael 
nih chu tikhurchawh chu ruak hen a khattir. 

10Churawhchun lal fanu tla leh Mizpah ah um rih mi tla zawzawng hotu 

Nebuzaradan nih Gedaliah zauhkhenh dingah a siah mi zawzawng rêng a thlâk 
hep na. Ismael nih sal ah a tleih na le, Amon ram leiah a put hep na. 

11Johanan leh a sinah mi kawrsen ruitu zawzawng nih Ismael thilsual ti chu an 

theih rawh. 

12Churawhchun a minung tla hen an va ṭhâwl le, tikhurchawh lian tak kiangah 

mi Gebeon ah an va phanh. 

13Ismael nih rêng a thlâk mi tla nih Johanan leh a sinah zapi ruitu tla an muh na 

rawh chun thungâi anna lâwm le, 

14churawhchun anna her le, an sinah an va tek. 

15Sikhawmsele Ismael leh a hâwi pariat tla chu Johanan lakah mi thawk hen an 

suak le, Amon ram leiah an tek. 

16Churawhchun, Johanan leh a sinah zapi ruitu tla nih Ismael nih Gedaliah 

kawrsen tla, nunau tla, ngâksia tla leh mi tilkhei tla a thah na nûnah Mizpah 
thawk hen sal ah a put na mi tla chu an rui na rawh. 

17-18Ismael nih Gedaliah, Babulon lalchem nih ram lâirêltu rangah a siah mi a 

thah ruangah Babulon mi tla chu thungâi an ṭih na. Churawhchun Babulon mi 
tla lakah mi chu suak ding hen Aigupta ram leiah an kal. Lampi ah Bethlehem 
kiangah Chimham ah anna dîn. 

Jeremia 42 

Mi Zapi Tla Nih Thlacham Ding 
Hen Jeremia An Ngiar 

1Churawhchun kawrsen ruitu tla zawzawng Kareah fapa Johanan leh Hosaiah 

fapa Azariah chu zapi lakah murui kip tla hen an hawng le, ka sinah, 

2“Zângfahtê hen kan deih mi chu hawng kan ti piak! LALPA, kan Pathian sinah 

thla hawng kan cham piak. A vei bang tla zawzawng rangah thla hawng kan 
cham piak. Na kan muh mi hâwi hen veikhat rangah chun tamtak kan si le, tu 
lam chu tâwmtê cho kan si rawh. 

3Kan kalnâk ding lampi hawng kan muhtir ding leh kan ti ding mi hawng kan 

theihtir ding hen LALPA, kan Pathian sinah thla hawng kan cham piak,” an ti. 

4Kei nih ka sâng le, “A ṭha asi, chu hâwi asi chun. Nan ka deih mi hâwi hen 

LALPA, kan Pathian chu ka ngiar lai le, a sim mi zawng chu kan simh na lai. 
Nan lakah zeikhawm ka pheh lai lo,” a ti. 

5Churawhchun annih nih ka sinah, “LALPA kan Pathian nih kan rangah thu 

hawng kan pêk mi zawzawng kan zûl lo chun kan lakah LALPA chu theihpitu 
dik tak zumhkâi si seh. 

6Kan rangah lawmhnâk si seh silah seh deih ding hen kan ngiartir mi LALPA 

kan Pathian thu chu kan ngâi lai,” an ti. 

LALPA Nih Jeremia 
Thlachamnâk A Sâng 

7Ni râ nûnah LALPA nih ka sinah thu a sim; 

8churawhchun Johanan leh a sinah mi kawrsen ruitu zawzawng leh midang tla 

ka pumh na. 

9An sinah, “LALPA, Israel Pathian a sinah thil ngiar ding hen nan ka fial mi nih, 

10‘Hi ram ah nung dam hen um vima ding nan duh mi asi chun, râwk lo ding hen 

ka nan dîrh na lai le; phâwi lo ding hen ka nan phun na lai. Nan lakah siat leh 
râwknâk ka tlungtir mi ruangah thungâi ka lung a fâk. 

11Babulon lalchem chu ṭih lah u rawh. Nan sinah ka um, a thiltikhonâk lakah mi 

ka nan hum na lai. 

12Kei chu mi khuaruat mi ka si le, nan tlûnah khua ka ruat tir lai le, in lei a nan 

tlungtir na lai. Kei, LALPA nih ka sim asi,’ a ti. 

13-15“Sikhawmsele, nannih Juda ram ah um mi nih LALPA nan Pathian thu nan 

ngâi lo ding asi lo, hi ram ah um khawm hi nan êl ding asi loh. ‘Silo, Aigupta 
ram ah, tuknâk um lonâk ah, râltuk thu leh sungvâng umlonâk mun ah kan kal 
awt’ nan ti ding asi lo. Chu hâwi nan ti chun, LALPA Zeizawng tikho, Israel 
Pathian nih, Aigupta ram ah kal hen um ding nan tum mi asi chun, 

16râltuk nan ṭih mi nih a nan tanh na lai le, sungvâng nan ṭih mi nih a nan zûl na 

lai le, Aigupta ram ah nan thi lai. 

17Aigupta ram ah kal hen um tumtu zawzawng chu, râltuknâk ah mawh, 

sungvâng hen mawh râi lakah mawh an thi lai. An lakah pakhat khawm an him 
lai lo, an lakah siatnâk ka tlungtir ding mi lakah pakhat khawm an âwl lai lo,’ a 
ti. 

18“LALPA, Israel Pathian nih, ‘Aigupta ram ah nan kal mi asi chun, ka 

thinthawknâk Jerusalem mi tlûnah ka tawih mi hâwi hen nan tlûnah ka 
thinrunnâk ka tawih lai. Minung mit muhnâk ah ṭihnungkâi rê hen nan um lai le; 
mi nih an zauhnawmh na lai le, nan min ah siatbarh ti nan si lai. Hi mun hi nan 
muh nawlh lai lo rawh,’” a ti. 

19Churawhchun ka sim vima le, “Nannih Juda ram ah um mi tla, Aigupta ram ah 

kal lo ding hen LALPA nih a nan simh na. 

20Churuangah tuah thihnâk rê hen thil diklo nan ti ti ka nan simhkan na. LALPA 

kan Pathian sinah thla an cham piak na ding hen nan hawng ka ngiar le, thupêk 
zawzawng ti ver ding thu nanna tiam. 

21Tu chun LALPA kan Pathian nih a nan simh na ding hen hawng ka fial mi thu 

nan ngâi lo ti ka nan simh na. 

22Churuang chun hi hi theih u: um ding duh hen nan va kalnâk ram ah, râltuknâk 

ah mawh, pâmnâk ah mawh, râi lakah mawh nan thi lai,” a ti. 

Jeremia 43 

Jeremia Aigupta Leiah An Kalpi 

1LALPA, an Pathian nih anmah simh na ding hen a hawng ka fial mi thil 

zeizawng chu ka simh ver na rawh. 

2Churawhchun Hosaiah fapa Azariah leh Kareah fapa Johanan leh mi zûm tla 

zawzawng nih ka sinah, “Âwkrâwl thu na sim mi asi. LALPA kan Pathian nih 
Aigupta va kal hen um lo ding hen hawng kan simhtu ah an fial mi na si lo. 

3Neriah fapa Baruk nih Babulon mi tla nih kan lakah thu an nei khonâk ding hen 

leh hawng kan thah ding hen mawh Babulon leiah hawng kan kalpi kho ding 
hen a nan fawrh mi asi,” an ti. 

4Juda ram ah um ko ding hen Johanan leh kawrsen hotu tla, zapi minung tla 

lakah âukhawm nih LALPA thupêk an ngâi lo. 

5Churawhchun Johanan leh kawrsen hotu tla nih chun Juda ram ah um mi tla 

an va a rekrâwinâk phun tla lakah mi: 

6mipa tla, nunau tla, fa tla, lal fanu tla zawzawng hen Aigupta ram ah an kalpi 

na. Hotu Nebuzaradan nih Gedaliah zauhkhenhnâk tangah a siah na mi leh 
Baruk leh kei khawm hawng kan kalpi rawh. 

7LALPA thupêk chu an ngâi lo le, Aigupta ram ah mi Tahpanhes khuapi tiang 

an kal. 

8Churawhchun, LALPA nih ka sinah, 

9“Lung a lianpi mi tla lâk le, hi khuapi ah lâirêlnâk in tualmâi ah mi lungphah 

sungah phun, chu chu Israel mi tla mitmuh ah ti rawh. 

10Churawhchun, kei, LALPA Zeizawng tikho Israel Pathian nih ka to-aw 

Babulon lalchem Nebukadnezar chu hi mun ah hin ka hawngpi lai le, hi nan 
phun mi lung tlûnah hin a laltophah a toh lai le, a tlûnah lal puanin a zâr lai. 

11Nebukadnezar a hawng lai le, Aigupta chu a neh lai. Râi lakah thi ding mi chu 

râi lakah an thi lai le, sal ah put ding mi chu sal ah put hen an um lai, râltuknâk 
ah thah ding mi chu râltuknâk ah thah hen an um lai. 

12Aigupta pathian tla biakin chu mei hen ka duah lai le, Babulon lalchem nih 

duah lo hen an pathian tla chu a put ving na lai. Dawrâpu nih a nipuan rik umlo 
mi a lâk hâwi hen Babulon lalchem nih Aigupta chu thiang tak hen a lâk lai le, 
neh dep hen a siah lai. 

13Aigupta ram ah Heliopolis ah theihkumzanâk lungphûm thenhlimh a râwk lai 

le, Aigupta mi pathian tla biakin tla a duah lai, ti hen simh na,” a ti. 

Jeremia 44 

Aigupta Ah Um Mi Israel Tla 
Rangah LALPA Thuchah 

1LALPA nih Aigupta ram ah um mi Israel zawzawng Migdol, Tahpanhes leh 

Memphis khuapi tla ah um mi leh simlei ram ah um mi tla thu ka sinah a sim. 

2LALPA, Zeizawng tikho, Israel Pathian nih, “Jerusalem leh Juda khuapi dang 

tla zawzawng tlûnah siatnâk ka hawng tlungtir mi tla chu nanmah ngelchel nih 
nan muh. 

3An mi tla nih thilsual an ti mi leh ka thin an ka thawktir mi ruangah tu khawmah 

râwk kumza hen an um nget rih le, pakhat khawm chunah chun an um lo. 

Anmah khawm nih, nanmah khawm nih a nan thlâk natu tla khawm nih an 
sawnh dah lo mi pathian dang tla sinah bâwlnâk an ap le, a rian an ṭuan. 

4Ka to-aw khuavâng tla, hi thil ṭihnungkâi ka hua mi hi ti lo rawh ding hen an 

simh na ding hen ka hawng fial kumza. 

5Sikhawmsele, nan âwva lo hen ngâi khawm nan ngâi duh lo. Pathian dang tla 

sinah bâwlnâk thilsual nan ti mi nan lêt duh lo. 

6Churuangah, ka thinthawknâk leh ka thinrunhnâk chu Juda khuapi tla leh 

Jerusalem khua zâwllâi ah ka thlêt le, mei hen ka duah na. Râwk dep hen an 
um le, muhnâk ah lâu kâi rê hen tu chun an um rawh. 

7“Churuang chun, kei LALPA Zeizawng tikho, Israel Pathian nih, zeirangah 

chubang thilsual chu nan ti ti hen tuah ka nan deih na. Mipa tla leh nunau tla, 
ngâksia leh fasêm tla, nan mi tla pakhat khawm âk lo ding hen an tlûnah siatnâk 
tlungtir nan duh mu? 

8Um ding hen nan hawngnâk Aigupta ram ah hin milem tla sawnh hen pathian 

dang tla sinah a bâwl hen zeirangah ka thin nan ka thawktir? Tual tlûnah mi 
phun kip nih a nan zauhnawmh na ding leh siatphurh min nan put ding hen 
nanmah siat leh râwknâk dingah hi hi nan ti mi asi lo ma? 

9Juda khuapi tla leh Jerusalem zâwllâi ah a nan thlâk natu tla, Juda lalchem tla 

leh an nupi tla, nanmah leh nan nupi tla nih thilsual nan ti mi zawzawng tla nan 
philh ver rawh na maw? 

10Sikhawmsele tutiang khawmah thinlung nâunâk rêng nan nei lo. Nanmah leh 

an thlâk natu sinah dân ka nan pêk na mi zawzawng hâwi a um hen kei rangah 
nan hawng ka zah lo thlo. 

11“Chu hâwi asi ruangah, kei LALPA Zeizawng tikho, Israel Pathian nih, ka nan 

hertâk na lai le, Juda zawzawng ka veih hep awt. 

12Juda mi tla, um rih mi Aigupta ram ah kal hen um tumtu tla chu an ektê hen 

an vei dep mi chu ka zauhnik lai. Râltuknâk ah mawh, pâmnâk ah mawh a lian 
a mê hen Aigupta ram ah an thi hep lai. Zauhnâkah lâu kâi rê hen an um lai le; 
mi tla nih an zauhnawmh lai le, siatbarh min an puttir na lai. 

13Jerusalem chu râltuk leh pâmnâk leh râi hen ka rêp mi hâwitê hen Aigupta ah 

um mi tla chu ka rêp na awt. 

14Juda mi tla um rih mi, Aigupta ram ah va um ding hen kaltu tla chu pakhat 

khawm an âwl hen an suak lai lo. Chunah um nawlh ding hen duhtu tla chu 
pakhat khawm Juda ram ah an hawng kîr lai lo. A tek mi tâwmtê tla cho lo chu 
âukhawm an kîr lai lo,” a ti. 

15Churawhchun pathian dang tla sinah an nupi tla nih bâwlnâk an ap ti theihtu 

tla zawzawng leh chunah nunau dîr mi zawzawng Israel tla Aigupta simlei ah 
um mi, zapi minung tamtak nih ka sinah, 

16“LALPA min hen ngâi ding hen na kan simh mi thu chu kan êl. 

17Thil zeizawng ti ding hen kan sim mi chu kan ti awt. Kan pathiannu, vân lalnu 

sinah bâwlnâk kan ap hen a sinah uain ap mi tla kan tawih awt, kanmah leh 
hawng kan thlâktu tla, kan lalchem leh hawng kan ruitu tla nih Juda khuapi tla 
leh Jerusalem zâwllâi ah kan ti mi hâwi hen. Churawhchun tî-râwl tamtak kan 
nei, sul-le-lam tluang tak hen kan um le, nawknâk zeikhawm a um lo. 

18Sikhawmsele vân lalnu sinah bâwlnâk pêk kan bâng hen uain ap mi a sinah 

kan tawih lonâk thawk hen zeikhawm kan nei lo le, kan mi tla chu râltuknâk leh 
pâmnâk ah an thi,” an ti. 

19Chun, chu nunau tla ber nih chun, “Vân lalnu hen bang cho hen sang kan em 

hen a sinah bâwlnâk kan ap le, a sinah uain ap mi kan tawih le, kan thilti tla chu 
kan pasal tla nih rem an ti,” an ti. 

20Churawhchun mipa leh nunau zawzawng chu hâwi hen hawng ka sângtu tla 

sinah chun, 

21“Nanmah leh an thlâk natu, nan lal tla leh an rui natu leh ram lakah mi tla nih 

Juda khuapi lakah leh Jerusalem khua lâi ah bâwlnâk nan pêk mi tla chu LALPA 
nih philh leh theih lo ding hen ma nan ruat? 

22Tusûn ni takah hin nan ram chu râwk hen a um le, a sungah pakhat khawm 

an um lo rawh. LALPA nih nan sualnâk leh nan thilsual ti a ngâi châwk lo rawh 
ruangah zauhnâk ah ṭihnungkâi rê hen a um le, a min ah khawm mi nih siatbarh 
mi ti asi. 

23A thupêk zawzawng ngâilo hen pathian dang tla sinah bâwlnâk ap hen LALPA 

tlûnah thilsual nan ti ruangah tu mi siatnâk hi nan tlûnah a hawng tlung rawh 
asi,” a ti. 

24-25Mi zawzawng tla a bîk hen nunau tla, Aigupta ram ah Juda um mi tla sinah 

LALPA Zeizawng tikho Israel Pathian nih a sim mi chu ka simh na: “Nanmah 
leh nan nupi tla hen vân lalnu sinah thutiamnâk bir tak nan nei. A sinah bâwlnâk 
tla ap ding leh a sinah uain ap mi tla tawih ding hen thu nanna tiam le, nan kil 
thlir. A ṭha ma chu, chu hâwi asi chun! Nan thutiam hâwi hen um u! Nanna tiam 
mi chu ti u! 

26Sikhawmsele nannih Aigupta ram ah um mi zawzawng sinah kei, LALPA, 

Zeizawng tikho, keimah min hen thutiamnâk ka siam mi chu tuah ngâi u: 
‘Pathian nung min hen thu ka tiam!’ ti sim hen thutiamnâk rerêng ka min hen 
nan lakah âukhawm kan neitir na awt lo rawh. 

27Nanna dingchang lo ding mi leh siat leh râwk hen nan um ding mi ka nan zauh 

na awt ko. Pakhat khawm âk lo hen râltuknâk ah mawh râi lakah mawh nan thi 
hep lai. 

28Sikhawmsele nan lakah mi tâwmtê thi lo mi chu Aigupta ram ah mi chu Juda 

ram ah nan kîr lai. Churawhchun a thibang tla nih keimah thu ma a dik anmah 
thu ma, âu thu a dik an theih lai. 

29Nan tlûnah siat leh râwknâk hawng tlung ding hen thu ka tiamh mi leh hi mun 

ah ka nan rêp na ding mi chu a hawng tlung ngelchel awt ti theihnâk, kei, LALPA 
nih ka nan pêk na lai. 

30Juda lalchem Zedekiah chu Babulon lalchem Nebukadnezar amah thah duhtu 

a mêlma sinah ka pêk mi hâwi hen Aigupta lal Hophra chu amah thah duhtu a 
mêlma sinah ka pêk bâk awt,” a ti. 

Jeremia 45 

Baruk Sinah Pathian Thutiam 

1Juda lalchem Josiah fapa Jehoiakim a lal mi a kum linâk ah a sinah ka sim 

hâwi hen Baruk nih a rîn. 

2LALPA, Israel Pathian nih a sim mi thu chu ka simh, 

3“Baruk, ka neng rawh! LALPA nih ka lawksawngnâk hawng ka sap piak. Rûm 

ka neng rawh, dinhnâk khawm ka tawng kho lo! na ti. 

4“Sikhawmsele, kei, LALPA nih ka dîrh mi chu ka siat le, ka phun rawh mi chu 

ka phâwi. Hi hi tual pumpi lakah ka ti awt. 

5Nangmah rang ê hen bulsantu na hâwl mu? Minung zawzawng tlûnah siatnâk 

ka hawng tlungtir lai, sikhawmsele na kalnâk zawngah na nungnâk cho a him 
lai. Kei, LALPA nih ka sim asi, a ti. 

Jeremia 46 

Karkemis Ah Aigupta 
Neh Hen A Um Mi 

1Aigupta ah dawmh hen phun tla thu LALPA nih ka sinah a sim. 

2Hi hi Juda lalchem Jehoiakim a lal mi kum linâk ah Eufretis tiva kiangah mi 

Karkemis ah Babulon lalchem Nebukadnezar nih Aigupta lal Nebo kawrsen tla 
a neh na mi thu a sim mi asi: 

3“Aigupta mi hotu tla âu ule, ‘Nan phaw tla lâk ule, râltuknâk leiah kal u! 

4Rang tla thuamh ule, an tlûnah a chuan u! A tlâr ule, nan lukhuh tla a khuh u! 

Nan fei tla tât ule! Nan râlthuam hen a thuam u!’ ti hen. 

5Sikhawmsele LALPA nih, “Zei ka muh ne?” a ti. Ningṭih hen dunglei ah anna 

her rawh. An kawrsen tla kîrtir hen an um le; lâunâk hen neh hen an um, an 
chelh rî hen an tek, dunglei rêng an hawng a her lo. 

6Chak kho rî hen tek mi tla chu an âwl lo le, kawrsen tla chu an suak kho lo. 

Marlei ah Eufretis tiva kiangah anna suih le an tlû. 

7Nile tiva hâwi hen a hawng lian mi leh tiva a kâwr khat phak hen a lian mi hâwi 

chu âu me si? 

8Nile tiva a lian mi hâwi leh, tiva a kâwr khat phak hen lian mi hâwi chu Aigupta 

asi. Aigupta nih, ‘Ka thawk lai le, laikulh ka khat lai; khuapi leh a sungah mi 
minung ka veih dep lai. 

9Rang tla chu kal ding hen thu pêk na u, kari khawm kal ding hen! Kawrsen tla 

suaktir na u: Sudan leh Libia thawk hen hawng mi tla nih phaw tla an put le, 
Libia ram ah mi chanhtiang kah thiamtu tla khawm,’ a ti. 

10Tusûn ni hi LALPA, Zeizawng tikho zahkâi tak ni chu asi: Tusûn ah phû a lam 

lai le, tusûn ah a mêlma tla a rêp na lai. A nâmsâu nih a khim pang tiang a ei 
na lai, an thî tla chu a khawp pang tiang hen a din lai. Tusûn hin zeizawng tikho 
nih a mi thah tla chu marlei kângah Eufretis kiangah bâwlnâk ah a mang lai. 

11Aigupta mi tla Gilead ah kal ule, turpâng va hâwl u! Nan turpâng tla chu 

zeikhawm asi lo ti a theih rawh; zeikhawm nih an damh kho na ding asi lo. 

12Phun tla nih na mualphonâk an theih hen; mikip nih na ṭap hâu an theih rawh. 

Kawrsen pakhat nih pakhat rangah a nam le, an panih hen tual ah an tlû vevê. 

Nebukadnezar Hawng Kalnâk 

13Aigupta do ding hen Babulon lalchem Nebukadnezar a hawng kal liauah 

LALPA nih hawng ka sawnh. 

14“Aigupta khuapi tla, Migdol, Memphis, leh Tahpanhes ah thu phuang u: ‘A 

vêng ding hen a timhtuah u; nan neih zawzawng chu râltuknâk ah a vei hep lai! 

15Zeirangah nan Pathian chak Apis chu a tlû êu? LALPA nih a thlûk mi asi!’ ti 

hen. 

16Na kawrsen tla chu anna suih hen an tlû le; anmah leh anmah anna sâwn le, 

Hi kan mêlma riamnâm lakah âwl ding hen mawhsareh hen kan mi le sinah kan 
tlung lai!’ an ti. 

17Aigupta lal chu a min thar ah ‘A tik tlawlhtu, Chaihtam, khâwngmang’ ti u. 

18Kei, LALPA, Zeizawng tikho chu lalchem ka si. Pathian nung ka si. Tabor tlâng 

ah insâng tla nih tlâng sâng tla a lanh mi leh Karmel tlâng tla chu tipi ngâk hen 
a sâng mi hâwi hen a nan dotu chaknâk chu asi lai. 

19Aigupta mi tla, sal ah kal ding hen a tîm u! Memphis chu a karo hen siah hen 

a um lai le, pakhat khawm um lo hen râwk dep mi asi lai. 

20Aigupta chu chawpinu ṭha tak hâwi asi, marlei thawk hen thovâi henh mang 

nih a do. 

21A kawrsen a mang mi tla khawm chawlâ hâwi hen mang tlâk lo hen an um. 

An dîr hen an do lo le, an ektê hen anna her le, an tek hep. An vânduai ni leh 
an siatnâk tik a tlung rawh. 

22Aigupta chu a tek le, rûl hâwi hen a hâu a suah, a mêlma kawrsen tla nih an 

ṭhâwl. Mi nih thing an hâu le, tumun an râwk mi hâwi hen reitlung hen amah an 
do. 

23An minung tla chu rêl châwk lo an si, an kawrsen tla khawm khâubawk rêl 

châwk lo hâwi an si. 

24Aigupta mi tla chu ningzak saih hen an um rawh; marlei mi tla nih an neh na 

rawh. Kei, LALPA, nih ka sim asi,” a ti. 

25LALPA, Zeizawng tikho, Israel Pathian nih ka sim asi, “Amon leh Thebes tla 

pathian chu Aigupta leh a pathian leh lalchem tla hen ka rêp na awt. Aigupta 
lalchem leh anmah zumhtu tla chu, 

26anmah thah ding duhtu tla Babulon lalchem Nebukadnezar leh a kawrsen tla 

kut ah ka pêk na awt. Sikhawmsele chu nehnûn chun, mi tla chu Aigupta ram 
ah a lânah mi hâwi hen an um nawlh lai. Kei, LALPA nih ka sim asi,” a ti. 

LALPA Nih A Mi Tla 
Ruang A Suah Na Lai 

27“Ka mi tla, ṭih lah u, Israel mi tla lâu lah u. Ram lât tak sal nan tângnâk ah mi 

thawk hen ruang ka nan suah na lai. In leiah nan hawng kîr lai le, thlangam tak 
hen nan um lai. Him tak hen nan um lai le, âukhawm nih a nan lâuh na lai lo. 

28Nan sinah ka hawng lai le, ruang ka nan suah na lai. Ka nan rekrâwi na nâk 

phun tla chu ka veih na lai le, nannih chu kan veih na lai loh. Rêp lo hen kan 
siah na awt lo; sikhawmsele, kan rêp na tikah chun ṭhat ka lawh lai. Kei, LALPA 
nih ka sim asi,” a ti. 

Jeremia 47 

Philistia Mi Tla Thu Ah 
LALPA Thuchah 

1Aigupta lal nih Gaza a do lânah, LALPA nih ka sinah Philistia mi tla thu a sim. 

2Anih nih, “Zauhnik! Mârlei ah tî a lian le, tîlian hâwi hen a hawng luang lai. Ram 

leh a tlûnah thil um tla, khuapi tla leh minung a sungah um mi tla a khuh hep 
lai. Mi tla chu ṭangpi deih hen an âu lai le, tual tlûnah mikip ngaihsia hen an ṭap 
lai. 

3Rang kal hâu tla, kari kal hâu tla, kari kê awnh hâu tla an theih lai. Pa tla chu 

an fa tla leiah anna her lai lo; an kut tla an thlâi thlo lai. 

4Philistia mi tla veih na ding hen, Tura leh Sidon hen anna tlâinâk leh ṭangpi 

tâwnh hen an umnâk chu sahnâk tik a tlung rawh. Philistia mi tla, Kret va nâ lei 
hen hawng mi tla chu, Kei, LALPA nih ka veih na awt. 

5Gaza mi tla sinah ngaihsiatnâk rokual tak a hawng tlung, Askelon mi tla chu 

an dâisip. Philistia um rih mi tla nih zeitiang an ulh awt? 

6‘LALPA nâmsâu! Zeitiang na vei awt? Na pâi ah kîr le, chunah chun um le, a 

dîn rawh,’ ti hen na âu. 

7Sikhawmsele, ti ding hen rianṭuannâk ka pêk mi, zeitin â dîn kho lai? Askelon 

leh tipi kap ah um mi tla chu do ding hen thu ka pêk rawh,” a ti. 

Jeremia 48 

Moab Râwknâk 

1Hi hi LALPA, Zeizawng tikho nih Moab thu a sim mi chu asi: “Nebo mi tla chu 

pawi tipi na u, an khuapi tla a râwk rawh! Kiriathaim lâk hen a um le, a khua 
kulh bir tla khawm siat hen a um le, a mi tla khawm ningzak saih hen an um; 
Moab rokualnâk chu a vei rawh. 

2Mêlma nih Hesbon chu a lâk le, Moab phun chu râwk ding a tum. Madmen 

khuapi chu a reh dep lai le; kawrsen tla nih an kal nawh lai. 

3Horonaim khua mi tla chu, ‘Siatnâk! Râwknâk!’ ti hen an âu. 

4“Moab chu â râwk rawh; ngâksia ṭap hâu chu ngâinik. 

5Luhith lei kalnâk lampi ah an phu-ûk mi hâu leh Horonaim lei kalnâk lampi ah 

an tuarnâk ruangah an ṭap mi hâu ngâi. 

6‘Na nungnâk hum ding hen tek rereh! ‘Mâng sanatung hâwi hen tek!’ an ti. 

7“Moab, na neih leh na chaknâk na sirhsanh, sikhawmsele, tu lam chun 

nangmah khawm neh hen na um lai le; na pathian Kemos chu a lal leh a bâwlpu 
tla hen sal ah put hen an um lai. 

8Khuapi chu râwk lo hen a âwl lai lo le, tivakuam leh phâi tla râwk hen a um lai. 

Kei, LALPA nih ka sim asi. 

9Moab rangah thlânlung siam zet u; sâwtlotê ah râwk hen a um lai. A khuapi 

chu râwk dep hen mâk asi lai le, âukhawm an um nawlh lai lo rawh,” a ti. 

10(A thinlung zawzawng hen LALPA rianṭuan lotu chu siatbarh hen um seh! 

Riamnâm vei hen thah lotu chu siatbarh hen um seh!) 

Moab Khuapi Tla Chu 
Râwk Hen A Um 

11LALPA nih, “Moab chu him tak hen a um kumza le, zeiliau khawmah sal ah 

put hen a um dah lo. Moab chu uain a dûr ah mi a dang ah tleng lo hen siah 
ziar mi hâwi asi. A rim khawm â râwk dah lo, a thâwtnâk khawm a mahmun 
kumza. 

12“Churuangah tuah, Moab chu uain hâwi hen a bunghtu ding hen mi ka fial 

ding mi tik chu a tlung rawh. Uain dûr chu a karo hen an siah lai le, an khuai dip 
lai. 

13Churawhchun Moab mi tla chu Israel mi tla nih Bethel a mi pathian an 

rinhsanh mi hen anna ṭângziak lo hâwi hen an pathian Kemos hen anna 
ṭângziak lai lo rawh. 

14“Moab mi tla, râltuknâk ah a nik rawh mi kawrsen râlṭha hâwi hen zeitin mi 

râlṭha ah na ruat? 

15Moab leh a khuapi tla chu râwk hen a um rawh; a tlangvâl ṭha chem tla khawm 

thah hen an um rawh. Kei, lalchem, LALPA Zeizawng tikho nih ka sim asi. 

16Moab vânduainâk a hawng tlung rawh; a siatnâk chu a hawng tlung tuan lai. 

17A kiangkam ah umtu, a minthangnâk theihtu tla, chu phun tla chu lungfâkpi 

na u. A lâirêlnâk thiltikhonâk chu â râwk rawh; a rokualnâk leh a chaknâk 
khawm a um lo rawh,’ ti u. 

18Nannih Dibon ah um mi tla, nan mun zahkâi tak a mi hawng ṭum ule, tual ah 

mi valeidip ah to u. Moab râwktu tla chu hinah a um le, a kulh tla chu râwk dep 
hen mâk asi rawh. 

19Nannih Aroer a um mi tla, lampi kiangah dîr hen ngâk ule; a tek mi tla rangah 

deih na ule, thil a hawng um mi theih ding tum u. 

20Annih nih chun ‘Moab chu a tlû rawh, ṭappi u, mualpho hen a um rawh. Moab 

a râwk rawh ti hen Arnon tiva dung tluan hen sim u! ti hen a sâng na lai. 

21Mun râwn a mi khuapi tla lakah lâirêlnâk a hawng tlung: Holon, Jahzah, 

Mephat, 

22Dibon, Nebo, Beth Diblathaim, 

23Kiriathaim, Bethgamul, Bethmeon, 

24Kerioth leh Bozrah khuapi tla tlûnah. Moab khuapi mun lât ah mi leh mun nâi 

ah mi zawzawng tlûnah lâirêlnâk a hawng tlung. 

25Moab chaknâk chu â râwk rawh; a thiltikhonâk khawm a vei rawh. Kei, LALPA 

nih ka sim asi,” a ti. 

Moab Chu A Nâutir Lai 

26LALPA nih, “Moab chu ka lakah a hel ruangah zû dinh u. Moab chu a luak 

lakah a rîl lai le, mi nih an nihsanh lai. 

27Moab, Israel tla rangah zeitin na nihsanh na zia theih rawh? Rawkmang rual 

tla nih an tleih na mi hâwi hen na ti na. 

28“Moab ram ah um mi tla, nan khuapi tla mâk u! Kal ule, kham tlûnah va um u! 

Vaṭhu nih tiva hawr thûk kiak kiangah bû a khuar mi hâwi si u. 

29Moab chu mi zûm tak asi! A zumh dân tla, mi zauhnawmh a mang dân tla leh 

mi rangah a siarlo zia tla, anmah chu zei tipi anna ruat mi tla ka theih. 

30Kei, LALPA nih anna zûm dân ka theih. Anna zumhnâk nih zeikhawm a 

chawhchântir lo, an thilti khawm a sâwt lai lo. 

31Moab ram ah mi tla leh Kir Heres mi tla ruangah ka ṭap lai. 

32Jazer a mi tla rang ngâk hen Sibmah rangah ka ṭap khun awt. Sibmah khuapi, 

nang chu grep zûn a ṭeng nih Tipi Thi a tan bawk le Jazer tiang a zâm mi hâwi 
na si. Sikhawmsele tuah na ṭhalpini rah leh na grep rah tla chu a vei rawh. 

33Moab ram ningno mi lawmhnâk leh lâwptlonâk chu lâk ving hen a um rawh. 

Uain sûrnâk ah mi a hâng a luang mi khawm ka bângtir le; uain siamtu leh lâwm 
ruangah âutu khawm a um lo. 

34“Hesbon a mi leh Elealeh a mi tla an ṭap le, an ṭap hâu chu Jahaz tiang hen 

theih asi; Zoar a mi tla khawm nih an theih, Horonaim leh Eglath Selisiah a mi 
tiang khawm nih an theih. Nimrim tivatê khawm a kang hep. 

35Moab tla nih an pathian sawnhnâk mun ah duahphung thil ap an siam mi leh 

an pathian tla sinah bâwlnâk an ap mi chu ka bângtir awt. Kei, LALPA nih ka 
sim asi. 

36“Thil zeizawng an neih tla a vei hep ruangah âu nih mawh ruak vûinâk la, 

theikhang hen an sak mi hâwi hen Moab leh Kir Heres mi tla ruangah ka thinlung 
a fâk. 

37An ektê hen an lû leh an khamul an mêt hep. An kut tla an ât le, mikip nih 

salâpuan anna aih. 

38Moab in tlûn leh zapi minung pumhnâk ah chun lungfâknâk lo chu zeikhawm 

a um lo, Moab chu âukhawm duhlo mi bêl hâwi hen ka khuai rawh ruangah. 

39Moab chu râwk hen a um rawh! ṭap u! Moab chu a mualpho rawh. A râwk 

rawh, a kiangkam mi phun tla nih an nihsanh rawh. Kei, LALPA nih ka sim asi,” 
a ti. 

Moab Rangah Suaknâk A Um Lo 

40LALPA nih chun Moab tlûnah, mû a thla pharh hen â thlûr mi hâwi hen hawng 

a thlûr ding phun chu a tiamh le, 

41khuapi tla leh kulh tla chu lâk hen a um lai. Chu ni chun Moab kawrsen tla chu 

nunau nganfâk mi hâwi hen an lâu lai. 

42Moab chu ka tlûnah a hel ruangah râwk asi lai le, phun ah siam asi lai lo rawh. 

43Ningṭihnâk, khur tla leh thang tla nih Moab mi tla chu an bawh ko. LALPA nih 

a sim asi. 

44Ningṭihnâk thawk hen suak tumtu tla chu khur lakah an tlâ lai le, âuzawng 

khur lakah mi suak tum hen kâitu tla chu thang nih a awh lai, Moab râwknâk tik 
LALPA nih a ruat rawh mi asi ruangah. 

45An tek mi tla nih Hesbon Sihon lal nih lâi a rêlnâk khuapi ah humtu ding an 

hâwl le, sikhawmsele meialh lakah a um. Mei nih ramri ah um mi tla leh Moab 
râltuk duhtu umnâk tlâng sâng tla chu a kâng. 

46Moab mi tla, pawi tipi na u! Kemos sawnhtu tla chu an vei rawh le, an fapa leh 

an fanu tla khawm sal ah an put na rawh. 

47Sikhawmsele, tik a hawng ding mi lakah, Moab chu LALPA nih sul-le-lam 

tluang hen a siam nawlh lai. Hi bang zawzawng LALPA nih a sim rawh mi tla 
chu Moab tlûnah a hawng tlung lai. 

Jeremia 49 

Amon Tlûnah LALPA Lâirêlnâk 

1Hi hi Amon thu LALPA nih a sim mi chu asi: “Israel mi tla zeiah an um? An ram 

vêngtu ding pakhat khawm an um lo na maw? Zeirangah Milkom sawnhtu tla 
chu Gad phun ram an lâktir na hen chunah an umnâk ah an umtir na êu? 

2Sikhawmsele Rabah khuapi mi tla chu râltuknâk hâu ka theihtir na lai le, râwk 

dep hen mâk hen a um lai le a khua tla duah hen a um ding mi tik chu a tlung 
rawh. Israel tla nih an ram lâktu lakah mi chu an suh nawlh na lai. 

3Hesbon mi tla, ṭap u! Ai khua chu râwk hen a um rawh! Rabah ah mi nunau 

tla, lungfâk tak hen um u! Salâpuan a aih ule, ulh u. Nawk ruangah tek u. Nan 
pathian Milkom chu a lal leh a bâwlpu tla hen sal ah kalpi hen an um lai. 

4Nannih mi zumhkâilo tla, zeirangah nanna khâwng? Nan chaknâk khawm a 

thawt hen a um rawh. Zeirangah âukhawm nih an hawng ka do ngam lai lo ti 
hen nangmah thiltikhonâk na rinhsanh? 

5Mun kip thawk hen na tlûnah ningṭihkâi ka hawng tlungtir awt. Nan tek hep lai. 

Mikip nung ding duh hen nan tek lai le, nan kawrsen tla pumh nawlhtu ding 
âukhawm an um lai lo. 

6“Sikhawmsele, hi nûn chun, Amon chu sul-le-lam tluang tak hen ka siam nawlh 

lai. Kei, LALPA nih ka sim asi,” a ti. 

Edom Tlûnah LALPA Lâirêlnâk 

7Hi hi LALPA Zeizawng tikho nih Edom thu a sim mi chu asi: “Edom mi tla nih 

an lâirêlnâk ṭha an thlâu rawh na maw? Simhtu nih ti ding mi chu an simh kho 
na lo rawh ma? An finghnâk zawzawng a vei rawh na maw? 

8Dedan mi tla, a her ule, tek u! A thup u! Anmah rêpnâk ding tik a tlung rawh 

ruangah Esau thlâk tla chu ka veih na awt. 

9Mi nih grep an kawih chun, a zûn lakah tâwm an mâk, zân ah mifîr a hawng 

khawmah an duh mi cho an lâk. 

10Sikhawmsele, Esau thlâk tla chu anna thup lo rawhnâk ding hen anna thupnâk 

ah mi chu ka langh lai le, ka vuak hep na awt. Edom mi tla chu an vei ver rawh. 
Pakhat khawm an um lo. 

11Na mi ngâkṭah tla chu ka sinah mâk na le, keimah nih ka zauhkhenh na lai. 

Na numei tla khawm nih an ka ngauhsan kho lai. 

12“Rêp ding hen a dêng lo mi khawm nih rêpnâk hâi a din bâk lai, rêp lo hen um 

ding ma na ruat? Si rîlmâl lo, hâi lakah mi chu na din ding asi! 

13Keimah nih Bozra khuapi chu zauhnâk ah lâu kâi rê leh a karo hen a um lai ti 

ka sim asi; mi nih an zauhnawmh lai le, a min ah siatbarh an ti lai. A kiangkam 
khua zawzawng khawm a râwk pawt lai. Kei, LALPA nih ka sim asi,” a ti. 

14Kei nih, “Edom, LALPA thawk hen thuchah ka tawng. Anih nih chun phun tla 

sinah nangmah do ding hen an kawrsen tla pumh ding hen simhtu dingah mi a 
fial. 

15LALPA nih chaklo leh âukhawm nih a nan zah lo ding hen a nan siam awt. 

16Na zumhnâk nih a nan âttir mi asi. Na ruat na hâwi hen âukhawm nih a nan 

ṭih ding asi lo. Tlâng sâng tlûnah leh lung kham tlûnah nan um; mupi hâwi hen 
sâng takah um menza khawm le, LALPA nih a nan niamh awt,” LALPA nih a 
sim asi,” ka ti. 

17LALPA nih, “Edom tlûnah siatnâk a hawng tlung ding mi chu thungâi a fâk awt 

ruangah âuzawng a paltu chu an thinlung a purh hen an lâu khit lai. 

18Sodom leh Gomorah kiangkam a mi khuapi a râwk liauah thil an lakah a 

hawng tlung mi hâwi hen Edom tlûnah a hawng tlung lai. Chunah chun 
âukhawm an um lai lo rawh. Kei, LALPA nih ka sim asi. 

19Chakeibaknei tumun thawk hen a hawng suak le, Jordan Va dung zawh hen 

ram ningno leiah a kal mi hâwi hen ka hawng kal lai le, Edom mi tla chu an ram 
thawk hen mawhsareh hen ka tektir phin na awt. Churawhchun ruitu ka thîm mi 
nih phun lakah lâi a rêl lai. Âu hen nan hawng ka tahkhiat kho awt? Âu nih 
hawng ka zuam ngam awt? Zei lâirêltu nih hawng ka do kho awt? 

20Churuangah Edom mi tla tlûnah thil ka tum mi leh Temon khuapi a mi minung 

sinah ti ding ka tum mi chu ngâinik u. An fa tla tiang kalpi hep hen a um lai le, 
mikip an lâu lai. 

21Edom a tlûk tik chun chubang hâu chu a um lai le, tual pumpi â nîn lai, ṭap 

hâu chu Agaba likâwlneng ah mi tiang nih an theih lai. 

22Mêlma tla nih Bozra chu mupi nih a thla a pharh hen a thlûr le, a nam mi hâwi 

hen a do lai. Chu ni ah chun Edom kawrsen tla chu nunau nganfâk mi hâwi hen 
a lâu lai,” a ti. 

DamaskaTlûnah LALPA Lâirêlnâk 

23Hi hi LALPA nih Damaska thu a sim mi chu asi: “Thâwng ṭhalo tak an theih 

ruangah, Hamath leh Arpad khuapi ah um mi tla chu an lawksawng le an uai 
thlo. Lawksawngnâk nih tipi hâwi hen a luang nawh na le, anna dîn kho lo. 

24Damaska khua mi tla chu an dî le, ningṭih ruangah an tek hep. Nunau a 

nganfâk mi hâwi hen nganfâk tuar leh hamh tak hen an um. 

25Khuapi minthang tak lawmhnâk dingah an mang mi chu a râwk dep rawh. 

26Chu ni ah chun tlangvâl tla chu khuapi zâwllâi ah thah hen an um lai le, a 

kawrsen tla khawm an vei lai. 

27Damaska kulh chu ka duah lai le, lalchem Benhadad in chu a kâng lai. Kei, 

LALPA Zeizawng tikho nih ka sim asi,” a ti. 

Kedar Phun Tla Leh Hazor 
Khuapi Tlûnah Lâirêlnâk 

28Hi hi LALPA nih Kedar phun leh Hazor thu tangah um mi ram Babulon lalchem 

Nebukadnezar nih a lâk mi thu a sim mi chu asi: “Kedar mi tla chu do ule, saklei 
mi phun tla chu veih na u! 

29An puanin tla, an ranrual tla, an puanzâr tla leh an puanin sungah mi thil 

zawzawng deih piak hep na u. An sangâwngsâu tla lâk piak na ule, “Nan 
kiangkam zawzawng ṭihnungkâi hen a khat!” ti hen simh na u. 

30“Hazor mi tla, lât takah tek hen va a thup ding hen kei, LALPA nih ka nan 

simhkan asi. Babulon lalchem Nebukadnezar nih nangmah a nan phiarnâk thu 
chu hi hi asi, 

31‘Hawng! Ruangsuak leh him rawh hen a ruat mi tla chu kan do na lai! An 

khuapi chu kulh kawtkâ khawm a nei lo, renh khawm a renh lo, zauhkhenhtu 
khawm a um lo.’ 

32“An sangâwngsâu leh an ranrual tla lâk piak na u! An sam tantu minung tla 

chu mun kipah ka rekrâwitir na lai le, mun dang dang thawk hen siatnâk an 
tlûnah ka tlungtir lai. 

33Hazor chu kâwlui umnâk mun cho si ding hen râwk dep hen ka siam pawt lai 

rawh. Chunah chun âukhawm an um lai lo rawh. Kei, LALPA nih ka sim asi,” a 
ti. 

Elam Tlûnah LALPA Lâirêlnâk 

34Zedekiah Juda lalchem asi nehnûntê ah LALPA, Zeizawng tikho nih Elam ram 

thu ka sinah a sim. 

35“Elam thiltikho tak hen umtirtu chanhtiang mangtu zawzawng chu ka thah na 

lai. 

36Munkip thawk hen Elam tlûnah thli ka rângtir lai le, an tek mi minung tla ram 

kipah an kal lonâk ram umlo rê hen ka rekrâwitir na lai. 

37Elam mi tla chu an mêlma tla, anmah thah duhtu tla ka ṭihtir na lai; Ka 

thinthawknâk fâk tak hen Elam mi tla chu ka veih na lai le, an lakah kawrsen tla 
ka fial na lai le, ka mih dep na lai. 

38An lalchem tla leh an ruitu tla ka veih na lai le, chunah chun ka laltophah ka 

toh lai. 

39Sikhawmsele, chu nûn chun Elam mi tla chu sul-le-lam tluang tak hen ka siam 

nawlh na lai. Kei, LALPA nih ka sim asi,” a ti. 

Jeremia 50 

Babulon Lâk Asi Nâk 

1Hi hi Babulon khuapi leh a mi tla thu ah LALPA nih thuchah a hawng ka pêk 

mi chu asi: 

2“Phun tla chu thâwngthâng simh na u! Phuang u! Singsiahnâk pêk ule, 

thâwngthâng phuang u! A thuptê hen kil ko lah u! Babulon chu a tlû rawh! A 
pathian Marduk khawm râwk dep asi rawh! Babulon milem chu ningzak saih asi 
le, a milem fihnungkâi tla khawm a râwk rawh. 

3“Mârlei thawk hen a hawng mi phun nih Babulon chu a do lai le, a karo hen a 

siah lai. Ran leh minung tla an tek phin lai le, âukhawm chunah chun an um lai 
lo,” a ti. 

Israel Kîrnâk 

4LALPA nih, “Chu tik chu a hawng tlung chun, Israel leh Juda tla chu kei an 

Pathian hawng ka hâwl hen ṭap bû hen an hawng vevê lai. 

5Zion lampi an deih lai le, chu lei chun an kal lai, ka sinah zungzâl thudântuk an 

siam lai le, an buar lai lo rawh. 

6“Ka mi tla chu dawrâ a dâwngpu nih tlâng sâng takah a thlâu na mi hâwi an si. 

Dawrâ rual hâwi hen tlâng khat thawk hen tlâng dang tla khawmah an vâi le, an 
umnâk in khawm an theih lo rawh. 

7Anmah hâwltu tla nih an do na. An mêlma tla nih, ‘LALPA lakah thilsual titu an 

si, churuangah thil kan ti mi hi kan diklo mi asi lo. An thlâktu tla nih LALPA an 
rinhsan le, a lakah zumhkâi tak hen an um, an ti. 

8“Israel mi tla, Babulon mi tla thawk hen tek u! Ram mâk thlap u! Kaltâk masa 

chemnâk si seh! 

9Mârlei mi phun chak tak ka thawktir na lai le, Babulon mi tla ka dotir na lai. 

Râldo ding hen ram lakah an hawng a tlar lai le, an neh lai. Kah thiam mi minung 
tla an si le, anna sêl mi chu chanhtiang hen kah ṭhelh dahlo mi an si. 

10Babulon chu râwk hen a um lai le, a râwktu tla nih an duh mi thil zeizawng an 

lâk lai. Kei, LALPA nih ka sim asi,” a ti. 

Babulon Tlûknâk 

11LALPA nih, “Babulon mi tla, ka phun chu na rûn na. Na lâwm hen na lâwptlo 

le, chawpinu nih fâng a chîl mi mawh, rang a âwn le â sawk mi hâwi na si, 

12sikhawmsele, na khuapi rokual chu ningzak saih leh nâutir hen a um lai. 

Babulon mi tla chu phun zawzawng lakah herhnâk leikângah a mêchem mi asi 
lai; a châr hen ramkaro tî umlonâk asi lai. 

13Ka thinthawknâk ruangah Babulon ah âukhawm an um lai lo le; râwk dep hen 

mâk asi lai le, a paltu zawng chu an lâu khit lai le, chê an ti lai. 

14“Chanhtiang kahtu tla, Babulon do ding hen a tlâr ule, hual u. Kei, LALPA 

lakah thilsual a ti ruangah nan chanhtiang thalzum hen Babulon kah u. 

15Khuapi hêl dak hen râltuk hâu suah u! Tu chun Babulon a pêk rawh. A kulh 

tla chu a râwk hen a chim rawh. Babulon mi tla rangah lehrûl ka sam rawh. 
Churuangah an lakah nan phû lam ule, midang an nehsawh na mi hâwi hen 
nehsawh bâk na u. 

16Chu ram ah chun thlâi chî tuh hen um lah seh, fâng khawm ât hen um lah 

seh. Ramdang minung chunah um mi tla khawm kawrsen râltuk ṭih ruangah an 
in leiah an kîr ver lai,” a ti. 

Israel Kîrnâk 

17LALPA nih, “Israel mi tla chu chakeibaknei nih dawrâ tla a ṭhâwl na le a 

rekrâwitir na mi hâwi an si. A masachem hen Siria lal nih a do na le, chu nûnah 
Babulon lalchem Nebukadnezar nih an ruh a khelh. 

18Churuang chun, kei, LALPA Zeizawng tikho Israel Pathian nih Babulon 

lalchem Nebukadnezar leh a ram chu Siria lal ka rêp mi hâwitê hen ka rêp awt. 

19Israel mi tla chu an ram ah ka umtir nawlh na lai, Karmel tlâng ah leh Basan 

ram ah fâng an chîng mi tla an ei lai le, Efraim leh Gilead ram ah an chîng mi 
zawzawng an duh duh mi an ei lai. 

20Chu tik chu a hawng tlung chun Israel lakah leh Juda lakah sualnâk leh 

ṭhatlonâk muh asi lai lo rawh, an nungnâk ka zuah na mi tla chu ka ngaihdam 
na awt ruangah. Kei, LALPA nih ka sim asi,” a ti. 

Babulon Mi Tla Tlûnah 
Pathian Lâirêlnâk 

21LALPA nih, “Merathaim leh Pekod mi tla chu do na u. Thah na ule, veih dep 

na u. Thu ka nan pêk na mi zawng chu ti u. Kei, LALPA nih ka sim asi. 

22Ram lakah râltuk hâu theih hen a um le, siatnâk fâk tak a um. 

23Babulon mi tla nih laikulh pumpi a tukboh hen a mântir dip le, tuah chu tukboh 

chu râwk asi rawh! Chu ram ah thil a hawng tlung mi chu phun zawzawng an 
lâu. 

24Babulon mi tla, na hawng ka sualpi le, thang kan tunh piak mi nih a nan awh 

rawh, sikhawmsele na theih lo thlo. 

25Kei, LALPA Zeizawng tikho zahkâi nih, Babulon mi tla rangah ti ding mi chu 

ka ṭuan rawh ruangah ka râlthuam ka siahnâk in chu ka awng le, ka 
thinthawknâk hen ka thuak na rawh. 

26Munkip thawk hen do ule, an fâng siahnâk mun tla chu phawngh u! Fâng an 

pawng mi hâwi hen râllâk thil tla pawng u! Ram râwk dep u! Zeikhawm mâk lah 
u! 

27An kawrsen zawzawng thah na u! Veih dep na u! Babulon mi tla chu an 

vânduai rawh! An rangah rêpnâk ding tik a tlung rawh,” a ti. 

28(Babulon thawk hen a tek mi tla chu Jerusalem ah an hawng le, LALPA, kan 

Pathian nih Babulon mi tla nih a Biakin ah thil an ti mi ruangah lawhbâ a sam 
na mi thu an sim.) 

29“Chanhtiang mangtu tla chu Babulon do ding hen simh na u. Chanhtiang fung 

leh thalzum mang thiamtu tla chu fial na u. Khuapi hual ule, pakhat khawm 
suaktir lah na u! Kei, Israel Mi Thenhlimh tlûnah zûm tak hen thil a ti ruangah, 
thil a ti mi hâwi hen a lakah ti ule, midang a ti na mi hâwi hen ti bâk u. 

30Churuangah a tlangvâl tla chu khuapi zâwllâi ah thah hen an um lai le, a 

kawrsen tla khawm chu ni ah veih an si lai. Kei, LALPA nih ka sim asi. 

31“Babulon mi tla, thungâi nanna zûm le, churuang chun, kei, LALPA, Zahkâi, 

Zeizawng tikho nih ka nan do asi! Ka nan rêp ding mi tik a tlung rawh. 

32Phun zûm takah na ruat mi chu na suih lai le na tlû lai, âukhawm nih ṭangpi 

hen an thawh lai lo. Na khuapi tla ka duah lai le, a kiangkam ah mi thil zeizawng 
râwk hen a um lai,” a ti. 

33LALPA, Zeizawng tikho nih, “Israel mi leh Juda mi chu nâuneh hen an um. 

Anmah tleihtu tla nih nâi tekah an vêng na le, an suaktir na lai loh. 

34Sikhawmsele, anmah tla ruangsuahtu chu a chak asi, a min chu LALPA, 

Zeizawng tikhotu asi. Amah nih an tuar ding mi chu tuar hen tual ah 
thlangamnâk a tlungtir lai le, sikhawmsele Babulon mi tla rang chun 
lawksawngnâk asi lai,” a ti. 

35LALPA nih, “Babulon mi tla rangah thihnâk! A mi tla, a lâirêltu tla, a mi fing tla 

tlûnah thihnâk! 

36A khuavâng âwkrâwl thusimtu mi â tla rangah thihnâk! A kawrsen, ṭihnungkâi 

tak si mi tla rangah thihnâk! 

37A rang tla leh a kari tla râwk u! A kawrsen a lâk mi tla, chaklo tak mi tla rangah 

thihnâk! A thil siahnâk mun râwk ule, rûn ule, râwk u. 

38Ram lakah ni khua khêutir ule, a tiva tla kangtir u. Babulon chu milem 

ṭihnungkâi umnâk ram asi le, chu chu zapi minung ât phahnâk asi. 

39“Churuangah Babulon chu khuri leh thlarau sual tla leh va thianglo tla nih an 

luah lai. Chunah chun minung an um lai lo rawh le, tik a hawng um ding mi lak 
khawmah an um lai lo rawh. 

40Sodom leh Gomorah leh a kiangkam ah khuapi tla ka râwk na liau mi hâwitê 

hen Babulon lakah a hawng tlung lai. Âukhawm chunah chun an um nawlh lai 
lo rawh. Kei, LALPA nih ka sim asi. 

41“Mârlei thawk hen ram lât takah mi phun chak tak tla an hawng; lalchem 

tamtak râltuk ding anna tîm. 

42An chanhtiang leh an nâmsâu tla an lâk le, mi ṭhalo leh mi khuaruat lo an si. 

Rang tlûnah anna chuan mi hâu chu tipi hâu hâwi asi. Babulon mi tla do ding 
hen tîm zet hen an um. 

43Babulon lalchem nih thâwngthâng a theih le, a kut a thlâi thlo. Lawksawngnâk 

nih a tleih le, nunau nganfâk mi hâwi asi rawh. 

44“Chakeibaknei thing mun thawk hen a hawng suak le, Jordan va dung zawh 

hen ram ningno leiah a kal mi hâwi asi. Kei, LALPA, ka hawng kal lai le, Babulon 
mi tla an khuapi ah mi chu lâkkhatko ah ka tektir phin na awt. Churawhchun 
ruitu ka thîm mi nih phun lakah lâi a rêl lai. Âu hen nan hawng ka tahkhiat kho 
awt? Âu nih hawng ka zuam ngam awt? Zei lâirêltu nih hawng ka do kho awt? 

45Churuangah Babulon khuapi tlûnah thil ka tum mi leh a mi tla lakah ti ka tum 

mi chu ngâi rawh. An fa le tla tiang ka nûk phin lai le, mikip nih an ṭih lai. 

46Babulon a tlûk tik chun an hâu nih tual pumpi a tlirh lai le, ṭap hâu chu phun 

dang tla nih an theih lai,” a ti. 

Jeremia 51 

Babulon Tlûnah Lâirêlnâk 
Um Vima Mi 

1LALPA nih, “Babulon leh a mi tla lakah siatnâk thli ka tlungtir. 

2Thli nih fapawn a ranh phin mi hâwi hen ramdang minung Babulon veih ding 

hen ka fial awt. Siatnâk ni a hawng tlung tik chun a ker kip thawk hen an hawng 
do lai le, ram chu a karo hen mâk asi lai. 

3A kawrsen tla chu an chanhtiang thalzum kah ding hen tik pêk lah na ule, an 

râlthuam hen thuamtir lah na u. Tlangvâl tla zuah lah na u! Kawrsen zawzawng 
khawm veih hep na u! 

4An khuapi tla zâwllâi ah liam hen an thi lai. 

5Kei, LALPA Pathian Zeizawng tikho nih Israel leh Juda chu kei, Israel Mi 

Thenhlimh tlûnah sual na menza khawmsele, ka kaltâk na lo. 

6Babulon mi tla lakah mi chu tek u! Nan nungnâk hum ding hen tek u! Babulon 

mi tla sual ruangah a thahtir lah u. Tuah lehrûl ka sam lai le, amah hen dêng 
cho hen ka rêp awt. 

7Babulon chu ka kut lakah ngûn hâi hâwi asi, laikulh pumpi rîttirtu asi. Phun tla 

nih uain chu an din le an thinlung a vei thlo. 

8Babulon chu a tlû sâwm le, a vei rawh! Lungfâkpi u! Turpang hâwl piak u, a 

dam kekkawk lai mawh. 

9Chunah ramdang minung um mi tla nih, ‘Babulon mi tla chu ṭangpi kan tum le, 

sikhawmsele a tlâi tuk rawh. Churuangah tuah kan mâk thlap lai le, in leiah kan 
kîr lai. Pathian nih Babulon mi tla chu a chaknâk zawzawng hen a rêp le a veih 
rawh,’” a ti. 

10LALPA nih, “Ka mi tla chu, ‘LALPA nih kan dik zia a langhtir. Kan kal lai le, 

LALPA kan Pathian nih thil a ti mi chu Jerusalem mi tla kan simh na lai, ti hen 
âu u,” a ti. 

11LALPA nih Babulon mi tla chu veih a tum ruangah Media lalchem tla chu a 

thawktir na. Chu chu asi, a Biakin râwk ruangah lehrûl a sam mi chu. 

12Dotu lakah hotu tla nih, “Nan chanhtiang thalzûm tla tât u! Nan phaw tla lâk 

zet u! Babulon kulh do ding hen theihtirnâk pêk u. Vêngtu chu chaktir u! 
Râlvêngtu tla siah u! Bawhtu tla siam u!” a ti. LALPA nih Babulon mi tla lakah ti 
ding a tum mi chu a ti rawh. 

13Chu ram nih chun tiva tamtak leh neih leh siahnâk tla a nei, sikhawmsele a tik 

a dawng rawh le, a nukrî khawm sah asi rawh. 

14LALPA Zeizawng tikho nih a nungnâk sâl hen Babulon chu khâubawk rual 

hâwi hen amah do ding hen mi tamtak a lakah ka tlungtir lai le, neh hen an âu 
lai, ti hen thu a tiamh. 

Pathian Sawrnâk La 

15LALPA nih a thiltikhonâk hen tual a siam le; a finghnâk hen laikulh a siam, 

vân tla a pharh. 

16A thupêk hen chung vân lei mi tî tla chu hâu a suaktir; tual dawnghnâk thawk 

hen sûm tla a pumh. Ruah lakah mîmthlâ a lektir le, siahnâk mun thawk hen thli 
tla a fial. 

17Hi bang muhnâk lakah mi tla nih a ngaihtawnh dân an theih lo le, theihnâk an 

nei lo; Pathian diklo leh nungnâk neilo an siam ruangah milem siamtu tla chu 
nawng hen an um ver. 

18Zeikhawm silo leh zauhnawmh ding mi an si; LALPA chu anmah do ding hen 

a hawng tikah an vei lai. 

19Jakob Pathian chu annih hâwi asi lo; thil zeizawng siamtu asi le, Israel tla chu 

a mi tak si ding hen a thîm na. A min chu LALPA Zeizawng tikho asi. 

LALPA Tukboh 

20LALPA nih, “Babulon mi tla, râltuknâk ah ka tukboh leh ka râlthuam nan si. 

Phun tla leh lalram tla râwktu ah ka nan mang. 

21Rang leh a tlûnah mi tla veih na ding hen, kari leh a khalhtu tla veih na ding 

hen, 

22mipa leh nunau tla thah na ding hen, tar leh ngâksia tla thah na ding hen, 

mipa ngâksia leh nunau ngâksia thah na ding hen, 

23dawrâpu leh an dawrâ rual tla thah na ding hen, phâisen nâwntu leh an rang 

tla thah na ding hen, lâirêltu tla leh rianṭuantu lian tla veih na ding hen ka nan 
mang,” a ti. 

Babulon Rêpnâk 

24LALPA nih, “Babulon leh a mi tla chu Jerusalem ah an thilsual ti zawzawng 

ruangah lehrûl ka sam na mi nan ka muh lai. 

25Babulon mi tla, nang chu laikulh pumpi veihtu tlâng sâng tak hâwi na si le, 

sikhawmsele, kei, LALPA chu na mêlma ka si. Ka nan tleih lai le, tual hen rual 
zat hen ka nan siam lai le, vachâm lakah ka nan siah awt. 

26Siat leh râwk hen na umnâk lakah mi lung rerêng chu in saknâk dingah mang 

nawlh asi lai lo rawh. Ramkaro hâwi na si kumza lai. Kei, LALPA nih ka sim asi. 

27“Do ding hen singsiahnâk pêk u! Phun tla nih theih kho ding hen tâwtawrâwt 

tum u! Phun tla, Babulon do ding hen a tîm u! Ararat, Minni, Askenaz lalram tla 
chu râltuk ding hen simh na u. Tuknâk ah ruitu ding hen hotu ruat u. Khâubawk 
rual hâwi hen rang tla put na u. 

28Babulon do ding hen phun tla a timhtuah u. Media lalchem tla, an ruitu leh an 

rianṭuantu tla, an ram lakah an thuneihnâk tangah mi zawzawng sinah mi fial 
na u. 

29Babulon ram chu âukhawm umlo ding hen LALPA nih a karo hen siam a tum 

ruangah tual chu a nîn hen a thir rawh. 

30Babulon kawrsen tla chu râltuk bâng hen, an kulh ah an um ziar rawh. An 

râlṭhatnâk a tlâu le, nunau hâwi an si rawh. Khuapi kulh kawtkâ tla a chim le, in 
tla chu mei nih a khangh rawh. 

31Mifial dang dang tla nih Babulon lalchem chu a ker kipah a khuapi tla chu a 

râwk rawh ti simh ding hen an tek. 

32Mêlma nih tiva tan dak hen an lâk rawh le, kulh tla an duah rawh. Babulon 

kawrsen tla chu an ningṭih rawh. 

33Sâwtlotê ah mêlma tla nih an thah na lai le, fâng chîlnâk mun ah fâng an chîl 

mi hâwi hen an lamhbêk na lai. Kei, LALPA Zeizawng tikho Israel Pathian nih 
ka sim asi,” a ti. 

34Babulon lal nih Jerusalem chu a tuk phak le, a ei hep. Khuapi chu bêl hâwi 

hen a lâwngtir; thilnung lian hâwi hen a dawlh dak. A duh mi zawng a lâk le, a 
dang chu a lawnh phin. 

35Zion mi tla nih chun, “Kan lakah siat leh râwknâk um mi ruangah hin Babulon 

chu mawhphurhtu si seh” ti na seh. Jerusalem mi tla nih, “Kan tuarnâk lakah 
hin Babulon chu mawhphurhtu si seh,” ti na seh. 

LALPA Nih Israel A Ṭangpi Na Lai 

36Churawhchun LALPA nih Jerusalem mi tla sinah, “Na mêlma nih a nan ti ziatê 

hen keimah nih a lakah nangmah ruangrûl ah lehrûl ka sam awt. Babulon tî chu 
a nâ ka kangtir lai le, a tiva tla ka chârtir lai. 

37Chu ram chu thil sia nâwm pawngnâk leh ramsa umnâk mun asi lai. Zauh hen 

ṭihnungkâi tak asi lai le, chunah chun âukhawm an um lai lo le, a muhtu zawng 
chu an lâu lai. 

38Babulon mi tla chu chakeibaknei hâwi hen an rûm le, chakeibaknei fa hâwi 

hen an hûk. 

39An hamkah mi ma? Puai ka tuah piak na lai le, ka rîltir na lai le, lâwptlo tak 

hen ka tuah na lai. An it lai le, anna ṭhang lai lo rawh. 

40Dawrâ fa, kêl tla leh dawrâ chal tla thah ding mi hâwi hen ka put na lai. Kei, 

LALPA nih ka sim asi,” a ti. 

Babulon Vânduainâk 

41LALPA nih Babulon thu a sim le: “Laikulh pumpi nih an sim ên mi khuapi chu 

lâk asi rawh. Phun tla rangah Babulon chu muh ding ṭihnung a kâi chiam e! 

42Babulon chu tipi nih a luang nawh le, a lian mi nih hâu fâk tak hen a khuh dep. 

43Khuapi tla chu zauh hen ṭihnungkâi rê hen a um le, mi âukhawm umlonâk leh 

mi velvâ khawm umlonâk tî umlonâk ramkaro hâwi asi rawh. 

44Babulon mi tla pathian Bel an ti mi chu ka rêp lai le, a thil fîr tla chu ka mâktir 

rel lai le; phun tla nih amah an sawnh lai lo rawh. “Babulon khua kulh chu a 
chim rawh. 

45Israel mi tla, chunah mi chu tek u! Ka thinthawknâk fâk tak lakah mi him ding 

hen tek u. 

46Thâwng ṭihnungkâi nan theih ruangah dâwk hen lâu lah u. Kum siar hen 

thâwng ṭha lo dang dang a hawng um lai le, ram lakah siatnâk thâwngthâng tla, 
lal leh lal anna do mi thu tla. 

47Churuang chun Babulon milem ka do ding tik chu a tlung rawh. Ram pumpi 

chu ningzakkâi tak hen siah asi lai le, a mi tla zawzawng thah an si lai. 

48Mârlei thawk hen amah veihtu ding mi kut ah Babulon chu a tlû tikah tual 

tlûnah thil zawzawng leh vân ah mi tla lâwm hen an âu lai. 

49Babulon nih laikulh pumpi thihnâk a tlungtir le, tu lam chun Israel mi tamtak a 

thihtir na ruangah Babulon chu a tlû lai rawh. Kei, LALPA nih ka sim asi,” a ti. 

Babulon Ram Ah Mi Israel Tla 
Sinah Pathian Thuchah 

50LALPA nih Babulon ram ah mi a mi tla sinah thu a sim le: “Thihnâk ah mi nan 

suak rawh! Tuah kal u! Ngâk lah u! Nan in thawk hen lât takah um menza 
khawm ule, kei, nan LALPA hi hawng ka dawn thlir ule, Jerusalem khawm 
theihkumza u. 

51‘Ramdang mi tla nih Biakin ah mi mun thenhlimh chu an lâk rawh ruangah 

ningzak saih leh mualpho tak hen kan um le, kan kawng a dawng thlo rawh,’ 
nan ti. 

52Churuang chun, Babulon mi lem tla chu ka do ding mi tik a tlung rawh, anna 

liam mi tla rûm hâu chu ram pumpi ah a um lai ti ka sim asi. 

53Babulon chu vân ah kâi hen chunah kulh bir tak tuah khawmsele amah veih 

ding hen mi ka fial awt nget. Kei, LALPA nih ka sim asi,” a ti. 

Babulon Râwk Hen A Um Vima Mi 

54LALPA nih, “Ram lakah râwk leh siat ruangah Babulon a mi ṭap hâu chu ngâi 

u. 

55Babulon chu a râwk le, dâidep hen ka siah. Kawrsen tla nih tîlian hâwi hen an 

nam le, âu bû hen an do. 

56Babulon râwk ding hen an hawng le, a kawrsen tla chu neh hen an um le; an 

chanhtiang kûk tla chu a kiak rawh. Kei chu misual rêptu Pathian ka si. Babulon 
chu amah hen dêng ding hen ka rêp awt. 

57Lâirêltu tla, mifing tla, ruitu tla leh kawrsen tla chu rî nek hen ka siam na lai. 

An it lai le, anna ṭhang lai lo rawh. Kei, lalchem nih ka sim le, kei chu LALPA 
Zeizawng tikho ka si. 

58Babulon kulh bir tak tla chu tual ah lawnh hen a um lai le, a insâng kawtkâ tla 

chu duah hen a um lai. Phun tla rianṭuan zawzawng chu a thâwttham asi lai le, 
anna ṭangnâk chu meialh ah a vei rawh. Kei, LALPA Zeizawng tikho nih ka sim 
asi,” a ti. 

Babulon Mi Tla Sinah Jeremia 
Thuchah Thanh Hen A Um 

59Lalchem Zedekiah vêngtu chu Seraiah, Neriah fapa, Mahseiah tupa asi. Juda 

lalchem Zedekiah a lal mi a kum linâk ah, Seraiah chu Babulon ah a sinah a kal 
le, sîntirnâk zeimawh tla ka pêk. 

60Babulon râwknâk a hawng tlung ding mi thu tla leh Babulon thu ah thil dang 

zawzawng tla khawm lasuibu ah ka rîn. 

61Seraiah sinah, “Babulon na tlung chun hinah rîn mi tla hi mi zapi tla sinah hâu 

fâk tak hen na rêl ngelchel ding asi ti hen ka simh. 

62Churawhchun, ‘LALPA, hi mun hi, minung leh ran khawm umlo rawh hen 

ramkaro hen ka umtir lai le, chunah chun thilnung rerêng a um lai lo, ti hen na 
sim,’ ti hen thlacham rawh. 

63Seraiah, hi lasuibu hi zapi sinah na rêl thluh rawh chun, lung hen ṭêm bawh 

le Eufretis tiva ah lawnh le, 

64‘Hi hi Babulon mi tla tlûnah a hawng tlung ding mi chu asi, LALPA nih a tlûnah 

siatnâk a hawng tlungtir ding mi ruangah a pil lai le, a thawk nawlh lai lo rawh 
ti,’ ti hen ka simh. Jeremia thu chu hi rî hen a dawng rawh. 

Jeremia 52 

Jerusalem Tlûknâk 
(2 Lal 24.18—25.7) 

1Zedekiah chu Juda lalchem asi liauah kum kul leh kum khat mi asi le, 

Jerusalem ah kum leikhat lâi a rêl. A nu min chu Hamutal asi, Libnah khua mi 
Jeremia fanu asi. 

2Jehoiakim thilti hâwi hen lalchem Zedekiah khawm nih LALPA lakah thilsual a 

ti. 

3LALPA chu Jerusalem mi leh Juda tlûnah thungâi a thin a thawk, a mit muhnâk 

ah mi a nar ving na. Zedekiah chu Babulon lalchem Nebukadnezar lakah a hel 
le, 

4Nebukadnezar chu a kawrsen zawzawng hen do ding hen Zedekiah lâirêlnâk 

a kum kuanâk a thla rânâk ni râ ni ah Jerusalem chu a do rawh. Khuapi lênglei 
ah mun an khuar le, a kiangkam zawzawng ah hualnâk kulh an siam le, 

5Zedekiah a lalnâk kum leikhat a tling tiang an ngâk rêt. 

6Chu chu kum a thla linâk a ni kua ni an pâm a fâk tuktarâi ruangah mi nih ei 

ding zeikhawm an nei lo rawh le, kulh chu an pemh rawh. 

7Babulon mi tla nih khuapi chu hual dak na khawmsele kawrsen tla chu zân ah 

an suak hep. Lal dûm leikâng a mi lampi hen an kal le, kulh vâm panih a 
tawnhnâk ram kawtkâ lakah an suak le, Jordan vakuam leiah an tek. 

8Sikhawmsele lalchem Zedekiah chu Babulon kawrsen tla nih an ṭhâwl le Jeriko 

kiangah mi phâi ah an tleih le, a kawrsen tla nih an tektâk. 

9Zedekiah chu lalchem Nebukadnezar, Hamath ram ah Libnah khua ah a um 

mi sinah an kalpi, chunah chun Nebukadnezar nih a rêp 

10Libnah khua ah Zedekiah fapa tla chu amah Zedekiah mitmuh ah a thah na 

le, Juda lakah rianṭuantu tla khawm a thah na. 

11Chu nûn chun Zedekiah mit chu a chawih piak zek le, rêng a khimh le, 

Babulon ah a kalpi. Zedekiah chu Babulon rêngin ah thi dak hen a um. 

Biakin Râwknâk 
(2 Lal 25.8-17) 

12A kum leikua a thla nganâk ni râ ni ah Babulon lalchem Nebukadnezar leh 

lalchem thu simhtu kawrsen hotu Nebuzaradan hen Jerusalem ah a lût rawh. 

13Biakin leh lal in, Jerusalem ah mi pawiherh in zawzawng tla a duah phin le; 

14kawrsen tla nih kulh an râwk. 

15Churawhchun Nebuzaradan nih khuapi ah um rih mi tla nunau rianṭuan thiam 

mi tla leh Babulon leiah put lo hen khuapi ah um rih mi tla chu Babulon ah a 
kalpi na. 

16Sikhawmsele Juda lakah mipâm chem tla, thil-le-rî zeikhawm neilo mi tla chu 

grep dûm leh phâisen ah rianṭuantu dingah a siah na. 

17Babulon mi tla nih Biakin ah mi dâr tung leh kari tla chu an râwk dip le, dâr 

hûmpi tla khawm an râwk le, dâr zawzawng chu Babulon ah an put hep. 

18Vachâm rûtnâk leh mâichâm a mi vachâm khawngnâk, khâwnvâr thuamthil, 

bâwlnâk thisen dawnhnâk khêng, rimthâw duahnâk khêng, leh Biakin 
rianṭuannâk ah mang mi dâr thildang zawzawng chu an lâk hep. 

19Ngûn leh tangka hen siam mi thil zawzawng: Khêngkûmtê, meiṭil sâwknâk ah 

mang mi khêng, bâwlnâk thisen dawnhnâk khêng, vachâm khawngnâk, 
khâwnvâr tung, rimthâw duahnâk khêngkûm, uain ap mi thlêtnâk khêng tla an 
put hep. 

20Lalchem Solomon nih Biakin rangah a siam mi dâr thilthuam, dâr tung panih, 

kari tla, tî siahnâk hûmpi, chawchal leinih a phurhtu chu a rit tuk ruangah khingh 
kho asi lo. 

21-22Chu tung panih chu anna bang cho; pakhat a sânglei feet 27, a lian lei feet 

18 asi. A sung chu a kua vevê, thîr chu a sah lei inchi 3 asi. A tung pâr khuhnâk 
dâr chu a sânglei feet 7.5 asi le, hêl dak hen pomegranate lem hen ṭialh asi, chu 
chu dâr hen siam mi hep asi. 

23A tung kipah pomegranate lem zâ asi le, hi lakah sâwmkua leh paruk chu tual 

thawk hen a lang kho asi. 

Juda Mi Tla Chu Babulon Ah Put Hen An Um 
(2 Lal 25.18-21, 27-30) 

24Chu lo khawmah Nebuzaradan hotu nih bâwlpu lian Seraiah leh amah ngâk 

a niam dauh mi Zephaniah leh Biakin ah rianṭuantu herh mi pathum dang tla sal 
ah a put hep na. 

25Khuapi mi kawrsen hotu, lal thu simhtu khuapi ah um rih mi pasarih tla, 

kawrsen leikângah singsiahnâk lasuibu kiltu leh mi pawiherh sâwmruk sal ah a 
put na. 

26Nebuzaradan nih Babulon lalchem, 

27Hamath ram ah Riblah khua ah um mi sinah a kalpi na. Chunah chun lalchem 

nih a rêp na le, a thah na. Churawhchun Juda mi tla chu sal ah put hen an um 
rawh. 

28Hi hi Nebukadnezar nih sal ah a put na mi rînnâk chu asi: A kum sarihnâk ah 

lalchem nih 3,023 a put na. 

29A kum leiriatnâk ah Jerusalem thawk hen 832 a put na. 

30A kum sâwmthum leh kum thumnâk ah Nebuzaradan nih 745 a put na. An 

ektê hen put hen um mi vial mi 4,600 an si. 

31Evilmerodak Babulon lalchem asi kum ah Juda lalchem Jehoiakin lakah 

vêlneinâk langh hen rêng ah mi a suah. Chu chu Jehoiakin sal ah put a sinâk 
thawk hen kum sâwmthum leh kum sarih thla leinih ni kul leh ninga ni ah a 
hawng um mi asi. 

32Evilmerodak nih vêlnei tak hen a ti le, lalchem dang a sinah Babulon ah sal 

ah put mi tla ngâk hen chungnung hen mun lian dauh a pêk. 

33Churawhchun Jehoiakin chu a sal nipuan chu thleng hen a thih tiang hen lal 

sinah buh ei bâk ding hen siang asi rawh. 

34A damsung zawzawng nisiar hen a thil herh tla phânzên hen pêk hen a um. 

Lungfâknâk 

Lungfâknâk 1 

Jerusalem Lungfâknâk 

1Jerusalem, veikhat chu minung khat dul hen A um mi a king rawh chiam e! 

Veikhat chu laikulh pumpi nih zah hen a um mi Tu chun numei hâwi cho asi 
rawh. Khuapi lianchem chu sal asi ving rawh. 

2Zân khuavâr hen a ṭap le; a mitthli chu a thinmakâ ah a luang. A lânah a 

hâwikawmh tla zawzawng anih rangah Thlangamhtu pakhat khawm an umlo. 
Amah lei ṭângṭawmtu nih an tleih le, amah dotu an si ver rawh. 

3Juda mi tla chu bawmhtu neilo sal an si rawh. In a mi chu zângran hen an kalpi. 

Mah ram silo mi ramdang ah an um. Suaknâk umlo hen mêlma tla nih an kulh 
dak na. 

4Tu chu ni thenhlimh tla khawmah âukhawm Pathian sawnh ding hen an hawng 

lo rawh. Nungâk lasaktu tla khawm nih an tuar le, Bâwlpu tla khawm an rûm mi 
ko rawh. Khuapi kulh kawtkâ tla chu a karo hen a um le, Zion chu ngaihsiatnâk 
ah a um rawh. 

5A mêlma tla chu anna dingchang le, An thiltikhonâk hen an tleih thlir. LALPA 

nih a sual tamtak ruangah a tuartir le; A fa tla chu an tleih le, an kalpi ving na. 

6A lânah a rokualnâk tla a theih vung rawh. Mêlma nih neh liauah, âukhawm 

ṭangpitu a um lo; A nehtu tla nih a tlû mi chu an nihsanh. 

7Jerusalem chu tu chun thimpem hen a um rawh le, A lânah a rokualnâk tla a 

theih vung rawh. Mêlma nih a neh liauah âukhawm ṭangpitu a um lo, A nehtu 
tla nih a tlû mi chu an nihsanh. 

8Zah a kâinâk chu a vei rawh. Takkaro leh mi zauhnawmh hen a um rawh. A 

rûm le, a ningzak tuk ah a mêl a thuh. Jerusalem chu sual ṭihnungkâi tak hen a 
nâwmtâmtir rawh. 

9A nâwmtâmnâk chu awldek hen muh hen a um le, A vânduai ding mi khawm 

a ruat lo. Niamtir hen a um mi chu thungâi ṭihnung a kâi le; Pakhat khawm nih 
thla an ngamh kho lo. A mêlma tla nih an neh le, khuaruatnâk ngiar hen LALPA 
sinah a ṭap. 

10A mêlma tla nih a neih zawzawng an râwk hep. LALPA nih phun dang tla lût 

ding hen a siang lo mi Biakin ah an lût mi tla khawm a muh ko. 

11A mi tla chu ei ding hâwl hen an rûm; Nung ding duh hen an thilneih hen buh 

an thleng. “LALPA, hawng ka zauhnik, ka hamh mi hi hawng ka muh rawh,” ti 
hen khuapi chu a ṭap. 

12Amah paltu sin kipah, “Hawng ka zauhnik u!” ti hen a ṭap. Ka nganfâk LALPA 

nih a thinthawk liauah ka tlûnah A tlungtir mi hâwi hi âukhawm nih an tuar dah 
lo. 

13“Vân thawk hen mei a hawng thlâk mi nih ka sungah hawng ka duah. Ka 

rangah thang a tunh le, tual ah hawng ka siah. Churawhchun nganfâknâk reh 
lo hen hawng ka kaltâk ving. 

14“Ka sual singsiahnâk zawzawng chu a lâk le, a têl hep; Ka ngâwng ah hawng 

ka awih le, chu rit nih chun hawng ka uaitir dadauh. LALPA nih ka mêlma sinah 
hawng ka pêk le, An lakah mi ṭangpitu ding ka nei lo rawh. 

15“LALPA nih ka kawrsen chak chem tla chu a nihsanh na le; Ka tlangvâl tla 

veih ding hen kawrsen tla a hawng fial na. Grep sûrnâk ah sûr mi hâwi hen ka 
mi tla chu a veih na. 

16“Churuangah asi ka mit ah mitthli tla a luang mi chu. Âukhawm nih thla an 

hawng ka ngamh hen lungiam an ka sak kholo. Mêlma nih hawng ka neh le; ka 
mi tla nih zeikhawm an mâk lo. 

17“Ka kut ka phar le, sikhawmsele âukhawm nih an hawng ka ṭangpi lo. LALPA 

nih mun kip thawk hen mêlma ka sinah a hawng tir; Thil nâwmtâm hâwi hen an 
ka ruat. 

18“Sikhawmsele, a thu ka ngâi lo dangâiah LALPA chu a dik asi. Mun kip ah mi 

tla, ngâi ule; ka nganfâk tuar hi hawng ka zauh u. Ka tlangvâl leh nunau tla 
khawm sal ah an put hep na. 

19“Keimah lei ṭângṭawmtu tla ka kawh le, Sikhawmsele ṭangpi ding an ka duh 

lo. Bâwlpu tla leh ruitu tla chu khuapi zâwllâi ah an thi le, Chu tla chu nung ding 
hen buh hâwltu tla an si. 

20“LALPA, ka lawksawngnâk leh ka thinlung fâk zia tla hi zauh! Ka sual ruangah 

ka thinlung a fâk rawh. Khua lâi tlâng ah thahnâk a um le; in sungah khawm 
thihnâk a um. 

21“Âukhawm thlangamhtu umlo hen; ka rûm mi hi ngâi. Ka lakah siatnâk na 

hawng tlungtir mi ruangah Ka mêlma tla chu anna lâwm. Thu na tiam mi ni 
hawng tlungtir le; Ka tuar mi hâwi hen ka mêlma tla tuartir na. 

22“An thilsual ti ruangah mawhtir na le; Ka sual ruangah na ka rêp mi hâwi hen 

rêp na. Hamhtuar hen ka rûm le, ka thinlung a fâk,” a ti. 

Lungfâknâk 2 

LALPA Nih Jerusalem A Rêpnâk 

1LALPA nih a thinthawknâk hen Zion chu mûi hen a khuh. A vân rokualnâk chu 

siatnâk ah a changtir. A thinthawk ni ah chun, a Biakin men a kaltâk. 

2LALPA nih khuaruatnâk neilo thlo hen Juda ram khua kip chu a râwk le An 

vêng mi ram lakah kulh tla chu siat hen a um. Lalram tlûnah leh a lâirêltu tlûnah 
mualphonâk a tlungtir. 

3A thinrunhnâk hen Israel chaknâk chu a veih le; Mêlma a hawng liau khawmah 

ṭangpi ding hawng kan duh lo. Kan lakah mei hâwi hen a thinthawk le, thil 
zeizawng a râwk ver. 

4Mêlma hâwi hen a chanhtiang hen hawng kan zâwn le; Kanna lâwmnâk leh 

hawng kan lawmhtirtu tla chu a thah hep na. Jerusalem ah hin a thinthawknâk 
a kâng mi chu kan tuar rawh. 

5Mêlma hâwi hen LALPA nih Israel chu a veih rawh; A kulh leh a lal in tla chu 

râwk dep hen a mâk. Juda mi tla tlûnah ngaihsiatnâk dawnglo a tlungtir. 

6Amah kan sawnhnâk Biakin chu a mântir dip le, Ni thenhlimh leh Dinhni tla chu 

a dawngtir rawh. Lalchem leh bâwlpu tla nih a thinthawknâk chu bang cho hen 
an tuar. 

7LALPA nih a mâichâm chu a nawng le A Biakin thenhlimh chu a kaltâk rawh; 

A kulh tla chu mêlma nih râwk ding hen a siang. Lâwm tak hen Pathian kan 
sawnhnâk lakah nehtu an si ruangah an âu. 

8LALPA nih Zion kulh chu râwk ding a tum rerêng; Râwk dep ding hen a tahtimh 

zet mi rawh. A kulh leh a insâng tla khawm tu chun râwk dep hen a um rawh. 

9A kulh kawtkâ tla chu nâwm nih a silh le, A kalhnâk tluan tla khawm a man ver. 

Lalchem leh milian tla khawm tu chun sal ah an um ver rawh. Dân sîntirnâk 
khawm a um lo rawh, Khuavâng tla khawm nih LALPA sinah mi muhnâk an nei 
lo rawh. 

10Jerusalem ah tarpa tla chu dâisip hen tual ah an to le, An lû ah valeidip an 

phulh le, an tak lakah salâpuan anna aih, Nungâk tla khawm tual leiah an buk. 

11Ka ṭapnâk ah ka mit khawm a dî le, Ka thinlung khawm a nawk, Ka mi tla siat 

leh râwknâk ruangah ngaihsia hen ka dî, Ngâksia leh fasêm tla chu khuapi 
zâwllâi ah an uai tep. 

12An nu tla sinah, ‘Ka sung a vâng, ka tî a hâl,’ ti hen an ṭap; Liamh mi hâwi hen 

zâwllâi ah an tlû. Dusah hen an nu pawm bû hen an thi. 

13Aw Jerusalem, Jerusalem duhtak, zei ka sim kho rawh? zeitin lung kan ngamh 

kho lai? Âukhawm nih hi hâwi an tuar dah lo. Na siatnâk chu tisumsumriat hâwi 
hen dawngh a nei lo; lungum kho asi lo rawh. 

14Na khuavâng tla khawm nih âwkrâwl thu cho lo chu zeikhawm sim ding an nei 

lo; Na sualnâk langh lo hen an thusim nih a nan perpet. Rim ding a herh lo ti 
ruatnâk a nan neihtir na. 

15Na kiangah kaltu nih nang khuapi chu a nan zauhnawmh. An lû an lei le, 

Jerusalem â râwk mi chu an nihsanh. “Hi hi khuapi duhkâi tak ma asi? Hi hi 
laikulh nih an putso mi ma si?” an ti. 

16Na mêlma tla nih an tluktlak le, hua tak hen an zauh. An kam an seh le, “Kan 

râwk dep rawh,!” Hi hâwi um ding mi ni hi kan ngâk mi rêng asi! “an ti. 

17LALPA nih ti ding hen a ṭhih na mi chu A dawnghnâk ah a ti taktê rawh. A lân 

thawk a hawng kan simhkan rawh hâwi hen Khuaruat lo hen hawng kan veih 
dep rawh. Niamh hen kan um mi lakah, kan mêlma tla chu Nehtu si hen a 
lawmhtir na rawh. 

18Aw Jerusalem, na kulh tla chu LALPA sinah ṭaptir na! Na mitthli chu tiva hâwi 

hen a sûn a zân hen luang seh; ṭapnâk leh ngaihsiatnâk ruangah uai tep rawh! 

19Zân khuavâr hen LALPA sinah ṭap ding hen thawk lemang le; Na thinlung pêk 

le, na fa tla tlûnah khuaruat ding hen a sinah deih. Zâwllâi a ker kipah ngâksia 
chu sungvâng hen an thi rawh! 

20Aw! LALPA, zauhnik! Na tuartir na mi tla chu zauhnik! Nunau tla nih an dâwt 

mi an fa sa an ei! Bâwlpu leh khuavâng tla chu Biakin sung ah thah hen an um! 

21Upa, ngâksia bang cho hen khua lâi ah an thi le; Mêlma riamnâm hen tlangvâl 

leh nunau tla chu thah hen an um. Na thinthawk ni ah khuaruatnâk umlo thlo 
hen na thah na. 

22Ka kiangkam ah ka mêlma tla chu Ningṭihnâk nuamsabut tuah ding hen na 

sâwm na le, Na thinthawk ni ah chun âukhawm an âwl kho lo. Ka fa ka châwm 
le, ka dâwt na mi an thah na. 

Lungfâknâk 3 

Rêpnâk, Rimnâk, Leh Lungumnâk 

1Pathian nih a rêp ding mi chu zei asi theihtu ka si. 

2Mûi lakah thûk dadauh hen hawng ka lûttir le 

3Vuakfung hen khuaruat lo thlo hen hawng ka vuak nûnah hawng ka vuak 

nawlh. 

4Ka taksa chu ka sa lang têt hen a siah le, ka ruh tla a khiak ver. 

5Hamhnâk leh lawksawngnâk rêngin ah hawng ka khâr khumh pang. 

6Thihnâk mûi kumza mi lakah hawng ka umtir. 

7Rêng a hawng ka khimh le; suak ding hen lungumnâk neilo mi rêngtlâ ka si. 

8Ṭangpi duh hen fâk tak hen ka âu le, sikhawmsele Pathian nih ngâi ding a duh 

lo. 

9Hâwr lemang hen ka kal le; ka hernâk zawngah lungkulh nih hawng ka kham. 

10Vawm hâwi hen hawng ka bawh le; chakeibaknei hâwi hen hawng ka nam. 

11Lampi ah hawng ka ṭhâwl le, hawng ka sâm dip le, hawng ka mâk thlo. 

12A chanhtiang a kâu le, muidik sêlnâk ah hawng ka mang. 

13Ka tak lakah chanhtiang thalzum lût bir hen a hawng ka kah. 

14Nî tlâk hen mi nih an ka nihsanh le; annih rang chun dehchawh salam ding 

cho ka si rawh. 

15Thil khâ hâng chu hawng ka dawlhtir le buh khâ leh tî khâ hawng ka eitir hen 

hawng ka dinh. 

16Tual lakah ka mêl a rûntir le, lungteret lakah ka hâ a kiak ver. 

17Damnâk, thlangamnâk leh lâwmnâk ka philh hep. 

18Dam ding hen rêng ka duh lo rawh; LALPA lakah ka lungumnâk a vei ving. 

19Ka nganfâknâk leh in neilo hen ka um mi dawnnâk chu tûr khâ asi le; 

20Ka ruat chiam le, ka thinlung a dî thlo. 

21Sikhawmsele hi thil pakhat ka theih kâ hen lungumnâk a um nawlh: 

22LALPA dâwtnâk leh khuaruatnâk chu tlawlh dahlo hen a um vima. 

23Zînglei hâwi hen a thar le, nî suak ding mi theih chia hâwi asi. 

24LALPA chu ka neih zeizawng asi le churuangah amah lakah lungumnâk ka 

nei. 

25LALPA chu amah rinhsanhtu mikip sinah a ṭha. 

26Churuangah ruang hawng kan suah ding mi lakah felfê tak hen amah kan 

ngâk chun kan rangah a ṭha chem asi. 

27Seino kan si liauah hi hâwi hen felfê tak a um tum hi a ṭha chem asi. 

28Kan tuar liau khawmah mah lâwng hen felfê tak hen dâisip hen kan to ding 

asi. 

29Lungumnâk a um kho ding hen pumpêk hen kan kûn ding asi. 

30Vuak leh zauhnawmhnâk khawm kan duh ver ding asi. 

31LALPA chu mi khuaruat tak asi le, hawng kan nawng kumza ding asi lo. 

32Ngaihsia tak hen hawng kan umtir kho. Sikhawmsele, hawng kan dâwtnâk 

chu a fâk thlo asi ti theih chia asi. 

33Ngaihsiat mawh nganfâk kan tuar liauah â lâwm lo. 

34LALPA nih rêngin ah kan thinlung lawksawngnâk chu a theih; 

35Diknâk tla hawng kan pêk mi kan duh lo liau khawm a theih le; 

36Lâirêlnâk ah thudik mahlo leikângah kalpi mi khawm a theih. 

37LALPA duhkâng cho mang asi kumza tâwn. 

38A thupêk lakah chun a ṭha mi leh a sia mi anna bang cho. 

39Kan sual ruangah rêp hen kan um liauah zeirangah kan chipchiar nget awt? 

40Kan umdân dawn set hen LALPA sinah kan kîr ding asi. 

41Vân ah mi Pathian sinah kan thinlung awng hen thla kan cham lai. 

42“LALPA, na lakah kan sual le, kan hel le, na kan ngaihdam duh lo rawh. 

43“Na kan ṭhâwl le na kan thah rawh; na thinthawknâk nih na khuaruatnâk a 

thuh ving. 

44Thinthawknâk vândâwm a sah tuktarâi ruangah kan thlachamnâk nih a tâwn 

kho lo. 

45Hi laikulh nâwmtâm pawng ah na kan siam. 

46“Kan mêlma tla nih hawng kan zauhnawmh le, hawng kan tluktlak. 

47Siat leh râwk hen kan um le, ningṭih leh lâu hen kan um. 

48Ka mi le tla siat leh râwknâk ruangah ka mitthli tiva hâwi hen a luang. 

49“Ka mitthli chu tiva hâwi hen dawnglo hen a zut. 

50LALPA nih vân thawk hen hawng ka zauh hen hawng ka muh lân lo chu. 

51Khuapi sungah mi nunau tla lakah thil a hawng tlung mi ka muh hen ka 

thinlung a ngaihsia. 

52“A san umlo hen hawng ka hua tuk, a mêlma nih va hâwi hen an ka rêng. 

53A nung hen khur sungah an ka thlâk le, lung hen an ka sinh pang. 

54Tî nih hawng ka nîm awt le, thihnâk a nâi ti ka theih. 

55“LALPA khur tawdeng thawk hen kan âuh asi. 

56Kan âuh mi ngâi ding hen ka nan ngiar liauah na theih. 

57Na ka sâng le, ṭih lo ding hen na ka simh. 

58“LALPA, ruangsuah ding hen na hawng le, ka nungnâk na hum. 

59Ka lakah thil diklo ti hen a um mi chu na theih le, na ka sunhsaknâk hen lâirêl. 

60Ka mêlma tla nih an ka hua le, an ka phiar zia khawm na theih. 

61“LALPA, an ka zauhnawmh mi leh an ka phiarnâk tla na theih. 

62Nî tlâk hen keimah thu karo an ruat le, an thilti ding mi an ruat. 

63Zînglei thawk hen nî tlâk hen an ka nihsanh. 

64“LALPA, an thilti ruangah rêp na le, 

65Siatbarh na le, lungdawngnâk hen khattir na! 

66Thah hep na le, tual ah mi tlâutir phin na! “a ti. 

Lungfâknâk 4 

Jerusalem A Tlûk Nûnah Mi 

1Kan ngûn a tlêu mi tla khawm a nawh rawh; Biakin lung tla khawm zawllâi ah 

rek thu hen a um. 

2Zion tlangvâl tla chu kan rangah ngûn hâwi an sung le sikhawmsele tu lam 

chun tual hel rarâu hâwi hen an ti na. 

3Chingngia nunau men nih a fa a kuri le, sikhawmsele ka mi tla lam chu vachâ 

nih an fa tla an rem lo mi hâwi an si. 

4An fa le tla chu sungvâng leh tîhâl hen an thihtir na le; ngâksia tla nih buh an 

deih mi chu âukhawm nih an pêk na lai lo. 

5Buh-an thâw chem eitu tla chu khua lâi ah sungvâng hen an thi le; 

nuamchenhtu tla chu ei ding hâwl hen nâwmtâm an thâi. 

6Ka mi tla nih Sodom khua mi tla ngâk hen rêp an tuar fâk dauh le, chu tla chu 

lâkkhatko ah Pathian kut hen niamh ving hen an um. 

7Kan lal fa tla chu vûr hâwi hen nâwm lo leh thenhlimh an si, chak tak leh vak 

tak hen, dam leh sen ak hen an um. 

8Tu lam chun khua lâi ah theih lo hen an mêl dum chik hen an rîl le, van vûn tla 

chu thing hâwi hen a châr le, an ruh lakah â bêk pang. 

9Râltuknâk ah thi mi chu, a nehnûnah sungvâng hen âukhawm buh pêktu umlo 

hen tuar kholo rawh ruangah thi mi ngâk hen a ṭha dauh. 

10Ka mi tla lakah siatnâk a hawng tlung mi nih lâunâk a tlungtir; dâwttu nu tla 

nih an fa tla chu ei ding ah an suang na. 

11LALPA nih a thinthawknâk zawzawng chu a thlah dul; Zion ah mei a tih le, 

chu nih chun a khangh hep. 

12Zei ram mi minung khawm nih, ramdang phun tla lâirêltu tla khawm nih 

Jerusalem kulh chu rûntu âutal lût kho ding an ruat lo. 

13Sikhawmsele a khuavâng tla leh a bâwlpu tla sual ruang chun sual neilo mi 

tla thihnâk a hawng tlungtir. 

14A ruitu tla chu mitchâw hâwi hen khualâi ah an vâk le, âukhawm tawnghlo hen 

thi anna bawih hep. 

15Mi tla nih, “Kal ving! Nan nâwm tuk! Hawng ka tawngh lah u!” an ti. 

Churuangah phun tla lakah sawk lemang hen an um le, âukhawm nih an lawmh 
na lo. 

16LALPA nih anmah a âwva na lo rawh le; amah ngelchel nih a rektir ver na. 

Kan bâwlpu tla leh hawng kan ruitu tla chu a sunhsak na lo rawh. 

17Chim leh neng rê hen ṭangpi kan hâwl khawmah a hawng tlung dah lo. Hawng 

kan pêk lo ding mi phun tla chu hawng kan ṭangpi ding hen kan ngâk. 

18Kan mêlma tla nih hawng kan vêng rêt le, khua lâi khawmah kanna sawk kho 

lo. Kan ni tla khawm a lan rawh; a dawnghnâk a tlung rawh. 

19Mupi vân thawk hen â thlûr mi ngâk chak dauh hen hawng kan ṭhâwl. Tlâng 

ah hawng kan ṭûmpi le; vramkaro ah chê tak hen hawng kan kalpi. 

20LALPA nih a thîm mi lalchem hawng kan rûntu lakah humtu ah kan rinhsanh 

mi kan nungnâk bulpi chu an tleih rawh. 

21Sodom leh Uz mi tla, nan tikho liauah a lâwm ule, ni u. Na siatnâk a hawng 

tlung bâk rawh; nang khawm takkaro, ningzakkâi tak hen na hâwr bâk lai. 

22Zion chu a sual man pêk asi rawh; LALPA nih sal ah hawng kan tângtir lai lo 

rawh. Sikhawmsele Edom, LALPA nih a nan rêp lai le, na sualnâk chu a langh 
lai. 

Lungfâknâk 5 

Khuaruat Ding Hen Thlachamnâk 

1LALPA kan lakah thil a hawng tlung mi theihkumza. Hawng kan zauh le kan 

mualphonâk hi zauhnik. 

2Kan thil-le-rî chu khual tla kut ah a um le; ramdang mi tla chu kan in tla ah an 

um. 

3Kan pa tla chu mêlma tla nih an thah na le, tu chun kan nu tla chu numei an si 

rawh. 

4Kan din ding tî tla chu a man pêk ding a suak rawh; tih ding mi thing tla khawm 

châwk a ngâi rawh. 

5Sanatung leh sangâwngsâu tla khalh mi hâwi hen kan um. Kan dî thlo, 

sikhawmsele dîn ding siang asi lo. 

6Buh paw khawp tawng ding leh nung ding hen Aigupta leh Asiria leiah deih 

ding hen kan kal. 

7Hawng kan thlâktu tla nih thilsual an ti le, tu chun an kal ver rawh, anmah 

sualnâk ruangah kanmah nih kan tuar rawh. 

8Sal khawm tluklo mi tla nih kan tlûnah lâi an rêl le, an thiltikhonâk lakah mi chu 

âukhawm nih hawng kan hum kho lo. 

9Ram lakah mi thahtu tla anna sawk dut le; buh kan hâwl liauah thih ûilo hen 

kan hâwl. 

10Kan sung a vâng tuk le, kan zâw phah rê, kan vun tla chu lungthukâ hawi hen 

a lîn rê. 

11Kan nupi tla chu Zion tlâng ah tleihrêm hen an um le, Juda khua kipah kan 

fanu tla chu an zângsual na. 

12Hawng kan ruitu tla chu an tleih na le, an thlâi na; kan tarpa tla nih khawm 

zah an tawng lo. 

13Kan tlangvâl tla chu sal hâwi hen zângran hen fâng an rial tir na le, mipa 

ngâksia tla khawm hâwr lemang hen thing rit tak an phurhtir na. 

14Upa tla khawm khuapi kulh kawtkâ ah an to lo rawh, nungâk tlangvâl tla 

khawm nih tumphung an tum lo rawh. 

15Kan lakah mi lâwmnâk a vei ving rawh; kan lâmnâk chu ngaihsiatnâk lam asi 

rawh. 

16Kan umsan mi zawzawng chu zeikhawm an mâk mi a um lo. Thilsual kan ti 

le, tu chun kan vânduai rawh. 

17Kan thinlung a ngawr le, kan mitthli tlâk ruangah fiang hen kan muh kho lo, 

18Zion tlâng chu king dem hen a karo hen a um ruangah, â râwk mi lakah kâwlui 

tla râwl hâwl hen anna sawk. 

19Sikhawmsele, LALPA nang chu Lal na si kumza le, hun dawngh tiang lâi na 

rêl lai. 

20Zeirangah chu tluk rak hen sâwt hen na kan kaltâk? Na kan theihkumza awt 

lo rawh na maw? 

21LALPA, na sinah hawng kan kîrtir nawlh rawh! Hawng kan kîrtir nawlh râm 

rawh! A lânah mi kan rokualnâk hawng kan pêk nawlh. 

22Na kan nawng kumza awt na maw? Silo leh na thinthawknâk a dawng awt lo 

rêng na maw? 

Ezekiel 

Ezekiel 1 

EZEKIEL NIH PATHIAN SINAH A MUHNÂK MASACHEM 
(1.1—7.27) 

Pathian Laltophah 

1Kum sâwmthumnâk a thla linâk ninga ni ah kei, bâwlpu Ezekiel, Buzi fapa leh 

Juda sal tâng tla hen Babulon ah Kebar tiva kiangah kan um. Vân â awng le, 
Pathian muhtirnâk ka muh. 

2(Chu chu lalchem Jehoiakin sal ah a tâng mi a kum nganâk asi.) 

3Babulon ram ah mi Kebar tiva kapah chun LALPA nih ka sinah thu a sim mi ka 

theih le, a thiltikhonâk chu ka theih rawh. 

4Tlûnlei ka zauh le, marlei thawk hen thlipi a hawng mi ka muh. Vândâwm sah 

tak lakah mîmthlâ a hawng lek le, a kiangkam vân chu a chêu pup. Mîmthlâ a 
lek mi lakah chun zeimawh dâr hâwi hen a tlêu mi a um. 

5Chu thli lâi ah chun, minung mêl put hen thilnung siam mi pali ka muh le, 

6chu tla nih mêl pali ah thlâ pali an nei chiau. 

7An kê tla chu ding ziar hen a um le, chawchal hâwi hen tin an nei. Dâr rawng 

bawih mi hâwi hen an tlêu. 

8An thlâ pali leh an mêl pali lâwng silo hen an thlâ tang kipah minung kut pali 

thlâ pakhat tang kipah pakhat an nei seng. 

9An thlâ panih chiau chu an pharh le, kil li si ding hen an thlâ pâr an tawnh hep. 

An kal khawmah an taksa her lo hen a murui hen an kal. 

10Thilnung kip nih mêl dang zât li an nei chiau: mâilei kângah chun minung mêl, 

vawrhlei kângah chun chakeibaknei mêl, kehlei kâng chu chawchal mêl, dunglei 
kângah mi chu mupi mêl an put. 

11An thlâ panih chu an zangh le, an thla pâr leh an thla pâr chu â tâwng hep, 

an thlâ panih chiau hen an tak an tuam. 

12Mêl kip nih anmah zâwn chiau kâng li anna hawi le, churuangah an murui hen 

her lo hen an duhnâk leikâng zawngah an kal. 

13Chu thilnung tla lakah chun meifâr alh a zî lemang mi hâwi a um. Chu mei chu 

a hawng alh le, mîmthlalek a hawng suak. 

14Chu thilnung tla chu mîmthlalek lakah chun khatlei khatlei ah an per. 

15Chu thilnung pali chu ka zauh na liauah tual tawngh hen kari kê pali ka muh 

le, an sîr kipah pakhat chiau hen. 

16Kari kê pali chu anna bang hep; lungsung hâwi hen an chêu ver, pakhat chiau 

nih kari kê dang a lâi ah an nei chiau le, 

17chu kari kê tla chu kâng li ah duh duh hen kal kho ding hen. 

18Chu kari tlâng chu mit nih a tuam zat. 

19Zeiliau zawngah chu thilnung an kal chun kari kê tla khawm an kal bâk, chu 

thilnung tla chu tual ah mi an zuang khawmsele kari kê tla khawm an zuang 
bâk. 

20Chu thilnung tla chu an duh duhnâk leiah an kal le, chu hâwi hen kari kê tla 

khawm an um bâk, thilnung tla nih an duh duh hen an ti mi asi ruangah. 

21Chu thilnung tla chu an kal khawmah, anna dîn khawmah, tlûnlei an zuang 

khawmah, chu hâwitê hen kari kê khawm a um bâk. 

22Chu thilnung lû tlûnlei chun thil lûm zeimawh krustal mitser rê hen siam mi 

hâwi a um. 

23Chu lûm tangah chun thilnung pali an dîr le, an thlâ panih chiau chu an hâwi 

le leiah an hawng pharh le, an thlâ dang panih hen an taksa an khuh. 

24An zuang liauah an zuang hâu ka theih le; tipi hâu hâwi mawh, kawrsen murui 

hâu hâwi mawh, Pathian Zeizawng tikho hâu hâwi a put. An zuang mi anna dîn 
chun an thlâ an tawm le, 

25sikhawmsele an tlûnlei mi lûm thawk hen rihâu chu a um nget rih. 

26Chu lûm tlûnlei chun saphir lung hen siam mi laltophah hâwi a um le, a tlûnah 

chun minung hâwi hen mi a to. 

27Chu minung chu mei lâi ah dâr a tlêu mi hâwi hen a lang. Chumchâ lakah a 

zât zât a um mi hâwi hen a chêu pup. 

28Chu chêu mitser rê mi nih chun LALPA a um mi a zauhtir. 

Ezekiel 2 

Pathian Nih Khuavâng Si Ding 
Hen Ezekiel A Kawh 

1Chu chu ka muh rawh chun tual ah ka bawk. Churawhchun thusim hâu ka theih 

le, “Thikho mi minung, dîr rawh, sawnh ding ka nan duh,” ti hen. 

2Thu a sim liau chir chun Pathian thlarau chu ka lakah a hawng lût le, ka kê hen 

a hawng ka dîrtir le, thusim hâu chu ka theih vima, 

3“Thikho mi minung, Israel tla sinah ka nan fial asi. Ka lakah an hel le, an hawng 

ka hawitâk le, an thlâktu tla hâwi hen an hel nget rih. 

4An lungkhung le, an hawng ka zah lo, churuang chun, kei LALPA Zahkâi nih 

thu ka sim mi anmah va simh na ding hen ka nan fial asi. 

5Chubang hel mi tla nih chun ngâi duh na seh duh lah na seh an lakah khuavâng 

a um ti an theih lai. 

6“Sikhawmsele, nang thikho mi minung, anmah leh an thusim chu na ṭih ding 

asi lo. An zauhnawmh hen an siar lai lo; tlâng cha-âi nâwngah um mi hâwi na 
si lai. Chubang an hel mi leh an thusim tla chu zeiliau khawmah ṭih lah. 

7Ngâi seh ngâi lah na seh sim ding hen ka nan simh mi thu chu simh na ko. Mi 

hel an si mi theihkumza na. 

8“Thikho mi minung, thu ka nan simh mi ngâi. Anmah hâwi hen hel bâk lah. Na 

kâ âng le, ka nan pêk ding mi hi ei,” a ti. 

9Keimah leiah kut a hawng lang mi ka muh le, lasuibuzual a put. 

10Chu lalsuibu zual chu kut nih a samh le, pat nih hen rîn mi ka muh, chunah 

chun ngaihsiatnâk ruangah ṭapnâk, lungfâknâk leh rûmnâk ti hen â rîn. 

Ezekiel 3 

1Pathian nih, “Thikho mi minung, hi lasuibuzual hi ei le; churawhchun kal le 

Israel mi tla sinah va sim,” a ti. 

2Churawhchun ka kâ ka âng le, anih nih lasuibuzual chu ei ding hen a hawng 

ka pêk. 

3Anih nih ka sinah, “Thikho mi minung, lasuibuzual kan pêk mi hi ei le; hi hen 

na paw khimtir,” hawng ka ti. Ka ei hep le, khuaitizû hâwi hen thlum tîk hen ka 
theih. 

4Churawhchun, Pathian nih, “Thikho mi minung, Israel mi tla sinah va kal le, 

anmah simh ding hen thu kan simh mi va simh na. 

5Ramdang mi hawlh har tak hen hawlh mi phun sinah kan fial mi asi lo, Israel 

mi tla sinah kan fial mi asi. 

6Phun rokual tak tla, na theih lo mi hawlh har tak hen hawlh mi tla sinah ka nan 

fial mi sele chu na thu an ngâi lai lo. 

7Sikhawmsele, Israel mi tla lakah aûkhawm nih na thu an ngâi piak duh lai lo; 

kei thu khawm an ngâi ding asi lo. An ektê hen an lungkhung hen zeikhawm an 
siarlo. 

8Tuah anmah hâwi hen lungkhung leh simh har hen ka nan siam awt. 

9Lungpi hâwi hen ka nan birhtir lai, lungmantam hâwi hen ka nan changtir awt; 

chubang mi hel tla chu ṭih rîlmâl lah na,” a ti. 

10Pathian nih a sim vima le, “Thikho mi minung, nâi tek hen hawng ngâi le, thil 

zeizawng ka nan simh mi theihkumza rawh. 

11Churawhchun nan ram mi sal ah tâng mi tla sinah va kal le, kei LALPA Zahkâi 

nih thu ka sim mi hi va simh na, an ngâi chun ngâi na seh, an ngâi lo le ngâi lah 
na seh,” a ti. 

12Churawhchun Pathian thlarau nih hawng ka châwi le, ka dungleiah rihâu fâk 

tak ka theih le, chu hâu nih chun, “Chung vân ah mi LALPA rokual chu sawr u!” 
a ti. 

13Thilnung tla thlâ khâwng hâu leh kari kal hen leh lînîn hâu fâk tak boruak ah 

ka theih. 

14LALPA thiltikhonâk fâk tak ka lakah a hawng tlung le, a thlarau nih hawng ka 

put liauah ka lung si lo le, ka thinthawk. 

15Churawhchun Kebar tiva kiang a mi Tel-Abib ah sal tang tla umnâk ah ka va 

kal le, chunah ni sarih ka châm le, ka theih mi leh ka muh mi nih a hawng ka 
neh nek. 

LALPA Nih Ezekiel Chu Vêngtu Ah A Ruat 
(Ezek 33.1-9) 

16Ni sarih a lan rawh chun, LALPA nih ka sinah thu a sim. 

17“Thikho mi minung, Israel phun tla vêngtu ah ka nan siam asi. Simhkannâk 

ka nan pêk mi hi simh vima na. 

18Misual chu a thi ding asi ka ti mi lakah, nangnih rim ding hen leh a nungnâk 

hum ding hen na simh lo hen misual si bû hen a thi asi chun, a thihnâk mawh 
chu nangmah kan phurhtir awt. 

19Nangnih misual chu na simh hen a sual rim duhlo hen sual bû hen a thi chun, 

nang nungnâk lam chu zuah asi lai. 

20“Mi ṭha nih thilsual a hawng ti palh hen, ṭihnungkâi mun ah ka siah liauah 

nangnih nun na simh lo chun a thi lai. A sual ruangah a thi lai le, a thil ṭha ti chu 
ka theih awt lo, a thihnâk mawh chu nangmah tlûnah ka thâng lai. 

21Mi ṭha chu sual lo ding hen na simh hen na thu a ngâi hen thilsual a ti lo chun, 

a nungnâk zuah hen a um lai le, nang nungnâk khawm zuah asi lai,” a ti. 

Ezekiel Hawlh Kho Lo 
Hen A Um Ding Mi 

22LALPA thiltikhonâk ka lakah a um le, thu hawng ka simh mi ka theih le, “Thawk 

le, suak le, tivakuam ah va kal. Chunah chun thu ka nan simh lai,” a ti. 

23Churawhchun ka suak le, tivakuam ah ka va kal le, Kebar tiva kapah ka muh 

mi hâwitê hen LALPA rokualnâk chunah chun ka muh. 

24Tual ah ka bawk le, sikhawmsele Pathian thlarau a hawng lût le, hawng ka 

dîrtir. LALPA nih ka sinah, “In leiah tlung le, in a khâr khumh pang. 

25Thikho mi minung, ri hen rêng hen na um lai le, zatlâng sinah na suak kho lai 

lo rawh. 

26Na lei hawlh kholo hen ka tuah lai le, mi hel tla sinah thu na sim kho lai lo 

rawh. 

27Churawhchun, thu na sinah ka sim nawlh hen sim ding hen thiltikhonâk ka 

nan pêk nawlh tikah, kei, LALPA Zahkâi nih ka sim mi na simh na lai. Phun hel 
an si ruangah a zeimaw mi nih an ngâi lai le, a zeimaw mi nih an ngâi lai lo,” a 
ti. 

Ezekiel 4 

Ezekiel Nih Jerusalem 
Hualnâk A Langhtir 

1Pathian nih, “Thikho mi minung, tual rawh tlang lâk le, na mâika ah siah le, a 

tlûnah Jerusalem khuapi lem rîn rawh. 

2An hual mi zauhtirnâk ding hen khur chawh le, tual chawh tla, kawrsen mun tla 

kulh râwknâk hêl dak hen siam. 

3Thîr khêng lâk le, chu khuapi lem leh nangmah karah vâm hâwi hen sawng 

rawh. Khuapi lei hawih hen siah. Hual hen a um le, a hualtu chu nangmah na 
si. Hi hi Israel phun rangah singsiahnâk ding asi lai. 

4-5“Na kehlei sîr hen it le, na tlûnah Israel phun sualnâk ka siah lai. Chunah 

chun ni zathum leh sâwmkua na um lai le, anmah sual ruangah na tuar lai. Kum 
khat rûlah ni khat vima hen anmah rêpnâk ding lîm ko hen nangmah ka nan rêp 
awt. 

6Chu chu na lîm rawh chun na vawrhlei kâng denh hen a her le, Juda tla sualnâk 

ruangah rêpnâk chu kum khat rûlah ni khat vima hen ni sâwmli na tuar lai. 

7“Jerusalem hual mi zauh set. Khuapi tlûnah na kut tum lek le, khuapi um ding 

mi thu simkan rawh. 

8An hual mi a lîm lân lo chu khatlei khatlei na her kholonâk ding hen kan phuar 

pang awt. 

9“Tuah wheat, barley, bâilep, betê, leh fatun lâk. A ektê hen chawmh le, sang 

ah siam. Chu chu na kehlei sîr hen ni zathum leh sâwmkua na it kar zawngah 
na ei ding asi. 

10Nikhat sang na ei tâwk ding chu gram 230 ding asi lai le, chu chu a thâituan 

tiang ding mi asi. 

11Tî din ding zat khawm ni khat ah hâi nih ruat asi. 

12Minung êk châr hen mei na tih lai le, chu lakah sang chu na em lai le, mikip 

muhnâk ah ei rawh,” a ti. 

13LALPA nih, “Hi nih hin Israel mi tla ramdang ah ka rekrâwitir na tikah dân nih 

a khap mi buh an ei ding mi zauhtirnâk asi,” a ti. 

14Sikhawmsele, kei nih ka sâng le, “LALPA Zahkâi, silo! Zeiliau khawm ka 

nâwmtir dah lo. Ka mêttê thawk hen ran amah lung hen a thi mi leh ramsa nih 
a seh mi sa ka ei dah lo. Thianglo hen ngaih mi buh khawm ka ei dah lo,” ka ti. 

15Churawhchun, Pathian nih, “A ṭha ta a. Chu ruangrûl ah chaw êk mang le, 

chu lakah na sang chu na em kho lai,” a ti. 

16Chun, a sim vima le, “Thikho mi minung, Jerusalem ei ding mi tî-le-râwl, ka 

sah awt. An buh ei ding leh an tî din ding mi an tah ruangah chunah mi tla chu 
lawksawng hen an ngaihsia lai. 

17Buh leh tî an sam lai le; thinlung dawng tak hen an um lai le, an sual ruangah 

an tlâu ver lai,” a ti. 

Ezekiel 5 

Ezekiel Nih A Sam A Mêt 

1LALPA nih, “Thikho mi minung, nâmsâu hâr tak lâk le, na sam leh na khamul 

mêtnâk ah mang. Khîng lakah khingh le, anrang thum hen, ṭhen. 

2An hual mi â lîm tikah khuapi sungah anrang khat duah. A dang anrang khat 

chu khuapi lênglei na suak liauah na nâm hen tuk dip. Chun anrang khat a um 
mi chu thli lakah vawrh phin le, ka nâmsâu hen ka ṭhâwl lai. 

3Chun, sam a leifuan tâwmtê chu na puan sâr hen fûn. 

4Chu lakah mi tâwmtê chu lâk le, mei lakah paih le, kângtir hep. Chu thawk hen 

chun mei chu Israel phun pumpi ah a hawng zan lai,” a ti. 

5LALPA Zahkâi nih, “Jerusalem zauh. Laikulh ah ramdang zawzawng nih kulh 

hen a lâi chirah ka siah. 

6Sikhawmsele, Jerusalem chu ka thupêk lakah a hel le, phundang tla ngâk hen 

a sual dauh hen a kiangkam ram tla ngâk hen ê-aw ngâilo dauh mi a langh. 
Jerusalem nih ka thupêk ngâilo hen ka dân khawm a zûl duh lo. 

7Jerusalem, tuah, kei LALPA Zahkâi nih thu ka sim mi hi ngâi rawh. Na 

kiangkam a mi phun tla ngâk hen ka dân na zûl lonâk leh ka thupêk na ngâilonâk 
nih na lawk an sawngtir. Phundang tla ti dân na châwng. 

8Churuang chun, Kei, LALPA Zahkâi nih, na mêlma ka si ti ka nan simh asi. 

Phun zawzawng mitmuh ah na lâi ka rêl awt. 

9Ka hua mi thil zawzawng na ti ruangah Jerusalem chu a lânah ka ti dah lo mi 

leh ti khawm ka ti awt lo rawh mi rêpnâk hen ka rêp awt. 

10A hawng um ding mi chu, Jerusalem ah an nu leh pa nih an fa tla an ei lai le, 

fa tla nih an nu leh an pa an ei lai. A dam lem mi tla chu mun kipah ka rek na 
lai le, ka rêp na lai. 

11“Ka Biakin chu thilsual zawzawng ti hen na nawmh le, thil fihnungkâi na ti 

ruangah khuaruatnâk tello thlo hen ka nan hâu lai ti hi Pathian nung kei LALPA 
Zahkâi thusim asi. 

12Na mi tla anrang thum lakah anrang khat chu khuapi sungah damlo leh 

sungvâng hen an thi lai le; anrang thum ṭhen hen anrang khat chu khuapi lênglei 
ah nâmsâu hen thah an si lai; anrang khat a dawnghnâk ah mi chu thli lakah ka 
thektham lai le, nâmsâu hen ka ṭhâwl na lai. 

13“Ka dî a riam lânlo chu, ka thinthawknâk leh ka thinrunnâk na tuar lai. Hi bang 

zawzawng a hawng tlung tikah nangmah zumh na kâilonâk ruangah ka 
thinthawknâk ka suah mi thu kei, LALPA nih na sinah ka sim mi asi ti na theih 
lai. 

14Na kiangkam mi phun tla a nan paltu nih a nan nihsanh lai le, a nan kiangtâk 

lai. 

15“Ka thinrunh leh ka rothawknâk hen ka nan rêp tik chun, nan kiangah phun 

zawzawng tla an lâu lai. An fih na lai le, an nihsanh na lai. 

16Nan tî-râwl ka sah lai le, sungvâng hen kan siah na lai. Nanmah veihtu 

chanhtiang thalzum sunh hâwi hen sungvângh a fâk zia nan theih lai. 

17Sungvânghnâk leh nan fa sehtu ding ramsa tla ka hawng fial lai le, damlonâk, 

siatnâk, nanmah thah ding hen tuknâk ka hawng fial lai. Kei, LALPA nih ka sim 
asi,” a ti. 

Ezekiel 6 

LALPA Nih Milem 
Sawnhtu A Mawhtir 

1LALPA nih ka sinah thu a sim. 

2“Thikho mi minung, Israel umnâk tlâng lei zauh le, ka thuchah simh na. 

3Israel tlâng tla chu LALPA thu ngâi ding hen simh na. Kei LALPA Zahkâi nih 

tlâng sâng tla leh tlângtê tla leh tiva hum thûk leh tivakuam tla ka simh na mi 
chu theih ding hen: Mi nih milem an sawnhnâk mun chu râwk ding hen nâmsâu 
ka fial awt. 

4Mâichâm leh rimthâw duahnâk mâichâm tla chu râwk hen a um lai. Chunah 

um mi tla chu an milem mâika ah thah an si lai. 

5Israel zapi ruak tla chu ka rektir phin lai le; an ruh tla chu mâichâm kiangah 

vawrh phut hen ka siam lai. 

6Israel khuapi zawzawng chu râwk hen a um lai le, churawhchun an mâichâm 

leh an milem zawzawng chu mân dip hen a um lai, an rimthâw duahnâk 
mâichâm tla chu â râwk lai le, an thilsiam zawzawng a vei hep lai. 

7Mun kipah thah hen an um lai le, a thibang tla nih LALPA ka si zia an theih lai. 

8“Thahtu tla lakah mi zeimaw mi chu ka hum na lai le, chunah sal ah an tângnâk 

phun tla lakah rekrâwi hen an um lai. 

9An thinlung ah zumhnâk neilo hen an hawng ka kaltâk le, kei ngâk hen milem 

an duh dauh ruangah ka rêp na hen ningzak ka saih na mi asi ti chunah an ka 
theih lai rawh. Thilsual ti hen anmah niamnâk ding thil an ti ruangah anmah 
anna fih lai. 

10Kei, LALPA ka si zia leh ka simkannâk chu a salam asi lo zia an theih lai 

rawh,” a ti. 

11LALPA Zahkâi nih, “Israel mi tla nih thil fihnungkâi leh sualnâk zawzawng an 

ti ruangah na kut bengh le! Na kê lamhbêk le! Ngaihsia tak hen ṭap. Tuknâk 
lakah leh pâmnâk leh râi lakah an thi lai. 

12Lât takah um mi tla khawm damlo hen an thi lai; lam nâi ah um mi tla khawm 

tuknâk lakah an thi lai; chu lakah a thibang tla khawm sungvâng hen an thi lai. 
Ka thinthawknâk fâk tak chu an theih hep lai. 

13Ruak tla chu mâichâm leh milem kiangah anna vawrh phut lai le, tlâng sâng 

kipah leh tlâng sâng tlûnah, thing ring tla leh oak thing tang tla, an milem lakah 
anna bâwlnâk mun ah anna vawrh phut lai. Churawhchun kei LALPA ka si zia 
mikip nih an theih lai rawh. 

14Asi, ka kut ka phar lai le, an ram ka râwk lai. Simlei ramkaro thawk hen marlei 

mi Riblah khuapi tiang Israel umnâk zawzawng zuah lo thlo hen a karo hen ka 
siam awt. Churawhchun kei, LALPA ka si ti mikip nih an theih lai,” a ti. 

Ezekiel 7 

Israel Rangah Dawnghnâk 
A Nâi Rawh 

1LALPA nih ka sinah thu a sim. 

2“Thikho mi minung, hi hi Israel ram ah kei LALPA Zahkâi nih thu ka sim mi chu 

asi: Hi hi ram pumpi dawnghnâk chu asi! 

3“Israel, a dawnghnâk a tlung rawh. Na thilti lakah lâi ka rêl mi ruangah ka 

thinthawknâk na theih lai. Na umdân fihnungkâi zawzawng man ka nan pêk 
awt. 

4Na lakah khuaruatnâk nei hen ka nan zauh awt lo. Thil fihnungkâi na ti ruangah 

ka nan rêp awt, kei LALPA ka si ti na theih lai,” a ti. 

5Hi hi LALPA Zahkâi nih a sim mi chu asi, “Siatnâk a tlawt tlawt hen na lakah a 

hawng tlung. 

6A ektê hen a lîm ver rawh. Hi hi a dawnghnâk asi. Na lîm rawh. 

7Ram sungah nan um mi tla rangah dawnghnâk a tlung rawh. Tlâng tlûnah 

sawnh leh biaknâk umlo hen nawknâk karo tlung ding tik a nâi rawh. 

8“Sâwtlotê ah ka thinthawknâk fâk zia nan theih lai. Na thilti ruangah na lâi ka 

rêl le, na umdân fihnungkâi man ka nan pêk awt. 

9Na lakah khuaruatnâk nei hen ka nan zuah awt lo. Thil fihnungkâi na ti mi 

ruangah ka nan rêp awt, a nan rêptu chu kei, LALPA ka si ti na theih lai rawh,” 
a ti. 

10Israel mi tla rangah siatnâk ni a hawng tlung. Siatnâk a zual. Zumhnâk a fâk. 

11Râwknâk nih sualnâk a suah. An neihnâk mawh, an lianhnâk mawh an 

rokualnâk mawh an rangah thil zeikhawm a um lai lo. 

12A tik a tlung rawh. Mikip tlûnah bang khap hen Pathian rêpnâk a tlung awt 

ruangah châwk leh zuarnâk duan dân a um awt lo ding mi ni a nâi rawh. 

13Mikip tlûnah Pathian thinthawknâk a um ruangah sawlehtu âukhawm nih a thil 

vei rawh mi tawng nawlh ding hen tam sâwt a um lai lo rawh. Misual rerêng chu 
a âwl kho lai lo. 

14Tâwtawrâwt a hawng âwn le, mikip tîm zet hen an um. Sikhawmsele 

âukhawm râltuk ding hen an kal lo, mikip tlûnah Pathian thinthawknâk bang 
khap hen a tlung awt ruangah. 

Israel Tla Sual Ruangah Rêpnâk 

15Zâwllâi ah donâk a um le, in sungah damlonâk leh sungvângnâk a um. 

Âuzawng ram lakah suaktu chu donâk lakah an thi lai le, âuzawng khuapi 
sungah um mi tla chu damlonâk leh sungvângnâk an tuar lai. 

16A zeimaw mi chu tivakuam ah mi vaṭhu tla an lâu mi hâwi hen tlâng leiah an 

tek lai. An ektê hen anmah sual ruangah an rûm lai. 

17Mikip kut a uai lai le, an khup tla â nîn lai. 

18Salâpuan anna aih lai le, an thir lai. An lû tla an mêt lai le, ningzakkâi tak hen 

an um hep lai. 

19LALPA nih a thinthawknâk an tlûnah a tawih tik chun ngûn leh tangka nih 

ruang a suah na kho lo ruangah, an ngûn leh tangka tla chu nâwmtâm hâwi hen 
khua lâi ah an lawnh lai. An duhnâk lakah leh an paw khimnâk khawmah an 
mang kho lo rawh. Ngûn leh tangka nih sualnâk ah a kalpi na. 



1302 

Bawm Common Language Bible Version 
@ 2006 Bangladesh Bible Society  

 
 

 

 

20An lungmantam chu veikhat rang chun anna zûm phah le, sikhawmsele milem 

fihnungkâi rangah an siam. Churuangah an neih chu LALPA nih an rangah thil 
fihnungkâi ah a siam piak na. 

21“Ramdang minung ka râwktir na awt, dân buartu tla nih an neih zawzawng an 

lâk lai le, an nawmh lai, “LALPA nih a ti. 

22Ka Biakin thil siah an nawmh tikah leh rawkmang tla nih an râwk hen an 

nawmh tikah ka âwva awt lo. 

23“Thil zeizawng a nawk hep, ram chu thahnâk hen a khat le, khuapi tla chu 

siatnâk hen a khat. 

24Ramdang minung sual tak ka hawng put lai le, nan in tla ka pêk na awt. Phun 

tla chu nan sawnhnâk mun ka nawmhtir na tikah nan mi chak chem tla khawm 
anna zûm lai lo rawh. 

25Lungdawngnâk a hawng tlung rawh. Thlangamnâk nan hâwl lai le, nan tawng 

lai lo rawh. 

26Siatnâk lakah siatnâk dang a hawng tlung lai, tivatê dusah a luang mi thâwng 

ṭha lo a hawng tlê lai. Khuavâng tla sinah langhnâk an muh mi nan deih na lai. 
Bâwlpu tla khawm nih mi zapi tla sîntir ding zeikhawm an nei lai lo, upa tla 
khawm nih thu simh ding an nei lai lo rawh. 

27Lalchem khawm a ngaih a sia lai le, lal fa tla khawm an lung a dawng lai le, 

zapi minung tla khawm lâu hen anna nîn lai. Nan thilti zawzawng ruangah kan 
rêp na lai le, midang tlûnah lâi an rêl mi hâwitê hen nan tlûnah lâi ka rêl lai. Hi 
nih LALPA ka si ti a nan theihtir na lai,” a ti. 

Ezekiel 8 

EZEKIEL NIH PATHIAN SINAH 
MI MUHNÂK A MUH MI VEINIHNÂK 

(8.1—10.22) 

Jerusalem Ah Milem Sawnhnâk 

1Sal ah kan tâng mi a kum ruknâk a thla ruknâk a ni nga ni ah Juda phun lakah 

mi sal tâng tla ruitu tla hen ka in ah tohâwngnâk kan nei. Lâkkhatko ah LALPA 
Zahkâi thiltikhonâk chu ka tlûnah a hawng tlung. 

2Tlûnlei ka zauh le, muhnâk lakah meialh minung hâwi mi ka muh. A tâi thawk 

hen a tanglei vial chu mei hâwi asi, a tâi thawk hen tlûnlei kâng vial chu dâr 
rawng a tlêu mi hâwi asi. 

3Kut hâwi hen a hawng ka vuanh le, ka sam ah hawng ka tleih. Churawhchun 

hi Pathian muhnâk lakah hin Pathian thlarau nih vân leiah hawng ka châwi le, 
Jerusalem leiah hawng ka put. Biakin mârlei mi kulh kawtkâ a sunglei kângah 
mi zâwllâi ah Pathian thinthawktirtu milem umnâk ah hawng ka kalpi. 

4Chunah chun Kebar tiva kapah ka muh mi hâwitê hen Israel Pathian a um ti 

theihnâk chêu mit ser rê mi chêu ka muh. 

5Pathian nih ka sinah, “Thikho mi minung, marlei kâng zauhnik,” a ti. Ka van 

zauh le, chu kulh kawtkâ ah mi mâichâm kiangah Pathian thinthawktirtu milem 
ka muh. 

6Pathian nih ka sinah, “Thikho mi minung, thil a hawng tlung mi na muh ma? 

Thil fihnungkâi hinah Israel mi tla nih an ti mi hi zauhnik, ka mun thenhlimh lakah 
mi lât dadauh hen an hawng ka nar. Hi ngâk hen thil ningzakkâi tam dauh na 
muh lai,” a ti. 

7Kulh lênglei tualmâi ah a hawng ka kalpi le, kulh dâi a kua mi hawng ka zauhtir. 

8“Thikho mi minung, hi kulh dâi tla hi siat,” a ti. Ka siat le, inkhâr ka muh. 

9Anih nih ka sinah, “Va lût le, khinah sualnâk thil fihnungkâi an ti mi khi zauhnik,” 

a ti. 

10Churawhchun ka va lût le, ka zauh. Vâm lakah rûl lem an rîn mi tla leh ran 

thianglo tla leh thil dang Israel tla nih an sawnh dingah an rîn mi tla ka muh. 

11Chunah chun Israel ruitu sâwmsarih, Saphan fapa Jaazaniah rêlsih hen an 

um. Rimthâw duah mi anna put seng, rimthâw thawk hen meikhû a hawng suak. 

12Pathian nih, “Thikho mi minung, Israel ruitu tla nih a thup hen thil an ti mi na 

muh ma? In kardang khat zat mi milem tla an sawnh. Anna phelhsawlhnâk chu: 
‘LALPA nih a hawng kan muh lo! Ram a kaltâk ving rawh an ti,” a hawng ka ti. 

13Churawhchun LALPA nih ka sinah, “Hi ngâk hen thil fihnungkâi tam dauh an 

ti mi na muh na lai,” a ti. 

14Churawhchun Biakin marlei kawtkâ ah hawng ka put le, Tamuz pathian a thi 

mi ṭappitu nunau tla a hawng ka zauhtir. 

15Pathian nih, “Thikho mi minung, kha kha na muh ma? Hi ngâk tam dauh thil 

fihnungkâi na muh lai,” a ti. 

16Churawhchun Biakin kulh sung leiah a hawng ka kalpi. Chunah mun 

thenhlimh tualmâi kiangah mi mâichâm leh latnâk karah minung kul leh panga 
an um. Mun thenhlimh chu dunglei sît hen saklei kângah nî a suak mi mâimûk 
hen an sawnh le an kûn. 

17LALPA nih ka sinah, “Thikho mi minung, kha kha na muh ma? Hi Juda mi tla 

nih hin ah thil fihnungkâi zawzawng ti hen na muh na hen ram pumpi ah siat leh 
râwknâk an zanh. Chu lâwng khawm silo hen, ka Biakin sung khawm an hawng 
lai le, ka thinthawknâk an zualtir khun lai. An hawng ka zauhnawmh hen sual 
kho rirî an sual mi hi zauhnik! 

18Ka thinthawknâk fâk tak an tawng teh lai. Ka zuah na hen an lakah khua ka 

ruat ding asi lo. An hâu a fâk kho rirî hen ka sinah thla an cham lai le, 
sikhawmsele ka ngâi piak na ding asi lo,” a ti. 

Ezekiel 9 

Jerusalem Rêp Asi Nâk 

1Pathian âu hâu ka theih le, “Nannih khuapi rêptu ding mi tla hinah hawng u. 

Nan râlthuam hawng a put u,” a ti. 

2Mawhsareh hen minung paruk chu Biakin marlei kâng a mi kulh kawtkâ thawk 

hen riamnâm put chiau hen an hawng. An lakah minung pakhat puannêm aih 
mi a um le, anih nih rînnâk ding thil zeimawh a put. An ektê hen an hawng le, 
dâr mâichâm kiangah an dîr. 

3Churawhchun Israel Pathian umnâk chêu mit ser rê chu thilnung thla, a umnâk 

a mi chu a thawk le, Biakin tualmâi leiah â ṭhial. 

4LALPA nih puannêm aihtu chu a kawh le, “Jerusalem khuapi chu ṭawl le khuapi 

sungah thil fihnungkâi zawzawng an ti mi ruangah hamh hen lawksawng mi 
zawng chu an chal lakah singsiahnâk siam piak khap na,” a ti. 

5Midang tla sinah Pathian nih thu a sim mi chu ka theih le, “Khuapi sungah va 

zûl ule thah u. Pakhat khawm zuah lah na u; âu tlûn khawmah khua ruat lah u. 

6Tar tla, tlangvâl tla, nungâk tla, nu tla, ngâksia tla thah na u. Sikhawmsele an 

chal ah singsiahnâk neitu tla chu tawngh lah na u. Hi ka Biakin thawk hen 
dawmh u,” a ti. Churawhchun Biakin ah dîr mi ruitu tla hen anna dawmh rawh. 

7Pathian nih an sinah, “Biakin nawmh u. A kulh tla ruak hen khattir u. Ṭuan ding 

a dawmh u rawh!” a ti. Churawhchun khuapi a mi minung tla thah anna dawmh 
rawh. 

8An thah na liauah chunah chun keimah lâwng hen ka um. Tual ah bawkbukhup 

hen ka tlû le, “LALPA Zahkâi, Jerusalem lakah chu tluk hen na thinthawk na 
maw, Israel ram ah a um lem mi chu na thah awt êu?” ti hen ka âu. 

9Pathian nih a sâng le, “Israel leh Juda mi tla nih thilsual ṭihnungkâi tla an ti, 

ram pumpi ah mi an thah na le, Jerusalem chu buarnâk hen an khattir. Kei, 
LALPA nih an ram chu kaltâk hen anmah tla ka muh na lo rawh mi hâwi hen an 
sim. 

10Sikhawmsele, anmah ka lungkham na awt lo rawh; midang lakah an ti hâwi 

hen an lakah ka ti awt,” a ti. 

11Churawhchun puannêm aihtu chu a hawng kîr le, LALPA sinah thu a sim, “Na 

sim mi hâwi hen ka ti rawh,” a ti. 

Ezekiel 10 

LALPA Rokualnâk Nih Biakin 

Chu A Kaltâk Rawh 

1Chu thilnung thlâ nei tla lû tlûnlei mi lûm chu ka zauh le, an tlûnlei kângah thil 

zeimawh saphir hen siam mi laltophah hâwi mi a um. 

2Pathian nih puannêm aihtu sinah, “Khi thilnung tangah mi kari kê karah kal le, 

meiṭil na kut khat phak hen rût. Churawhchun chu meiṭil chu khuapi tlûnah 
vawrh,” a ti. A kal mi chu ka zauh ko. 

3A va lût liau chun thilnung thlâ nei tla chu Biakin simlei kângah an dîr le, Biakin 

kulh sung chu sûm hen a khat rawh. 

4LALPA chêu mit ser rê mi chu thilnung tla lakah mi a thawk le, Biakin tualmâi 

leiah â ṭhial. Churawhchun, Biakin chu sûm hen a khat le, a kulh tla chu a chêu 
pup. 

5Thilnung tla thlâ khâwng hâu chu kulh lênglei hen khawm theih kho asi. Pathian 

zeizawng tikhotu hâu hâwi a put. 

6LALPA nih puannêm aihtu chu thilnung tangah mi kari kê karah mi mei chu lâk 

ding hen thu a pêk rawh chun chu minung chu a va lût le kari kê pakhat kiangah 
a va dîr rawh. 

7Thilnung tla lakah pakhat nih chun anmah sinah mei a um mi lakah a kut a siah 

le, meiṭil chu a lâk le, puannêm aihtu kut ah a siah rawh. Chu minung nih chun 
meiṭil chu a lâk le, a kal rawh. 

8Thilnung kip nih an thlâ tang chiauah minung kut hâwi an nei seng mi ka muh. 

9-10Bang ver hen kari kê pali ka muh na le, thilnung pakhat sîr chiauah a um. 

Chu kari kê tla chu lungsung hâwi hen an chêu le, pakhat chiau nih kari kê dang 
a lâi ah an nei chiau. 

11Chu thilnung tla chu an kal khawmah her ngâilo hen duhnâk lei zawngah an 

kal kho. Kal ding an duhnâk zawngah munkhât hen an kal le, anna her lêm lo. 

12An taksa tla, an dunglei tla, an kut tla, an thlâ tla leh kari kê tla chu mit nih a 

tuam zat. 

13Hi kari kê tla hi a lânah muhnâk a tîr ah ka muh mi hen â bang cho. 

14Thilnung kip nih mêl pali an nei. A pakhatnâk chawchal mêl, a panihnâk chu 

minung mêl, a pathumnâk chu chakeibaknei mêl, a palinâk chu mupi mêl an 
put. 

15(Kebar Tiva kapah ka muh mi thilnung tla hen â bang cho.) 

16Chu thilnung tla chu vân leiah an kâi hen an kal liauah kari kê tla khawm an 

sinah an kal bâk. Zuang ding hen an thlâ an pharh tik zawngah chu kari kê tla 
chu an kal vima bâk. 

17Thilnung tla anna dîn chun kari kê tla khawm anna dîn bâk; thilnung tla an 

zuang chun chu kari kê tla khawm a kal vima bâk, kari kê tla chu thilnung tla 
thu thu hen an um ruangah. 

18Churawhchun LALPA chêu mitser rê nih Biakin tualmâi chu a kaltâk le, 

thilnung tla tlûnlei mi mun ah a va kal. 

19Ka zauh ko na liau chun an thlâ an pharh le, tual thawk hen tlûnlei ah an 

zuang, kari kê tla khawm an sinah an kal bâk. Biakin saklei kângah mi kulh 
kawtkâ ah anna dîn le, chêu khawm an tlûnlei ah a um. 

20Israel Pathian tangah Kebar tiva kapah ka muh mi thilnung hen â bang cho ti 

ka theih rawh. 

21An ektê hen mêl pali, thlâ pali, an thlâ tangah minung kut hâwi an nei seng. 

22An mêl tla chu Kebar tiva kapah ka muh mêl hâwitê an si. Thilnung kip chu 

ding tar hen an kal. 

Ezekiel 11 

Jerusalem Chu Mawhtir Asi Rawh 

1Pathian thlarau nih hawng ka châwi le, Biakin saklei mi kulh kawtkâ kiangah 

hawng ka put. Chu kulh kawtkâ kiangah chun minung kul leh panga Azur fapa 
Jaazaniah leh Benaiah fapa Pelatiah rêlsih hen phun ruitu panih ka muh na. 

2Pathian nih ka sinah, “Thikho mi minung, hi minung tla nih khuapi mi tla rangah 

thilsual ti tum hen thu ṭhalo an simh na. 

3‘Sâwtlotê ah in tla kan sak nawlh lai. Khuapi chu suangnâk bêl hâwi asi, kannih 

chu a sungah mi sa hâwi kan si le, sikhawmsele mei lakah mi chu hawng kan 
hum nget lai, an ti. 

4Thikho minung, asi chun tuah anmah sâwinâk thu sim,” a ti. 

5LALPA thlarau nih a hawng ka luah le, mi zapi sinah hi thuchah hi sim ding 

hen LALPA nih hawng ka simh rawh: “Israel mi tla, nan thusim leh nan thiltum 
chu ka theih asi. 

6Hi khuapi ah mi cherkhet nan thah na le, zâwllâi chu mithi ruak hen a khat. 

7“Churuangah, kei LALPA Zahkâi nih hi thu hi nan sinah ka sim asi. Hi khuapi 

hi suangnâk bêl chu asi tatak ngâk, sikhawmsele sa chu zei me si? Nanmah 
nih nan thah na mi ruak tla an si! Hinah nan um ding asi lo, khuapi lênglei ah 
ka nan lawnh ving na awt! 

8Nâmsâu tla nan ṭih ma? Nanmah do ding hen nâmsâu puttu tla ka hawngpi na 

awt. 

9Hi khuapi lakah mi ka nan suah na lai le, ramdang mi kut ah ka nan pêk na 

awt. 

10Thi ding hen ka nan rêp na le, nanmah ram takah râltuknâk ah thah hen nan 

um lai. Chu tikah kei LALPA ka si ti mikip nih an theih lai. 

11Bêl sungah mi meh bêl nih a hum mi hâwi hen hi khuapi nih a nan hum na 

ding asi lo. Israel ram zei mun tal ah um khawm ule, ka nan rêp na awt nget. 

12Kei LALPA ka si mi leh nan kiangkam mi phun tla dân nan zûl liauah, ka dân 

tla nan buar hen ka thupêk tla nan ngâi lo mi tla nan theih lai,” a ti. 

13Thu ka sim liau chirah Pelatiah chu a tlâ le, a thi thlo. Kei khawm tual ah 

bawkbukhup hen ka bawk le, “LALPA Zahkâi, hi hâwi ding asi lo! Israel ram ah 
um lem mi tla chu na thah awt ver na maw?” ti hen ka âu. 

Sal Ah Tâng Mi Tla Sinah 
Pathian Thutiam 

14LALPA nih ka sinah thu a sim. 

15“Thikho mi minung, Jerusalem ah um mi tla nih nang leh na hâwi Israel tla sal 

ah tâng mi tla thu an ruat. ‘LALPA sawnh ding hen sal tâng tla chu an lât tuktarâi 
rawh. Ram ting ding mi chu a hawng kan pêk rawh,’ an ti. 

16“Tuah ka sim mi hi na hâwi sal tâng tla simh na. Phun lât tak tla sinah a nan 

umtir natu leh ram dangah a nan rekrâwitir natu chu keimah ka si. Sikhawmsele, 
an kalnâk mun kipah an um sung zawzawng an sinah ka um awt. 

17“Churuangah, kei LALPA Zahkâi nih ka sim mi thu chu simh na. Ka rekrâwitir 

na mi ram ah mi chu ka pumh ver na lai le, Israel tla sinah ram chu ka pêk nawlh 
na lai. 

18An hawng kîr tik chun thil nâwmtâm zawzawng leh mi lem fihnungkâi an tawng 

mi lakah mi chu anna lît lai rawh. 

19Thinlung thar leh dawnruatnâk thar ka pêk na lai. An thinlung ê-aw ngâilonâk 

lung hâwi hen a chang mi chu ka lawnh piak na lai le, thinlung ê-aw ngâinâk ka 
pêk na lai. 

20Churawhchun ka dân tla an zûl lai le, zumhkâi tak hen ka thupêk tla an zûl lai 

rawh. Ka mi tla an silai le, kei an Pathian ka si lai. 

21Sikhawmsele milem fihnungkâi leh nâwmtâm sawnhtu tla chu ka rêp na awt. 

An thilti ruangah ka rêp na awt,” a ti. LALPA Zahkâi nih a sim asi. 

Pathian Rokualnâk Nih 
Jerusalem A Kaltâk 

22Thilnung tla chu an zuang le, kari kê tla khawm an sinah a kal bâk. Israel 

Pathian mitser rê chêu chu an tlûnah a um. 

23Mitser rê mi chêu nih khuapi chu a kaltâk le, saklei mi tlâng ah â ṭhial. 

24Muhnâk lakah chun Pathian thlarau nih hawng ka châwi le, Babulon sal tâng 

tla sinah hawng ka put. Churawhchun muhnâk chu a vei le, 

25LALPA nih thil zeizawng hawng ka muhtir mi chu sal tâng tla ka simh na. 

Ezekiel 12 

Khuavâng Ramdangah Tek 
Mi Hâwi Asi Nâk 

1LALPA nih ka sinah thu a sim. 

2“Thikho mi minung, mi hel nâwngah um mi na si. Mit an nei le, sikhawmsele 

zeikhawm an muh lo; nâ an nei le, sikhawmsele zeikhawm an theih lo, mi hel 
an si ruangah. 

3“Thikho mi minung, ramdang leiah tek ding mi hâwi hen na thil-le-rî tuam le, a 

mûi lânah a thawh. Na suak mi leh mun dang leiah na kal mi chu mikip nih an 
muh seh. Chubang mi hel tla nih an theih kho lai mawh. 

4Sûn nî chêu ah na thil-le-rî tla sal ah tek ding hâwi hen têl le, zânleibâi ah sal 

ah kal ding mi hâwi hen na thawh mi chu a nan muh kho ding hen a nan vêng 
seh. 

5A nan muh liau chirah na in vâm pemh le, na pemh mi thawk hen na thil têl chu 

lâk. 

6An mitmuh ah na thil têl chu na liangah thâng le, na mit tuam bû hen mûi lakah 

suak le, zei leikângah kal ding asi na muh kho lo ding hen. Chu na thilti chu 
Israel tla simhkannâk asi lai,” a ti. 

7LALPA nih ti ding hen hawng ka simh mi hâwitê hen ka ti rawh, Ramdang lei 

tek mi hâwi hen chu ni ah chun ka thil chu ka têl le, zânleibâi mûi sulsal ah ka 
kut hen vâm chu ka pemh le, ka suak rawh. Mikip nih an hawng ka muh liau 
takah, ka thil têl chu ka liangah ka thâng le, ka kal rawh. 

8A thâituan ah LALPA nih ka sinah thu a sim. 

9“Thikho mi minung, tuah Israel mi hel tla nih zei me na ti ti hen a nan deih mi 

thu ah, 

10kei, LALPA Zahkâi nih an sinah thu ka sim ding mi chu simh na. Hi thuchah 

hi Jerusalem ah lâirêltu lal leh a sungah um mi tla rang asi. 

11Thil na ti mi tla chu hi nûnah thil hawng tlung ding mi lakah ramdang ah tek 

hen sal an si ding mi zauhtirnâk asi ti simh na. 

12An tlûnah lâirêltu lal chu mûi lakah a thil têl a liangah a thâng lai le, a rangah 

vâm âwng an siam mi lakah a suak lai. A mit a tuam pang lai le, zei leiah a kal 
awt ti khawm a muh lai lo. 

13Sikhawmsele, ka lên ka zâr lai le, chu lakah ka tângtir awt. Churawhchun 

Babulon khuapi leiah ka put lai le, chunah chun khua muh lo hen a thi lai. 

14A rianṭuantu tla zawzawng, thu simhtu tla leh amah vêngtu tla chu mun kipah 

ka rektir phin na lai le, mi tla nih thah ding hen an hâwl na lai. 

15“Phundang tla nâwngah leh ramdang ah ka rekrâwitir ver na tikah kei, LALPA 

ka si mi an theih lai rawh. 

16Tuknâk, pâmnâk leh râi lakah thibang tâwmtê ka zuah na lai le, phun tla 

nâwngah an thilti fihnung a kâi zia leh kei LALPA ka si zia an theih lai,” a ti. 

Khuavâng A Thir Mi Singsiahnâk 

17LALPA nih ka sinah thu a sim. 

18“Thikho mi minung, tî-râwl na ei tik ah thir le, tî na din liauah lâu hen a nîn. 

19LALPA Zahkâi nih an ram Jerusalem ah um rih mi tla rangah thu a chah mi hi 

phun pumpi rangah simh na: Tî-râwl an ei tikah an thir lai, tî an din tikah lâu hen 
anna nîn lai. An ram ah mikip dân neilo hen um mi an si ruangah an ram chu a 
karo hen a um lai. 

20Tuah khuapi minung hen a khat mi chu veih hen a um lai le, ram khawm 

ramkaro hâwi hen siam asi lai. Chu tikah kei LALPA ka si ti an theih lai,” a ti. 

Sunhsak Mi Thufing Leh 
Sunhsak Lo Mi Thuchah 

21LALPA nih ka sinah thu a sim. 

22“Thikho mi minung, zeirangah Israel mi tla nih hi thufing hi an ti nawlh lemang: 

‘Tik a len vima le, simkannâk thu khawm zeikhawm asi lo,’ ti mi hi. 

23Kei LALPA Zahkâi nih, chu leikâng thu ka sim mi chu tuah simh na. Chu 

thufing chu ka dawngtir awt. Israel lakah chu thu chu an sim lai lo rawh. Chu 
hâwi ding ngangâk hen tik a hawng tlung, simkannâk tla khawm a dik vima ti 
simh na. 

24“Israel mi tla lakah muhnâk diklo mawh kal sualnâk thusim diklo khawm a um 

lai lo rawh. 

25Kei, LALPA Zahkâi nih an sinah thu ka sim lai rawh le, ka sim mi tla chu ti hen 

a um lai. Hun sâwt asi lai lo rawh. Nan dam sungah nan hel le, ti ding hen ka 
nan simhkan na mi chu ka ti awt. Keimah nih ka sim asi,” LALPA Zahkâi nih a 
ti. 

26LALPA nih ka sinah, 

27“Thikho mi minung, Israel mi tla nih na muhtirnâk leh thu simkan tla hi hi 

nûnthâi ving ding mi si hen an ruat. 

28Churuangah kei, LALPA Zahkâi nih ka sim mi thu hi simh na: Tam a tlâi lai lo 

rawh. Ka sim mi chu ti hen a um lai. Kei, LALPA Zahkâi nih ka sim asi!” a ti. 

Ezekiel 13 

Khuavâng Mipa Diklo Sâwinâk Thu 

1LALPA nih ka sinah thu a sim. 

2“Thikho mi minung, Israel lakah khuavâng mah thu ko hen thusimtu chu sâwi. 

LALPA thu ngâi ding hen simh na,” a ti. 

3Hi hi LALPA Zahkâi thusim asi: “Hi bang khuavâng tla hi mi vânduai tak an si! 

Anmah thinlung thawk leh anmah phuah sawm mi muhnâk an simh na. 

4Israel mi tla, nan khuavâng tla chu khuapi a râwk mi lakah kâwlui zeikhawm 

mang tlâk lo mi hâwi an si. 

5Kulh a râwknâk tla khawm an zauhkhenh hen an remh lo, churuangah LALPA 

ni ah râltuknâk a hawng um khawmah Israel chu anna vêng kho ding asi lo 
rawh. 

6An muhnâk tla khawm a dik lo, an simkan mi tla khawm âwkrâwl hep asi. 

Keimah nih fial na lo pet hen keimah thuchah simtu ah anna ruat. An thu tla chu 
dik tak hawng tlung ding hen an lungum nget rih! 

7Chubang muhnâk nan muh mi tla chu a dik lo le, thu nan simkan mi khawm 

âwkrâwl asi. Keimah thusim hen nan sim le, sikhawmsele nan sinah thu ka sim 
lo!” ti ka nan simh na. 

8Churuangah LALPA Zahkâi nih an sinah, “Nan thusim tla a diklo, nan muhnâk 

tla khawm âwkrâwl asi. Ka nan do na asi, 

9nannih muhnâk diklo muhtu leh kal sual ding hen simkannâk diklo mangtu 

khuavâng tla, ka nan rêp na awt. Thu thlûk ding hen ka mi tla ka pumh na nâkah 
nanna tel lai lo; Israel mi rînnâk lakah nan min khawm telh asi lai lo; nan ram 
ah khawm nan kîr nawlh lai lo. Chu tikah kei, LALPA Zahkâi ka si ti nan theih 
lai. 

10“Khuavâng tla nih, ka mi tla chu zeizawng a dik ver ti hen mahlo leikângah an 

pialpi ver na. A ektê hen a dik ver lo thlo! Ka mi tla nih lung kulh bir lo hen an 
siam le, churawhchun khuavâng tla an hawng le, hawl an buaih. 

11Khuavâng tla chu an kulh a tlû ding mi simh na. Tî a tlê mi hâwi hen ruah ka 

sûrtir awt. Rial tla a tlûnah a tlâ lai le, thli chawp tak a lakah a râng lai. 

12Chu kulh chu a chim lai le, mikip nih hawl hen buaih mi chu zeikhawm a 

ṭhatnâk a um lo ne an ti lai,” a ti. 

13Tuah hi hi LALPA Zahkâi nih a sim mi asi: “Ka thinthawk ruangah thli chawp 

tak, ruah tukpi leh rial tla kulh râwktu ding hen ka hawng fial awt. 

14Kulh hawl hen an buaih mi chu râwk ding leh veih ding leh a lungphûm tla a 

karo hen siah ding ka tum asi. A chim lai le, an thah ver na lai. Chu tikah kei 
LALPA ka si ti mikip nih an theih lai. 

15“Kulh leh hawl buaihtu tla nih ka thinthawknâk an theih lai. Churawhchun kulh 

chu a vei rawh le, churuangah hawl buaihtu 

16khuavâng tla, Jerusalem ṭha lo pet hen ṭha ziar hen ruattu tla chu ka simh na 

lai!” a ti. LALPA Zahkâi nih a sim asi. 

Khuavâng Nunau Diklo 
Sâwinâk Thu 

17LALPA nih, “Thikho mi minung, tuah nan mi tla lakah nunau thu simkantu chu 

zauhnik. Anmah sâwi na le, 

18LALPA Zahkâi nih an sinah thu a sim mi simh na: “Nannih nunau tla nan vân 

a duai! Dâwi nan ṭhit mi mikip bân ah nan khimhtir na le, dâwi upâwng mikip lû 
ah pawnh ding hen nan siam, midang nungnâk lakah thiltikhonâk an nei kho 
ding hen. Nanmah ṭhatvaknâk ah mang ding hen ka mi le tla an ṭhih leh an 
nungnâk thu ah an tlûnah thiltikhonâk nei ding nan duh. 

19Sang tâwmtê leh barley zapai khat tawng ding duh ruangah, ka mi le mâika 

ah nan ka siarlo. Thi lo ding mi tla nan thah na le, thi ding mi chu nan nunh na. 
Churuangah ka mi le sinah âwkrâwl thu nan sim le, annih nih chun an lung na,” 
a ti. 

20Tuah hi hi LALPA Zahkâi thusim asi: “Thihnâk leh nungnâk ah thunei ding tum 

hen kut rêngkhimh nan mang mi chu ka hua asi. Nan bân tla chu ka dawh rel 
lai le, nan thu thu hen nan siah na mi tla chu ka suah phin na lai. 

21Nan upâwng tla chu ka phawih rel lai le, nan thiltikhonâk lakah mi ka mi tla 

chu ruang ka suah pawt na awt. Chu tikah kei, LALPA ka si ti nan theih lai. 

22“Nan âwkrâwl thusim hen mi ṭha nganfâk pêk ding ka duh na lo mi tla, nan 

zerhtir ver na. Misual tla chu thilsual ti bâng ding mi leh an nungnâk hum hen 
um ding mi nan kham na. 

23Tu lam chun, nan muhnâk diklo leh mahlo leikângah pial ding hen nan 

simkannâk chu a lîm rawh. Nan thiltikhonâk lakah mi ka mi tla chu ruang ka 
suah na rawh, churuangah kei LALPA ka si ti nan theih lai rawh,” a ti. 

Ezekiel 14 

Pathian Nih Milem Sawnhtu 
A Mawhtir 

1Israel ruitu zeimaw mi tla LALPA duh dân leikâng thu ah thu deih ding hen ka 

sinah an hawng. 

2Churawhchun LALPA nih ka sinah thu a sim. 

3“Thikho mi minung, hi bang minung tla hi an thinlung milem leiah an pêk le, 

sual leikângah milem nih a tlûktir na. Anmah ka sâng na ding hen ma an ruat? 

4“Tuah, kei LALPA Zahkâi nih ka sim mi thu hi simh na: Israel mi tla, a thinlung 

milem lakah pêktu tla leh sual leikângah kalpi hen um mi tla, khuavâng sinah 
thu deih ding hen hawngtu chu a milem tamtak hen â dêng mi sângnâk keimah 
thawk hen an tawng lai. 

5Chu milem tla nih chun Israel tla chu ka lakah mi kâng dang leiah a pialpi na 

le, sikhawmsele ka sângnâk hen zumh an kâinâk chu neh ding ka lungum. 

6“Tuah Israel mi tla chu kei, LALPA Zahkâi nih ka sim mi chu simh na: Na milem 

fihnungkâi chu mâk le, kîr. 

7“Zeiliau zawngah Israel lakah mi minung pakhat mawh ramdang minung Israel 

lakah um mi pakhat mawh ka sinah mi milem leikângah a pial hen a sawnh hen 
khuavâng sinah thu deih ding hen a kal chun kei, LALPA nih a rangah sângnâk 
chu ka pêk lai! 

8Amah chu ka do lai. Theihthiamnâk dingah ka siam awt. Ka mi tla lakah mi ka 

lawnh ving lai le, kei LALPA ka si ti nan theih lai. 

9“Khuavâng chu sângnâk diklo hen perpet hen a um chun, kei LALPA nih ka 

perpet ruangah mi asi. Israel lakah mi ka lawnh awt. 

10A khuavâng hen a thu deihtu hen bang cho hen rêp an tawng lai. 

11Hi hi Israel mi tla nih an ka kaltâk mi leh an sualnâk nih a nawmh na mi lakah 

anmah kilkâwinâk ding hen ka ti awt mi asi. Annih chu ka mi tla si hen, kei chu 
an Pathian ka si lai,” a ti. LALPA Zahkâi nih a sim asi. 

Noa, Danel Leh Job 

12LALPA nih ka sinah thu a sim. 

13“Thikho mi minung, ram nih sualnâk a ti hen ka lakah zumh a kâi lo chun ka 

kut ka zangh lai le, tî-râwl suaknâk ka râwk awt. Pâm ka tlungtir lai le, minung 
leh ran bang cho hen thah an si lai. 

14Chubang mi pathum Noa, Danel leh Job chu chunah um na khawmsele an 

ṭhatnâk ruangah an nungnâk cho hum asi lai,” a ti. LALPA Zahkâi nih a sim asi. 

15“Chu hâwi asi lo khawmah minung thah ding hen ramsa fial hen mi velvâ um 

kholo rê ding hen ram lakah ṭihnungkâi ka siam kho, 

16chunah chubang mi pathum tla chu um na khawmsele kei LALPA Zahkâi 

Pathian nung ka si sung chun anmah fa men an hum kho lai lo. Anmah nungnâk 
cho an hum lai le, ram chu a karo hen a um lai. 

17“Chu hâwi asi lo khawmah chu ram ah chun râltuknâk ka tlungtir hen riamnâm 

hen minung leh ramsa veihnâk bang cho hen ka tlungtir kho, 

18chunah chu bang mi pathum tla chu um na khawmsele kei LALPA Zahkâi 

Pathian nung ka si sung chun anmah nungnâk cho lo chu an fa le tla khawm an 
hum kho ding asi lo. 

19“Chu ram ah râi ka tlungtir hen ka thinthawknâk hen mi tamtak nungnâk lâk 

hen mi zapi leh ramsa tla ka thah na chun, 

20Noa, Danel leh Job chunah um na khawmsele kei LALPA Zahkâi Pathian 

nung ka si sung chun anmah fa tla men an hum kho na lai lo. An ṭhatnâk nih 
anmah nungnâk cho a hum lai,” a ti. 

21Hi hi LALPA Zahkâi nih a sim mi chu asi: “Jerusalem tlûnah rêpnâk ṭha lo 

chem pali, râltuknâk, pâmnâk, ramsa tla leh râi, ran leh minung bang cho veihtu 
ka tlungtir awt. 

22Âutal a thibang nih a fa tla a hum hen na sinah an hawng tikah zauh na. An 

sual zia tla zauh le, Jerusalem tlûnah rêpnâk ka tlungtir mi chu a dik ti theih 
rawh; 

23churawhchun thil zeizawng ka ti mi chu a san ṭha tak a um ti na theih lai,” a ti. 

LALPA Zahkâi nih a sim asi. 

Ezekiel 15 

Grep Zûn Tahṭhimh Thu 

1LALPA nih ka sinah thu a sim. 

2“Thikho mi minung, zeitin grep zûn chu thing hen tahṭhimh asi zia? Grep zûn 

ṭeng hen tumun thing tla tahṭhimh chu zei a ṭhatvaknâk a um? 

3Zei thil tal siam ding hen na mang kho ma? Thil bahnâk chu hen na siam kho 

ma? 

4Mei lakah tih ding cho ah a ṭha. Khatlei khatlei dawng mei nih a khangh chun 

a lâi chu a ût le, chu hen zei thil tal na siam kho ma? 

5A kâng lân khawmah mangtlâk asi lo. Tuah mei nih a khangh hen a ût nûn 

châng chun mangtlâk asi lo khun,” a ti. 

6Tuah hi hi LALPA Zahkâi thusim asi, “Tumun ah mi grep zûn lâk hen an duah 

mi hâwi hen, Jerusalem ah um mi tla chu ka lâk na lai le, ka rêp na awt. 

7Mei lakah mi veikhat chu an âwl le, sikhawmsele tuah mi mei nih a khangh na 

lai. Ka rêp na tikah LALPA ka si zia nan theih lai. 

8Ka lakah zumh an kâi lo le, churuangah ram chu a karo hen ka siam awt,” a ti. 

LALPA Zahkâi nih a sim asi. 

Ezekiel 16 

Jerusalem Zumh A Kâi Lo Mi 

1LALPA nih ka sinah thu a sim nawlh. 

2“Thikho mi minung, Jerusalem ah thil fihnungkâi ti hen a um mi theihtir rawh. 

3LALPA Zahkâi thusim chu Jerusalem simh rawh. “Kanaan ram ah suak mi na 

si, na pa chu Amor mi asi, na nu chu Hit mi asi. 

4Na suak liauah na lâirî ât asi lo, ṭâwl na si lo, chitê khawm an buaih lo, puan 

hen khawm âukhawm nih a nan tuam lo. 

5Hi bang hâwi a nan ti piak ding hen âukhawm nih an lungkham lo. Na suak 

liauah âukhawm nih a nan dâwt lo. Phâisen ah a nan lawnh thlap. 

6“Churawhchun ka nan pal le na thisen ah na kual ko mi ka nan muh. Thî nih 

an tuam pang, sikhawmsele ka nan thihtir lo. 

7Thil keuh no lap mi hâwi hen kan ṭhangtir. Na hawng ṭhang le, na hawng sâng 

le, nungâk na hawng si. Na nûk a bawm le, na sam tla a sâu le, sikhawmsele 
takkaro hen na um. 

8“Na kiangah ka nan pal nawlh liauah, duh ding hen na za rawh mi ka nan muh. 

Na zo langhnâk chu ka kawrdawh hen ka nan khuh le, a nan dâwt ding hen thu 
ka tiam. Asi, a nan umpi ding hen thudântuk ka siam le, ka tâ na si rawh,” a ti. 
Hi hi LALPA Zahkâi thusim asi. 

9“Churawhchun tî ka lâk le, na tak ah mi thisen chu ka ṭâwl ver. Na vûn lakah 

oliv sariak ka nan chulh. 

10Kawrfual dawh tak hen ka nan thuamh le, savun pheikawk ṭha chem mi ka 

nan pêk le, lû khuhnâk puannêm leh mâimaw kawrfual ka nan pêk. 

11Lungmantam zaksiar leh ṭhi hen ka nan thuamh. 

12Nâr thlaih leh nabeh leh khuh ding lallukhuh dawh tak ka nan pêk. 

13Ngûn leh tangkasa hen mi thuam na nei, thuamh mi puannêm leh mâimaw 

puan na aih kumza. Sangvut ṭha chem siam mi sang na ei le, oliv sariak leh 
khuaitizû khawm ei ding na nei. Na dawhnâk chu mit a ser le, lalnu na hawng 
si rawh. 

14Duhkâi tak hen keimah nih ka nan siam mi na si ruangah na dawhnâk 

rangtling chu phun kip lakah a thang,” a ti. Hi hi LALPA Zahkâi nih a sim mi asi. 

15“Sikhawmsele, na dawhnâk leh na min thangnâk chu mikip hen duhnâk ah na 

mang vima. 

16Na nipuan zeimaw mi tla chu na pathian sawnhnâk mun thuamhnâk ah na 

mang le, mikip sinah nunau â zuar mi hâwi hen na pêk. 

17Ngûn leh tangka leh lungmantam ka nan pêk mi chu na lâk le mipa lem ah na 

siam le, chu tla lakah chun ṭângdang na ka pawmtâk. 

18Thuamh mi nipuan ka nan pêk mi chu na lâk le mi lem tla na aihtir le, oliv 

sariak leh rimthâw ka nan pêk mi khawm milem tla sinah na ap. 

19Buh leh sang ṭha chem mi, oliv sariak leh khuaitizû ka nan pêk le, 

sikhawmsele milem lakah dâwt lawh ding hen bâwlnâk ah na ap,” a ti. Hi hi 
LALPA Zahkâi nih a sim mi asi. 

20“Churawhchun fapa leh fanu na ka ring piak mi khawm bâwlnâk ah milem 

sinah na ap na. 

21Ka lakah chu tluk zumh na kâi lo rawh mi chu ka fa tla milem sinah bâwlnâk 

ah pêk lo khawm le a tâwk lo rawh ma? 

22Nunau â zuar mi umdân fihnungkâi tak hâwi hen na um kar zawngah na 

ngâksia liauah na thisen ah takkaro hen na kual liau tla veikhat khawm na theih 
dah lo. 

Jerusalem Umdân Chu Nunau 
Â Zuar Mi Hâwi Asi 

23LALPA Zahkâi nih, “Nang chu na vânduai! Na vân a duai rawh! Thilsual na ti 

le, 

24lam vâu kipah milem sawnhnâk mun na tuah le, nunau â zuar mi zia na 

châwng. 

25Na dawhnâk chu nêngthû lakah na nûk. A hawng mi tla sin kipah na pêk le, 

nisiar hen â zuar mi nunau ngâk hen na zual kâi. 

26Na duh mi na inpa Aigupta mi tla chu na sinah ihkhun ah na ittir, na zuar mi 

hen ka thin na thawktir. 

27“Tuah nangmah rêp ding hen leh na tingvo ka malsâwmnâk an lâk piak ving 

ding hen ka kut ka lirh rawh. Philistia mi a nan huatu leh na hurnâk fihtu sinah 
ka nan pêk rawh. 

28“Midang tla lakah na chim lo rih ruangah Asiria mi tla na ṭhâwl na. An lakah â 

zuar mi na si, sikhawmsele, nangmah lakah an chim lo nget rih. 

29Babulon mi tla sawlehtu phun lak khawmah na zuar ber, sikhawmsele nang 

lakah an lungâwi tâwk lo,” a ti. 

30Hi hi LALPA Zahkâi nih a sim mi chu asi: “Ningzak theih lo nunau hâwi hen hi 

bang zawzawng hi na ti. 

31Zâwllâi kipah milem sawnhnâk na tuah le, nunau â zuar mi zia na châwng. 

Sikhawmsele nunau â zuar mi rarâu hâwi hen tangka duh ruangah mi khawm 
na si lêm lo. 

32Nunau, a pasal duh ngâk hen khual tla lakah ṭângdang pawmtâk duh dauh mi 

hâwi na si. 

33Nunau â zuar mi lam chu a man an pêk le, sikhawmsele nang lam chu a nan 

duhtu sin zawngah lâwmman na pêk le, mun kipah mi hawng hen a nan ihpi 
ding hen a man a thup hen na pêk na. 

34Nang chu nunau â zuar mi zât dang tak na si. Pumkhat si ding hen âukhawm 

nih a nan sâwm êu lo. A man khawm na tawng lo; nangmah lam nih na pêk na! 
Asi, nang chu zât dang tak na si,” a ti. 

Jerusalem Tlûnah Pathian Lâirêlnâk 

35Churawhchun tuah, Jerusalem mi hur nu! LALPA thusim ngâi rawh. 

36Hi hi LALPA Zahkâi nih a sim mi chu asi: “Na nipuan tla chu na lît le, nunau â 

zuar mi hâwi hen a nan duhtu tla leh milem fihnungkâi zawzawng sinah na pêk 
le, milem tla sinah na fa tla bâwlnâk ah na thah na. 

37Hi ruang hin a lânah a nan duhtu tla zawzawng na duh mi leh na hua mi tla 

munkhat hen ka hawng tir na awt. Na kiangah hêl dak hen ka hawngpi na lai le, 
churawhchun na nipuan ka lît lai le, takkaro hen na um mi ka zauhtir na awt. 

38Ṭângdang pawmtâk hen mi na thah ruangah kan mawhtir awt, ka 

thinthawknâk leh ka thinrunhnâk hen thihnâk hen ka nan rêp awt. 

39An thu thu um ding hen ka nan siam lai le, na zuarnâk leh milem na sawnhnâk 

tla chu an siat hep lai. Na nipuan tla leh lungmantam an lâk hep lai le, takkaro 
hen a nan siah lai. 

40“Mi zapi tla chu lung hen a nan seh ding hen an fawrh na lai le, annih nih an 

nâmsâu hen a nan chan dip lai. 

41Na in tla chu an duah lai le, rêp hen na um mi chu nunau rual nih a nan muh 

lai. A zuar mi nunau na sinâk kan bângtir lai le, na duh na mi tla sinah thilpêk 
khawm ka nan bângtir lai rawh. 

42Churawhchun ka thinthawknâk chu â lîm lai le, ka dâisip lai rawh. Ka 

thinthawk hen thîknâk ka nei lai lo rawh. 

43Na ngâksia liauah ka nan zulh mi tla na philh le, thil na ti mi zawzawng tla hen 

ka thin na thawktir. Chubang na ti mi zawzawng man tla ka nan pêk mi asi. 
Zeirangah na hurnâk thil chu thil fihnungkâi dang na ti mi zawzawng lakah na 
sap?” a ti. Chu chu LALPA Zahkâi nih a sim asi. 

Nu Hâwi Hen, Fanu Hâwi Hen 

44LALPA nih, “Jerusalem, nang lakah chun, mi nih hi thufing hi an mang lai: ‘Nu 

hâwi hen, fanu hâwi hen,’ ti hi. 

45Nang chu na nu fanu tak na si. A pasal leh a fa tla a hua na. Na unaunu tla, 

an pasal leh an fa tla huatu hâwi na si. Nang leh na unaunu khuapi tla nih chun, 
Hit mi nu leh Amor pa nan nei. 

46Na unu chu Samari, a khua tla hen marlei ah um mi asi. Na naunu chu Sodom, 

a khua tla hen simlei kângah um mi asi. 

47An umdân zûl hen thil fihnungkâi an ti mi châwng chu na duh zia asi mu? Silo, 

sâwtlotê ah thil zeizawng na ti mi lakah na umdân chu anmah umdân ngâk hen 
a ṭha lo dauh. 

48LALPA Zahkâi nih, “Kei Pathian nung ka si kar vial chu, nang leh na khua mi 

tla nih nan ti mi sual hi na unaunu Sodom leh a khua mi tla nih an ti dah lo. 

49Ei ding tamtak nei hen thlangam tak hen dâi riang an um ruangah amah leh 

a fanu tla chu anna zûm phah, sikhawmsele mipâm tla an zauhkhenh lo hen 
thawsuak hen an siam na lo. 

50Nan theih na rawh hâwi hen, anna zûm le thu an ngâi lo le, ka huat kâng thil 

an ti ruangah anmah tla ka veih na. 

51“Samaria sualnâk chu nan sualnâk a khing khawm a tling lo. A ti tâwn mi ngâk 

hen nannih nih thil fihnungkâi nan ti mi a tam dauh. Na siatnâk chu tahkhiat hen 
na unaunu tla chu sual neilo mi hâwi an si. 

52Tuah nang chu ningzak kumza ding mi na si rawh. Na kiangah mi na unaunu 

tla an sual lo zia zauh hen nang sualnâk chu a ṭha lo khun. Tuah na unaunu tla 
chu thiang hen na langhtir na ruangah na mâiliap hen na ningzaknâk phurh 
rawh,” a ti. 

Sodom Leh Samaria Dirh 
Nawlh Hen A Um Lai 

53LALPA nih Jerusalem sinah, “Sodom leh a khua tênâu tla leh Samaria leh a 

khua tênâu tla chu sul-le-lam tluang tak hen ka siam nawlh lai. Asi nang khawm 
sul-le-lam tluang hen ka nan siam lai. 

54Nangmah chu na ningzak lai le, na ningzaknâk nih na unaunu tla thang a 

ṭhattir lai. 

55Sul-le-lam tluang tak hen an um nawlh lai le, nang leh na khua tla khawm dirh 

nawlh an si bâk lai. 

56Na zûm liau ni tla ah leh na thilsual ti a langh lânah Sodom khua chu na siarlo 

thlo silo ma? 

57Tuah nang chu amah hâwi hen Edom mi, Philistia mi leh na kiangkam ah 

midang a nan huatu tla lakah tluktlak ding hen na um rawh. 

58Na kangal thusim leh thil fihnungkâi na ti mi ruangah na tuar ding asi,” a ti. 

LALPA Zahkâi nih a sim asi. 

Um Kumza Mi Thudântuk 

59LALPA Zahkâi nih, “Na thutiam na zulh lo ruangah leh thudântuk na buar 

ruangah nangmah dêng hen ka nan ti awt. 

60Sikhawmsele, na ngâksia liauah na sinah thudântuk ka siam mi chu ka 

theihkumza lai le, thudântuk um kumza rawh ding mi na sinah ka siam awt. 

61Chu lakah thil na ti mi leh ningzakkâi tak hen na um mi chu na unu leh na 

naunu na tawng nawlh na tik chun an theihkumza lai. Na fanu hâwi hen ka umtir 
na lai le, chu hâwi sikhawmsele hi hi na lakah thudântuk mi lam chu asi lo. 

62Na sinah thudân ka tuk mi chu ka tharh nawlh lai le, LALPA ka si mi na theih 

lai rawh. 

63Thilsual na ti mi zawzawng ka nan ngaihdam lai le, sikhawmsele nang khawm 

nih na theihkumza na lai le, na ningzak tuk ruangah hawlh khawm na hawlh lai 
lo,” a ti. LALPA Zahkâi nih a sim asi. 

Ezekiel 17 

Mû Tla Leh Grep 
Zûn Tahṭhimhnâk 

1LALPA nih ka sinah thu a sim. 

2Thikho mi minung, Israel mi tla chu tahṭhimhnâk thu, 

3kei LALPA Zahkâi nih ka simh na mi thu hi theih ding hen simh na: Mupi lian 

tak mul dawh tak a thlâ pharh dûr mi a um. Lebanon tlâng sâng tak leiah a 
zuang le, sidar thing zîk a khiak le, 

4thil zuarnâk ram leiah a kalpi le, sawlehtu khuapi ah a siah. 

5Churawhchun Israel ram ah mi thing keuh chu a lâk le, phâisen tual ṭhatnâk ah 

tî nih a ṭhangtirnâk mun ah a phun. 

6Chu thing keuh chu a chawrh le, niam tek hen a um le, grep zûn zâm mi a 

hawng si. A ṭeng tla chu tlûnlei kângah mupi umnâk leiah a ṭhang le, a ram thûk 
tak a thlâk. A zûn chu a nah leh a ṭeng nih khuh dup hen a um. 

7“Mupi dang thlâ lian tak leh mul sah tung mi a um. Chu leikângah chun grep 

ram chu a va lâwn le, a nah tla khawm chu leiah anna hawi, a khonâk dûm mi 
ngâk hen tî tam dauh pêk ding a lungum ruangah. 

8Sikhawmsele grep zûn chu tual ṭhatnâk mun, tî umnâk phâisen ah a nah tla 

chawrh hen a rah tla suah hen zûn lian tak si ding hen phun asi ving rawh. 

9“Churuangah kei LALPA Zahkâi nih ka deih le: Hi grep zûn hi a nung hen a 

ṭhang lai ma? Mupi a masa mi nih a zûn leh a ram phâwi hen a ṭeng tla khiak 
hen a uaitir awt lo ma? Phâwi zek ding hen tha chak tak leh phun chak tak a 
herh lêm lo. 

10Asi, phun asi rawh le, sikhawmsele a nung hen a ṭhang lai ma? Saklei thli nih 

a sêm tikah a uai awt lo ma? A khonâk mun ah mi chu a uai awt lo ma?” ka ti. 

Tahṭhimh Thu Chu Simhfiang Asi 

11LALPA nih ka sinah a sim le, 

12“Mi hel tla chu hi tahṭhimhnâk thu umdân hi an theihfiang mi asi chun deih na. 

Babulon lalchem Jerusalem ah a hawng le, lalchem leh a rianṭuantu tla chu 
Babulon leiah a kîrpi na mi simh na. 

13Lal dâwngsung lakah mi pakhat chu thutiamnâk a neipi le, zumhkâi tak a um 

ding hen thu a tiamhtir. 

14Tâng vêngtu rangah mi pawiherh tla chu a lâk na le, an thutiam chu buar hen 

an hel lonâk ding hen phun vêngtu ah a siah na. 

15Sikhawmsele, Juda lalchem chu a hel le, amah ṭangpitu Aigupta sinah chun 

rang tamtak leh kawrsen tamtak a deih ding hen a fial. Chu chu a tawng lai ma? 
Chu nih chun ruang a suah kho lai ma? thutiam chu a râwk kho lai lo le, rêp lo 
hen a um kho lai lo! 

16LALPA Zahkâi nih, “Kei, Pathian nung ka si kar vial chu, lal ah siamtu Babulon 

lalchem sinah thu a tiam mi leh a siat tleih a buar ruangah hi lalchem hi Babulon 
ram ah a thi lai. 

17Babulon mi tla nih mi tamtak thahnâk ding hen mual pâwng an siam le, tual 

khur an chawh mi chu Aigupta lalchem kawrsen thilti kho tak khawm nih do hen 
an ṭangpi kho ding asi lo. 

18A thutiam leh siat tleih a buar rawh. Hi bang thil zawzawng hi a ti rawh le, tu 

chun a suak lai lo rawh,” a ti. 

19LALPA Zahkâi nih, “Kei Pathian nung ka si kar vial chu ka min hen zûl ding 

hen thu a tiam mi a buar ruangah ka rêp awt. 

20Sa kahtu lên ka zâr lai le, chu hen ka tleih awt. Ka lakah zumh a kâi lo ruangah 

Babulon leiah ka put lai le, chunah ka rêp awt. 

21A kawrsen ṭha chem chu râltuknâk ah an thi lai le, a thibang tla chu munkip 

ah anna rek lai. Churawhchun kei LALPA nih ka sim mi asi ti na theih lai,” a ti. 

Pathian Thutiam Lungumkâi 

22Hi hi LALPA Zahkâi nih a sim mi asi: “Sidar thing sâng tak zîk ka ṭei lai le, 

chawrhno ka khiak lai. Tlâng sâng tak tlûnah ka phun lai le, Israel tlâng sâng 
chem tlûnah 

23a ṭeng tla a ṭhang lai le, a chî tla a suah lai le, sidar thing lian tak a hawng si 

lai. Va chikip chunah chun an um lai le, a dâidul ah riaknâk an tawng lai. 

24Chu ram ah thing zawzawng nih kei LALPA ka si ti an theih lai. Thing sâng tla 

ka hâu le, thing niam tla sâng tak hen ka ṭhangtir. Thing ring tla ka uaitir le, thing 
châr tla ka ringtir. Kei LALPA nih ka sim asi. Ti ding hen ka sim rawh mi chu ka 
ti awt,” a ti. 

Ezekiel 18 

1LALPA nih ka sinah thu a sim le, 

2“Israel ram ah hi thufing an sim lemang mi hi zei tinâk me si? ‘Nu leh pa nih 

grep thur an ei le, sikhawmsele fa tla nih a thur mi an theih,’ ti hi. 

3LALPA Zahkâi nih chun, “Kei Pathian nung ka si sung chun hi thufing hi Israel 

ram ah nan sim lai lo rawh. 

4Mikip nungnâk chu ka tâ asi le, nu leh pa leh fa tla nungnâk khawm keimah kut 

ah a um. Thilsual titu chu a thi lai. 

5“Hawlhnâk ah, mi ṭha tatak, mirep leh zumhkâi khawm a um kho. 

6Israel tla milem khawm sawnh lo hen mi thenhlimh thlân ah khap mi bâwlnâk 

ap mi khawm a ei lo. Midang nupi khawm a lêm lo, nunau râitâ neih liau khawm 
a pung lo. 

7Âukhawm a perpet hen a râwk na lo. Him ziar hen amah rangah thil lanhtu chu 

a pêk nawlh le; mi sungvâng rangah buh a pêk le, takkaro hen um mi rangah 
nipuan a pêk na. 

8A pung ding duh hen tangka a lângtir lo. Sualnâk ti a duh lo le, thunawk 

khawmah zumhkâi tak hen thu thlûknâk a siam. 

9Chu hâwi minung nih chun ka thupêk tla a zûl hen ka dân tla thiamthih tak hen 

a kil. Mirep asi ruangah a nung lai,” LALPA Zahkâi nih a ti. 

10“Churawhchun chu minung nih chun fapa, râwktu leh thahtu, a pa nih a ti dah 

lo mi thil titu a nei kho. 

11Mi thenhlimh thlân ah bâwlnâk ap khap mi tla ei hen midang nupi tla a lêm. 

12Mipâm tla perpet hen, rawk hen, lângtirtu nih a lângtir mi chu a kil ving. Lunglo 

mi mi thenhlimh thlân ah a va kal le, milem fihnungkâi sawnh hen 

13a pung ding duh hen tangka tla a lângtir. Chu minung chu a nung lai ma? 

Nung lo e, a nung rîlmâl lai lo. Hi bang thil ṭihnungkâi zawzawng a ti ruangah a 
thi lai. A thihnâk chu amah mawh asi lai. 

14“Tuah hawlhnâkah, chu minung nih chun fapa a nei. A pa thilsual ti zawzawng 

a muh le, sikhawmsele a châwng loh. 

15Israel milem khawm a sawnh lo mi thenhlimh thlân ah bâwlnâk ap khap mi 

khawm a ei lo. 

16Âukhawm a nehsawh hen a rawk na lo. Pûktirtu nih a pûktir mi khawm amah 

tê hen a rulh nawlh. Mi sungvâng rangah ei ding a pêk na le, takkaro um mi 
rangah nipuan a pêk na. 

17Sual thilti a duh lo le, a pung ding duh hen tangka a lângtir na lo. Ka dân tla a 

zûl le, ka thupêk tla a pawm. A pa sual ruangah chu minung chu a thi lai lo le, 
sikhawmsele a nung ngelchel lai. 

18A pa nih mi a perpet hen râwk na hen mikip sinah thilsual a ti kumza. 

Churuangah amah ngelchel nih thilsual a ti mi ruangah a thi. 

19“Sikhawmsele nangnih: Zeirangah a pa sual ruangah a fa nih a tuar lo zia na 

ti dahmawh? A sângnâk lam chu chu fapa nih thil dik leh ṭha a ti ruangah asi. 
Ka dân tla a pawm le, thiamthih tak hen a zûl le, churuangah a nung ngelchel 
lai. 

20Thilsual titu chu a thi ding asi. A pa sual ruangah a fa nih a tuar ding asi lo, a 

fapa sual ruangah a pa khawm nih a tuar ding asi lo. Mi ṭha nih thil ṭha ti 
lâwmman a tawng lai le, misual nih a thilsual ti mi ruangah a tuar lai. 

21“Misual nih a thilsual ti a bâng hen, ka dân a zûl hen thil ṭha a ti chun a thi lai 

lo le; a nung ngelchel lai. 

22Thil dik a ti ruangah a sualnâk zawzawng tla ngaihdam si hen a nung lai. 

23Misual a thi mi muh hen a lâwm ding hen ma nan ka ruat?” LALPA Zahkâi nih 

a ti. Ka lâwm rîlmâl lo, rim hen a nung mi muh ka duh dauh. 

24“Sikhawmsele, mirep nih thil ṭha ti a bâng hen, thilsual ti a dawmh sele, misual 

nih an ti mi thil fihnungkâi ti sele, a nung lai ma? Nung lai lo! A thil ṭha ti tla 
zeikhawm theih piak asi lai lo. Zumh a kâilonâk leh a sualnâk ruangah a thi lai. 

25“Sikhawmsele, nannih nih, ‘LALPA thilti a dik lo,’ nan ti. Nannih Israel mi tla 

ka thu ngâi u. Kei nih thil ka ti mi chu diklo hen nan ruat mu? A diklo mi chu 
nanmah umdân kha asi. 

26Mirep nih thil ṭha ti a mâk hen thilsual a ti hen a thi mi asi chun a thilsual ti 

ruangah a thi mi asi. 

27Misual nih a thilsual ti a bâng hen thil dik leh thil ṭha a ti chun a nungnâk a 

hum mi asi. 

28A theihthiam ruangah thilsual a ti mi chu a bâng le, churuangah a thi lai lo le, 

a nung lai. 

29Nannih Israel mi tla nih, ‘LALPA thilti a dik lo,’ nan ti. Ka umdân hi diklo hen 

nan ruat mu? Nanmah umdân asi, a dik lo mi chu. 

30“Tuah, kei LALPA Zahkâi nih Israel mi tla mikip nan thilti zia zia hen nan lâi 

kan rêl piak chiau na awt ti kan simh na. Thilsual nan tinâk ah mi kîr u, nan 
thilsual ti nih an veih lah na seh. 

31Thilsual nan ti mi zawzawng lêt hep ule, dawnnâk leh thinlung thar a neih u. 

Israel mi tla, zeirangah thi ding nan duh êu? 

32Pakhat khawm thi ding hen kan siang na lo,” LALPA Zahkâi nih a ti, “Nan 

sualnâk hertâk ule, nung u,” a ti. 

Ezekiel 19 

Ngaihsiatnâk La 

1Pathian nih Israel lal panih tla rangah hi ngaihsiatnâk la hi sak ding hen hawng 

ka simh: 

2Na nu chu chakeibaknei nunau asi! Chakeibaknei mipa râng tak nâwngah a fa 

tla a châwm. 

3A fa chu a châwm le, seh ding dân a sîntir le; minung eitu ah â chang. 

4Phun tla nih a thâwng an theih le, khur sungah mi an tângtir. Siau hen Aigupta 

leiah an nûk ving. 

5A nu nih a lungdawng ver lân lo a ngâk ko. Churawhchun a fa dang a châwm 

nawlh le, chakeibaknei râng tak a hawng si fâwn. 

6A ṭhang a zawh rawh chun, chakeibaknei dang tla hen anna sawk. Seh ding â 

sîn bâk le, minung eitu ah a hawng si. 

7Kulh tla a siat le, khuapi tla a râwk. A hûk kipah ram lakah mi an lâu. 

8Amah do ding hen phun tla anna pûm le; munkip thawk hen mi tla an hawng. 

An mi thahnâk lên tla an zâr le, chu hen chun an tleih rawh. 

9Bâwm sungah an siah le, Babulon lalchem sinah an kalpi. Chunah chun Israel 

tlâng ah a hûk hâu theihlo rawh ding hen an vêng ret. 

10Na nu chu tiva kapah grep zûn phun mi hâwi asi. Tî a tam tâwk ruangah grep 

zûn chu a nah leh a rah nih a khuh zat. 

11A ṭeng tla chu a khauh le, lal ṭhianṭhunh si ding hen a ṭhang. Vândâwm tleng 

khet ding hen grep zûn chu a ṭhang le; a nah tam zia leh a sâng zia chu mikip 
nih an muh. 

12Sikhawmsele, thinthawknâk kut nih a ram hen a phâwi zek le, tual ah a puak 

thlo. Saklei thli nih a rah chu a chârtir fêk. A ṭeng tla a kiak hep le; an châr hiam 
le, an duah hep. 

13Tu chun ramkaro ah tî umlonâk a châr fêknâk ah an phun rawh. 

14Grep zûnpi chu mei nih a khangh le, a ṭeng leh a rah tla a kâng hep. A ṭeng 

chu a khauh lai lo rawh le, lal ṭhianṭhunh khawm asi lai lo rawh. Hi hi 
ngaihsiatnâk la; sak lemang mi chu asi. 

Ezekiel 20 

Pathian Duhzia Leh 
Minung Siarlonâk 

1Kan sal tângnâk chu kum sarih, thla nga ni rânâk asi rawh. Israel mi tla lakah 

ruitu a zeimaw mi tla, Pathian duhzia thu ah thu deih ding hen ka sinah an 
hawng le, ka mâika ah an to. 

2Churawhchun LALPA nih ka sinah thu a sim. 

3“Thikho mi minung, hi bang minung tla hi LALPA Zahkâi nih a sim mi thu simh 

na: Ka duhzia thu deih ding hen nan hawng le, nan duh tak awt ma? Kei Pathian 
nung ka si kar vial chu thil zeikhawm hawng ka deih lah u. Kei, LALPA Zahkâi 
nih ka sim asi. 

4“Thikho mi minung, anmah tla rêp ding hen na tîm ma? Na râlring chun ti ko. 

An pa tla nih thil fihnungkâi an ti mi tla simh nawlh na. 

5Thu ka sim mi simh na. Israel ka thîm liauah thu ka tiamh na. Aigupta ah 

keimah ngelchel an sinah ka langh le, kei, LALPA nan Pathian ka si ti hen ka 
simh na. 

6Churawhchun Aigupta ram ah mi suah na hen neihnâk ram leh ram ningno, 

ram zawzawng ah ram ṭha chem anmah rangah ka thîm piak na mi leiah kalpi 
na ding hen thu ka tiamh na. 

7Kei, LALPA an Pathian ka si ruangah an duh tak mi milem fihnungkâi lawnh 

ding leh Aigupta ram ah pathian diklo lakah a nâwmtir lo ding hen ka simh na. 

8Sikhawmsele an ka siarlo le, ngâi ding an duh lo. An milem fihnungkâi khawm 

an lawnh duh lo, Aigupta pathian khawm an nawng lo. Aigupta ah ka 
thinthawknâk fâk tak theihtir na ding hen ka tîm rawh. 

9Sikhawmsele, chu hâwi hen ka ti lo, Israel zapi minung tla mâika ah Aigupta 

ram ah mi suakpi na ding hen thu ka sim rawh ruangah ka min a sia lai ti ka 
ruat. 

10“Churawhchun Aigupta ram ah mi chu ka suakpi na le ramkaro ah ka kalpi na. 

11Ka thupêk tla ka pêk na le, ka dân tla ka sîntir na, a zûltu tla rangah nungnâk 

ding hen. 

12Anmah leh keimah karah remnâk singsiahnâk Dinhni ulh ding hen kei, LALPA 

nih thenhlimh tak hen ka siam ti theihtir na ding hen. 

13Sikhawmsele ramkaro ah an ka siarlo. A zûltu âuzawng rangah nungnâk ding 

mi dân leh thupêk tla chu an buar le an duh lo. Dinhni tla an nawmh dep. 
Ramkaro ah anmah tla chu ka thinthawknâk fâk tak theihtir leh veih dep na ding 
hen ka tîm rawh. 

14Sikhawmsele Aigupta ram ah mi Israel tla ka suakpi na mi muhtu phun tla 

lakah ka thang a duai lai ka ti ruangah ka ti ding mi ka lêt. 

15Churawhchun, anmah rangah ka pêk na mi neihnâk leh ram ṭha, ram 

zawzawng ah ram ṭha chem leiah kalpi na lo ding hen ramkaro ah thu ka tiam. 

16Thu ka tiamh na mi a san chu ka thupêk tla an duh lo le, ka dân tla an buar 

hen Dinhni tla an nawmh le, an milem tla sawnh ding an tum ruangah asi. 

17“Sikhawmsele an lakah khua ka ruat. Ramkaro ah thah na lo ding hen thu ka 

thlûk. 

18Chu ngâk hen anmah lakah seino tla rangah nun ka simh dauh na: An thlâk 

natu tla nih dân an siam mi zûl lah u; an dân zûl hen an milem lakah a nâwmtir 
lah u. 

19Kei, LALPA, nan Pathian ka si. Ka dân tla leh ka thupêk tla zûl u. 

20Dinhni tla thenhlimh tak hen ulh ule, thudântuk kan siam mi singsiahnâk leh 

kei, LALPA nan Pathian ka si theihnâk asi lai. 

21“Sikhawmsele, chu thlâk tla khawm nih an ka siarlo. Ka dân tla an buar le, ka 

thupêk âuzawng a zûltu rangah nungnâk ding mi chu an zûl duh lo. Dinhni tla 
an nawmh. Anmah tla ramkaro ah thah hep na ding hen ka thinthawknâk fâk 
tak theihtir na ding ka tum. 

22Sikhawmsele, ka ti lo, Israel tla Aigupta ram thawk hen ka suakpi na mi muhtu 

phun tla lakah ka min a sia awt ruangah. 

23Churawhchun ramkaro ah thutiamnâk dang ka siam. Laikulh pumpi ah 

rekrâwitir na ding hen thu ka tiamh. 

24Hi ka tinâk san chu, ka thupêk tla an duh lo le, ka dân tla an buar, Dinhni tla 

an nawmh le, an thlâktu tla nih a rian an ṭuan mi milem tla an sawnh ruangah 
asi. 

25“Churawhchun, dân ṭha lo leh nungnâk tlungtir lo ding mi thupêk tla ka pêk 

na. 

26An thil ap lakah anmah ka nawmhtir na le, an fapa tîr tla bâwlnâk ah ka mangtir 

na. Chu chu anmah rêpnâk leh LALPA ka si ti theihtirnâk ding asi. 

27“Churuangah thikho mi minung, kei, LALPA Zahkâi nih ka sim mi thu hi tuah 

Israel tla simh na. Hi hi an pa tla nih zumh an kâi lonâk hen an hawng ka 
siarlonâk kâng dang chu asi. 

28Pêk ding hen ka tiamh na mi ram ah ka kalpi na. Tlâng sâng tla leh thing ring 

tla an muh rawh chun chu lakah bâwlnâk an ap. Bâwlnâk an duah mi leh uain 
an ap mi hen ka thin an ka thawktir. 

29Kei nih an sinah: Mun sâng nan va kalnâk hi zei me si? ti hen ka deih na. 

Zeiliau zawngah ‘Mun Sâng’ nan ti kumza mi chu. 

30Tuah Israel mi tla chu, kei LALPA Zahkâi nih ka sim mi hi simh na: Nan pa tla 

nih thilsual an ti mi hâwi chu ti hen zeirangah an milem tla chu nan zûl awt êu? 

31Tusûn ni tiang khawmah chu hâwi thilpêk tla chu nan ap hen nan fa tla mei 

lakah bâwlnâk ah mang hen chu milem tla lakah chun nanna nâwmtir. Nannih 
Israel mi tla nih hawng hen ka duhzia nan hawng ka deih nget rih! Kei LALPA 

Zahkâi, Pathian nung ka si sung zawng chu zei thil khawm hawng ka deih lah 
u. 

32Phundang tla hâwi hen leh ram dang ah um mi tla hâwi hen nan thinlung ah 

thing leh lung tla sawnh ding nan tum. Sikhawmsele chu chu asi dah lai lo. 

Pathian Nih A Rêp Le 
A Ngaihdam 

33“Kei, LALPA Zahkâi ka si kar vial chu, ka thinthawknâk leh ka kut chak leh ka 

thiltikhonâk hen nan tlûnah lâi ka rêl awt. 

34Ka nan rekrâwitir na nâk ram kip thawk hen ka nan pumh na tikah ka 

thiltikhonâk leh ka thinthawknâk ka nan zauhtir na lai. 

35‘Ramkaro ah phun um tla sinah ka nan kalpi na lai le, chunah chun nan mâi 

mûi dep hen ka nan mawhtir na lai. 

36Sinai Ramkaro ah nan pa tla ka mawhtir na mi hâwi hen tuah nannih khawm 

kan mawhtir na awt,” LALPA Zahkâi nih a ti. 

37“Ka thu thu hen kan siam na lai le, ka thudântuk ka nan zûltir na awt. 

38Nan lakah mi hel mang leh misual zawzawng chu ka lâk peng na awt. Tuah 

an umnâk ram ah mi ka lâk na lai le, sikhawmsele Israel ram leiah lam chun ka 
kîrtir na awt lo. Chu tikah kei, LALPA ka si ti nan theih lai,” a ti. 

39LALPA Zahkâi nih, “Israel mi zawzawng tla, tuah a lâwm u! Nan milem rian 

kha ṭuan vima ko u! Sikhawmsele ka nan simh na, hi nûn chun nan milem lakah 
thil nan ap mi nih ka min thenhlimh nan zah lonâk chu an bângtir na lai le, ka 
thu nan ngâi lai rawh. 

40Chu ram ah mi ka tlâng thenhlimh ah, Israel tlâng sâng ah, nannih Israel mi 

zawzawng nih nan hawng ka sawnh lai rawh. Nan lakah ka lâwm lai le, bâwlnâk 
tla, nan thil ap ṭha chem tla, nan thilpêk thenhlimh tla, nan ka pêk ding mi lakah 
lungumnâk ka nei lai rawh. 

41Nanna rekrâwinâk ram ah mi ka nan suah na hen munkhat hen ka nan pumh 

na tikah chun, bâwlnâk nan duah mi tla chu ka pawm lai le, phun tla nih mi 
thenhlimh ka si zia an muh lai rawh. 

42Israel ram, a nan thlâktu tla sinah pêk ding hen ka tiamh na mi mun ah ka nan 

kîrpi na tikah chun, kei, LALPA ka si ti nan theih lai. 

43Churawhchun thil ningzakkâi tak nan ti mi tla leh nanmah nanna nawmh mi 

tla nan theihkumza lai rawh. Thilsual zawzawng nan ti mi ruangah mah leh mah 
nanna fih lai. 

44Keimah zah ka kâinâk dingah thil ka ti tik chun, thilsual nan ti mi hâwi hen leh 

nan ṭhatlo zia hâwi hen kan ti na lo ruangah, nannih Israel mi tla nih kei, LALPA 
ka si zia nan theih lai rawh,” a ti. LALPA Zahkâi nih a sim asi. 

Simlei Ah Mi Mei 

45LALPA nih ka sinah thu a sim. 

46“Thikho mi minung, sim leikâng zauhnik. Sim leikâng do hen thu sim le, sim 

leikâng a mi tumun do hen thu simkan rawh. 

47LALPA Zahkâi nih thu a sim mi chu ngâi ding hen simlei mi tumun simh: 

Zauhnik! Mei duah ka dawmh rawh, nan lakah mi thing zawzawng a châr mi leh 
a ring mi a kâng lai. Zeikhawm nih a mih kho lai lo. Simlei thawk hen marlei 
tiang a tlân lai le, mikip nih meialh linh zia an theih lai. 

48An ektê hen kei LALPA nih ka duah mi an muh lai le, âukhawm nih an mih 

kho lai lo,” a ti. 

49Sikhawmsele, kei nih ka êl le, “LALPA Zahkâi, chu chu hawng ka titir lah! Thu 

har tak ka sim mi lakah mikip an chipchiar kumza,” ka ti. 

Ezekiel 21 

LALPA Nâmsâu 

1LALPA nih ka sinah thu a sim. 

2“Thikho mi minung, Jerusalem chu sâwi rawh. Mi zapi tla nih an sawnhnâk 

mun tla sâwi rawh. 

3Israel ram chu kei LALPA nih thu ka sim mi simhkan na: Kei hi nan mêlma ka 

si, ka nâmsâu ka phâwi lai le, mi ṭha leh misual bang cho hen ka nan thah hep 
na awt. 

4Ka nâmsâu chu simlei thawk hen marlei tiang mikip thahnâk ah ka mang awt. 

5Mikip nih kei LALPA nih ka nâmsâu ka phâwi mi leh ka lêt awt lo mi an theih 

lai. 

6“Thikho mi minung, na lung a dawng mi hâwitê hen rûm. Mikip nih a nan 

theihnâk mun ah ngaihsia tak hen rûm rawh. 

7Zeirangah ti ti na rûm ti hen an deih chun, thâwngthâng a hawng tlung mi 

ruangah ti hen simh na. A hawng tlung tikah chun, an thinlung chu lâunâk hen 
a khat lai le, an kut tla khêng hen an thlâi lai le, an râlṭhatnâk khawm a vei lai 
le, an khûp khawm a thir lai. A hun a tlung taktê rawh; hi hi asi rawh,” a ti. LALPA 
Zahkâi nih a sim asi. 

8LALPA nih ka sinah, 

9“Thikho mi minung, thu simkan rawh. Kei LALPA nih thu ka sim mi hi, mi tla 

simh na: Nâmsâu, nâmsâu chu tât hen tlêu vak hen nâwt asi rawh. 

10Thahnâk ah tât siar hen a um le, a tlêu mi chu mîmthlalek hâwi hen a lek. Ka 

mi tla nih rêpnâk leh simhkannâk an siarlo ruangah lâwmnâk ding a um kho lo 
rawh. 

11Nâmsâu chu tlêu kil hen mang sek ding hen timhtuah ding asi. Thahtu kut ah 

tât siar leh tlêu vak hen pêk ding asi. 

12Thikho mi minung, lawksawng hen âu; hi nâmsâu hi ka mi tla leh Israel ruitu 

zawzawng thahnâk ding asi. Ka mi tla zawzawng hen thah hep an si lai. 
Thinlung dawng tak hen na thinmakâ chumh. 

13Ka mi tla chu ka nik na le, an rim duh lo mi asi chun, hi bang thil zawzawng 

tla hi an lakah a tlung lai. 

14“Thikho mi minung, tuah thu simkan rawh. Na zâ bengh le, nâmsâu nih a do 

vima lai. Thahtu nâmsâu, nâmsâu ṭihnungkâi leh thahtu asi. 

15Ka mi tla a lâutir na le, a tlûktir na. An khuapi tla chu ka nâmsâu hen ka thah 

na le, mîmthlalek hâwi hen thah ding sek hen a râlring. 

16Nang, nâmsâu hâr, keh leh vawrh hen tuk! Na hernâk lei zawng tuk. 

17Kei khawm nih ka zâ ka bengh lai le, ka thinthawknâk chu â lîm lai rawh. Kei, 

LALPA nih ka sim asi,” a ti. 

Babulon Lalchem Nâmsâu 

18LALPA nih ka sinah thu a sim. 

19“Thikho mi minung, Babulon lalchem a nâmsâu put hen a hawng nâk ding 

lampi panih singsiah. Ram pakhat thawk hen an hawng suak vevê. Lamṭhuam 
ah singsiahnâk tung phun rawh. 

20Pakhat nih chun lalchem chu Amon khuapi Raba leikâng lampi a zauhtir lai 

le, a dang nih kulhnei khuapi Jerusalem Juda ram leikâng lampi a zauhtir lai. 

21Babulon lalchem chu lamṭhuam ah mi singsiahnâk tung phunnâk ah a dîr. Zei 

lei lampi ah kal ding asi lai aw ti hen a chanhtiang thalzum a lek le; a milem 
sinah thu a deih le; bâwlnâk ran thin a zauhdik. 

22Tuah a kut vawrhlei hen a put mi chanhtiang thalzum nih Jerusalem lei a khît. 

Chu nih chun kal hen kulh râwknâk siam hen, râltuknâk phuang hen kulh kawtkâ 
râwknâk siah hen tual pawng tla siam ding leh khur chawh ding hen a simh. 

23Amah hen remnâk an siam ruangah Jerusalem mi nih chubang hâwi hawng 

um ding an ruat lo thlo. Sikhawmsele an sual ruangah tleih hen an um ding mi 
thu simkannâk leh an sual theihtirnâk asi. 

24Hi hi asi, kei, LALPA Zahkâi nih ka sim mi chu. Nan sual tla chu a lang rawh. 

Mikip nih nan sual zia nan theih rawh. Nan thilti kipah nan sualnâk a lang. Mawh 
hen nan um rawh, nan mêlma sinah ka nan pêk na awt rawh. 

25“Nannih misual, Israel lâirêltu thenhlimh lo tla, nan ni, nan rangah rêpnâk 

madungchem ni chu a hawng tlung rawh. 

26Kei, LALPA Zahkâi nih ka sim asi. Nan lukhuh leh upâwng lît u. Hi hâwi hi 

zeikhawm a um nawlh lai lo rawh. Mipâm tla chu thiltikho si ding hen sangh u. 
Lâirêltu tla chu niamh na u! 

27A râwk rawh, a râwk rawh! Asi khuapi chu ka râwk rawh. Sikhawmsele khuapi 

rêptu dingah ka ruat mi minung a hawng kal lân lo chu hi hâwi hi a um lai lo 
rawh. Chu tik lam chun amah ka pêk lai. 

Nâmsâu Leh Amon Mi Tla 

28“Thikho mi minung, thu simkan rawh. Kei, LALPA Zahkâi nih ka sim mi hi 

Amon mi tla Israel zauhnawmhtu tla sinah sim. Hi hâwi hen simh na: ‘Nâmsâu 
chu veih ding hen tîm chia asi le; Mîmthlalek hâwi a tlêu hen thah ding hen tât 
asi rawh. 

29Muhnâk na muh mi khawm a dik lo, na simkannâk thu khawm âwkrâwl asi. 

Na sual hen na ṭha lo le, na rangah rêpnâk ni, ni dawnghnâk chu a tlung rawh. 
Nâmsâu chu na ngâwng ah a tlâ awt rawh. 

30“Na nâmsâu siah! Na suaknâk ram, siam hen na umnâk mun ah na lâi ka rêl 

awt. 

31Meialh hâwi hen na lakah ka hawng thlah tikah ka thinthawknâk chu na theih 

lai. Mi rualo, râwk thiam mi kutah ka nan pêk lai. 

32Mei nih a nan veih lai. Na thisen chu na umnâk ram ah a luang lai le, âukhawm 

nih an theih lai lo rawh,’” a ti., LALPA nih a sim asi. 

Ezekiel 22 

Jerusalem Buarnâk 

1LALPA nih ka sinah thu a sim. 

2“Thikho mi minung, mi thahtu hen a khat mi khuapi lâirêl ding hen na râlring 

ma? Thil fihnungkâi a ti mi zawzawng thianh ver. 

3Kei, LALPA Zahkâi nih ka sim mi chu khuapi rangah simh: Na mi tla tamtak na 

thah na hen milem tla sawnh hen na nâwmtir ruangah na tik a tlung rawh. 

4Mi na thah na mi leh milem na siam mi hen na nâwmtir le, na ni a tlung rawh, 

na tik a tlung rawh! Churuangah asi phun tla ka nan zauhnawmhtir le, ram 
zawzawng ka nan nihsanhtir mi chu. 

5Dân lo hâwi hen na um ruangah na kiangkam ah mi ram leh a lâtnâk ah mi 

ram nih an nihsanh. 

6Israel ruitu tla zawzawng chu anmah chaknâk an rinhsanh le mi an thah. 

7Khuapi lakah âukhawm nu leh pa zahtu an um lo. Ramdang minung chu na 

perpet le, numei leh mi ngâkṭah tla chu dingchangnâk ah na mang na. 

8Mun thenhlimh khawm zahnâk na nei lo le, Dinhni khawm na ulh lo. 

9Na mi tla zeimaw mi nih mi dang thu ah thah na ding hen âwkrâwl thu an sim. 

A zeimaw mi nih milem sinah ap mi bâwlnâk an ei. A zeimaw mi an thilduh lakah 
an lungâwi kumza. 

10A zeimaw mi nih an pa nupi an ihpi. A zeimaw mi nih thi an nei liauah tleihrêm 

hen an ihpi na. 

11A zeimaw mi nih ṭângdang an pawm le, midang nih an monu mawh an nu ei 

fanu mawh an lêm. 

12Na mi lakah a zeimaw mi nih a man lâk hen mi an thah. A zeimaw mi nih mah 

hâwi Israel mi lakah pûk an pêk mi lakah a pung an lâk, anmah lakah 
dingchangnâk lâk hen neihnâk an tawng. An hawng ka philh rawh,” a ti. LALPA 
Zahkâi nih a sim. 

13“Na mi rawkmang leh thahtu tla tlûnah ka kuttum ka thlâk awt. 

14Na lakah thilti ka lîm tikah na kut lek ding hen chaknâk leh râlṭhatnâk nei ding 

hen ma na ruat? Kei LALPA nih thu ka sim le, ka thu chu ka zulh. 

15Na mi tla chu ram kipah leh phun lakah ka rekrâwitir na lai le, nan thilsual ti 

ka dawngtir lai rawh. 

16Churawhchun phundang tla nih an zah na lai lo rawh le, sikhawmsele LALPA 

ka si ti nan theih lai,” a ti. 

Pathian Thenhlimhtirnâk Mei 

17LALPA nih ka sinah, 

18“Thikho mi minung, Israel tla chu kei rangah mang ding mi an si lo. Thîr, dâr, 

tâmâ leh suan tangka mei lakah êr nûnah a êk lawnh mi mangtlâk lo hâwi an 
si. 

19Churuangah tuah kei LALPA Zahkâi nih chu hâwi hen mangtlâk lo an si ti ka 

simh na. Jerusalem ah ka pumh hep na lai le, 

20tangkasa, dâr, thîr leh suan êr ding mi êrnâk mei ah siah mi hâwi hen. Ka 

thinthawknâk leh ka thinrunnâk nih mei nih êr ding mi a zawrtir hâwi hen a 
zawrtir na lai. 

21Asi, Jerusalem ah ka pumh na lai le, an tanglei ah mei ka tih lai le, ka 

thinthawknâk hen ka zawrtir na lai. 

22Tangkasa â êrnâk mei nih a zawrtir mi hâwi hen Jerusalem ah an zawr lai le, 

chu tikah LALPA thinthawknâk an tuar mi an theih lai rawh,” a ti. 

Israel Ruitu Tla Sualnâk 

23LALPA nih ka sinah thu a sim nawlh. 

24“Thikho mi minung, Israel mi tla rangah, an ram a nâwm ruangah ka 

thinthawknâk hen ka rêp mi asi ti simh na. 

25Ruitu tla chu chakeibaknei nih ramsa an seh le, an rûm mi hâwi an si. Mi tla 

an thah na le, an tangka leh an thil-le-rî an tawng mi tla chu an lâk piak hep na 
le, an mi thah ruangah numei tamtak an um. 

26Bâwlpu tla khawm nih ka dân an buar le, thil thenhlimh tla zahnâk an nei lo. 

A thenhlimh mi leh a thenhlimhlo mi thliarnâk zeikhawm an nei lo. Thil thenhlimh 
leh a thenhlimh lo mi thu ah an sîntir lo, Dinhni khawm an sunhsak lo. 
Churuangah Israel mi tla nih an hawng ka zah lo. 

27Sawrkar rianṭuantu tla chu, chingngia nih ramsa an thah mi sâm diptu hâwi 

an si. Nei ding duh hen mi an thah na. 

28Khuavâng tla khawm nih, mi nih hawl hen kulh an nalh mi hâwi hen chubang 

sualnâk chu lang lo ding hen an pheh. Muhnâk diklo tla an muh le, simkannâk 
diklo tla an sim. LALPA Zahkâi thu simtu ah anna ruat le, sikhawmsele kei 
LALPA nih annih tla chu ka sawnh na lo. 

29Neihnâk nih a perpet na le, a râwk na. Mipâm tla an nehsawh na le, ramdang 

mi tla chu dingchang phahnâk ah an mang. 

30Mi âumawh kulh siam khotu ding, kulh râwknâk mun ah dîr khotu leh ka 

thinthawknâk nih a râwk awt liauah vêngtu ding ka hâwl le, sikhawmsele pakhat 
khawm ka tawng na lo. 

31Churuangah an tlûnah ka thinthawknâk ka thlah thlap lai le, an thilti ruangah 

mei hâwi hen ka veih na awt,” a ti. LALPA Zahkâi nih a sim. 

Ezekiel 23 

Farnu Sual Tla 

1LALPA nih ka sinah thu a sim. 

2“Thikho mi minung, veikhat chu far panih an um. 

3An nungâk liauah Aigupta ah an um le, an nungâk thenhlimh sinâk an thlâu le, 

â zuar mi nunau ah anna chang. 

4A upa dauh mi min chu Oholah (chu chu Samari zauhtirnâk asi le), a ngâksia 

dauh mi min chu Oholibah asi, (chu nih chun Jerusalem a zauhtir.) An panih 
hen ka umpi na le, fa tla an ka ring piak. 

5Keimah nupi asi khawmah Oholah chu â zuar nget rih, Asiria ram a mi amah 

mêldîtu tla duhnâk hen a khat. 

6Kawrsen hâwi hen dumpâwl hen anna thuam le, milian leh hotu lian hâwi hen; 

anmah chu rang tlûnah chuan mi tlangvâl mêlṭha tak hep an si. 

7Chu nunau chu Asiria hotu zawzawng lakah a hur le, Asiria milem tla sawnh 

hen a duhnâk nih amah a nawmhtir. 

8Aigupta ah a nungâk thenhlimh sinâk thlâu hen nunau â zuar mi asi vima. 

Seinotê asi liauah mipa nih an ihpi le, nunau â zuar mi hâwi hen an ti kumza. 

9Churawhchun amah mêldîtu tla Asiria tla a duh tak mi sinah ka pêk ving. 

10A nipuan an lît piak le, takkaro hen an siah le, a fapa leh a fanu tla an tleih le, 

amah chu nâmsâu hen an thah. A thihnâk chu munkip ah mi nunau nih 
thuruatnâk ah an mang. 

11“Chu chu a unaunu Oholibah nih a muh khawmah Oholah umdân ngâk hen â 

zuar zia a zual dauh. 

12Anih khawm Asiria milian tla leh hotu tla, thuam dawh tak thuam mi kawrsen 

rang tlûnah chuan mi tla tlangvâl mêlṭha zawzawng duhnâk hen a khat. 

13A hur tatak zia leh a masa dauh mi a unu hâwitê a hur bâk ti ka muh. 

14-15“A hurnâk lakah a pil dadauh. Babulon milian tla lem vâm lakah an siam mi 

rawng sen hen an buaih le, an tâi ah sâwm mi leh an lû ah thuamh mi upâwng 
pawnh mi nih a thinlung a lâk ving. 

16A muh na kâ hen, duhnâk hen a khat le, Babulon leiah mi a fial na. 

17Babulon mi tla chu amah ihpi ding hen an hawng. An ihpi hen thungâi an 

nâwmtir le, a dawnghnâk ah chun anmah lakah fihnungkâi hen a hawng um 
rawh. 

18Zatlâng theih hen a um le, mikip nih mi hur asi mi an theih rawh. A unaunu ka 

fih mi hâwitê hen amah khawm ka fih. 

19A lân ngâk hen â zuar dân a fâk dadauh le, Aigupta ram ah a nungâk liauah 

â zuar mi nunau asi liau hâwitê hen thil a ti. 

20Mipa duhnâk leiluat hen a khat le, rang tilkhei lo hurnâk a put,” a ti. 

21(Obolibah, Aigupta ram ah na nungâk liauah hur hen na sual le, chunah mipa 

tla nih na nûk an pangpi le, na nungâk thenhlimh sinâk na veih mi kha ti nawlh 
ding na duh asi.) 

A Ngâksia Dauh Mi Tlûnah 
Pathian Lâirêlnâk 

22“Asi chun tuah Oholibah, hi hi kei LALPA Zahkâi nih na sinah thu ka sim mi 

chu asi. Nangmah an mêldîtu tla chu na neng na rawh le, sikhawmsele na lakah 
an thin ka thawktir na lai le, nangmah hual ding hen ka hawngpi na awt. 

23Babulon mi tla leh Kaldai mi tla, Pekod, Soa leh Koa leh Asiria ram zawzawng 

thawk hen ka hawng tir na lai. Milian mêlṭha tak tla, leh hotu tla, rianṭuantu mi 
pawiherh, rang tlûn totu milian tla ka pumh na lai. 

24Marlei thawk hen kawrsen tamtak leh kari tla hen, eibâr phurhtu kari tla put 

hen a nan do lai. Phaw leh dâr lukhuh vêngnâk ah mang hen a nan hual lai. 

Anmah kut ah ka nan pêk lai le, anmah dân hâwi vima hen na tlûnah lâi an rêl 
lai. 

25Na lakah ka thinrun ruangah an thinthawknâk hen na tlûnah thil ka titir na awt. 

Na nâr leh na nakhaw tla an lep phak lai le, na fa tla an thah lai. Asi, na sinah 
mi na fapa leh na fanu tla an tleih lai le, a nung hen mei ah an paih lai. 

26Na nipuan an thlêk dip lai le, na lungmantam tla an lâk lai. 

27Aigupta ram ah na umnâk ah thil nâwmtâm na ti mi leh na hurnâk tla ka bângtir 

lai rawh. Milem tla khawm na zauh lai lo rawh le, Aigupta lei khawm na dawn 
lai lo rawh,” a ti. 

28Hi hi LALPA Zahkâi nih a sim asi! “Na hua hen na fih na mi minung sinah ka 

nan pêk awt. 

29An hua ruangah na rianṭuan tha ni lawh zawzawng an lâk ver lai le, nunau â 

zuar mi hâwi hen ni le puan lît hen takkaro hen an siah lai. 

30Na zuarnâk leh na hurnâk nih hi hi na lakah a hawng tlungtir mi asi. Phun tla 

lakah na zuar le, an milem lakah na nawmh. 

31Na unaunu zia na châwng ruangah amah din mi rêpnâk hâi nget din ding hen 

ka nan pêk awt,” a ti. 

32LALPA Zahkâi nih, “Na unaunu hâi lian tak leh thûk tak lakah mi na din lai. 

Mikip nih hâi a khat rawh ti hen a nan zauhnawmh hen a nan nihsanh lai. 

33Na unaunu Samari hâi, ṭihnâk leh râwknâk hâi nih, a nan hamhtir hen a nan 

rîttir lai. 

34Na din lai le, a kang hep lai. A kek mi neknâwi nih na nûk a rawi ver lai. Kei, 

LALPA Zahkâi nih ka sim asi,” a ti. 

35Tuah hi hi LALPA Zahkâi nih thu a sim mi chu asi: “Na ka philh hen dunglei 

na hawng ka sît ruangah na hur mi leh na zuar mi ruangah na tuar lai,” a ti. 

An Unau Hen Pathian Nih 
Lâi A Rêl Vevê Nâk 

36LALPA nih ka sinah, “Thikho mi minung, Oholah leh Oholibah lâirêl piak ding 

hen na râlring rawh ma? Thil fihnungkâi an ti ruangah phiar na. 

37Ṭângdang an pawm le mi an thah, milem tla lakah ṭângdang an pawm le, fapa 

an ka ring piak mi tla an thah na. Ka fapa tla chu an milem lakah bâwlnâk ah an 
mang. 

38An thilti chu, chu lâwng khawm asi lo. Ka Biakin tla an nawmh le, ka birhtir 

rawh mi Dinhni an buar. 

39Milem lakah anna bâwl ni takah ka fa tla chu an thah na le, ka Biakin ah an 

hawng le, an nawmh! 

40“Mun lât takah um mi tla sâwm na ding hen mi an fial nûnah an fial nawlh na 

le, mi tla an hawng. Chu unau panih tla chu tak anna khawlh le, an mit rawng 
an buaih le, lungmantam hen anna thuam. 

41Itnâk dawnh dawh tak tlûnah an to le, an mâika ah thil ṭha hen khat mi 

dawhkân anna hunh le, ka pêk na mi rimthâw leh oliv sariak hen. 

42Zapi minung nuamsabut chenhtu tla, ramkaro thawk hen an hawngpi na mi 

hâu chu theih kho asi. Nunau tla chu an bân ah zaksiar an bunh na le, an lû ah 
lallukhuh dawh tak an khuh na. 

43Kei nih chun ka thinlung hen ṭângdang pawm hen a dî nek mi nunau chu â 

zuar mi ah an mang ka ti. 

44Hi â zuar mi nunau tla sinah hin an va kal nawlh lemang. Oholah leh Oholibah 

mi hur nunau tla sinah an va kîr nawlh. 

45Ṭângdang pawmtâk an mang ruangah leh an kut ah thisen â buaih ruangah, 

mi rep tla nih ṭângdang an pawm mi leh mi an thah mi lakah mawh hen an ruat 
na lai,” a ti. 

46Hi hi LALPA Zahkâi nih a sim mi chu asi: “Anmah tla ṭhih ding hen zapi minung 

hawng put na le râwk na. 

47Chu zapi minung tla nih lung hen seh na sele nâmsâu hen do na seh, an fa 

tla thah piak na hen an in tla duah piak na seh. 

48Ram pumpi lakah hurnâk chu ka bângtir lai le, nunau kip nih an ti mi hâwi tilo 

rawh ding hen theihtirnâk asi lai. 

49Nannih unau panih hi nan hurnâk ruangah leh milem nan sawnh mi lakah nan 

sual ruangah kan rêp na awt. Chu tikah kei, LALPA Zahkâi ka si ti nan theih lai 
rawh,” a ti. 

Ezekiel 24 

A Rêt Kâi Mi Suangnâk Bêl 

1Sal ah kan tâng mi a kum kuanâk thla rânâk a ni râ ni ah LALPA nih ka sinah 

thu a sim. 

2“Thikho mi minung, Babulon lalchem nih Jerusalem a hual mi ni asi ruangah 

tusûn ni zat rîn. 

3Kei, LALPA Zahkâi nih tahṭhimh thu ka sim mi hi ka mi hel mang tla simh na: 

Bêl chu mei lakah khîng le, tî khat phak hen tleng. 

4A sungah meh a kê leh a dâr sa thlah le, a ruh neknâwi tla khawm thlah. 

5Dawrâ a ṭha chem mi sa mang le; bêl tangah thing sawh zat. Tî tlawktir le; a 

ruh leh a meh suang,” a ti. 

6Hi hi LALPA Zahkâi nih a sim mi chu asi: “Mi thahtu khuapi chu a vânduai rawh! 

Bêl a rêt kâi mi a thiang kholo mi hâwi asi. Tâwm tâwm hen a meh chu thur hen 
a um le, semh khat khawm a um lo rawh. 

7Khuapi sungah mi thahnâk a um le, sikhawmsele thî chu valeidip nih khuh 

khonâk ah tual ah thlêt lo hen lungpi tlûn salam ah thlêt hen a um. 

8Lehrûl samtu ding thinthawk ding hen a langhnâk ah thî chu ka siah,” a ti. 

9Hi hi LALPA Zahkâi nih a sim mi asi: “Mi thahnâk khuapi chu a vânduai rawh! 

Keimah ngelchel nih tih ding mi thing ka pawng awt. 

10Thing tampi hawng put u! Meialh zâp u! Sa suang u! An nah leh a thlah ral 

dep hen suang u! A ruh tla rawh hep u! 

11Tuah meiṭil lakah dârbêl karo toh ule, sen rê hen linh u. Churawhchun bêl chu 

a dân hâwitê hen a rêt a kâng phin rawh chun a tliang lai le, 

12sikhawmsele a rêt chu meialh lakah lang lo hen a um lai lo. 

13Jerusalem, na hurnâk thilti nih a nan nawmh. Thiangtir ding ka nan tum 

khawmah na nâwm nget rih. Ka thinthawknâk zawzawng na theih lân lo chu na 
thiang ding asi lo rawh. 

14Kei, LALPA Zahkâi nih ka sim asi. Ti ding hen ka tik a tlung rawh. Na sualnâk 

chu theih lo hen mawh pawi ti hen khuaruatnâk ka nei awt lo. Na thilti ruangah 
rêp hen na um lai,” a ti. LALPA Zahkâi nih a sim asi. 

Khuavâng Nupi Thihnâk 

15LALPA nih ka sinah thu a sim. 

16“Thikho mi minung, veikhat vuak hen na duh chem mi minung chu ka lâk ving 

awt. Na vûirâm ding asi lo, na ṭap ding asi lo, na mitthli rêng a tlâ ding asi lo. 

17Na phu-ûk hâu khawm theih hen um lah seh. Na lungfâknâk zauhtir ding hen 

na lû karo leh kê karo hen kal lah. Na mêl khuh lah le, mi lungfâk tla nih an ei 
mi buh khawm ei lah,” a ti. 

18Zîngtê hen zapi tla hen thu kan ruat. Chu zânlei chun ka nupi a thi rawh, a 

thâituan ah simh ka si zia hâwi hen thil ka ti. 

19Mi nih, “Zeirangah hi hâwi hen thil na ti,” an hawng ka ti. 

20Churawhchun kei nih an sinah, “LALPA nih nannih Israel mi tla rangah hi 

thuchah hi an simh na ding hen hawng ka simh: 

21Biakin nanna rinhsanh. Va zauh ding leh va pal ding khawm nan duh thlo le, 

sikhawmsele LALPA nih a nawmh awt. Chun nan in sungkhur ah a ngâksia 
dauh mi tla Jerusalem ah um rih mi tla chu râltuknâk ah thah hen an um lai. 

22Churawhchun ka ti mi chu nan ti lai rawh. Nan mêl nan khuh lai lo le, lungfâk 

tla ei mi buh nan ei lai lo. 

23Lû karo mawh kê karo hen mawh kal hen lungfâk hen nan ṭap lai lo. Nan 

sualnâk ruangah veih hen nan um lai le, nanna rûm tawnh lai. 

24Churawhchun nan rangah singsiahnâk ka si lai le; ka ti mi zawng chu nan ti 

lai. LALPA nih, chubang chu a tlung tikah amah chu LALPA Zahkâi asi ti nan 
theih lai rawh,” ka ti. 

25LALPA nih, “Tuah, thikho mi minung, Biakin bir tak anna zûm phahnâk leh 

anna lâwmnâk, an zauh zûn mi leh pal ding an duh mi chu ka lâk piak ving na 
awt. An fanu leh an fapa tla khawm ka lâk piak ving na lai. 

26Hi thil ka ti ni ah siatnâk ah a âwl mi tla chu an hawng lai le, a thâwngthâng 

an simh na lai. 

27Chu ni lîlâ ah nan thlâu rawh mi thu sim khonâk chu nan tawng nawlh lai le, 

amah chu nan sawnh lai. Chu hâwi hen zapi sinah singsiahnâk nan si lai le, kei, 
LALPA ka si ti an theih lai rawh,” a ti. 

Ezekiel 25 

Amon Rangah Kalh Hen Simkannâk 

1LALPA nih ka sinah thu a sim. 

2“Thikho mi minung, Amon ram chu sâwi. 

3Kei, LALPA Zahkâi nih thu ka sim mi ngâi ding hen simh na: Ka Biakin nawmh 

hen a um mi muh chu nan duh zia asi, Israel ram râwk hen a um mi muh khawm 
nan duh zia, Juda sal ah kal mi muh khawm nan duhzia asi. 

4Chu hâwi nannâ lâwm ruangah saklei a mi phun tla chu nanmah nehtu ah ka 

siam na awt. Nan ram ah um mun an khuar lai le, chunah chun an um lai. Nan 
thingthei rah leh nan chaw nûk tla an ei hen an din lai. 

5Rabah khuapi chu sangâwngsâu tlawngnâk mun ah ka changtir lai, Amon ram 

pumpi chu dawrâ tlawngnâk mun ah ka siam lai le, chu tikah kei LALPA ka si ti 
nan theih lai. 

6“Hi hi LALPA Zahkâi nih a sim mi chu asi: Nan za nan bengh le, lâwm bû hen 

nanna lawk. Israel ram nan zauhnawmh. 

7Chu hâwi hen nan um ruangah phundang tla sinah ka nan pêk na lai le, annih 

nih an râwk na hen an rûn na lai. Ka nan râwk dep na lai le, phun ti tlâk lo leh 
mah ram neilo mi nan si lai rawh. Chu tikah kei, LALPA ka si ti nan theih lai,” a 
ti. 

Moab Kalh Hen Simkannâk 

8LALPA Zahkâi nih, “Moab nih Juda chu phun dang tla hâwi ber asi a ti ruangah, 

9Moab ramri ah an vêng mi khuapi tla leh khuapi ṭha chem tla--Beth Jesimoth, 

Baal Meon leh Keriathaim khawm ka dotir sih awt. 

10Saklei ramkaro mi phun tla chu Moab leh Amon nehtu ah ka siam na lai le, 

Moab chu phun hen ruat asi lai lo rawh. 

11Moab chu ka rêp lai le, LALPA ka si ti an theih lai rawh,” a ti. 

Edom Kalh Hen Simkannâk 

12LALPA Zahkâi nih, “Edom mi tla nih Juda tlûnah ṭha lo tak hen lehrûl an sam 

le, chu lehrûl samnâk nih Edom tlûnah mawhnâk a tlungtir. 

13Tuah Edom mi tla chu ka rêp na hen minung leh ran chunah um mi tla chu ka 

thah na awt ti ka sim asi. Teman khuapi thawk hen Dedan khuapi tiang ka veih 
lai le, minung tla khawm tuknâk ah an thi lai. 

14Keimah ruangrûl ah ka mi Israel tla nih Edom tlûnah lehrûl an ka sam piak lai 

le, ka thinthawknâk fâk zia Edom rangah an theihtir. Edom nih phû ka lam mi 
chu zei asi a theih lai rawh,” a ti. LALPA Zahkâi nih a sim asi. 

Philistia Kalh Hen Simkannâk 

15LALPA Zahkâi nih, “Philistia mi tla nih hun sâwt tak an mêlma si rawh mi tla 

tlûnah ṭha lo tak hen phû an lam le, an hua tuk na ruangah an veih dep. 

16Churuangah Philistia mi tla chu ka do na hen ka veih ving na awt ti ka phuang 

asi. Philistia phâi ram ah mi a thibang tla khawm ka veih dep na awt. 

17Fâk tak hen ka rêp na lai le, diriam rang hen lehrûl ka sam na awt. Ka 

thinthawknâk an theih lai rawh. Churawhchun LALPA ka si ti an theih lai rawh,” 
a ti. 

Ezekiel 26 

Tura Kalh Hen Simkannâk 

1Sal ah kan tâng mi kum leikhatnâk thla a ni masachem ah LALPA nih ka sinah 

thu a sim. 

2“Thikho mi minung, hi hi Tura khuapi mi tla lawmhnâk chu asi. ‘Jerusalem 

khuapi chu a râwk rawh! A sâwlehnâk thiltikhonâk khawm a vei rawh! Hawng 
kan dotu asi lai lo rawh!’ ti hen an âu. 

3“Tuah, hi hi kei LALPA Zahkâi nih ka sim mi chu asi: Tura khuapi, kei hi na 

mêlma ka si. Phun tamtak a nan dotu ding ka hawng fial lai le, tîlian hâwi hen 
an hawng kal lai. 

4Na khuapi kulh tla an râwk lai le, na insâng tla an siat lai. Chu tikah kei nih 

valeidip zawzawng ka phiat lai le, lungpi cho ka siah lai. 

5Chu tipi lakah a um mi lungpi tlûnah chun ngarâltu tla nih an lên an pho lai. 

Kei, LALPA Zahkâi nih ka sim asi. Phun tla nih Tura chu an rûn lai le, 

6an nâmsâu hen ram sungah khuapi lakah um mi tla chu an thah na lai. Chu 

tikah Tura nih kei, LALPA ka si ti a theih lai rawh,” a ti. 

7LALPA Zahkâi nih, Lal zawzawng lakah lal rokual chem Nebukadnezar 

Babulon lal chu Tura do ding hen ka hawng tir awt. Marlei thawk hen kawrsen 
tamtak, rang tla leh kari a tlûnah to mi tla hen a hawng lai. 

8Ram sungah khuapi lakah um mi tla chu râltuknâk ah thah hen an um lai. 

Mêlma nih khur an chawh lai le, mual pâwng tla an siam lai, phênnâk ding hen 
kulh bir tak tla an siam nawh na lai. 

9Kulh râwknâk hen kulh tla an dêng lai le, thîr ngul hen nan insâng tla an siat 

lai. 

10Rang an tek mi valeidip khû nih a nan vurh dep na lai. Rang tla nih kari nûk 

hen khuapi a râwk mi kulh kawtkâ ah an lan mi hâu nih kulh dâi a tlirh lai. 

11Rang tlûnah totu tla chu vândâwmpi hâwi hen nan khua dungah an hawng lai 

le, nan mi tla an nâmsâu hen an thah na lai. Nan lungphun lian tatak tla tual ah 
a tlû lai. 

12Nan neihnâk leh sawlehnâk tla chu nan mêlma tla rangah dingchangnâk asi 

lai. Nan kulh tla chu an râwk lai le, nan nuamchenhnâk in tla an râwk lai. Lung 
tla, thing tla, nâwmtâm tla chu an lâk lai le, tipi lakah an lawnh lai. 

13Nan lasak tla ka bângtir lai le, nan tumphung rihâu tla ka rehtir lai. 

14Lungpi ngarâltu tla lên phonâk lungpi cho ka siah awt. Chu khuapi chu dirh 

nawlh asi lai lo rawh. Kei, LALPA Zahkâi nih ka sim asi,” a ti. 

15LALPA Zahkâi nih hi thu hi Tura khuapi a sim nawh ding mi chu asi: “Neh hen 

na um tikah chun chu ram ah um mi tla chu thah mi râk hâu ah an lâu lai. 

16Tipi ah um mi phun tla lal zawzawng an laltophah thawk hen thlâk an si lai. 

An lal thuam leh an nipuan thuamh mi tla an lit piak na lai le, tual ah thir bû hen 
an to lai. Na thihnâk ruangah an lâu tuk ah an thir mi an bâng kho lai lo. 

17Hi mithi vûinâk la hi a nan sak piak lai: Khuapi minthang tak chu a râwk rawh! 

Tipi mi a lawng tla chu veih peng asi rawh. Hi khuapi mi minung tla nih tipi ah 
um hen lâi an rêl. A ram ah um mi minung tla an lauh na. 

18Tuah a tlûk ni ah tikulh tla an thir le, Chu hâwi râwknâk lakah an mi tla an lâu,” 

a ti. 

19LALPA Zahkâi nih thu a sim le: “Âukhawm umlonâk khuapi râwk rawh mi hâwi 

hen ka nan siam awt. Tisumsumriat tî thûk tak hen ka nan khuh awt. 

20A lânah mi tla sinah laikulh thihnâk ah ka nan kaltir awt. A lânah thi rawh mi 

murui sinah um rawh ding hen zungzâl siat leh râwknâk mun tual tangah ka nan 
umtir awt. Na sual man chu minung ram ah na mun na luah hen na um nawlh 
ding asi lo rawh. 

21Zûnzauh ding ṭihnungkâi ah ka nan siam lai le, chu chu na dawnghnâk asi lai. 

Mi nih an hâwl khawmsele tawng kho na si lai lo rawh,” a ti. LALPA Zahkâi nih 
a sim. 

Ezekiel 27 

TuraVûinâk La 

1LALPA nih ka sinah, 

2“Thikho mi minung, Tura khuapi tipi kap ah um mi, 

3tipi kap munkip ah um mi tla hen sawlehtu vûinâk la sak. LALPA Zahkâi thusim 

simh: Tura, na dawhnâk na zûm phah. 

4Na in chu tipi asi. A nan siamtu nih ti meilawngpi dawh tak hâwi hen a nan 

siam. 

5Na lawng tung chu Lebanon ah mi sidar thing an mang. 

6Lawng veifung siam ding hen Basan ram ah mi oak thing an lâk le; Na lawng 

tangphah chu Kupra a mi far thing hen siam asi le, Sâi hâ hen thuamh mi asi. 

7Na lawng puanzâr chu puannêm, Aigupta ram ah mi puannêm thuamh mi asi. 

Râllât thawk khawm hen awldek hen theih asi. Na kawtkâ puanzâr chu puan 
ṭha chem, Kupra tikulh ah puan dumpâwl asi. 

8Na lawng veitu tla chu Sidon leh Arvad khuapi mi tla an si. Na mi zungthiam 

tla chu lawng dâwngpu tla an si. 

9Timeilawngpi ah thing thil siamtu tla chu Biblos mi, ṭha tak hen sin mi an si. 

Lawng dâwngpu tla tipi kip ah timeilawngpi hen Kal mi tla nih na sinah saw an 
leh. 

10“Persia, Lidia, Libia ram ah mi kawrsen tla nih na kawrsen sinah rian an ṭuan. 

Na kawrsen mun ah an phaw leh an lukhuh tla an thlâi. Nangmah rokual tirtu 
tla an si. 

11Arvad ram ah mi kawrsen tla nih na kulh an vêng le, Gamad ram ah mi tla nih 

na insâng an vêng. Na kulh lakah an phaw tla an thlâi. Nangmah dawhtirtu tla 
an si. 

12“Spain ram ah saw na leh le, na thil tamtak man ah tangkasa, thîr, tâmâ leh 

suan na lâk. 

13Greek, Tubal leh Mesek ram ah saw na leh le, na thil tla chu sal leh dâr 

châwknâk ah na mang. 

14Kari nûktu rang tla, râltuktu rang tla, sanatung tla Beth Togarmah ah mi 

thlengnâk dingah na thil-le-rî na mang. 

15Rodes mi tla hen saw nanna leh tawnh le; ram tamtak mi tla nih na thil 

thlengnâk dingah sâi hâ leh eboni thing tla a nan pêk. 



1339 

Bawm Common Language Bible Version 
@ 2006 Bangladesh Bible Society  

 
 

 

 

16Siria mi tla nih na thil zuar tla leh na ram ah thilsuak tla an châwk. Na thil-le-

rî man rangah emeral, puan dumpâwl, thuamhnâk, puannêm ṭha tak, koral leh 
rubi a nan pêk. 

17Juda leh Israel nih na thil man rang dingah wheat, khuaitizû, oliv sariak leh 

thil rimthâw an pêk. 

18-19Damaska mi tla nih na zuar mi tla leh na ram ah thilsuak tla an châwk le, a 

man rang dingah Helbon ah mi uain leh Sahar ah mi samul an pêk. Na thil-le-rî 
tla chu thîr tlang leh thil rimthâw tla hen an thleng. 

20Dedan mi tla nih rang tlûn puan phah tla hen na thil-le-rî tla an thleng. 

21Arabia mi tla leh Kedar ram ah lâirêltu tla nih na thil zuar man rang dingah 

dawrâ fa tla, dawrâ tla leh kêl tla an pêk. 

22Na thil-le-rî tla chu Seba leh Raamah ah sawlehtu tla nih lungmantam tla, 

ngûn leh rimthâw ṭha chem mi tla hen an thleng. 

23Haran, Kanneh, leh Eden, Seba khuapi sawlehtu, Assur leh Kilmad khuapi tla 

zawzawng nih na sinah saw an leh. 

24Nuamchenhnâk nipuan, puan dumpâwl leh thuamh mi puan, ṭuang tangphah 

tlêu darh mi tla leh rirual ṭha mi zât leh rirual rarâu na sinah an zuar. 

25Na thil zuar tla chu thil phurhtu lawng rual lian tla nih an phurh. Nang chu tipi 

ah timeilawngpi Thil rit tak phurhtu hâwi na si. 

26Na lawng veitu tla nih tipi ah an kalpi liauah, Saklei mi thli nih tlâng thawk hen 

lât takah a nan râwk. 

27Na thilneih zawzawng na zuar mi tla, Lawng veitu tla lakah lawng dâwngpu 

tla zawzawng, Na timeilawngpi lakah thing thil siamtu tla leh Thil zuartu tla, 
timeilawngpi sungah kawrsen zawzawng, An ektê hen tipi lakah na lawng a 
râwk rawh chun an vei hep. 

28Lawng dâwngpu tla tî lakah an tla mi âu hâu nih tivakap a râwng. 

29“Tu chun timeilawngpi chu a karo hen a um rawh, Lawng dâwngpu tla chu 

vakap leiah an kal hep. 

30An ektê hen nangmah ruangah an lung a fâk tuktarâi le, An lû ah valeidip 

phulh hen vachâm lakah an rîl. 

31Nangmah ruangah an lû tla an mêt le, Salâpuan anna aih. An lung a fâk 

tuktarâi ruangah thungâi an ṭap. 

32Nangmah vûinâk la an sak: ‘Tura tluk khotu âu um lai, Tu chun tipi ah dâidep 

hen a um mi hi? 

33Tipi tlûnah na thil zuar na put liauah, Phunkip thil herh duh mi hen na khat. Na 

thil neih nih Lal tla a neihtir. 

34Tu lam chun tipi ah na râwk rawh le; Tisumsumriat taw dengah na pil rawh. 

Na thil tla leh na rangah rianṭuantu zawzawng chu Tipi ah na sinah an vei hep 
rawh.’ 

35“Tiva kap mi zawzawng tla nih na thi mi theih hen an thinlung a purh khit. An 

lal tla tiang khawm an lâu le, an mêl ah lâu mêl an put. 

36Nang chu na vei mi rawh, na vei pawt mi rawh, laikulh zawzawng sawlehnâk 

chu ṭihnungkâi asi rawh, nangmah hâwi hen an thi bâk lai ti an ṭih.” 

Ezekiel 28 

Tura Lalchem kalh Hen Simkannâk 

1LALPA nih ka sinah thu a sim. 

2“Thikho mi minung, kei, LALPA Zahkâi nih thu ka sim mi hi Tura lâirêltu rangah 

simh: Zûm tak hen Pathian ah na ruat. Tipi lâi ah Pathian hâwi hen laltophah 
ah to hen na sim. Pathian hâwi hen na siam le, sikhawmsele na si lo zia chu 
Pathian silo hen thikho mi minung na si. 

3Daniel ngâk hen fing dauh, na lakah zeikhawm thil thup um kho lo mi hâwi hen 

na ruat. 

4Na finghnâk leh na thiamnâk nih ngûn leh tangka neitu minei a nan siam. 

5Fing tak hen saw na leh le, dingchangnâk na nei vima. Na neihnâk chu na 

khâwngpi châwk a! 

6“Tuah hi hi kei, LALPA Zahkâi, nih ka sim mi chu asi: Pathian hâwi hen fing 

hen na ruat ruangah, 

7nangmah dotu dingah khuaruat lo mi mêlma ka hawng tir awt. Na thiamnâk leh 

na finghnâk hen na nei ni thil dawh zawzawng an veih hep lai. 

8A nan thah lai le, thlân ah an vûi lai. 

9Nangmah thah ding hen an hawng tikah pathian ah na ruat awt nget ma? A 

nan thahtu tla na muh tikah pathian silo hen minung na si zia na theih lai. 

10Pathian neilo mi ramdang kut ah ui hâwi hen na thi lai. Kei, LALPA Zahkâi nih 

thu ka pêk mi asi,” a ti. 

Tura Lalchem Tlûknâk 

11LALPA nih ka sinah thu a sim nawlh. 

12“Thikho mi minung, Tura lal thi ding mi ruangah ngaihsia tak hen um. Kei, 

LALPA Zahkâi nih ka sim mi thu chu va simh: Veikhat chu mi ṭha rangtling 
zûnzauh tlâk hen na um. Na fing hen na mêl a ṭha! 

13Pathian dûm Eden ah na va um le, lungsung chikip na awih: rubi, diamon, 

topaz, beril, karnelian, leh jasper, saphir leh emeral leh garnet tla hen. Ngûn 
hen mi thuam na nei. Siam hen na um ni ah nangmah rangah an siam mi asi. 

14Nangmah vêngtu rangah vân minung ṭihnungkâi tak ka siah. Ka tlâng 

thenhlimh tlûnah na um le, lungsung chêu mi nâwngah na sawk. 

15Siam hen na um ni thawk hen thilsual ti na dawmh lân lo chu na umdân ah mi 

rangtling na si. 

16Châwk leh zuar ah na nawk le, chu nih chun vei ding leh sual ding hen an 

tlûtir. Churuangah ka tlâng thenhlimh chu kaltâk ding hen ka nan nar le, a nan 
vêngtu vânmifial nih lungsung chêu nâwngah mi chu a nan nar ving. 

17Na mêl ṭhatnâk chu zûm phahnâk ah na mang le, na minthangnâk nih mi â 

hâwi hen a nan tuah. Hi ruangah tual ah ka nan lawnh hen lalchem dang tla 
theihthiam ding hen ka nan kaltâk asi. 

18Châwk leh zuar lakah chubang thilsual tla na ti le, churuangah na sawnhnâk 

mun tla a râwk rawh asi. Churuangah khuapi chu mei hen ka duah le, tual ah a 
kâng hep. Vachâm ah na kal rawh mi chu a nan zauhtu zawzawng nih an muh 
rawh asi. 

19Na vei le, na vei pawt mi rawh, nangmah theih ding hen phun hawng kal mi 

tla chu an ṭih le, nangmah hâwi hen thi bâk ding thungâi an ṭih,” a ti. 

Sidon kalh Hen Simkannâk 

20LALPA nih ka sinah, 

21“Thikho mi minung, Sidon khuapi chu sâwi. 

22Kei, LALPA Zahkâi nih an thu ka sim mi chu simh na: Sidon, na mêlma ka si; 

na lakah thil ka ti mi ruangah mi nih an hawng ka sawr lai. Na lakah um mi tla 
rêpnâk hen ka thenhlimh zia ka langh tikah kei, LALPA ka si zia an theih lai. 

23Na lakah râi tla ka tlungtir lai le, na khua lâi ah thisen ka luangtir lai. Munkip 

thawk hen a nan do lai le, na mi tla chu thah hen an um lai. Churawhchun kei, 
LALPA ka si ti na theih lai,” a ti. 

Israel Chu Malsâwm Hen A Um Lai 

24LALPA nih, “Israel kiangkam ah phun amah zauhnawmhtu tla chu ling leh bua 

hâwi hen a rangah nganfâk pêktu an si lai lo rawh. Kei, LALPA Zahkâi ka si ti 
an theih lai,” a ti. 

25LALPA Zahkâi nih, “Ka rekrâwitir na nâk phun lakah mi Israel tla chu ka kîrpi 

nawlh na lai le, phun zawzawng nih ka thenhlimh zia an theih lai. Ka to-aw 
Jakob rangah ka pêk mi an ram ah Israel tla chu an um lai. 

26Chunah chun him tak hen an um lai rawh. In tla an sak lai le grep tla an phun 

lai. An kiangkam ah anmah zauhnawmhtu tla ka rêp na lai le, Israel chu him tak 

hen a um lai rawh. Churawhchun kei chu LALPA an Pathian ka si ti an theih 
lai,” a ti. 

Ezekiel 29 

Aigupta Kalh Hen Simkannâk 

1Sal ah kan tâng mi kum rânâk a thla rânâk ni leinih ni ah LALPA nih ka sinah 

thu a sim. 

2“Thikho mi minung, Aigupta lalchem chu sâwi. Amah leh Aigupta ram 

zawzawng mi tla rêp hen an um ding mi simh. 

3Hi hi LALPA Zahkâi nih Aigupta lalchem sinah thu a sim mi chu asi: Kei chu na 

mêlma ka si le, nang chu tiva ah bawk mi tisârtâm lian tak na si. Nile va chu 
nang mah siam mi leh na tâ hen na sim. 

4Na khâ lakah siau hen tleng dak hen ka nan banh lai le, na tiva ah mi ngâ chu 

na lakah bir tak hen ka kawptir thlir lai. Churawhchun na lakah ngâ a kawp mi 
tla zawzawng hen Nile ah mi suak zek hen kan nûk lai. 

5Nang leh ngâ tla chu ramkaro ah kan lawnh lai. Na taksa chu vûi lo hen tual 

ah a rîl lai. Vâ leh ramsa tla râwl rangah ka pêk na lai. 

6Chu tikah Aigupta mi zawzawng tla nih LALPA ka si ti an theih lai rawh,” a ti. 

LALPA nih, “Israel mi tla chu ṭangpitu ding hen nanmah Aigupta mi tla lakah 
anna ngauh le, sikhawmsele nang chu ṭhianṭhunh nêm pêk mi tluk khawm na 
si lo. 

7Na lakah anna ngauh liauah, na kiak le, an zaktang ah na sunh na le, an 

dunglei ah na ilh na. 

8Churawhchun tuah, kei, LALPA Zahkâi nih nâmsâu hen a nan dotu ding 

minung tla ka hâwl lai le, na mi tla leh ran tla an thah lai ti ka nan simh asi. 

9Aigupta chu a karo hen a um lai rawh. Churawhchun LALPA ka si ti na theih 

lai. “Nile tiva chu keimah tâ ka siam mi asi na ti ruangah, 

10nangmah leh Nile va mêlma ka si. Aigupta ram zawzawng chu marlei kângah 

Migdol khuapi thawk hen sim leikângah Asuan khuapi tiang hen Sudan mi tla 
ramri leikângah lampi zawzawng tla a karo hen ka siam lai. 

11Chu ram ah chun minung leh ramsa zeikhawm â vel mi a um lai lo. Kum 

sâwmli sung chu chunah zeikhawm a um lai lo. 

12Aigupta chu laikulh ah mun karo siah mi lakah a zual kâi chem mi asi lai. Kum 

sâwmli sung chu Aigupta khuapi tla chu râwk dep hen a um lai le, khuapi dang 
ngâk hen a râwk zia khawm a fâk lai. Aigupta mi tla chu ka tektir na lai. Ram 
kipah an tek lai le, phun dang tla nawngah an um lai,” a ti. 

13LALPA Zahkâi nih, “Kum sâwmli nûnah Aigupta mi tla chu phun tla nâwngah 

ka rekrâwitir na mi chu ka kîrtir nawlh lai le, 

14a tîrah an umnâk Aigupta simlei ah ka umtir nawlh na lai. 

15Chunah chun ram chak lo tak an si lai le, lalram zawzawng ah chak lo chem 

mi an si lai le, phundang tlûnah lâi an rêl lai lo rawh. Phundang tla an thu thu 
ah siam kho lo ding hen mi pawiherh ah ka siam na lai lo rawh. 

16Israel tla nih anmah ṭangpitu ding hen an lakah anna ngauh lai lo rawh. 

Aigupta thihnâk nih Israel tla chu an lakah anna ngauh mi a dik lo zia a theihtir 
na lai rawh. Churawhchun Israel tla nih kei, LALPA Zahkâi ka si ti an theih lai 
rawh,” a ti. 

Lalchem Nebukadnezar Nih 
Aigupta A Neh Ding Mi Thu 

17Sal ah kan tâng mi kum kul leh kum sarih a thla khatnâk a ni khat ni ah LALPA 

nih ka sinah thu a sim. 

18“Thikho mi minung, Babulon lalchem Nebukadnezar chu Tura do ding hen a 

suak. A kawrsen tla chu thil rit tak an lû kawlh rê hen a phurhtir na le, an liang 
tla â hâwk ver, sikhawmsele chu zawng anna nawk phahnâk karah chun lal leh 
kawrsen tla nih zei thil khawm an tawng lo. 

19Churuangah hi hi kei LALPA Zahkâi nih thu ka sim mi chu asi: Aigupta ram 

chu lalchem Nebukadnezar rangah ka pêk rawh. A kawrsen tla lawh rangah thil 
tla a râwk hen a rûn lai le, Aigupta neih zawzawng a put hep lai. 

20A kawrsen tla nih ka rangah rian an ka ṭuan piak ruangah, a rianṭuan man ah 

Aigupta ram chu ka pêk asi. Kei LALPA Zahkâi nih ka sim asi. 

21“Chu chu a hawng tlung tikah Israel mi tla chu ka chaktir na lai le, nang Ezekiel 

nih mikip theih ding hen thu ka nan simtir lai le, kei LALPA ka si ti an theihnâk 
ding hen,” a ti. 

Ezekiel 30 

LALPA Nih Aigupta A Rêp Awt 

1LALPA nih thu a sim nawlh. 

2“Thikho mi minung, kei LALPA Zahkâi nih ka sim mi hi simkan le, phuang rawh. 

Hi bang thu tla hi sim rawh: Ni ṭihnungkâi a hawng tlung awt! 

3LALPA nih thil a ti ding mi ni chu a nâi rawh, Phun tla rangah sûm zîngnâk ni 

leh lawksawngnâk asi. 

4Aigupta ah râltuknâk a um lai le, Sudan ah hamhnâk rokual tak a um lai. 

Aigupta ram ah mi tamtak thah hen an um lai le; Ram chu an rûn lai le, Râwk 
dep hen a um lai. 

5“Chu râltuknâk ah chun kawrsen tla, Sudan, Lidia, Libia, Arabia, Kub ram 

thawk hen lâk mi tla leh keimah mi lakah mi ngelchel khawm thah hen an um 
lai,” a ti. 

6LALPA Zahkâi nih, “Marlei ah mi Migdol thawk hen simlei kângah mi Asuan 

tiang hen Aigupta vêngtu zawzawng tla chu râltuknâk ah thah hen an um lai. 
Aigupta ram ah kawrsen zumhkâi tla chu veih an si lai. Kei, LALPA Zahkâi nih 
ka sim asi. 

7Ram chu laikulh ah â râwk chem mi ram asi lai le, a khuapi tla chu a râwk dep 

lai. 

8Aigupta ram chu mei hen ka duah tikah leh amah vêngtu zawzawng thah hen 

an um tikah, kei LALPA ka si ti an theih lai. 

9“Chu ni chu a hawng tlung tikah leh Aigupta chu a vei tikah, Sudan mi zumhkâi 

tla thawktir na ding hen lawng hen mi ka fial lai le, annih tla chu an lâu lai. Chu 
ni chu a hawng tlung awt rawh!” a ti. 

10LALPA Zahkâi nih, “Aigupta ram neihnâk dawngtir ding hen Babulon lalchem 

Nebukadnezar ka mang awt. 

11Amah leh a kawrsen khuaruatnâk neilo mi tla chu ram râwk ding hen an 

hawng lai. Aigupta chu nâmsâu hen an do lai le, ram chu ruak hen a khat lai. 

12Nile tiva ka kangtir lai le, Aigupta chu misual tla thu thu hen ka siah lai. 

Ramdang mi nih ram pumpi an râwk dep lai. Kei, LALPA nih ka sim asi,” a ti. 

13LALPA Zahkâi nih, “Memphis mi milem tla leh pathian diklo tla ka veih lai. 

Aigupta tlûnah âukhawm lâirêltu an um lai lo, zapi tla chu keimah nih lâunâk ka 
pêk awt. 

14Aigupta simlei kâng chu ka râwk lai le, marlei mi Zoan khuapi chu mei hen ka 

duah awt. Thebes khuapi chu ka rêp lai. 

15Pelusium khuapi Aigupta ram ah mi kulh rokual tak nih chun ka thinthawknâk 

a theih lai. Thebes neihnâk khawm ka veih lai. 

16Aigupta ram chu mei hen ka duah lai le, Pelusium chu a ngaihsia lai. Thebes 

khua kulh tla chu a chim lai le, chu khuapi chu tîlian nih a khuh lai. 

17Heliopolis khuapi ah mi tlangvâl tla leh Bubastis ah mi tla chu râltuknâk ah an 

thi lai le, midang tla chu sal ah an put na lai. 

18Aigupta thiltikhonâk ka râwk hen chaknâk â zûm phah mi chu ka dawnghtir 

tikah chun Tahphanbes tlûnah mûinâk a hawng tlung lai. Aigupta ram chu sûm 
nih a khuh dep lai le, a khuapi mi minung tla chu sal ah an put hep na lai. 

19Hi hâwi hen Aigupta ka rêp tikah chun LALPA ka si ti an theih lai rawh,” a ti. 

Aigupta Lalchem Thiltikhonâk 
Râwk Hen A Um Mi 

20Sal ah kan tâng mi a kum leikhatnâk a thla masachem a ni sarih ni ah LALPA 

nih ka sinah thu a sim. 

21“Thikho mi minung, Aigupta lalchem bân chu ka khiak rawh. Chak nawlh leh 

riamnâm mang nawlh ding hen a tuamtu leh a pâinâk rî siamtu âukhawm an 
um lo. 

22Tuah hi hi kei, LALPA Zahkâi nih thu ka sim mi chu asi: Kei, hi Aigupta lalchem 

mêlma chu ka si. A bân a ṭha mi leh a kiak chia khiangkhinih hen ka khiak piak 
awt, churawhchun a kut a mi nâmsâu chu a tlâ lai rawh. 

23Aigupta mi tla chu laikulh zawzawng ah ka rektir phin na awt. 

24Churawhchun Babulon lalchem kut tla chu ka chaktir lai le, a kut ah ka 

nâmsâu ka puttir awt. Sikhawmsele Aigupta lalchem bân chu ka khiak lai le, a 
mêlma tla mâika ah rûm hen a thi lai. 

25Asi, anih chu ka chak lo tir lai le, Babulon lalchem kut tla chu ka chaktir lai. Ka 

nâmsâu ka pêk hen Aigupta lei a khît tik chun mikip nih kei, LALPA ka si ti an 
theih lai. 

26Aigupta mi tla chu laikulh pumpi ah ka rektir na lai. Chu tikah LALPA ka si ti 

an ka theih lai,” a ti. 

Ezekiel 31 

Aigupta Chu Sidar Thing 
Hen Tahṭhimh Asi 

1Sal ah kan tâng mi a kum leikhatnâk a thla thumnâk a ni khatnâk ni ah LALPA 

nih ka sinah thu a sim. 

2“Thikho mi minung, Aigupta lal leh a mi le tla sinah thu va sim: ‘Thil na ti kho 

a! Zei hen kan tahṭhimh kho lai? 

3Lebanon tlâng ah mi sidar thing dawh tak, Leh a ṭeng dâidul ṭha tak, Sâng tak 

vândâwm tawngh khet mi hâwi na si. 

4Ṭhangtirtu ding hen tî a um le, Tual tangah amah châwmtu ding hen tiva tla a 

um. A khonâk mun chu tî an tawih le, Chu tiva chu tumun ah mi thing zawzawng 
leiah a luang. 

5Ṭha tak hen tî tawih asi ruangah, Thing dang tla ngâk hen a sâng dauh. A ṭeng 

tla khawm a lian hen a sâu. 

6Va chikip nih a ṭeng tla lakah bû an khuar le; A dâidul lakah ramsa tla nih fa an 

ring le; Laikulh ah phun tla chu a dâidul ah anna dîn. 

7Chu thing chu a sâng hen a ṭeng tla a sâu hen thungâi â dawh A ram nih chun 

thûk takah tî luangnâk a va phanh. 

8Pathian dûm a mi sidar thing hen khawm tahṭhimh kho asi lo. Zei far thing 

khawm nih chu hâwi hen ṭeng a nei dah lo. Phâi mi thing khawm chu hâwi hen 
a nung lo. Pathian dûm khawmah chu hâwi hen thing dawh a um lo. 

9A ṭeng tla chu dawh tak hen zâm dul hen ka siam. Pathian dûm Eden ah mi 

thing kip nih an nahsuah. 

10“Tuah, kei, LALPA Zahkâi nih chu thing vândâwm tawngh khettu lakah thil a 

hawng tlung ding mi chu ka nan simh lai. Sâng dadauh hen a ṭhang le â zûm 
dadauh; 

11churuangah ka nawng le, ramdang mi lâirêltu sinah ka pêk ving awt. Chu thing 

chu a sual man hen â dêng mi a pêk lai. 

12Ramdang minung khuaruat lo mi nih an hâu lai le, an mâk thlap lai. A ṭeng tla 

leh a nah bû a kiak mi tla chu tlâng sâng kipah leh tivakuam ah a tlâ lai. Phun 
zawzawng a thlaliah ah um mi tla chu an kal hep lai. 

13Va tla an hawng lai le, thing a tlû mi lakah an fû lai le, ramsa tla nih a ṭeng tla 

an kanh lai. 

14Tu thawk hen zei thing khawm tî hen ṭha tak châwm mi chu hâwi tluk a sâng 

hen ṭhang mi a pâr nih vândâwm phanh khet a sâng mi chu a um lai lo rawh. 
Thikho mi minung tla laikulh thihnâk mun ah an kal mi hâwi hen an ektê hen thi 
ding hen an vânduai rawh,” a ti. 

15Hi hi LALPA Zahkâi nih a sim mi chu asi: “Chu thing chu laikulh thihnâk mun 

ah a kal ni ah lungfâk singsiahnâk ding hen tual tangah mi tî ka khuhtir awt. 
Tiva tla leh tivatê tamtak chu luang lo hen ka siam awt. Chu thing chu a thi rawh 
ruangah Lebanon tlâng tlûnah mûinâk ka tlungtir lai le, tumun ah thing tla 
zawzawng ka uaitir ver lai. 

16Laikulh thihnâk ah ka kaltir tik chun niamtirnâk hâu tla nih phun tla a ninh lai. 

Eden ah mi thing zawzawng leh a ṭha mi zawzawng Lebanon tlâng tlûnah tî hen 
châwm mi thing tla, laikulh tangah niamh hen a um ruangah anna lâwm lai. 

17Tlû rawh mi tla sinah laikulh thihnâk ah an kal lai. A thlaliah tangah umtu tla 

zawzawng chu phun tla lakah anna rekrâwi lai. 

18“Thing chu Aigupta lal leh a minung tla an si. Eden a mi thing tla tluk hen sâng 

lo khawmsele, thinlung a purh. Sikhawmsele tuah Eden a mi thing tla hâwi hen 
laikulh thihnâk ah lunglo mi leh râltuknâk ah thi mi tla sinah an kal lai. Ka ti asi,” 
LALPA Zahkâi nih a ti. 

Ezekiel 32 

Aigupta Lalchem Chu Tisârtâm 
Hen Tahṭhimh Asi 

1Sal ah kan tâng mi kum leinihnâk a thla leinihnâk a nikhat ni ah LALPA nih ka 

sinah thu a sim. 

2“Thikho mi minung, theihkan tirnâk khung tak Aigupta lalchem rangah pêk 

rawh. Ka sinah mi thuchah hi pêk rawh: Chakeibaknei hâwi hen phun tla tlûnah 

thil na ti le, sikhawmsele tisârtâm tiva ah mi tî persur tirtu na bangh dauh. Na 
kê hen tî na nawih le, tiva tla na nawmh ver. 

3Phun tamtak anna pûm tikah ka lên hen ka nan tleih lai le, vakap leiah ka nûktir 

na lai. 

4Tual tlûnah ka nan lawnh thlap lai le, laikulh a mi va leh ramsa tla ka pumh lai 

le, a nan tlanh lai. 

5Tlâng leh tiva chu na ruak thû hen ka khattir lai. 

6Na thî chu tlâng tla ah ka thektham lai le, tiva tla ka khattir lai. 

7Ka nan veih tik chun vân tla ka khuh lai le, ârfi tla ka nâwt dep lai. Nî chu 

vândâwm pîn leiah â thup lai le, thlâ a chêu lai lo rawh. 

8Vân ah mi chêu tla chu ka mih lai le, na laikulh chu mûi nâwngah ka lawnh lai. 

Kei, LALPA Zahkâi nih ka sim asi. 

9“Na theih dah lo mi nangmah siatnâk thu ram lakah ka thangtir tikah chun phun 

tamtak an lawk a sawng lai. 

10Na lakah thil ka ti mi nih phun tamtak a lâutir na lai. Ka nâmsâu ka hawng lek 

tikah chun lalchem tla chu lâu hen an thir lai. Na tlûk ni ah chun an ektê hen 
thih ṭih ruangah an thir lai,” a ti. 

11LALPA Zahkâi nih Aigupta lalchem sinah, “Babulon lalchem nâmsâu chu na 

muh lai. 

12Phun sual tla lakah mi kawrsen sual tla, an nâmsâu tla ka phâwitir na lai le, 

na mi tla ka thahtir hep na lai. Na mi zawzawng leh thil dang dang na putso mi 
tla a vei hep lai. 

13Tî suaknâk khur kipah mi na ranrual tla ka thah na lai. Tî nawihtu ding ranrual 

leh minung rerêng an um lai lo rawh. 

14Na tî tla chu a mahmuntê ah a um lai le, fîm riang hen a um lai le, dâisiptê 

hen na tiva chu a luang lai. Kei, LALPA Zahkâi nih ka sim asi. 

15Aigupta chu a karo hen chunah um mi zawzawng ka veih hep tikah LALPA ka 

si ti an theih lai rawh. 

16Hi simkannâk khung tak hi mithi vûinâk la ah â chang lai. Phun lakah mi nunau 

tla leh a mi zawzawng nih Aigupta ulhnâk ah an sak lai. Kei, LALPA Zahkâi nih 
ka sim asi,” a ti. 

Laikulh Thihnâk 

17Sal ah kan tâng mi kum leinihnâk a thla khatnâk a ni leinga ni ah LALPA nih 

ka sinah thu a sim. 

18“Thikho mi minung, Aigupta ram ah mi tamtak ruangah lungfâk hen um rawh. 

Phundang thiltikho tak tla hen laikulh thihnâk ah kaltir na. 

19An sinah thu simh na: “Midang tla ngâk hen dawh khun hen ma na ruat? 

Laikulh thihnâk ah na kal lai le, Pathian neilotu tla sinah na zâu lai. 

20“Aigupta mi tla chu râltuknâk ah thah mi tla hen an tlû lai. Anmah thah ver 

ding hen nâmsâu chu tîm chia zet hen a um. 

21Mi râlṭha chem tla leh Aigupta leiah ṭângṭawm hen dotu tla nih chun laikulh 

thihnâk ah Aigupta minung tla lawmhtu an si. An âu le: ‘Pathian neilotu, 
râltuknâk ah thah hen um mi tla chu hinah an hawng le, hinah hin an zâu!’ 

22“Asiria chu chunah a kawrsen thlân tla nâwngah a um. An ektê hen râltuknâk 

ah thah hep hen an um le, 

23an thlân tla chu laikulh thûk chemnâk mun ah a um. A kawrsen tla chu 

râltuknâk ah an tlû ver le, an thlân nih a thlân chu a kulh dak. Sikhawmsele 
minung ram chu an lâutir nget rih. 

24“Elam chu chunah a kawrsen tla thlân nâwngah a um. Râltuknâk ah thah hep 

an si le, fêmtan lo hen laikulh thihnâk ah an kal. An dam liauah ningṭih punghtu 
an si, sikhawmsele tu chun an mualpho rawh. 

25Elam chu râltuknâk ah thah hen um mi tla sinah a zâu bâk le, a kawrsen tla 

thlân nâwngah a um. An ektê hen fêmtan lo an si le, an ektê hen râltuknâk ah 
thah hen an um. An dam liauah chun ningṭih punghtu an si le, sikhawmsele tu 
lam chun râltuknâk ah thi bâk hen thihnâk ah an zâu le, an mualpho rawh. 

26“Mesek leh Tubal khawm chunah chun an um le, an kiangkam ah an kawrsen 

tla thlân a um. An ektê hen fêmtan lo an si le, râltuknâk ah thah hen an um. 
Sikhawmsele a nung mi tla rangah an lâutir nget rih. 

27A lânah mi râlṭha râlthuam rangtling hen a thi mi tla, an nâmsâu tla an lû 

tangah an siah le an phaw tla hen an taksa an khuh mi tla hâwi hen khawm 
zahkâi tak vûinâk khawm an lawhtir na lo. Hi bang mi râlṭha tla hi veikhat rang 
chun a nung mi rangah ṭhih na ding hen thiltikho tak an si. 

28“Chu chu Aigupta mi tla fêmtan lo tla râltuknâk ah thi mi tla sinah siat leh râwk 

dep hen an um ding dân chu asi. 

29“Edom khawm chunah chun a lalchem tla leh a lâirêltu tla sinah a um. 

Kawrsen thiltikho tak an si le, sikhawmsele tu chun fêmtan lo tla râltuknâk ah 
thi mi tla sinah laikulh thihnâk ah an um rawh. 

30“Marlei ah lal tla zawzawng khawm chunah an um le, chu hâwi hen Sidon mi 

tla khawm an um. An thiltikhonâk chu veikhat rang chun ṭihnungkâi ual hen a 
thang le, sikhawmsele tu lam chun mualpho tak hen râltuknâk ah thah mi tla 
hen fêmtan lo hen anna dîn rawh. Laikulh thihnâk ah kal mi tla mualphonâk 
anna ting rawh. 

31“Hi bang râltuknâk ah thah hen um mi tla muhnâk chu Aigupta lalchem leh a 

kawrsen tla rangah thlangamnâk asi lai,” LALPA Zahkâi nih a ti. 

32“Aigupta lalchem chu a nung mi tla rangah ṭihnungkâi hen ka siam le, 

sikhawmsele amah leh a kawrsen tla chu râltuknâk ah thah hen an um lai le, 
fêmtan lo tla râltuknâk ah thi mi tla sinah an um lai rawh,” LALPA Zahkâi nih a 
ti. 

Ezekiel 33 

Pathian Nih Ezekiel Chu Vêngtu Ah A Ruat 
(Ezek 3.16-21) 

1LALPA nih ka sinah thu a sim. 

2“Thikho mi minung, ram lakah râltuknâk ka tlungtir tikah thil a hawng um mi tla 

na mi le simh na. Chu ram mi tla nih chun vêngtu dingah an lakah mi pakhat an 
thîm. 

3Mêlma a hawng mi a muh tikah, anih nih rihâu mikip theihtir kan ding hen a 

suah. 

4Mi âumawh nih theih ko na hen ngaihlo lêm a thlâk chun mêlma a hawng mi 

nih amah an thah chun a thi mi chu amah mawh asi. 

5Theihtirnâk hâu ngaihlo lêm a thlâk ruangah a thi mi chu amah diklonâk asi. 

Ngâi mi sele chu a suak kho ding mi. 

6Sikhawmsele vêngtu nih mêlma a hawng mi muh ko na hen rihâu a suah lo 

chun, mêlma a hawng mi nih chubang misual tla a thah na chun an thi mi tla 
ruangah vêngtu tlûnah mawhnâk ka thâng awt. 

7“Thikho mi minung, tuah Israel phun tla rangah vêngtu ah ka nan siam asi. 

Simhkannâk ka nan pêk mi hi na simh vima na ding asi. 

8Misual chu thi ding asi ka ti mi lakah nung ding hen a umdân lêt ding hen na 

simhkan lo hen sual si bû hen a thi chun, a thihnâk mawh chu nangmah tlûnah 
ka thâng awt. 

9Misual chu nun na simh khawmah a sual hen a lêt lo chun sual bû hen a thi lai 

le, nang nungnâk lam chu zuah asi lai,” a ti. 

Mah Chiau Mawhphurhnâk 

10LALPA nih ka sinah thu a sim, “Thikho mi minung, Israel mi tla thusim chu 

simh nawlh na: ‘Kan sualnâk leh kan thilti diklonâk rit kan phurh asi. Kan vei 
thlo rawh. Zeitin kan nung kho zia lai?’ an ti. 

11Kei, LALPA Zahkâi Pathian nung ka si sung zawng chu ka mitmuh hen misual 

a thi mi lakah lâwmnâk ka nei kho lo ti simh na. An sual rim hen an nung mi 
muh ka duh dauh asi. Israel, na thilsual ti bâng rawh. Zeirangah thi ding na duh 
eu? 

12“Thikho mi minung, tuah mi ṭha a sual chun, a thil ṭha ti nih amah a hum kho 

lai lo ti hen Israel tla simh na. Misual nih a sualnâk a lêt chun rêp hen a um lai 
lo, mi ṭha nih thilsual a ti chun a nungnâk zuah asi lai lo. 

13Mi ṭha rangah nung ding hen thu ka tiamh kho, sikhawmsele a lânah thil ṭha 

ka ti mi â tâwk vaih ti hen thilsual a ti chun, a thil ṭha ti rerêng ka theih piak awt 
lo. 

14Misual chu a thi ding asi ti hen ka sim mi lakah, a sual a lêt hen thil dik a ti 

chun, 

15ṭhatnâk leikângah zûnzauh ding hen a um chun thutiam hen a pûk mi a rulh 

nawlh hen, a fîr mi a pêk nawlh hen a sual a rim hen nungnâk pêktu dân a zûl 
chun, a thi lai lo le, a nung lai. 

16Thilsual a ti mi tla ka ngaihdam lai le, thil dik leh thil ṭha a ti ruangah a nung 

lai. 

17“Na mi tla nih ka thilti hi a dik lo asi an ti! Asi lo, anmah umdân a dik lo mi asi. 

18Mirep nih thil ṭha ti a bâng hen thilsual a ti chun a thilsual ti ruangah a thi lai. 

19Misual nih a sualnâk a lêt hen thil dik leh thil ṭha a ti chun, a nungnâk a hum 

asi. 

20Sikhawmsele Israel, ka thilti hi a dik lo na ti. Na thilti hen na lakah lâi ka rêl 

awt,” a ti. 

Jerusalem Tlûknâk Thu 

21Sal ah kan tâng mi kum leinihnâk a thla rânâk a ni nga ni ah, Jerusalem thawk 

hen a hawng suak mi a hawng le, khuapi chu a tlû rawh ti hen hawng ka simh. 

22Chu minung a hawng lântê zânleibâi ah, LALPA thiltikhonâk a um ti ka theih. 

Chu minung chu a thâizing ah a hawng tleng le, LALPA nih thu simkhonâk 
thiltikhonâk hawng ka pêk nawlh. 

Zapi Sualnâk Tla 

23LALPA nih ka sinah thu a sim. 

24“Thikho mi minung, Israel ram ah khuapi a râwk mi lakah um mi tla nih thu an 

sim: ‘Abraham chu mi pakhat cho asi, ram pumpi pêk hen a um. Tuah chun kan 
tam thlo rawh, ram chu kan tâ asi,’ an ti. 

25“Kei, LALPA Zahkâi nih ka sim mi hi simh na: Sa chu a thî telh hen nan ei. 

Milem tla nan sawnh. Mi tla nan thah. Ram chu nan tâ si ding hen zeitin nan 
ruat zia? 

26Nan nâmsâu tla nanna rinhsan. Nan thilti tla fihnung a kâi. Mikip nih ṭângdang 

nan pawm. Zeitin ram chu nan tâ si hen nan ruat zia? 

27“Kei, LALPA Zahkâi Pathian nung ka si sung chu khuapi a râwk mi lakah um 

mi vial chu thah hen an um lai ti hen ka simhkan na mi thu chu simh na. Ram 
lakah um mi tla chu ramsa tla nih an ei na lai. 

28Ram chu a karo hen râwk dep hen ka siam lai le, thiltikho tak hen anna 

zûmnâk tla chu a dawng lai rawh. Israel tlâng tla chu mâng hen a um lai le, 
âukhawm mi velvâ an um lai lo. 

29Mi tla chu an sual ruangah ka rêp na hen, ram chu a karo hen ka siah tikah, 

kei, LALPA ka si ti an theih lai rawh,” a ti. 

Khuavâng Thuchah A nung Mi 

30LALPA nih, “Thikho mi minung, na mi tla nih khuapi kulh kiangah leh an in 

kawtkâ ah anna tawng liauah nangmah thu an sim. Tuah ‘LALPA thawk hen thu 
a hawng tlung mi chu ngâi ding hen kan kal lai,’ anna ti. 

31Churuangah ka mi tla chu na thusim ngâi ding hen anna pûm le, sikhawmsele 

ti ding hen na simh na mi chu an ti lêm lo. Na thusim chu la salam hâwi an ruat 
le, an duhleinâk chu a mahmun nget. 

32Annih sinah chun lawmhnâk la leh ṭingṭang tum mi khawm na tluk lo. Na thu 

zawzawng chu an ngâi le, sikhawmsele pakhat khawm an zûl lo. 

33Sikhawmsele na thusim zawzawng a dik tak hen a hawng tlung tik chun annih 

khawm an dik bâk lai le, chu tikah an lakah khuavâng a um ti an theih lai,” a ti. 

Ezekiel 34 

Israel Dawrâ Vêngtu Tla 

1LALPA nih ka sinah thu a sim. “Thikho mi minung, Israel lâirêltu tla chu sâwi 

na. Thu simhkan na le, kei, LALPA Zahkâi nih an sinah thu ka sim mi hi simh 
na: 

2Nannih Israel dawrâ vêngtu tla, nan vânduai rawh! Nanmah kawngkâ cho nan 

ruat le, sikhawmsele dawrâ nan zauhkhenh lo. 

3A nûk hâng nan din le, a mul hen puan nan siam mi nanna aih, a ṭha chem mi 

tla nan thah le nan ei. Sikhawmsele dawrâ tla chu nan zauhkhenh dah lo. 

4A chak lo mi khawm nan bulsân lo, a damlo mi khawm nan damh na lo, â liam 

mi tla khawm nan tuam piak lo, a vâi mi khawm nan va dawng na lo, a tlâu mi 
khawm nan hâwl na lo. Chu ngâk hen nan nehsawh na. 

5Dawrâ tla nih vêngtu an nei lo ruangah anna rekrâwi ver le, ramsa tla nih an 

thah na le, an ei na. 

6Churuangah ka dawrâ tla chu tlâng sâng leh mual tla ah an vâi rawh. Laikulh 

zawzawng ah anna rekrâwi le, âukhawm nih an zauhkhenh hen hâwl ding an 
tum lo. 

7“Tuah, nannih dawrâpu tla, kei, LALPA nih ka nan simh na mi hi ngâi u. 

8Kei, Pathian nung ka si sung zawng chun ṭhadektê hen ka thu nan ngâi ding 

asi. Dawrâ vêngtu âukhawm a um lo ruangah ka dawrâ chu ramsa nih an thah 
na le, an ei na. Ka dawrâpu tla nih dawrâ tla chu hâwl ding an awt lo. Anmah 
kawngkâ cho anna ruat le, dawrâ rerêng an âwva lo. 

9Churuangah nannih dawrâpu tla, ka thu ngâi u. 

10Kei, LALPA Zahkâi hi nan mêlma ka si ti ka phuang. Nan lakah ka dawrâ chu 

ka lâk ving lai le, anmah vêngtu nan si lai lo rawh; mah kawngkâ cho ruattu 
khawm ka nan sitir na awt lo rawh. Nan lakah mi ka dawrâ chu ruang ka suah 
na lai le, ka nan eitir na awt lo rawh. 

Dawrâ Vêngtu Ṭha 

11“Dawrâpu nih a dawrâ tla anna rekrâwi mi a pumh nawlh na le, a zauhkhenh 

na mi hâwi hen, 

12kei, LALPA Zahkâi, keimah ngelchel nih ka dawrâ chu ka zauhkhenh awt ti ka 

nan simh na asi. Vânduainâk ni ah anna rekrâwinâk mun zawzawng mûi lakah 
mi chu ka lâk nawlh na lai. 

13Ramdang ah mi tla chu ka suakpi na lai le, munkhat ah ka pumh na lai le, an 

ram ah ka kîrpi nawlh na lai. Tlâng sâng takah leh Israel ram tinungva ah ka 
kalpi nawlh na lai le, ram nah ningno nâk mun nuam tak ah râwl ka tlattir na lai. 

14Tlâng sâng belh ningno nâk mun leh tivakuam tla Israel ram ah belh ningno 

ring dul nâk mun zawzawng ah ka tlawngtir na awt. 

15Keimah tak chu ka dawrâ vêngtu ka si lai le, dinhnâk mun ka hâwl piak na lai. 

Kei, LALPA Zahkâi nih ka sim asi. 

16“A tlâu mi tla chu ka hâwl na lai le, a vâi mi tla chu ka va khawk na lai, a liam 

mi tla chu ka tuam piak na lai, a damlo mi chu ka damh lai le; sikhawmsele kei 
chu dawrâpu thil dik titu ka si ruangah a bit mi leh a chak mi tla ka veih na awt. 

17“Tuah ka ranrual tla, kei, LALPA Zahkâi nih nan lâi ka rêl lai le, a sia mi lakah 

a ṭha mi kêl lakah mi dawrâ ka thlei awt ti ka nan simh na. 

18Nan lakah a zeimaw mi tla chu belh no ei chim ti an nei lo, nan ei lo mi khawm 

nan chîl salam ver! Tî fîm nan din le, nan din lo mi chu nan nawih ver! 

19Ka dawrâ dang tla nih chun nan lamhbêk mi belh tla ei hen, nan nawih mi tî 

tla din ding a suak rawh. 

20“Churuangah tuah kei, LALPA Zahkâi nih dawrâ chak leh chaklo lakah lâi ka 

rêl awt ti ka nan simh na asi. 

21A nganfâk mi chu khatlei kângah nan eng le, a rual lakah mi chu nan tul ving. 

22Sikhawmsele ka dawrâ tla chu ruang ka suah na lai le, nehsawh ding hen ka 

siam na lai lo rawh. Ka dawrâ tla chu an lâi ka rêl chiau na lai le, a sia mi lakah 
a ṭha mi chu ka thlei na awt. 

23Ka to-âw David hâwi mi lalchem an dawrâpu rangah pakhat ka pêk na lai le, 

amah nih a zauhkhenh na lai. 

24Kei, LALPA chu an Pathian ka si lai le, David hâwi mi lalchem chu an lâirêltu 

asi lai. Keimah nih ka sim mi asi. 

25An sinah an himnâk ding hen thudântuk ka siam awt. Ram lakah ramsa 

ṭihnungkâi ka ṭhiau phin na lai le, churawhchun ka dawrâ tla chu phâisen ah 
him tak hen an um lai le, tumun tla ah an bawk lai. 

26“Mal ka sâwm na lai le, ka tlâng thenhlimh kiangkam ah ka umtir na lai. 

Chunah chun fâng chî tuhtu nih an herh liauah malsâwmnâk ruah ka sûrtir lai. 

27Thing tla nih rah an suah lai le, phâisen tla nih thlâi tla a suah lai, mah ram 

chiauah mikip him tak hen an um lai rawh. Ka mi tla sal ah siamtu tla lakah mi 
an rêngkhimh ka sah piak na hen ka suah na tikah chun kei, LALPA ka si ti an 
theih lai rawh. 

28Lunglo phun tla nih an rûn lai lo rawh le, ramsa tla khawm nih an thah hen an 

ei na lai lo rawh. Him tak hen an um lai le, âukhawm nih an lauh na lai lo rawh. 

29Phâisen ningno ṭha tak ka pêk na lai le, ram lakah sungvângnâk ka rehtir lai 

rawh. Phundang tla nih an nihsanh na lai lo rawh. 

30Mikip nih Israel tla chu keimah nih ka vêng na mi leh ka mi tla an si ti an theih 

lai rawh. Kei, LALPA Zahkâi nih ka sim asi. 

31“Nannih chu ka dawrâ tla, ka châwm mi dawrâ rual, ka minung tla nan si le, 

kei lam chu nan Pathian ka si,” LALPA Zahkâi nih a ti. 

Ezekiel 35 

Pathian Nih Edom A Rêpnâk 

1LALPA nih ka sinah thu a sim. 

2“Thikho mi minung, Edom ram sâwi rawh. 

3Kei, LALPA Zahkâi nih ka sim mi thu hi zapi tla simh na: Edom tlâng sâng tla, 

na mêlma chu keimah hi ka si! Siat leh râwk dep hen ka nan siam awt. 

4Na khuapi tla ka râwk ver lai le, Na ram chu a karo hen ka siah awt; Chu tikah 

kei, LALPA ka si ti na theih lai. 

5“Nang chu Israel mêlma na si kumza le, a vânduai liauah leh a sual ruangah 

rêpnâk madungchem liauah a mi tla thahtirtu na si. 

6Churuang chun, kei, LALPA Zahkâi, Pathian nung ka si sung zawng chun 

thihnâk chu na vânduainâk asi le, âwl kho na si lo. Na mi thah ruangah na mawh 
le, thahnâk nih a nan zûl lai. 

7Edom tlâng ram chu a karo hen ka siam lai le, chu lakah mi velvâ tla chu thah 

an si lai. 

8Tlâng sâng tla chu ruak hen ka khattir lai le, râltuknâk ah thah hen an um mi 

ruak tla chu tlâng leh tivakuam a khat lai. 

9Zeiliau zawngah a karo hen kan umtir pawt lai le, na khuapi ah mi âukhawm 

an um lai lo rawh. Chu tikah kei LALPA ka si ti na theih lai. 

10“Juda leh Israel phun nih tla chu an ram hen na tâ ah ting ding hen na ruat le, 

sikhawmsele kei, LALPA chu an Pathian ka si. 

11Churuangah kei, LALPA Zahkâi Pathian nung ka si sung zawng chu ka mi tla 

lakah na thinrunnâk leh na nahsuahnâk, leh na hua na mi lehrûl ka nan sam 
awt. An lakah na ti na mi ruangah ka nan rêp mi na si ti an theih lai rawh. 

12Churawhchun, Israel tlâng tla chu a karo hen a um le, anmah veih ding hen 

nangmah tâ si rawh hen na sim mi chu kei LALPA nih ka theih ti na theih lai 
rawh. 

13Ka tlûnah siarlo tak hen na khâwng zia tla ka theih,” a ti. 

14LALPA Zahkâi nih, “Ka tâ Israel mi tla siat leh râwknâk lakah na lâwm mi 

hâwitê hen, 

15a karo hen ka nan siam lai le, niamh hen na um mi lakah laikulh pumpi anna 

lâwm lai. Asi, Seir tlâng sâng tla Edom ram zawzawng a karo hen an um lai. 
Churawhchun mikip nih LALPA ka si ti an theih lai rawh,” a ti. 

Ezekiel 36 

Israel Tla Tlûnah 
Pathian Malsâwmnâk 

1LALPA nih, “Thikho mi minung, Israel tlâng sâng tla sinah thu sim le, 

2kei, LALPA Zahkâi nih an rangah thuchah ka nei mi chu ngâi ding hen simh 

na: Israel mêlma tla nih diriamh hen, Tuah chun a lânah tlâng tla chu kan tâ si 
rawh!’ an ti. 

3“Thu simkan le, kei, LALPA nih ka sim mi thu hi phuang rawh. A kiangkam ah 

mi phun tla nih an lâk hen Israel tlâng tla an rûn liauah an ektê hen Israel chu 
an zauhnawmh. 

4Churuangah kei, LALPA Zahkâi nih, tlâng sâng tla leh tlâng tênâu tla sinah 

tivatê leh tivakuam tla sinah, mun tla râwk hen kaltâk rawh mi leh khuapi an rûn 
le a karo hen mâk rawh mi, a kiangkam ah phun tla zawzawng nih an nihsanh 
mi sinah thu ka sim mi chu tuah ngâi u. 

5“Kei, LALPA Zahkâi nih, ka thinthawknâk hen a kiangkam mi phun tla leh a bîk 

hen Edom kalh hen thu ka sim asi. Lâwm leh siarlo tak hen ka ram tla an lâk le, 
ram ningno tla anna ting. 

6“Churuangah kei, LALPA Zahkâi nih phun tla nih zauhnawmh hen an nâuneh 

na mi ruangah ka thîknâk thinthawknâk thusim chu Israel ram tlâng sâng tla, 
tlâng tênâu tla, tivatê tla leh tivakuam tla sinah thu chu simh na. 

7A kiangkam ah mi phun tla chu nâutir hen an um lai ti hen, kei, LALPA Zahkâi 

nih bir tak hen thu ka tiamh asi. 

8Sikhawmsele, Israel tlâng sâng tla tlûnah thing tla chu a nah a chawrh lai le, 

ka mi Israel rangah rah an suah lai. Tam sâwtlo hen in leiah nan hawng tlung 
lai rawh. 

9Nanmah lei ṭângṭawm mi ka si, nan ram phâisen tla chu nâwn nawlh asi lai le, 

chunah chun thlâi chî vawrh asi nawlh lai. 

10Nan minung khawm ka pungtir lai. Chu khuapi tla ah chun nan um lai le, thil 

zeizawng a râwk rawh mi chu nan dirh nawlh lai. 

11Minung leh ran tla tamtak ka zantir lai. A lânah mi ngâk hen nan tam lai le, te 

leh fa tamtak nan nei lai. Um ding nan tum mi hâwi hen chunah ka nan umtir na 
lai le, a lân ngâk hen sul-le-lam tluang dauh hen kan siam na lai. Churawhchun 
LALPA ka si ti nan theih lai rawh. 

12Nannih ka mi Israel tla, ram lakah um nawlh ding hen ka nan kîrpi na lai. Nan 

ram asi lai rawh le, nan fa le chu sungvâng hen an um lai lo rawh. 

13“Kei, LALPA Zahkâi nih, minung eitu ram leh phun lakah mi fa tla râwktu asi 

an ti mi chu a dik asi ti ka sim asi. 

14Sikhawmsele tu thawk chun mi eitu leh nan fa tla râwktu an si lai lo rawh. Kei, 

LALPA Zahkâi nih ka sim asi. 

15Ram nih chun phun tla nih an zauhnawmhnâk chu a theih lai lo rawh le, a 

nihsanhtu tla khawm a muh lai lo rawh. Ram nih phun fa tla chu a râwk lai lo 
rawh. Kei, LALPA Zahkâi nih ka sim asi,” a ti. 

Israel Nunchan Thar 

16LALPA nih ka sinah thu a sim. 

17“Thikho mi minung, Israel mi tla an ram ah an um liauah an umdân leh an thilti 

nih ram an nawmh. An umdân chu nunau nih thlasiar hen an nunau râitâ an nei 
liau mi hâwi hen thianglo hen ka ngaih. 

18Ram lakah mi an thah na mi ruangah leh milem hen ram an nawmh mi 

ruangah ka thinthawknâk fâk tak ka tawngtir na. 

19An umdân leh an thilti lakah ka mawhtir le, ramdang minung ram ah ka 

rekrâwitir na. 

20An va kalnâk kipah mi tla nih, ‘Hi minung tla nih hin an Pathian nih a pêk na 

mi ram an kaltâk’ an ti na ruangah ka min thenhlimh an mualphoh. 

21Israel tla nih an kalnâk kipah ka min thenhlimh an mualphotir ruangah ka lung 

an fâktir. 

22“Tuah Kei, LALPA Zahkâi nih Israel tla rangah thuchah ka nei mi hi va simh 

na: Hi thil ka ti awt mi hi nannih Israel tla ruangah asi lo le, nan kalnâk ram kipah 
ka min thenhlimh nan mualphoh mi ruangah ka ti awt mi asi. 

23An lakah nan mualphoh mi ka min thenhlimh rokual, phun tla sinah ka langhtir 

tikah chun Kei, LALPA ka si ti an theih lai rawh. Kei, LALPA Zahkâi nih ka sim 
asi. Ka min thenhlimh zia phun tla rangah muhtirtu ah ka nan mang na awt. 

24Phunkip leh ram kipah mi chu nan ram ah ka nan kîrtir nawlh na lai. 

25Tî thiang ka nan theh na lai le, nan milem zawzawng leh thil dang a nan 

nawmhtir natu zawzawng lakah mi ka nan thiangtir na awt. 

26Thinlung thar leh dawnruatnâk thar ka nan pêk na lai. Lung hâwi mi nan 

thinlung ê-aw ngâilonâk chu ka lâk ving lai le, ê-aw ngâinâk thinlung ka nan pêk 
na lai. 

27Ka thlarau nan lakah ka siah lai le, ka thupêk kan pêk na mi zawzawng leh ka 

dân nan zûl mi tla ka nan muh na lai rawh. 

28Chu tikah nan thlâktu tla ka pêk na mi ram ah nan um lai rawh. Nannih chu 

ka mi le nan si lai le, kei, nan Pathian ka si lai rawh. 

29An nawmh natu thil zeizawng lakah mi ka nan hum na lai. Fâng tla chu tamtak 

rah ding hen thu ka pêk lai le, pâm rerêng nan theih lai lo rawh. 

30Nan thing thei tla ka rahtir lai le, nan phâisen tla fâng ka tlingtir lai le, phun tla 

lakah an mualphoh na ding hen pâmnâk rêng a um lai lo rawh. 

31Nan umdân sual leh thil diklo nan ti mi nan theihkumza lai le, chubang nan 

sualnâk leh nan thilti diklonâk ruangah nanmah nanna fih lai rawh. 

32Israel, hi bang zawzawng ka ti mi hi nanmah zârah ka ti mi asi lo ti nan theih 

ding ka duh. Nan thilti lakah ningzak leh mualpho kâi zia nan theih ding hen kan 
duh na. Kei, LALPA Zahkâi nih ka sim asi,” a ti. 

33LALPA Zahkâi nih, “Nan sualnâk kan thiangtir ver na tik chun nan khuapi ah 

kan umtir nawlh na lai le, a râwk mi tla chu kan remhtir nawlh na lai. 

34Mikip nih phâisen nan va pal mi tla bua leh mâng hâwi hen nan muh mi tla 

chu ka nan nâwntir nawlh na lai. 

35Mikip nih, hi ram hi veikhat chu ramkaro asi rawh mi, Eden dum hâwi asi ving 

rawh; khuapi tla khawm an siat hen an râwk le, râwk dep hen an siah rawh mi, 
tu chun an luah nawlh le, kulhnei hen an siam hep rawh an ti lai. 

36Chu tikah an kiangkam ah phun tla thibang tla nih, kei, LALPA nih khuapi râwk 

chia ka dirh nawlh mi leh phâisen râwk rawh mi ka phun nawlh mi asi ti an theih 
lai rawh. Kei, LALPA nih hi hi ti ding hen thu ka tiamh mi chu ka ti lai,” a ti. 

37LALPA Zahkâi nih, “Israel mi tla nih ṭangpi an hawng ka ngiar nawlh lai le, kei 

nih dawrâ rual hâwi hen ka zantir nawlh na lai. 

38Tuah khuapi râwk dep hen um mi tla chu Jerusalem ah kût ni ah bâwlnâk ah 

ap ding mi dawrâ rual a khat zat hâwi hen mi zapi tla an khat zat lai. 
Churawhchun kei, LALPA ka si ti an theih lai,” a ti. 

Ezekiel 37 

Tivakuam Ah Mi Ruh Ro Tla 

1LALPA umpinâk thiltikho tak ka theih le, a thlarau nih hawng ka kalpi le, 

tivakuam ah ruh karo umnâk mun ah hawng ka siah. 

2Chu tivakuam ah chun hawng ka kalpi le, ruh tamtak ka muh le, a châr mi ver 

an si. 

3Ka sinah, “Thikho mi minung, hi bang ruh tla hi a hawng nung nawlh kho lai 

ma?” a ti. Kei nih ka sâng le, “LALPA Zahkâi, nangmah cho nih na sâng kho!” 
ka ti. 

4Anih nih, “Ruh tla sinah thu sim rawh. Hi bang tla hi LALPA thu ngâi ding hen 

simh na. 

5Kei, LALPA Zahkâi nih an sinah thu ka sim mi hi simh na: Nan lakah thaw ka 

khumh lai le, ka nan nungtir nawlh na lai. 

6Mehtît leh thari ka nan pêk na lai le, vun hen ka nan khuh na lai. Nan sungah 

thaw ka khumh lai le, ka nan nungtir nawlh na lai. Churawhchun kei, LALPA ka 
si ti nan theih lai,” a ti. 

7Simh ka si hâwi hen thu chu ka sim rawh. Thu ka sim liau takah rihâu ka theih 

le, ruh tla chu anna peh rang. 

8Ka zauh ko liauah ruh tla chu tîttak leh thari nih a tuam le, vun nih a khuh. 

Sikhawmsele taksa sungah thaw a um lo. 

9Pathian nih ka sinah, “Thikho mi minung, thli sinah thu sim. Munkip ah mi thli 

chu LALPA thupêk hen hawng hen hi bang mithi tla sungah thaw khumh ding 
leh nungtir nawlh na ding hen simh,” a ti. 

10Simh ka si hâwi hen thu chu ka sim rawh. Thaw chu taksa ah a hawng lût le, 

an hawng nung nawlh le an dîr. Kawrsen rualpi an si rawh. 

11Pathian nih ka sinah, “Thikho mi minung, Israel tla chu hi ruh karo hâwi an si. 

Mâilei ah lungumnâk zeikhawm umlo hen kan châr fêk rawh an ti. 

12Churuangah ka mi Israel tla chu kei, LALPA Zahkâi nih an thlân ka awng piak 

na awt ti simh na. Ka suakpi na lai le, Israel ram ah ka kîrpi nawlh na lai. 

13Ka mi tla vûi hen thlân ka awng hen ka suah na tikah chun, LALPA ka si ti an 

theih lai rawh. 

14An lakah ka thaw ka khumh lai le, ka nungtir nawlh na lai le, an ram ah ka 

umtir nawlh na lai. Chu tikah LALPA ka si ti an theih lai rawh. Hi hi ti ding hen 
thu ka tiamh mi hi ka ti awt asi. Kei, LALPA nih ka sim asi,” a ti. 

Juda Leh Israel Lal Ram 
Pakhat Ah An Um Mi 

15LALPA nih ka sinah thu a sim nawlh. 

16“Thikho mi minung, thing ṭhianṭhunh lâk le, chu lak chun thu rîn le, ‘Juda 

lalram, ti hen. Churawhchun ṭhianṭhunh dang lâk fâwn le, chu lakah thu rîn le, 
‘Israel lalram, ti hen. 

17Chu ṭhianṭhunh panih chu tawnh le, na kut hen tleih, ṭhianṭhunh pakhat hâwi 

hen lang ding hen. 

18Na mi tla nih, zei tinâk me si ti hen an deih hen chun, 

19kei, LALPA Zahkâi nih, Israel ruangrûl mi ṭhianṭhunh chu Juda ruangrûl mi 

ṭhianṭhunh hen pakhat ah ka siam na awt tinâk asi ti simh na. Ṭhianṭhunh panih 
chu pakhat ah ka siam lai le, ka kut hen ka tleih awt. 

20“A panih hen na kut hen tleih le, zapi minung zauhtir na. 

21Churawhchun, kei, LALPA Zahkâi nih an va umnâk phun tla lakah mi ka mi 

zawzawng chu ka lâk na lai le, ka pumh na lai le, anmah ram takah ka kîrpi 
nawlh na lai. 

22Israel ram tlâng tla ah phun khat ah tlâi dut hen ka siam na awt. Lal pakhat an 

lakah lâirêltu dingah an nei lai le, phun nih ah ṭhen hen lalram panih ah an um 
lai lo rawh. 

23Milem fihnungkâi tla hen anna nawmh lai lo rawh le, sualnâk hen anna râwk 

lai lo rawh. An hawng ka phiarnâk leh an sualnâk zawzawng lakah mi ka lîttir 
na lai rawh. Ka thiangtir na lai le, ka mi tla an si lai le, kei, an Pathian ka si lai 
rawh. 

24An lalchem chu ka to-aw lalchem David hâwi asi lai. Lâirêltu pakhat tangah 

an um ver lai le, ka dân tla zumhkâi tak hen an zûl ver lai. 

25An thlâktu tla umnâk ram to-aw Jakob sinah ka pêk mi ram ah an um lai. 

Chunah chun an thlâk tla hen an fa le hen an um kumza lai rawh. Ka to-aw 
David hâwi mi lalchem nih an tlûnah lâi a rêl kumza lai. 

26Anmah him kumzanâk ding thudântuk ka siam lai. Ka birhtir na lai le, ka zantir 

na lai, an ram ah ka Biakin ka siah lai le, chunah chun a um kumza lai rawh. 

27Chunah an sinah ka um lai; an Pathian ka si lai le, annih chu ka mi tla an si 

lai. 

28An lakah ka Biakin um kumza ding hen ka siah tik chun, Israel mi tla chu kei, 

LALPA nih ka mi rang dingah ka thîm na mi an si ti phun tla nih an theih lai rawh 
ka ti mi simh na,” a ti. 

Ezekiel 38 

Gog Chu Pathian Mang Mi Asi Nâk 

1LALPA nih ka sinah thu a sim. 

2“Thikho mi minung, Magog ramah Mesek leh Tubal phun tla lakah lâirêltu lian 

Gog chu sâwi rawh. 

3Anmah chu sâwi hen kei LALPA Zahkâi hi a mêlma ka si ti simh. 

4Ka her ving lai le, a khâ lakah siau hen ka banh lai le, amah leh a kawrsen tla 

siau hen ka nuk ver na lai. A kawrsen leh an rang tla, chuantu tla thuamthil chu 
thungâi a rokual le, kawrsen kip nih an bân ah phaw leh nâmsâu anna put. 

5Persia leh Sudan mi leh Libia mi tla khawm a sinah an um le, an ektê hen phaw 

leh lukhuh an nei hep. 

6Gomer ram ah râltuktu tla zawzawng leh marlei ah Beth Togarmah mi tla 

khawm a sinah an um le, chu hâwi hen phun dang tamtak lakah mi khawm an 
um. 

7A tîm zet ding leh a kawrsen tla zawzawng a thupêk lakah a tîm ding hen simh. 

8Kum tamtak nûnah phun tamtak lakah mi munkhat hen kîrtir mi ṭihnâk neilo tla 

umnâk ram rûn ding hen thu ka pêk awt. Israel tlâng sâng tla sâwt tak a karo 
hen siah mi leh râwk mi, tuah mi zawzawng him tak hen an umnâk chu a rûn 
lai. 

9Anmah leh a kawrsen tla, a sinah phun tamtak um mi tla nih thlipi hâwi hen an 

do lai le, ram chu sûm hâwi hen an vurh dep lai,” a ti. 

10Hi hi LALPA Zahkâi nih Gog sinah thu a sim mi chu asi: “Chu chu a hawng 

tlung tikah thilsual leikâng dawn na dawmh lai. 

11Ṭangpitu neilo ram thlangam tak leh him tak hen kulh neilo leh vêngtu neilo 

khuapi ah an um mi tla chu rûn na tum lai. 

12Veikhat siat leh râwk hen um rawh mi zapi minung umnâk khuapi chu na rûn 

hen na râwk lai. Phun tamtak lakah mi chu anna pûm le, tu chun ranrual tla, thil-
le-rî tla an nei le, laikulh lamṭhuam ah an um. 

13Seba leh Dedan mi tla leh Spain ram ah khuapi ah mi sawlehtu tla nih, ‘Do 

hen râwk leh rûn ding hen na kawrsen tla na pumh na rawh ma? Ngûn, tangka, 



1360 

Bawm Common Language Bible Version 
@ 2006 Bangladesh Bible Society  

 
 

 

 

ranrual leh thil tla lâk hen thil-le-rî tla zawzawng kalpi na tum ma? ti hen an deih 
lai,” a ti. 

14Churawhchun LALPA Zahkâi nih Gog sinah thu a sim mi tla chu va simh ding 

hen hawng ka fial: 

15“Tuah ka mi Israel tla, thlangam tak hen an um liauah na umnâk marlei ram 

thawk hen kawrsen tamtak thiltikho tak phun tamtak lakah mi rang tlûnah chuan 
mi tla put hen an suak lai. 

16Ram kanh dak hen ka mi Israel tla chu thlipi hâwi hen na do na lai. Chu chu 

a tlung tikah phun tla chu âu ka si ti theih ding leh nangmah mang hen ka 
thenhlimhnâk muhtir ding hen ka ram rûn ding hen ka nan fial awt. 

17A lân thawk hen Israel lakah mi khuavâng ka to-aw mang hen thu ka sim 

liauah ni a hawng tlung ding mi lakah chun âumawh Israel do ding hen ka hawng 
tir lai, ti thu ka ruah mi chu nangmah hi na si,” a ti. LALPA Zahkâi nih a sim asi. 

Pathian Nih Gog A Rêpnâk 

18LALPA Zahkâi nih, “Gog nih Israel a do tikah ka thin a thawk lai. 

19Chu ni ah chun ka thinthawknâk fâk tak hen Israel ram ah lînîn fâk tak a um 

lai ti ka phuang asi. 

20Nga leh va, ramsa a lian a mê leh tual tlûnah minung tla chu keimah ṭih hen 

an thir lai. Tlâng sâng tla leh kham tla a chim lai le, kulh zawzawng a chim lai. 

21Vânduainâk chikip hen Gog chu ka lauh lai. Kei, LALPA Zahkâi nih ka sim asi. 

A mi tla chu an nâmsâu hen anmah anna thah lai. 

22Râi leh thisen suahnâk hen ka rêp lai. Ruah tukpi leh rial, mei leh kât hen 

amah leh a kawrsen tla leh amah lei ṭângṭawmtu phun tamtak tlûnah ka sûrtir 
lai. 

23Hi hâwi hen phun zawzawng tla chu ka rokual zia leh ka thenhlimh zia ka 

zauhtir na lai. Chu tikah kei LALPA ka si ti an theih lai,” a ti. 

Ezekiel 39 

Gog Rangah Nehnâk 

1LALPA Zahkâi nih, “Thikho mi minung, Gog, Mesek leh Tubal phun tla lakah 

lâirêltu lian chu sâwi le, a mêlma ka si mi simh. 

2Kâng dang thar leiah ka hertir lai le, marlei kâng lât takah mi chu ka suakpi lai 

le, Israel tlâng sâng tlung tiang hen ka kalpi awt. 

3Churawhchun a kehlei mi a chanhtiang kûk chu tlawng phak hen ka sut lai le, 

a vawrhlei mi thalzum tla khawm thlah ro hen ka sut lai. 

4Gog leh a kawrsen leh amah lei ṭângṭawmtu tla chu Israel tlâng sâng tla tlûnah 

an thi lai le, an ruak chu ramsa tla leh va tla râwl ah ka mang lai. 

5Phâisen ah an ruak tla chu a rîl phut lai. Kei, LALPA Zahkâi nih ka sim asi. 

6Magog ram ah meialh ka dawmhtir lai le, nawktir lonâk mun ah um mi 

zawzawng tla mun tiang hen, mikip nih kei LALPA ka si ti an theih lai rawh. 

7Ka min thenhlimh chu ka mi Israel tla fiang tak hen ka theihtir na lai le, ka min 

chu ka mualpho lai lo rawh. Churawhchun phun zawzawng nih, kei, LALPA 
Israel Pathian thenhlimh ka si ti an theih lai rawh,” a ti. 

8LALPA Zahkâi nih, “Ni a hawng tlung ding mi thu ka sim mi chu tlung ding hen 

a fiang rawh. 

9Israel khuapi ah um mi tla nih chun an suak lai le, râlthuam an mâk mi tla chu 

tih dingah an khawmh lai. Phaw tla, chanhtiang tla, thalzum tla, fei tla, minung 
tawngpumhnâk in tla chu mei tihnâk ah an mang lai le, kum sarih tiang an tih 
lai. 

10Râlthuam an mâk mi tih ding an nei ruangah phâisen ah tih ding thing an 

khawmh lai lo le, tumun ah mi thing khawm an hâu lai lo. Anmah râwktu leh 
rûntu tla chu an râwk hen an rûn bâk na lai,” a ti. LALPA Zahkâi nih a sim asi. 

Gog Vûinâk 

11LALPA nih, “Hi bang zawzawng tla a hawng tlung tikah Gog chu Israel ram 

ah vûinâk mun, ‘Khualtlâwng tla Tivakuam’ Tipi Thi saklei ah ka pêk lai. 
Churawhchun Gog leh a kawrsen zawzawng an vûi na lai le, chu vakuam chu 
“Hamon-gog’’ (Gog kawrsen tla Vakuam) ti asi lai. 

12Chubang ruak zawzawng tla vûi hen a ram thiangtir ding hen Israel tla chu 

thla sarih anna tâwk lai. 

13Ram lakah mikip nih vûi ding hen an bawmh na lai le, hi ruangah hin ka 

nehnâk ni ah chun zah hen an um lai. Kei, LALPA Zahkâi nih ka sim asi. 

14Thla sarih a tling nûnah chun ram ṭawltu ding mi an thîm lai le, mithi ruak tual 

tlûnah vûi lo mi tla an hâwl na lai, ram tla chu thiang ver hen an siam khonâk 
ding hen. 

15Ram chu tlûnlei tanglei ah an va kal lai le, minung ruak an muh mi kipah 

singsiahnâk an siam lai, thlân chawhtu an hawng hen Gog kawrsen tla Vakuam 
ah an vûi khonâk ding hen. 

16(Kawrsen min put hen a kiangah khua a um lai.) Chu hâwi hen ram chu a 

thiang nawlh lai rawh,” a ti. 

17LALPA Zahkâi nih ka sinah, “Thikho mi minung, bâwlnâk an rangah ka 

timhtuah mi ei ding hen va zawzawng leh ramsa tla a kiangkam ah mi hawng 
ding hen kawh na. Israel tlâng tlûnah sa an einâk leh thisen an dinnâk puai 
rokual tak asi lai. 

18Kawrsen tla ruak an ei lai le, tual ah lâirêltu tla thisen an din lai, chubang 

zawzawng chu dawrâ chal leh dawrâ fa, kêl tla leh chawchal bit mi hâwi hen 
thah an si lai. 

19Chubang zawzawng bâwlnâk hâwi hen ka thah tik chun vâ leh sa tla nih khim 

tak hen an ei lai le, thisen tla chu rî rê hen an din lai. 

20Ka dawhkân ah rang leh a tlûnah totu tla chu an chelh rî hen an ei na lai rawh. 

Kei Lalpa Zahkâi nih ka sim asi,’’ a ti. 

Israel Tla Dirhnawlhnâk 

21LALPA nih, “Phun tla chu ka rokualnâk ka muhtir na hen ka thuthlûk dik mang 

ding hen ka thiltikhonâk ka mang zia ka zauhtir na lai. 

22Israel tla nih chu thawk chun kei LALPA an Pathian ka si mi an theih vima lai 

rawh. 

23Phun tla nih Israel mi tla sal ah an tâng mi chu ka lakah thilsual an ti ruangah 

sal ah an tâng mi asi ti an theih lai rawh. Ka hertâk na le, an mêlma tla chu 
râltuknâk ah anmah nehtu leh thahtu ah ka siam na. 

24Anmah thenhlimh lonâk leh sualnâk hâwi vima hen an tlûnah ka ti na le, ka 

hertâk na,” a ti. 

25LALPA Zahkâi nih, “Sikhawmsele, tu lam chun Jakob thlâk Israel mi tla tlûnah 

khua ka ruat lai le, sul-le-lam tluang tak hen ka siam na lai. Ka min thenhlimh 
chu ka hum lai rawh. 

26An ram ah him tak hen an um liauah, âukhawm nih nehsawh an si lo liauah 

kei an ka phiar ruangah ningzak saih hen an um mi khawm an philh kho lai 
rawh. 

27Phun tamtak tla chu ka thenhlimh zia theihtir na ding hen ka mi tla an mêlma 

tla ram ah an um mi chu ka kîrpi nawlh na lai. 

28Churawhchun ka mi tla nih kei an Pathian ka si ti an theih lai rawh. Sal ah ka 

kaltir na hen tuah pakhat khawm relhlo hen an ram ah ka pumh nawlh na 
ruangah hi hi an theih lai. 

29Ka mi Israel tla tlûnah ka thlarau ka tawih lai le, anmah tla ka kaltâk na lai lo 

rawh. Kei, LALPA Zahkâi nih ka sim asi,” a ti. 

Ezekiel 40 

HI NÛNAH UM DING MI 
BIAKIN MUHNÂK 

(40.1—48.35) 

Ezekiel Chu Jerusalem Ah Put Hen A Um 

1Kum thar ni rânâk asi rawh, chu chu sal ah kan tâng mi kum kul leh kum nganâk 

leh Jerusalem an lâk mi kum leilinâk asi. Chu ni ah chun LALPA umpinâk 
thiltikho tak ka theih le, a ka put ving. 

2Muhtirnâk ah chun Pathian nih Israel ram ah hawng ka put ving le, tlâng sâng 

tlûnah hawng ka siah. Ka mâika ah khuapi hâwi hen in sak dul mi ka muh. 

3Nâi dauh ah hawng ka kalpi le, minung pakhat tlâr hâwi hen a tlêu mi ka muh. 

Chu nih chun tahnâk puannêm rî leh tahnâk fung a put le, kawtkâ lâi chirah a 
dîr. 

4Anih nih chun ka sinah, “Thikho mi minung, ngâk rih. Thil zeizawng ka nan 

muhtir ding mi chu nâi dauh hen thiamthih tak hen ngâi, hi ruangah hinah put 
hen na um mi asi. Thil zeizawng na muh mi chu Israel mi tla na simh na ding 
asi,” a ti. 

Saklei Mi Kawtkâ 

5Ka muh mi chu Biakin asi le, hêl dak hen kulh asi. Chu minung nih chun a 

tahnâk fung feet 10 sâu mi chu a lâk le, kulh chu a tah rawh. A sânglei feet 10 a 
sah lei feet 10 asi. 

6Churawhchun saklei kângah a hawi mi kawtkâ leiah a kal rawh. Kâibak lakah 

a kâi le, a tlûnah mi tualmâi a tah le; feet 10 hen a niam. 

7Chu pîn leiah chun latnâk a um le, chu nih chun a sîr chiauah vêngnâk kardang 

pathum a nei asi. A kardang chu kil li nei hep asi le, a sîr tla chu feet 10 chiau 
asi le, an kar lakah mi vâm chu a sah lei feet 8 asi. Chu vêngnâk kardang pînlei 
chun latnâk a um le, Biakin leikângah hawi hen um mi kardang kâu tak latnâk 
feet 10 sâu mi chu a um. 

8-9Chu kardang chu a tah le, feet 14 hen a niam hen a theih. Kawtkâ dawng ah 

Biakin naih chem ah um mi asi le, kulh dawnghnâk a lât chemnâk feet 3 sahnâk 
ram ah mi asi. 

10(Chubang vêngnâk kardang tla an sîr kipah latnâk chu â tia hep le, an kar 

lakah mi vâm tla khawm a sah dân â bang hep.) 

11Chu nûn chun, chu minung nih kawtkâ leiah latnâk kauh dân a tah. A ektê hen 

feet 22 asi, kawtkâ â awng mi tla kar chu feet 16 asi. 

12Vêngnâk kardang mâika kipah kulh a niam mi a um le, a sâng lei inchi 20, a 

sahlei inch 20 asi. (Chu kardang tla chu kil li hen feet 10 asi.) 

13Churawhchun kardang pakhat kulh lênglei thawk a tah hen latnâk kardang 

anna lat dân chu feet 42 asi. 

14A kardang lât chem dawnghnâk thawk hen kulh suaknâk tiang asi. Chu 

kardang chu a tah le feet 34 kâu hen a theih. 

15Kulh lênglei mi kawtkâ thawk hen kulh dawngnâk a sîr lât tak nâk tiang chu a 

kawtkâ dung zawzawng fawnh hep hen feet 84 asi. 

16Kardang zawzawng ah chun kulh lênglei suaknâk bîtê a um ver le, a sunglei 

ah kardang leh kardang karah mi vâm lak khawmah a um ber. Latnâk leikâng 
hawi hen a sungah mi vâm lakah tûm thing lem tla a um. 

Lênglei Mi Kulh Sung 

17Chu minung nih kawtkâ ah hawng ka lanpi le, kulh sungah hawng ka kalpi. 

Chunah chun lênglei mi kulh lakah in kardang sâwmthum a um le, an tualmâi 
chu lung hen phah mi asi le, 

18a kulh kiangkam a luah ver. Chu lênglei mi kulh chu sunglei mi kulh ngâk hen 

a niam dauh. 

19Sunglei mi kulh kalnâk chu a sângnâk ah mi hen chan cho hen kawtkâ a um. 

Chu minung nih kawtkâ panih kar lât dân a tah le, feet 168 asi. 

Marlei Mi Kawtkâ 

20Churawhchun chu minung nih chun marlei kâng a mi lênglei kulh kalnâk 

kawtkâ chu a tah. 

21Latnâk sîr kipah vêngnâk kardang pathum a um le, an kar lakah mi vâm tla 

chu saklei mi kawtkâ tla bang cho hen kardang kâu an nei ver. Kawtkâ dung 
chu fawnh hep hen feet 84 asi le, a kauh lei chu feet 42 asi. 

22Kardang kâu, langawtkawt tla leh tûm thing lem siam mi tla chu saklei mi 

kawtkâ hen â bang. Chunah chun kulh kawtkâ leiah kâinâk chu bak sarih asi le, 
kardang kâu nih kulh dawnghnâk lei a hawih. 

23Saklei kâng sîrah a um mi hâwi hen marlei a mi kawtkâ thawk hen kulh kawtkâ 

tan phak hen kawtkâ dang sunglei ah kalnâk kawtkâ a um. Chu minung nih kulh 
kawtkâ panih kar lât dân chu a tah le, feet 168 asi. 

Simlei Mi Kawtkâ 

24Churawhchun chu minung nih simlei kângah hawng ka kalpi le, chunah chun 

kawtkâ dang kan muh. Chu chu a tah le, a dang tla hen â bang ver. 

25Hi kawtkâ khawm a dang hâwi ber hen kardang ah langawtkawt tla a um. 

Kawtkâ dung chu fawnh ver hen feet 84 asi, a kauh lei chu feet 42 asi. 

26A kâinâk chu bak sarih asi, a kardang kâu tak khawm kulh leikâng hawinâk 

dawng ah a um. A vâm lakah chun latnâk lei hawi hen tûm thing lem a um. 

27Hin khawmah a sunglei mi kulh lei kalnâk kawtkâ a um ber. Chu minung nih 

a kawtkâ panihnâk hen anna lât dân chu a tah le, feet 168 asi. 

Sunglei Mi Kulh: 
Simlei Mi Kawtkâ 

28Chu minung nih simlei kawtkâ ah lan hen, a sunglei kulh ah a hawng ka kalpi. 

Chu kawtkâ chu a tah le, lênglei mi kulh kawtkâ hen â tia. 

29-30Vêngnâk in tla, kardang lian tla, leh a sungah kulh tla chu kawtkâ dang tla 

hen â tia hep. Hi kawtkâ ah mi kardang tla lak khawmah langawtkawt tla a um 
bâk. A dung leikâng fawnh ver hen feet 84, a kauh lei chu feet 42 asi. 

31A kardang kâu tak chu kulh dang lei a hawi le, latnâk lei mi vâm lakah tûm 

thing lem a um. Chu kulh kawtkâ kâinâk chu bak riat asi. 

Sunglei Mi Kulh: Sak Lei Mi Kulh 

32Chu minung nih chun saklei mi kawtkâ ah lan hen sunglei mi kulh sungah a 

hawng ka kalpi. Kulh kawtkâ chu a tah le, a dang hen â tia ver. 

33A vêngnâk kardang tla, a kardang kâu tla, a sungah mi vâm tla chu kulh 

kawtkâ dang tla tah dân hen â bang. Hêl dak hen langawtkawt tla a um le, 
kardang kâu tla lak khawmah a um. A dung leikâng fawnh ver hen feet 84 asi 
le, a kauh leikâng feet 42 asi. 

34Kardang kâu chu lênglei mi kulh a hawih. Latnâk leikângah mi vâm chu tûm 

thing lem â rîn hep. Chu kulh kawtkâ kâinâk chu bak riat asi. 

Sunglei Mi Kulh: Marlei Mi Kawtkâ 

35Chu minung nih chun marlei kawtkâ ah a hawng ka kalpi. A tah le, a dang tla 

hen â bang hep. 

36A dang tla hâwi hen vêngnâk kardang tla, sunglei mi vâm rîn mi tla, kardang 

kâu leh hêl dak hen langawtkawt tla a um. A dung leikâng fawnh ver hen feet 
84, a kauh lei feet 42. 

37Kardang kâu chu lênglei mi kulh lei a hawih. Latnâk lei mi vâm ah tûm thing 

lem â rîn hep. Chu kulh kawtkâ kâinâk chu bak riat asi. 

Marlei Kawtkâ Kiangah In Tla 

38Lênglei ah mi kulh lakah chun marlei kângah a sungah mi kulh hen â tlâi mi 

in peh a um. Kardang kâu sungah kulh lei hawi hen â awng le, chunah chun 
bâwlnâk ah duah hep ding mi ran ruak tla an ṭâwl. 

39Chu kardang kâu sungah dawhkân pali a um le, kardang sîrah panih vevê 

hen a um. Chu dawhkân tlûnah chun bâwlnâk ah ap ding mi ran tla, a pum hen 
duah hep ding mi mawh, sualnâk ruangah bâwlnâk duah mi mawh, rulhnâk thil 
ap mawh an thah. 

40Lênglei mi kardang ah chun â bang rang mi dawhkân pali a um, marlei kângah 

mi kulh kawtkâ tualmâi sîrah panih vevê hen a um. 

41Dawhkân pariat a um le, chu tlûnah chun bâwlnâk ding mi ran tla chu an thah: 

pali chu kardang sungah, pali chu kulh lênglei ah. 

42Dawhkân pali in peh lakah mi chu a pum hen thil ap duah mi timhtuahnâk ah 

an mang le, chu chu sâi mi lung asi. A sânglei chu inchi 20 asi le, a tlûn râwn 
chu kil li hen inchi 30 asi. Bâwlnâk ding ran thahnâk thuamthil tla chu, chu 
dawhkân ah siah asi. 

43Dawnh tla inchi 3 a kâu mi chu dawhkân sîr hêl dak hen a um. Sa zawzawng 

bâwlnâk ah ap ding mi chu, chu dawhkân tlûnah an siah. 

44Churawhchun kulh sungah a hawng ka lûtpi. Chu a sunglei mi kulh tlûnah 

chun kardang panih awng hen a um le, pakhat nih marlei kâng mi kulh sîrah 
simlei a hawih, a dang nih simlei mi kulh kawtkâ sîrah mar leikâng a hawih. 

45Chu minung nih chun simlei hawih hen a um mi kardang chu Biakin ah 

rianṭuantu bâwlpu tla rang asi le, 

46marlei hawi hen a um mi kardang chu mâichâm ah rianṭuantu bâwlpu tla rang 

asi ti hawng ka simh. Bâwlpu zawzawng tla chu Zadok thlâk an si le; annih tla 
chu Levi phun lakah mi an si le, anmah tla lâwng LALPA mâika ah a rianṭuan 
ding hen kal siang an si. 

Sunglei Kawtkâ Leh Biakin 

47Chu minung nih sunglei mi kulh chu a tah le, kil li hen feet 168 asi. Biakin chu 

thlanglei kângah a um le, a tualmâi ah mâichâm a um. 

48Churawhchun Biakin tualmâi lei a mi kardang sungah hawng ka lûtpi. A 

tualmâi chu a tah le: a niam leikâng chu feet 9 asi, a kauh leikâng chu feet 24 
asi, a vâm chu feet 5 a sah vevê mi hen. 

49Chu kâinâk an dawnh mi kardang tualmâi chu feet 34 hen a kâu le, feet 20 

hen a niam. A tung panih a um le, a tualmâi khatlei sîrah pakhat vevê hen. 

Ezekiel 41 

1Chu nûn chun chu minung nih chun a lâi ah mi kardang sungah mun thenhlimh 

ah a hawng ka kalpi. Chu leiah mi latnâk chu a tah: a niam lei chu feet 10, 

2a kauh lei feet 18, khatlei sîr vevê vâm chu a sah lei feet 8 asi. A kardang tak 

chu a tah: a sâu lei feet 68, a kauh lei feet 34 asi. 

3Churawhchun a sung chem mi kardang ah a va lût. Chunah lûtnâk lampi chu 

a tah: feet 3 hen a niam le, feet 10 hen a kâu, khatlei vevê vâm chu feet 12 hen 
a sah. 

4A kardang tak chu a tah le, kil li hen feet 34 asi. Churawhchun ka sinah, “Hi hi 

Mun Thenhlimh Chem asi,” a ti. 

Kardang Tla Chu Biakin Vâm 
Rinhsanh Hen Sak Asi 

5Chu minung nih chun Biakin vâm sunglei sah dân a tah le, feet 10 asi. Hi vâm 

lakah hin Biakin hêl dak hen a sang vima hen kardang tetê tla feet 7 a kâu mi a 
um. 

6Chu kardang tla chu chuanh thum asi le, chuanh khat lakah kardang 

sâwmthum vima a um. Biakin lênglei mi vâm a tangphah kipah mi chu a tanglei 
ṭuang ah mi ngâk hen a pan dauh le, churuangah chu kardang tla chu vâm 
lakah a tleih dîrnâk umlo hen a kawp kho. 

7Churuangah Biakin vâm tla chu a lênglei thawk zauh hen a tlûnlei dawng tiang 

hen a sah dân bang khap hen a lang. Biakin lênglei mi vâm lakah chun a 
kardang lênglei mi tlûnah kâinâk panih kâu tak an siam le, churuang chun a 
tanglei mi chuanh thawk hen a lâivâ mi leh a tlûnah mi chuanh lakah kal kho 
asi. 

8-11Chubang kardang lênglei mi vâm chu feet 8 hen a sah le; chu kardang 

sungah Biakin marlei kângah kawtkâ pakhat a um le, pakhat chu simlei kângah 
a um. Biakin hêl dak hen hawrkuang chawh mi a kauh lei feet 8 ka muh le; 
Biakin vâm kiangah kardang chan cho hen a um le, chu chu tual thawk hen a 
tlûnlei feet 10 hen a sâng. Bâwlpu nih an mang mi in leh hawr an chawh mi 
karah mun lâwng feet 34 Biakin sîr leiah tan phak hen a um. 

Tlâk Lei Kângah Mi In 

12Chu mun lâwng lât vat dawnghnâk ah Biakin sîr tlâklei kângah in pakhat a um 

le, a sâu leikâng feet 150, a kauh lei feet 116 asi le; hêl dak hen a kulh sah dân 
chu feet 9 asi. 

Biakin Tah Mi Zawzawng 
Fawnh Ver Mi 

13Chu minung nih chun Biakin lênglei a tah le, a sâu lei feet 168 asi. Chun, 

Biakin dunglei thawk hen lênglei mi mun lâwng kanh hen Biakin sîr thlanglei 
kâng tiang hen anna lât dân khawm chu feet 168 asi. 

14Biakin tualmâi mi mun lâwng kanh hen khatlei sîr vevê mi mun lâwng telh hen 

a lât dân metre sâwmnga asi. 

15Thlanglei kâng tiang hen Biakin dung chu a tah le, kardang latnâk khatlei 

khatlei sîr a mi tleih hen chu khawm feet 168 asi. 

Biakin Pumpi Sak Dân 

16Biakin tualmâi mi kardang, Mun Thenhlimh leh Mun Thenhlimh Chem chu a 

ṭuang thawk hen a langawtkawt tla tiang chu thing hen thuamh mi hep asi. 
Chubang langawtkawt tla chu khuh kho asi. 

17Biakin sunglei mi vâm tla chu kawtkâ tlûnlei tiang hen tûm thing lem siam mi 

leh thilnung thla lem hen a khat dil. 

18Tûm thing leh thilnung lem chu lâkṭhelh hen an siam le, pakhat khat hen sang 

vima hen kardang hêl dak hen an um. Thilnung kip nih mêl panih an nei. 

19Minung mêl chu sîr khat leiah tûm thing leikângah â hawi, chakeibaknei mêl 

chu sîr khat leiah thing leikângah â hawi. 

20Chu hâwi hen vâm zawzawng hêl dak hen ṭuang thawk hen kawtkâ tlûnlei 

tiang a um. 

21Mun thenhlimh a mi inkhâr tung chu kil li asi. 

Thing Mâichâm 

Mun Thenhlimh Chem kawtkâ ah chun thing mâichâm hâwi mi a um. 

22A sânglei feet 5, a lianh lei feet 4. A ki mi tung tla, a tohnâk tla, a sîr zawzawng 

chu thing hen siam mi hep asi. Chu minung nih ka sinah, “Hi dawhkân hi LALPA 
mâika ah um mi asi,” a ti. 

Inkhâr 

23Mun Thenhlimh leiah latnâk dawng ah inkhâr pakhat a um le, Mun Thenhlimh 

Chem latnâk dawng ah inkhâr pakhat a um. 

24Inkhâr chu thuang nih hen a lâi ah a thlaih mi asi. 

25Vâm lakah mi hâwi hen mun thenhlimh a mi inkhâr lakah khawm tûm lem leh 

thilnung thla lem siam asi. Chu tualmâi mi kardang kawtkâ lênglei tlûnah chun 
thing hen khuhnâk a um. 

26Chu kardang sîr leiah chun langawtkawt tla a um le, a vâm tla chu tûm lem 

hen ṭialh asi. 

Ezekiel 42 

Biakin Kiangah Mi In Panih 

1Churawhchun, chu minung nih chun kawtkâ lênglei ah hawng ka kalpi le, 

Biakin thlanglei kâng dawng ah mi in thawk hen lât chiam lo ah Biakin marlei 
kâng sîrah mi in lakah hawng ka kalpi. 

2Chu in chu a sâu lei feet 168, a kauh lei feet 84 asi. 

3Sîr khat nih chun mun lâwng feet 34 Biakin sîr lei a mi a hawih le, sîr khat dang 

nih lênglei mi kulh phah lei a hawih. Chan rang hen chuanh thum hen sak asi 
le, a tangah mi ngâk hen a tlûnlei kângah mi chu a sâng dauh hep. 

4Chu in marlei kâng sîrah chun latnâk a um le, a kauh lei chu feet 16, a sâu lei 

chu feet 168, chu lei sîrah mi tualmâi hen. 

5A lâi mi leh a tang dauh mi chuanh kardang chu a sâng dauh ruangah a tlûn 

dauh mi in chuanh kardang tla chu a bî dauh. 

6Chu chuanh thum lakah in kardang tla chu hawrkuang chawh mi tlûnah tauh 

asi le, kulh sungah mi in dang hâwi hen a tung nih a dirh kalh mi asi lo. 

7-8A tang dauh chuanh ah mi in a lênglei vâm chu sakhat hen a dung feet 84 

asi; chu feet 84 lakah chun kardang tla a um. A tlûn chem mi chuanh lakah chun 
in dung tluan hen kardang tla a um. 

9-10Hi kardang panih tanglei kângah in sak leikâng dawng ah vâm a umnâk ram 

ah kulh lênglei ah tualmâi a um. Biakin simlei kâng sîrah Biakin thlang leikâng 
dawng ah mi in lât chiam lo ah chu hâwitê mi in pakhat a um. 

11Chu kardang tualmâi ah chun marlei sîrah pakhat hâwitê hen latnâk a um, a 

lianh dân â bang cho, a sak dân khawm â bang cho. 

12In simlei kâng sîrah vâm dawnghnâk kardang tla tangah inkhâr a um. 

13Chu minung nih ka sinah, “Hi in tla hi a thenhlimh vevê. Chu sungah bâwlpu 

LALPA mâika ah va lûttu tlâ nih thil ap thenhlimh chem tla an ei. Chu kardang 
tla chu a thenhlimh ruangah bâwlpu tla nih thil ap thenhlimh chem, sangvut leh 
sualnâk ruangah bâwlnâk thil ap mawh, rulhnawlhnâk thil ap an ap lai. 

14Bâwlpu tla Biakin sungah mi chu kulh lênglei ah suak ding an duh mi asi chun, 

LALPA rianṭuan liauah anna aih mi nipuan thenhlimh chu kardang sungah an 
siah ding asi. Lênglei ah zapi pumhnâk ah an va suak lânah nipuan dang anna 
aih ding asi,” a ti. 

15Chu minung nih Biakin sung tla a tah rawh chun saklei mi kulh kawtkâ ah 

hawng ka suakpi le, lênglei mi mun a tah. 

16Tahnâk fung chu a lâk le, sak leikâng a tah le, feet 840 asi. 

17-19Marlei kâng sîr, simlei kâng sîr, thlanglei kâng sîr a tah le, a sîr kip chu chan 

rang hen feet 840 hep asi. 

20Churawhchun vâm chu kil li a sîr chan rang hen metre 250 asi. Chu vâm nih 

chun a thenhlimh lonâk mun leh a thenhlimhnâk mun a dang asi. 

Ezekiel 43 

Biakin Ah LALPA A Kîr 

1Chu minung nih saklei kâng a hawih mi kawtkâ ah hawng ka kalpi le, 

2chunah chun Israel Pathian umpinâk chêu chu mitser rê mi saklei thawk hen a 

hawng kal mi ka muh. Pathian hâu chu tipi hâu hâwi hen a suak le, mit ser rê 
mi chêu nih tual chu a cherh. 

3Hi muhnâk hi Jerusalem râwk ding hen Pathian a hawng kal liauah ka muh mi 

leh Kebar tiva kap ah ka muh mi hen â bang. Churawhchun a bawkbukhup hen 
tual ah ka bawk rawh. 

4Mitser rê mi chêu chu saklei mi kawtkâ lan dak hen Biakin sung a cherh khet. 

5LALPA thlarau nih hawng ka châwi le, kulh sungah hawng ka kalpi le, chunah 

chun LALPA rokualnâk hen, Biakin a khat mi ka muh. 

6Chunah chun minung chu ka sîrah a dîr le, Biakin thawk hen LALPA nih thu 

hawng ka simh mi ka theih. 

7“Thikho mi minung, hinah hin ka laltophah a um, hinah Israel mi tla sinah ka 

um lai le, an tlûnah lâi ka rêl kumza lai rawh. Israel mi tla khawm nih, an lal tla 
khawm nih pathian dang tla sawnh hen mawh, an lal tla ruak vûi hen mawh hi 
mun ah hin ka min thenhlimh an mualphotir lai lo rawh. 

8Lal tla nih ka Biakin kawtkâ leh inkhâr tung ram chirah an kawtkâ leh an inkhâr 

tung tla an siam, kanna kar chu vâm cho nih hawng kan dang ding hen thil 
fihnungkâi an ti mi zawzawng hen ka min thenhlimh chu an mualphotir le, 
churuang chun ka thinthawknâk hen ka veih na. 

9Tu lam chun pathian dang an sawnh mi khawm an bâng hen an lal tla ruak 

khawm lawnh asi lai rawh. Chu hâwi an ti chun an sinah ka um kumza lai,” a ti. 

10LALPA nih thu a sim vima le, “Thikho mi minung, Israel mi tla chu Biakin thu 

simh na le, a thiltum khawm sîntir na. An thilti sual lakah ningzak saih na. 

11Thil an ti mi lakah an ningzak asi chun, Biakin thu simhfiang na: a umdân, a 

tualmâi leh suaknâk kawtkâ, a mêl, thil zawzawng timhtuah mi leh a dân leh ti 
ding dân. An rangah hi hi rîn piak ver na le, thil zeizawng timhtuah mi tla an 
muh hen dân zawzawng an zûl khonâk ding hen. 

12Hi hi Biakin dân tla chu asi: Tlâng sâng tlûn kiangkam zawzawng chu mun 

thenhlimh hep asi,” a ti. 

Mâichâm 

13Hi bang tla hi mâichâm tahnâk asi, Biakin tahnâk hâwitê hen tahnâk an mang 

mi asi. Mâichâm tonâk kiangkam zawzawng chu tîlu hawr a um le, a thûk lei 
chu inchi 20 asi, a kauh lei khawm inchi 20, a lênglei mi tlâng sîr sâng dân chu 
inchi 10 asi. 

14Mâichâm phûr chu tohnâk thawk hen feet 4 hen a sâng. A sangtu chu a tlâng 

thawk hen hêl dak hen inchi 20 asi, a sânglei chu feet 7 asi. Chu nûnah chun 
mun dang a tlâng hêl dak hen inchi 20 an siam fâwn. 

15Mâichâm tlûn bâwlnâk duahnâk chu feet 7 sâng asi. A ki pali lakah a fawng 

tla chu mâichâm tlûn ngâk hen a sâng dauh. 

16Mâichâm tlûn chu kil li asi le, a sîr chu feet 20 hep asi. 

17A lâi ram khawm kil li asi, a sîr kip feet 24 asi le, a tlâng sîr chu inchi 10 hen a 

sâng. (A hawrkuang chu inchi 20 hen a kâu.) Mâichâm kâinâk bak chu saklei 
sîrah a um. 

Thil Thenhlimh Rangah 
Ruat Mi Mâichâm 

18LALPA Zahkâi nih ka sinah, “Thikho mi minung, thu ka nan simh mi ngâi. 

Mâichâm siam asi rawh chun, a tlûnah bâwlnâk duah hen leh bâwlnâk ran thî a 
tlûnah theh hen nan ap ding asi. 

19Bâwlpu si mi tla, Zadok thlâk cho ka mâika ah rianṭuan ding hen an hawng 

ding asi. Kei, LALPA Zahkâi nih hi hi thu ka pêk mi asi. Sual bâwlnâk dingah 
chawchal tuai nan pêk ding asi. 

20A thisen nan lâk lai le, mâichâm tlûnah a ki ah mi fawng tla nan buaih lai le, 

mâichâm ki a lâi tla khawm nan buaih lai le, a tlâng sîr hêl dak hen nan buaih 
ding. Hi hâwi hen mâichâm chu nan thenhlimhtir hen nan thiangtir ding asi. 

21Chawchal sual bâwlnâk ah nan ap mi chu nan put lai le, Biakin lênglei ah mun 

ruat bîk mi lakah nan duah ding asi. 

22A thâituan ah kêl chal sâwinâk umlo mi nan put lai le, sual bâwlnâk ah nan ap 

lai. Chawchal hen nan ti mi hâwitê hen a thisen hen mâichâm chu thiangtir u. 

23Chu chu nan ti thluh rawh chun, chawchal tuai leh dawrâ chal tuai an panih 

hen sâwinâk umlo mi ka sinah hawng put u. 

24Bâwlpu nih an tlûnah chitê a theh lai le, ka sinah ap hen a duah lai. 

25Ni sarih kar nisiar hen kêl chal pakhat, chawchal pakhat leh dawrâ chal pakhat 

sual bâwlnâk ah nan ap ding asi. An ektê hen sâwinâk umlo mi an si ding asi. 

26Ni sarih kar chu bâwlpu tla nih mâichâm thenhlimhtir hen mang sek ding hen 

an timhtuah ding asi. 

27Chu zarhkar chu a lîm rawh chun bâwlpu tla nih, duahphung thil ap zapi 

kawmhnâk thil ap anna dawmh ding asi. Churawhchun nan ektê tlûnah ka lâwm 
lai rawh. Kei, LALPA Zahkâi nih ka sim asi,” a ti. 

Ezekiel 44 

Saklei Mi Kulh Kawtkâ Mangnâk 

1Biakin mun saklei kâng sîrah mi kulh kawtkâ lênglei ah chu minung nih chun 

hawng ka kalpi. 

2Kulh kawtkâ chu khâr pang hen a um le, LALPA nih ka sinah, “Hi kulh kawtkâ 

hi khâr kumza asi lai le, awng asi lai lo rawh. Kei, LALPA Israel Pathian ka lût 
ruangah zei minung rang khawm mang siang asi lo. Khâr kumza hen a um ding 
asi. 

3Lal lam chu ka mâika ah râwl thenhlimh ei ding hen a kal kho lai. A lût lai le, a 

sung chem ah mi kardang kâu ah lan hen kawtkâ leiah a suak lai,” a ti. 

Biakin Ah Lûtkhonâk Dân 

4Churawhchun, chu minung nih chun marlei mi kulh kawtkâ ah hawng ka lanpi 

le, Biakin tualmâi ah hawng ka kalpi. Ka zauh le, Biakin chu LALPA umpinâk 
chêu mitser rê hen a khat mi ka muh. 

5Tual ah ka bawkbukhup le, LALPA nih ka sinah, “Thikho mi minung, thil 

zeizawng na muh leh na theih mi lakah ngâi set. Biakin dân leh ti ding mi dân 
ka nan simh awt. Zeitin mi minung tla me Biakin ah lût hen suak siang ding mi 
leh siang lo ding mi tla thiamthih tak hen singsiah. 

6“Kei, LALPA Zahkâi nih, thil fihnungkâi an ti mi tla ka tuar kho lo rawh ti Israel 

mi hel tla simh na. 

7Fêm tanlo mi ramdang minung keimah lunglotu tla chu bâwlnâk thâu leh thisen 

ka sinah an ap liauah ka Biakin ah an lûttir na le, an nawmh asi. Churuangah 
ka mi tla nih thil fihnungkâi an ti mi zawzawng hen ka thudântuk chu an buar 
rawh. 

8Ka Biakin ah dân thenhlimh hâwi hen anmah nih thu neilo hen ramdang 

minung lehlam thu an neitir. 

9“Ramdang minung fêmtanlo, hawng ka lunglotu tla, Israel lakah ramdang 

minung um mi tla pakhat khawm ka Biakin ah an lût ding asi lo, ti kei LALPA nih 
ka phuang asi,” a ti. 

Levi Tla Chu Bâwlpu Sinâk 
Ah Telh An Silo 

10LALPA nih ka sinah, “Levi tla Israel mi tla hen hawng ka kaltâk hen milem 

sawnhtu chu ka rêp na. 

11Kulh kawtkâ tla ah thunei hen Biakin rianṭuan tla timhtuah hen ka Biakin ah 

ka rian an ṭuan kho. Mi tla nih duahphung thil ap leh bâwlnâk an ap mi ran tla 
an thah kho, zapi tla rangah rianṭuantu ah an um kho. 

12Sikhawmsele Israel mi tla rangah milem sawnhnâk an timhtuah le, chubang 

hâwi thilti hen mi tla sual leikângah an kalpi na ruangah kei, LALPA Zahkâi nih 
rêp an si ngelchel lai ti hen thu ka tiamh asi. 

13Bâwlpu si hen ka rangah rian an ṭuan lai lo rawh le, thil thenhlimh kiangah kal 

hen Mun Thenhlimh Chem ah an lût ding asi lo rawh. Hi hi thil fihnungkâi an ti 
ruangah rêpnâk chu asi. 

14Biakin ah rianṭuan niam ṭuan ding hen ka ruat na asi,” a ti. 

Bâwlpu Tla 

15LALPA Zahkâi nih, “Israel lakah mi tla nih an ka kaltâk liauah Levi chi Zadok 

thlâk ah mi bâwlpu tla nih Biakin ah zumhkâi tak hen ka rian an ṭuan vima. 
Churuangah tuah annih tla chu ka rianṭuantu leh ka mâika ah bâwlnâk thâu leh 
thisen ka sinah aptu ding an si. 

16Anmah cho chu ka Biakin ah lût hen ka mâichâm ah rian an ṭuan lai le, Biakin 

ah sawnhnâk an timhtuah lai. 

17Biakin sunglei mi kawtkâ ah an lût tikah puan mangṭhia anna aih ding asi. 

Kulh sungah mawh Biakin sungah mawh rian an ṭuan liauah samul hen siam 
mi zei thil khawm anna aih ding asi lo. 

18Chu tikah an thlan a suak lo ding hen, puannêm upâwng hen puannêm 

kekawr tluan anna ruk ding asi, tâi anna sâwm ding asi lo. 

19Kulh lênglei ah zapi sinah an suak lânah Biakin ah rianṭuannâk ah anna aih 

mi chu an lît tâ lai le, kardang thenhlimh ah an siah lai. Nipuan thenhlimh hen 
zapi tla chu nganfâk an pêk lonâk ding hen nipuan dang anna aih ding asi. 

20“Bâwlpu tla nih an sam an mêt peng ding asi lo, sâupi khawm zuah ding asi 

lo, a sâu tâwk hen an zuah ding asi. 

21Bâwlpu tla nih kulh sungah an lût lânah uain rerêng an din ding asi lo. 

22Bâwlpu rerêng nih mâk mi nunau an umpi kho ding asi lo; Israel lakah mi 

nungâk thenhlimh mawh bâwlpu tla nih an rauh mi numei cho an umpi ding asi. 

23“Bâwlpu tla nih ka mi le chu thil thenhlimh leh thenhlimhlo â bang lonâk, dân 

hâwi hen thiang mi leh thianglo mi an sîntir ding asi. 

24Dân lakah elnâk a suak chun, bâwlpu tla nih keimah dân hâwitê hen thu chu 

an thlûk ding asi. Phûng kût tla chu ka dân leh ti ding dân hâwi hen an ti lai le, 
Dinhni thenhlimh tak hen an ulh ding asi. 

25“Bâwlpu tla chu anmah nu leh pa mawh, mah fa mawh, mah unau mawh, 

pasal neilo rih mi farnu mawh asi lo chun dân hâwi hen a ruak tawngh hen a 
nâwmtir ding asi lo. 

26A thiang nawlh nûnah ni sarih a um lai le, 

27chu tikah Biakin kulh sungah a va lût lai le, a thianhtirnâk bâwlnâk a va ap lai 

le, chu tikah Biakin ah rian a ṭuan nawlh kho lai rawh. Kei, LALPA Zahkâi nih 
ka sim asi. 

28“Bâwlpu tla chu bâwlpu sinâk Israel tla lakah ka pêk na mi chu thlâk khat 

thawk hen thlâk dang a um ding mi lakah anna ap singsuan vima ding asi. Israel 
lakah mi thil anna tleih kumza ding asi lo; an thil herh zawzawng chu keimah ka 
si. 

29Fâng thil ap, sual thil ap leh rulhnâk thil ap chu bâwlpu tla ei ding mi asi le, 

Israel lakah mi thil zeizawng ka rangah a dang ê hen an siah mi chu an tawng 
ding mi asi. 

30Bâwlpu tla nih, rah masachem lakah a ṭha chem mi zei thil tal keimah rangah 

an ap mi chu anna ting ding asi. Mi tla nih sang an em kipah sang tlang 
masachem chu bâwlpu tla an pêk lai le, an in sungah ka malsâwmnak a um lai. 

31Bâwlpu tla nih, va mawh, ran mawh, amah lung hen a thi mi mawh, anmah 

leh anmah anna thah mi an ei ding asi lo,” a ti. 

Ezekiel 45 

Ram Lakah LALPA Tingvo 

1Ram chu phun kip sinah an vo tla ṭhenh asi rawh chun tingvo khat chu LALPA 

rangah ap ding asi. A sâu lei chu kilometre leinih leh a khing, a kauh lei kilometre 
râ asi ding asi. A sung pumpi chu a thenhlimh ding asi. 

2Hi sung hin Biakin mun rang ding kil li a sîr kip feet 840 ver siam ding asi, a 

kiangah mun lâwng hêl dak hen a kauh lei feet 84 a um ding asi. 

3Hi mun khingkhuai hi kilometre leinih leh a khing chu kilometre ngâ vima hen 

tah ding asi; chu sungah chun Biakin a um lai le, Mun Thenhlimh Chem asi hep 
lai. 

4Ram lakah thenhlimh mi mun asi lai le, a Biakin ah bâwlpu tla nih LALPA rian 

an ṭuannâk mun ah ruat asi lai. Chu sungah chun an in tla leh Biakin mun rang 
a um lai. 

5Chu mun khingkhuai chu Levi murui Biakin ah rianṭuantu tla rangah ruat asi 

lai. An rangah a sungah umnâk ding hen khuapi tla a um lai. 

6Chu sangtu Mun Thenhlimh mun dang a sâu lei kilometre leinih leh a khing, a 

kauh lei kilometre nih leh a khing chu Israel lakah âuzawng um khonâk ding 
khuapi ah ruat ding asi. 

Lal Rang Ding Mi Ram 

7Lal rang khawmah ram chu ruat ding asi. Thlanglei kângah mi mun thenhlimh 

hen a rînâk thawk hen thlanglei mi Mediteranian Tipi tiang asi lai le; saklei mi 
anna rînâk thawk hen saklei mi ramri tiang, Israel mi rangah pêk mi mun pakhat 
hen a dung a chan ding asi. 

8Chu chu Israel ram lakah lal nih anna ting mi vo mun chu asi lai le, 

churawhchun zapi tla rangah nâunehnâk a um lai lo rawh le, a dang a lei mi vial 
lam chu Israel phun tla rang ding asi. 

Lal Rangah Dân Tla 

9LALPA Zahkâi nih, “Nannih Isreal lâirêltu tla, nan sual zia a sâwt tuktarâi rawh! 

Mi rangah siatnâk nan ti mi leh nan nâunehnâk bâng u. A dik mi leh â rep mi ti 
u. An ram sungah mi ka mi tla nan suaktir na ding asi lo rawh. Kei, LALPA 
Zahkâi nih hi hi ka nan simh na asi. 

10“Mikip nih tahnâk dik tak leh khinghnâk dik tak nan mang ding asi. 

11“A châr mi khinghnâk ephah chu a hâng tahnâk bath hen a tluk ding asi. 

Tahnâk chu homer asi. A tah dân chu hi hâwi asi: Homer khat chu ephah 10, 
Ephah 10 chu bath 10 asi. 



1375 

Bawm Common Language Bible Version 
@ 2006 Bangladesh Bible Society  

 
 

 

 

12“Nan khinghnâk chu hi hâwi asi ding asi: gerah 20 chu sekel khat tluk asi. 

Sekel 60 chu mina 1 hen a tluk. 

13-15“Hi hi nan thil ap nan siam ding dân chu asi: Wheat: nan tawng mi lakah a 

mun 60 ṭhen hen mun khat, Barley: nan tawng mi lakah mun 60 ṭhen hen mun 
khat, Oliv sariak: nan tawng mi lakah a mun 100 ṭhen hen mun khat. (Bath hen 
tah hen: Bath 10 chu homer 1 hen a tluk. Homer khat chu Kor 1 hen a tluk.) 
Dawrâ tla: Israel dâwngsungkhur kip lakah dawrâ 200 lakah pakhat. “Fâng thil 
ap, ran duah hep ding mi, kawmhnâk thil ap ding mi ran, nan hawng put lai le, 
nan sual tla ngaihdam asi nâk ding hen. Kei, LALPA Zahkâi nih thu ka pêk asi. 

16“Ram lakah minung zawzawng nih hi bang thil ap tla hi Israel lâirêltu lal sinah 

nan put ding asi. 

17Ran duah hep ding mi, fâng thil ap, uain thil ap, Thla Thar Kût, Dinhni leh kût 

dang ni tla ah Israel pumpi rangah pêk chu a rianṭuan asi. Sual thil ap, fâng thil 
ap, duah hep ding mi thil ap, kawmhnâk thil ap Israel mi tla sual veihnâk dingah 
a pêk ding asi,” a ti. 

Kûtnâk 
(Ex 12.1-20; Lev 23.33-43) 

18LALPA Zahkâi nih, “Thla khatnâk a ni khat ni ah chawchal sâwinâk umlo mi 

hen nanna bâwl lai le, Biakin nan thenh lai. 

19Bâwlpu tla nih chu sual thil ap thisen chu a lâk lai le, Biakin kawtkâ tung, 

mâichâm kil li, kulh sungah mi kawtkâ tung tla a buaih lai. 

20Chu thla a ni sarih ni ah chun âuzawng mah nih tum ruang silo hen mawh 

theihlo ruangah sual mi tla ruangah chu hâwi ber hen nan ti lai. Chu hâwi hen 
Biakin chu thenhlimh tak hen nan kil ding asi. 

21“Chu thla a ni leili ni ah chun Kalkanh Kût mang nanna dawmh lai. Ni sarih 

kar vial mikip nih sang thilnu telhlo nan ei lai. 

22Kût ni ni masachem ah lal nih amah leh zapi zawzawng sualnâk ruangah 

chawchal bâwlnâk ah a ap ding asi. 

23Kût ni ni sarih sung nisiar hen LALPA sinah chawchal pasarih, dawrâ chal 

pasarih simsâwi kawp lo mi, duah hep hen bâwlnâk a pêk lai. Kêl chal khawm 
nisiar hen sual thil ap ah a pêk ding asi. 

24Chawchal leh dawrâ chal hen bâwlnâk pêk kipah fâng litre leisarih leh a khing 

leh oliv sariak litre thum a ap ding asi. 

25“Basâ Kût chu a ni sarihnâk ni leili ah dawmh hen lal nih ni sarih sung nisiar 

hen bang ver hen sual bâwlnâk, duah hep ding mi thil ap, fâng leh oliv sariak 
ap mi hâwi hen a ap lai,” a ti. 

Ezekiel 46 

Lal Leh Kût Tla 

1LALPA Zahkâi nih, “Kulh sunglei ah kalnâk saklei mi kulh kawtkâ chu rianṭuan 

ni ni ruk sung chu khâr ding asi. Dinhni leh Thla Thar Kût ni ah chun awng ding 
asi lai. 

2Lal chu lênglei kulh thawk hen kardang kâu leiah mi kawtkâ ah a kal lai le, 

bâwlpu tla nih a bâwlnâk duah hep mi leh kawmhnâk thil ap an ap liauah kawtkâ 
ah kawtkâ tung kiangah a dîr lai. Chu kawtkâ ah chun Pathian a sawnh lai le, a 
suak nawlh lai. Chu kawtkâ chu zânlei tiang hen khâr ding asi lo. 

3Dinhni leh Thla Thar Kût ni kipah chu kawtkâ tualmâi ah chun mi zapi 

zawzawng LALPA an sawnh hen an kûn ding asi. 

4Dinhni ah chun lal nih duah hep ding mi bâwlnâk LALPA sinah dawrâ fa paruk 

leh dawrâ chal pakhat simsâwinâk umlo mi a put ding asi. 

5Dawrâ chal kip lakah fâng litre leisarih leh a khing ap mi leh dawrâ kipah pêk 

ding a duh mi zeizawng a put ding asi. Chubang fâng ap mi kipah chun oliv 
sariak litre thum a put ding asi. 

6Thla Thar Kût ni ah chun chawchal tuai pakhat, dawrâ fa paruk leh dawrâ chal 

pakhat simsâwinâk umlo mi hep a ap lai. 

7Dawrâ chal leh chawchal ap kipah fâng litre leisarih leh a khing ap sih asi lai 

le, dawrâ fa kip lakah chun lal nih pêk ding a duh mi zawng ap asi lai. Fâng ap 
mi kipah oliv sariak litre thum a ap sih ding asi. 

8Lal chu kardang kâu lakah mi a suak awt chun, a hawng lûtnâk kawtkâtê hen 

a suak nawlh ding asi. 

9“Mi tla chu zei kût ni tal ah LALPA sawnh ding hen an hawng tikah marlei 

kângah mi kawtkâ hen hawng lûttu tla chu Pathian an sawnh thluh nûnah simlei 
mi kawtkâ leiah an suak ding asi, simlei kawtkâ hen hawng lûttu tla chu marlei 
kawtkâ hen an suak ding asi. Âukhawm a hawng lûtnâk lampi lei hen a suak 
ding asi lo, sikhawmsele a hawng lûtnâk kulh kawtkâ hen â zâwn mi kulh kawtkâ 
ah a suak ding asi. 

10Lal chu zapi minung an lût tikah a lût bâk lai le, an suak tikah a suak bâk lai. 

11Kût ni ah leh puai ni ah chawchal leh dawrâ chal ap mi kipah a duh mi zawng 

a pêk lai. Chubang fâng thil ap mi kipah oliv sariak litre thum ap sih ding asi. 

12“Lal nih mah duh thu hen LALPA sinah thil ap siam ding a duh tikah duah hep 

mi thil ap mawh kawmhnâk thil ap mawh zei mi tal a ap awt chun kulh kawtkâ 
sungah kainâk saklei mi kulh kawtkâ chu an awng piak ding asi. Dinhni ah a ti 
mi hâwitê hen thil ap chu a ap lai le, a suak nawlh tikah kulh kawtkâ chu khâr 
ding asi,” a ti. 

Nisiar Thil Ap 

13LALPA nih, “Zîng siar hen kum khat mi dawrâ fa sâwinâk umlo mi, LALPA 

rangah thil ap ah a duah hep ding asi. Chu thil ap chu nisiar hen a ti ding asi. 

14Sangvut kilogramme nih zîng siar a siam mi hen oliv sariak litre khat sangvut 

hen chawmh mi khawm ap ding asi. Hi LALPA sinah apnâk dân hi zeiliau 
zawngah ti ngelchel ding mi asi. 

15Dawrâ fa, sangvut leh oliv sariak tla chu zîng siar hen ap kumza ding asi,” a 

ti. 

Lal Leh Ram 

16LALPA Zahkâi nih thu a pêk le: “Lal nih a ram lakah mi pakhat rangah a pêk 

chun, a dâwngsungkhur lakah a fapa pakhat tingvo asi lai. 

17Sikhawmsele lal nih amah rianṭuan piaktu âu sin tal ah a ram a pêk chun, 

dirhnawlhnâk kum a hawng tlung chun lal thil-le-rî ber asi nawlh lai. A bîk hen 
amah tâ asi ruang chun amah leh a fapa tla cho nih anna ting pawt kho. 

18Lal nih mi thil âu tâ khawm a lâk piak na ding asi lo. A fapa tla rangah ram a 

pêk na mi chu amah tâ lakah mi asi ding asi, chu tikah an ram lâk piak hen ka 
mi tla nehsawhtu asi lai lo,” a ti. 

Biakin Ah Mi Buh Suangnak In Tla 

19Churawhchun, chu minung nih kardang tla tualmâi marlei a hawih mi, kulh 

sungah mi simlei sîr kulh kawtkâ kiangah hawng ka kalpi. Chu chu bâwlpu tla 
umnâk thenhlimh tla asi. 

20Chu kardang tla thlanglei kâng sîr mun chu a khît le, “Hi mun hi bâwlpu tla nih 

sual bâwlnâk ah ap mi leh rulhnawlhnâk thil ap lakah mi sa an suangnâk leh ap 
mi sangvut emnâk asi, lênglei ah mi zapi rangah nganfâk tawng ding hen thil 
thenhlimh kulh lênglei ah suakpi asi lonâk ding hen,” a ti. 

21-22Churawhchun kulh lênglei ah hawng ka kal pi le, kil li lakah a ki kipah kulh 

mê dauh mi, a sâu lei feet 68 a kauh lei feet 48 mi hawng ka zauhtir. 

23Lung kulh a kiangkam ah hêl dak hen an nei chiau le, chu kulh lakah chun 

tappi an siam mi hen. 

24Chu minung nih chun, “Hi bang tla hi mi nih bâwlnâk an ap mi Biakin rianṭuantu 

tla buh-an suangnâk in asi,” ti hen hawng ka simh. 

Ezekiel 47 

Biakin Thawk hen Tiva A Luang Mi 

1Chu minung nih chun Biakin tualmâi leikângah hawng ka kîrpi nawlh. Tualmâi 

tanglei hen tî a hawng suak le, Biakin hawinâk saklei kângah a luang. Biakin 
simlei kâng a tanglei thawk hen simlei kâng mâichâm sîr hen a luang. 

2Chu minung nih Biakin mun ah mi chu marlei kâng kulh kawtkâ leiah hawng 

ka suakpi le, saklei kâng a hawih mi kulh kawtkâ leiah hawng ka hêlpi. Simlei 
kângah mi kulh kawtkâ sîrah chun tivatê pakhat ah tî a hawng suak. 

3Chu minung nih a tahnâk fung hen a suk hen saklei kângah feet 1,680 a tah le, 

chu tiva chu tan ding hen hawng ka simh. Tî chu ka kemit tiang cho asi. 

4Churawhchun feet 1,680 a tah nawlh le, tî chu ka khûp tiang asi. Feet 1,680 a 

tah nawlh le, tî chu ka tâi tiang asi. 

5Feet 1,680 dang a tah nawlh le, tiva chu a thûk thlo rawh le, ka tan kho lo rawh. 

Liau hen chun tan ding hen a thûk tuk rawh. 

6Anih nih chun ka sinah, “Thikho mi minung, hi bang zawzawng hi thiamthih tak 

hen singsiah,” hawng ka ti. Churawhchun chu minung nih tiva kapah hawng ka 
kîrpi le, 

7chunah ka va kal rawh chun tiva kap kipah thing tamtak a um mi ka muh. 

8Anih nih chun ka sinah, “Hi tî hi ram lakah lan chang hen saklei kângah a luang 

le, Jordan Vakuam leiah a luang le, Tipi Thi ah a lût. Tipi Thi ah a lût rawh chun 
chu tipi al chu tî thar ah a changtir. 

9Chu tiva chu a luangnâk zawngah ran chi kip leh nga chi kip an um lai. Chu 

tiva nih chun Tipi Thi tî chu tî thar ah a siam lai le, a luangnâk zawngah nungnâk 
a pêk lai. 

10Engedi tiva thawk hen Eneglaim tiva tiang ngarâltu tla tipi kapah an um lai le, 

tiva kapah an lên tla an pho lai. Mediteranian Tipi ah mi hâwi hen chunah chun 
nga chi dang dang tamtak an um lai. 

11Sikhawmsele chirhsâwp leh zur tî lam chu thartir asi lai lo. Al tîk hen a um 

kumza lai. 

12Tiva kapah mi thing chi kip tla chu ei ding pêktu ding hen an ṭhang lai. An nah 

tla zeiliau khawm a uai lai lo le, rah an suah kumza lai. Biakin thawk hen tiva a 
luang mi nih a châwm mi asi ruangah thla kip hen an rah lai. Chu thing tla nih 
ei ding an suah lai le, an nah tla chu mi tla damhnâk dingah mang asi lai,” a ti. 

Ramri 

13LALPA Zahkâi nih, “Hi bang tla hi ramri phun leinih lakah ṭhenh na ding mi 

chu asi, Josef phun nih mun nih anna ting ding mi hen. 

14Nan thlâktu tla chu hi ram hi ting dingah anmah pêk na ding hen bir tak hen 

thu ka tiamh na mi asi; churuangah tuah bang rang hen a ṭhen u. 

15“Marlei ramri chu saklei kângah Mediteranian Tipi thawk hen Hethlon khuapi 

leiah Hamat Liamnâk leiah Zedad khuapi leiah, 

16Berothah leh Sibraim khuapi leiah (chu chu Damaska leh Hamat ram karah 

um mi asi), Tikon khuapi leiah (chu chu Hauran ramri kiangah um mi asi.) 

17Churawhchun marlei ramri chu Mediteranian saklei kâng thawk hen Enon 

khuapi leiah Damaska leh Hamat ramri lei hen marlei kângah. 

18“Saklei kâng ramri chu simlei kângah Damaska leh Hauran ram kar thawk 

hen, Jordan Va chu Israel ram thlanglei leh Gilead ram saklei kângah a luang 
le, Tamar leiah Tipi Thi ah a suak. 

19“Simlei ramri chu sim thlanglei kângah kal hen Tamar thawk hen Kades 

ramkaro ah, Mar thlang leikâng Aigupta ramri leh Mediteranian ah a lût. 

20“Thlanglei ramri chu Mediteranian hen marlei kângah kal hen Hamat Liamnâk 

thlang leiah. 

21“Chu ram tla chu nan phun tla ṭhenh zâr na ule; 

22chu chu nanna ting pawt ding mi asi rawh. Nan ṭhenh na tikah nan sinah 

ramdang mi minung nan sinah um mi fa tla rang khawm an vo nan siam piak 
na bâk ding asi. Israel mi tatak hâwi hen nan ti na bâk ding asi, ram lakah tingvo 
thîm tik khawmah Israel phun hâwi hen tingvo thîmnâk an nei bâk ding asi. 

23Bir tak hen ramdang mi an lakah phun um mi tla hen vo an nei ding asi. Kei 

LALPA Zahkâi nih ka sim asi,” a ti. 

Ezekiel 48 

Phun Tla Lakah Ram Ṭhennâk 

1-7Marlei ramri chu saklei kângah Mediteranian Tipi thawk hen a kal le, Hethlon 

khuapi ah, Hamat Liamnâk ah, Enon khuapi ah, Damaska leh Hamat ram karah 
a kal. Phun kip nih ram mun anna ting mi kauhlei chu saklei ramri thawk hen 
thlanglei kângah Mediteranian Tipi tiang, hi hâwi hen a sang vima hen marlei 
thawk hen saklei kângah: Dan, Aser, Naphtali, Manaseh, Efraim, Reuben, 
Juda. 

A Bîk Hen A Lâi Mi Ram 

8A lâi mi ram a sangtu chu a dang ê hen mang ding hen thlei asi. A kauh lei chu 

marlei thawk hen simlei tiang kilometre leinih leh a khing ding asi, a dung 
khawm saklei thawk hen thlanglei tiang phun tla lakah mun pêk mi hen â bang 
ding asi. Biakin chu hi mun lakah um ding asi. 

9Hi mun lakah a lâi chu a bîk hen kilometre leinih leh a khing lakah kilometre râ 

chu LALPA sinah ap ding asi. 

10Hi mun thenhlimh lakah mi hi bâwlpu tla tingvo an nei ding asi. Saklei thawk 

hen thlanglei tiang an vo chu tah hen kilometre leinih leh a khing asi lai le, marlei 
thawk hen simlei tiang kilometre nga asi lai. LALPA Biakin chu hi mun lâi chirah 
a um ding asi. 

11Hi Mun Thenhlimh chu Zadok thlâk bâwlpu tla rang ding asi. Keimah rian 

zumhkâi tak hen an ṭuan le, Levi phun lakah midang tla nih an ti hâwi hen Israel 
mi tla thilsual tinâk ah anna tel lo ruangah. 

12Churuangah a bîk hen Levi tingvo sangtu mun anna ting lai le, a dang tla 

zawzawng lakah mun thenhlimh chem asi lai. 

13Levi tla khawm nih a bîk hen mun bâwlpu tla mun simlei kângah an nei ding 

asi. Chu khawm chu saklei thawk hen thlanglei tiang kilometre leinih leh a khing, 
marlei thawk hen simlei chu kilometre nga ding asi. 

14LALPA rangah ap mi mun chu ram pumpi ah a ṭha chemnâk asi lai le, chu 

mun chu âu sin khawmah zuar mawh, thleng mawh ṭhial kho asi lai lo. LALPA 
rangah thenhlimh hen amah vo asi ruangah. 

15A dang ê hen siah mi mun kilometre leinih leh a khing lakah kilometre nih leh 

a khing chu thenhlimh hen ruat asi lo, sikhawmsele mi nih mang salam ding mi 
asi. Chu ram ah chun an um hen an mang kho lai. Khuapi chu a lâi ah a um lai 
le, 

16kil li hen, a dung a vâng tah hen a sîr feet 7,560 chiau ding asi. 

17Khuapi chu kulh dak hen a sîrah mun lâwng feet 420 a um ding asi. 

18Khuapi siam nûnah mun leifuan tla Mun Thenhlimh simlei kângah--saklei 

kângah kilometre nga lakah kilometre nih leh a khing, thlanglei kângah 
kilometre nga lakah kilometre nih leh a khing chu khuapi sungah um mi tla nih 
phâisen rangah an mang ding asi. 

19Khuapi sungah um mi âuzawng nih, zei phun tal lakah mi khawm nih chu mun 

chu tuah kho asi. 

20Churuang chun a dang ê hen voh mi a lâi mi mun chu fawnh ver hen kil li tah 

hen a sîr kip kilometre leinih leh a khing chiau asi lai le, khuapi nih a uap mi 
mun telh sih hen. 

21-22Hi mun Biakin nih a luah mi saklei leh thlanglei kângah bâwlpu tla mun, Levi 

tla mun, khuapi mun, lal umnâk mun a um. Saklei kângah saklei ramri tiang a 
va dêng le, thlanglei kângah Mediteranian Tipi tiang, marlei kângah chun Juda 
mun tiang, simlei kângah Benjamin mun ri asi. 

Phundang Tla Rang Ding Mi Mun 

23-27Simlei kângah a bîk hen mi mun tla, phundang tla nih an tawng chiau ding 

mi mun chu saklei kâng ramri thawk hen thlanglei kângah, Mediteranian Tipi 
tiang asi, a sang vima hen marlei thawk hen simlei tiang hi hâwi asi: Benjamin, 
Simeon, Isakar, Zebulun, Gad. 

28Simlei kângah Gad phun tla rangah pêk mi mun ramri chu sim thlanglei 

kângah, Tamar thawk hen Kades ramkaro leiah a kal le, mar thlanglei kângah 
a kal vima le, Aigupta ramri leiah kal hen Mediteranian Tipi a va dêng. 

29LALPA Zahkâi nih, “Chu chu Israel phun tla nih anna ting ding mi mun ṭhen 

dân ding mi chu asi,” a ti. 

Jerusalem Kulh Kawtkâ Tla 

30-34Jerusalem khuapi lakah chun tualmâi lûtnâk min leinih a um. Chu lakah kulh 

râp li tah hen feet 7,560 chiau asi le, râp khat ah kulh kawtkâ pathum chiau a 
um, kulh kawtkâ kipah phun pakhat mun chiau a um. Marlei kângah kulh kawtkâ 
lakah Reuben, Juda leh Levi, saklei kângah Josef, Benjamin leh Dan, simlei 
kângah Simeon, Isakar leh Zebulun; thlanglei kângah Gad, Aser leh Naphtali 
min a chuang. 

35Chu khuapi kulh a ektê a sâu lei sîr li fawnh hen feet 30,240 asi. Chu khuapi 

min chu tu thawk hen “LALPA Hinah A um!” ti asi kumza ding asi. 

Danial 

Danial 1 

DANIAL LEH A HÂWI TLA THÂWNGTHÂNG 
(1.1—6.28) 

Nebukadnezar Lâirêlnâk 
Ah Mi Tlangvâl Tla 

1Jehoiakim Juda lalchem asi mi a kum thumnâk ah Babulon lalchem 

Nebukadnezar nih Jerusalem a do le, khuapi chu a hual. 

2Lalpa nih lal Jehoiakim chu a tleihtir le, Biakin ah mi thil-le-rî zeimaw mi a lâk. 

A mi tleih tla chu Babulon ah mi a pathian biakin tla leiah a put na le, a thil lâk 
tla chu biakin ah thil siahnâk ah a siah. 

3Lal nih a rianṭuantu lianchem Aspenaz chu Israel sal tâng lakah mi tlangvâl lal 

dâwngsung leh milian dâwngsung lakah mi thîm na ding hen thu a pêk. 

4Chubang tla chu mi mêlṭha, mifing, sîn rawh mi, mi thil theihthiam sawm kho 

mi, taksa lei khawm sâwinâk umlo mi, an si ding asi le, lal lâirêlnâk in ah thiam 
tak hen an ṭuan khonâk ding hen. Aspenaz nih Babulon hawlh chu rêl leh rîn a 
sîntir na ding asi. 

5Lal nih nisiar hen bang ver hen buh leh uain tla lâirêlnâk in ah mi tla hen pêk 

na ding hen thu a pêk na. Chu sînnâk kum thum anna lîm tikah lal mâika ah an 
va a langh ding asi. 

6Chubang thîm mi lakah tel mi chu Danial, Hananiah, Misael leh Azariah, an 

ektê hen Juda phun lakah mi an si. 

7Chu lal rianṭuantu lian nih chun min thar a sak na: Beltesazar, Sadrak, Mesak 

leh Abednego. 

8Danial nih a thinlung hen a ruatnâk ah lal in ah mi uain din ding mi leh ei ding 

mi tla chu din leh ei thianglo hen a ruat le, churuang chun Aspenaz chu ṭangpi 
a deih le, 

9Pathian nih Aspenaz chu Danial rangah dâwttu ding hen a siam. 

10Aspenaz nih Danial sinah, “Lalchem nih din ding leh ei ding a ruat rawh mi 

chu na din hen na ei ding si, na ti lo chun midang tlangvâl tla hen nanna bang 
lo chun lal nih hawng ka thah lai ti ka ṭih,” a ti. 

11Churawhchun Danial chu vêngtu Aspenaz nih amah leh a hâwi pathum tla 

hotu ah a siah mi sinah a kal rawh. 

12Danial nih, “Ni râ kar hawng kan nik. Thlâi leh tî din ding hawng kan pêk. 

13Chu tikah tlangvâl dang tla lal in ah din leh ei hen um mi tla hen hawng kan 

tahkhiat le, zeise kan bangh hawng kan zauh le, sim,” ati. 

14Ni râ kar chu zauhdik na ding hen rem a ti rawh. 

15A tik a hawng tleng rawh chun, lal tî-le-râwl eitu tla ngâk hen dam leh chak 

dauh hen an lang. 

16Chu thawk chun vêngtu nih chun lal nih a pêk na mi silo hen thlâi chu an eitir 

vima na rawh. 

17Pathian nih tlangvâl pali tla chu theihnâk leh lasui thiamnâk leh finghnâk tla a 

pêk na. Chu lâwng khawm silo hen Danial rangah mang leh muhnâk simhfiang 
khonâk a pêk sap rih. 

18A kum thumnâk ah lal nih a ruat mi â lîm rawh chun, Aspenaz nih tlangvâl 

zawzawng chu Nebukadnezar sinah a kalpi na. 

19Lalchem nih thu an ektê hen a ruatpi na le, Danial, Hananiah, Misael leh 

Azariah thusim nih midang tla thusim ngâk hen a thinlung a purh dauh. 
Churawhchun lal lâirêlnâk ah tel mi an si bâk rawh. 

20Lal nih thu a deih na mi mawh thil theih har tak a siam mi chu hi minung pali 

tla nih a lalram pumpi ah thu simkantu tla mawh dâwithiam tla mawh ngâk hen 
a let râ hen an theih dauh. 

21Danial chu Persia ram lalchem Kirus nih Babulon ram a neh tiang hen lal 

lâirêlnâk in ah a um. 

Danial 2 

Nebukadnezar Mang 

1Nebukadnezar chu a lal mi, a kum nihnâk ah mang a nei. Chu nih chun a lawk 

a sawngtir le, a it kho lo le, 

2churawhchun chamchawh thiam tla, mitdâwi thiam tla, dâwi thiam tla, thilchê 

thiam mi tla chu a mang simhfiangtu ding hen a kawh na. An hawng le, lal mâika 
ah an dîr rawh chun, 

3“Mang ka nei mi thu ah thungâi ka lawksawng, zei tinâk tak me asi theih ding 

ka duh,” a ti. 

4Lal chu Aramaik hawlh hen an sâng le, “Bâwipa, dam kumza rawh! Na mang 

chu hawng kan simh le, kan simhfiang piak lai,” an ti. 

5Lal nih an sinah, “Ka thinlung ah ka ruat dân hen mang ka manh mi leh a umzia 

nan hawng ka simhfiang ding asi. Nan simhfiang kholo asi chun, nan kut kê ka 
thlêk ver lai le, nan in tla khawm nâwmpawng ah ka siam awt. 

6Sikhawmsele mang leh a umzia nan hawng ka simhfiang kho asi chun 

lâwmman kan pêk na lai le, zahkâi tak hen kan siam na lai le, chawnglawmhnâk 
rokual tak kan pêk na lai. Asi chun tuah mang chu zei asi, a umzia zei hawng 
ka simh u,” a ti. 

7Lal chu an sâng nawlh le, “Bâwipa, mang cho hawng kan simh le, kan 

simhfiang lai,” an ti. 

8Churawhchun, lal nih, “Ka ti rawh mi hâwi hen nan tlâitir salam asi, 

9nan simfiang kho lo asi chun bang rang hen ka nan rêp na awt, zeitin mawh 

thil a hun dangtir nan duh ruangah nanmah lakah âwkrâwl thu hawng ka simh 
ding hen nanna rual mi asi. Mang chu zei asi ti sim phawt ule, chu tikah a umdân 
chu nan ka simhfiang kho awt ti ka theih lai,” a ti. 

10Krai pêktu tla nih an sâng le, “Lal nih theih ding na duh mi chu sim khotu ding 

hi tual tlûnah pakhat khawm a um lo, zei lal leh mi lianchem leh thiltikho chem 
tla khawm nih, chamchawh thiam tla, mitdâwi thiam leh dâwithiam tla rangah 
chu hâwi hen an ngiar dah lo. 

11Lal nih thu na deih mi hi a har tuktarâi ruangah minung lakah umlo mi pathian 

tla cho lo nih chun âukhawm nih ti kho mi zât asi lo,” an ti. 

12Churawhchun lal chu a thinthawk tuktarâi le, Babulon ram ah krai pêktu 

zawzawng tla chu thah hep ding hen thu a pêk. 

13Churawhchun an ektê thah ding thupêk lakah chun Danial leh a hâwi tla 

khawm anna tel bâk. 

Pathian Nih Mang Umzia Danial 
Rangah A Theihtirnâk 

14Churawhchun Danial chu lal hotu vêngtu Ariok, thahnâk thu pêktu sinah a va 

kal rawh, thiamthih tak hen Ariok sinah, 

15“Zeiruangah me lal nih chu hâwi thupêk ṭihnungkâi chu a suah êu le,” a ti. 

Ariok nih Danial chu thil a hawng umdân tla chu a simh. 

16Danial chu a va kal sawm le, mang chu lal rangah sim kho ding hen a tik tlâitir 

dauh ding hen a deih. 

17Churawhchun Danial chu in leiah a lâwi le, a hâwi Hananiah, Misael leh 

Azariah tla chu thil hawng um mi thu tla a simh na. 

18Vân Pathian sinah khuaruatnâk ding hen, Babulon ram ah lal krai pêktu tla 

hen thah an si lonâk ding leh lal chu simhfiang kho ding hen thlacham ding hen 
a simh na. 

19Chu zân lîlâ ah chun Danial nih langhnâk a muh mi lakah lal chu a muh sih 

le, vân Pathian sawr hen a muh rawh. Danial nih, 

20“Pathian chu a fing hen thil a tikho a! Kumleza hen amah chu sawr kumza u. 

21Tik-le-rî tla a duh duh hen a siam le; lal tla a thu thu hen a siam hen a lawnh, 

finghnâk leh theihthiamnâk pêktu chu asi. 

22Thil thûk leh â thup mi langhtu asi; mûi lakah thilthup tla a theih le, chêunâk 

nih amah chu a kulh dak. 

23Hawng ka thlâktu Pathian, kan zah hen kan sawr asi. Nangnih finghnâk leh 

chaknâk hawng ka pêk asi. Ka thlachamnâk chu na ka sâng le, lal rangah simh 
ding hen na hawng kan muhtir,” a ti. 

Danial Nih Lal Mang Chu 
A Sim Le, A Simhfiang 

24Churawhchun Danial chu lal krai pêktu tla thahnâk ding hen thupêktu Ariok 

sinah a va kal le, a sinah, “Thah na lah rih, lal sinah hawng ka kalpi le, mang 
umzia chu lal ka simhfiang lai,” a ti. 

25Mawhsareh hen Ariok nih Danial chu lalchem Nebukadnezar mâika ah a va 

kalpi le, lal sinah, “Juda sal tâng mi lakah lal nih mang na manh mi simhfiang 
khotu ka tawng rawh,” ti hen a simh. 

26Lal nih chun Danial, (Beltesazar an ti mi) sinah, “Mang ka manh mi leh a 

simhfiangnâk na sim kho lai ma?” a ti. 

27Danial nih a sâng le, “Bâwipa, nang rangah simh khotu ding hen mifing 

mitdâwi thiam, chamchawh thiam mawh vânlei thil theih khotu mawh âukhawm 
an um lo. 

28Sikhawmsele lal rangah muhtirtu vân Pathian a um, hi nûn mâilei thil a hawng 

um ding mi lal nangmah rangah a nan theihtir mi asi, tuah langhnâk na muh mi 
leh mang na it liauah na manh mi chu kan simh lai. 

29Na it liauah, mâilei ah thil a hawng tlung ding mi mang leiah na muh le; Pathian 

nih thil a hawng tlung ding mi nangmah lal rangah a nan muhtir mi asi. Hi 
thuthup hi ka sinah langh hen a um le, 

30tuah ka sinah hi thuthup hi midang ngâk hen fing khun mi khawm ka si lo, 

sikhawmsele, nang, lal nih na theih khonâk ding leh na dawn mi tla 
theihthiamnâk ding ruangah asi. 

31Lal nih langhnâk na muh mi chu, na mâika ah minung lem lian tak tlêu durh 

leh lek zur mi zauh hen ṭihnungkâi tak na muh. 

32A lû chu ngûn ṭha chem hen siam mi asi, a ir leh a bân tla chu tangkasa asi, 

a tâi leh a tawkâwng chu dâr asi. 

33A kê chu thîr asi, a kê chu a khing thîr a khing valei asi. 

34Na zauh liau chirah âu tawngh tham lo hen lung lianpi a hawng rîl le, 

35thîr leh valei, dâr, tangkasa, ngûn tla chu a mân le, ṭhalpini ah fâng zâpnâk 

mun ah mi vûisadip hâwi hen an um hep, thli nih a sêm phin, sikhawmsele chu 
lung chu a hawng lian le, tual pumpi a luah hep. 

36Chu chu mang chu asi, tuah a simhfiangnâk nang lal rangah kan simh lai. 

37Bâwipa, lal zawzawng lakah a lianchem mi na si, vân Pathian nih lal ah an 

siam le, thiltikhonâk, chaknâk leh zahkâinâk a nan pêk. 

38Tual tlûnah um mi zawzawng ramsa leh va tla tlûnah lâirêltu ah a nan siam. 

Nang chu ngûn lû chu na si. 

39Na nehnûnah nangmah ngâk hen a mê dauh mi lalram a hawng dîr lai, chu 

nûnah a pathumnâk dâr lalram nih tual pumpi ah lâi a rêl lai. 

40Chu tikah lalram pali a hawng um lai le, thîr hâwi hen a khauh lai le, thîr khauh 

tak nih thil zeizawng a siat leh a râwk mi hâwi hen a lânah mi lalram chu a râwk 
hen a siat lai. 

41A kezaphah a khing thîr a khing valei khawm na muh ber, chu umzia chu ram 

ṭhen dip hen a um ding mi asi, a zeimaw mi nih thîr chak nei mi asi lai, thîr hen 
valei chawmh mi asi ruangah. 

42A kê mar a khing thîr a khing valei umzia chu ram khing khuai a chak lai le, a 

khingkhuai a chak lai lo tinâk asi. 

43Thîr leh valei â chawmh mi khawm na muh ber. Chu nih chun chu lalram mi 

tla chu dâwngsungkhur khat ah a tlâi ding hen nupi pasal anna umh tawnh lai 
tinâk asi le, sikhawmsele tikho asi lai lo, thîr leh valei â chawm kho mi hâwi hen. 

44Chu liau lâirêltu san ah vân Pathian nih ram a hawng dirh lai. Dawngh ti a um 

lai lo rawh, neh hen a um lai lo rawh le, lalram zawzawng râwk hep hen a um 
lai le, zungzâl hen a um kumza lai rawh. 

45Âu tawngh tham lo hen lung a beuh le, a hawng rîl mi nih milem, thîr, dâr, 

valei, tangkasa, ngûn hen siam mi a denh mi na muh. Pathian rokual nih hi 
nûnthâi ah thil a hawng tlung ding mi nang lal rangah a nan simh mi asi. Na 
mang na manh mi tak leh a simfiangnâk chu ka nan simh hen ka nan pêk rawh 
asi,” a ti. 

Lal Nih Danial Rangah Lâwmman A Pêk 

46Churawhchun lal Nebukadnezar chu tual ah a buk le, Danial sinah bâwlnâk 

leh thil ap pêk ding hen thu a pêk. 

47Lal nih, “Na Pathian chu pathian zawzawng lakah a rokual chem le, lal tla 

tlûnah Lal asi le, thilthup tla langhtu asi. Thilthup na simhfiang ruangah chu chu 
ka theih mi asi,” a ti. 

48Churawhchun Danial chu mun sâng tak a pêk le, thil ṭha tatak a pêk le, 

Babulon ram ṭhen lakah hotu ah a siam le, lal krai pêktu zawzawng tlûnah hotu 
ah a siam. 

49Danial nih a ngiar mi hâwi hen lal nih Sadrak, Mesak, leh Abednego khawm 

Babulon ram ṭhen zawzawng ah zauhkhenhtu an si, Danial chu zeiliau zawngah 
lal lâirêlnâk ah a um kumza. 

Danial 3 

Nebukadnezar Nih Mikip Ngûn 
Milem Sawnh Ding Hen 

Thu A Pêk Na 

1Lalchem Nebukadnezar nih ngûn milem a nei le, a sânglei feet 20, a lianh lei 

feet 9 tling dêng asi. Babulon ram ṭhen Dura phâi ah a siah. 

2Churawhchun lal nih a rianṭuantu tla zawzawng, lal tla, governor, leutanant 

governor, commissioner, tangka kiltu tla, lâirêltu tla, Magistrate leh ram ṭhen 
lakah mi rianṭuantu zawzawng hawng ver ding hen thu a pêk. Lal Nebukadnezar 
nih milem a siah mi apnâk ah kal chiau ding asi. 

3Chubang rianṭuantu zawzawng tla chu apnâk ah an hawng a pûm le, milem 

mâika ah an dîr, 

4hâu fâk tak hen thu phuangnâk a um le, “Phun zawzawng lakah mi tla, chi-le-

kuang mi tla, hawlh chikip tla! 

5Tâwtawrâwt hâu nan theih lai le, theikhang, rîrâwt, ṭingṭang, harmoniam tla nih 

a zûl lai le, churawhchun tumphung dang tla nih a zûl lai; chu hâwi tumphung 
tla an hawng dawmh kâ hen Nebukadnezar nih ngûn milem a siah mi chu nan 
mâimûk hen nan sawnh ding asi. 

6Âuzawng mâimûk hen sawnhlotu chu meihum lakah lawnh sawm asi lai,” ti 

hen an phuang. 

7Churawhchun, tumphung hâu an theih kâ hen, phun zawzawng, chi zawzawng 

leh hawlh kip hawlhtu tla nih Nebukadnezar nih a siah mi ngûn milem chu an 
mâimûk le, an sawnh. 

Danial Hâwi Pathum Tla Thu 
Ngâilo Ruangah An Phiarnâk 

8Churawhchun Babulon mi tla nih Juda mi tla sâwinâk ding hen tik ṭha an tawng 

rawh. 

9Lal Nebukadnezar sinah, “Bâwipa, dam kumza rawh! 

10Nang lal nih tumphung rihâu theih asi kâ hen, mikip nih ngûn milem chu 

mâimûk hen sawnh ding asi, 

11Chu lakah kûn hen mâimûk duhlotu vial chu meipi lakah lawnh ding an si ti 

hen thu na suah. 

12Juda lakah mi Babulon ram ṭhen ah hotu ah na siah na mi: Sadrak, Mesak leh 

Abednego tla nih na thupêk an ngâi lo, na pathian khawm an sawnh lo, milem 
na siah mi khawm an mâimuk lo,” an ti. 

13Chu kâ hen lal chu thungâi a thin a thawk le, minung pathum chu hawng put 

na ding hen thu a suah. 

14An sinah, “Sadrak, Mesak leh Abednego, ngûn milem ka siah mi sawnh hen 

nan mâimûk duh lo an ti mi hi a dik ma? 

15Tuah, thil tumphung, theikhang, rirâwt, ṭingṭang, harmoniam hâu leh 

tumphung dang rihâu theih asi kâ hen milem mâimûk ule, sawnh u, nan tilo mi 
asi chun meihum lakah lawnh sawm nan si lai, nanmah sanhtu pathian um hen 
ma nan ruat?” a ti. 

16Sadrak, Mesak leh Abednego nih an sâng le, “Bâwipa, mah a hum ding kan 

tum lo. 

17A rian kan ṭuan mi Pathian nih meihum lakah mi leh na thiltikhonâk lakah mi 

hawng kan hum kho asi, amah nih a ti ko lai. 

18Sikhawmsele, a ti lo khawmah lal nih ngûn milem na siah mi na pathian chu 

kan mâimûk hen kan sawnh awt lo ti theih rawh,” an ti. 

Danial Hâwi Pathum Thi Ding 
Hen Rêp An Sinâk 

19Nebukadnezar chu a thinthawk tuk ah a mêl sen rê hen, Sadrak, Mesak leh 

Abednego tla a zauh na, churawhchun a mi tla rangah meihum chu a leh sarih 
hen fâk dauh ding hen a tuahtir na. 

20A kawrsen lakah michak chem tla chu, chu minung pathum tla chu ṭêm hen 

meihum lakah lawnh ding hen thu a pêk. 

21Churawhchun an nipuan thuamhnâk kawrdawh, lukhuh tla hen an ṭêm na le, 

meihum lakah an lawnh na rawh. 

22Churawhchun meihum chu lal thupêk khauh ruangah a sa tuktarâi le, meihum 

lakah minung lawnhtu kawrsen chu mei nih a khangh ving. 

23Chun, Sadrak, Mesak leh Abednego chu mei sungah phuar pang hen an rîl 

ko. 

24Mawhsareh hen Nebukadnezar chu chê a ti tuk ruangah a hawng thawk 

sawm, a rianṭuantu tla sinah, “Minung pathum kha phuar bû hen meihum ah 
nan lawnh na mi asi lo ma?” a ti. Annih nih an sâng le, “Si ta a, Bâwipa, kan 
phuar ta a,” an ti. 

25Lal nih, “Zei zia mesi, mei lakah minung pali zî lemang hen ka muh na ne? 

Phuar hen khawm an lang lo, nganfâk tuar hen khawm an lang lo, a palinâk chu 
pathian ko a bangh,” a ti. 

Minung Pathum Suah An Si Mi 
Leh Kâisângnâk Pêk An si Mi 

26Churawhchun Nebukadnezar chu meialh kiangah a va kal le, “Sadrak! Mesak! 

Abednego! Chungnungchem Pathian to-aw tla! hawng suak u!” ti hen a âuh na. 
Churawhchun an suak sawm rawh. 

27Lal zawzawng, governor tla, leutanant governor tla leh lal rianṭuantu dang tla 

lal nih a pumh na mi zawzawng nih chu minung pathum zeikhawm an pawi lo 

mi chu an zauh. An sam khawm a kir lo, an nipuan khawm a kâng lo, mei rim 
khawm an nam lo. 

28Lal nih, “Sadrak, Mesak leh Abednego Pathian chu sawr hen um seh. Hi 

minung tla amah lungtu hum ding hen a vânmifial a hawng fial, ka thupêk 
khawm an ngâi lo le, anmah Pathian lo chu zei pathian khawm an mâimûk lo 
ruangah an nungnâk chu ruangsuah hen an um. 

29Tuah âuzawng zei phun leh zei chi zawng, hawlh kip tla khawm nih Sadrak, 

Mesak leh Abednego Pathian zahlotu chu, an kut kê thlêk ver hen, a in chu 
nâwmpawng ah siam asi lai, hi hâwi hen ruangsuahtu dang a um lo,” a ti. 

30Churawhchun lal nih Sadrak, Mesak leh Abednego chu Babulon ram ṭhen ah 

sâng dauh ah a siah na. 

Danial 4 

Nebukadnezar Mang 
Manh Veinihâk 

1Lal Nebukadnezar nih laikulh ah phun kip leh chi kip leh hawlh kip sinah hi 

thuchah hi a thanh na: “Chibai! 

2Pathian rokual nih thilchê tla thilchê ti tla a hawng ka muhtir mi ngâi u. 

3“Pathian nih thilchê hawng kan muhtir mi chu a rokaul châwk a! A thilchê ti tla 

chu a fâk a! Pathian chu lal asi kumza lai le, zeiliau zawngah lâi a rêl kumza 
lai.” 

4“Ka umnâk mun ah ka vânṭhatnâk nuamchenh hen thlangam tak hen ka um. 

5Sikhawmsele ka it karah mang ṭihnungkâi leh langhnâk ṭihnungkâi ka muh. 

6Babulon ram sungah lal krai pêktu tla zawzawng ka mang umzia simhfiang 

ding hen ka sinah hawngpi na ding hen thu ka suah. 

7Churawhchun, chamchawh thiam tla, mitdâwi thiam tla, dâwithiam tla, vân 

leikâng theihtu tla chu an hawng le, ka mang ka simh na, sikhawmsele an 
hawng ka simhfiang kho lo. 

8Churawhchun Danial a hawng rawh, (anih chu ka pathian min put hen 

Beltesazar ti hen sak asi) pathian tla thenhlimh thlarau a lakah a um le, zei 
mang ka manh ti hen ka deih le, a sinah: 

9Beltesazar, chamchawh thiam lakah a lû chem, pathian tla thlarau thenhlimh 

na sinah a um ti ka theih. Thuthup zawzawng theihtu na si, hi hi ka mang chu 
asi: A umzia hawng ka simh rawh. 

10“Ka it karah tual lâi chirah thing lian tak langhnâk lakah ka muh. 

11Chu thing chu a lian dadauh le, vân a tawngh khet, laikulh mikip nih muh kho 

hen a um. 

12A nah tla chu thungâi â dawh le, laikulh pumpi ei khawp ding hen kûr ût hen 

a rah, ramsa tla chu a dâidul ah anna dîn le, va tla nih a ngê lakah bû an khuar 
le, thilnung chi kip nih a rah an ei. 

13“Chu langhnâk thu ka dawn liau chirah vânmifial râlring leh tîm chia zet hen 

vân thawk hen a hawng ṭum mi ka muh. 

14Chu nih chun hâu fâk tak hen thu a sim le, “Thing kha hâu ule, a ngê tla 

thlangh ule, a nah thlawngh ule, a rah tla vawrh phin u, a tangah mi ramsa tla 
leh a ṭeng lakah mi va tla dâwi phin na u. 

15Sikhawmsele a kûng bul chu thîr leh dâr hen banh ule, phâisen ah bua 

nâwngah siah thlap u. “Chu minung chu dâm nih tlâk nawh sele, ramsa leh belh 
lakah um seh. 

16Kum sarih kar chu minung thinlung a put lai lo le, ramsa thinlung a put lai. 

17Chu chu vânmifial tîm chia zet leh râlring zet mi thu suah asi. Chu tikah mun 

kipah mi tla nih Pathian rokual nih minung lalram tlûnah thu a nei mi leh âutal 
mi mêchem khawm a herh hen a thîm mi chu a pêk na kho ti an theih lai rawh.” 

18‘Lal Nebukadnezar nih hi hi mang ka manh mi chu asi, Beltesazar, a umzia 

tuah hawng ka simhfiang rawh ne, lal krai pêktu âukhawm simfiang khotu an 
um lo, nang lam chu Pathian thenhlimh thlarau a um ruangah na hawng ka simh 
kho asi,” a ti. 

Danial Nih Mang A Simhfiangnâk 

19Chu thu a theih rawh chun Danial, Beltesazar an ti mi chu, thungâi a thinlung 

a nawk le, zeikhawm a sim kho lo. Lal nih a sinah, “Beltesazar, mang thu nih a 
nan nawktir lah seh,” a ti. Beltesazar nih a sâng le, “Bâwipa, mang chu 
nangmah lakah silo hen na mêlma tla lakah tlung sele ka duh. 

20Thing chu a sâng tuktarâi le, vân a tawngh mi chu laikulh mikip nih muh kho 

asi, 

21a nah tla chu thungâi â dawh le, laikulh pumpi châwm kho ding hen rah a 

suah, ramsa tla a tangah anna dîn le, va tla nih a ngê lakah bû an khuar. 

22Bâwipa, thing sâng tak leh khauh tak chu nangmah na si, nang chu na rokual 

tuk le, vân na tawngh, na thiltikhonâk hen laikulh pumpi a khat. 

23Na ngâichâng liau chirah vân thawk hen a hawng ṭum mi nih, “Thing chu hâu 

ule, râwk dep u, sikhawmsele a kûng bul chu tual ah siah u. Thîr leh dâr hen 
banh u, phâisen bua nâwngah siah thlap u, chu minung chu dâm tlâktir ule, 
ramsa tla lakah kum sarih kar umtir u.” 

24“Chu chu a umzia chu asi le, Pathian rokual nih na lakah a hawng tlung ding 

zia a sim mi chu asi. 



1391 

Bawm Common Language Bible Version 
@ 2006 Bangladesh Bible Society  

 
 

 

 

25Minung thawk hen nar hen na um lai le, ramsa lakah na um lai, kum sarih 

sung chu chawchal hâwi hen belh na ei lai le, lêng ah dâm tlâknâk ah na it lai, 
churawhchun Pathian rokual nih lalram tlûnah thu a neih zia leh a duh mi sin 
zawngah a pêk kho ti na theih lai rawh. 

26Vânmifial tla nih a kung bul chu tual ah siah thlap ding hen thu an pêk mi 

umzia chu Pathian nih laikulh zawzawng ah lâi a rêl ti na theih tikah lal na si 
nawlh lai, tinâk asi. 

27Churuangah Bâwipa, ka thusim hi ngâi rawh. Sual thilti bâng le, thil dik ti rawh, 

mipâm tla lakah khuaruat. Chu tikah na sul-le-lam a tluang lai,” a ti. 

28Chu zawzawng chu lal Nebukadnezar tlûnah a hawng tlung rawh. 

29Thla leinih si nûnah Babulon ah a lal in tlûnah a zî lemang liauah, 

30“Babulon hi a rokual châwk a! Ka thiltikhonâk leh ka chaknâk, ka rokualnâk 

leh ka lalnâk a langnâk ding hen ka khuapi rangah ka siam mi asi,” a ti. 

31Chu hâwi hen a hawlh liau chirah, vân thawk hen âu hâu a hawng suak le, 

“Lalchem Nebukadnezar, ka thusim hi ngâi rawh! Na lal thiltikhonâk chu na 
sinah mi lâk ving asi rawh. 

32Minung thawk hen nar na si lai le, ramsa hen mun khat hen nan um lai le, 

chawchal tla hâwi hen kum sarih kar belh na ei lai, chu tikah Pathian rokual, nih 
minung lalram tlûnah thu a neih zia leh a duh mi âu sin zawngah a pêk kho ti 
na theih lai,” a ti. 

33Chu thu chu mawhsareh hen a hawng tlung taktê rawh. Nebukadnezar chu 

minung lakah mi nar hen a um le, chawchal hâwi hen belh a ei rawh, a tak chu 
dâm nih a tlâk nawh le, a sam tla chu mupi mul tla hâwi hen a sâu le, a tin 
khawm va tin hâwi hen a sâu. 

Nebukadnezar Nih Pathian A Sawr 

34Lal nih, “Kum sarih a hawng vei rawh chun, vân lei ka zauh le, ka thinlung ah 

theihnâk a hawng kîr nawlh. Pathian rokual chu ka sawr le, zungzâl um kumza 
mi sinah zahnâk leh rokualnâk ka pêk. “Anih nih lâi a rêl kumza lai le, a lalram 
chu zeiliau zawngah a um kumza lai. 

35Tual tlûnah mi tla chu zeikhawm ah a ruat na lo le; vân ah mi vânmifial tla leh 

tual tlûnah mi tla chu amah thu thu hen an um. Amah dotu leh a thilti sâwi khotu 
âukhawm an um lo. 

36“Ka theihnâk a hawng kîr nawlh rawh chun zah ka kâinâk, lal ka sinâk, ram 

lakah ka rokualnâk tla ka sinah pêk nawlh hen a um. Ka milian leh ka rianṭuantu 
tla nih an ka lawmh le, ka lal thiltikhonâk chu a lân ngâk hen zah a kâi dauh. 

37“Tu chun, kei Nebukadnezar nih Vân Lalchem chu ka sawr hen ka zah hen 

ka chawnglawmh rawh. Thil a ti mi zawng chu a dik hen a rep, zûm tak hen thil 
titu tla chu âuzawng a nâutir kho,” a ti. 

Danial 5 

Lal Belsazar Puai Tuahnâk 

1Zân khat chu Belsazar nih a milian sâng khat puai rokual tak munkhat dûm 

ding hen a sâwm na le, munkhat hen uain an din. 

2An din liau chun Belsazar nih a pa Nebukadnezar nih Jerusalem Biakin thawk 

hen a lâk mi ngûn leh tangka hâi leh khêng tla va lâk ding hen thu a suah. Lal 
nih a lâktir na mi chu amah leh a milian tla, a nupi leh a nupisûn tla nih dinnâk 
ah mang ding hen. 

3Ngûn leh khêng tla an hawng lûtpi kâ hen, chu hen chun uain tla an din le, 

4pathian tla, ngûn, tangka, thîr thing leh lung tla hen siam mi chu an sawr na. 

5Lâkkhatko ah khâwnvâr chêu umnâk vâm lakah puan bêk mi lakah minung kut 

hen lasuirîn mi a hawng lang sawm, chu kut hen rîn mi chu lal nih a muh sawm. 

6Mawhsareh hen a hawng dâng ver le, a ṭih tuktarâi ruangah a khûp tla â nîn. 

7Dâwithiam tla, mitdâwi thiam tla, vân lei theihtu tla kawh na ding hen mi a fial 

chawlh na, an hawng lût rawh chun lal nih an sinah, “Âuzawng hi lasuirîn rêl 
khotu leh simhfiang khotu chu lal thuam puan senduk mi hen thuamh asi lai le, 
zahkâinâk ngûn chikchîn a ngâwng ah awih hen lalram sungah thuneih lakah 
pathumnâk asi lai,” a ti. 

8Lal krai pêktu tla nih an hawng naih le, sikhawmsele chu lasuirîn chu rêl hen 

lal rangah simhfiang khotu âukhawm an um lo. 

9A lawksawng tuk ah lal Belsazar chu a dâng dadauh, a milian tla khawm nih a 

ti zia an theih lo. 

10Lalnu nih lal leh a milian tla hâu a theih le, puai tuahnâk kardang sungah a va 

lût rawh, anih nih chun, “Bâwipa dam kumza rawh! Na thinlung nawk ruangah 
dâng rê hen um lah. 

11Na ram sungah pathian thenhlimh tla thlarau nei mi pakhat a um, na pa dam 

liau khawm chu minung nih finghnâk ṭha, theihthiamnâk, pathian tla finghnâk 
hâwi mi a muhtir. Churawhchun na pa lal Nebukadnezar nih chamchawh thiam 
tla, mitdâwi thiam tla, dâwithiam tla leh vân leikâng theihtu tla tlûnah anih chu a 
siah. 

12Mi ngâk hen a lei hen thiltikhonâk nei mi asi le, a fing hen mang simhfiang a 

thiam le, theihfiang khonâk leh thuthup a simhfiang kho; chu minung chu Danial 
lal nih a min ah Beltesazar an ti mi chu va kawhtir na le, anih nih chubang umzia 
chu a nan simhfiang lai,” a ti. 

Danial Nih Lasuirîn Mi 
Chu A Simhfiang 



1393 

Bawm Common Language Bible Version 
@ 2006 Bangladesh Bible Society  

 
 

 

 

13Danial chu mawhsareh hen lal sinah an hawngpi le, lal nih a sinah, ‘Nang hi 

ma Danial, Juda mi sal tâng, Juda ram thawk hen ka pa nih hinah an put mi ma 
na si? 

14Na thâwng ka theih dân hen pathian thenhlimh tla thlarau na lakah a um le, 

thiamnâk, theihnâk leh finghnâk na nei ti ka theih. 

15Krai pêktu, mitdâwi thiam tla, hi lasuirîn hi simfiang ding hen ka kawh na le, 

sikhawmsele a umzia an simfiang kho lo. 

16Tuah nang lam nih chun thilthup leh thuthup na simhfiang kho ti ka theih, hi 

lasuirîn hi na rêl kho hen a umzia na ka simhfiang kho asi chun, lal thuam puan 
senduk hen thuamh na si lai le, na ngâwng ah zahkâinâk chikchîn awihtir na si 
lai le, lalram sungah thuneihnâk leikângah pathumnâk na si lai,” a ti. 

17Danial nih a sâng le, “Na lâwmman pêk ding chu na rangah a siah le, a si lo 

leh midang rangah pêk le, nangmah lal rangah ka nan rêl piak lai le, zeise â rîn 
a umzia zei asi, kan simhfiang lai. 

18“Pathian rokual nih na pa Nebukadnezar chu lal rokual takah a siam le, 

zahkâinâk leh lalnâk a pêk. 

19A rokual tuktarâi ruangah phun zawzawng leh zât zawzawng leh hawlh 

zawzawng nih an ṭih le, an thîr. Thah ding a duh mi chu a thah na, nungtir ding 
a duh mi chu a nunh na. A duh mi zawng zahkâi hen khawm a tuah, ningzak 
khawm a saih na. 

20Sikhawmsele a hawng a zûm le, simh ngâilo hen lungkhung hen ṭhatlo a rawt 

le, a laltophah lakah mi thlâk hen a um le, zahkâi mun ah mi chu a vei rawh. 

21Minung lakah mi chu nar hen a um le, ran thinlung put hen a hawng um, mâng 

ah mi sanatung sinah a um le, chawchal hâwi hen belh a ei le, a sanhtu umlonâk 
lênglei ah dâmtî tlâ nâk ah a it, a dawnghnâk ah chun Pathian rokual nih minung 
lalnâk ram tlûnah thu a nei hen a duh mi zawng sinah a pêk kho ti a theih. 

22“Sikhawmsele nang, a fapa nih, hi thu zawzawng na theih khawmah nâunâk 

thinlung na nei lo. 

23Vân ah mi Lalpa duhlo kâng hen thil na ti le, a Biakin ah mi hâi leh khêng tla 

na lâk, nang, na milian tla, na nupi tla, na nupisûn tla hen uain dinnâk ah nan 
mang le, pathian tla, ngûn, tangka, dâr, thîr, thing leh lung hen siam mi muh 
kholo mi, zeikhawm theihlo mi pathian tla nan sawr. Sikhawmsele, na thih leh 
na dam thu ah thuneitu leh thil na ti mi zeizawng lakah thuneitu Pathian chu na 
zah lo. 

24Churuangah asi, Pathian nih hi thu rîn ding hen kut a hawng fial mi chu. 

25“Hi hi thurîn chu asi: Mene, Mene, Tekel, Upharsin (Number, number, khîng, 

ṭhenkhuainâk) ti asi. 

26A umzia chu hi hi asi: Mene, Mene, (Number) Pathian nih na lalnâk ni tla a rêl 

le, a dawngtir rawh; 

27Tekel (khîng) khîng hen a nan khîngh le, na zâng tuktarâi hen na lang le; 

28Upharsin (ṭhenkhuainâk) na lalram chu ṭhen hen Medes leh Persia sinah pêk 

âsi rawh,” a ti. 

29Mawhsareh hen Belsazar nih a to-aw tla sinah Danial rangah lal puan senduk 

thuamh hen a ngâwng ah ngûn chikchîn awih ding hen thu a pêk na. Chun a 
lalram sungah thuneitu lakah pathumnâk ah a siah. 

30Chu zân takah chun Belsazar, Babulon lalchem chu thah hen a um le, 

31churawhchun Darias Mede mi kum sâwmruk leh kum nih mi nih lal thuneihnâk 

chu â ting rawh. 

Danial 6 

Danial Chakei Pûk Ah A Um Mi 

1Darias nih a ram pumpi sungah lâirêltu zâ leh kul ruat na ding hen thu a thlûk. 

2Chu nûnah Danial leh midang panih governor tla hotu ding leh lal duhzia 

leikâng titu ding hen a thîm na. 

3Danial chu midang zauhkhenhtu mawh governor tla ngâk hen a rianṭuan ṭha 

dauh hen a lang, midang ngâk hen muisung dauh hen a um ruangah lal nih ram 
pumpi ah thuneitu dauh hen a ruat. 

4Churawhchun zauhdiktu tla leh lâirêltu tla nih Danial chu ram lakah a 

rianṭuannâk lakah a diklo nâk an hâwl le, sikhawmsele Danial chu mi zumh tlâk 
asi ruangah diklonâk zeikhawm a ti lo le, zumhkâilonâk khawm a lakah a um lo 
ruangah zeikhawm an ti kho lo. 

5Churawhchun thu anna ruah le, “Danial chu a phung leikâng thu lakah asi lo 

chun phiar khonâk zeikhawm kan tawng kho ding asi lo,” an ti. 

6Churawhchun lal sinah an va kal le, a sinah, “Lal Darias, na lalnâk um kumza 

seh! 

7Na ram sungah um mi zawzawng nih zauhdiktu tla, governor tla, lieutenant 

governor tla leh rianṭuantu zawzawng nih khauh tak hen thu na suah ding hen 
rem kan ti, ni sâwmthum kar chu âukhawm zei pathian sin khawmah mawh zei 
minung sin khawmah, nangmah lal sin cho lo chu zei thil khawm deih lo ding 
hen thu suah. Chu lakah âuzawng buartu chu chakeibaknei pûk ah lawnh ding 
hen thu suah. 

8Churawhchun nang lal nih hi thu hi suah hen na min rîn le, Medes leh Persia 

dân lakah khauh tak lêt kho lo mi asi lai,” an ti. 

9Chun, lal Darias nih chu thu suah lakah a min a rîn rawh. 



1395 

Bawm Common Language Bible Version 
@ 2006 Bangladesh Bible Society  

 
 

 

 

10Churawhchun lal nih a min a rîn rawh ti Danial nih a theih rawh chun in leiah 

a lâwi le, a umnâk in chawnh tlûnah Jerusalem hawi hen langawtkawt a um, 
chunah chun a ti kumza hâwi hen nisiar ni khat lâi ah veithum vima thla a cham. 

11Chun, Danial mêlma tla nih thla a cham mi an muh rawh chun, 

12an ektê hen amah phiar ding hen lal sinah an kal, annih nih chun lal sinah, 

“Bâwipa, ni sâwmthum hawng um ding mi lakah âuzawng nih nangmah sin cho 
lo chu pathian sinah mawh minung sinah mawh thil deihtu chu chakeibaknei 
pûk ah lawnh ding ti hen na min na rîn asi lo mazei mu?” an ti. Lal nih a sâng 
le, “Si ta a, Medes leh Persia dân lêt kholo mi thupêk bir tak asi,” a ti. 

13Churawhchun lal sinah, “Danial, Juda lakah mi sal tâng pakhat nih, nangmah 

lal nih thu na pêk mi thusuah a ngâi lo, khauh tak hen ni khat ah veithum thla a 
cham,” an ti. 

14Chu thu chu lal nih a theih rawh chun a thinlung a râwk thlo, a chelh ri hen 

Danial chu hum khonâk kâng a hâwl, nî tlâk tiang hen â ṭang. 

15Churawhchun chu minung tla chu an lal sinah, an hawng kîr nawlh le, a sinah, 

“Bâwipa, Medes leh Persia dân tla lakah lal nih dân a suah mi chu lêt kho lo ti 
na theih asi,” an ti. 

16Churawhchun lal nih Danial chu tleih hen chakeibaknei pûk ah lawnh ding hen 

thu a pêk rawh. Lal nih Danial sinah, “Na Pathian, zumhkâi tak hen a rian na 
ṭuan mi nih a nan hum seh,” a ti. 

17Chun Danial chu âukhawm nih suah kho lo ding hen lung hen pûk chu an sinh 

le, lal nih amah lal singsiahnâk leh a milian tla singsiahnâk hen chu lung chu a 
singsiah. 

18Churawhchun lal chu a in leiah a kîr le, it kholo hen khua a dei ver le, buh 

khawm a ei lo, amah lawmhnâk khawm zeikhawm timhtuah asi lo. 

19Khua a dei kâ hen lal chu mawhsareh hen pûk leiah a va kal rawh. 

20Chunah a va tleng rawh chun, siherh tak hen, “Danial Pathian nung to-aw! 

Zumhkâi tak hen a rian na ṭuan mi Pathian nih chakeibaknei lakah a nan hum 
kho ma?” ti hen a auh. 

21Danial nih a sâng le, “Bâwipa, dam kumza rawh! 

22Pathian nih a vânmifial a hawng fial le, chakeibaknei nih hawng ka seh kho lo 

ding hen an kâ a chîp piak pang, hi hi thilsual ka ti lo ruangah leh nang lal tlûnah 
khawm thil pawi ka tilo ti a theih ruangah a ti mi asi,” a ti. 

23Lal chu thungâi â lâwm le, khursung ah mi Danial chu suah ding hen thu a 

pêk. Churawhchun an suah le, Pathian a zumh ruangah zeikhawm a pawi lo ti 
an muh. 

24Churawhchun lal nih Danial phiartu tla chu an nupi leh an fa tla hen tleih na 

hen chakeibaknei pûk ah lawnh na ding hen thu a suah le, khurtaw an tleng 
lânah chakeibaknei tla nih an dawmh sawm na le, an ruh tla an ṭam ver. 

25Churawhchun, lal Darias nih phun kip, chi kip leh hawlh kip sinah lasuikuat a 

rîn le, a kuat rawh: “Chibai! 

26Ka ram pumpi sungah mikip nih Danial Pathian ṭih leh zah ding hen thu kan 

pêk na. “Anih chu Pathian nung asi le, lâi a rêl kumza lai. A ram chu a vei lai lo 
le, a thiltikhonâk nih dawngh a nei lai lo. 

27A hum hen ruang a suah, vân ah leh tual tlûnah a thilchê rokual a ti. Danial 

khawm chakeibaknei nih thah lo hen a hum,” a ti. 

28Danial chu Darias leh Kirus Persia mi nih lâi an rêl kar zawng chu a sul-le-lam 

a tluang vima. 

Danial 7 

DANIAL NIH LANGHNÂK A MUH MI A SIMHFIANGNÂK 
(7.1—12.13) 

Thilnung Pali Danial Muhnâk 

1Babulon lalchem Belsazar a lal kum a kum khatnâk ah zân ah langhnâk ka 

muh, 

2chu zân ah ka mang ah ka muh mi ka rîn mi chu hi tla hi asi: Thli chu mun kip 

thawk hen a hawng râng le, tisumsumriat chu a hawng sêm. 

3Tisumsumriat thawk hen sarâng lianpi pali an hawng suak le, anna bang lo 

hep. 

4Pakhat chu chakeibaknei hâwi asi, sikhawmsele mû hâwi hen thlâ a nei, ka 

zauh ko liauah a thlâ tla â thlêr hep. Chu sarâng chu châwi ving hen a um le, 
minung hâwi hen a dîrtir, churawhchun minung thinlung a sinah pêk hen a um. 

5Sarâng panihnâk chu vawm hâwi asi le, a dunglei kê hen a dîr. A hâ karah 

nâkruh pathum a um, aw-hâu nih a sinah, “Kal le, sa na chelh rî hen ei,” a ti. 

6Ka zauh ko liauah sarâng dang a hawng nawlh, keitê hâwi asi, a kêng leiah va 

thlâ hâwi pali a nei le, lû pali a nei, thuneihnâk nei tak mi hâwi hen a lang. 

7Ka zauh ko liauah sarâng palinâk a hawng lang, thungâi thil a ti kho le, ṭihnung 

a kâi, a thîr hâ lian tak hen a sa seh tla a sâm dep le, a lamhbêk, a dang tla 
bang lo tak hen ki parâ a nei. 

8Chu ki tla chu ka ngiat liauah, chu ki tla thawk hen a kitê a hawng chawrh, chu 

ki tla lakah mi ki thum chu a khiak rel, chu ki nih chun minung mit leh kâ a nei 
le, puar tak hen â khâwng. 

A Um Kumza Ding Mi Langhnâk 

9Ka zauh ko liauah laltophah a hawng toh, laltophah tlûnah um kumza mi chu 

a to, a nipuan chu vûr hâwi a vâr le, a sam chu samul thiang mi hâwi asi. A 
laltophah chu mei kari chângpah tlûnah toh hen a um le, meialh lian tak asi le, 

10chu thawk hen chun mei tiva a hawng suak, mi sâng tamtak nih a rian an ṭuan 

piak le, mi nuaikhat a mâika ah an dîr, lâirêlnâk chu dawmh asi le, lasuibu tla 
an kêu. 

11Ka zauh ko liauah chu keitê chu â sawr hen â khâwng lemang rih, ka zauh ko 

liauah sarâng palinâk chu thah hen a um le, a ruak chu meialh lakah an lawnh 
le, a vei dep. 

12Sarâng dang pali khawm an thiltikhonâk lâk piak vima hen a um le, 

sikhawmsele, tik ruat ri chu nung rih ding hen ruat an si. 

13Chu zân ah langhnâk lakah chun, minung hâwi lek mi ka muh, sûm tuam buk 

hen ka leiah a hawng le, nung kumza mi leikângah a va kal le, a sinah a va a 
pêk. 

14Phun zawzawng leh chi zawzawng leh hawlh zawzawng nih a rian an ṭuannâk 

ding hen a sinah thuneihnâk leh lal thiltikhonâk an pêk, a thuneihnâk leh a ram 
chu zungzâl tiang hen dawngh a nei lai lo. 

Langhnâk Simhfiangnâk 

15Langhnâk ka muh mi nih ka thinlung a purh khit le, ka thinlung a nawk thlo. 

16A dîr mi tla lakah pakhat sinah chubang zawzawng chu hawng ka simhfiang 

ding hen ka deih, churawhchun anih nih a umzia chu hawng ka simh. 

17Anih nih, “Hi sarâng pali lian tak hi tual tlûnah lalram pali a hawng um ding mi 

chu asi. 

18Chungnungchem Pathian mi tla nih lal thiltikhonâk anna ting kumza lai rawh,” 

a ti. 

19Churawhchun sarâng palinâk a dang tla hen â bang lo mi sarâng ṭihnungkâi 

tak, dâr tin leh thîr hâ a nei mi hen a sa seh a sâm le, a lamhbêk mi thu tla chu 
tam dauh theih ding ka duh. 

20Chun, a lû ah mi ki parâ leh a nehnûnah ki khat a hawng chawrh mi nih ki 

thum a thlawngh. Mit leh kâ a nei le, zûm tak hen â khâwng. A dang zawzawng 
ngâk hen ṭihnung a kâi. 

21Ka zauh ko liauah chu ki nih chun Pathian mi tla a do le, a neh na. 

22A nung kumza mi chu a hawng le, Pathian mi tla sunhsaknâk ruangah 

lâirêlnâk thu a hawng sim. Pathian mi tla nih lal thiltikhonâk anna ting ding mi 
tik a hawng tlung rawh. 

23Simhfiangnâk ka tawng mi chu hi hi asi: Sarâng pali tla chu lalram pali tual 

tlûnah a hawng um ding mi chu asi. Tual pumpi chu a mântîr hen a lamhbêk lai. 

24Ki parâ chu lal parâ, chu lalram lakah lâirêltu ding chu an si. Churawhchun lal 

dang pakhat a hawng lang lai le; a tîr a mi tla hen anna dang ving lai le, anih 
nih lal pathum tla a neh na lai. 

25Anih nih Pathian rokual kalh hen thu a sim lai le, Pathian mi tla a nehsawh na 

lai. Anih nih an phung dân leh kût ni tla dangtîr a tum lai le, kum thum leh a 
khing chu Pathian mi tla chu amah thuneihnâk tangah an um lai. 

26Churawhchun vân ah mi lâirêlnâk a hawng um lai le, chu nih chun a 

thiltikhonâk chu a lâk piak lai le, a veih dep lai. 

27Tual tlûnah lalram zawzawng rokualnâk leh thiltikhonâk chu Pathian mi rokual 

tla sinah pêk asi lai rawh. Lal thiltikhonâk anna ting mi chu a dawng lai lo rawh 
le, tual tlûnah lâirêltu zawzawng nih an rian an ṭuan piak na hen an thu an ngâi 
lai rawh,” a ti. 

28Chu chu thu dawnghnâk asi: Dâng rê hen thih hen ka um mi chu, ka thinlung 

ah ka kil ko. 

Danial 8 

Danial Langhnâk Lakah Mi 
Dawrâ Chal Leh Kêl Chal 

1Lalchem Belsazar a lalnâk kum thumnâk ah langhnâk a veinihnâk ka muh. 

2Keimah khawm Elam ram ṭhen Susa khuapi kulh mi khuapi sungah um hen ka 

theih sawm. Ulai Tiva kapah ka dîr le, 

3chu tiva kapah chun dawrâ chal ka muh le, chu dawrâ chal nih ki sâu tak panih 

a nei, pakhat chu pakhat dang ngâk hen a sâu dauh hen a thar dauh. 

4Ka zauh ko le, a ki hen thlanglei, marlei leh simlei a suk, zeitin mi ramsa khawm 

nih a thiltikhonâk lakah mi chu an do kho hen an suak kho lo. A duh duh hen a 
um le, a lung a khungtir dadauh. 

5Zei zia mesi ti hen ka dawn thlo liauah kêl chal pakhat thlanglei thawk hen a 

hawng tek le, a chak tuktarâi le, a kê nih tual khawm a tawngh lo. A mit panih 
kar chirah ki fawngvut mi pakhat a nei. 

6Dawrâ chal tiva kapah mi ka muh mi chu a va fûk le, a tha zawzawng suah hep 

hen a va nam le, 

7chu dawrâ chal a suk mi chu ka zauh ko, a thinthawk tuk le, a hawng suk chiam 

le, a ki panih a khiak piak ving. Dawrâ chal nih do ding hen chaknâk a nei lo 
rawh. Tual ah a rilh thlo le, a chîl dep le, âukhawm amah humtu ding pakhat 
khawm an um lo. 

8Chun, kêl chal chu a lung a khungtir dadauh le, a thiltikhonâk sâng tak nih a ki 

chu a khiak ving. Chu a kiak mi mun ah chun ki sâu tak pali a hawng kho le, 
mun dang chiau an khît. 

9Chu ki pali tla lakah ki metê a hawng kho le, a thiltikhonâk nih simlei, saklei leh 

ram tiam leikâng a dêng khet. 

10Vân ah mi kawrsen tla do kho rê hen a hawng chak le, ârfi tla tiang men 

zeimaw zat tual ah a thlâk na le, a lamhbêk na. 

11Vân kawrsen hotu men a zuam le, nisiar hen a sinah bâwlnâk ap mi tla a khap 

hen Biakin a nawmh. 

12Mi nih bâwlnâk nisiar khuah tak hen ap mi tla lei ngâk hen sualnâk leikâng an 

kal dauh le, phung dik chu tual ah lawnh hen a um. Chu ki nih thil a ti mi zawng 
chu a dingchang vima. 

13Vânmifial pakhat nih a dang rangah thu a deih mi ka theih le, “Hi langhnâk 

lakah mi thil tla hi zeitiang me a um vima awt? Hi nisiar bâwlnâk hi zeitiang hi 
sualnâk ṭihnungkâi nih a luah awt? Vân ah mi kawrsen tla leh Biakin chu 
zeitiang riamruam me lamhbêk hen a um awt?” a ti. 

14Vânmifial dang nih a hawng sâng mi ka theih le, “Zînglei leh zânlei bâwlnâk 

ap lo hen a um kar ni sâng khat leh zâ leh sâwmnga kar vial chu a hawng um 
lai. Chu tikah Biakin chu dirh nawlh asi lai,” a ti. 

Vânmifial Gabriel Nih Langhnâk 
A Simhfiang Mi 

15Chu langhnâk umzia chu theih ding ka tum liauah minung pakhat âumawh ka 

mâika ah mawhsareh hen a hawng dîr sawm. 

16Ulai Tiva tlûnlei ah chun aw-hâu ka theih le, “Gabriel, kha minung nih a muh 

mi kha simhfiang,” a ti. 

17Gabriel chu a hawng le, ka kiangah a hawng dîr, ka ṭih tuktarâi le, tual ah ka 

tlû thlo. Anih nih ka sinah, “Thikho mi minung, a umzia hi theih rawh. Hi 
langhnâk hi laikulh dawnghnâk leikângah ti ding mi asi,” a ti. 

18Thu a sim liauah chun lungfianglo hen ka â thlo. Sikhawmsele anih nih hawng 

ka tleih le, ka kê hen hawng ka dîrtir le, 

19ka sinah, “Pathian thinthawknâk um ding mi ka nan zauhtir mi asi. Hi langhnâk 

nih hun dawnghnâk leikâng a zauhtir. 

20“Dawrâ chal ki panih nei na muh mi chu Media leh Persia ram lal zauhtirnâk 

asi. 

21Kêl chal na muh mi nih chun Greek lalram zauhtirnâk asi le, a mit karah fawng 

vat mi ki chu lal masachem asi. 

22A masa mi ki a kiak ving le, ki pali a hawng kho mi chu lalram pali, phun tla 

ṭhenkhuai hen a um ding mi a zauhtir. A tîr mi lalram hâwi hen a bir lai lo rawh. 

23“Chubang lalram tla dawnglei kângah chun, an sual zia a fâk lai, rêp hen an 

um lai, lal lungkhung leh sual tak leh perpet mang a hawng um lai rawh. 

24A chak thlo lai le, khawmsele amah chaknâk tak asi lai lo, siatnâk ṭihnungkâi 

tatak a tlungtir lai le, a thilti zawzawng chu a dingchang vima lai. Mi thiltikho tak 
tlûnah leh Pathian mi tla tlûnah siatnâk a tlungtir lai. 

25Krai thiam tak asi ruangah a perpetnâk ah chun a dingchang vima lai, thungâi 

hen â zûm lai le, zeikhawm simhkannâk umlo hen mi tamtak a veih na lai, lal 
zawzawng lakah a lianchem mi men a zuam lai le, sikhawmsele minung 
thiltikhonâk manglo hen veih hen a um. 

26Zînglei leh zânlei bâwlnâk langhnâk ah na muh mi thu chu na sinah simhfiang 

hen a um mi chu a hawng tlung ngelchel lai. Sikhawmsele hun sâwt ual tikah a 
hawng tlung ding mi asi ruangah na thinlung ah a thuptê hen kil ziar ko,” a ti. 

27Ni zeimaw zat ding chu ka damlo le, ka uai thlo. Sikhawmsele, a thawk le, lal 

nih ṭuan ding hawng ka ruat mi ṭuan ding hen ka kal nawlh le, sikhawmsele 
langhnâk ruangah ka thinlung a nawk le, theihthiamnâk ka nei kho lo. 

Danial 9 

Danial Nih A Mi Tla Rangah 
Thla A Cham 

1Mede mi Darias, Zerzes fapa nih Babulon ram tlûnah lâi a rêl. 

2A lal kum a kum khatnâk ah khuavâng Jeremia rangah LALPA nih a simh mi 

hâwi hen kum sâwmsarih ah Jerusalem a râwk ding mi thu lasuibu ah mi chu 
ka rêl. 

3Buh ngei hen salâpuan aih hen, vachâm lakah ka to le, LALPA Pathian sinah 

ṭhanem semsê ngâi tak a ngiar bû hen thla ka cham. 

4LALPA, ka Pathian sinah thla ka cham le, ka mi tla sualnâk thutluang ka vâwr. 

“LALPA, Pathian, nang chu na rokual le, ka nan zah asi. Nang chu na thutiam 
lakah zumh na kâi le, a nan dâwttu leh na thupêk hâwi hen thil titu tla sinah 
chun na dâwtnâk dawnglo na zauhtir na. 

5“Thilsual kan ti le, thil diklo kan ti. Thu na kan pêk mi tla chu ti ding kan duh lo 

le, thil dik na hawng kan muhtir mi chu kan hertâk. 

6Na to-aw khuavâng tla nih na min hen kan lal tla leh lâirêltu tla, hawng kan 

thlâktu tla leh kan phun zawzawng tla sinah thu an sim mi chu an ngâi duh lo. 

7LALPA, nang lam chu thil dik na ti kumza le, sikhawmsele kannih chu kanmah 

karo ningzak kanna saih kumza. Na lakah kan diklo rawh ruangah, Israel tla 
ram nâi leh ram lât ah na rekrâwi tir mi zawzawng tla leh Judai ram leh 
Jerusalem ah um mi zawzawng tla chu kanna bang hep. 

8LALPA, kan lal tla, kan lâirêltu tla leh hawng kan thlâktu tla nih na lakah 

ningzakkâi tak hen thilsual an ti asi. 

9Na lakah hel menza khawmsele, kan lakah khua na ruat hen na kan ngaihdam. 

10LALPA, kan Pathian, na to-aw khuavâng mang hen dân na hawng kan pêk 

mi hâwitê a um ding na kan simh liau khan na thu kan ngâi duh lo. 

11Israel tla zawzawng nih na dân tla an buar le, na thusim an ngâi duh lo, na 

lakah thilsual kan ti le, churuangah na to-aw Mosi dân ah rîn mi tla siat chu kan 
lakah na tlungtir. 

12Kanmah leh kan lâirêltu tla sinah ti ding hen na sim mi chu na ti tâwn. Mosi 

dân lakah rêpnâk zawzawng rîn hen a um mi tla chu khua dang tla ngâk hen 
Jerusalem ah mi na rêpnâk a fâk dauh, sikhawmsele 

13LALPA, Pathian, tutiang khawmah kan sual tla lêt hen thudik zûl hen nangmah 

lawmhtir kan tum lo nget rih. 

14LALPA, kan Pathian nangnih rêp ding na kan awt le, na thu kan ngâi duh lo 

ruangah leh thil dik titu na si kumza ruangah na kan rêp. 

15“LALPA, kan Pathian, na mi tla Aigupta ram thawk hen na suah mi lakah na 

thiltikho zia na langh le, na thiltikho zia chu theih asi kumza asi. Thilsual kan ti 
le, thil diklo kan ti. 

16A lânah chun nangmah vêng mi kan si, churuang chun Jerusalem tlûnah na 

thinthawk lah rawh. Na khuapi leh na tlâng thenhlimh asi. Kan thlâktu tla nih 
thilsual an ti ruangah kan kiangkam ram minung zawzawng tla nih Jerusalem 
leh na mi tla an zauhnawmh. 

17Pathian, thla ka cham mi leh ka nan ngiar mi hi ngâi rawh. Na Biakin â râwk 

mi chu dirh nawlh rawh, mikip nih Pathian na si zia an theihnâk ding hen. 

18Pathian, hawng kan ngâi le; hawng kan zauhnik, kan lawksawng zia leh na 

min puttu khuapi nih a tuar zia hi theih rawh. Thildik kan ti mi ruangah silo hen, 
khuaruattu na si ruangah, na sinah thla kan hawng cham asi. 

19LALPA, hawng kan ngâi rawh, LALPA, hawng kan ngaihdam rawh, LALPA, 

hawng kan ngâi le, thil ti rawh! Pathian na si zia mikip nih theih ding hen, tlâi lo 
hen ti rawh! Hi khuapi leh minung tla hi na tâ an si,” ka ti. 

Gabriel Nih Simkannâk A Simhfiang 

20Thla ka cham vima le, keimah sualnâk leh Israel mi tla sualnâk thutluang ka 

vâwr le, LALPA, ka Pathian sinah Biakin dirh nawlh ding hen ka ngiar. 

21Thla ka cham liau chirah a lânah langhnâk ah ka muh mi Gabriel chu, zuang 

hen ka umnâk ah a hawng. Zânlei bâwl tik asi. 

22Anih nih hawng ka simhfiang le, ‘Danial, simhkannâk thu na theihthiam ding 

hen ṭangpitu ah hawng mi ka si. 

23Pathian sinah na ngiar mi chu na dawmh liauah an sâng vima rawh. A nan 

dâwt le, churuangah a sângnâk a nan simh ding hen ka hawng mi asi. Langhnâk 
ka simhfiang mi chu tuah ngâi set. 



1402 

Bawm Common Language Bible Version 
@ 2006 Bangladesh Bible Society  

 
 

 

 

24“Hun sarih, kum sâwmsarih chu sual lo thlo hen khuapi thenhlimh leh na mi 

tla an um ding mi a sâwt kar zawng Pathian nih a ruat mi zat asi. Sualnâk chu 
ngaihdam asi lai le, repnâk chu birhtir asi lai, chu tikah langhnâk leh simhkannâk 
chu a dik lai rawh, Biakin thenhlimh khawm ap nawlh asi lai rawh. 

25Hi hi singsiah le, theihthiam rawh, Jerusalem sak nawlh ding hen thu pêknâk 

thawk hen Pathian nih ruitu a thîm mi a hawng tiang chu hun sarih leh kum sarih 
a ral lai. Jerusalem chu a khua lâi leh a kulh hen sak nawlh asi lai le, hun sarih 
leh kum sâwmruk leh kum nih kar a dîr lai, sikhawmsele chu chu nawknâk hun 
asi lai. 

26Chu chu hun dawngh ah chun Pathian nih ruitu a thîm mi chu dik lo tak hen 

thah hen a um lai. Lâirêltu thiltikho tak rûntu kawrsen tla nih khuapi leh Biakin 
khawm an râwk lai. A dawnghnâk chu tîlian hâwi hen Pathian nih a timhtuah mi 
râltuk leh siatnâk a hawng tlung lai. 

27Chu lâirêltu chu mi tamtak hen kum sarih sung chu remnâk an siam lai le, chu 

chu hun khingkhuai a kal rawh chun bâwlnâk leh thil ap a khap lai rawh, thil 
ṭihnungkâi Biakin tlûnah siah hen a um lai le, Pathian nih a rangah a siam piak 
mi a dawnghnâk tlungtirtu ding mi hen anna tawng tiang chunah chun a um 
kumza lai. 

Danial 10 

Tigris Tiva Kiangah Danial Nih 
Langhnâk A Muh Mi 

1Kirus, Persia lal asi nâk a kum thumnak ah, Danial, Beltesazar an ti mi sinah 

thuchah a hawng tlung. Thuchah chu a dik le, sikhawmsele theihthiam ding hen 
thungâi a har, langhnâk lakah a sinah simhfiang hen a um. 

2Chu liau chun zarhkar thum chu lungfâk tuar hen ka um. 

3Zarhkar thum a len lân lo chu buh leh an thaw ka ei lo, uain khawm ka din lo, 

sam khawm ka riat lo. 

4Chu kum thla masachem ni kul leh ni li ni ah Tigris Tiva lian tak kapah ka dîr 

le, 

5tlûnlei ka zauh le, âumawh puan nêm aih hen ngûn tâisâwm â sâwm mi ka 

muh. 

6A taksa chu lungsung hâwi hen a chêu. A mêl chu mîmthlalek hâwi hen a chêu, 

a mit tla chu mei hâwi hen a chêu. A kut leh a kê chu dâr a tlêu mi hâwi asi le, 
a hâu chu zapi tamtak hâu hâwi asi. 

7Chu langhnâk muhtu chu keimah lâwng ka si. Ka sinah um mi tla nih chun 

zeikhawm an muh lo, sikhawmsele an ṭih le, an tek le, anna thup. 

8Chunah chun keimah lâwng an hawng ka mâk thlap le, langhnâk chê tak chu 

keimah lâwng hen ka zauh le, ka um ko. Ka tha a zuai thlo le, ka mêl khawm â 
dang ving le, âukhawm nih an hawng ka theih kho lo. 

9A hâu chu ka theih kâ hen zeikhawm theihlo hen tual ah ka tlû le, bawkbukhup 

hen ka bawk. 

10Churawhchun kut nih a ka tleih le, hawng ka thawh le, hawng ka dîrtir, chu 

khawmah ka thir nget rih. 

11Vânmifial nih ka sinah, “Danial, Pathian nih a nan dâwt, dîr le, thu ka sim ding 

mi chiamchiriamtê hen ngâi, na sinah fial mi ka si,” a ti. Hi thu a sim liau khawm 
ka thir kumza rih. 

12Churawhchun anih nih “Danial, ṭih lah, Pathian nih theih ding duh hen nâu tak 

hen a ni khat ni ah thla na cham mi kha Pathian nih a theih le, na thlachamnâk 
sâng ding hen hawng mi ka si. 

13Persia ram vêngtu vânmifial nih ni kul leh ni khat kar hawng ka do, 

churawhchun Persia ram ah keimah lâwng siah hen ka um ruangah vânmifial 
lakah a lianchem mi Mikael keimah ṭangpi ding hen a hawng. 

14Hi nûnthâi ah na mi le tla lakah thil a hawng tlung ding mi an theihthiam tir 

ding hen hawng kal mi ka si, hi hi mâilei a hawng um ding mi thu ah langhnâk 
asi,” a ti. 

15Hi thu a sim liau hin hawlh lo thlo hen tual lei ka zauh. 

16Churawhchun vânmifial minung ko a bangh mi nih a bân a zangh le, ka mûr 

a tawngh. Kei nih a sinah, “Pu, hi langhnâk nih hin hawng ka dîttir tuktarâi le, 
ka thir mi ka bâng kho lo thlo. 

17Kei chu sal a pu mâika ah dîr mi hâwi ka si rawh. Zeitin nang rangah kan 

sawnh kho lai? Chaknâk leh thaw khawm ka neilo rawh,” ka ti. 

18A hawng ka tleih dîr le, chak dauh hen ka theih. 

19Anih nih, “Pathian nih a nan dâwt, zeikhawm nih a nan dîttir hen a nan lâutir 

lah seh,” a ti. Hi a sim liau chirah tâwm chak dauh hen ka theih le, kei nih, “Pu 
sim ding na duh mi chu hawng ka simh. Na ka ṭhattir dauh rawh,” ka ti. 

20-21Anih nih, “Ka hawng nâk san hi na theih ma? Thudik bu ah rîn mi tla na 

sinah hawng langh ding hen hawng mi ka si. Tuah Persia ram vêngtu vânmifial 
do ding hen ka kîr awt rawh. Chu nehnûnah Greek ram vêngtu vânmifial a 
hawng lang lai. Israel vêngtu vânmifial Mikael lo chu âukhawm hawng ka 
ṭangpitu an um lo. 

Danial 11 

1Anih chu hawng ka vêngtu leh ṭangpitu ah ruat asi. 

2Ka nan simh ding mi thu hi a dik asi,” a ti. 

Aigupta Leh Siria Lalram 

Vânmifial nih, “Persia ram ah lal lâirêltu a dang pathum nih lâi an rêl lai le, a 
palinâk chu a dang tla zawzawng ngâk hen a nei dauh lai. A thiltikhonâk a sâng 
mi leh a neihnâk ruangah Greek ram chu a zuam lai. 

3“Churawhchun lal râlṭha a hawng um lai. Lalram kâu tak tlûnah lâi a rêl lai le, 

a duh duh hen a ti lai. 

4Sikhawmsele a thiltikhonâk sâng tak ruangah a ram chu mun li hen a ṭhen lai. 

Lal tla amah thlâk silo mi tla nih amah mun ah lâi an rêl lai le, sikhawmsele a 
thuneihnâk hâwi an nei lai lo. 

5“Aigupta lal chu chak tak hen a um lai. A milian lakah pakhat chu chak dauh 

hen a um lai le, lalram lian dauh tlûnah lâi a rêl lai. 

6Kum tamtak nûnah Aigupta lal leh Siria lal chu tlâinâk an nei lai le, a fanu umpi 

tir ding hen a pêk lai. Sikhawmsele anna tlâinâk chu tam a sâwt lai lo, chu 
nunau, a pasal, a fa leh to-aw tla a sinah kaltu tla an ektê hen thah hep an si 
lai. 

7Chu nehnûn sâwtlotê ah chu nunau ṭapa chu lal a hawng si lai. Siria lal kawrsen 

tla a do lai le, an kulh sungah a lût khumh na lai le, a neh na lai. 

8An pathian lem tla leh an pathian tla sinah an ap mi ngûn leh tangka tla chu 

Aigupta ram leiah a kîrpi lai. 

9Remnâk a um mi zeimaw zat nûnah Siria lal nih Aigupta a rûn lai le, 

sikhawmsele khirh ving asi lai. 

10“Siria lal fapa tla nih râltuk ding anna tîm lai le, kawrsen tamtak an pumh na 

lai. An lakah pakhat nih tîlian hâwi hen a kal lai le, mêlma kulh chu a do lai. 

11Aigupta lal chu a ro a thawk lai le, Siria lal chu do ding hen a kal lai le, a 

kawrsen tamtak a tleih na lai. 

12A nehnâk leh kawrsen tamtak a thah na mi ruangah thungâi â zûm lai. 

Sikhawmsele neh kumzatu asi lai lo. 

13“Siria lal chu a kîr lai le, a lânah mi ngâk hen kawrsen tam dauh a pumh na 

lai. A tik a hawng tlung rawh chun kawrsen tamtak a timhtuah mi hen a hawng 
a thawh nawlh lai. 

14Churawhchun mi tamtak chu Aigupta tlûnah an hel lai rawh. Na phun lakah 

mi siat leh râwktu tamtak an hawng suak lai le, sikhawmsele Danial nih 
langhnâk a muh mi hâwi hen neh hen an um lai. 

15Churawhchun Siria lal nih kulhnei khua chu a hual lai le, a neh lai. Aigupta 

kawrsen tla nih an do lai lo rawh le, an lakah a mêchem tla khawm nih tha an 
nei lai lo rawh. 

16Anmah rûntu Siria mi nih a duh duh hen a ti na lai. Ram tiam ah chun a dîr lai 

le, amah thiltikhonâk hen â ting hep lai. 

17“Siria lal nih chun a kawrsen zawzawng hen ram ṭawl a tum. A mêlma chu a 

lalram tla râwk ding hen tlâinâk a siam le, a fanu umpi ding hen a pêk le; 
sikhawmsele a thiltum chu a tawng lo. 

18Chu nûnah chun phun tla chu tipi kiangah a do na lai le, a neh na lai. 

Sikhawmsele ramdang minung ruitu nih amah chu an neh lai le, â zûmnâk chu 
a veih piak lai le; Siria lal zûmnâk chu amah tlûn lîlâ ah a tlungtir lai. 

19Lal chu amah ram ah mi kulh lakah a kîr nawlh lai le, sikhawmsele neh hen a 

um lai le, amah rangah a dawnghnâk asi lai rawh. 

20“Lal dang amah ram neih pungtir ding duh ruangah zapi tla lakah siah khawlh 

hen nâunehtu dingah hotu fialtu ding mi nih a hawng zûl lai. Sâwtlotê ah chu lal 
chu thah hen a um lai le, sikhawmsele vântlâng mitmuh leh râltuknâk ah thah 
mi lam chu asi lai lo.” 

Siria Lal Sual 

21Vânmifial nih a simhfiang vima le: “Siria lal a hawng um nawlh ding mi chu 

misual tak asi lai le, lal silo ding mi lakah ruat lo tak hen a hawng si le, perpet 
hen thiltikhonâk â ting. 

22Âuzawng amah dotu chu bâwlpu lian sikhawmsele, veih ving ding asi. 

23Remnâk siam hen phun dang tla hen anna kawmh le, a phuntê lakah lâirêl 

khawmsele a hawng chak dadauh. 

24Theihtir kanhnâk neilo thlo hen ram ṭhen lakah mi tla chu a rûn na le, a thlâktu 

tla âukhawm nih an ti dah lo mi a ti lai, râltuknâk ah thil-le-rî a lâk mi tla chu a 
hâwi le murui a ṭhenhzâr na, kulh do ding hen a tum le, sikhawmsele a hun chu 
tuko ah a dawng ving. 

25“Kawrsen tamtak a pumh na lai le, Aigupta lal a kawrsen tamtak leh thiltikho 

tak amah do ding tumtu chu do a tum. Sikhawmsele Aigupta lal chu perpet hen 
a um lai le, a neh lai lo. 

26A thuptê hen amah krai pêktu nih a râwk dep lai, a kawrsen tamtak thah hen 

an um lai le, an vei hep lai. 

27Churawhchun lal panih dawhkân ah buh ei ding an to vevê lai le, sikhawmsele 

an thiltum chu a sia lai, âwkrâwl anna simh tawnh lai. An duh mi khawm an 
tawng vevê lai lo, a tik a tlung lo rih ruangah. 

28Siria lal chu râltuknâk ah sum a lâk mi hen in leiah a kîr le, Pathian mi tla 

phung râwk piak na ding a tum, amah duh duh hen thil a ti lai le, a ram leiah a 
kîr lai rawh. 

29“A nehnûnah Aigupta khawm a rûn nawlh le, sikhawmsele chu tan chu thungâi 

thil a hawng a dang. 

30Rom sawrkar chu lawng hen an hawng lai le, amah an do hen an thi lai. “A 

thin a thawk lai le, Pathian mi tla phung chu râwk ding a tum lai. Chubang phung 
kaltâktu minung tla thu chu a ngâi lai. 

31A kawrsen zeimaw mi nih Biakin an nawmh lai, nisiar bâwlnâk tla an khap lai 

le, thil ṭihnungkâi a siah lai. 

32Perpet hen lal chu phung thu kaltâktu tla nih an neh na le, sikhawmsele 

Pathian zûltu tla nih an do rûl lai. 

33Mifing ruitu tla nih midang tamtak tla rangah an finghnâk an ṭhenh na bâk lai. 

Sikhawmsele, sâwtlotê kar chu a zeimaw mi chu râltuknâk ah an thah lai le, a 
zeimaw mi mei hen thi thlo an duah lai le, a zeimaw mi rêngin ah an thlâk na 
lai. 

34Chu hâwi hen thahnâk a um liau chirah Pathian mi tla nih chun mah mâi sial 

mi zûltu tamtak um na menza khawmsele ṭangpinâk tâwm an tawng lai. 

35Ruitu fing zeimaw mi thah hen an um lai le, sikhawmsele chu zârah mi tla 

rang chun thiangnâk lam asi lai. Pathian nih hun a ruat mi a dawng lân lo chu, 
chu chu a um vima lai. 

36“Siria lal nih amah thu thu hen thil a ti lai. Zei pathian zawng, Pathian rokual 

chem khawm, Pathian rokual tak ngâk khawm hen lian dauh a ruat hen â 
khâwng lai. Pathian nih a rêpnâk tik a tlung lân lo chu, chubang chu a tikho lai. 
Pathian nih a thiltum mi hâwitê a ti lai. 

37Lal nih amah thlâktu tla pathian rianṭuan leh nunau tla khawm nih an dâwt mi 

a siar lai lo. “Âuzawng ngâk hen lian dauh hen â ruat ruangah pathian kip 
zeikhawm a siar awt lo. 

38Chu hâwi um ngâk hen kulh humtu pathian rangah a zah lai. Amah thlâktu tla 

nih an sawnh dah lo mi pathian sinah thilpêk ngûn, tangka, lungsung leh thil 
dang neih leh siahnâk a pêk lai. 

39A kulh tla hum ding hen ramdang pathian sawnhtu tla a mang na lai, amah 

rangah lâirêltu ding hen duhtu tla rangah zahkâinâk a pêk na lai le, rianṭuannâk 
sâng tak a pêk na lai le, ram tla a pêk na lai. 

40“Siria lal dawnghnâk chu a hawng tlung dêng rawh le, Aigupta lal nih amah 

chu a do lai le, Siria lal khawm nih a kari tla, a rang tla, a meilawng tla mang 
hen a do bâk lai. Ram tamtak chu tîlian tlung mi hâwi hen a do na lai. 

41Ram tiam men a do na le, sâng tamtak a thah na lai le, sikhawmsele Edom 

ram, Amon relh mi tla chu an âwl lai. 

42Chubang ram tla a do tik chun Aigupta men a âwl lai lo. 

43Aigupta ram ah ro thuh mi tla, ngûn leh tangka tla leh a thilneih man tamtak 

tla a lâk lai. Libia leh Sudan khawm a neh lai. 

44Churawhchun saklei thawk leh marlei thu a hawng tlung mi nih lâunâk a pêk 

lai le, thinthawk tak bû a do hen minung tamtak a thah na lai. 

45A lal puanin tla khawm Biakin tlâng leh tipi karah a zâr lai. Sikhawmsele 

chunah âukhawm ṭangpitu umlo hen a thi lai,” a ti. 

Danial 12 

Tik Dawnghnâk 

1Puan nêm aih mi vânmifial nih, “Chu tik chun na mi tla vêngtu vânmifial rokual 

tak Mikael a hawng lang lai. Churawhchun lawksawngnâk tik a hawng um lai 
le, phun tla a hawng um dawmhnâk hen a fâk chem mi asi. Chun hun chu a 
hawng tlung tik chun na mi tla Pathian lasuibu lakah an min rîn hen a um mi vial 
an him lai. 

2Chu lakah mi tamtak thi rawh mi tla an hawng nung nawlh lai: a zeimaw mi chu 

zungzâl nungnâk ah anna lâwm lai le, a zeimaw mi chu zungzâl ningzaknâk an 
tuar lai. 

3Ruitu fing chu vân a mi chêunâk zawzawng hen an chêu lai le, mi tamtak thil ti 

ding hen sîntirtu chu ârfi hâwi hen an chêu kumza lai,” a ti. 

4Anih nih chun ka sinah, “Tuah, Danial, lasuibu kha zual le, laikulh dawngh tiang 

hen singsiahnâk siam. Chu liau chir chun mi tamtak nih thil hawng um mi theih 
ding hen anna ṭang lai le, sikhawmsele anna ṭangnâk chu a thawt asi lai,” a ti. 

5Churawhchun, minung panih, pakhat chu khatlei kapah, pakhat chu khatlei 

kâng kapah dîr mi ka muh. 

6Chu minung pakhat dauh nih chun thu a deih le, “Hi thilchê a hawng tlung mi 

tla hi zeitiang ding me asi awt?” a ti. 

7Chu vânmifial nih chun a kut vân leiah zangh bû hen zungzâl Pathian min hen 

thu bir tak hen a tiam. A thusim ka theih mi chu, “Kum thum leh a khing asi lai. 
Pathian mi tla nehsawhnâk a dawng tikah chubang thil zawzawng tla hi a hawng 
tlung lai,” a ti. 

8A thusim chu ka theih le, sikhawmsele a ngaihtawnh dân ka thiam lo. 

Churawhchun kei nih, “Sikhawmsele, Pu, chubang zawzawng chu zei hâwi hen 
a hawng dawng awt?” ti hen ka deih. 

9Anih nih hawng ka sâng le, “Danial, hi thu tla a thuptê hen kil hen, laikulh 

dawnghnâk a hawng tlung lân lo chu thuh thlir ding asi ruangah tu chun kal ko 
rih. 

10Mi tamtak anna thianh lai. Misual tla nih an theihthiam lai lo le, sual leiah an 

kal vima lai; a fing mi tla cho nih an theihthiam lai. 

11“Nisiar bâwlnâk khap hen a um mi thawk hen, chu chu ṭhiautu Fihnungkâi hun 

ni sâng khat zanih sâwm kua a len tiang hen. 

12Ni sâng khat leh zathum leh sâwmthum panga len tiang hen zumhkâi hen 

umtu tla chu an thaw a suak. 

13“Danial, nang lam chu a dawngh tiang hen zumhkâi hen um rawh. Na thi lai 

le, sikhawmsele na lâwmman tawng ding hen tik dawnghnâk ah na thawk lai,” 
a ti. 

Hosea 

Hosea 1 

1Hi hi Uziah, Jotham, Ahaz leh Hezekiah Juda lal ansi liauah leh Jehoash fapa 

Jeroboam Israel lal asi liauah Beri fapa Hosea sinah LALPA nih thu a chah mi 
chu asi. 

Hosea Nupi Leh An Fa Tla 

2LALPA nih Hosea mang hen Israel tla sinah thu a simtir liauah Hosea sinah, 

“Kal le, nupi va nei le, na nupi chu mi zumhkâilo asi lai le, nan fa tla khawm 
amah hâwi an si lai. Chu hâwitê hen ka mi le tla nih an hawng ka mâk le, 
zumhkâilo hen an um, a ti. 

3Churawhchun Hosea nih nunau a min Gomer Diblaim fanu a umpi rawh. Fapa 

tîr an nei nûnah, 

4LALPA nih Hosea sinah; “Israel lal chu amah thlâktu Jehu nih Jezreel ah mi a 

thah mi ruangah ka rêp awt mi a sâwt awt lo ruangah ‘Jezreel’ ti hen a min ah 
sak. Jehu lal sinâk chu ka dawngtir awt rawh. 

5Chu tikah chun Jezreel Vakuam ah Israel kawrsen thiltikhonâk chu ka veih lai,” 

a ti. 

6Gomer nih fa panihnâk a nei le, chu chu nunau asi, LALPA nih Hosea sinah, 

“Israel mi tla rangah ka dâwtnâk ka langh lo hen ka ngaihdam na awt lo rawh 
ruangah, a min ah “Lo-ruhamai’’ (Dâwtlo) ti hen sak. 

7Sikhawmsele Juda mi tla rangah ka dâwtnâk ka langh lai. Kei, LALPA, an 

Pathian nih ka hum na lai le, râltuknâk nâmsâu mawh chanhtiang leh thalzum, 
mawh rang tla leh a tlûnah chuan mi hen mawh an lakah ka tlungtir lai lo,” a ti. 

8Gomer chu a fanu nûk a tlei nûnah a râi nawlh le, fapa dang a ring. 

9LALPA nih Hosea sinah, “Israel mi tla chu ka mi tla an si awt lo ruangah leh an 

Pathian ka si awt lo rawh ruangah “Lo-ammia’’ (Ka mi tla an silo) ti hen min 
sak,” a ti. 

Israel Chu Dirhnawlh Hen 
A Um Ding Asi 

10Israel mi tla chu tipi mi sep hâwi hen an tam lai le, rêl châwk lo leh tah châwk 

lo rê an si lai. Tuah Pathian nih an sinah, “Ka mi tla nan si lo,” Sikhawmsele 
“Pathian nung fa tla nan si” an ti na ding ni chu a hawng tlung lai. 

11Juda mi leh Israel mi tla chu anna tlâi nawlh lai, an rangah ruitu pakhat an 

thîm lai le, an ram ah tluang tak hen an ṭhanglian nawlh lai. Jezreel ni chu ni 
rokual tak a hawng si lai! 

Hosea 2 

1Churuangah na hâwi Israel mi, “Ammia’’ (Pathian Mi tla) leh “LALPA nih a dâwt 

mi tla,” chu kawh na. 

Gomer Zumhkâilonâk leh 
Israel Zumhkâilonâk 

2Ka fa tla, nan nu chu ka nupi silo rawh hen kei khawm a pasal silo rawh 

khawmsele a rangah ngiar u. Ṭângdang hawng ka pawmtâk mi leh â zuar mi 
chu bâng rawh ding hen ngiar u. 

3Chu hâwi hen a lêt duhlo chun a suak liau mi hâwitê hen takkaro si ding hen a 

nipuan ka lît piak awt. Ramkaro leh ram châr hâwi hen ka siam lai le, tîhâl hen 
a thi lai. 

4-5A fa le lak khawmah khuaruatnâk ka nei lai lo, ningzak theihlo hen â zuar mi 

fa tla an si. Amah ngelchel nih, “Hawng ka dâwttu tla sinah ka kal lai le, anih nih 
buh leh tî, samul puan leh puannêm, oliv sariak leh uain an hawng ka pêk lai,” 
a ti. 

6Churuangah a lampi kham ding hen bualingnei hen dâi ka sak lai le, kulh dâi 

ka siam awt. 

7A duh na mi tla chu a ṭhâwl na lai le, sikhawmsele tleih ding hen a tawng na lai 

lo, a hâwl na lai le, sikhawmsele a tawng na lai lo. Churawhchun, “Ka pasal 
masa sinah ka kîr nawlh lai le, tu mi tla ngâk hen ka rangah a ṭha dauh lai,” a ti 
lai. 

8Buh, uain, oliv sariak leh tangka leh ngûn tla Baal sawnhnâk rangah a mang 

mi pêktu kei chu hawng ka theih rerêng lo. 

9Churuangah buh leh uain, samul puan leh puannêm tla vurh leh aih dingah ka 

pêk mi chu fângzûn tikah ka suh lai le, ka lâk piak ving awt. 

10A duh na mi mâika ah takkaro hen a nipuan ka lît piak lai le, âukhawm nih ka 

thiltikhonâk lakah mi chu an hum kho lai lo. 

11A puai tuah ni tla zawzawng, thla thar kût leh kum siar kût tla, Dinhni ulhnâk 

tla leh phung leikângah tawngpumhnâk a siam mi tla ka dawngtir lai. 

12Anmah nâwl zulh ding hen amah duhtu tla nih an pêk mi grep leh theipi tla 

chu ka veih lai. A grep dûm leh a thing thei dûm chu ramkaro hâwi hen ka siam 
lai le, ramsa tla nih an veih dep lai. 

13Keimah hawng ka philh hen Baal sinah rimthâw duah hen lungmantam hen â 

thuam le, amah duh mi tla a ṭhâwl na mi man ruangah ka rêp awt. LALPA nih a 
sim mi asi. 

LALPA Nih A Mi Tla 
A Dâwt Na Nâk 

14Churuangah ramkaro ah ka kalpi nawlh na lai le, chunah chun dâwtnâk thu 

hen amah chu ka neh lai rawh. 

15Grep dûm a nei mi lungumnâk inkhâr Nawknâk Vakuam ah ka siam mi chu a 

sinah ka pêk nawlh lai. A nungâk liauah Aigupta ram thawk hen a hawng liauah 
a ti mi hâwi hen hawng ka sâng lai rawh. 

16Churawhchun ka pasal hawng ka ti nawlh lai rawh le, a Baal hâwi hen hawng 

ka ruat lai lo rawh. 

17Baal min rerêng ka simtir lai lo rawh. 

18Chu tikah chun ramsa leh va zawzawng tla hen thudântuknâk ka siam lai le, 

churawhchun ka mi tla rangah nganfâk an pêk lai lo rawh. Tuknâk râlthuam tla 
ram lakah mi chu ka lawnh phin lai rawh le, nâmsâu leh chanhtiang tla khawm, 
ka mi tla chu thlangam leh him tak hen ka umtir na lai rawh. 

19Israel, nupi ah ka nan siam lai; na lakah dik leh zumhkâi hen ka um lai. Ka 

dâwtnâk dawnglo leh khuaruatnâk ka nan muhtir lai le, ka tâ na si kumza lai 
rawh. 

20Ka thutiam chu ka kil kumza lai le, an theihtir lai; nang khawm nih LALPA na 

ka ti lai rawh. 

21-22Chu tikah ka mi Israel tla thlachamnâk chu ka sâng lai rawh.” Tual tlûnah 

ruah ka sûrtir lai le, tual nih fâng tla, grep tla leh oliv a suah lai. 

23Ka mi tla chu ram lakah ka birtir lai le, sul-le-lam tluang tak hen ka siam na lai 

rawh. “Dâwtlo” an si mi chu, ka dâwtnâk ka zauhtir na lai le, “Ka mi tla ansi lo” 
an ti mi tla chu “Ka mi tla nan si,” ka ti lai. Annih nih, “Kan Pathian na si,” an ti 
lai. 

Hosea 3 

Hosea Leh Nunau Zumhkâilo 

1LALPA nih ka sinah, “Kal le, nunau, a duh mipa sinah ṭângdang pawmtâktu 

sinah na dâwtnâk va langh. Israel mi tla pathian dang tla leiah pial hen milem 
sinah grep rah châr ap menza khawmsele ka dâwt nget na mi hâwi hen nang 
khawm nih na dâwt ding asi,” a ti. 

2Churawhchun amah châwknâk dingah tangka leinga leh sangvut kilogramme 

zâ leh sâwmnga ka pêk. 

3Anih chu ṭângdang pawmlo leh a zuarlo ding hen hun sâwt ual hawng ka ngâk 

ding hen ka simh; chu kar zawzawng chu kei khawm nih amah ngâk rih ding 
hen. 

4Chu hâwi hen Israel mi tla chu lal leh ruitu lo hen bâwlnâk leh lung thenhlimh 

phun mi neilo hen milem leh thlalâk chamchawhnâk rangah umlo hen hun sâwt 
tak an um ding asi. 

5Sikhawmsele Israel mi tla chu LALPA an Pathian leiah David thlâk lakah mi an 

lal hawng tik a um teh lai. Churawhchun LALPA an ṭih lai le, a thil ṭha pêk tla 
anna ting lai rawh. 

Hosea 4 

LALPA Nih Israel Tla A Simsiatnâk 

1LALPA nih hi ram ah um mi tla tlûnah simsâwinâk a hawng tlungtir awt. Israel, 

thu a sim mi chu ngâi rawh, “Ram lakah mi zumhkâi leh dâwttu âukhawm an 
um lo, mi tla nih Pathian ah khawm an hawng ka ruat lo. 

2Thu an tiamh le, an buar lîlâ, âwkrâwl an sim, mi an thah, an fîr, ṭângdang an 

pawm, buarnâk a pung, pakhat leh pakhat thahnâk a um. 

3Churuangah ram chu a châr lai le, a tlûnah um mi thil zawzawng a thi lai. Ran 

zawzawng leh va tla, nga tiang an thi lai,” a ti. 

LALPA Nih Bâwlpu Tla A Sâwi 

4LALPA nih, “Âukhawm nih mi zapi tla sâwi na hen lehrûl sam lah na seh, 

nannih bâwlpu lakah hin lungsilonâk ka nei. 

5Sûn leh zân hen mi nan râwk le, khuavâng tla khawm nannih ngâk hen an ṭha 

khun lêm lo. Israel, nan nu ka veih awt. 

6Ka mi tla chu an hawng ka theih lo ruangah an vânduai asi. Nannih bâwlpu tla, 

hawng ka theih ding nan duh lo hen kan sîntir na nâk khawm nan duh lo, 
churuangah nannih khawm kan nawng na, nan fapa tla khawm bâwlpu si ding 
hen kan theih na awt lo rawh. 

7“Nan lakah bâwlpu an tam bilik leh ka lakah nun sualtu nan tam; churuangah 

zah nan kâinâk chu nan rangah ningzakkâinâk ah ka siam lai. 

8Ka mi tla sual chu nan rangah neih phahnâk ah nan mang le, churuangah sual 

dadauh ding hen nan duh na. 

9Mi nih rêp an tawng mi hâwitê nan tawng bâk lai. Sualnâk nan ti mi ruangah 

rêpnâk a man kan pêk na awt. 

10Bâwlnâk ah nan vo nan ei lai le, sikhawmsele nan khim lo nget lai. Pathian 

dang zûl ding duh hen nan ka hertâk ruangah, thlâi ṭhattirtu pathian chu nan 
sawnh lai le, sikhawmsele fa tla nan nei lai lo,” a ti. 

Lunglotu Pathian Sawnhnâk 
LALPA Nih A Mawhtir 

11LALPA nih, “Uain, a li mi leh a thar mi nih ka mi tla thinlung a veih! 

12Thing phel tla rangah thu an deih le, ṭhianṭhunh nih an duh mi thu a simh na! 

Kei lam chu an ka nawng, nunau â zuar mi hâwi hen pathian dang tla sinah 
anna pêk. 

13Tlâng sâng tak tlûn mun thenhlimh ah bâwlnâk an ap le, tlâng tênâu tlûn tla 

ah chun a dâidul a nuam ruangah thing sâng a thlaliah tangah rimthâw tla an 
duah. “Churuangah chun nan fanu tla chu anna zuar le, nan monu tla khawm 
nih ṭângdang an pawm. 

14Sikhawmsele, chu mi ruangah annih tla chu ka rêp na awt lo, nanmah 

ngelchel khawm â zuar mi biakin ah nan kal hen anmah tla hen bâwlnâk ap mi 
nan si ruangah. Thufing nih, ‘Theihnâk neilo mi tla chu anna râwk lai, a ti mi 
hâwi hen. 

15“Nang, Israel chu ka lakah zumhkâilo hen um menza khawmsele, chu thil 

lakah Juda tla chu sual rîlmâl lah seh. Gilgal mawh Bethel ah mawh Pathian 
sawnh hen chunah chun LALPA a nung mi min hen thu tiamh lah u. 

16Israel mi tla chu sanatung hâwi hen an lung a khung. Zeitin ram ningnonâk ah 

dawrâ hâwi hen ka châwm kho na lai? 

17Israel mi tla chu milem thu thu hen an um mi. Anmah duhzia hen umtir na ko 

u. 

18Uain cherkhet an din rawh chun, anna zuarnâk lakah anna lâwm le, zahkâinâk 

ngâk hen ningzaknâk an thîm dauh. 

19Thli nih a put mi hâwi hen put ving hen an um lai le, lunglotu bâwlnâk ah anna 

bâwlnâk ah chun ningzak saih hen an um lai. 

Hosea 5 

1“Nannih bâwlpu tla, hi hi ngâi u! Israel mi tla, ngâi u! Nannih lal dâwngsung si 

mi tla, ngâi u! Dik tak hen lâi nan rêl ding asi. Nan tlûnah lâirêlnâk a hawng tlung 
lai. Mizpah ah chun thang nan si le, Tabor tlâng tlûnah lên zâr mi nan si, 

2Akasia khuapi ah chun khur thûk tak nan si, nan ektê hen kan rêp na awt. 

3Israel nih zei a bangh, ka theih ko. Ka lakah mi â thup kho ding asi lo, zumh a 

kâi lo, a mi tla chu kei hawng ka sawnh ding hen a tlâk lo,” a ti. 

Hosea Nih Ṭângdang Pâwm 
Thu Ah Simhfâinâk 

4Pathian sinah an hawng kîr ding mi an thilsual ti nih a kham pang. Milem an 

sawnhnâk a zual tuktarâi le, LALPA an theih phah lo rê. 

5Israel mi tla zumhnâk chu an tlûnah a âu. An sualnâk nih a bah hen a tlûktir na 

le, Juda mi tla khawm an sinah an tlû bâk. 

6LALPA sinah bâwlnâk ah an dawrâ leh an ranrual tla an put le, sikhawmsele 

an rangah zeikhawm a ṭhatnâk a um lo. A kaltâk na rawh ruangah amah chu an 
tawng kho lo rawh. 

7LALPA lakah zumh an kâi lo le; an fa tla khawm anih tâ an si lo. Churuangah 

tuah anmah leh an ram chu a vei sawm lai. 

Israel Leh Juda Donâk 

8Gebeah ah râltuknâk tâwtawrâwt tum u! Ramah ah râltuknâk hâu suah u! 

Bethel ah râltuknâk phuang u! Râltuk u! 

9Rêpnâk ni a hawng tlung rawh, Israel chu siat leh râwk hen a um lai. Israel mi 

tla, hi hi a hawng tlung ngelchel lai! 

10LALPA nih, “Juda ruitu tla nih Israel ram an rûn le, a ram an fîr piak mi thungâi 

ka thin a run. Churuangah tîlian tlung mi hâwi hen an tlûnah rêpnâk ka tawih 
awt. 

11Israel chu nehsawhnâk a tuar le, a bîk hen a tâ asi mi ram chu a thlâu rawh, 

a san chu pêk ding neilo mi tla rangah kal hen va ṭangpi na ding a êng ruangah. 

12Israel tla tlûnah râwknâk ka tlungtir lai le, Juda tlûnah khawm râwknâk ka 

tlungtir lai. 

13“Israel nih a damlonâk a muh hen Juda nih â liam asi ti a muh tikah chun, 

Israel chu Siria lal rokual tak ṭangpi deih hen a kal lai le, sikhawmsele anih nih 
a ṭhattir na hen an mâ tla a damh kho na ding asi lo. 

14Chakeibaknei hâwi hen Israel leh Juda tla chu ka do na awt. Keimah tak nih 

ka sâm dip na lai le, ka siah thlap na awt. Ka nûk ving na tik chun âukhawm nih 
an sanh kho na ding asi lo. 

15“Ka mi tla chu an sual ruangah fâk ual an tuar hen an ka hâwl rê tiang hen ka 

kaltâk na awt. An tuar ruangah an hawng ka hâwl lai mawh,” a ti. 

Hosea 6 

Mi Zapi Rim Tatak Lonâk 

1Mi tla nih, “LALPA sinah kan kîr lai, nganfâk hawng kan pêk khawmsele hawng 

kan damh ngelchel lai, hawng kan liamh khawmsele hawng kan tuam piak lai 
lo mazei? 

2Ni nih mawh ni thum karah hawng kan panhlâutir lai le, a mâika ah kan um lai. 

3LALPA theih kanna tum lai. Ni tla a hawng suak mi hâwi hen, tifûr tla nih tual 

a chîntir mi hâwi hen kan sinah a hawng lai,” an ti. 

4Sikhawmsele LALPA nih, “Israel leh Juda, zeitin ka nan ti na awt? Nan hawng 

ka dâwtnâk chu zînglei sûm a vei chawlh mi hâwi asi, damtî zînglei ah a vei mi 
hâwi asi. 

5Churuangah asi ka khuavâng tla chu rêpnâk ding thuchah leh siatnâk lâirêl 

ding hen ka hawng fialnâk chu. Nan lakah ka duh mi chu fiang tak leh lang ker 
hen ka duh: 

6Ran hen bâwlnâk silo hen nan dâwtnâk dawnglo ka duh, duahphung thil ap 

ngâk hen ka mi tla nih nan hawng ka theih ding kan duh na. 

7“Adam ram ah an lût kâ hen anmah hen thudântuk ka siam mi chu an buar. 

8Gilead chu misual leh mi thahtu umnâk khuapi asi. 

9Bâwlpu tla khawm rawkmang tla nih mi an bawh mi hâwi asi. Sekem mun 

thenhlimh lei mi lampi tiang khawmah mi an thah. Ngelchel hen chubang hâwi 
sual tla chu an ti. 

10Israel ram ah thil ṭihnungkâi tak ka muh. Ka mi tla nih milem sawnh hen anmah 

anna nawmh. 

11“Juda mi tla, nannih rangah lam chun nan thilti mi ruangah an rêp na ding hen 

tik ka ruat rawh. 

Hosea 7 

1“Ka mi Israel tla damh na ding leh an sul-le-lam tluangtir ka duh zâwn khawmah 

an sualnâk leh an ṭhatlonâk zawzawng ka muh tâwn. Pakhat leh pakhat anna 
perpet; in tla an siat le thil an fîr, zâwllâi ah mi an rawk. 

2Hi bang an sualnâk zawzawng hi ka theih ko ti an theih dah lo; sikhawmsele 

an sualnâk nih a kulh pang le, thuh pheh kho na ding an si lo,” a ti. 

Lal In Ah Phiarnâk 

3LALPA nih, “Mi nih an thilsual an ruatnâk hen lal leh milian tla an perpet na. 

4An ektê hen mi zumhkâilo an si. Mi an huatnâk chu lungthû kâ ah mei a muat 

mi, sang emtu nih sang em ding hen a timhtuah zet hen a sêm lo rih mi hâwi 
asi. 

5Lal puai tuah ni ah lal leh a rianṭuantu tla chu â thlo hen uain an dinh na. 

6Asi, an thinlung ruatnâk hen lungthû kâ mi mei hâwi hen an duah na. Zân 

khuadei hen an thinthawknâk chu mei a muat mi hâwi hen zînglei ah chun a 
hawng alh. 

7“An thinthawknâk a sa dak mi hen an lâirêltu tla chu an thah na. An lal tla chu 

pakhat khat hen an thah na. Sikhawmsele pakhat khawm nih ka sinah ṭangpi 
deih hen thla an cham lo,” a ti. 

Israel Mi Leh Phun Tla 

8LALPA nih, “Israel mi tla chu sang tlang a tanbawlawk em mi hâwi an si. An 

kiangkam mi phun tla an rinhsanh le, 

9phun dang tla lakah anna ngauh mi nih an chaknâk a veih ti an theih loh. An 

ni tla chu rêl hep asi le, sikhawmsele chu hâwi asi ti an theih lo nget rih. 

10Israel mi tla zumhnâk chu anmah zolanghtu asi. Chubang zawzawng thil a 

hawng tlung khawmah kei, LALPA, an Pathian sinah an hawng kîr lo. 

11Israel chu lâilêng zeikhawm theihlo hen a zuang mi hâwi asi le, a masachem 

hen a mi tla nih Aigupta chu ṭangpi an deih le, churawhchun Asiria sinah an tek. 

12Sikhawmsele an kal liauah lên ka zâr lai le, va hâwi hen ka tleih na lai. Thilsual 

an ti mi ruangah ka rêp na lai. 

13“An vânduai rawh! An ka nawng le, ka lakah an hel. An vei lai, hum na ding 

ka duh le, sikhawmsele an ka sawnh dân a dik lo. 

14Zumhkâi tak hen ka sinah thla an cham lo, sikhawmsele, lunglo tla ti dân hâwi 

hen an tlû hen an lung anna fâktir. Uain leh fâng tla duh hen thla an cham liau 
khawmah lunglo tla hâwi hen an taksa an ât. 

15Thungâi an hel le, kei chu anmah dirhtu leh chaktirtu sikhawmsele ka lakah 

ṭhatlo an rawt. 

16Ka lakah mi chu thiltikhonâk neilo pathian leikângah an hawng ka pialtâk. 

Sâikûk zumhkâilo â kuai mi hâwi hen an um. Anmah ruitu tla chu puar tak hen 
an hawlh ruangah siatnâk lakah an thi lai le, Aigupta mi tla nih an nihsanh lai” 
a ti. 

Hosea 8 

LALPA Nih Milem Sawnh 
Ruangah Israel A Sâwi 

1LALPA nih, “Mêlma chu ka ram ah mupi hâwi hen a hawng a thlûr! Râlringnâk 

hâu âwntir u! Ka mi tla nih an sinah thudân ka tuk mi an buar le, ka sîntir na mi 
lakah an hel. 

2Hi hâwi hen an um khawmah an Pathian ah an hawng ka lam le, keimah mi tla 

ah anna ruat, 

3sikhawmsele an hawng ka theih lo. Thil ṭha chu duh ṭung ko hen an hawng ka 

nawng, churuang chun an mêlma tla nih an ṭhâwl na lai. 

4“Ka mi tla nih lal an thîm le, sikhawmsele mah kawngkâ cho an ruat. Keimah 

rem tinâk silo hen ruitu tla an thîm. Anmah siat leh râwktu dingah an tangka leh 
ngûn chu an milem ah an siam. 

5Samari khuapi mi tla nih ngûn chawchal lem an sawnh mi chu ka hua asi. An 

lakah thungâi ka thin a run. Milem an sawnh mi hi zeitik riamruam ah me an 
bâng awt? 

6Israel lakah mi zungthiam tla milem an siam mi chu pathian asi lêm lo! Samari 

ah ngûn chawchal lem chu mântir dip asi lai. 

7Thli an tuh le, ruahpi an ât lai! Phâisen fâng a min lo mi nih chun sang a suah 

dah lai lo, suah menza khawmsele ramdang mi nih an ei hep lai. 

8Israel chu zei phun hâwi tal sikhawmsele bêl kuai mang tlâklo mi hâwi asi. 

9Mâng ah mi sanatung ê-aw ngâilo mi hâwi hen Israel chu amah thu thu hen a 

um, Asiria chu ṭangpi deih ding leh phundang tla chu hum na ding deih hen a 
kal ving. 

10Sikhawmsele tuah anmah rêp na ding hen ka pumh na awt, Sâwtlotê ah Siria 

lal nih a rêp na tikah nganfâk tuar hen an tâl dak lai. 

11“Israel mi tla nih an sual veih ding hen mâichâm an siam tam bilik leh an 

sualnâk mun a tam! 

12Rêl châwklo rê hen anmah sîntirnâk ka rîn le, ramdang mi leh thil dang hâwi 

hen an nawng tlak. 

13Ka sinah bâwlnâk an ap le, bâwlnâk sa chu anmah nih an ei. Sikhawmsele 

kei LALPA nih ka lawmh na lo, tu chun an sualnâk chu theih hen anmah ka rêp 
na lai le, Aigupta ram leiah ka kîrtir ving na awt!” 

14“Israel tla nih in tamtak an sak le, sikhawmsele anmah Siamtu chu an philh 

ving. Juda mi tla nih kulhnei khuapi tla an dirh. Sikhawmsele an in leh an khuapi 
tla khanghtu mei ka fial mi nih a khangh hep lai,” a ti. 

Hosea 9 

Hosea Nih Israel Tla Rêpnâk 
Ding A Phuang 

1Israel mi tla, lunglotu hâwi hen na kût ni khua na ulh mi chu bâng rawh, na 

Pathian chu na pialtâk le, zumhkâilo hen na um. Ram pumpi ah Baal pathian 
sinah na zuar le, a sinah pêk ding hen fâng tla na ruat ruangah thungâi hen na 
lawmh! 

2Sikhawmsele sâwtlotê ah fâng leh oliv sariak tla a dih lai le, uain khawm a um 

lai lo. 

3Israel mi tla chu LALPA ram ah an um kumza lai lo le, Aigupta ram ah kîr nawlh 

hen Asiria ram ah khap mi buh an ei lai. 

4Ramdang ah chun LALPA sinah uain tla an ap kho lai lo rawh le, a sinah 

bâwlnâk tla an ap kho lai lo rawh. Thih ni ah mi buh hâwi hen an ei mi chu a 
nâwm lai, an sungvâng rehtirnâk cho asi lai le, LALPA Biakin ah lam chun 
zeikhawm pêk ding mi zât asi lai lo. 

5LALPA zahnâk ding hen kût ni a hawng tlung tikah zei an ti lai rawh ne? 

6Siatnâk ni a hawng tlung tikah mi tla chu anna rekrâwi lai le, Aigupta mi tla nih 

Memphis khua ah vûi na ding hen an pumh na lai! An tangka siahnâk leh an in 
tla dirh hen a um rawh mi tla chu belh leh bualingnei tla nih a khuh dep lai. 

7Rêpnâk ding ni chu a hawng tlung rawh. Mi nih an tawng ding mi an sual man 

chu an tawng rawh chu chu a tlung tikah Israel nih a theih lai. Hi “Khuavâng hi 

a â mi asi, hi thu theihtu minung hi a â mi asi,” nan ti. Nannih tla nih chun nan 
sual a fâk tuktarâi ruangah thungâi nan hawng ka hua. 

8Israel mi tla theihtirtu dingah Pathian nih khuavâng ah hawng ka fial. 

Sikhawmsele ka kalnâk mun kipah thang nih va a awh mi hâwi hen tleih ding 
nan hawng ka tum. Pathian ram ah mi tla chu khuavâng mêlma tla an si. 

9Gibeah ah an um liau hâwitê hen an thilti lakah rinh an kâi lo. Pathian nih an 

sualnâk chu theih hen a rêp na lai. 

Israel Tla Sual Ruangah Thil 
A Hawng Um Mi 

10LALPA nih, “Israel tla chu ramkaro ah grep a kho mi hâwl ding mi hâwi hen a 

tîrah chun ka muh na. An thlâk natu chu ka muh tîr chun a tikah theipi a min 
masachem mi hâwi hen ka muh na. Sikhawmsele Peor tlâng ah an hawng le, 
Baal an sawnh le, an duh mi pathian tla hâwi hen fihnungkâi hen an hawng um 
sawm. 

11Israel tla rokualnâk chu va hâwi hen a zuang ving le, an lakah tê leh fa ringnâk 

a um lai lo le, nunau râi leh fa ringtu khawm a um lai lo rawh. 

12Fa ring menza na khawmsele ka lâk ving lai le, pakhat khawm nung hen ka 

siah na awt lo. Hi minung tla hi ka kaltâk na tikah chun, thil ṭihnungkâi an lakah 
a hawng tlung lai,” a ti. 

13LALPA, an fa tla an râl le, an thah na mi chu ka muh na. 

14Hi bang hâwi mi tla hi zei hâwi ti ding me kan deih lai? An nunau tla chu fa 

ring lo hen siam na le, tê leh fa sang kho lo ding hen siam na! 

Israel Mi Tla nûnah 
LALPA Lâirêlnâk 

15LALPA nih, “An thilsual ti zawzawng chu Gilgal ah anna dawmh, chu mun 

thawk hen anmah ka hua na rawh. Thilsual an ti mi ruangah ka ram sungah mi 
ka suah na awt. An ruitu tla ka lakah an hel le, ka dâwt na awt lo rawh. 

16Israel mi tla chu thil phun a ram châr fêk hen rah suah kho lo mi hâwi an si. 

Fa rêng an nei lai lo le, nei khawmsele an dâwt tak mi chu ka thah na awt. 

Khuavâng Nih Israel Tla Thu A Sim 

17A thu an ngâilo ruangah, a rian a ṭuan mi Pathian nih a mi tla chu a nawng na 

lai, phun tla nâwngah vei leh vâk hen an um lai. 

Hosea 10 

1Israel mi tla chu grep zûn rah tak mi hâwi an si, an sul-le-lam tluang hen an 

um dadauh le, an mâichâm siam khawm a tam dadauh. An ram ah thil suak a 
tam dadauh le, an sawnh mi lungphun thenhlimh dawh tak an siam mi sawnh 
ding hen a tam dadauh. 

2An thinlung ah perpet mang mi chu tuah an tuar ding asi. Pathian nih an 

mâichâm tla leh an lungphun thenhlimh tla chu a râwk lai. 

3Hi bang minung tla nih hin, “LALPA kan ṭih lo ruangah lal kan nei lo mi asi 

rawh. Sikhawmsele lal nih kan rangah a ti kho mi a um awt?” an ti sawm teh lai. 

4Thu salam an sim le, âwkrâwl hen thu an tiamh le, zeikhawm silo mi remnâk 

an siam. Diknâk chu diklonâk ah a hawng a chang le, phâisen nâwn mi lakah 
belh tûrnei a kho mi hâwi an si. 

5Samari khuapi ah um mi tla chu an lâu lai le, Bethel ah an ngûn chawchal lem 

an thlâu mi ruangah lungfâknâk an nei lai. Anmah leh milem sawnhtu bâwlpu 
tla nih an ṭappi lai. An ngûn milem rokual chu a vei tikah thungâi an lungfâkpi 
lai. 

6Chu milem chu Asiria leiah an kalpi lai le, tlawmhnâk rangah lal sinah an pêk 

lai. 

7‘Thing hâwng tî tlûnah mi hâwi hen an lal chu an kalpi ving lai. 

8Aven tlâng tlûnah Israel mi tla nih milem an sawnhnâk mun khawm râwk asi 

lai. An mâichâm chu bualingnei leh belh nih a khuh dep lai. Mi tla nih tlâng sâng 
tla sinah, “Hawng kan thuh!” an ti lai le, tlâng tênâu sinah, “Hawng kan khuh!” 
an ti lai. 

LALPA Nih Israel Tlûnah 
Lâirêlnâk A Phuang 

9LALPA nih, “Israel mi tla nih Gibeah ah thilsual an tinâk thawk hen bâng duh 

lo hen an sual vima nget rih. Gibeah râltuknâk ah tleih hen an um lai. 

10Hi misual tla hi ka do lai le, ka rêp na awt. Phun tla chu an lakah thu anna rual 

lai le, an sual tamtak ruangah rêp hen an um lai. 

11“Israel mi tla chu veikhat rang chun chawlâ fâng chîl ding hen zawngtir zet mi 

hâwi asi. Sikhawmsele a ngâwng dawh tak lakah phâisen nâwnnâk ngul bah 
hen rianṭuan har dauh pêk ding hen thuamh ka tum. Juda chu phâisen nâwnnâk 
ngul ka nûktir lai le, Israel chu phâisen nâwnnâk thîr zum ka nûktir lai. 

12Nan rangah ‘Tual thar nâwn ule, rêpnâk phun hen malsâwmnâk ât ule, ka 

sinah nanna pumpêknâk a lang lai. Kei, nan LALPA sinah nan hawng ding hen 
a tik a tlung rawh le, a hawng lai le, nan tlûnah malsâwmnâk ka nan tawih lai,’ 
ka ti. 

13Sikhawmsele, chu hâwi ti ngâk hen sualnâk nan phun le, a rah nan kawih, 

nan âwkrâwl thusim nih a rah a hawng suah mi chu nan ei. “Nan kari leh 
kawrsen a tam mi nanna rinhsan ruangah, nan mi tla lakah râltuknâk a hawng 
tlung lai le, nan kulh zawzawng a râwk hep lai. 

14Lal Salman um liauah Betharbel khuapi râltuknâk ah a râwk dep le, nu leh an 

fa tla a thah ver na liau mi hâwi asi lai. 

15Nannih Bethel khua mi tla, thil ṭihnungkâi nan ti mi ruangah chu hâwi chu nan 

lakah a hawng tlung awt. Tuknâk â dawmh kâ hen Israel lal chu a thi sawm lai 
a ti. 

Hosea 11 

A Mi Tla Hel Mang Rangah 
Pathian Dâwtnâk 

1LALPA nih, “Israel chu ngâksia asi liauah ka dâwt le, Aigupta ram ah mi chu 

ka fapa rangah ka kawh. 

2Sikhawmsele ka kawh bilik leh a ka pialtâk dauh. Ka mi tla chu Baal sinah anna 

bâwl le; milem sinah rimthâw an duah. 

3Sikhawmsele kei chu, Israel rangah kal dân sîntirtu ka si. Ka bân hen ka mi tla 

chu ka ruai na le, keimah vêng hen an um mi an theih lo. 

4Zângfahnâk hen ka kawh na le, ka dâwt na. Ka châwi na le, ka ṭâng tlûnah ka 

pawm na le, anmah leiah ka kûn le, ka châwm na. 

5“Ka sinah kîr ding an duh lo, churuangah Aigupta leiah an kîr lai le, Asiria nih 

an tlûnah lâi a rêl lai. 

6Râltuknâk nih an khuapi a phiat dep lai le, an khuapi kulh kawtkâ tla chu a râwk 

dip lai. Thil an ti mi ṭha chem ah an ruat ruangah ka mi tla an râwk na. 

7Keimah thawk hen her ding an tum êu. An lakah phâisen nâwnnâk thâng hen 

a um ruangah an âu lai le, sikhawmsele âukhawm nih an thawh piak na lai lo. 

8“Israel, zeitin kan mâk kho na lai? Zeitin hen kan kaltâk kho na lai? Admah ka 

râwk mi hâwi hen kan râwk na hen Zeboim ka ti mi hâwi hen kan tikho na lai 
ma? Chu hâwi ti ding hen ka thinlung ah a um lo. Ka nan dâwt na nâk a fâk 
tuktarâi: 

9Ka thinthawknâk hen kan rêp na lai lo; Israel chu ka veih lai lo rawh. Minung 

silo hen Pathian ka si dangâiah. Kei, mi thenhlimh chu nan sinah ka um. Thinrun 
bû hen nan sinah ka hawng lai lo. 

10“An mêlma tla lakah chakeibaknei hâwi hen ka hûk tikah chun ka mi tla nih an 

hawng ka zûl lai rawh. Thlanglei thawk hen khulrang hen ka sinah an hawng 
lai. 

11Aigupta thawk hen va hâwi hen chak tak hen an hawng lai le, vaṭhu hâwi hen 

Asiria thawk hen an hawng lai. An in ah ka tlungtir nawlh na lai, kei LALPA nih 
ka sim mi asi,” a ti. 

Israel Leh Juda Chu Mawh 
Hen An Um 

12LALPA nih, “Israel nih an âwkrâwl thusim leh an perpetnâk nih an hawng ka 

kulh pang. Juda mi tla khawm nih, kei, mi zumhkâi leh Pathian thenhlimh tlûnah 
an hel kumza nget rih. 

Hosea 12 

1Israel tla nih zîngtê thawk hen zân tiang an ti mi chu thil mang tlâk lo leh siatnâk 

asi. Zumhkâilonâk leh siatnâk thilti an lakah a pung. Asiria mi tla leh Aigupta mi 
tla hen saw anna leh tawnh,” a ti. 

2LALPA nih Juda le tlûnah sâwinâk a nei; Israel khawm thilsual an ti ruangah a 

rêp na awt. An thilti man a pêk na awt. 

3An thlâktu Jakob nih fa phîr a suakpi mi a unaupa Esau rangah an nu paw 

sungah an um liauah a sualpi le, Jakob chu a lian nûnah Pathian a sualpi-- 

4vânmifial a sualpi le a neh, a ṭap le, malsâwmnâk a ngiar. Bethel ah hawng 

kan thlâktu Jakob sinah Pathian a kal le, a sawnh. 

5Chu chu LALPA Pathian zeizawng tikho a min chu sawnh ding mi LALPA chu 

asi. 

6Churuangah Jakob thlâk tla, tuah nan Pathian chu rinhsanh ule, a sinah kîr u. 

Zumhkâi leh rep tak hen um ule, nan Pathian nih thilti ding mi dawnh kho tak 
hen ngâk rarâm u. 

Mâilei Hi Nûnah Lâirêlnâk 

7LALPA nih, “Israel mi tla chu Kanaan mi tla hâwi hen zumh an kâi lo; khîng 

diklo hen an sinah thil châwktu tla chu pêk an mang. 

8‘Kan nei asi,’ an ti. ‘Kan vân a ṭha, âukhawm nih kan neih hi tawng dân dik asi 

lo ti hen hawng kan sâwi lai lo, an ti. 

9Sikhawmsele, kei, LALPA nan Pathian Aigupta ram thawk hen an suakpi natu 

nih ramkaro ah nan sinah ka hawng liau mi hâwi hen puanin ah kan umtir na 
awt. 

10“Khuavâng tla sinah thu ka sim le, langhnâk tamtak ka muhtir na le, chu 

khuavâng tla mang hen ka mi tla chu simhkannâk ka pêk na. 

11Sikhawmsele, Gilead ah milem tla an sawnh le, chubang sawnhtu tla chu an 

thi ding asi. Chawchal tla chu bâwlnâk ah Gilead ah an mang le, chu phâisen 
ah mi mâichâm tla chu lung pawng salam ah â chang lai,” a ti. 

12Hawng kan thlâktu Jakob chu Mesopotamia ram ah nupi nei ding hen a tek 

le, midang rangah rianṭuan hen dawrâ a zauhkhenh piak. 

13LALPA nih Israel mi tla Aigupta ram ah sal ah an tâng mi chu suah na ding 

leh vêng na ding hen khuavâng a fial. 

14Israel mi tla nih LALPA chu fâk tak hen a thin an runtir le; an mawhnâk chu 

thih phah rê ding tluk asi. LALPA rangah ningzak an saih ruangah anmah a rêp 
na lai. 

Hosea 13 

Israel Tlûnah Lâirêl Lîmnâk 

1A lânah Efraim phun tla nih thu an sim liauah Israel phun dang tla an lâu le, 

Efraim tla rangah an zah na. Sikhawmsele mi nih Baal an sawnh mi ruangah 
an thi lai. 

2Thîr milem tla leh tangka milem tla, minung thinlung ruatnâk leh kut hen siam 

mi sawnh hen an sual vima nget rih, “An sinah bâwlnâk pêk u,” ti hen thu an 
sim. Zeitin minung nih chawchal lem a bangh mi an châwchawk kho zia! 

3Churuangah hi bang minung tla hi zînglei ah mi dâmtî a vei ving mi hâwi an si 

lai. Fâng khâwngnâk ah fapawn thli nih a ranh mi hâwi leh palang lakah mi 
meikhû a suak mi hâwi an si lai. 

4LALPA nih, “Kei, LALPA, Aigupta thawk hen an suakpi natu chu ka si. Keimah 

lo chu Pathian nan nei lo. Keimah lâwng hi ruang an suah natu ka si. 

5Ramkaro châr ah ka nan kilkâwi na mi nan si. 

6Sikhawmsele, ram ṭha ah nan lût le, nan paw a khawp le, nan duh mi a tling 

rawh, churawhchun nanna zûm le, nan ka philh rawh. 

7Churuangah chakeibaknei hâwi hen ka nan do lai, keitê hâwi hen na lampi ah 

ka nan bawh awt. 

8Vawm a fa a thlâu mi hâwi hen ka nan do lai le, ka nan thlêk ver lai. Na um 

mun ah chakeibaknei hâwi hen ka nan veih lai le, ramsa hâwi hen ka nan sâm 
dip lai. 

9“Israel mi tla, ka nan veih na awt! Âu nih a nan ṭangpi na lai rawh ne? 

10Lal leh ruitu tla nan ngiar na, sikhawmsele annih nih zeitin phun an hum kho 

awt? 

11Ka thinrun bû hen lal tla ka nan pêk na le, ka thinthawknâk hen ka lâk ving na 

awt. 

12“Israel tla sualnâk chu singsiah asi, chu an singsiah mi chu him tak hen kil asi. 

13Israel nih chun nung ding hen tik a nei le, sikhawmsele ngâksia a suak ding 

mi a nu pawsung ah a suak duhlo mi hâwi hen ti ding hen a â tuktarâi. 

14Hi minung tla hi laikulh thihnâk lakah mi leh thihnâk thiltikhonâk lakah mi ka 

hum na awt lo. Laikulh thihnâk, siat leh râwknâk hi bang minung tla tlûnah hin 
hawng tlungtir khawm le, pawi ka ti awt lo. 

15Israel tla chu belh hâwi hen ningno khawmsele ramkaro lei thawk hen thli lum 

ka hawngtir lai le, an tinungva leh an tikhurchawh tla a kang hep lai. Thilsung 
zawzawng a lâk hep lai. 

16Samari chu ka lakah a hel ruangah rêp asi lai. A mi tla chu râltuknâk ah an thi 

lai le, fasêm tla chu tual ah lawnh an si lai. Nunau a râi mi paw chu an khei lai,” 
a ti. 

Hosea 14 

Hosea Nih Israel A Ngiarnâk 

1Israel mi tla, LALPA nan Pathian sinah kîr u. Nan sualnâk nih an bahtir na le 

an tlûktir na. 

2LALPA sinah kîr ule, nan thlachamnâk chu hi hi si seh, “Kan sual zawzawng 

hawng kan ngaihdam le, kan thlachamnâk hawng kan ngâi piak, kan tiamh mi 
hâwi hen kan sawr lai. 

3Asiria nih hawng kan hum kho dah ding asi lo, râltuknâk rang tla khawm nih 

hawng kan hum kho lai lo, kan milem tla sinah kan pathian na si kan ti lai lo 
rawh. LALPA âu sin khawm pial lotu tla sinah khua na ruat,” a ti. 

LALPA Nih Israel Mi Rangah 
Nunchan Thar A Tiamh Na 

4LALPA nih, “Ka sinah ka mi tla chu ka kawh nawlh lai. Ka thinlung zawzawng 

hen ka dâwt na lai le, an lakah ka thin a run lai lo rawh. 

5Israel mi tla sinah, ram châr lakah ruah sûr mi hâwi ka si lai. Chawmpâr hâwi 

hen an ên lai, Lebanon ah thing tla hâwi hen ram bir tak an thlâk lai. 

6Chawrh thar hen an nung lai le, oliv thing tla hâwi hen anna dawh lai. Lebanon 

tlâng ah sidar thing hâwi hen an rimthâw lai. 

7Keimah zauhkhenhnâk tangah veikhat chu an um nawlh lai. Dûm ah thil ningno 

hâwi hen an um lai le, grep zûn hâwi hen an rah lai le, Lebanon tlâng ah mi uain 
hâwi hen an min a thang lai. 

8Israel mi tla chu milem hen tlâinâk an nei lai lo rawh; An thlachamnâk ka sâng 

lai le, keimah nih ka zauhkhenh lai; Thing a ring kumza mi hâwi hen ka dawrtir 
na lai le, Kei chu an rangah malsâwmnâk bul ka si lai,” a ti. 

Thu Dawnghnâk 

9Hinah rîn mi tla hi fing tak hen theihthiam mi nih chun thinlung ah kil na seh. 

LALPA lampi tla chu a dik le, mirep tla nih chu chu an zûl le, an nung. 
Sikhawinsele misual tla nih an siarlo ruangah an bah le, an tlû. 

Joel 

Joel 1 

1Hi hi Pethuel fapa Joel sinah LALPA thuchah chu asi. 

Thlâi Râwk Mi Ruangah 
Zapi Lungfâknâk 

2Nannih tar tla leh Juda ram ah um mi zawzawng tla, nan nâ thlîr hen ngâi u. Hi 

bang hâwi mi thil hi nanmah san ah leh nan pa san ah a tlung dah tâwn ma? 

3Chu thu chu nan fa tla simh ule, annih nih an fa tla an simh singsuan lai le, chu 

tla nih an thlâk a hawng um ding mi an simh singsuan lai. 

4Khâubawk tla chu a rual rual hen thlâi lakah an kawp le, khâubawk pakhat nih 

a relh mi chu khâubawk dang nih a râwk vima. 

5Nannih zurî tla leh uain rî tla, meng ule, ṭap hen âu u; uain thar suahtu ding 

grep chu a râwk rawh. 

6Khâubawk kawrsen rual nih kan ram a râwk. Thungâi thil an ti kho hen rêl 

châwk khawm an si lo. An kâ tla chu chakeibaknei kâ hâwi hen a hâr. 

7Kan grep zûn tla an râwk le, kan theipi kûng tla an ṭam ver. A ṭeng tla a hâwng 

menah kâwng tleng an lîk ver. 

8Nan zapi tla, nungâk, a pasal ding mi a thi ruangah a lungfâk le, a ṭap mi hâwi 

hen ṭap u. 

9Biakin ah ap ding mi fâng mawh uain mawh khawm a um lo rawh. LALPA 

rangah ap ding an nei lo rawh ruangah bâwlpu tla khawm an lung a fâk. 

10Phâisen khawm a karo hen a um le; fâng tla a râwk hen, grep tla a châr ver 

ruangah tual khawm a lung a fâk, chun oliv thing tla khawm a châr ver. 

11Nannih phâisen tuahtu tla, ngaihsia tak hen um u. Nannih grep dûm zauhtu 

tla, wheat leh barley tla, thlâi zawzawng a râwk ver ruangah ṭap u. 

12Grep zûn leh theipi kûng tla a uai ver; thingthei rah tla chu a uai le, a thi. Mi le 

tla lâwmnâk khawm a um lo rawh. 

13Nannih bâwlpu, mâichâm rianṭuantu tla, salâpuan a aih ule, ṭap u. Nan 

Pathian sinah ap ding hen fâng leh uain a um lo rawh. 

14Pumhpi kawh ule, buhngei ding hen thu suah u. Juda mi tla leh an rui natu 

zawzawng LALPA nan Pathian Biakin ah pumh na ule, a sinah ṭap u. 

15LALPA ni chu a nâi rawh, Zeizawng tikho nih siatnâk a hawng tlungtir ding mi 

ni chu: Chu ni ah thil a hawng tlung ding mi chu ṭihnung a kâi a! 

16Kan mîm-le-fâng tla zeitin khawm ti kho lo rawh mi chu kan zauh ko. Kan 

Pathian Biakin ah lâwmnâk zeikhawm a um lo rawh. 

17Tual châr lakah thlâi chî chu a thi rawh. Fâng pumh ding zeikhawm a um lo 

rawh. Churuangah fângbâwk tla a karo hen a um le, â râwk ver rawh. 

18Ran tla khawm belh ningno a um lo rawh ruangah tuar hen an bû le, dawrâ 

rual khawm nih an tuar bâk. 

19LALPA, ram ningno tla a châr le mei nih a khangh hep ruangah ka nan auh 

asi. 

20Tiva tla a kang ver rawh ruangah ramsa tla tiang nih a nan auh. 

Joel 2 

Khâubawk Tla Chu LALPA Ni 
Theihtir Kanhnâk Asi 

1Pathian tlâng thenhlimh Zion ah tâwtawrâwt râlringnâk hâu suah u. Juda mi 

tla, thir u. LALPA ni a hawng tlung awt rawh. 

2Thimnâk leh mûinâk ni asi lai le, dum kul hen sûm zîng ni asi lai. Khâubawk 

kawrsen tla nih, mûinâk nih tlâng sâng tla a khuh hâwi hen an khuh lai. Chu 
hâwi hen thil a dum dah lo, um khawm a um nawlh dah lai lo rawh. 

3Belh a kho mi tla chu mei nih a khangh mi hâwi hen an ei hep. An mâilei ram 

chu Eden dûm hâwi asi le, an dunglei ram chu ramkaro a lâwng tlo mi hâwi hen 
a um. Zei thil khawm an zuah lo. 

4Rang hâwi hen an um le, râltuk liau mi rang hâwi hen an tek. 

5Tlâng sâng tlûnah an per liauah kari hâu hâwi hen an ri chur. Belh a kâng mi 

hâu hâwi hen hâu an suah. Râltuknâk ah kawrsen kal ding mi hâwi hen anna 
tlar zat. 

6An kal rawh chun mikip an lâu le, an mêl â dang ver. 

7Râltuk thiam mi hâwi hen an tuk na le, kulh vâm tla lakah an kâi. Mâilei kâng 

hawi hen ding zar an kal le, khatlei khatlei pial hen lam dang khawm an zawh 
lo. 

8A rualpi hen an do le, zeikhawm nih a kham kho lo. 

9Khuapi ah an lût le, kulh dâi tlûnah an kâi le kulh tlûn tla ah an tek le, in tlûnah 

an kâi. Mifîr hâwi hen langawtkawt ah an suak. 

10An kal rawh chun tual â nîn le, vân a thir. Nî leh thlâ a mûi le, ârfi tla khawm 

an chêu lo rawh. 

11LALPA nih a kawrsen tla chu khuarît hâu hâwi hen thu a pêk na. Chu kawrsen 

ê-aw ngâitu tla chu an tam hen thungâi an chak. LALPA ni chu ṭihnung a kâi a! 
Âu me âwl kho lai! 

Rim Ding Hen Kawhnâk 

12LALPA nih, “Tu khawmah, zumhkâi tak hen rim ule, ṭap bû leh lungfâk tak hen 

buhngei hen ka sinah hawng kîr u. 

13Nan nipuan thlêk cho â tâwk lo, nan thinlung a kuai mi chu nan ngaihsiat zia 

lang rê seh,” a ti. LALPA nan Pathian sinah hawng kîr u. Anih chu vêlnei leh 
khuaruatnâk hen khat mi asi. A dawnh kho hen thutiam bir tak hen a kil le; rêp 
ding tum lo hen ngaihdam ding a tum kumza. 

14LALPA nan Pathian nih a thinlung a lêt lai le, fâng tamtak hen mal an sâwm 

na lai dahmawh. Churawhchun fâng leh uain tla a sinah nan ap kho lai. 

15Zion Tlâng tlûnah tâwtawrâwt tum ule, buh ngei ding hen thu suah u! 

16Mi zapi pumh na u, mi zapi tla munkhat ah pumh na ule, tawng pumhnâk 

thenhlimh rangah timhtuah na u. A tar mi leh ngâksia tla, fasêm tla khawm pumh 
na u. Nupi pasal anna umh kâ mi men an in kardang kaltâk hen hawng na seh. 

17Bâwlpu tla nih mâichâm leh LALPA Biakin kawtkâ karah LALPA rianṭuan na 

sele, ṭap hen thlacham na seh: “LALPA, na mi tla hi lungkham na rawh. 
Phundang tla nih zauhnawmh ding leh nehsawh hen, Nan Pathian zeiah? 
hawng kan ti ding hen hawng kan siang lah,” ti na seh. 

Pathian Nih Ram A Ningnotir Nawlh 

18LALPA nih ram chu a sunhsak le, a mi tla rangah khua a ruat. 

19LALPA nih, “Tuah buh, uain, leh oliv sariak ka nan pêk na lai rawh le nan khim 

lai rawh, phundang tla nih an zauhnawmh na lai lo rawh. 

20Marlei thawk hen khâubawk kawrsen tla an hawng mi chu ka kiangtir na lai 

le, ramkaro leiah ka khanh na lai. Mâilei mi rnurui tla chu Tipi Thi ah khalh hen 
an um lai le, dunglei mi tla chu Mediteranian ah khalh hen an um lai. An ruak 
tla a thû lai, nan lakah thil an ti mi zawng ruangah ka veih na awt. 

21Phâisen tla ṭih lah u, LALPA nih nan rangah thil a ti mi zawng ruangah lâwptlo 

ule, a lâwm u. 

22Ran tla, lâu lah u, ram tla ningno hen a ring rawh; thing tla nih rah an suah le, 

theipi leh grep khawm tamtak a um rawh. 

23“Zion mi tla, a lâwm u, LALPA, nan Pathian nih nan rangah thil a ti mi ruangah 

a lâwrn u. Fângzûn liauah ruah tam tâwk ual hen an pêk na le, busik liau ruah 
khawm nan rangah a sûrtir hen tifûr tlâk tîr khawm a lân hâwi asi rawh. 

24Fâng chîlnâk mun khawm fâng hen a khat lai le, sûrnâk khur kiang tla khawm 

uain hâng leh oliv sariak khat hen a liam lai. 

25Khâubawk rual tla nih nan thlâi an ei le, an veih mi tla ka nan pêk nawlh na 

lai. Nan lakah kawrsen hawng tlungtirtu chu keimah ka si. 

26Tu lam chun ei ding tamtak nan nei lai rawh le, nan khim lai rawh; nan rangah 

thilchê titu LALPA chu nan sawr lai rawh. Ka mi tla chu zauhnawmh hen an um 
lai lo rawh. 

27Churawhchun, Israel, kei, nan sinah ka um mi leh LALPA nan Pathian ka si 

zia, keimah lo chu midang âukhawm an um lo ti nan theih lai rawh. Ka mi tla 
chu zauhnawmh hen an um lai lo rawh. 

LALPA Ni 

28“Chu nûn chun mikip sinah ka thlarau ka tawih na lai le, nan fapa leh nan fanu 

nih ka thuchah an phuang lai; nan tarpa tla nih mang an manh lai le, nan tlangvâl 
tla nih langhnâk an muh lai. 

29Chu tikah chun to-aw tla, mipa leh nunau tla tlûn tiangah ka thlarau ka tawih 

lai. 

30“Chu ni ah chun vân ah leh tual ah theihtirnâk ka langh lai; thisen suaknâk, 

mei leh meikhû sûm hâwi hen a zîng mi a um lai. 

31LALPA ni rokual ṭihnungkâi tak leh rokual tak tlung lânah nî chu a thim lai 

rawh le, thlâ chu thisen hâwi hen a sen lai. Sikhawmsele LALPA sinah ṭangpi 
deihtu tla chu an him lai. 

32“Jerusalem ah mi zeimaw mi tla, keimah nih ka thîm na mi tla chu an âwl lai,’” 

ti hen LALPA nih a sim mi hâwi hen. 

Joel 3 

Pathian Nih Phun Tla Lâi A Rêl Lai 

1LALPA nih, “Chu tikah chun Juda leh Jerusalem sul-le-lam ka tluangtir lai. 

2Phun tla zawzawng ka pumh lai. Lâirêlnâk Vakuam ah ka put na lai. Chun ka 

mi le tlûnah thil an ti mi ruangah lâi ka rêl lai. Ramdang ah Israel tla chu an rek 
phin na le, Israel umnâk ka ram chu an semsâi ver. 

3Sal tla âu ting ding asi ti theih ding hen chamchawhnâk an siam. Nunau â zuar 

mi man leh uain man rang dingah mipa ngâksia sal ah an zuar na. 

4Tura, Sidon leh Philistia ram kiangkam mi zawzawng tla, ka lakah zei me ti 

ding na tum? Thil zeimawh ruangah lehrûl sam ding ma na ka awt? Chu hâwi 
mi na si chun ka nan rulh sawm lai! 

5Ka tangka leh ngûn tla na lâk le, ka neihsiah tla chu na biakin sungah na put. 

6Jerusalem ah mi tla leh Juda mi tla chu na kalpi le, Greek mi tla sinah na zuar 

na. 

7Tu chun na zuar na mi mun thawk hen ka lâk na awt rawh. An lakah na ti mi 

hâwitê hen nan lakah ka nan ti na awt. 

8Nan fapa leh nan fanu tla chu Juda mi tla sinah zuar hen ka umtir na awt; ram 

lât takah Sabe mi tla sinah an zuar na lai. Kei, LALPA nih ka sim mi asi. 

9“Phun tla lakah hi thu hi sim u; ‘Râldo ding hen a timhtuah ule; nan râldo thiam 

tla kawh na ule; nan kawrsen zawzawng pumh na ule, kal u! 

10Nan phâisen nâwnnâk thîr zum tla chu nâmsâu ah dêng ule, nan nâmtê tla fei 

rangah dêng u, mi chaklo khawm nih do ding asi. 

11A nam ule, mawhsareh hen hawng u. Nannih a kiangkam a mi phun 

zawzawng tla, tivakuam ah hawng a pûm u!’” a ti. LALPA, anmah tla do ding 
hen na kawrsen tla hawng fial na. 

12Phun tla chu timhtuah zet hen an um lai. Lâirêlnâk Vakuam ah an hawng ding 

asi. Chunah chun kei, LALPA nih, a kiangkam ah mi phun tla lâirêl ding hen ka 
to lai. 

13An sual tuktarâi; fângzûn liau fâng tla hâwi hen ât phin na le; grep a sûrnâk 

lakah a uain hâng suak rê hen an sûr mi hâwi hen sûr na. 

14A sang sang hen Lâirêlnâk Vakuam ah an um. Chunah chun LALPA ni a 

hawng tlung tuannâk ding mi asi rawh. 

15Nî leh thlâ khawm a thim le, ârfi tla khawm a chêu lo rawh. 

Pathian Nih A Mi Tla 
Mal A Sâwm Lai 

16LALPA nih Zion thawk hen hâu a suah le, Jerusalem thawk hen khuarît hâwi 

hen hâu a suah le, tual leh vân a thir. Sikhawmsele a mi tla lam chu a vêng na 
lai. 

17Churawhchun, Israel, na Pathian ka si zia na hawng ka theih lai rawh. Ka 

tlâng thenhlimh ah ka um lai le, Jerusalem chu khuapi thenhlimh asi lai. 
Ramdang mi tla nih an neh na lai lo rawh. 

18Chu tikah chun tlâng sâng tla chu grep zûn nih a khuh lai le, tlâng kipah ranrual 

tla muh asi lai. Juda ram zawzawng ah tî tamtak a um lai. Tiva chu LALPA 
Biakin thawk hen a hawng luang lai le, Akasia tivakuam tla ah a luang lai. 

19Aigupta chu ramkaro ah â chang lai le, Edom ram chu mang tlâk lo hen â râwk 

lai, Juda ram a do hen a mi thilsual tilo mi tla a thah na ruangah. 

20-21Thah hen an um mi tla phû ka lam lai le, thilsual titu tla ka zuah na awt lo. 

Sikhawmsele Juda leh Jerusalem mi tla chu luahtu an si kumza lai le, Kei, 
LALPA chu Zion Tlâng ah ka um lai,” a ti. 

 

  



1429 

Bawm Common Language Bible Version 
@ 2006 Bangladesh Bible Society  

 
 

 

 

Amos 

Amos 1 

1Hi bang tla hi Tekoa khuapi ah mi dawrâ vêngtu Amos thu tla asi. Lînîn kum 

nih lânah Uziah, Juda lalchem asi liauah leh Jehoash fapa Jeroboam Israel lal 
asi liauah Israel leikâng thu ah Amos sinah Pathian nih a muhtir. 

2Amos nih, “LALPA nih Zion thawk hen a hâu a suah le, Jerusalem thawk hen 

a hâu chu khua rît hâwi a suah. Ram ningno chu a châr le, Karmel Tlâng ah 
belh tla chu a râu ver,” a ti. 

Israel Inpa Tla Lakah Lâirêlnâk 
Siria 

3LALPA nih, “Damaska mi tla chu an sual nûnah an sual nawlh vima le, chubang 

tla ruangah ka rêp na nget awt. Gilead mi tla chu fâk tak hen an nehsawh na. 

4Churuang chun lal Hazalel nih in a sak mi chu mei hen ka duah lai le, 

Benhadad in tla chu ka duah phin lai. 

5Damaska kulh kawt tla chu ka râwk lai le, Aven Kuam ah um mi tla leh 

Betheden lâirêltu chu ka ṭhial ving awt. Siria mi tla chu Kir ram leiah sal ah put 
hen an um lai,” a ti. 

Philistia 

6LALPA nih, “Gaza mi tla chu an sual nûnah an sual nawlh le, churuang chun 

annih tla chu ka rêp nget na awt. Phun zawzawng an put na le, Edom mi tla 
sinah sal ah an zuar na. 

7Churuangah Gaza khua kulh leh a in kulh tla chu ka duah awt. 

8Asdod khuapi ah lâirêltu leh Askelon lâirêltu tla ka ṭhial na awt. Ekron khuapi 

chu ka rêp lai le, Philistia thibang tla chu an thi lai,” a ti. 

Tura 

9LALPA nih, “Tura mi tla chu an sual nûnah an sual nawlh le, churuang chun 

ka rêp na nget awt. Phun zawzawng Edom ram ah sal ah an put na le, remnâk 
thu zûl lo hen thil an ti. 

10Churuangah Tura khua kulh leh an in kulh tla chu mei hen ka duah awt,” a ti. 

Edom 

11LALPA nih, “Edom mi tla chu an sual nûnah an sual nawlh ruangah ka rêp 

nget na awt. An unau Israel tla an thah na le, an lakah khuaruatnâk an nei lo. 
An thinthawknâk chu a dawng hen a bâng kho lo. 

12Churuangah Teman khuapi leh Bozrah in kulh tla chu mei hen ka duah awt,” 

a ti. 

Amon 

13LALPA nih, “Amon mi tla chu an sual nûnah an sual nget ruangah ka rêp nget 

na awt. An râltuknâk mun tamtak ah Gilead ram nunau râi mi paw an khei piak 
na. 

14Churuangah Rabah khuapi kulh leh in tla chu mei hen ka duah awt, râltuk ni 

ah chun râk hâu tla a um lai le, tuknâk chu thlipi hâwi hen a fâk lai. 

15An lal leh a milian tla chu sal ah put hen an um lai,” a ti. 

Amos 2 

Moab 

1LALPA nih, “Moab mi tla chu sual nûnah an sual nawlh le, churuangah ka rêp 

na nget awt. Edom lal ruh chu zahnâk neilo thlo hen vachâm ah kal dep hen an 
râwk. 

2Moab ram ah mei ka thlah lai le, Kerioth kulh chu a kâng hep lai. Moab mi tla 

chu râltuk hâu, kawrsen tla âu hâu leh tâwtawrâwt hâu ah an thi lai. 

3Moab ram lâirêltu leh ram lakah ruitu zawzawng tla chu ka thah na lai,” a ti. 

Juda 

4LALPA nih, “Juda mi tla chu an sual nûnah an sual nawlh le, churuang chun 

ka rêp na nget awt. Ka sîntirnâk an siarlo le, ka thupêk khawm an zûl lo. An 
thlâktu tla nih an sawnh mi pathian diklo leiah pial hen an um. 

5Churuangah Juda tlûnah mei ka thlah lai le, Jerusalem kulh chu a kâng lai,” a 

ti. 

Israel Tlûnah Pathian Lâirêlnâk 

6LALPA nih, “Israel mi tla chu sual nûnah an sual nawlh le, churuang chun 

anmah ka rêp nget na awt. Mi zumhkâi tla lei sam kholotu tla chu sal ah an zuar 
na le, mipâm an pheikawk man rulh kholotu tla khawm sal ah an zuar na. 

7Mi chaklo leh ṭangpi neilo chu an lamhbêk na le, mipâm tla lampi ah mi chu an 

tul ving na. Mi nih an pa hen an salnu chu an ihpi le, ka min thenhlimh an 
nawmh. 

8Sawnhnâk munkip ah mipâm thawk hen an leiba ruangrûl ah an lâk piak mi 

puan aih hen an it. An Pathian biakin ah lei anna taih mi sinah uain an lâk mi 
an din. 

9“Sikhawmsele, ka mi tla, nanmah ruangah Amor mi tla sidar thing hâwi a sâng 

mi leh oak thing hâwi an khauh mi chu ka veih dep na. 

10Aigupta ram a mi chu kan suakpi na le, ramkaro mun ah kum sâwmli kar vial 

ka rui na le, Amor ram chu nanmah tâ si ding hen kan pêk na. 

11Nan fapa zeimaw mi chu khuavâng rangah ka thîm na le, nan tlangvâl zeimaw 

mi tla chu Nazirit ah ka siam na. Israel mi tla, kei, LALPA nih ka sim mi hi a diklo 
ma? 

12Nazirit mi tla chu uain nan dinh na le, khuavâng tla chu ka thuchah an sim 

ding mi nan khap. 

13Tuah tual ah ka nan mân dip na lai le, kari nih fâng rit tak a phurh mi hâwi hen 

nan rûm lai. 

14Mi tek chak men a âwl lai lo le, michak tla khawm nih chaknâk an nei lai lo, 

kawrsen tla khawm nih anmah nungnâk khawm an hum kho lai lo. 

15Chanhtiang kahtu tla khawm an dîr kho lai lo le, mi tek chak tla khawm an 

suak kho lai lo, rang tlûnah totu tla khawm an âwl lai lo. 

16Chu ni ah chun kawrsen râlṭha chem men an râlthuam an mâk thlap lai le, an 

tek lai,” LALPA nih a sim mi asi. 

Amos 3 

1Israel mi tla, Aigupta ram thawk hen suak mi phun zawzawng nih LALPA nih 

nan thâwngthâng a sim mi thuchah hi ngâi u: 

2“Hi tual tlûnah phun zawzawng lakah nanmah cho hi kan theih na hen kan 

zauhkhenh na mi chu nan si, chu hâwi mi nan si ruang chun nan sual tla ṭihnung 
a kâi hen ka nan rêp na san chu asi,” a ti. 

Khuavâng Ti Ding Mi Thil 

3A tawng tâ lo hen mi panih munkhat ah khualtlâwng an kal dah tâwn ma? 

4Sa seh lo hen tumun ah chakeibaknei a hûk tâwn mazei? Chakeibaknei chak 

liau khawm thil zeimawh tawnglo hen a pûk ah a lût dah tâwn ma? 

5An tarh mi chuk lo hen thang ah va a awh dah tâwn ma? A tawnghtu umlo hen 

thang a pelh dah tâwn ma? 

6Mi tla ningṭihnâk umlo thlo hen khuapi ah râltuk tâwtawrâwt an tum dah tâwn 

ma? LALPA fial mi silo hen khuapi ah siatnâk a tlung tâwn ma? 

7LALPA Zahkâi nih a thiltum a to-aw khuavâng sinah langh tâ lo hen zei thil 

khawm a ti dah lo. 

8Chakeibaknei a hûk liauah âu ṭih lotu a um? LALPA Zahkâi nih thu a sim mi 

chu âu nih a thuchah khap khotu um? 

Samaria Vânduainâk 

9Aigupta leh Asdod mun ah um mi tla sinah thu sim u, “Samaria kiangkam tlâng 

ah a pûm ule, chunah dân buarnâk leh nawknâk tla chu zauh u,” a ti. 

10LALPA nih, “Hi bang mi tla nih hin dân buar leh siat leh râwk hen thil an lâk 

mi tla hen an in sung tla an khattir, zumhkâi hen um ding dân khawm an theih 
loh. 

11Churuangah an mêlma tla nih an ram chu an hual lai le, anna vêngnâk tla chu 

an râwk lai le, an in tla an rawk lai,” a ti. 

12LALPA nih, “Chakeibaknei nih dawrâ a seh mi chu dawrâpu nih a kê panih 

leh nakhaw cho â ting mi hâwi hen, tuah nuam ti tak hen êltu Samaria mi tla 
chu tâwmtê cho an âwl lai. 

13Tuah ngâi ule, Jakob thlâktu tla chu theihtir na u,” LALPA Zahkâi zeizawng 

tikho nih a sim mi asi. 

14Israel mi tla an sual ruangah ka rêp na ni ah chun Bethel ah mi mâichâm chu 

ka râwk lai, mâichâm ki kip tla chu â râwk dip lai le, tual ah a tlû lai. 

15Busik liauah in tla leh ṭhâlpini in tla ka râwk lai. Sâi hâ hen thuamh mi in tla 

khawm râwk hen a tlû lai le, in lian tatak tla â râwk lai,” a ti. 

Amos 4 

1Nannih Samaria ram mi nunau, Basan chawpinu bit tal a châwm mi hâwi tla, 

mi chaklo leh mipâm tla nehsawhtu, din phung hen nan pasal le nih an châwm 
na ding hen hauhtu tla, ngâi u! 

2LALPA Zahkâi thenhlimh nih thu a tiamh le, “Siau hen an nûk na ding ni chu a 

hawng tlung awt; mikip siau nih nga a awh mi hâwi asi lai. 

3Vâm a pem mi lakah an nûk na lai le, lênglei ah an lawnh ving na lai,” a ti. 

Israel Tla Thilti Ding Mi 
Thu Ah Palhnâk 

4LALPA Zahkâi nih, “Israel mi tla, ti ding na tum chun mun thenhlimh Bethel ah 

va kal le, thilsual va ti rawh. Gilgal ah na ti kho rirî hen thilsual va ti. Zîng siar 
hen a masachem ah bâwlnâk dingah ran tla put hen kal le, a ni thum ni kipah 
parâ lû ah pakhat na put mi pêk. 

5Mâilei ah kal le, Pathian sinah lâwmthu sim hen na sang tla ap le, na ap mi a 

leifuan chu zumh phahnâk ah mang rawh! Chu tak chu na thil duhkâng asi. 

6“Nan khuapi zawzawng ah pâmnâk tlungtirtu chu keimah ka si le, chu 

khawmah ka sinah nan hawng kîr lo. 

7Nan thlâi chîng tla nih ruah tî an herh thlo liauah ruah sûr ding ka khap. Khuapi 

pakhat ah ka sûrtir khawmsele khuapi dangah chun ka sûrtir lo. Phâisen pakhat 
ah ruah ka sûrtir le, sikhawmsele phâisen dang tla chu sûrlo hen a hul hiam. 

8Tîhâl ruangah dî hen, khuapi ah um mi tla zeimaw mi chu khuapi dangah tî 

tawng ding lungum hen an kal le, sikhawmsele duh tâwk din ding a um lo. Chu 
khawmah ka sinah nan hawng kîr lo nget rih. 

9“Nan thlâi ka chârtir ding hen thli lum ka hawng lêngtir. Khâubawk tla nih nan 

dûm ah mi grep dûm tla, oliv leh theipi tla an ei hep.Chu khawmah ka sinah nan 
hawng kîr lo nget rih. 

10“Aigupta ram ah a tlung mi hâwitê hen nan lakah râi ka hawng tlungtir. Nan 

tlangvâl tla râltuknâk ah ka thah na le, nan rang tla kan lâk piak ver na. Nan um 
mun ah ruak thû rim hen nan nârkua tla ka khattir. Chu khawmah ka sinah nan 
hawng kîr lo nget rih. 

11“Nan lakah mi zeimaw mi chu Sodom leh Gomorah mi hâwitê hen ka veih na. 

Nan lakah a thibang tla chu ṭhianṭhunh mei nih a khangh mi lakah thuak mi hâwi 
nan si. Chu khawmah ka sinah nan hawng kîr lo nget rih,” LALPA nih a ti. 

12Churuangah, LALPA nih, “Israel mi tla, ka nan rêp na awt, hi hâwi thil ka ti awt 

ruang chun ka lâirêlnâk chu tuar ding hen a tîm rawh!” a ti. 

13Pathian chu tlâng tla leh thli siamtu asi. A thinlung tum chu minung rang a 

theihtir le, sûn chu zân ah a changtir. Tual mun sâng tlûnah a kâi. Hi hi a min 
chu: LALPA Pathian Zeizawng tikho chu asi! 

Rim Ding Hen Kawhnâk 

Amos 5 

1Israel mi tla, mithi vûinâk la kan sak nawhnâk hi ngâi u: 

2Nungâk thenhlimh Israel chu a tlû le, A thawk nawlh rerêng lo rawh! Tual ah 

lawnh hen a um le, Âukhawm nih an thawh lo. 

3LALPA Zahkâi nih, “Israel khuapi ah mi kawrsen sâng fial asi le, zâ cho an 

hawng kîr; khuapi dangah mi zâ fial hen an um le, sikhawmsele parâ cho an 
hawng kîr,” a ti. 

4LALPA nih Israel mi tla sinah, “Ka sinah hawng ule, nan nung lai. 

5Bersheba ah sawnh ding hen kal lah. Bethel ah hawng ka tawng ding hen a 

tum lah--Bethel chu râwk asi lai, Gilgal khawmah kal lah--a minung tla chu sal 
ah kal ding hen vânduainâk ah an um,” a ti. 

6LALPA sinah kal u, chu tikah nan nung lai. A sinah nan kal lo chun, Israel mi 

tla tlûnah mei kâng hâwi hen an phiat dep na lai. Bethel mi tla chu mei nih a 
kâng lai le, âukhawm nih an mih kho lai lo. 

7Nannih diknâk hen rual rêt mi leh midang perpettu tla nan vânduai rawh! 

8LALPA nih ârfi tla, Firuk leh Lîkûk chân thum tla a siam na. Mûi chu sûn ah a 

changtir le, sûn chu zân ah a changtir. Tipi mi tî tla chu a kawh na le, tual tlûnah 
a thlêt. A min chu LALPA asi. 

9Chaknâk leh kulh bir lakah siatnâk a tlungtir. 

10Nannih hi thudik lo dotu leh lâirêlnâk ah thudik simtu tla huatu nan si. 

11Mipâm tla nehsawhtu leh an fâng tla lâk piaktu nan si. Churuang chun lungin 

ṭha tak nan sak mi sungah nan um lai lo le, nan dam sungah mi grep dawh tak 
nan phun mi hâng khawm nan din lai lo. 

12Sual ṭihnungkâi tatak nan ti mi leh dân tamtak nan buar mi tla ka theih, mi ṭha 

tla nan nehsawh na le, nawhnâk nan lâk, mipâm tla khawm lâirêlnâk ah an dik 
mi khawm dik lo hen nan tuah na. 

13Churuang chun sualnâk ti liauah dâisip hen um chu thilti ding mi finghkâi tak 

asi! 

14Na nung khonâk ding hen thilsual ti tumlo hen thil dik ti tum rawh. LALPA 

Pathian zeizawng tikhotu chu na sim mi hâwi hen amah chu na sinah a um lai. 

15Sual chu hua le, thil dik chu duh le, lâirêlnâk ah chun diknâk hi dingchangnâk 

asi ti theih rawh. Hi phun thibang um rih mi tla sinah hin LALPA nih khua a ruat 
lai dahmawh. 

16Churuangah LALPA Pathian zeizawng tikho nih, “Khuapi sungah ngaihsia 

hen âunâk leh lungfâknâk a um lai. Phâisen tuahtu tla chu a thi mi ruangah 
ulhtu tla sinah kawh an si lai. 

17Grep min tla khawmah lungfâknâk a um lai, an rêp na ding hen ka hawng 

ruangah chubang zawzawng chu a hawng tlung lai,” a ti. Chu chu LALPA nih a 
sim mi asi. 

18LALPA ni mawhlahtu tla rangah ṭihnung a kâi awt chiam e! Chu ni chu nan 

rangah zei a ṭhatnâk a um awt? Nan rangah chu ni chu chêu ni silo hen mûinâk 
ni asi lai. 

19Mi, chakeibaknei thawk hen a tek le, vawm hen anna tawng mi hâwi mawh, 

mi in leiah a tlung le, vâm a tham le, rûl nih a chuk mi hâwi bang hen! 

20LALPA ni nih chun chêu silo hen mûinâk a hawng tlungtir awt, chêunâk umlo 

thlo hen mûi khup hen um ni asi lai. 

21LALPA nih, “Nan kût ni khua tla chu ka huatkâng tak asi, chubang chu kei um 

khonâk asi lo! 

22Duah mi thil ap leh sangvut thil ap nan hawng put khawmah ka pawm lai lo; 

ran bit tal hen nan châwm mi ka sinah nan hawng put mi khawm ka pawm awt 
lo. 

23Hâu suah hen la nan sak mi bâng ule; nan ṭingṭang rihâu khawm ngâi ding ka 

duh lo. 

24Chu ngâk hen, diknâk chu tiva hâwi hen luangtir ule, repnâk chu kang dahlo 

mi tiva hâwi hen umtir u. 

25“Israel mi tla, ramkaro ah kum sâwmli kar ka nan rui na liauah bâwlnâk leh thil 

ap ka nan deih na lo. 

26Sikhawmsele tu chun, Sakkuth lem, nan lal pathian leh Kaiwan nan ârfi 

pathian chu, 

27Damaska khua lanh leiah sal ah kan kalpi na tikah chubang milem tla chu nan 

kalpi lai,” a ti. LALPA, a min Zeizawng tikho Pathian nih a sim mi asi. 

Amos 6 

Israel Tla Siatnâk 

1Nannih Zion ah nuamchenhtu tla leh Samaria ah him tak a um ding hen ruattu 

Israel phun lakah mi rokual rangah ṭihnung a kâi awt chiam e, nannih chubang 
tla sinah ṭangpi deih hen kaltu tla! 

2Kalneh khuapi ah kal le va zauh. Churawhchun Hamat khuapi rokual ah va kal 

le, Philistia khuapi Gath ah va kal, Israel leh Juda ram ngâk hen ṭhat dauhnâk 
an nei ma? Nan ram ngâk hen an ram chu a kâu dauh ma? 

3Chu siatnâk a hawng tlung ding mi lakah chun va a pêk ding nan duh lo. Zeital 

ti khawm ule, chu ni hawng tlung ding chu a nâi dadauh asi. 

4Nannih nuamchenh a it hen, puan phah tlûnah dawrâ fa puai eitu! 

5David nih a ti mi hâwi hen ṭingṭang tum hen la phuak hen sak duhtu tla, nan 

rangah ṭihnung a kâi awt chiam e! 

6Uain chu hâi khat dil hen nan din le, rimthâw ṭha chem nan mang le, 

sikhawmsele Israel tla siatnâk thu ah lungfâknâk nan nei lo. 

7Churuang chun sal ah kal mi lakah a masachem nan si lai. Nan din ei leh puai 

tuah tla a dawng lai rawh. 

8LALPA Pathian Zeizawng tikho nih hi simhkannâk a pêk mi asi: “Israel mi tla 

anna zûmnâk chu ka hua, an nuamchenhnâk mun chu zeikhawm ka siar lo. An 
khuapi chem sungah um mi zawzawng chu an mêlma rangah ka pêk awt,” a ti. 

9Dâwngsungkhur ah parâ thibang um khawmsele an thi lai. 

10A thi mi tla unau pakhat ruak vûitu a um lai le, anih nih in ah mi ruak chu a lâk 

lai. Chu nih chun in ah a thibang âutal a um mi chu, “Na sinah midang tla an 
um ma?” ti hen a auh lai. A sângtu hâu nih chun, “A um lo!” ti hen a sâng lai. 
Churawhchun unau â chang mi nih, “Dâisip! LALPA min sim ding ko men kanna 
thiamthih ual ding asi,” a ti. 

11LALPA nih thu a hawng pêk mi lakah chun, in lian leh in tê tla a râwk dep lai. 

12Lung tlûnah rang a tek lai ma? Mi nih chawchal hen tipi an nâwn ma? 

Sikhawmsele repnâk chu tûr ah nan changtir le, diknâk chu diklonâk ah nan 
changtir. 

13Lodebar khuapi nan lâk ruangah nanna khâwng. “Karnaim lâk ding hen kan 

chak tâwk rerêng,” ti hen nanna zûm. 

14LALPA Pathian Zeizawng tikho, amah tak nih, “Israel mi tla, nan ram luah ding 

hen kawrsen tla ka hawng fial awt. Marlei kângah Hamat Liamnâk thawk hen 
simlei kângah Arabah vakuam tiang an nehsawh na lai,” a ti. 

Amos 7 

Langhnâk Ah Khâubawk 
Tla Muhnâk 

1LALPA Zahkâi sinah mi langhnâk ka nei. Chunah chun lal vo fapawn an ât 

thluh nûnah leh belh tla chawrh ding anna dawmh liauah khâubawk hutum a 
umtir mi ka muh. 

2Chu langhnâk ka nei mi lakah chun khâubawk nih thil ring ram lakah mi a ei 

hep mi ka muh le, churawhchun kei nih, “LALPA Zahkâi, na mi tla ngaihdam na 
rawh, zeitin an him kho zia lai? An tâwm hen an chak lo thlo mi!” ka ti. 

3LALPA nih a thinlung a lêt le, “Na muh mi chu a hawng tlung lai lo,” a ti. 

Langhnâk Ah Mei Muhnâk 

4LALPA Zahkâi sinah mi langhnâk ka nei fâwn. Chunah chun a mi tla mei hen 

a rêp na awt mi ka muh. Tual tangah tisumsumriat rokual tak chu mei nih a 
khangh le, ram tla chu kâng ding hen a dawmh rawh. 

5Churawhchun, kei nih, “LALPA, Pathian, ti lah râu rawh! Zeitin na mi tla an 

dam kho lai? Anmah tâ nih an tâwm hen an chak lo mi!” ka ti. 

6LALPA nih a thinlung a lêt le, “Hi khawm hi a hawng tlung ber lai lo,” a ti. 

Langhnâk Ah Tahnâk Rî Muhnâk 

7LALPA sinah mi langhnâk ka nei le, chunah chun vâm pakhat tahnâk rî hen 

sak mi kiangah tahnâk rî a kut ah put hen dîr mi ka muh. 

8Anih nih, “Amos, zei na muh?” ti hen hawng ka deih. Kei nih ka sâng le, 

“Tahnâk rî,” ka ti. Churawhchun anih nih “Rî hen tahlo mi vâm an si zia langhtir 
ding ka tum mi asi. Anmah ka rêp na awt mi thinlung ka lêt awt lo. 

9Isak thlâk tla nih an sawnhnâk mun tla chu râwk asi lai. Israel tla mun thenhlimh 

chu râwk hen a um lai. Jeroboam lal sinâk chu ka dawnghtir lai,” a ti. 

Amos Leh Amaziah 

10Bethel mi bâwlpu Amaziah nih Jeroboam Israel lal sinah theihtirnâk thu a 

thanh: “Mi le tla sinah Amos nih a nan phiar, a thusim nih ram a râwk ver awt. 

11A thusim chu hi hi asi: Jeroboam chu râltuknâk ah a thi lai le, Israel mi tla chu 

an ram thawk hen sal ah put hen an um lai,” a ti. 

12Churawhchun Amaziah nih Amos sinah, “Khuavâng, â tâwk rawh! Juda ram 

leiah kîr le, chunah va sim, na sim mi man an pêk seh. 

13Hi Bethel ah hin thu sim lah rawh, hi hi phun tla Biakin lal nih a sawnhnâk in 

asi,” a ti. 

14Amos nih a sâng le, “A man duh hen thusimtu khuavâng ka si lo. Kei chu 

ranrual zauhkhenhtu leh theipi kûng zauhkhenhtu ka si. 

15Sikhawmsele LALPA nih dawrâ ka vêngnâk ah mi hawng ka lâk le, a mi Israel 

tla sinah kal hen thu sim ding hen thu hawng ka pêk. 

16Churuangah tuah LALPA thusim chu ngâi rawh, ka thusim leh Israel tla tlûnah 

thinthawknâk chu bâng ding lam na hawng ka simh rih. 

17Churuangah Amaziah, LALPA nih thu a nan simh asi, ‘Na nupi chu khualâi 

tlângah â zuar mi asi lai, na fa tla chu râltuknâk ah thah hen an um lai. Na ram 
chu an ṭhen phin lai le, midang tla sinah pêk hen a um lai le, nangmah khawm 
lunglotu ram ah na thi lai. Israel mi tla chu an ram ah mi sal ah put an si lai,” a 
ti. 

Amos 8 

Langhnâk Ah Thei Rah Bâwm 

1LALPA Zahkâi sinah mi langhnâk ka nei nawlh. Chunah chun theirah bâwm ka 

muh. 

2LALPA nih, “Amos, zei na muh?” hawng ka ti. “Theirah bâwm khat,” ti hen ka 

sâng. LALPA nih ka sinah, “Ka mi Israel rangah a dawnghnâk a hawng tlung. 
Ka rêp na ding mi lakah ka lêt ding asi lo. 

3Chu ni ah chun lal in ah la saknâk mun chu âu nâk leh lungfâknâk mun a si lai. 

Mun kipah mithi ruak a um lai. Dâisip hen an lawnh na lai,” a ti. 

Israel Râwk Leh Siatnâk 

4Nannih mipâm lamhbêktu leh ram lakah mipâm veih ding tumtu tla, hi hi ngâi 

u. 

5Nan thinlung ah, kan fâng tla kan zuar khonâk ding hen ni thenhlimh len ding 

mi kan ngâk rarâm lai. Thil zuar dawmh ding hen Dinhni hi zeitik ah â lîm awt 
le? A leiba tawng ding hen khîng diklo kan mang lai le, thil hawng kan châwktu 
tla khîng thlâi lakah kan perpet na lai. 

6A man dêng lo rê kan fâng man tla a leiluat a sâng hen kan zuar kho lai. Mipâm, 

a leiba sam kholotu kan tawng lai le, a pheikawk bawp khat man men pêk 
kholotu pa chu sal ah kan châwk lai,” nan ti. 

7LALPA, Israel Pathian nih chun thu a tiamh rawh, “An thilsual ti chu ka philh 

kho ding asi lo. 

8Churuangah tual â nîn lai le, ram lakah minung tla hamh tak hen an um lai. 

Ram pumpi â nîn lai le, Nile Tiva tî hâwi hen a thawk thulh a tlû thulh lai. 

9Sûn chirah nî ka tlâktir ding mi leh sûn chirah tual ka mûitir ding tik a tlung awt 

rawh. Kei LALPA Zahkâi nih chu chu ka sim mi asi. 

10Nan kût ni tla chu mithi vûi ni ah ka changtir lai le, nanna lâwmnâk la chu 

ngaihsia hen âunâk ah ka changtir lai. Nan lû ka mêt lai le, salâpuan kan aihtir 
na lai. Nu leh pa nih an fapa an neihlem mi thihnâk ruangah an lungfâk mi hâwi 
asi lai. Chu ni chu khâtîk hen a dawng lai. 

11“Ram sungah pâm ka hawng tlungtir ding tik a nâi rawh. Mi tla chu sang ruang 

silo hen an sung a vâng lai le, tî ruang silo hen an ti a hâl lai, LALPA thuchah 
duh hen an tî a hâl hen an sung a vâng lai. Kei, LALPA nih ka sim mi asi. 

12Mi zapi tla chu marlei thawk hen simlei kângah, saklei thawk hen thlanglei ah 

an vâi sup lai, LALPA thuchah mun kip thawk hen an hâwl lai le, sikhawmsele 
an tawng lai lo. 

13Chu ni ah chun nungâk leh tlangvâl ṭhisel tak men tîhâl ruangah an tlû lai. 

14Samaria ah mi milem sâl hen thutiamtu tla, ‘Dan pathian’ min sâl hen 

thutiamtu tla, ‘Bersheba pathian’ min sâl hen thutiamtu tla chu an tlû lai le, an 
thawk nawlh lai lo rawh,” a ti. 

Amos 9 

LALPA Lâirêlnâk 

1Mâichâm kiangah LALPA a dîr mi ka muh, thu a pêk le; “Biakin tung tlûnlei 

vuak le, a sârbûk zawzawng â nîn hep lai. Râwk dep le, mi zapi lû tlûnah thlâk, 
a thibang chu râltuknâk ah ka thah na lai. Pakhat khawm an suak lai lo. 

2Laikulh thihnâk leiah an lampi chawh na khawmsele ka tleih na nget awt. Vân 

ah kâi na menza khawmsele ka thlâk ving na awt. 

3Karmel Tlâng tlûnah a thup na khawmsele ka hâwl na lai le, ka tleih na lai. Tipi 

sungah an hawng ka thuptâk ving khawmsele tî lakah thilnung lian thu ka pêk 
lai le, a seh na lai. 

4An mêlma nih sal ah put na khawmsele thah na ding hen thu ka pêk na awt, 

anmah ṭangpi na ding ka tum lo le, veih na ding ka tum asi,” a ti. 

5LALPA Zahkâi Zeizawng tikho nih tual a tawngh le, â nîn le, a sungah um mi 

zawzawng chu an lawksawng. Nile Tiva tî hâwi hen laikulh pumpi chu a thawk 
le a tlû. 

6LALPA nih vân ah in a sak le, tual tlûnah vândum a siah. Tisumsumriat tî a 

kawh le, tual tlûnah a thlêt. A min chu LALPA asi! 

7LALPA nih, “Israel mi tla, Sudan mi tla chu nanmah hâwi ber hen ka thinlung 

ah ka ruat na. Aigupta ah mi ka nan kalpi na hâwi hen Philistia tla chu Kret 
thawk hen ka kalpi na le, Siria mi tla khawm Kir thawk hen ka kalpi na. 

8Kei, LALPA Zahkâi nih Israel ram sual tak hi ka vêng le, hi tual tlûnah mi ka 

veih dep awt, sikhawmsele Jakob thlâk an ektê lam chu ka veih na awt lo. 

9“Israel minung tla chu thu ka pêk lai le, ṭawlâwn ah fâng an khei mi hâwi hen 

anna nîn lai. Mi rualo tla zawzawng chu phun tla nâwngah ka ninh na lai le, ka 
lawnh ving na awt. 

10Ka mi lakah misual tla, ‘Pathian nih kan lakah nganfâk a tlungtir lai lo’ titu 

zawzawng chu râltuknâk ah thah hen an um lai,” a ti. 

Mâilei Israel Tla Dirhnawlhnâk 
Ding Mi 

11LALPA nih, “David lalram, in a tlû le, â râwk mi hâwi chu dirhnawlhnâk ding ni 

chu a hawng tlung awt rawh. A kulh vâm tla chu ka remh nawlh lai le, a lânah 
mi hâwitê hen ka dirh nawlh lai. A lânah mi hâwitê hen ka sak hen ka siam 
nawlh lai. 

12Israel mi tla nih Edom ram leifuan leh a lânah mi phun ka tâ si rawh mi tla chu 

an neh na lai,” hi hâwi hen hawng tlung tirtu LALPA nih a sim. 

13“LALPA nih, Fâng tla zûn châwklo rê hen ṭhang ding leh grep khawm uain ah 

siam châwklo rê hen a ningno lai. Tlâng sâng tla chu uain thlum hen a zut lai 
le, tlângtê tla khawm uain hâng hen a luang ding ni chu a hawng tlung awt rawh. 

14Ka mi tla chu an ram ah ka kîrpi nawlh na lai. An khuapi â râwk rawh mi tla 

chu an sak lai le, chunah chun an um lai; grep dûm tla an siam lai le, a hâng tla 
an din lai le; dûm tla an tuah lai le, chunah an chîng mi tla chu an ei lai. 

15Ram ka pêk mi lakah ka mi tla chu ka umtir na lai le, an siat nawlh lai lo rawh,” 

a ti. LALPA na Pathian nih a sim mi asi. 

Obadiah 

Obadiah 1 

1Hi hi Obadiah thusim chu asi: LALPA Zahkâi nih Edom phun tla thu a sim mi 

asi. 

LALPA Nih Edom A Rêp Awt 

LALPA nih phun tla sinah thu a chah mi chu kan theih: “Edom tla do ding hen, 
kan kal lai a tîm u!” 

2LALPA nih Edom sinah, “Chaklo tak hen ka nan siam lai le, mikip nih an 

zauhnawmh lai. 

3Na zûmnâk nih an âttir rawh. Na khuapi lian tla chu lungpi hen kulh asi le, na 

in chu tlâng sâng hâwi a sâng le, churuangah na thinlung ah, Âu nih hawng ka 
niamtir kho lai?’ na ti. 

4Na in chu mupi bû hâwi a sâng hen siam hen ârfi nâwngah lang hen um menza 

khawmsele, ka nan thlâk ving awt. 

5Zân ah mifîr kal mi tla khawm nih an duh mi cho an lâk. Mi nih grep an kawih 

khawmah tâwm chu an mâk. Sikhawmsele na mêlma tla nih chun an lâwm phin 
lai. 

6Esau thlâk tla, na thil-le-rî siahnâk chu rawk asi rawh. 

7An ṭangpitu tla nih an perpet asi; na ram sungah mi an nar ving rawh. Nangmah 

hen rem tak hen nan um mi tla nih tu chun an neh rawh. Munkhat hen tî-le-râwl 
an ei mi nih na rangah thang an tunh. ‘Finghnâk a nei mi zeiah a um rawh,’ a 
nan ti. 

8Edom ka rêp ni ah chun an mi fing tla chu ka veih lai le, an finghnâk zawzawng 

ka veih dep lai. 

9Teman a mi râltuktu tla chu lauh an si lai. Edom ram ah kawrsen zawzawng 

thah an si lai. 

Edom Rêp Asinâk San Tla 

10“Na unau Jakob thlâk tla na râwk hen na thah na ruangah na vei lai le, zahkâi 

lo hen na um pawt lai rawh. 

11An kulh kawtkâ mêlma nih an râwk piak ni ah chun an kiangah na dîr lai. 

Jerusalem neihnâk zawzawng kalpi hen anna ṭhentu ramdang mi tla hen nang 
khawm nan sual dân â bang cho lai. 

12Na unau Juda tla vânduainâk lakah na diriam ding asi lo. An siat ni ah na 

lâwm ding asi lo, an tuar liauah na nihsanh na ding asi lo. 

13An siat ni ah an neih va lâk ding hen leh ka mi le an tuarnâk lakah va diriamh 

ding hen khuapi sungah na va lût ding asi lo. 

14An suak ding mi tla tleih na ding hen lamṭhuam ah dîr lah. An lawksawng ni 

ah mêlma kut ah na pêk na ding asi lo. 

Pathian Nih Phun Tla Lâi A Rêl Awt 

15“Kei, LALPA nih phun zawzawng lâi ka rêl ding ni chu a nâi rawh. Edom, na 

thilti hâwi hen na tlûnah ti hen a um lai. Na pêk na hâwitê hen na tawng lai. 

16Ka tlâng thenhlimh ah ka mi tla nih rêpnâk hâi khâ tîk mi an din. Sikhawmsele 

a kiangkam ah phun tla nih rêpnâk hâi khâ dauh mi an din nget rih le, an din 
hep lai le, an vei hep lai. 

Israel Tla Nehnâk 

17“Zion ah chun mi zeimaw mi an him lai le, tlâng thenhlimh asi lai. Ting dân asi 

hâwi hen Jakob mi tla nih anna ting lai. 

18Jakob leh Josef mi tla chu mei hâwi an si lai le, Esau mi tla chu fâng kûngmui 

mei nih a khangh mi hâwi hen an vei lai. Esau thlâk tla chu pakhat khawm an 
âwl lai lo. Kei, LALPA nih ka sim mi asi. 

19“Simlei mi Juda tla nih Edom ram an luah lai. Thlanglei kângah tlâng bul ah 

um mi tla nih Philistia ram an lâk lai. Israel tla nih Efraim leh Samaria ram anna 
ting lai. Benjamin mi tla nih Gilead ram an lâk lai. 

20“Israel marlei kângah thawk hen sal tâng kawrsen tla chu an hawng kîr lai le, 

Phoinikia chu marlei kângah Zarephath tiang an neh lai. Jerusalem a mi sal ah 
put mi Sardis ah um mi tla chu Juda simlei khuapi an lâk lai. 

21Jerusalem ah mi nehtu tla nih Edom ram an do lai le, an tlûnah lâi a rêl lai. 

LALPA amah tak chu Lal asi lai.” 

Jona 

Jona 1 

Jona Nih LALPA Thu A Ngâilonâk 

1Ni khat chu Amitai fapa Jona sinah LALPA nih thu a sim. 

2LALPA nih, “Ninevi khuapi rokual tak ah kal le, sâwi hen thu va sim le, chunah 

minung sual zia tla chu ka theih asi,” a ti. 

3Sikhawmsele Jona chu LALPA mâika ah mi chu tek ving ding hen Joppa khua 

ah a va kal le, Spain leiah kal ding mi lawng a tawng. Kal man a pêk le, lawng 
dâwngpu tla sinah a lût rawh. 

4Sikhawmsele LALPA nih tipi tlûnah thlipi fâk tak a rângtir le, chu thli chu a fâk 

tuk ruangah lawng râwk ding rê hen ṭihnung a kâi. 

5Lawngpu tla chu an lâu le, mah pathian chiau sinah ṭangpi deih hen an âu, 

ṭihnungkâi mi chu a ṭha dauh lai mawh ti hen lawng sungah mi thil chu an lawnh. 
Jona lam chu chu liauah lawng tanglei ah a kal le, itmû thaw tak hen a it. 

6Lawng hotu nih a va muh le, a sinah, “Zeitin itmû thaw tak hen na it zia? Thawk 

le na pathian sinah ṭangpi deih hen thlacham, hawng kan lungkham hen kan 
nungnâk a zuah kekkawk lai mawh,” a ti. 

7Churawhchun lawng dawngpu tla chu thu anna ruah tawnh le, “Hi ṭihnungkâi 

umtirtu theih ding hen chamchawhnâk kan siam lai,” an ti. Chu hâwi hen an ti 
le, Jona tlûnah a tlâ. 

8Churawhchun a sinah, “Tuhin hi lakah hin na mawh ma? Hawng kan simh! 

Hinah zei na hawng ti? Zei ram thawk hen hawng mi me na si? Zei minung na 
si?” an ti. 

9Jona nih a sâng le, “Hebrai mi ka si, tual leh tipi siamtu vân Pathian LALPA 

sawnhtu ka si,” a ti. 

10Jona nih LALPA sinah mi a tek mi tla a sim vima. Lawngpu tla chu thungâi an 

ṭih le, a sinah, “Chu chu thil ṭihnungkâi tak asi! 

11Thli chu a fâk dadauh le, churawhchun lawngpu tla nih a sinah, “Thli bâng 

ding hen zeitin kan ti lai rawh ne,” ti hen an deih. 

12Jona nih a sâng le, “Tipi ah hawng ka lawnh ule, a reh ko lai, hi thli ṭihnungkâi 

nan tawng mi hi keimah sual ruangah asi ti ka theih,” a ti. 

13Chu hâwi tilo hen lawngpu tla chu vakap leiah an chelh ri hen kal ding hen an 

vai le, sikhawmsele thli chu a fâk dadauh le, a mahmun nget ah a um. 

14Churawhchun LALPA an auh le, LALPA hi minung thih ruang hin hawng kan 

rêp lah, LALPA, hi bang zawzawng hi a titu nangmah na si ruangah mawhphurh 
rawh,” an ti. 

15Churawhchun Jona chu an châwi le, tipi ah an lawnh rawh, chu kâ hen thli 

chu a bâng sawm rawh. 

16Chu nih chun lawngpu tla chu thungâi LALPA ṭih phahnâk an mang le, amah 

sinah bâwlnâk ap ding leh sawnh rawh ding hen thu an tiamh. 

17LALPA thupêk hen nga lian tak nih Jona chu a dawlh le, nga paw sungah ni 

thum leh zân thum a um. 

Jona 2 

Jona Thlachamnâk 

1Jona chu nga pawsung thawk hen LALPA a Pathian sinah thla a cham: 

2“LALPA, ka lawksawng ruangah ka nan auh mi hi, nangnih hawng ka sâng 

rawh. Laikulh thihnâk thûk tak thawk hen ṭangpi deih hen ka âu le, nangnih 
hawng ka ngâi piak. 

3Nangnih tipi taw ah hawng ka lawnh le, tî zawzawng nih hawng ka kulh dak le, 

na thiltikhonâk tîlian chu ka tlûnah a hawng luang. 

4Na mâika ah mi chu vei rawh hen, na Biakin thenhlimh chu muhlo rawh ding 

hen ka ruat. 

5Tî nih hawng ka khuh le, hawng ka denh le, tipi belh tla nih ka lû a tuam pang. 

6Tlâng bul chirah a kulh kawtkâ khâr kumzanâk sungah ka va kal. Sikhawmsele, 

nang LALPA, ka Pathian nih tî sungah mi a nung hen na ka thûak nawlh. 

7Ka nungnâk hi vei ving rawh hen ka theih le, churawhchun na sinah LALPA, 

thla ka cham. Na Biakin thenhlimh ah na ka ngâi piak. 

8Milem zeikhawm silo mi sawnhtu tla nih chun na sinah zumhkâinâk chu an 

thlâu rawh. 

9Sikhawmsele kei chu nangmah sawr hen la ka sak lai le, bâwlnâk na sinah ka 

pêk lai le, ka thutiam chu ka ti lai. Ruangsuahnâk chu LALPA thawk hen a 
hawng!” a ti. 

10Churawhchun LALPA nih nga chu Jona va sâk ding hen thu a pêk le, vakap 

ah a sâk rawh. 

Jona 3 

Jona Nih LALPA Thu A Ngâi Rawh 

1LALPA nih Jona sinah thu a sim nawlh fâwn le, 

2“Khuapi rokual tak Ninevi khua ah thu ka nan chah mi hi va sim rawh,” a ti. 

3Churawhchun Jona nih LALPA thu chu a âwi le, Ninevi khuapi a kauh lei ni 

thum kal tling rê mi khuapi ah chun a va kal rawh. 

4Jona chu chu khuapi chu a lût a dawmhnâk thawk hen ni khat kal a tling rawh 

chun thu a sim le, “Ni sâwmli karah Ninevi khua chu a râwk lai!” a ti. 

5Ninevi khua mi tla nih Pathian thuchah chu an lung rawh. Churawhchun mikip 

nih buh ngei ding hen thu an thlûk le, mi zawzawng a lianchem thawk hen a 
mêchem tiang nih an rim ti theihnâk ding hen salâpuan anna aih. 

6Ninevi khua lal khawm nih chu thu chu a theih rawh chun, a laltophah a mi chu 

a thawk le, a nipuan a lit le, salâpuan â aih le, vachâm lakah a to. 

7Ninevi khuapi sungah mi tla sinah thu phuang ding hen a fial na. “Hi hi lal leh 

a rianṭuantu tla thupêk chu asi, âukhawm nih zeikhawm ei ding asi lo; minung 
zawzawng, ran tla, dawrâ tla khawm ei leh din khap asi. 

8Minung leh ran zawzawng khawm nih salâpuan aih hep ding asi. Mikip nih 

thinlung tak hen thlacham chiau hen thilsual ti duhnâk leh thilsual ti mi tla lêt 
hep ding asi. 

9Pathian nih a thinlung a lêt hen a thinthawknâk a bâng hen kan nung kho 

kekkawk lai mawh!” a ti. 

10Pathian nih an thilti dân leh thilsual ti duhnâk an lêt mi chu a muh na rawh. 

Churawhchun a thinlung a lêt le, rêp ding a tum na mi chu a lêt rawh. 

Jona 4 

Jona Thinthawknâk Leh 
Pathian Khuaruatnâk 

1Chu thu lakah chun Jona chu â lâwm lo thlo le, a ro a thawk rawh. 

2Churawhchun thla a cham le, “LALPA, in thawk hen ka suak lânah chu hâwi 

hen na ti lai kan ti mi hâwi kha asi taktê lo ma? Hi ruangah asi Spain ram ah tek 
ding ka tum mi kha. Nang chu mi dâwttu leh khuaruattu Pathian na si ti ka theih, 
na dawnh kho kumza, vêl na nei kumza, rêplo hen thinlung lêt tum kumza mi 
na si ti ka theih. 

3Tuah, LALPA, hawng ka thihtir, nung ngâk hen thih a ṭha dauh,” a ti. 

4LALPA nih a sâng le, “Nang rangah thinthawk ding zei a um?” a ti. 

5Jona chu khuapi saklei ah a kal le, a to rawh. Chunah chun a rangah um mun 

a khuar le, a dâidul ah a to. Ninevi khua lakah thil a hawng tlung ding mi chu 
zauh ding hen a ngâk ko. 

6Churawhchun LALPA Pathian nih Jona rangah dâidul pêk ding hen thil a khotir 

le, Jona tlûnah a zâmtir, a rangah nuam dauh ding hen chu thil a hawng kho mi 
ruangah Jona thungâi â lâwm. 

7Sikhawmsele a thâituan ah Pathian thupêk hen tholung nih zûnzâm chu a râwk 

le, a thi ving. 

8Nî a hawng suak rawh chun, saklei thli lum a lêngtir le, chu nî sa nih Jona lû a 

sat le, a uai thlo. Churawhchun thih a duh rawh, “Kei rangah nung ngâk hen 
thih a ṭha dauh,” a ti. 

9Sikhawmsele Pathian nih a sinah, “Hi thil a hawng kho mi thu ah nang zei 

thinthawk ding a um?” a ti. Jona nih a sâng le, “Thinthawk lo chun ne? Thih 
tiang a thawk awt!” a ti. 

10LALPA nih a sinah, “Hi thil hi zân khat ko ah a kho le, a thâituan ah a vei ding 

mi asi, hi rangah zeikhawm na ti mi a um lo, na khotir mi khawm asi lo, 
sikhawmsele amah ruangah na lung a fâk, chu hâwi asi chun, 

11Ninevi khuapi rokual tak chu chu ngâk hen ka lungkham awt tuktarâi, chulo 

khawmah ngâksia sual lo mi nuaikhat leh sîng nih leh ran tam tak hen!” a ti. 

Mikah 

Mikah 1 

1Juda lal Jotham, Ahaz, Hezekiah san liauah Moreseth khua ah mi Mikah sinah 

LALPA nih hi thuchah a pêk. LALPA nih Mikah sinah Samari leh Jerusalem ah 
thil um ding mi thu chu a langh. 

Samari Leh Jerusalem 
Ruangah Lungfâknâk 

2Nannih phun zawzawng tla, hi hi tual tlûnah um mi zawzawng tla, hi hi ngâi u! 

LALPA Zahkâi nih a nan sâwi awt, a vân Biakin thawk hen thu a sim mi chu 
ngâi u! 

3LALPA chu a mun thenhlimh thawk hen a hawng lai le, a hawng ṭum lai le, 

tlâng sâng tlûnah a hawng kal lai. 

4A tangah mi tlâng tla chu mei lakah khuailul a zawr mi hâwi hen an zawr lai, 

tlâng tla tî tawih hâwi hen tivakuam tla a tawih lai. 

5Hi bang zawzawng tla chu Israel mi tla LALPA tlûnah an hel hen an sual 

ruangah a hawng tlung lai. Israel helnâk ah hin âu me a mawh? Samari, khuapi 
chu asi! Juda ram ah milem sawnh ruangah âu a mawh? Jerusalem chu asi! 

6Churuang chun LALPA nih, “Samari chu thil sianâwi pawngnâk ah leh grep 

phunnâk ah ka siam lai, a khuapi mi neknâwi chu tivapi kuamah ka thlêt lai le, 
khuapi lungphûm chu a karo hen ka siah lai. 

7A milem sung tak tla chu mântir dip asi lai le; â zuarnâk a biakin tla chu mei 

hen a veih lai le; a milem zawzawng chu a karo hen pawng asi lai. Samari nih 
a phung sawnhnâk rangah a nei le, tu lam chun mun dang ah sawnhnâk rang 
dingah an kalpi hep lai,” a ti. 

8Churawhchun Mikah nih, “Hi bang ruangah hin ka lung a fâk hen ka ngaih a 

sia. Ka ngaihsia mi langhnâk ding hen kê karo leh takkaro hen ka kal awt. 
Kâwlui hâwi hen ka âu lai le, vachâ hâwi hen ka lung a fâk lai. 

9Samari â liam mi chu damh kho asi lai lo, Juda khawm chu hâwitê hen a tuar 

bâk awt; ka mi tla umnâk Jerusalem kulh kawtkâ tiang chu siatnâk nih a phanh 
rawh” a ti. 

Mêlma Tla Chu Jerusalem 
Leiah An Kal 

10Kan mêlma tla Gath a mi sinah neh kan si mi thu simh na lah ule, nan ṭap mi 

khawm a muhtir lah u. Beth Leapbrah mi tla, valeidip lakah rîl ule, nan 
lungdawngnâk langh u. 

11Nannih Saphir mi tla, takkaro leh ningzak bû hen sal ah kal u. Zaanan ah um 

mi tla chu an khuapi thawk hen an hawng suak ngam lo. Bethezel ah um mi tla 
an lungfâk mi nan theih tik chun chunah himnâk a um lo rawh ti nan theih lai. 

12Maroth mi tla nih Jerusalem siatnâk a nâi rawh ruangah, tlunglo sele thungâi 

an duh. 

13Lakis ah um mi tla, rang tla chu kari banh u, Israel sualnâk nan châwng le, 

Jerusalem nan sualtir. 

14Tuah Juda mi tla, Moreseth Gath khuapi rangah ka kal lai rawh ti u. Israel lal 

tla nih Akzib khuapi ṭangpinâk an tawng lai lo. 

15Maresah mi tla, LALPA nih nan khuapi lâk awttu nan mêlma kut ah an pêk na 

awt. Israel ruitu rokual tak tla chu Adullam pûk ah an kal lai le, an va a thup lai. 

16Juda mi tla nan fa nan dâwt mi tla sal ah put an si awt ruangah nan lung a fâk 

zauhtirnâk ah nan sam mêt u. Mulukawlh hâwi hen nan lû kâwng tleng ziat u. 

Mikah 2 

Mipâm Nehsawhtu Tla Vânduainâk 

1It lo hen an zâu mi leh thilsual ti tumtu tla rangah chun ṭihnung a kâi a! Zînglei 

asi rawh chun, tik remchâng an tawng kâ hen an tum hâwi hen thilsual an ti. 

2Phâisen an duh mi tla an lâk piak na le, in an duh mi zawng an lâk piak na. 

3Churuang chun LALPA nih, “Nan lakah siatnâk tlungtir ding ka tum, chu lakah 

mi chu nan âwl rêng lai lo, nanmah lawksawngnâk ding hen siat leh râwknâk 
hâwltu nan si, hi nûn chun zûm tak hen nan kal lai lo rawh. 

4Chu chu a hawng tlung tik chun mi nih a sia leikâng hen nan thâwng an sim lai 

le, nan thinlung lungdawngh kâi tak chu la hen an sak lai: Kanna râwk dep rawh! 
Kan ram chu LALPA nih a lâk le, Sal ah hawng kan puttu tla sinah a pêk ving 
rawh, ti mi hi an sak lai,” a ti. 

5Churuang chun LALPA mi le tla sinah ram pêk asi nawlh tik khawmah nannih 

rangah zeikhawm tingvo a um lai lo. 

6Mi nih ka sinah thu an sim le, “Kannih lakah sim lah. Chubang thu tla chu sim 

lah, Pathian nih ningzak hawng kan saih lai lo. 

7Israel mi tla hi siatbarh mi hen ma na ruat? Pathian nih sûmnâk a nei lo rawh 

mazei? Chubang hâwi thil chu a ti tak awt mazei? Thil dik titu tla sinah vêlnei 
tak hen thu a sim lo ma?” an ti. 

8LALPA nih a sâng le, “Ka mi tla chu mêlma hâwi hen nan do na. Râltuknâk 

thawk hen mi tla chu in leiah him ziar a um ding tum hen an hawng kîr le, 
sikhawmsele chunah nannih nih an dunglei ah an kawrdawh tla fîr piak na ding 
hen nan bawh na ko. 

9Ka mi tla nih an dâwt tak mi nunau tla in ah nuam tak hen an um mi chu nan 

nar na le, mal ka sâwm mi an fa tla chu nan rawk na. 

10Thawk ule, kal u; hinah himnâk a um lo rawh. Nan sualnâk nih hi mun hi siat 

leh râwk phahnâk ah a siam. 

11Hi bang minung tla nih hin, âwkrâwl thu karo sim hen perpettu khuavâng, 

“Uain hâng nan rangah a luang ding mi thu ka sim,” ti hen thusimtu tla chu nan 
duh. 

12“Sikhawmsele nannih Israel mi tla lakah um rih mi tla, munkhat ah ka nan 

pumh ver na awt. Dawrâ tla an kâwm sungah an hawng kîr mi hâwi hen kan 
kîrpi na lai. Ram ningno dawrâ a khat mi hâwi hen nan ram chu nan khat zat 
nawlh teh lai,” a ti. 

13Pathian nih an rangah lampi a awng lai le, sal ah tâng mi chu a suah na lai. 

Khuapi kulh thawk hen an suak lai, an lal LALPA ngelchel nih a rui na lai. 

Mikah 3 

Mikah Nih Israel Ruitu 
Tla A Sâwinâk 

1Nannih Israel lâirêltu tla, ngâi u! Diknâk leikâng duhtu si ding hen ruat nan si 

mi lakah a ṭha leikâng nan hua le, 

2sual leikâng chu nan duh, ka mi tla nung bû hen an vun nan lîk le, an ruh lakah 

mi an sa tla nan khelh. 

3Ka mi tla nan ei hep le, an vûn nan lîk na le, an ruh tla nan khiak piak na le, an 

sa tla bêl sungah suang ding mi hâwi hen nan chan dip. 

4LALPA nan auh ding mi tik a tlung awt, sikhawmsele a nan sâng na lai lo. 

Thilsual nan ti ruangah nan thlachamnâk khawm an sâng na lai lo. 

5Ka mi tla chu khuavâng tla nih an perpet na le, chubang khuavâng tla nih chun 

an sinah thil pêktu tla rangah thla an ngamh na le, pêklotu tla rang chun 
râltuknâk a um awt ti hen an ṭhih na. Chubang khuavâng tla sinah chun LALPA 
nih, 

6“Khuavâng tla, nan ni a dawng awt rawh; nî nih an tlâk khumh na awt. Ka mi 

tla mahlo leiah nan kalpi na ruangah langhnâk thu nan sim lai lo rawh le, zei thil 
simkannâk khawm nan nei kho lai lo rawh,” a ti. 

7Mâilei thu um ding mi simhkanhtu chu a diklonâk nih ningzak â saih lai. Pathian 

nih a sâng na lo ruangah nâutir hen an um hep lai. 

8Sikhawmsele kei lam chu a thlarau leh a thiltikhonâk hen hawng ka khattir lai 

le, thildik theihnâk leh râlṭhatnâk, a mi Israel tla an sualnâk theihtir na ding hen 
hawng ka pêk. 

9Israel lâirêltu tla, diknâk hua hen, diknâk chu diklonâk ah changtirtu, ka thu 

ngâi u. 

10Diklonâk leh mi thahnâk lungphûm tlûnah Pathian khuapi Jerusalem chu nan 

dirh. 

11Khuapi sungah lâirêltu tla nih nawhnâk ruangah lâi an rêl le, bâwlpu tla nih a 

man duh hen dân thu tla an sim, chubang zawng tla nih LALPA kan sinah a um 
an ti ver. “Kan lakah nganfâk zeikhawm a tlung lai lo. Kan sinah LALPA a um,” 
an ti. 

12Churuang chun Zion chu nangmah ruangah phâisen hâwi hen nâwn asi lai le, 

Jerusalem chu nâwm pawngnâk asi lai, Biakin tlâng chu tumun asi lai. 

Mikah 4 

LALPA Nih Laikulh Pumpi 
Thlangam Tak Hen Lâi A Rêlnâk 

(Is 2.1-4) 

1Ni a hawng tlung ding mi lakah Biakin umnâk tlâng chu tlâng dang zawzawng 

a khûp ver lai. Phun tamtak tla chu chunah chun tî hâwi hen an hawng luang 
lai. 

2Chu tla nih chun “LALPA tlâng ah mi, Israel Pathian Biakin ah kan kal lai. Anih 

nih ti ding hawng kan duh mi chu hawng kan sîntir awt ruangah; a thîm mi lampi 
ah chun kan kal lai rawh. LALPA sîntirnâk chu Jerusalem thawk hen a hawng 
um lai le, a mi tla sinah Zion thawk hen thu a sim lai,” an ti. 

3Phun tla lakah thunawk a lât leh a nâi nâk ah um mi tla lâi a rêl piak lai. An 

nâmsâu tla phâisen nâwnnâk ah an mang lai le, an fei tla chu tual nâwnnâk 
zum ah an siam lai. Phun tla chu râltuk ding hen an kal lai lo rawh le, râltuk ding 
khawm anna timhtuah lai lo rawh. 

4Mikip rem tak hen an grep leh an theipi nâwngah an um lai le, an lâutir na lai 

lo rawh. LALPA Zeizawng tikho nih hi hi a tiamh mi asi. 

5Phunkip nih mah pathian chiau an sawnh lai le, an zûl lai. Sikhawmsele LALPA 

kan Pathian chu sawnh hen a thu kan ngâi kumza lai rawh. 

Israel Sal Tâng Tla An 
Hawng Kîr Ding Mi 

6LALPA nih, “Sal tângnâk ah ka rêp na hen hamhnâk tuartu tla munkhat ka 

pumh na ding mi tik chu a tlung awt rawh. 

7Mikhêng in thawk hen lât takah um mi an si le, chubang a thibang tla hen a 

thartê hen dawmh nawlhnâk ka siam lai le, phun rokual tak ah an um lai. Chu 
thawk hen chun kumleza hen Zion tlâng ah an tlûnah lâi ka rêl lai,” a ti. 

8Nang, Jerusalem, Pathian nih a mi tla dawrâpu hâwi hen a vêng na nâk mun 

na lalram lakah khuapi lianchem na si nawlh nget lai. 

9Zeirangah fâk tak hen na ṭap? Nunau nganfâk tuar hâwi hen zeirangah na 

tuar? Lal neilo hen remruattu tla an thi ruangah ma? 

10Jerusalem mi tla, nunau nih fa a ring awt mi hâwi a, merh le rûm, tuah khuapi 

kaltâk hen mâng ah na um awt rawh ruangah. Babulon ah sal ah na kal lai le, 
sikhawmsele chu lakah mi na mêlma lakah mi LALPA nih ruang an suah lai. 

11Phun tamtak nangmah do ding hen anna pûm, “Jerusalem chu râwk ding mi 

asi! Hi khuapi hi râwk hen kan muh teh lai!” an ti. 

12Sikhawmsele chu phun tla nih LALPA thinlung an theih lo, fâng zâp ding an 

hawng put mi hâwi hen rêp dingah pumh hen an um mi an theih lo. 

13LALPA nih, “Jerusalem mi tla, kal ule, nan mêlma tla va rêp na u! Chawchal 

a ki thîr, a tin dâr nei hâwi hen a chak mi hâwi hen ka nan siam lai. Phun tamtak 
na veih na lai le, mi leh tuknâk ruangah neih leh siah anna ting mi chu laikulh 
pumpi LALPA keimah sinah na hawng pêk lai,” a ti. 

Mikah 5 

1Jerusalem mi tla, na kawrsen rual pumh na! Hual hen kan um rawh, Israel ruitu 

an do na rawh! 

Pathian Nih Bethlehem Mi 
Lâirêltu Ah A Ruat 

2LALPA nih, “Bethlehem, Eprathah, Juda ram khuapi ah a mêchem mi na si, 

sikhawmsele nangmah thawk hen Israel tla lâirêltu ding a lânah mi a 
dâwngsung hâwitê si nawlh ding mi ka hawng suaktir awt! 

3Churuangah LALPA nih a mi tla chu fapa ring lân lo chu an mêlma sinah a mi 

chu a kaltâk awt rih. Churawhchun ram sungah a hâwi tla sal ah an um mi tla 
chu anmah minung tla hen anna fawnh nawlh lai. 

4A hawng tikah chun LALPA sinah mi chaknâk leh LALPA Pathian amah lalnâk 

hen a mi tla lâi a rêl piak na lai; laikulh ah mi zawzawng nih a rokualnâk an theih 
awt ruangah leh thlangamnâk a pêk na awt ruangah a mi tla chu 

5him tak hen an um lai rawh. 

Suaknâk Leh Rêpnâk 

Asiria mi nih kan ram ah an hawng rûn hen vêngtu tla an hawng pah zek na 
tikah chun hawng kan ruitu chak chem mi tla anmah do ding hen kan fial na lai. 

6Râlthuam chaknâk hen Asiria chu an neh lai le, Asiria nih kan ram an donâk 

lakah mi chu ruang an hawng kan suah lai. 

7Israel mi lakah a dam rih mi tla chu LALPA nih dâmtî phun tamtak rangah a 

hawng tlâktir mi hâwi hen leh a fachî tuhtu nih thlâi a chîng mi hâwi an si lai. 
Minung silo hen Pathian an ngauhsan lai rawh. 

8Phun lakah a um rih mi tla chu chakeibaknei thing mun ah ei ding a hâwl mi 

hâwi mawh an tlawngnâk ah â sawk mi hâwi asi lai le, a nam na le, a sâm dip 
na le, sanh kho an silo rawh mi hâwi an si lai. 

9Israel tla nih a mêlma tla a neh hen a veih dep na lai rawh. 

10LALPA nih, “Chu tikah chun na rang tla ka lâk lai le, na kari tla khawm ka râwk 

hep awt. 

11Na ram ah khuapi tla ka râwk lai le, a vêngtu tla khawm ka veih phin lai. 

12Dâwithiam na mang na mi tla chu ka veih na lai le, chamchawh thiam tla umlo 

hen kan siah lai rawh. 

13Na milem tla leh na lungphun tla chu ka veih lai le, nangmah tak nih na siam 

mi thil tla chu na sawnh lai lo rawh. 

14Na ram ah mi pathiannu Aserah chu ka thlûk lai le, na khuapi tla chu ka râwk 

lai. 

15Ka thu ngâilotu phun zawzawng tlûnah ka thinthawknâk fâk tak hen phû ka 

lam awt,” a ti. 

Israel Lakah LALPA Thunawk 

Mikah 6 

1Israel tlûnah LALPA thunawk chu ngâi u! LALPA thawk le, na thunawk chu sim 

le, tlâng sâng tla leh tlângtê tla nih na thusim chu ngâi seh. 

2Nannih tlâng sâng tla, nannih zungzâl lungphûm tla, LALPA thunawk ngâi u! 

Israel tla lakah LALPA nih thunawk a nei, Israel tla chu a phiar na awt. 

3LALPA nih, “Ka mi tla, nan sinah zei thil ka ti? Nan rangah thilrit tak na maw 

ka si? Hawng ka sâng u? 

4Aigupta mi chu kan suakpi na le; sal nan tâng mi chu kan suah na rawh; 

Nanmah an ruitu ding hen Mosi, Aron, leh Miriam ka hawng fial na. 

5Ka mi tla, Moab lal Balak nih nan sinah thilti ding a tum mi leh Beor fapa 

Balaam nih a thu a sâng dân tla kha theihkumza u. Akasia thawk hen Gilgal 
leiah kalnâk lampi ah thil a hawng tlung mi tla kha theihkumza u. Nanmah ruang 
an suah na ding hen thil ka ti mi tla kha nan theih ko ruangah hi bang thil tla hi 
theihkumza u,” a ti. 

LALPA Nih Thil A Herh Mi Chu 

6LALPA vân Pathian amah sawnh ding hen ka kal liauah zei ka put lai? A sinah 

duah mi thil ap pêk ding hen chawlâ ṭha chem ma ka put lai? 

7Dawrâ sâng tamtak mawh oliv sariak tiva hâwi hen kanglo mi a sinah put sele 

LALPA â lâwm lai ma? Ka sual mi ruangah ka fa tîr a sinah bâwlnâk ah ka ap 
lai ma? 

8Silo e! LALPA nih a ṭha mi hawng kan simh rawh, kan lakah a duh mi chu hi hi 

asi; diknâk, zângfahnâk dawnglo langhtirnâk leh amah Pathian hen nâutak hen 
a kawmh ding a duh mi chu asi. 

9LALPA ṭih chu fingnâk asi. Khuapi a auh le, “Nannih khuapi ah a pûmtu tla, ka 

thu ngâi u! 

10Misual in tla ah chun diklo tak hen an tawng mi thil-le-rî a um, ka huatkâng tak 

hen tahnâk diklo an mang. 

11Khîngnâk diklo leh tahnâk diklo mangtu zeitin ka ngaihdam kho lai? 

12Nan minei tla nih mipâm tla an mang na le, nan ektê hen mi âwkrâwl ver nan 

si. 

13Churuang chun nan thilsual ti ruangah nanmah siat leh râwknâk tlungtir ding 

hen ka dawmh ko rawh. 

14Nan ei lai le, sikhawmsele khimlo hen nan sung a vâng kumza lai. Thil tla nan 

lâk lai le, sikhawmsele nan zuah kho lai lo, thil zeizawng nanna khiar mi chu 
râltuknâk ah ka veih awt hep. 

15Fâng tla nan tuh lai le, sikhawmsele ât hen nan pumh lai loh. Oliv sariak nan 

sûr lai le, sikhawmsele mang ding hen a um kho dah lai loh. Uain hâng nan 
siam lai le, khawmsele a din chu nan din lai lo. 

16Lal Omri thilsual ti dân leh a fapa lal Ahab thilsual ti dân nan zûl ruangah 

chubang chu a hawng tlung lai. An thilti dân nan châwng vima ruangah siatnâk 
ka hawng tlungtir lai le, mikip nih an zauhnawmh na lai. Munkip mi nih an siar 
na lai lo rawh. 

Mikah 7 

Israel Nunchan Râwknâk 

1Lungdawng a kâi thlo, mi sungvâng nih thing lakah rah a tawng lo mi leh grep 

zûn lakah a rah tawng lo mi hâwi ka si. Grep zawzawng leh theipi thaw 
zawzawng kawih hen an um rawh. 

2Ram lakah mi zumhkâi pakhat khawm an um lo, Pathian lakah khawm zumhkâi 

pakhat khawm an um lo, mikip nih mi thah ding hen dêngkhâwng tik an bawh 
ver. Mikip nih ram sungah mi an thah na. 

3Sual leikângah ti chu an thiam ver, rianṭuan ding leh lâirêl ding hen nawhnâk 

an hauh. Mi kuaih khotu nih a duh thu chu a simh na le, churawhchun a ti dân 
an ruat tawnh. 

4An lakah mi ṭha chem leh zumhkâi chem ti mi khawm belh hâwi hen zeirang 

khawm an tlâk lo. Khuavâng tla mang hen Pathian nih rêp ding hen a simhkan 
mi ni chu a tlung rawh. Tuah chun anna nawk rawh. 

5Na zâwlbâwm khawm zumh lah na le, na hâwi khawm rinhsan lah. Na nupi 

sinah thu na sim mi khawm a thiamthih. 

6Chu tikah chun mi â nih ti mi hâwi hen an pa rangah an ti lai, fanu tla nih an nu 

tla an do lai, nungâk tla nih an ni le an tawhpi lai. Mi a mêlma tla chu amah 
dâwngsungkhur ah mi asi. 

7Sikhawmsele, LALPA lei ka zauh kumza lai le, Pathian ruang hawng ka suahtu 

chu ka rinhsanh. Ka Pathian nih hawng ka ngâi lai. 

LALPA Nih Ruangsuahnâk 
A Tlungtir 

8Kan mêlma tla nih a san umlo hen hawng kan diriamh. Kan tlû le, sikhawmsele 

kan thawk nawlh lai. Tu chun mûi ah kan um le, sikhawmsele LALPA nih chêu 
hawng kan pêk teh lai. 

9LALPA lakah thilsual kan ti, churuang chun a thinthawk kar vial chu kanna 

dawnh rarâm ding asi. Sikhawmsele a dawnghnâk ah chun hawng kan hum lai 
le, kan lakah thil diklo tla dik hen a hawng diktir lai. Chêu lakah hawng kan kalpi 
lai le; ruang hawng kan suah mi muh ding hen kan nung lai. 

10Chu chu kan mêlma tla nih an muh lai le, “LALPA nan Pathian chu zei ah?” ti 

hen hawng kan nihsanhtu tla chu an ningzak lai rawh. Tualmâi ah nêngthû hâwi 
hen lamhbêk hen neh an si mi chu kan muh na lai. 

11Jerusalem mi tla, khuapi kulh dirh nawlh ding mi tik chu a tlung rawh. Chu 

tikah nan ramrî chu kauh asi lai. 

12Nan mi tla chu munkip thawk hen an hawng kîr nawlh lai le, Asiria ram saklei 

thawk hen, Aigupta ram simlei thawk hen Eufretis tiva kiangkam thawk hen tipi 
lât tak tla thawk hen leh lât tak a mi tlâng sâng thawk hen an hawng kîr lai. 

13Sikhawmsele a tlûnah misual um mi tla ruangah tual chu ramkaro hâwi hen a 

hawng um rawh. 

Israel Lakah LALPA Zângfahnâk 

14LALPA, na thîm mi na minung tla lakah vêngtu si rawh. Ramkaro ah a dangtê 

hen um menza na khawmsele an kiangkam ah ram ningno tak a um. A lânah 
an um mi hâwitê hen ram ṭha Basan leh Gilead ram ah kaltir na le, châwm na. 

15LALPA, Aigupta ram ah na kan suakpi liauah thilchê na ti hâwi hen kan rangah 

thilchê hawng kan ti piak. 

16Phun tla nih chu chu an muh hen chak ding ngangâk hen an lawk lam a sawng 

lai. An lung a dawng tuktarâi ah an kâ an chîp lai le, an nâ tla an phih lai. 

17Rûl hâwi hen valeidip ah an lâwn lai, an kulh thawk hen lâu leh thir bû hen an 

hawng suak lai, LALPA kan Pathian an ṭih lai rawh. 

18LALPA, nang hâwi mi pathian dang âukhawm an um lo; a thibang um rih mi 

sualnâk tla na ngaihdam na, nang chu na thin a thawk kumza lo le, sikhawmsele 
chu hâwi ngâk hen na lâwm hen zângfah dawnglo na kan muhtir. 

19Kan tlûnah khua na ruat nawlh nget lai, kan sual tla chu na kê tangah na 

lamhbêk hen tipi tawdeng ah na siah ving lai. 

20A lânah hawng kan thlâktu sinah thu na tiamh mi hâwi hen zumh na kâinâk 

leh na dâwtnâk dawnglo Abraham leh Jakob thlâk na mi tla sinah na langh lai. 

Nahum 

Nahum 1 

1Hi hi Ninevi khua thu ah thuchah Nahum, Elkos ah a um mi nih langhnâk ah a 

muh mi chu asi. 

Ninevi Khua Lakah 
LALPA Thinthawknâk 

2LALPA Pathian nih heltu a sâithiam lo le, Amah dotu tla chu a rêp na, a 

thinthawknâk hen lehrûl a sam na. 

3LALPA chu a thinthawk sawm lo le, sikhawmsele thil a ti kho hen misual chu 

rêp lo hen a siah na lo. LALPA kalnâk ah chun thlipi a râng le, a kê hen valeidip 
chu sûm hâwi hen a zâmtir! 

4Tipi chu thu a pêk le, a kang hep, tiva tla chu a kangtir. Basan ah mi phâisen 

tla chu a uai hep le, Karmel tlâng tla chu a senduk, Lebanon tlâng chawmpâr 
tla khawm a nawh hep. 

5LALPA mâika ah tlâng tla a thir le, Tlângtê tla chu a mâika ah an zawr. LALPA 

a hawng lang liauah tual chu a thir, Laikulh leh a minung tla chu an thir. 

6A thinthawk tikah âu me him kho lai? A thinrunhnâk ṭihnungkâi lakah âu a âwl 

kho lai? A thinthawknâk meialh chu a thlêt le, lungpi tla a mâika ah valeidip hâwi 
hen an nek dip. 

7LALPA chu a ṭha asi, lawksawng liauah a mi tla chu a hum na le, amah lei 

hawng a hawitu tla chu a kilkâwi na. 

8Tîlian rokual tak a luang mi hâwi hen a mêlma tla chu a veih phin na le; amah 

dotu tla chu an thihnâk leiah a kaltir na. 

9LALPA do ding hen zei me thinlung ah ruatnâk na nei? A nan veih salam lai, 

âukhawm nih veikhat nûnlêm an do kho lo. 

10Banhtu ling leh fapawn a châr mi hâwi hen na kâng hep lai! 

11Ninevi, nangmah thawk hen thilsual ti tumtu hen a khat dil mi minung, LALPA 

rangah do tumtu a hawng. 

12Hi hi LALPA nih a mi Israel sinah thu a sim mi chu asi: “Asiria ni tla chu chak 

hen tam menza na khawmsele, vei leh tlâu dep hen an um lai. Ka mi tla nganfâk 
kan pêk na le, sikhawmsele kan pêk na lai lo rawh. 

13Tu lam chun nan tlûnah Siria thuneihnâk chu ka dawnghtir lai rawh le, a nan 

phuarnâk rêngri chu ka sah lai rawh,” a ti. 

14Hi hi LALPA nih Asiria mi tla lakah a thusuah chu asi: “An min thâwn vima 

ding hen thlâk an nei lo rawh, an biakin ah milem an pathian tla ka veih awt. 

Asiria mi tla chu lung ding hen an tlâk lo, an rangah thlân ka timhtuah rawh,” a 
ti. 

15Zauhnik, tlâng tlûnah mifial thâwngthâng ṭha tak sim ding hen a hawng! 

Nehnâk thu sim hen lampi ah a hawng liau asi, Juda mi tla, nan kût ni siam ule, 
Pathian sinah nan thutiam bir tak hen siam u. Misual nih nan ram an rûn lai lo 
rawh, neh an si hep rawh! 

Nahum 2 

Ninevi Khua Râwknâk 

1Ninevi, do hen na um rawh! Nangmah mân ver tirtu thiltikhonâk a hawng tlung 

rawh. Minung hen vêngnâk siam! Lampi tla vêng! Râl tuk ding hen a tîm! 

2(LALPA nih Israel tla chu an mêlma tla nih an rûn lânah mi hâwi hen rokualnâk 

a pêk na awt.) 

3Mêlma kawrsen tla nih phaw sen anna put le, a sen hen anna thuam. Do ding 

hen anna timhtuah! An kari tla chu mei hâwi hen a cherhtun! An rang tla chu an 
per! 

4An kari tla chu khuaruat lo tak hen khualâi ah an ṭawl le, khua sungah a suk a 

let hen an tek. Meifâr hâwi hen an chêu le, mîmthlalek hâwi hen a lek, an thalkah 
chu mîmthlalek hâwi hen a zuang. 

5Hotu tla chu thupêk hen an um le, mâilei an fûk liauah an tlû. Dotu tla chu kulh 

leikâng an nam le, kulh rawh ding hen phênnâk an siam. 

6Tiva kiangah mi kulh kawtkâ tla chu awng hen an râwk; lal in ah chun 

ningṭihnâk hen a khat rawh. 

7Lalnu chu sal ah put hen a um le, a to-aw tla chu lungfâk ruangah vaṭhu hâwi 

hen an râm, an lungfâk tuktarâi ah an ir an bengh. 

8Tidil a chat mi hâwi Ninevi khua thawk hen minung an hawng suak! “A dîn u! 

A dîn u!” ti hen âu hâu a hawng suak le--sikhawmsele pakhat khawm dunglei 
hawitu an um lo. 

9Tangka thlawk u! Ngûn tla thlawk u! Khuapi chu rothil a khat zat! 

10Ninevi chu a vei rawh, a karo hen a um, a lâwng keng rawh! Thinlung chu 

ningṭihnâk hen a khat le, chaknâk a vei le, khûp tla a thir; mêl a dâng rê. 

11Tu chun khuapi chakeibaknei pûk hâwi a um mi, chakeibaknei pûk ah mi, 

chakeibaknei tla nih an ei hen an dinnâk mun, chakeibaknei a mipa leh a nunau 
an va kalnâk mun leh an fa tla an châwmnâk mun chu zeiah a um rawh? 

12Chakeibaknei nih sa a seh le, a fa le a nu rangah a sâm piak na le, a sa a 

sâm mi hen pûk chu a khattir zat. 

13LALPA Zeizawng tikho nih, “Kei chu na mêlma ka si! Na kari tla ka duah hep 

awt, na kawrsen tla chu râltuknâk ah thah hen an um lai le, midang thawk hen 
na lâk mi thil zawzawng ka lâk phin awt. Na thiltikhonâk chu laikulh ah theih asi 
lai lo rawh,” a ti. 

Nahum 3 

1Neihnâk hen khat, rawk hen um ding mi mi thahtu khuapi chu a vânduai rawh! 

2Vuak hâu, kari kê rîl mi hâu, rang tek hâu, kari â nin mi hâu tla ngâi u! 

3Rang tlûn chuan mi tla nih an nâwr, nâmsâu tla tlêukul hen a um, fei tla an 

lekzur! Ruak tla sâng tak hen an pawng, a thi mi rêl châwk lo--minung tla chu 
ruak anna suih le, an tlû! 

4Ninevi, â zuar mi chu rêp asi rawh. Mi muisung thih phah rê hen duhrim kâi, 

anih chu phun tla dâwi hen sal ah siamtu asi. 

5LALPA Zeizawng tikho nih, “Ninevi ka nan rêp awt! Na nipuan lît hen takkaro 

na si mi phun tla kan muhtir lai le, ningzak a kâi zia chu a nan muh lai. 

6Zauhnawmh kâi tak hen kan ti lai le, nâwmtâm ka nan buaih awt, mi nih thlingzâ 

tak hen an zauh lai. 

7An muhtu zawzawng an thinlung a kah zar lai! ‘Ninevi chu râwk dep hen a um 

ko rawh a! Amah rangah lungkhamtu âu um? Âu nih thla va ngamh ding a duh? 
an ti lai,” a ti. 

8Ninevi, Aigupta ram a mi Thebes khuapi ngâk hen zei me na ṭhat dauhnâk a 

um? Anih khawm nih amah vêngtu chu Nile tiva vâm hâwi a nei bâk. 

9Sudan leh Aigupta tlûnah lâi a rêl le, a thiltikhonâk nih dawngh a nei lo; Libia 

chu amah bawptu asi. 

10Sikhawmsele Thebes mi tla chu sal ah put hen an um, khua lâi ah a ker kipah 

an fa tla chu thah hen an um, anmah ruitu chu rêngkhimh bû hen an kalpi na 
le, tleihtu murui sinah an ṭhenh zâr na. 

11Ninevi, zurî lungfîmlo hâwi hen na tlû lai! Nang khawm nih na mêlma lakah mi 

suak ding na tum lai. 

12Na kulh tla chu theipi a kûng tlûnah a rah a min le, a kûng an ninh le, a rah 

min chu na kâ lakah a hawng tlâ mi hâwi asi lai. 

13Na kawrsen tla chu nunau hâwi hen an um lai le, na ram tla chu na mêlma 

lakah vêngtu lo hen an um lai, mei nih na kulh kawtkâ renh tla a khangh hep lai. 

14Kulh hualnâk timhtuahnâk dingah tî than le, na in kulh tla birhtir! Tual rawh 

siam ding hen nêng chîl, tual rawh chu a siamnâk ah timhtuah! 

15Zeitin tal ti khawm le, thi thlo hen kâng hen râltuknâk ah na thi ding nget. 

Khâubawk nih thil chîng mi a veih dep mi hâwi hen veih dep hen na um lai. 
Khâubawk hâwi hen nan pung. 

16Vân ah ârfi ngâk a tam hen na sawlehtu tla na pungtir, sikhawmsele tu chun 

khâubawk an thlâ an pharh le, an zuang hep mi hâwi hen an kal hep rawh. 

17Na rianṭuantu tla chu khâubawk rual vâm lakah a dâi liauah an um mi hâwi an 

si. Sikhawmsele nî a hawng suak rawh chun an zuang hep le, zeiah an kal rawh 
ti âukhawm nih an theih lo. 

18Asiria lal, na lâirêltu tla chu an thi le, na milian tla chu an it pawt rawh! Na mi 

tla chu tlâng ah anna rek le, in leiah hawng tlungpi natu ding âukhawm an um 
lo. 

19Na nganfâk ṭhatnâk ding zeikhawm a um lo, nâ liam mi khawm damh kho asi 

lai lo. Na siat leh râwknâk thu theihtu zawng chu anna lâwm tukah zâ an bengh 
rê lai. Dawng ti umlo hen ṭhatlo na rawt mi thu ah suahtu an um ma? 

Habakuk 

Habakuk 1 

1Hi hi LALPA nih khuavâng Habakuk sinah a thuchah chu asi: 

Thil Diklo Thu Ah 
Habakuk Vûirâmnâk 

2LALPA, siatnâk lakah ruang hawng kan suah ding leh kan thu hawng kan ngâi 

piak ding hen zei tiang riamruam me ṭangpi kan deih awt? 

3Hi hâwi lawksawngnâk muh ding hen zeirangah na hawng ka siam, hi bang 

hâwi thil diklo ti hi zeitin na zauh kho zia? Siatnâk leh râwknâk nih hawng ka 
kulh dak le, mun kipah a sualnâk leh donâk a um. 

4Dân tla chu a chak lo hen mang tlâk lo hen a um le, diknâk khawm mang asi 

lo. Misual nih mirep ngâk hen ṭhat dauhnâk a lawh le, diknâk chu diklo hen a 
kal rawh. 

LALPA Sângnâk 

5LALPA nih a mi tla sinah, “Nan kiangkam ah phun tla chu zauh thlingthlâk na. 

Na thilmuh lakah chê na ti lai. A thu na theih tikah na lunglo thlo ding mi thil 
zeimawh ka ti awt. 

6Mirât leh um ziar kholo mi thiltikho tak tla Babulon sinah ka put awt. Ramdang 

tla lâk ding hen laikulh pumpi an ṭawl. 

7Ningṭihnâk leh lâunâk an khattir le, anna zûmnâk ruangah dân chu anmah an 

si chawlh. 

8“An rang tla chu keitê ngâk hen an chak dauh le, chingngia sungvâng ngâk 

hen an rât dauh. Rang tlûnah anna chuan mi tla chu ram lât tak a thawk hen an 
hawng le, an rang tla nih tual ah an kê an thlik. Mû nih sa a châwi ding mi a 
thlûr mi hâwi hen an hawng kal. 

9“An kawrsen tla chu an kalnâk kipah an neh hen an veih vima na le, an va 

kalnâk kipah mi minung tla nih an ṭih na. An tleih mi tla chu risep hâwi hen an 
tam. 

10Lal tla chu an zauhnawmh le, milian tla chu an nihsanh na. Zei kulh khawm 

nih a do na lo. Tual an pawng le, an lâk vima. 

11Thli râng hâwi hen an phiat le, an kal ving, chubang minung tla chu an 

thiltikhonâk chu an pathian asi,” a ti. 

Habakuk Nih LALPA 
A Ngiar Nawlh 

12LALPA, nang chu a tîr thawk hen Pathian na si. Nang chu zungzâl ka Pathian 

thenhlimh na si. LALPA, ka Pathian leh hawng ka humtu, Babulon mi tla chu 
hawng kan rêp ding hen na thîm le, chak tak hen na siam. 

13Sikhawmsele hi bang hâwi misual leh nehsawhtu tla hi zeitin na zuah kho na 

zia? Misual tla zauh ding hen chun na mit a thenhlimh tuk, mi nih thil diklo an ti 
mi khawm na zauh ziar kho lo. Churuang chun mi diklo nih mi dik rangah an 
veih liauah zeitin na dâisip zia? 

14Nga tla mawh tholung bû tla anmah ho na ding hen lâirêltu neilo mi hâwi hen 

mi tla zeitin na tikho na zia? 

15Babulon mi tla nih mi tla siau hen nga an siau mi hâwi hen mi tla an siau na. 

Lên hen an nûk na le, an tleih na mi ruangah lâwm hen an âu! 

16An lên tla chu an sawnh le, bâwlnâk an ap. An lên tla nih thil ṭha chem a pêk 

na ruangah. 

17An nâmsâu tla an mang kumza hen, phun tla chu khuaruatnâk neilo hen an 

veih kumza na lai ma? 

Habakuk 2 

LALPA Nih Habakuk A Sângnâk 

1In sâng râl chuanhnâk ah ka kâi lai le, LALPA nih a sinah thu ka tlunh mi 

ruangah zei hâwi hen hawng ka sâng awt ka va ngâichâng nik lai. 

2LALPA nih hi hâwi hen hawng ka sâng: “Sunhtlung valei tlêp lakah fiang tak 

thu ka nan simh mi rîn le, zauh vuak khawmah rêl kho ding hen. 

3Chu rîn mi chu a hun tak a tlung lo rih ruangah siah ziar. Sikhawmsele a tik 

chu khulrang hen a hawng tlung lai. Tlâi dauh khawm asi kho, ngâk ko rih le; a 
hawng um ngelchel lai, a tlâi tuk lai lo. 

4Thuchah lam chu hi hi asi: ‘Misual rerêng chu zuah an si lai lo, sikhawmsele 

mirep lam chu Pathian lakah zumh an kâi ruangah an nung lai, ti hi,” a ti. 

Mi Replo Tlûnah Vânduainâk 

5Neihnâk hi bumtu asi. Mi hamkah tla anna zûm le, an um ziar kho lo. Thihnâk 

nih tâwk ti a nei lo mi hâwi asi. Churuangah asi, a phun phun hen mah rangah 
an neh mi chu. 

6Neh hen an um mi tla nih anmah nehtu tla chu an zauhnawmh na lai le, an siar 

na lonâk an langh lai, “Na tâ silo mi chu na lâk le, sikhawmsele na vânduai 
rawh! Na sinah leibattu tla zângran ko a sam tir hen zei chan me neih leh siah 
hen na um awt?” an ti na lai. 

7Sikhawmsele, na theihmanh lânah nang, midang tla nehtu, nangmah ngelchel 

leibat hen na um lai le, a fa zângran ko a pêktir hen na um lai. Na mêlma tla an 
hawng lai le, an lamhbêk lai! An rawk lai! 

8Phun tam tak na rawk na le, sikhawmsele tu lam chun mi tla na thah na 

ruangah leh laikulh minung tla leh an khuapi tla na veih na ruangah a dam rih 
mi tla nih an rawk bâk lai. 

9Zângran ko hen mi thil lâk piak hen na dâwngsungkhur neihnâk na siam le, 

tuarnâk leh ṭihnungkâi lakah na in sungkhur chu hum ding na tum ruangah na 
vânduai rawh! 

10Sikhawmsele na thiltum nih na dâwngsungkhur lakah mualphonâk a tlungtir. 

Phun tla tamtak na veih na mi chu nangmah tlûnah siatnâk na tlungtir mi cho 
asi. 

11Lungvâm tla khawm nih an auh lai le, kuaiber tla lakah a hâu a thangkhâwk 

lai. 

12Dân buar hen khuapi tla na dirh le, mi thah hen in tla na sak ruangah na 

vânduai rawh. 

13Na neh na mi phun tla rianṭuan chu zeikhawm asi lo le, an in sak mi tla chu 

mei nih a khangh hep rawh. Chu chu LALPA Zeizawng tikho nih a ti mi asi. 

14Sikhawmsele tipi chu ti hen a khat hâwi hen, tual chu LALPA rokualnâk hen 

a khat lai. 

15Na thinrunnâk hen na zâwlbâwm tla chu na nâutir na le, ningzak na saih na. 

Zurî hâwi hen na hâwrtir na. 

16Chu ruangrûl ah nang khawm mi nih an zah ding ngâk hen mualphoh hen na 

um lai. Nang ngelchel khawm na din hen na hâwr lai. LALPA nih an rêpnâk hâi 
na din lai. Zah hen na umnâk chu ningzak hen a um lai. 

17Lebanon tlâng ah mi thing mun chu na hâu le; nang khawm hâu hen na um 

lai. Chunah ramsa tla na thah le, tu chun ramsa tla nih an lâutir lai rawh. Mi tla 
na thah na ruangah leh laikulh minung tla leh an khuapi na râwk na ruangah 
chubang tla na tlûnah a hawng tlung lai. 

18Milem hi zeirangah mang asi? Minung nih thil zeimawh an siam mi cho asi le, 

âwkrâwl cho lo chu zeikhawm an simh loh. Hawlh kholo mi pathian nih a siamtu 
rangah zei thil ṭha me zumhkâi ding hen a ti piak? 

19Thing pheltê sinah, “Meng” mawh, thing tan sinah, “Thawk!” na ti mi ruangah 

na vânduai rawh! Milem nih zei thil me a langh? Tangkasa leh ngûn hen luanh 
mi sikhawmsele, amah lakah nungnâk a um lêm lo. 

20LALPA chu a Biakin thenhlimh ah um hen tual tlûnah mikip chu a mâika ah 

dâisip hen um na seh. 

Habakuk 3 

Habakuk Thlachamnâk 

1Hi hi khuavâng Habakuk thlachamnâk chu asi: 

2LALPA, thil na ti mi ka theih le, lâunâk hen ka khat. Tuah kanmah san ah ti 

ding na tum mi thil rokual tak chu ti rawh. Thinrun khawm le, khuaruat. 

3Pathian chu Edom ram thawk hen a hawng nawlh le; Pathian thenhlimh chu 

Paran tlâng thawk hen a hawng. A rokualnâk nih vân a khuh le, tual chu amah 
sawrnâk hen a khat. 

4Mîmthlalek chêunâk hen a hawng le, a thiltikhonâk a kut ah thuh mi thawk hen 

chêunâk a hawng suak. 

5A mâilei ah râi a fial le, thihnâk nih amah zûl ding thu a pêk. 

6Â dîn chun tual â nîn, a zauh na nâk ko ah phun tla an thir. Zungzâl tlâng tla 

chu a kuai le; zungzâl tlângtê tla chu a pil ving a lânah a kalnâk tlâng tla khawm. 

7Kusan mi tla an lâu mi leh Midian mi tla an thir mi chu ka muh na. 

8LALPA, chu tiva tla nih ma na thin an thawktir? Na thin runtirtu chu tipi ma asi? 

Na mi le tla rangah nehnâk na pêk liauah, thlipi vândâwm tla chu na kari asi. 

9Mang sek ding hen na chanhtiang leh thalzum tla chu na timhtuah zet. Na ṭek 

tlâknâk nih tual a phel. 

10Tlâng tla nih an muh chun an thir; Vân lei thawk hen tî a hawng tlê. Tual 

tangah mi tî tla chu an rûm le, tî tlingtlawk tla chu an hawng lian le, an sâng. 

11Na thalzum lek zar hen a hawng suak le, na fei chêu a hawng lek. Nî leh thlâ 

khawm an um kumza. 

12Na thinrun bû hen tual chu na kanh le, na thinthawknâk hen phun tla na chîltir 

na. 

13Na mi le tla ruangsuah na ding leh na lal thîm ruangsuah ding hen na suak 

rawh. Misual tla ruitu chu na thlûk le, a hâwi zûltu tla khawm na veih hep na. 

14Ngâkṭah tla a thuptê hen nehsawh leh zauhnawmh hen rek phin ding hen thlipi 

hâwi hen a hawng liauah a kawrsen hotu chu na thalzum nih a sunh. 

15Na rang tla hen tipi chu na lamh le, tiphul a hawng suah. 

16Hi bang zawzawng ka theih le, ka thir, ka mûr tla lâu hen a thir. ka tak a zengzê 

ver, tanglei ah ka kê khawn a pelh. Hawng ka dotu tla Pathian nih a rêp na tik 
ding chu dâisiptê hen ka ngâk ziar awt. 

17LALPA Pathian chu ka ruangsuahtu Pathian asi ruangah theipi tla rahlo hen, 

grep zûn tla chawrh lo hen, oliv rah tlawng hen, Phâisen ah fâng suak lo 
khawmsele, 

18dawrâ rual tla thi hep hen, ran siahnâk lâwng tleng khawmsele, ka lâwm hen 

lâwptlo tak hen ka um kumza lai. 

19LALPA nih chaknâk hawng ka pêk le, sazuk tla hâwi hen kê nei hen hawng 

ka siam le, tlâng tlûnah him tak hen hawng ka zauhkhenh. 

Zephaniah 

Zephaniah 1 

1Amon fapa Josiah Juda lal asi liauah Zephaniah sinah LALPA nih thuchah a 

pêk mi chu hi hi asi: (Zephaniah thlâktu tla chu lalchem Hezekiah, Amariah, 
Gedaliah leh Kusi tla an si.) 

LALPA Lâirêlnâk Ni 

2LALPA nih, “Tual tlûnah thil zawzawng, 

3minung leh ramsa zawzawng, va leh nga tla ka veih hep awt, misual tla 

niamnâk ka tlungtir awt. Minung zawzawng pakhat khawm âk lo hen ka veih 
hep awt. Kei, LALPA nih ka sim mi asi. 

4“Jerusalem mi leh Juda mi zawzawng ka rêp na awt. Chunah Baal sawnhtu tla 

thu chu ka veih lai le, lunglotu tla sawnhnâk ah bâwlpu mang mi tla chu 
âukhawm nih an theih lai lo rawh. 

5Nî, thlâ leh ârfi tla sawnh ding hen in tlûnah kâitu vial chu ka veih hep na awt. 

Keimah hawng ka sawnhtu leh zumhkâi tak hen thutiamtu khawm ka veih na lai 
le, sikhawmsele chu nûnah Milkom pathian an ti mi min hen thutiamtu tla ka 
veih na lai. 

6Hawng ka kîrtâk hen hawng ka zûl lo rawhtu tla, ka sinah hawng lotu mawh 

anmah rui ding hen hawng ka ngiar lotu tla chu ka veih na lai,” a ti. 

7LALPA ni, Pathian nih thil a ti ding mi ni chu a nâi rawh; churuangah a mâika 

ah dâisip hen um u. Bâwlpu ah mang mi hâwi hen a mi tla chu LALPA nih thah 
ding hen a timhtuah. 

8LALPA nih, “Thahnâk ni ah chun, rianṭuantu tla leh lal fapa tla, ramdang umdân 

châwngtu tla chu ka rêp na awt. 

9Lunglotu pathian sawnhtu tla hawi hen mi thil fîr leh mi thah hen thil-le-rî lâk mi 

hen an hotu in khattir tumtu tla chu ka rêp na awt,” a ti. 

10LALPA nih, “Chu ni chun Jerusalem ah Nga Kawtkâ thawk hen ṭap hâu nan 

theih lai, khuapi tharh mi leikângah lungfâk hâu nan theih lai, tlâng tlûnah thil 
râwk fâk tak hâu nan theih lai. 

11Nannih khuapi tanglei dauh a umtu tla, chu chu nan theih rawh chun, sawlehtu 

tla an thi awt ruangah lungfâk tak hen ṭap u! 

12“Chu tikah chun khâwnvâr ka lâk lai le, Jerusalem ka hâwl awt. Mah khim 

lâwng dawn hen a zûm mi tla, an thinlung hen ‘Zei tin kâng hen khawm LALPA 
nih thil a ti lai lo, ti tu tla chu ka rêp na awt. 

13An neih tla chu lâk piak hen a um lai le, an in tla veih piak hen a um lai. An 

sak mi in lak khawm, an um lai lo, grep an phun mi uain khawm an din lai loh,” 
a ti. 

14LALPA ni rokual chu a nâi thlo rawh, a tlung tuan lai! Chu ni chu ni hamhkâi 

tak asi lai le, kawrsen râlṭha chem tla men lungdawng tuk ruangah an ṭap lai! 

15Chu ni chu thinthawknâk ni, lawksawngnâk leh hamhnâk, siatnâk leh râwknâk 

ni, mûinâk leh thimnâk ni, vândâwm thim pang ni, 

16râltuknâk tâwtawrâwt tum hâu hen khat mi leh kawrsen tla nih khua kulh leh 

in sâng tla an do liau a mi âu hâu tla a um lai. 

17LALPA nih, “Minung tlûnah chubang hâwi siatnâk ka tlungtir lai le, mi 

zawzawng mitchâw hâwi hen anna dap sup lai. Ka lakah an sual ruangah, tu 
chun an thî chu tî hâwi hen a tlê lai le, an ruak chu tual ah thû nuai hen a um 
lai,” a ti. 

18LALPA nih a thinthawknâk a hawng langhtir ni ah chun, an tangka leh ngûn 

tla nih a hum kho na ding asi lo. Tual pumpi chu a thinthawknâk mei nih a râwk 
lai. Tual tlûnah um mi zawzawng lakah dawngh sawmnâk a hawng tlungtir lai. 

Zephaniah 2 

Rim Ding Hen Ngiarnâk: 

1Zak theihlo phun, 

2chawmpâr hâwi hen na uai hen na thih lânah, LALPA thinthawknâk khanghtu 

mei nih a nan khangh lânah, a thinrunnâk a langhtirnâk ni a tlung lânah 
theihthiamnâk nei rawh. 

3Nannih LALPA thupêk ngâi hen nâu tak hen ram lakah um mi zawzawng tla, 

LALPA leiah a hawi u. LALPA lakah nâu tak hen um ule, thil dik ti u. LALPA nih 
a thinrunhnâk a hawng langh ni ah rêp nan âwl kekkawk lai mawh. 

Israel Kiangkam Mi Phun 
TlaVânduainâk 

4Gaza khuapi mi tla pakhat khawm an him lai lo. Askelon chu a karo hen a um 

lai. Asdod mi tla chu sûnlân karah nar phin an si lai le, Ekron mi tla chu an 
khuapi lakah mi nar an si lai. 

5Nannih Philistia mi tla, nan vânduai rawh. LALPA nih rêpnâk a hawng tlungtir, 

pakhat khawm âklo hen nan vei dep lai. 

6Tipi kapah na ram chu phâisen asi lai le, chunah chun dawrâpu basâ leh dawrâ 

in tla a um lai. 

7Juda thibang um tla nih, na ram chu an luah lai. Chunah an dawrâ tla an 

tlawngtir lai le, Askelon khua mi in ah an riak lai. LALPA an Pathian chu an 
sinah a um lai le, sul-le-lam tluang hen a siam nawlh na lai. 

8LALPA Zeizawng tikho nih, “Amon leh Moab mi tla nih ka mi tla an ram lâk piak 

na ding hen an zauhnawmh hen an siar na lo ti ka theih. 

9Kei, Israel Pathian nung tak ka si ruangah Moab leh Amon chu Sodom leh 

Gomorah hâwi hen ka veih na awt ti ka tiam asi. Chitê khur ah â chang lai le, 
belh nih khuh dep hen a râwk kumza lai rawh. Ka mi a thibang tla nih an ram 
chu rûn hen an lâk piak na lai. 

10Hi hâwi hen Moab leh Amon tla, LALPA Zeizawng tikho minung tla 

zauhnawmh hen siarlotu tla chu rêp hen an um lai. 

11LALPA nih annih tla chu a lauh na lai, tual a mi pathian tla chu zeikhawm lo 

ah a siam lai le, amah Pathian tak chu phun kip nih mah ram chiauah an sawnh 
lai. 

12LALPA nih Sudan mi tla khawm chu a thah bâk na lai. 

13Asiria tla veih na ding hen LALPA nih a thiltikhonâk a mang lai. Ninevi khua 

chu ramkaro râwk rawh mi tî umlonâk mun khuapi ah a siam lai. 

14Ranrual tla, ran tla, ramsa chi kip an bawk lai. Chu râwknâk mun ah chun 

sûmbuh tla an um lai le, langawtkawt lakah an âwn lai. Kawtkâ kâinâk bak ah 
langâk tla an âwn lai. Sidar thing hen sak mi in tla chu râwk dep hen a um lai. 

15Chu hâwi hen khuapi mah thiltikhonâk hen zûm mi leh him ziar ding hen â 

ruat mi tlûnah thil a hawng tlung lai. A sungah minung tla nih an khuapi chu 
laikulh ah rokual chem hen an ruat. A karo hen um ding mi mun ramsa tla umnâk 
mun a hawng si lai le; a paltu tla zawng chu an thlingza rê lai. 

Zephaniah 3 

Jerusalem Sualnâk Leh Tlanhnâk 

1Jerusalem râwk hen um mi, mah minung tla nehsawhtu khuapi chu a vânduai 

rawh. 

2LALPA thu a ngâi duh lo le, a nunsimhnâk khawm a pawm lo. LALPA sinah a 

ngauh hen ṭangpinâk khawm a deih lo. 

3A rianṭuantu tla chu chakeibaknei hûk mi hâwi an si, a lâirêltu tla chu chingngia 

râwlṭâm tla nih zînglei rang khawmah an hamkah ruangah ruh an zuah kho lo 
mi hâwi an si. 

4Khuavâng tla nih zeikhawm pawisak an nei lo hen zumhkâi lo hen an um le, 

bâwlpu tla nih thil thenhlimh an nawmh. Pathian dân chu anmah lâwknâk ah an 
mang. 

5Sikhawmsele LALPA chu khuapi sungah a um ko le, thildik a ti le, thil diklo chu 

a ti dah lo. Zîng siar hen a mi le tla sinah thildik a ti, sikhawmsele chunah mireplo 
tla nih thil diklo an ti kumza. 

6LALPA nih, “Phun zawzawng ka veih na rawh, an khuapi tla ka veih le, an khua 

kulh leh an in sâng tla khawm ka râwk rawh. Khuapi tla khawm a karo hen a 
um le, khua lâi tla khawm a king le, lâwng keng hen âukhawm an um lo. 

7Churawhchun ka mi tla nih an hawng ka zah lai rawh le, ka nunsimhnâk khawm 

an pawm hen ka sîntir na mi khawm an philh lai lo ti ka ruat. Sikhawmsele a lân 
a mi hâwitê hen ṭhalo tak hen an um nawlh sawm fâwn. 

8LALPA nih, “Ngâk râm rih le, phun tla ka phiar na ding ni chu ngâk ko rih. Ka 

thinthawknâk theihtir na ding hen phun tla leh lalram tla pumh na ding ka tum. 
Ka thinrunhnâk mei hen tual pumpi ka veih awt. 

9“Churawhchun phun tla lakah minung tla chu an umdân ka dangtir lai le, 

pathian dang sawnhlo hen keimah cho an hawng ka sawnh lai rawh. An ektê 
hen an hawng ka lung hep lai rawh. 

10Ram lât takah Sudan ah ka mi rekrâwi hen um mi tla khawm nih ka sinah thil 

ap ding an hawng put lai. 

11Chu tik chun, ka mi tla, ka lakah nan hel mi kha ningzakkâi tak hen nan um 

lai lo rawh. Mi â zûm mi leh â khâwng mi tla chu ka veih ver na lai le, ka tlâng 
thenhlimh ah âukhawm ka lakah nan hel lai lo rawh. 

12Mi thinlung nâu leh niam tak, ka sinah ṭangpi duh hen hawngtu cho chunah 

ka siah na awt. 

13Israel a thibang tla nih chun âu sin khawmah thil diklo ti hen âwkrâwl thu an 

sim lai lo le, perpet ding an tum lai lo. Sul-le-lam tluang leh him tak hen an um 
lai le, âukhawm ṭih an nei lai lo,” a ti. 

Lâwmnâk La 

14Israel mi tla, lâwm hen la sak hen âu u! Jerusalem, na thinlung zawzawng hen 

a lâwm rawh! 

15LALPA nih an rêp na mi a dawngtir rawh, nan mêlma tla khawm a kiangtir ver 

rawh. LALPA, Israel Pathian chu nan sinah a um le, tu chun zeikhawm ṭih ding 
a um lo rawh. 

16Jerusalem sinah, “Zion khuapi, ṭih lah! Na kut kha thlâi thlo lah! Nan ti ding mi 

tik chu a tlung rawh. 

17LALPA, nan Pathian chu nan sinah a um le; a thiltikhonâk nih nehnâk an pêk 

na. LALPA chu nan lakah â lâwm lai le, amah dâwtnâk ah nunchan thar a nan 
pêk na lai. Nan tlûnah la sak hen â lâwm lai. 

18Kût ni khua ah mi tla anna lâwm mi hâwi hen,” a ti. LALPA nih, “Vânduainâk 

ah nehsawh hen nan um mi leh mualpho hen nan um mi chu ka dawnghtir hen 
ka lâk ving rawh. 

19Nanmah nehsawhtu tla ka rêp na ding mi, mikhêng tla ruang ka suah na ding 

mi leh sal tâng tla in leiah ka tlungtir ding mi tik chu a tlung rawh. An mualphonâk 
chu zahkâinâk ah ka changtir lai le, laikulh mi zawzawng nih an sawr na lai. 

20Rekrâwi hen um mi tla in leiah ka tlungpi na ding mi leh laikulh pumpi ah min 

thang tak hen ka nan siam na ding mi leh sul-le-lam tluang tak hen kan umtir 
ding mi ni chu a tlung rawh!” a ti. LALPA nih a sim mi asi. 

Hagai Lasuibu 

Hagai Lasuibu 1 

Biakin Sak Nawlh Ding 
Hen LALPA Thupêk 

1Persia lal Darias a lalnâk thawk hen a kum nihnâk a thla ruknâk a ni khat ni ah 

LALPA nih khuavâng Hagai mang hen thu a sim. Chu thuchah chu Juda lâirêltu, 
Sieltiel fapa Zerubabel leh Jehozadak fapa Bâwlpu Lian Josua rang ding mi asi. 

2LALPA Zeizawng tikho nih Hagai sinah, “Mi tla nih Biakin sak ding a tik tak asi 

lo rih,” an ti. 

3Churawhchun LALPA nih Hagai mang hen zapi minung tla a simh na: 

4“Ka mi tla, ka Biakin râwk thê hen a um liauah nannih zeitin in ṭha ah nan um 

zia? 

5Nan sinah thil a hawng tlung mi hi nan muh lo ma? 

6Tamtak nan tuh le, a ât tikah tâwmtê cho nan tawng, buh ei ding chu nan nei, 

sikhawmsele nan khawp tâwk lo. Uain din ding nan nei le, sikhawmsele rî rê 
ding nan tawng lo! Nipuan chu nan nei, sikhawmsele lum khawp rang ding nan 
nei lo. Rianṭuantu tla khawm nih nung khawp ding hen an lawh kho lo. 

7Hi hi zeirangah asi ti nan theih lo ma? 

8Tuah tlâng ah va kal ule, thing tla lâk ule, Biakin sak nawlh u; churawhchun 

sawnh ding mi ka si hâwi hen sawnh hen ka um lai le, ka lâwm lai rawh. 

9“Tamtak zûn ding nan lungum le, sikhawmsele tâwmtê cho nan tawng. Nan ât 

mi chu in ah nan tlunh rawh chun keimah nih ka sêm ving. Chu chu zeirangah 
ka ti? Ka Biakin râwk dep hen a um liauah mikip mah in leiah an rianṭuan ah 
anna nawk ver ruangah asi. 

10Churuangah asi ruah khawm a um lo le, zeikhawm a kho lonâk san chu. 

11Keimah nih ram lakah mi tlâng tla ah, fâng phâisen tla ah, grep dûm tla ah, 

oliv mun tla ah, thlâi tual ah suahnâk mun kipah minung leh ramsa tlûnah, thil 
chîng ding nan tum mi tlûnah ni khua khêunâk ka tlungtir mi asi,” a ti. 

Mi Tla Nih LALPA 
Thupêk Chu An Zûl 

12Churawhchun Zerubabel leh Josua, Babulon thawk hen sal tâng hawng kîr mi 

zawzawng nih LALPA an Pathian nih ti ding hen a sim mi chu an ti rawh. LALPA 
mifial khuavâng Hagai chu ṭih hen a thu an ngâi rawh. 

13Churawhchun Hagai nih LALPA thuchah chu mi zapi tla a simh na, “Nan sinah 

ka um lai ti hi ka thutiam asi,” a ti. 

14LALPA nih Biakin sak ding hen mikip thinlung ah thinlung thawknâk a pêk: 

Zerubabel, Juda lâirêltu, Josua, Bâwlpu Lian leh sal tângnâk thawk hen hawng 
kîr mi zawzawng chu an si. Lal Darias a lalnâk thawk hen a kum nihnâk, a thla 
ruknâk ni kul leh ni li ah 

15LALPA an Pathian Zeizawng tikho Biakin chu sak anna dawmh rawh. 

Hagai Lasuibu 2 

Biakin Thar Rokual Zia 

1Chu kum ber a thla sarihnâk ni kul leh ni khat ni ah, LALPA nih khuavâng Hagai 

mang hen thu a sim nawlh fâwn. 

2Hagai rangah Juda lâirêltu Zerubabel leh Bâwlpu Lian Josua chu zapi tla thu 

va simh na ding hen simh na ti hen a simh. 

3“Nan lakah a lânah Biakin ṭha tak umdân theihkumzatu nan um rih ma? Tuah 

nan rangah zei hâwi hen asi ne? Zeikhawm silo hen dahmawh asi ah. 

4Sikhawmsele tuah âukhawm lungdawng lah u, nan sinah ka um asi, rianṭuan 

ko u. 

5Aigupta ram thawk hen nan hawng suak liau khawmah nan sinah um ding hen 

thu ka tiam asi. Nan sinah ka um kumza nget rih, ningṭih lah u. 

6“Sâwtlotê ah tual leh vân, ram leh tipi ka ninh lai. 

7Phun tla chu ka lawnh phin na lai le, an neih tla chu hinah hawng put hen a um 

lai le, Biakin chu thil-le-rî hen a khat lai. 

8Laikulh a mi ngûn leh tangka zawzawng ka tâ asi. 

9Biakin thar chu a li mi ngâk hen a rokual dauh lai le, chunah chun ka mi tla 

rangah sul-le-lam tluangnâk leh lungngamnâk ka pêk na lai,” LALPA Zeizawng 
tikhotu nih a ti. 

Khuavâng Nih Bâwlpu Tla 
Thu A Deih Na 

10Lal Darias a lal mi kum nihnâk thla kuanâk ni kul leh ni li ni ah LALPA 

Zeizawng tikho nih khuavâng Hagai sinah thu a sim nawlh, 

11“Bâwlpu tla rangah lâirêl ding hen hi deihnâk hi deih na: 

12Âu nih mawh sa thenhlimh a kawrdawh fual hen fûn hen a put tâ sele, a 

kawrdawh nih sang suang mi buh, uain, oliv sariak zei eiphung tal tawngh sele 
thenhlimh asi kho lai ma?” a ti. Chu deihnâk chu deih an si le, bâwlpu tla nih, 
“A thenhlimh lai loh,” ti hen an sâng. 

13Churawhchun Hagai nih, “Mi nih ruak a tawngh ruangah nâwm hen um sele, 

chu minung nih ei ding mi zeital tawngh sele a nâwm ber lai ma?” a ti. Bâwlpu 
tla nih an sâng le, “A nâwm lai,” an ti. 

14Churawhchun Hagai nih, “LALPA nih chu hâwitê hen hi phun tla sinah leh an 

thilneih zawzawng lakah mang ule; churawhchun thil zeizawng mâichâm ah an 
ap mi chu nawmh hen a um lai,” a ti. 

LALPA Nih Malsâwmnâk A Tiamh 

15LALPA nih, “Nan lakah thil a hawng tlung mi hi nan muh kho lo ma? Biakin 

nan sak nawlh lân chun, 

16fâng pawng kilogramme zanih tawng ding lungum hen nan kal le, 

sikhawmsele zâ cho a um; uain siahnâk mun a mi litre zâ va than ding hen nan 
va kal le, sikhawmsele sâwmli cho nan tawng. 

17Rotirtu thli leh nan chîng mi zawzawng veihtu ding rial ka hawng fial le, 

sikhawmsele nan rim lo nget rih. 

18Tusûn a thla kuanâk ni kul leh ni lî ni chu Biakin lungphûm phûm lîm ni asi. 

Tusûn thawk hen zei thil a hawng um awt vima zauhnik u. 

19Fâng tla, grep zûn tla, theipi kung tla, pomegranate tla leh oliv thing tla umlo 

rawh khawmsele, tu thawk hen mal kan sâwm na lai rawh,” a ti. 

Zerubabel Sinah LALPA Thutiam 

20Chu thla ni kul leh ni li ni takah LALPA nih Hagai sinah, 

21“Juda lâirêltu Zerubabel sinah sim ding mi thuchah veinihnâk a pêk: “Tual leh 

vân tla ninh hen, 

22lalram tla leh an thiltikhonâk ka dawngtir awt, an kari leh a khalhtu tla chu ka 

thal tlak lai le, rang tla an thi lai le, a tlûnah totu tla chu anmah leh anmah anna 
thah lai. 

23Chu ni chun nang ka to-aw Zerubabel chu ka nan lâk lai le, ka min hen lâirêltu 

ah ka nan ruat lai. Nang chu ka mi thîm pakhat na si lai rawh,” a ti. LALPA, 
Zeizawng tikho nih a sim mi asi. 

Zekaria 

Zekaria 1 

Amah Sinah Kîr Nawlh Ding Hen 
LALPA Nih A Mi Tla A Kawhnâk 

1Persia lal Darias a lalnâk thawk hen a kum nihnâk thla riatnâk ah, LALPA nih 

khuavâng Zekaria Berekiah fapa Iddo tupa sinah LALPA nih hi thuchah hi a 
simh. 

2LALPA nih Zekaria chu zapi sinah thu sim ding hen a simh le, “Kei, LALPA hi 

nan thlâktu tlûnah thungâi ka thin a run. 

3Sikhawmsele tuah ka nan ti na, Ka sinah hawng kîr ule, kei khawm nan sinah 

ka hawng kîr lai. 

4An thlâk natu hâwi hen um lah u, a lânah khuavâng tla nih ṭhalo tak leh sual 

tak hen umlo rawh ding hen ka thuchah an simh na, sikhawmsele ka thu an 
ngâi hen an zûl lo. 

5Chu nan thlâktu leh khuavâng tla chu an thi rawh. 

6Ka to-aw khuavâng tla mang hen an thlâk natu tla chu thu ka pêk hen ka 

simhkan na le, sikhawmsele zeikhawm an rêl lo le, chu lak chun an tuar phah. 
Ti ding ka duh mi hâwi hen kei, LALPA nih an sual mi ruangah ka rêp na,” a ti. 

Khuavâng Nih Langhnâk Ah 
Rang Tla A Muh Mi 

7Darias a lal mi kum nihnâk a thla leikhatnâk ni kul leh ni li (zân ah chu chu 

Sebat thla) ah LALPA nih zân langhnâk ah thuchah hawng ka simh. 

8LALPA vânmifial rang sen tlûnah â chuan mi ka muh le, tivakuam ah lênmui 

thing nâwngah â dîn le, a dunglei ah rang dang tla, a sen mi, a senduk mi leh a 
ngo mi tla an um. 

9Kei nih, “Pu, hi rang tla hi zei tinâk mesi?” ka ti. Anih nih hawng ka sâng le, 

“Zei tinâk asi kan muhtir lai. 

10LALPA nih tual zauhdik ding hen a hawng fial na mi asi,” a ti. 

11Vânmifial sinah thu an sim le, “Laikulh pumpi kan ṭawl le, laikulh chu ṭangpitu 

neilo leh nâuneh hen a um mi kan muh,” an ti. 

12Churawhchun vânmifial nih, “LALPA, Zeizawng tikho, tuah Jerusalem leh 

Juda khuapi lakah na thinrun mi chu kum sâwmsarih asi rawh. Khuaruatnâk 
neilo hen zeitiang riamruam me na siah awt?’” a ti. 

13LALPA nih vânmifial chu thlangamhnâk thu hen a sâng le, 

14vânmifial nih LALPA Zeizawng tikho thusim chu sim ding hen hawng ka simh: 

“Jerusalem, ka khua thenhlimh chu thungâi ka dawn hen ka dâwt. 

15Phun tla anna lâwm mi leh thlangam tak hen an um mi thungâi ka rothawk. 

Ka mi le tla, phundang tla nih ṭhalo tak hen an tuartir na liauah ka mi tla tlûnah 
ka thinthawknâk chu ka sûm râm. 

16Churuangah khuapi lakah ka khuaruatnâk langh ding hen Jerusalem ah ka kîr 

nawlh, ka Biakin khawm sak nawlh hen a um lai le, khuapi khawm dirh nawlh 
hen a um lai,” a ti. 

17Chu vânmifial nih thu sim ding mi hawng ka simh, “LALPA Zeizawng tikho nih 

khuapi chu sul-le-lam tluang tak hen a um nawlh lai le, Jerusalem khawm chu 
ṭangpi nawlh hen amah khuapi ah a ruat nawlh lai,” a ti. 

Langhnâk Ah Muh Mi Ki Tla 

18Langhnâk dangah chawchal ki pali ka muh. 

19Vânmifial hawng ka sawnhtu sinah, “Hi bang ki tla hi zei tinâk mesi?” ti hen 

ka deih. Anih nih hawng ka sâng le, “Juda, Israel leh Jerusalem ah um mi tla 
rekrâwi tirtu dingah laikulh ruangrûl ah thiltikhonâk neitu ah dîr mi an si,” a ti. 

20Churawhchun LALPA nih tukboh hen rianṭuantu pali hawng ka zauhtir. 

21Kei nih, “Hi minung tla hi zei ti ding hen hawng mi me an si?” ti hen ka deih. 

Anih nih, “Juda ram veih deptu leh a mi tla tek tir phintu phun tla lauh na ding 
leh neh dingah an hawng mi asi,” ti hen hawng ka sâng. 

Zekaria 2 

Langhnâk Ah Muh Mi Tahnâk 

1Langhnâk dangah mi pakhat nih tahnâk a put mi ka muh. 

2“Zeilei na kal awt mi me?” ti hen ka deih. “Jerusalem zei tluk a sâu, zei tluk a 

kâu ka tah awt mi,” ti hen hawng ka sâng. 

3Churawhchun hawng ka sawnhtu vânmifial chu a mâilei kângah a kal le, 

vânmifial dang amah tawng ding hen a hawng mi ka muh. 

4A masa dauh nih a dang sinah, “Tek le, tahnâk puttu chu minung leh ranrual 

Jerusalem ah a tam thlo ruangah kulhnei ding hen a lian tuk lai,” ti hen va simh. 

5LALPA nih, chu khuapi chu vêng ding hen amah ngelchel chu kulh dak hen 

mei kulh vâm hâwi hen humtu si hen, a rokualnâk zawzawng hen ka um awt ti 
hen a tiamh,” a ti. 

Sal Tâng Tla In Leiah Tlung Ding 
Hen Kawh Hen An Um 

6-7LALPA nih a mi tla sinah, “Munkip ah ka nan rektir na le, sikhawmsele tu chun 

nannih sal ah tâng mi tla, Babulon ram ah mi suak ule, Jerusalem leiah kîr rawh 
u. 

8Nannih vuaktu chu ka thil neih sung chem vuaktu asi,” a ti. LALPA Zeizawng 

tikho nih chun a mi tla rûntu phun tla sinah hi thuchah hi sim ding hen hawng 
ka fial. 

9“LALPA amah tak chu nanmah dotu asi lai le, nan to-aw si rawh mi tla nih an 

rûn na lai,” a ti. Hi bang tla hi a hawng tlung tikah mikip nih LALPA Zeizawng 
tikho fial mi ka si ti an theih lai. 

10LALPA nih, “Jerusalem mi tla! Nan sinah um ding hen ka hawng ruangah 

lâwm hen la sak u!” a ti. 

11Chu tikah chun phun tamtak LALPA sinah an hawng lai le, a mi tla an si lai 

rawh. Nan sinah a um lai le, kei khawm amah fial mi ka si ti nan theih lai rawh. 

12Juda chu LALPA ram thenhlimh ah a bîk hen amah tâ an si nawlh lai le, 

Jerusalem chu khuapi dang zawzawng ngâk hen a dâwt chem mi asi lai. 

13LALPA chu a mun thenhlimh thawk hen a hawng awt ruangah mikip a mâika 

ah dâisip hen um u. 

Zekaria 3 

Khuavâng Langhnâk Muh Mi 
Lakah Bâwlpu Lian 

1Langhnâk dangah LALPA nih Bâwlpu Lian Josua LALPA vânmifial mâika ah a 

dîr mi hawng ka muhtir. Chunah chun Josua kiangah amah phiar ding hen 
Setan chu tîm zet hen a dîr ko. 

2LALPA vânmifial nih Setan sinah, “Setan, LALPA nih an mawhtir seh! 

Jerusalem zângfahtu LALPA nih an mawhtir seh. Hi minung hi mei lakah mi 
ṭhianṭhunh thur zawk mi hâwi asi,” a ti. 

3Josua chu chunah chun, puan bâl tak aih hen a dîr ko. 

4Vânmifial nih chun vânminung um mi tla sinah, “Hi minung nih puan bâl tak â 

aih mi hi lît piak u,” a ti. Churawhchun Josua sinah, “Na sualnâk chu ka lâk ving 
rawh le, puan thar aih ding ka nan pêk lai,” a ti. 

5Churawhchun vânminung tla sinah chun, Josua lû ah upâwng thiang tak 

pawnh ding hen thu a pêk; chu hâwi hen an pawnh le, chunah vânmifial a dîr 
liauah puan thar an aihtir rawh. 

6Churawhchun vânmifial nih Josua chu LALPA Zeizawng tikho thusim chu a 

simh, 

7“Ka dân na zûl hen thilti hen ka nan ruat mi na ti chun, ka Biakin leh a kulh 

sung lakah thuneitu na si kumza lai le, ka mâika mi vânmifial thlachamnâk ka 
ngâi mi hâwi hen nang thlachamnâk khawm ka ngâi lai. 

8Nang Bâwlpu Lian Josua ngâi rawh, a hâwi bâwlpu tla, mâilei ṭhatnâk ding hen 

ruat mi tla ngâi u: Ka to-aw ṭeng ti hen min sak mi chu ka hawng langh awt! 

9Josua mâika ah lung pakhat pat sarih nei mi ka siah, chu lakah chun thu ka rîn 

lai le, ni khat kar lakah hi ram ah sual chu ka lâk phin lai. 

10Chu ni a hawng tlung tikah mikip nih nan inpa thlangam leh rem tak a um hen 

theipi leh grep nih an kulh dak mi ruangah a lâwm ding hen nan sâwm na lai,” 
a ti. 

Zekaria 4 

Langhnâk Lakah Muh Mi 
Khâwnvâr Tohnâk 

1Vânmifial hawng ka sawnhtu chu a hawng nawlh le, it mi ṭhangh hâwi hen 

hawng ka ṭhangh. 

2“Zei na muh?” ti hen hawng ka deih. Kei nih, ka sâng le, “Khâwnvâr ngûn hen 

siam mi, a pâr ah a hâng siahnâk khêng um mi, khâwnvâr pasarih a mun 
pasarih seng siah mi, 

3chu khâwnvâr sîr vevê ah oliv thing kûng nih a um,” ka ti. 

4Churawhchun vânmifial sinah, “Pu, hi bang thil tla hi zei rang ding mesi?” ti 

hen ka deih. 

5Anih nih chun, “Na theih lo ma?” hawng ka ti. Kei nih, “Ka theih lo pu,” ti hen 

ka sâng. 

Zerubabel Sinah Pathian Thutiam 

6Chu vânmifial nih chun Zerubabel sinah Lalpa thu va sim ding hen hawng ka 

simh: “Kawrsen chaknâk leh nangmah chaknâk chu silo hen, keimah thlarau 
chaknâk hen asi dauh lai. 

7Na mâika ah tlâng lian hâwi hen khamtu chu a tlâu lai. Biakin na sak nawlh lai 

le, a lungphûm madung chem na phûm liauah mi tla nih, ‘Â dawh a! Â dawh a!’” 
ti hen an âu lai. 

8LALPA thawk hen thuchah dang a hawng suak nawlh. Anih nih chun, 

9“Zerubabel nih Biakin lungphûm chu a phûm rawh le, a in sak chu a lîm lai 

rawh. Chu hâwi hen thil a hawng um tik chun ka mi tla nih an sinah kan fial mi 
na si ti an theih lai rawh. 

10Mâilei fûknâk tâwmtê asi ruangah an lung a dawng, sikhawmsele Zerubabel 

nih Biakin a sak vima mi chu an muh lai le, anna lâwm lai rawh,” a ti. Vânmifial 
nih ka sinah, “Khâwnvâr pasarih chu LALPA mit pasarih, laikulh zawzawng 
muhtu chu asi,” a ti. 

11Churawhchun kei nih, “Khâwnvâr khatlei sîr vevê ah oliv thing panih a um mi 

hi zei tinâk? 

12Ngûn chawng panih thawk hen oliv sariak luangnâk sîrah oliv ṭeng panih chu 

zei tinâk mesi?” ti hen ka deih. 

13Anih nih, “Na theih lo ma?” hawng ka ti. Kei nih, “Ka theih lo pu,” ti hen ka 

sâng. 

14Churawhchun anih nih, “Hi minung panih hi LALPA nih laikulh pumpi ah amah 

rianṭuantu dingah sariak a thuh na hen a thîm na mi chu an si. 

Zekaria 5 

Langhnâk Ah Lasuibu Zual A Zuang Mi 

1Ka hawi nawlh le, tutan chu lasuibuzual vân leiah a zuang mi ka muh. 

2Vânmifial nih zei na muh ti hen hawng ka deih. Kei nih ka sâng le, “Vân leiah 

lasuibuzual a sâu lei feet sâwmthum a lianh lei feet leinga a zuang mi ka muh,” 
ka ti. 

3Churawhchun anih nih, “Chu lakah chun ram pumpi tlûnah siat kal ding mi â 

rîn. Lasuibuzual sîr khatlei nih chun ram lakah mifîr zawzawng tlâutir hep an si 
lai ti a sim, khatlei sîr nih chun âwkrâwl hen siat tleihtu vial chu lâk phin asi lai 
ti a sim ber. 

4LALPA Zeizawng tikho nih chun misual leh mifîr âwkrâwl hen thutiamtu in kipah 

hi siat hi ka fial awt ti a sim. An in tla lakah a châm thlo lai le, râwk dep hen a 
siam na lai,” a ti. 

Langhnâk Lakah Bâwm Sungah 
Nunau A Um Mi 

5Vânmifial chu a hawng a langh nawlh le, “Zauh! Thil dang a hawng um nawlh 

fâwn!” a ti. 

6Kei nih, “Zei me?” ti hen ka deih. Anih nih a sâng le, “Bâwm asi le, ram pumpi 

sual ruangah a um mi asi,” a ti. 

7Chu bâwm sinh chu suan hen siam mi asi. Ka zauh ko liauah chu a sinh chu â 

awng le, chu bâwm sungah chun nunau a to ko! 

8Vânmifial nih, “Hi nunau nih sualnâk a zauhtir,” a ti. Chu nunau chu a thlûk le, 

a sinh. 

9Tlûnlei ka zauh le, nunau panih keimah leiah vachâ thlâ hâwi mi thla chak put 

hen an hawng zuang. Chu bâwm chu an hawng châwi le, an zuangpi ving. 

10Churawhchun kei nih, vânmifial sinah, “Zei lei me an kalpi?” ti hen ka deih. 

11Anih nih a sâng le, “Anmah rangah Biakin an saknâk ding Babulon ram leiah 

an kalpi, chu Biakin chu an sak dih chun chu bâwm chu sawnh ding hen chunah 
chun an siah lai,” a ti. 

Zekaria 6 

Langhnâk Lakah Kari Pali 

1Langhnâk dang pakhat ka nei nawlh le, chu tan chun tlâng sen vulval panih 

kar thawk hen kari pali an hawng suak mi ka muh. 

2Kari masachem chu rang sen tla nih an nûk le, a panihnâk chu rang dum tla 

nih an nûk, 

3a pathumnâk chu rang ngo tla nih, a palinâk chu rang ṭial tla nih an nûk. 

4Churawhchun kei nih vânmifial sinah, “Pu, hi bang kari tla hi zei tinâk mesi?” ti 

hen ka deih. 

5Anih nih a sâng le, “Hi bang tla hi thli pali an si. Laikulh pumpi LALPA mâika 

thawk hen hawng mi an si,” a ti. 

6Rang dum nih a nûk mi kari chu marlei Babolon ah kal ding mi asi le, rang ngo 

nih a nûk mi chu thlanglei kângah, rang ṭial nih a nûk mi chu simlei kângah kal 
ding mi an si. 

7Rang ṭial tla chu an suak liauah thungâi kal an mawhlah le, tual chu an 

zauhfiang. Chun vânmifial nih, “Kal le tual chu va zauhfiang u,” a ti na le, chu 
hâwi hen an ti. 

8Churawhchun vânmifial nih hawng ka auh le, “Marlei kâng Babulon ah rang kal 

mi tla nih chun LALPA thinthawknâk an bângtir,” a ti. 

Josua Lallukhuh Khuh 
Ding Hen Thupêk 

9LALPA nih hi thuchah hi hawng ka pêk. 

10“Sal ah tâng mi tla, Heldai, Tobijah leh Jedaiah nih thil an pêk mi chu lâk le, 

Zephaniah fapa Josiah in ah kal sawm. 

11Ngûn leh tangkasa an pêk mi hen lallukhuh siam le, Jehozadak fapa Bâwlpu 

Lian Josua lû ah khuhtir. 

12LALPA, Zeizawng tikho nih a sim mi thu simh rawh: Ṭeng ti hen min sak mi 

chu a mun ah a hawng ṭhang lai le, LALPA Biakin a dirh nawlh lai. 

13Amah chu a saktu ding mi leh lal sinâk hen zahnâk tawng ding mi leh a mi tla 

lâirêltu ding chu asi. Bâwlpu chu a laltophah sîrah dîr hen munkhat hen rian an 
tuan lai le, thlangam leh nuam tak hen an um lai. 

14Chu lallukhuh LALPA Biakin ah mi chu Heldai, Tobijah, Jedaiah, leh Josiah 

zah an kâi mi theihkumzanâk asi lai,” a ti. 

15Ram lât takah um mi tla chu LALPA Biakin sak nawlh mi ṭangpitu ah an hawng 

lai, chu Biakin chu an sak nawlh tikah LALPA Zeizawng tikho nih nan sinah 
hawng ka fial mi ka si ti nan theih lai. LALPA nan Pathian thupêk nan zûl ver 
chun hi bang zawzawng hi a hawng tlung ver lai. 

Zekaria 7 

Buh Ngeinâk Diklo LALPA 
Nih A Sâwi Mi 

1Lal Darias a lal mi kum linâk a thla kuanâk (Kislev thla) a ni li ni ah LALPA nih 

thuchah hawng ka pêk. 

2Bethel mi tla nih chun LALPA malsâwmnâk deih ding leh khuavâng leh bâwlpu 

tla hi thu hi deih na ding hen, Sarezer leh Regemelek leh an minung tla LALPA 
Zeizawng tikho Biakin ah an fial na: 

3“Biakin a râwk mi thu ruangah kum sâwt tak a thla nganâk thawk hen tusûn ni 

tiang lungfâk tak hen buh kan ngei mi hi ti vima ding ma asi awt?” an ti. 

4Hi hi LALPA thawk hen thuchah ka sinah a hawng tlung mi chu asi: 

5“Ram lakah mi tla leh bâwlpu tla nih kum sâwmsarih sungah thla nganâk leh 

thla sarihnâk sungah buh an ngei mi chu keimah sunhsaknâk ruangah asi lo, 

6an ei hen an din mi chu mah paw khimnâk rang ding cho asi,” a ti. 

7LALPA nih a tîrah mi khuavâng mang hen Jerusalem sul-le-lam tluang tak a 

um hen minung tla khat hen an kiangkam ah khuapi tla ah mi tamtak um mi 
lâwng silo hen simlei ram leh thlanglei tlângbul tla khuapi ah an um liau 
khawmah thu a sim mi chu hi hi asi. 

Ê-aw Ngâilo Ruangah 
Sal Tâng Phahnâk 

8LALPA nih Zekaria sinah hi thuchah hi a pêk. 

9“A lân thawk hen ka mi tla sinah hi thupêk tla hi ka pêk na rawh: ‘Rep tak hen 

thil nan ti ding asi, nan lakah khatlei khatlei vêlneih suah ule, khuaruat u. 

10Nan lakah numei leh ngâkṭah tla, ramdang mi minung leh ṭangpi herh 

âuzawng um mi tla chu nâuneh lah na u,’ ka ti na. 

11“Sikhawmsele ka mi tla nih lungkhung tak hen an êl le, an ngâi duh lo. 

12An thinlung chu lungpi hâwi hen an changtir le, ngaihlo lêm an thlâk. A lânah 

mi khuavâng fial hen sîntirnâk ka pêk na mi an ngâi lo ruangah thungâi ka 
thinrun. 

13An sinah thu ka sim mi an ngâilo ruangah thla an cham mi khawm ka ngâi lo. 

14Thlipi hâwi hen ramdang ah um ding hen ka sêm phin na. Hi ram ṭha tak hi a 

luahtu pakhat khawm umlo hen mâk hen a um. 

Zekaria 8 

Jerusalem Dirh Nawlh Ding Hen 
LALPA Nih Thu A Tiamh 

1LALPA Zeizawng tikho nih Zekaria sinah hi thuchah hi a pêk: 

2“Jerusalem chu ka mi dâwt tak tla ruangah a mêlma tla hen ka thin hawng ka 

thawktir khawmsele amah ṭangpi ding hen ka duh. 

3Ka khuapi thenhlimh Jerusalem ah ka kîr nawlh lai le, chunah chun ka um lai. 

Khuapi zumhkâi tak ti hen theih asi lai. LALPA Zeizawng tikho tlâng chu tlâng 
thenhlimh ti asi lai. 

4Tarnu leh tarpa, an tar tuk ruangah ṭhianṭhunh mang hen kaltu tla chu khuapi 

zâwllâi tla ah an to lai. 

5Khualâi tla chu mipa ngâksia leh nunau ngâksia tla pang mi hen an khat nawlh 

lai. 

6“Tuah thibang phun tla nih chubang chu muh ding har ual ding hâwi hen a lang 

le, sikhawmsele kei rang lam chun tikho lo ding mi asi lo. 

7Kalpi ving hen ka mi tla an umnâk ram a mi chu ruang ka suah na lai le, 

8Jerusalem ah um ding hen saklei ah leh thlanglei ah mi chu ka kîrpi nawlh lai. 

Annih chu ka mi tla an si lai le, kei chu an Pathian ka si lai le, an tlûnah rep tak 
leh zumhkâi tak hen lâirêltu ka si lai. 

9“Râlṭha tak hen um u! Ka Biakin sak nawlh ding hen lungphûm an phûm liauah 

khuavâng tla nih thu an sim mi hâwi kha tuah nan theih rawh asi. 

10Chubang hun lân chun minung mawh ran mawh âukhawm nih tikho ding hen 

an nei lo le, âukhawm an mêlma lakah mi him hen an um kho lo. Anmah leh 
anmah ka dotir na. 

11Sikhawmsele tu chun hi phun lakah thibang tla chu dang ving hen ka siam na 

rawh. 

12Thlangam tak hen thlâi tla an chîng lai rawh. An grep zûn tla nih rah a suah 

lai le, tual nih rah tamtak a suah lai le, ruah tamtak a sûr lai. Hi bang phun tla 
lakah ka mi thibang tla chu hi zawng malsâwmnâk tla ka pêk na lai. 

13Juda leh Israel mi tla! Ramdang mi tla nih a lânah Juda leh Israel lakah siatnâk 

a tlung mi hâwi hen na tlûnah tlung seh’ ti hen siat anna barh tawnh le! 
Sikhawmsele ruang ka nan suah na lai le, churawhchun ramdang minung siat 
anna barh tawnh mi tla nih ‘Juda leh Israel mi tla tlûnah malsâwmnâk a tlung 
mi hâwi hen a malsâwmnâk a ting rawh’ anna ti tawnh rûl lai rawh. Churuangah 
râlṭha tak hen um ule, lâu lah u,” a ti. 

14LALPA Zeizawng tikho nih, “An thlâk natu nih ka thin an thawktir liauah anmah 

siat leh râwk ding ka thinrunnâk thinlung chu lêt lo hen ka tum mi ziatê hen ka 
ti. 

15Sikhawmsele tu lam chun Jerusalem mi tla leh Juda chu malsâwm na ding ka 

tum. Churuangah lâu lah u. 

16Hi bang hi nan ti ding mi thil chu asi: Thudik a simh tawnh u, thlangamnâk 

leikâng mi lâirêlnâk in ah thudik sim u. 

17Nganfâk a pêk tawnhnâk leikâng tum lah u. Âwkrâwl thusim hen thu tiam lah 

u. Âwkrâwl replonâk, siatnâk tla ka hua asi,” a ti. 

18LALPA Zeizawng tikho nih hi thuchah hi Zekaria sinah a sim: 

19“Thla linâk, thla nganâk, thla sarihnâk leh thla rânâk ah buh ngeinâk chu Juda 

mi tla rangah lâwmnâk puai leh lâwptlonâk puai a hawng si lai. Thudik leh 
lungngamnâk nan duh ding asi,” a ti. 

20LALPA Zeizawng tikho nih, “Khuapi tamtak thawk hen Jerusalem ah mi tla an 

hawng ding mi tik chu a tlung rawh. 

21Chubang khuapi tla thawk hen a hawng mi tla nih an hâwi le sinah, “LALPA 

Zeizawng tikho sawnh ding leh malsâwmnâk ngiar ding hen a sinah kan kal 
awt. 

22Kan sinah hawng bâk u! Mi tamtak leh phun thiltikho tla chu Jerusalem ah 

LALPA Zeizawng tikho sawnh ding leh a sinah malsâwmnâk deih ding hen an 
hawng awt. 

23Chubang ni ah chun ramdang mi parâ Juda mi pakhat sinah an va kal lai le, 

‘Na sinah Pathian a um ti kan theih ruangah na hun dawnghnâk leikângah na 
vo an pêk ding kan duh, an ti lai,” a ti. 

Zekaria 9 

Kiangkam Phun Tla 
Tlûnah Lâirêlnâk 

1LALPA thuchah chu hi hi asi: Hadrak ram leh Damaska khuapi rangah rêpnâk 

ding hen thu a thlûk. Israel phun tla cho silo hen LALPA tâ Siria khuapi khawm 
asi ber. 

2Hadrak ramrî mi Hamat khawm a tâ asi le, churuang chun Tura khuapi tla leh 

Sidon khuapi lak khawmah an thil thiamnâk zawzawng hen an tikho rirî hen an 
ti. 

3Tura chu amah rangah kulh a siam le, ngûn leh tangka chu pawng hen um 

khawmsele, nâwmtâm hâwi cho asi. 

4Sikhawmsele LALPA nih a neih zawzawng a lâk piak hep lai. A neih chu tipi 

ah lawnh asi lai le, khuapi chu duah asi lai. 

5Askelon khuapi nih chu chu a muh lai le, a lâu lai. Gaza khuapi khawm nih a 

muh lai le, fâk tak hen a tuar lai. Churuangah Ekron leh a lungumnâk tla 
zawzawng chu a râwk ver lai. Gaza nih a lal a thlâu ving lai le, Eskelon chu a 
karo hen siah asi lai. 

6Asdod ah chun phun châwm nuk hen an um lai, LALPA nih, “Hi bang Philistia 

mi zûm tla hi nâu tak hen ka siam hep na awt. 

7Chunah chun sa chu thisen tel hen an ei lai lo le, khap mi buh dang khawm an 

ei lai lo. A thibang zawzawng tla chu ka mi le murui khat an si bâk lai le, Juda 
phun lakah mi hâwi an si bâk lai. Ekron a mi khawm Jebus mi an si hâwi hen 
ka mi tla an si bâk lai. 

8Ka ram chu kawrsen tla nih pal lo ding hen ka vêng lai, mi ṭhalo tla nih ka mi 

tla nehsawh ding hen ka siang lai lo rawh. Ka mi tla nih an tuar dân chu ka muh 
rawh,” a ti. 

Mâilei Ding Mi Lal 

9Zion mi tla, a lâwm u, a lâwm u! Jerusalem mi tla, lâwm hen âu u! Zauhnik! 

Nan lal chu nan sinah neh hen leh nehtu si hen a hawng kal le, nâu tak hen 
sanatung fa tlûnah â chuan. 

10LALPA nih, “Israel lakah mi râltuknâk kari tla chu ka ṭhial lai le, Jerusalem a 

mi rang tla chu ka lâk ver lai le, râltuknâk chanhtiang tla chu ka râwk hep lai. 
Nan lal nih phun tla lakah thlangamnâk a siam lai le; khatlei mi tipi thawk hen 
khatlei mi tipi tiang Eufretis tiva thawk hen tual dawnghnâk tiang lâi a rêl lai,” a 
ti. 

Pathian Mi Tla Dirh Nawlhnâk 

11LALPA nih, “Bâwlnâk thisen hen nan sinah thudân ka tuk ruangah, nan mi tla 

chu ti umlonâk ah khua sungah sal an tâng mi chu ka suah na lai. 

12Nannih sal tâng, tuah lungumnâk neitu tla, nan mun ah him tak hen hawng kîr 

u. Nan tuar mi ruangrûl ah a lehnih ngâk a tam malsâwmnâk kan pêk na ding 
mi tuah kan simh na lai. 

13Juda chu chanhtiang kûk ah ka siam lai le, Israel chu a thalzum ah ka siam 

lai. Greek mi tla do ding hen Zion mi tla chu nâmsâu hâwi hen ka mang na lai. 

14LALPA chu a mi le tla tlûnah a hawng a langh lai le, mîmthlalek hâwi hen a 

thalzum tla chu a kah lai. LALPA Zahkâi nih tâwtawrâwt a tum lai le, simlei 
thawk hen thlipi lakah a kal lai. 

15LALPA Zeizawng tikho nih a mi tla chu a hum na lai le, an mêlma tla chu an 

veih na lai rawh. Zurî hâwi hen râltuknâk ah chun an âu lai le, bâwlnâk thisen 
mâichâm tlûnah khêng lakah mi an thlêt le, a luang mi hâwi hen an mêlma tla 
thisen an luangtir lai. 

16Chu ni chu a hawng tlung tik chun LALPA nih a mi tla chu dawrâpu nih 

ṭihnungkâi lakah a dawrâ tla ruang a suah mi hâwi hen ruang a suah na lai. 
Lallukhuh lakah mi lungsung hâwi hen a ram lakah an chêu teh lai. 

17Chu ram chu â dawh hen a ṭha awt chiam e! Seino tla chu an fâng leh an uain 

tla chenh hen chak tak hen an ṭhang lai. 

Zekaria 10 

Suah Na Ding Hen LALPA Thutiam 

1Ṭhal ah ruah sûr ding hen LALPA rangah deih u. Mikip rangah ruah sûrtir hen 

phâisen ring dul tirtu chu LALPA asi. 

2Mi nih milem leh chamchawh thiam tla sinah thu an deih le, sikhawmsele 

sângnâk an tawng mi chu âwkrâwl leh zeikhawm lo mi asi. Mi zeimaw mi nih 
mang an simhfiang le, sikhawmsele amahlo leiah pialtirtu cho asi le; 
thlangamnâk thu an sim mi khawm mangtlâk asi lo. Churuangah mi tla chu 
dawrâ a tlâu mi hâwi hen an vâi. Ruitu an neilo ruangah an lawk a sawng. 

3LALPA nih, “Ramdang mi tla nih ka mi tla tlûnah lâi an rêl mi ka thin a run, 

anmah rêp ding hen ka kal awt. Juda mi chu ka tâ an si. Keimah LALPA 
Zeizawng tikho nih ka zauhkhenh na awt. Annih tla chu ka râltuknâk rang 
thiltikho tak an si lai. 

4Ka mi tla tlûnah lâirêltu, ruitu ah leh thupêktu ding hen an lakah thawk hen an 

hawng lai. 

5Juda mi tla chu râltuknâk ah nehtu kawrsen tla nih khualâi nêngthû lakah an 

mêlma tla lamhbêktu hâwi an si lai. LALPA chu an sinah a um ruangah an 
mêlma rang tlûnah a chuan mi tla khawm an neh na lai. 

6“Juda mi tla chu chak tak hen ka siam lai le, Israel mi tla chu ruang ka suah na 

lai. Anmah ka lungkham na lai le, in leiah ka kîrpi ver nawlh na lai. Ka nawng 
dah na lo mi hâwi hen an um lai. Kei LALPA an Pathian ka si lai le, an 
thlachamnâk tla ka sâng na lai. 

7Israel mi tla chu kawrsen hâwi hen an chak lai le, uain dintu tla hâwi hen anna 

lâwm lai. Hi nehnâk hi an thlâk tla khawm nih an theihkumza lai le, LALPA ti mi 
asi ruangah anna lâwm lai. 

8“Ka mi tla chu ka kawh na lai le, munkhat ah ka pumh na lai. Ruang ka suah 

na lai le, an um ding mi hâwi hen ka pungtir na lai. 

9Phundang tla nâwngah ka rek ver na khawmsele, ram lât takah an um 

khawmah an hawng ka theihkumza lai. Anmah leh an fa tla thibang chu in leiah 
munkhat hen an hawng kîr nawlh lai. 

10Aigupta leh Asiria ram thawk hen an in leiah ka kalpi na lai le; anmah ram 

nget ah ka umtir nawlh na lai. Gilead ram leh Lebanon khawmah ka umtir nawlh 
na lai le, minung chu ram pumpi hen an khat lai. 

11Lawksawngnâk tipi an tan tikah, kei, LALPA nih tî chu ka vuak lai le, Nile tiva 

thûk tak chu a kang lai. Asiria mizûm tla chu an nâu lai le, Aigupta mi chak tla 
nih a thiltikhonâk an thlâu lai rawh. 

12Ka mi tla chu chak tak hen ka siam lai le; keimah an ka sawnh hen ka thu an 

ngâi lai rawh,” a ti. LALPA nih a sim mi asi. 

Zekaria 11 

Mi Ṭhalo Tla Tlûknâk 

1Lebanon, na sidar thing tla kâng kho ding hen na inkhâr awng rawh. 

2Sidar thing rokual tak chu a tlû rawh, far thing, ṭap ule, lungfâk tak hen um u! 

Basan a mi oak thing tla, tumun sah tak chu vât hen a um ruangah ṭap ule, 
lungfâk tak hen um u. 

3Lâirêltu tla chu ngaihsia hen an ṭap le, an rokualnâk chu a vei rawh! 

Chakeibaknei a hûk mi ngâi rawh, an umnâk Jordan vadung ah mi an thing mun 
chu a vei rawh! 

Dawrâ Vêngtu Panih Tla 

4LALPA, ka Pathian nih ka sinah, “Dawrâ rual lakah mi dawrâ vêngtu vo ran 

thahnâk mun ah kalpi ding mi chu ruat. 

5An dâwngpu tla nih an thah na le, rêplo hen an kal. A sa an zuar le, ‘LALPA 

chu thangṭhat hen um seh! Kan nei rawh!’ an ti le, anmah vêngtu khawm nih a 
lungkham na lo,” a ti. 

6(LALPA nih, “Tual tlûnah mi âukhawm ka lungkham na awt lo rawh, keimah 

tak nih an lâirêltu thu thu hen um na ding hen ka siah na awt. Chubang lâirêltu 
tla nih tual an râwk lai le, an thiltikhonâk lakah mi ka hum awt lo,” a ti.) 

7Dawrâ tla châwktu leh zuartu nih an hawng ka mang le, thahnâk ah put ding 

mi dawrâ rual vêngtu ah ka chang ving. Ṭhianṭhunh panih ka lâk le, pakhat chu 
“Sunhsak mi” a dang pakhat chu “Thurualnâk” ka ti. Churawhchun ranrual chu 
ka zauhkhenh. 

8Dawrâ vêngtu pathum dang hawng ka huatu chu ka tuar na kho lo rawh le, thla 

khat kar sungah ka kiangtâk ving na. 

9Churawhchun ranrual tla sinah, “Nannih vêngtu ka si awt lo rawh, a thi ding mi 

chu thi ko u, a vei ding mi chu vei ko u, a thibang tla chu anmah leh anmah a 
veih na seh,” a ti. 

10Churawhchun “Sunhsak” ka ti mi ṭhianṭhunh chu ka lâk le, ka khiak le, chu 

chu LALPA nih phun tla zawzawng hen thudântuk a siam mi râwknâk ding hen 
asi. 

11Chu ni ah chun thudântuk chu râwk asi rawh. Hi bang dawrâ rual châwktu leh 

zuartu nih hin an ka zauh thlingthlâk le, ka thilti lakah LALPA nih thu a sim mi 
asi ti an theih. 

12An sinah, “Nan duh chun ka rianṭuantu lawh man hawng ka pêk u, asi lo chun 

kil ko u, churawhchun ka rianṭuan man dingah tangka sâwmthum an hawng ka 
pêk. 

13LALPA nih ka sinah, “Biakin tangka siahnâk ah siah,” hawng ka ti. 

Churawhchun ka rianṭuan man tâwk ding hen an hawng ka pêk mi tangka 
sâwmthum chu Biakin ah ka siah rawh. 

14Ṭhianṭhunh panihnâk “Thurualnâk” ti mi chu ka khiak le, ‘Juda leh Israel 

tlâinâk chu ka râwk rawh. 

15Churawhchun LALPA nih ka sinah, “Dawrâ vêngtu tingvo tuah mang tlâk lo 

tak hen a um mi pakhat hi ti nawlh. 

16Ka dawrâ rual zauhkhenhtu ah ka dawrâpu ka siah le, sikhawmsele veihtu nih 

a ṭhih na mi lakah a âwva lo le, a tlâu mi khawm a sunhsak lo, â liam mi khawm 
a thlawp lo, a thibang khawm râwl a pêk lo, chu hâwi ngâk hen dawrâ rual lakah 
a bit chem mi sa tla a ei le, an ketin khawm a thlêr piak na. 

17Chu hâwi mi dawrâ vêngtu mang tlâk lo chu a vânduai rawh! A dawrâ tla a 

kaltâk na, râltuknâk nih a thiltikhonâk a veih dep lai. A bân a uai lai le, a vawrhlei 
mit a chaw lai,” a ti. 

Zekaria 12 

Mâilei Jerusalem Ruangsuah 
Hen Um Ding Mi 

1Hi hi Israel mi tla thu ah LALPA vân siamtu, tual tuahtu leh minung nungnâk 

pêktu thawk hen thuchah chu asi: 

2“Jerusalem chu uain hâi hâwi hen ka siam lai; a kiangkam ah phun tla nih an 

din lai le, zurî mi tla hâwi hen an hâwr lai. Jerusalem an hual tikah chun Juda 
khuapi khawm an hual sih lai. 

3Chu tik a hawng tlung tikah chun Jerusalem chu lung rit tak hâwi hen ka siam 

lai le, zei phun zawng nih châwi ding tumtu chu nganfâk an tawng lai. Jerusalem 
do ding hen laikulh phun zawzawng thu anna rual lai. 

4Chu tikah chun rang tla chu ka loh na lai le, a tlûnah anna chuan mi tla chu â 

thlo hen an kal lai. Juda mi tla chu ka vêng na lai le, sikhawmsele an mêlma 
rang tla chu an mit ka chawttir lai. 

5Churawhchun Juda phun tla nih an thinlung ah ‘LALPA Pathian Zeizawng tikho 

nih a mi Jerusalem ah um mi tla chu chaknâk a pêk na,’ an ti lai. 

6“Chu tik chun Juda phun tla chu tumun mi mei hâwi hen mawh phâisen a mi 

fâng min hâwi hen mawh ka siam na lai le, an kiangkam a mi phun tla chu an 
veih phin na lai. Jerusalem mi tla chu him ziar hen an um lai. 

7“A masachem hen kei, LALPA nih Juda kawrsen tla sinah nehnâk ka pêk lai 

le, David thlâk leh Jerusalem ah um mi tla nih rokualnâk anna ting ding mi chu 
Juda mi tla ngâk hen a rokual lai lo. 

8Chu tikah chun Jerusalem ah um mi tla chu LALPA nih a hum na lai le, anmah 

lakah a chak lo chem mi khawm David hâwi hen an chak lai. David thlâk tla nih 
chun LALPA vânmifial hâwi leh amah Pathian tak hâwi hen an rui na lai. 

9Chu tik chun Jerusalem do tumtu phun chu ka veih hep na lai. 

10“David thlâk leh Jerusalem ah midang um mi tla chu khuaruatnâk thlarau leh 

thlachamnâk thlarau hen ka khattir na lai. Thi thlo an sunh mi chu an zauh lai 
le, mi nih a fa neihlem tlûnah a lungfâk mi hâwi a lakah an lungfâk lai. An fa tîr 
thi mi lakah an lungfâk hâwi hen thungâi an lungfâk lai. 

11Chu tikah Jerusalem ah lungfâknâk chu Megido phâi ah Hadadrimon ruangah 

an lungfâk mi hâwi tluk hen an lung a fâk lai. 

12-14Ram lakah dâwngsungkhur kip lungfâknâk an nei lai: David thlâk 

dâwngsungkhur tla, Nathan thlâk dâwngsungkhur tla, Levi thlâk 
dâwngsungkhur tla, Simei thlâk dâwngsungkhur tla leh dâwngsungkhur dang 
zawzawng khawm, dâwngsungkhur kip an lungfâk chiau lai le, nunau mipa a 
dang chereh hen an lungfâk chiau lai. 

Zekaria 13 

1LALPA Zeizawng tikho nih, “Chu tikah chun, David thlâk leh Jerusalem a mi 

chu an sualnâk leh milem an sawnhnâk tlenh ding hen tinungva ka suaktir awt. 

2Chu tikah chun ram lakah milem min chu ka veih ving lai le, âukhawm nih an 

theih lai lo rawh. Khuavâng ka si titu zawzawng chu ka thliar lai le, milem sawnh 
duhnâk khawm ka veih ving lai. 

3Âuzawng thu sim nget rihtu chu âwkrâwl thusim hen LALPA thu ka sim ti a ti 

ruangah a nu leh a pa nih thah ding mi na si an ti lai. Thu a sim liau takah a nu 
leh a pa tak nih thi thlo an sunh lai. 

4Chu tikah chun khuavâng âukhawm langhnâk muh ruangah anna zûm lai lo 

rawh le, mi tla hum ding hen khuavâng thuam hen khawm anna thuam lai lo. 

5Chu hâwi ngangâk hen ‘Khuavâng ka si lo; kei phâisen nâwntu ka si le, ka 

damsung zawzawng phâisen tuahtu ka si,’ a ti lai. 

6Mi âu nih mawh, ‘Na thinmakâ ah na liam mi mâ kha zei zia mesi? ti hen an 

deih lai le, anih nih a sâng lai le, ‘Ka hâwipa in ah ka liam mi asi,’” a ti lai. 

Pathian Dawrâpu Thah 
Ding Hen Thupêk 

7LALPA Zeizawng tikho nih, “Nâmsâu, thawk le, ka rianṭuantu dawrâ vêngtu 

chu do rawh! Thah le, dawrâ chu anna rek phin lai. 

8Ram pumpi ah mi ka mi tla chu ka do na lai le, a mun thum ṭhen hen mun nih 

chu an thi lai. 

9Churawhchun a mun thumnâk a thibang chu mei nih tangka a thiangtir mi hâwi 

hen ka thiangtir lai. Ngûn nik mi hâwi hen ka nik na lai. Churawhchun ka sinah 
thla an cham lai le, ka sâng na lai rawh. Ka mi le an si ti ka simh na lai le, annih 
khawm nih kan Pathian na si an hawng ka ti bâk lai rawh,” a ti. 

Zekaria 14 

Jerusalem Leh Phun Tla 

1Lâirêlnâk ah LALPA a to ding ni a nâi rawh. Jerusalem chu râwk hen a um lai 

le, an thil lâk tla chu ṭhenh zâr hen a um lai. 

2Jerusalem do ding hen phun zawzawng LALPA nih a pumh na lai. Khuapi chu 

lâk hen a um lai le, in tla an rawk lai le, nunau tla an tleihrêm na lai. Mi 
khingkhuai chu sal ah put hen an um lai le, a dang lam chu khuapi mi kalpi an 
si lai lo. 

3A lânah a do na mi hâwi hen LALPA chu a suak lai le, phun tla a do na lai. 

4Chu tikah chun Jerusalem saklei oliv tlâng tlûnah a dîr lai. Churawhchun oliv 

tlâng chu saklei leh thlanglei tivakuam kâu tak nih a phel phawk lai. A tlâng 
khingkhuai chu marlei kângah a khing dang chu simlei kângah a ṭhial lai. 

5Chu tlâng panih tivakuam a ṭhen phawknâk hen nan suak lai. Juda lal Uziah 

san ah lî ninh liauah an thlâk natu an tek mi hâwi hen nan tek lai. LALPA ka 
Pathian chu a vânmifial tla zawzawng put hen an hawng lai. 

6Chu tikah chun daih mawh vûr khal mawh 

7mûinâk rerêng a um lai lo. Zân khawmah a chêu kumza lai rawh. Chu a hawng 

tlung ding chu LALPA sin cho ah theih asi. 

8Chu ni a hawng tlung tikah chun, tî thar chu Jerusalem thawk hen a hawng 

luang lai le, a khingkhuai chu Tipi Thi ah a luang lai le, a khingkhuai dang chu 
Mediteranian ah a luang lai. A fûr a ṭhâl hen zeiliau zawngah a luang kumza lai. 

9Churawhchun, LALPA chu tual pumpi tlûnah lal asi lai le, mikip nih amah chu 

an sawnh lai le, a min an theih dân â bang rang lai. 

10Marlei mi Geba thawk hen simlei mi Rimon tiang hen chu ram bial zawzawng 

chu râwn dep hen siam asi lai. Jerusalem chu a kiangkam ah mi ram zawzawng 
tlûnlei sâng takah a um lai. Chu khuapi nih chun Benjamin kulh kawtkâ thawk 
hen a lânah mi kulh kawtkâ umnâk leh Hananel in sâng thawk hen lal uain 
sûrnâk ram ah kulh ki ram mi kawtkâ tiang a luah lai. 

11Chunah chun mi tla him tak hen an um lai le, siat leh râwknâk zeikhawm ṭih 

ding a um lai lo rawh. 

12LALPA nih Jerusalem dotu phun zawzawng tlûnah râi ṭihnungkâi a tlungtir lai. 

An taksa dam ko hen an thû lai le, an mit leh an lei khawm a thû ver lai. 

13Chu tikah chun LALPA nih thungâi a nawktir na lai le, lâu hen mikip nih an 

kiangah mi an deih hen an do na lai. 

14Juda mi tla nih Jerusalem vêng ding hen an do na lai. Phun tla neih 

zawzawng, ngûn, tangka, leh ni leh puan cherkhet an lâk lai. 

15An mêlma tla umnâk mun a mi rang tla, sanatung hâwi mi tla, sangâwngsâu 

tla, sanatung leh ran zawzawng tlûn khawmah râi a tlung ber lai. 

16Churawhchun Jerusalem dotu phun lakah a thibang tla chu kum siar hen 

LALPA Zeizawng tikho chu sawnh ding hen leh Bâsâ Kût mang ding hen 
chunah chun an kal lai. 

17Zei phun tal LALPA Zeizawng tikho sawnh ding êltu chu an ram ah ruah a sûr 

lai lo. 

18Aigupta mi nih chu Bâsâ Kût chu mang ding a duh lo chun kal ding duhlo phun 

kip tlûnah râi LALPA nih a tlungtir mi hâwi an tawng lai. 

19Chu chu Bâsâ Kût mang duhlotu tla Aigupta tlûnah leh phundang tla tlûnah 

rêpnâk tlung ding mi chu asi. 

20Rang kêng tlûn tonâk lak tiang ah, “LALPA SINAH PÊK MI” ti thu â rîn lai. 

LALPA Biakin ah suangnâk bêl chu mâichâm kiangah mi mâihûm hâwi a 
thenhlimh lai. 

21Jerusalem ah suangnâk bêl zawzawng leh Juda ram ah mi suangnâk bêl 

zawzawng LALPA Zeizawng tikho sawnhnâk ah mang mi vial chu a dangtê hen 
thlei ding asi lai. Mi nih bâwlnâk ah an ap mi suangnâk ah mang ding asi. Chu 
tikah chun, LALPA Zeizawng tikho Biakin ah sawlehtu rêng an um lai lo rawh. 

Malaki 

Malaki 1 

1Hi hi Israel mi tla simh na ding hen LALPA nih Malaki sinah thuchah a pêk mi 

chu asi. 

LALPA Nih Israel Mi Tla A Dâwtnâk 

2LALPA nih a mi tla sinah, “Ka nan dâwt kumza na asi,” a ti. Sikhawmsele annih 

nih an sâng le, “Kan rangah na kan dâwt mi zei hâwi hen na langh,” an ti. LALPA 
nih a sâng le, “Esau leh Jakob chu unau an si le, sikhawmsele Jakob leh a thlâk 
tla chu ka dâwt na. 

3Esau leh a thlâk tla lam chu ka hua na. Esau tlâng ram chu ka râwk le, ramsa 

rangah ram chu ka mâk rawh,” a ti. 

4Esau thlâk tla, Edom mi tla nih chun, “Kan khuapi tla chu râwk hen um 

khawmsele, kan dirh nawlh lai le, LALPA nih a hawng kan sâng nawlh lai,” an 
ti le, sikhawmsele LALPA nih sak nawlh na ko seh, ka siat nawlh awt nget. Mi 
nih ‘Sualnâk ram leh LALPA thinrun kumzanâk phun,’ an ti lai. 

5Israel nih anmah mit ngelchel hen an muh lai le, “Israel ram lênglei khawmah 

LALPA chu a chak asi!” an ti lai. 

LALPA Nih Bâwlpu Tla 
Nun A Simhnâk 

6LALPA Zeizawng tikho nih bâwlpu tla sinah, “Fapa nih chun a pa a zah le, to-

aw nih a hotu a zah. Kei nan pa ka si mi zeirangah nan ka zah lo zia? Nan hotu 
ka si mi, zeirangah nan hawng ka zah lo? Nan hawng ka zauhnawmh le, zei 
hâwi hen kan zauhnawmh lai ti hen nanna deih. 

7Nan ka zauhnawmhnâk chu mâichâm ah sang nâwmtâm nan hawng ap mi 

lakah asi. Asi chun, ‘Nang rangah zeitin kan zah lo zia?’ nan ti le, ka mâichâm 
nan siarlo mi ruangah asi ti kan simh na. 

8Bâwlnâk ah ran a ngawr mi mawh, a mit a chaw mi mawh, a khêng mi mawh 

nan hawng put mi lakah zeikhawm diklonâk umlo hen ma nan ruat? Lâirêltu 
sinah chubang hâwi ran chu pêk nik kher u! A nan lawmh na hen an sunhsak 
na lai ma?” a ti. 

9Nannih bâwlpu tla, kan lakah Pathian ṭha ding hen deih nik kher u me. Nan 

thlachamnâk a sâng rêng lai lo, chu chu nan sual ruangah asi. 

10LALPA Zeizawng tikho nih, “Nan lakah minung pakhat nih ka mâichâm tlûnah 

manglo ding mi mei tih lo ding hen Biakin khâr pang sele ka duh. Nan tlûnah ka 
lâwm lo, ka sinah thil ap nan hawng put mi ka pawm awt lo. 

11Laikulh khatlei dawmh thawk hen a dawng tiang khawm nih an hawng ka zah. 

Mun kipah rimthâw tla an duah le, ka sinah bâwlnâk pawmtlâk an hawng ap, 
chu zawng nih chun an hawng ka zah asi! 

12Sikhawmsele nannih nih chun ka mâichâm chu zah tlâklo hen nan ruat le, 

sang nan zauhnawmh mi tla nan hawng ap mi lakah nan hawng ka zah lo asi. 

13‘Nengtawr a kâi!’ nan ti le, nan nâr nan hawng ka phît nawh. Thil ap nan hawng 

put mi tla chu ran fîr mi tla mawh a khêng mi tla mawh a ngâwr mi tla an si. 
Chubang hâwi mi chu pawm ding hen ma nan hawng ka ruat? 

14Mang tlâklo mi ran hen zauhnawmh tak hen hawng ka pêktu sinah siat um 

seh. Ka sinah a tiamh liauah chun a ranrual lakah a ṭha mi pêk ding â tiam! Kei 
chu phun zawzawng nih an hawng ka ṭih mi lal rokual tak ka si,” a ti. 

Malaki 2 

1LALPA Zeizawng tikho nih bâwlpu tla sinah, “Hi hi nan rangah thupêk chu asi: 

2Nan thilti hen keimah nan hawng ka zah ding asi. Ka thusim nan ngâi lo chun 

nan tlûnah siat ka tlungtir awt. Nanmah ṭangpinâk dingah thil nan tawng mi chu 
siat ka lawh awt. Ka thupêk tla nan zûl tatak lo ruang takah tu khawmah siat ka 
barh rawh. 

3Nan fa tla chu ka rêp na lai le, bâwlnâk ran êk nan mêl ah ka nalh lai le, êk 

pawngnâk leiah kalpi hen nan um lai. 

4Churawhchun thupêk kan pêk na mi asi ti nan theih lai rawh le, bâwlpu leh Levi 

thlâk tla hen thudân ka tuk mi â râwk lonâk ding hen. 

5“An hawng ka zahnâk ding hen an sinah ka thudântuk lakah nungnâk damnâk 

thu ka tiamh na. Chubang liau chun an hawng ka zah hen an hawng ka ṭih. 

6Diklonâk silo hen diknâk anna sîntir. Ka sinah um nuam an ti le, diknâk lâwng 

an ti le, midang rang khawm sual tilo ding hen mi tamtak an ṭangpi na. 

7Pathian theihnâk dik chu bâwlpu rianṭuan asi. LALPA Zeizawng mifial an si 

ruangah an sinah ka duhzia sîn ding hen mi tla an kal ding asi. 

8“Sikhawmsele, tuah nannih bâwlpu tla, diknâk lampi mi chu nan pial rawh, nan 

sîntirnâk nih mi tamtak nih thil diklo ti ding hen a kalpi na. Nan sinah ka 
thudântuk chu nan râwk rawh. 

9Churuangah ka duh dân nan zûl lo ruangah leh ka mi tla nan sîntir na liauah 

mikip bang khap hen nan titir na lo ruangah Israel mi tla nanmah zauhnawmhtu 
ah ka siam rûl na bâk awt,” a ti. 

Pathian Lakah Mi Zapi 
Zumhkâilonâk 

10Kan ektê hen kan pa â khat mi asi lo ma? Pathian pakhat nih hawng kan siam 

mi ver asi lo ma? Chu hâwi asi mi zeirangah khatlei khatlei thu kanna tiam mi 

chu kan râwk hen hawng kan thlâktu nih Pathian hen thudântuk an siam mi chu 
kan siarlo zia? 

11Juda mi tla nih Pathian sinah mi thutiam an buar le, Jerusalem ah leh ram 

pumpi ah thil ṭihnungkâi an ti. LALPA nih a duh tak mi Biakin chu an nawmh. 
Ramdang pathian sawnhtu nunau hen anna umh. 

12Israel murui lakah chubang hâwi titu chu, LALPA Zeizawng tikho sinah phun 

thil ap lakah a tel lah seh. 

13Hi hi thil dang nan ti mi chu asi, a sinah thil ap nan put mi tla a pawmlo rawh 

ruangah LALPA mâichâm chu mitthli tlâk leh ṭap bû hen nan thlûk rel. 

14Zeirangah me a pawm lo nan ti, nan no liauah nanna umhnâk lakah thutiam 

nan buar mi a theih ruangah asi. Na nupi chu thutiam nan neipi mi asi le, Pathian 
mâika ah zumhkâi tak a um ding hen thu nan tiam mi chu nan buar. 

15Pathian nih taksa leh thlarau ah amah hen pumkhat an siam na mi asi lo ma? 

Hi lakah hin a thiltum zei mesi? Pathian mi dik tak si mi fa nan neinâk ding hen 
asi. Churuang chun nan lakah âukhawm nih mah nupi sinah thutiam buar lo 
ding hen theih set u. 

16LALPA Israel Pathian nih “Nupi mâk ka hua,” ti hen a sim. Nan lakah âutal nih 

a nupi sinah thil diklo a ti mi chu ka hua asi. Nan nupi sinah zumhkâi hen thu 
nan tiam mi râwk lo ding hen theih set u,” a ti. 

Lâirêlnâk Ni A Nâi Rawh 

17Na thusim hen LALPA rangah nengtawr a kâi. Nangnih, “Zeitin nengtawr ka 

kâitir?” na ti. “LALPA Zeizawng tikho nih thilsual titu tla chu ṭha hen a ruat na, 
churuang chun a lawmh na,” na ti mi lakah. Asi lo leh, “Pathian rep chu zeiah a 
um?” na ti mi lakah. 

Malaki 3 

1LALPA Zeizawng tikho nih a sâng le, “Ka rangah lampi hawng ka siam piak 

ding hen ka fial awt. LALPA hawng ding hen nan lungum mi chu Biakin ah a 
hawng sawm lai. Mifial muh ding nan duh mi chu a hawng lai le, ka thudântuk 
a phuang lai,” a ti. 

2Sikhawmsele a hawng kal ni ah chun âu nih tuar kho lai? A hawng lang tikah 

âu a him kho lai? Anih chu sabung chak tak hâwi leh thîr zawrtirnâk mei hâwi 
asi lai. 

3Mi nih tangka a êr le, a thenhlimhtir mi hâwi hen lâirêl ding hen a hawng lai. 

LALPA sinah bâwlnâk dik tak an pêk khonâk ding hen LALPA mifial nih chun 
thîr siamtu nih tangka leh ngûn a êr mi hâwi hen bâwlpu tla chu a thiangtir na 
lai. 

4Churawhchun Juda mi leh Jerusalem mi tla nih LALPA sinah thil ap an hawng 

put mi tla chu a lânah mi hâwi hen LALPA nih a lawmh lai rawh. 



1490 

Bawm Common Language Bible Version 
@ 2006 Bangladesh Bible Society  

 
 

 

 

5LALPA Zeizawng tikho nih, “Lâirêl ding hen nan lakah ka hawng a langh lai le, 

dâwithiam, ṭângdang pawm mang, thâwngthâng diklo simtu, rianṭuantu tla lawh 
lakah perpettu leh numei tla, ngâkṭah tla, ramdang minung lakah nâunehtu leh 
hawng ka zahlotu zawzawng sâwi hen thu ka sim awt. 

Parâ Lû Ah Pakhat Pêknâk Thu 

6“Kei, dang kholo mi LALPA ka si. Churuangah nannih Jakob thlâk tla nan vei 

dep rîlmâl lai lo. 

7Nannih tla hi nanmah lânah an thlâk natu tla hâwi hen ka dân nan kaltâk hen 

nan zûl lo, ka leiah hawng a hawi ule, kei khawm nanmah leiah ka hawng hawi 
lai. Sikhawmsele nannih nih, Nangmah lei hawng a hawi ding hen zei kan ti 
awt?’ nan ti le, 

8Kei nih, minung nih Pathian rangah a perpet mi hi a dik ma?’ A dik lo thlo 

sikhawmsele nannih nih nan hawng ka perpet, ‘Zei lakah? nan ti. Parâ lû ah 
pakhat pêk leh nan thil ap lakah. 

9Phun zawzawng nih nan ka perpet ruangah nan tlûnah siatbarh nan si. 

10Tî-râwl tamtak um kho ding hen Biakin ah parâ lû pakhat hawng put u. Hawng 

ka nik ule, vân langawtkawt ka awng lai le, thil ṭha chikip tamtak ka hawng thlêt 
mi nan muh lai. 

11Thlâi râwktu thilnung tla ka veih lai le, nan grep zûn tla chu kûr rê hen a rah 

lai. 

12Nan ram chu umnâk ṭha tak asi awt ruangah phun tla zawzawng nih mi lâwptlo 

tla an ti na lai. 

Pathian Siherhnâk Thutiam 

13“LALPA nih, ‘Nannih nih, ka thu hi thil ṭihnungkâi asi nan ti,’ a ti. Sikhawmsele 

nannih nih, ‘Na thu zei hâwi hen kan sim’ nan ti le, 

14‘Pathian rianṭuan hi zeikhawm asi lo nan ti mi ruangah, LALPA nih a sim mi 

hâwi a thilti mawh thil kan ti rawh mi lakah pawi kan ti mi thu a sinah va langh 
ding tum hi zei me a ṭhatnâk a um?’ nan ti. 

15Kan muh mi hâwi hen mi zûm tla chu mi lâwptlo tla an si. Misual tla chu sul-

le-lam tluanglonâk lâwng silo hen Pathian dawnhkhonâk chu an thilsual ti hen 
an nik le, anna kiang ving!” a ti. 

16Churawhchun LALPA ṭihtu tla chu thu anna ruah le, LALPA nih an thusim chu 

a ngâi le, a theih rawh. Amah ṭihtu leh zahtu tla thilti rînnâk chu LALPA mâika 
ah lasuibu lakah rîn hen a um. 

17LALPA Zeizawng tikho nih, “Ka mi tla an si lai, thil ka ti ni ah chun ka tâ tak 

an si lai, pa nih a rianṭuantu a fapa tlûnah khua a ruat mi hâwi hen an tlûnah 
khua ka ruat lai. 

18Veikhat chu ka mi tla nih mirep leh misual tlûnah thil a hawng um ding mi tla, 

ka rianṭuantu leh ṭuanlotu tlûnah â dang zia an muh teh lai,” a ti. 

Malaki 4 

LALPA Ni A Hawng Tlung Awt 

1LALPA Zeizawng tikho nih, “Mi zûm tla leh misual tla fabû hâwi hen an kâng 

ding ni a hawng tlung awt rawh. Chu ni ah chun pakhat khawm âklo hen an 
kâng hep lai. 

2Sikhawmsele ka thu ngâitu tla rang chun ruangsuahnâk thiltikhonâk chu nan 

lakah nî hâwi hen a hawng suak lai le, nî chêu hâwi hen damhnâk a hawng put 
lai. Chawlâ a rung lakah mi an suah le, thawsuak tak hen a um hâwi hen an 
lâwptlo lai. 

3Thil ka ti ni ah chun, misual tla chu nan neh na lai le, nan kezaphah tangah 

valeidip hâwi hen lamhbêk mi hâwi an si lai. 

4Ka to-aw Mosi sîntirnâk thupêk leh dân Sinai Tlâng ah Israel mi tla zawzawng 

nih zûl ding hen ka pêk mi kha theihkumza u. 

5Sikhawmsele LALPA ni ṭihnungkâi leh rokual tak a hawng tlung lânah nan 

sinah khuavâng Elija ka hawng fial lai. 

6Pa tla leh fa tla munkhat ah a pumh nawlh na lai le, chu hâwi asi lo chun ka 

hawng lai le, nan ram ka râwk lai,” a ti. 

Mathai 

Mathai 1 

Jisu Thlâktu Tla 
(Luk 3.23-38) 

1Abraham thlâk, David thlâk, Jisu Krist thlâktu tla anna thlâk zia thâwngthâng 

chu: 

2-6aAbraham fa chu Isak asi, Isak fa chu Jakob, Jakob fa chu Juda leh a unau 

tla, Juda nih Tamar hen Perez Hezron, Hezron fa chu Ram, Ram fa chu 
Aminadab, Aminadab fa chu Nason, Nason fa chu Salmon, Salmon nih Rahab 
hen Boaz an ring, Boaz nih Ruth hen Obed an ring, Obed fa chu Jese, Jese fa 
chu lalchem David. 

6b-11David nih Uria nupi hen Solomon an ring le, Solomon fa chu Rehoboam, 

Rehoboam fa chu Abizah, Abizah fa chu Asa, Asa fa chu Jehosaphat, 
Jehosaphat fa chu Jehoram, Jehoram fa chu Uziah, Uziah fa chu Jotham, 
Jotham fa chu Ahaz, Ahaz fa chu Hezekiah, Hezekiah fa chu Manaseh, 
Manaseh fa chu Amon, Amon fa chu Josiah, Babulon leiah sal ah an kalpi na 
liau khan Josiah fa chu Jehoiakin leh a unau tla. 

12-16Chun, Babulon leiah sal ah an kalpi na nûnah Jehoiakin fa chu Sialtiel, 

Sialtiel fa chu Zerubabel, Zerubabel fa chu Abiud, Abiud fa chu Eliakim, Eliakim 
fa chu Azor, Azor fa chu Zadok, Zadok fa chu Akim, Akim fa chu Eliud, Eliud fa 
chu Eleazar, Eleazar fa chu Mathan, Mathan fa chu Jakob, Jakob fa chu Josef, 
Mari pasal chu chu Mari lakah chun Jisu, Mesia an ti mi hi a hawng suak rawh. 

17Chuvachun, san zawzawng chu Abraham thawk hen David tiang hen san leili 

asi; David thawk hen Babulon leiah sal ah an kalpi na tiang hen san leili asi le, 
Babulon leiah sal ah an kalpi na mi thawk hen Mesia tiang hen san leili asi. 

Jisu Suaknâk 
(Luk 2.1-7) 

18Chun, Jisu, Mesia a hawng suak zia chu hi hâwi asi: A nu Mari chu Josef hen 

anna halh liauah, anna tawng lânah, Thlarau Thenhlimh nih a râitir ti a hawng 
theih rawh. 

19Chun, a pasal Josef chu mi rep tak asi le, tlâng zanhtir a duh lo le, a thup hen 

bângtâk a tum. 

20Sikhawmsele, chubang thu chu a dawn liauah, ngâinik, a mang ah Lalpa 

vânmifial a sinah â langh le, “Josef, nang David fapa, na nupi Mari chu umpi 
ding ṭih lah; a nau pâwi chu Thlarau Thenhlimh lakah mi asi. 

21Fapa a ring lai le, a min ah Jisu na sak lai; anih nih chun a mi tla an thilsual ti 

lakah mi ruang a suah na awt ruangah,” a ti. 

22-23Chun, Lalpa nih khuavâng kâ ah, “Ngâinik, nungâk thenhlimh chu a râi lai 

le, fapa a ring lai le, a min ah Immanuel an sak lai,” ti hen a sim mi kha a hawng 
tlung khonâk ding hen, chubang chu a hawng um asi. (Immanuel chu, “Kan 
sinah Pathian a um,” tinâk asi.) 

24Chun, Josef chu a it mi a thawk le, Lalpa vânmifial nih a sinah thu a pêk hâwi 

hen chun a ti le, a nupi chu a umpi rawh. 

25Sikhawmsele, fapa a ring lân lo chu anna tawng lo. Chun Josef nih a min ah 

Jisu a sak rawh. 

Mathai 2 

Khawsak Lei Mifing Tla 

1Chun, lalchem Herod a lal liauah Judai ram ah Bethlehem ah Jisu a hawng 

suak liauah, ngâinik, khawsak lei thawk hen mifing tla Jerusalem khua ah an 
hawng kal le, “Kha zeiah Juda tla lalchem a hawng suak mi chu? 

2Khawsak leiah a ârfi kan muh le, amah mâimûk ding hen kan hawng kal asi,” 

an ti. 

3Chun, lalchem Herod nih chun chu chu a theih kâ hen a lawksawng rawh. 

Jerusalem mi zawzawng khawm an lawksawng bâk. 

4Chun, bâwlpu lal tla leh Dân sîntirtu tla zawzawng chu a pumh na le, Mesia 

suaknâk ding chu a deih na. 

5Chun, annih nih chun a sinah, “Judai ram ah, Bethlehem ah, hi hâwi hen 

khuavâng nih a rîn mi kha, 

6‘Nang, Bethlehem, Juda ram ah mi, Juda khuapi lakah na mêchem rîlmâl lo! 

Na sung thawk hen lâirêltu a hawng suak awt ruangah, ka mi Israel tla vêngtu 
ding chu, ti hi,’” an ti. 

7Chu nûnah chun Herod nih a thup hen mifing tla chu a kawh na le, fiang tak 

hen ârfi langh liau chu a deih na. 

8Chun, annih chu Bethlehem ah a kaltir na le, “Kal ule, nautê thu chu fiang tak 

hen deih u; chun kei khawm nih amah chu mâi ka hawng mûk khonâk ding hen 
nan muh kâ hen hawng ka simh u,” a ti. 

9-10Chun, lalchem thu chu an theih le, an kal rawh; chun, ngâinik, khawsak leiah 

ârfi an muh mi kha nautê umnâk tlûn zâwn ah tlung hen a dîr lân lo chu an mâi 
leiah a kal vima. Chun, ârfi chu an muh rawh chun thungâi anna lâwm. 

11Chun, in sungah an va lût le, a nu Mari sinah nautê chu an muh le, an bawk 

le, mâi an mûk; chun, an robâwm tla an awng le, a sinah chun lâwmman ngûn 
tla, bawraw tla leh murrah tla an pêk. 

12Chun, Herod sinah kîr nawlh lo ding hen an mang ah Pathian simh hen an um 

ruangah anmah khua leiah lam dang hen an tlung rawh. 

Aigupta Leiah Teknâk 

13Chun, an tlung nûnah, ngâinik, Lalpa vânmifial chu Josef sinah a mang leiah 

â langh le, “Thawk le, nautê leh a nu put na le, Aigupta ram ah tek rawh, ka nan 
simh nawlh lân lo chu chunah chun um kumza; Herod nih nautê veih ding hen 
a hâwl awt asi,” a ti. 

14Chun, Josef chu a thawk le, mûi leh zân ah nautê leh a nu chu a put na le, 

Aigupta ram ah a kal; 

15chun, Herod thih lânlo chu chunah chun a um kumza; Lalpa khuavâng kâ ah, 

“Ka fapa chu Aigupta ram ah mi ka kawh,” ti hen a sim mi kha a hawng tlung 
khonâk ding hen. 

Herod Nih Mipa Ngâksia 
Tla A Thahnâk 

16Chu liau chun Herod nih mifing tla nih an perpet asi ti a theih kâ hen a 

thinthawk, mi a fial le, a tik fiang tak hen mifing tla a deih na hâwi khan, 
Bethlehem leh a kiangkam zawzawng ah mipa ngâksia kum nih rî hen a tanglei 
mi chu an ektê hen a thah hep na. 

17Chun, khuavâng Jeremia nih, 

18“Ram khua ah hâu an theih, ṭap tla, mithi ngâi hen rûm leh âi tla, Rakel nih 

chun a fa tla a ṭapnawh na le, an umlo rawh ruangah lungngamh kho asi lo,” ti 
hen a sim mi kha a dik asi. 

Aigupta Thawk Hen Kîrnâk 

19Sikhawmsele, Herod chu a thi nûnah, ngâinik, Lalpa vânmifial Aigupta ram ah 

chun Josef sinah a mang ah â langh le, 

20“Thawk le, nautê leh a nu put na le, Israel ram ah kal rawh; nautê thah tumtu 

tla kha an thi rawh,” a ti. 

21Chun, a thawk le, nautê leh a nu chu a put na le, Israel ram ah a lût rawh. 

22Sikhawmsele, Arkelaus a pa Herod ruangrûl ah Judai ram ah a lal ti a theih 

rawh chun chunah va kal a ṭih; chun a mang leiah simh hen a um ruangah Galili 
leiah a kal ving le, khua pakhat Nazaret an ti mi ah chun a va um rawh. 

23“Anih chu ‘Nazaret mi’ an ti lai,” ti hen khuavâng tla kâ ah a sim mi kha a 

hawng tlung khonâk ding hen. 

Mathai 3 

Baptistu Johan Thusim 
(Mark 1.1-8; Luk 3.1-18; Johan 1.19-28) 

1Chun chu liau chu Baptistu Johan nih chun, 

2“Rim u, Vân Ram chu a nâi rawh,” ti hen, Judai ramkaro ah thusim hen a hawng 

kal. 

3Amah chu asi khuavâng Isai nih, “Ramkaro ah mi âu hâu nih chun, ‘Lalpa lampi 

sial ule, a lam tla dingtir u!’” ti hen, a sim mi kha. 

4Chun, Johan nih chun sangâwngsâu mul puan â aih le, a tâi chu savun 

tâisâwm hen â sâwm le, a buh chu khâubawk leh ram khuaitizû asi. 

5Chu liau chun Jerusalem mi tla, Judai ram ah mi zawzawng tla leh Jordan Va 

dung kiangkam mi tla an suak le, amah sinah an kal le, 

6an sual tla thutluang vâwr hen Jordan Va ah chun amah sinah baptis an si 

rawh. 

7Sikhawmsele, Farisai tla leh Sadukai tla tamtak baptis ding hen an hawng kal 

mi a muh kâ hen an sinah, “Rûl thlâk tla, thinrunhnâk hawng tlung ding mi hi 
tektâk ding hen âu nih an simh na? 

8Nan rim rawh ti zauhtir ding hen thilti hen langhtir u. 

9‘Abraham hawng kan thlâktu asi lo mazei?’ ti hen a sung-û tir lah u; Pathian 

nih hi bang lung tla hi Abraham thlâk tla ah a changtir kho, ka nan ti na hi. 

10Tu thawk hen reitlung thing phûr kipah an siah rawh; chuvachun, thing kip rah 

ṭha hen rah lo mi vial an hâu le, mei ah an paih tâwn. 

11Kei lam nih chun nan rimnâk ding hen tî hen ka nan baptis na; sikhawmsele, 

ka dunglei ah a hawng kal ding mi chu keimah ngâk hen a rokual dauh le, a 
pheikawk put tlâk khawm ka si lo, anih nih chun Thlarau Thenhlimh leh mei hen 
a nan baptis na lai. 

12A kut hen a zâpnâk a put lai le, a chîlnâk mun ah a zâp phin lai le, a siahnâk 

ah fâng a râwn lai, a hî lam chu mei mit kholo hen a duah hep lai. 

Jisu Baptisnâk 
(Mark 1.9-11; Luk 3.21-22) 

13Chu liau chun a sinah baptis ding hen Jisu Galili ram thawk hen Jordan Va ah 

Johan sinah a hawng kal. 

14Johan lam nih chun, “Na hawng ka baptis ka herh dauh mi, ka sinah na hawng 

dauh mu?” ti hen khap a tum. 

15Sikhawmsele, Jisu nih a sinah, “Tuah rem ti râm rawh, hi hâwi hen Pathian 

nih a herh a ti mi vial ti hi kan rangah a ṭha asi,” ti hen a sâng. Chun, Johan nih 
rem a ti. 

16Chun, Jisu baptis asi ka hen ti a mi a suak sawm le, chun, ngâinik, a rangah 

vân â awng le, Pathian Thlarau chu vaṭhu hâwi hen a hawng ṭum hen, a tlûnah 
a fû mi a muh. 

17Chun, ngâinik, vân thawk hen aw-hâu nih, “Hi hi ka Fapa duhtak, thungâi ka 

lawmh mi chu asi,” a ti. 

Mathai 4 

Ramkaro Ah Jisu Lêmnâk 
(Mark 1.12-13; Luk 4.1-13) 

1Churawhchun Jisu chu Diabol nih lêm ding hen ramkaro ah Thlarau Thenhlimh 

nih put hen a um rawh. 

2Chun, ni sâwmli leh zân sâwmli buh a ngei nûnah a sungvâng rawh. 

3Chun, Diabol chu a hawng kal le, “Pathian Fapa na si chun hi bang lung hi 

sang ah chang ding hen thu pêk rawh,” a ti. 

4Sikhawmsele, anih nih chun, “Minung hi sang cho hen an nung lai lo le, Pathian 

kâ thu kip suak hen an nung dauh lai, ti rîn asi,” ti hen a sâng. 

5Churawhchun Diabol nih Khua Thenhlimh ah chun a lûtpi le, Pathian Biakin 

tlûn sîp zum ah a siah le, 

6chun a sinah, “Pathian Fapa na si chun a khâwk rawh; ‘Nang lakah chun a 

vânmifial tla thu a pêk lai le, an kut hen an nan dawmh lai le, chu hâwi asi lo 
chun na kê hen lung na suih lebang lai, ti Pathian lasui thu nih a sim ruangah,” 
a ti. 

7Jisu nih a sinah, “Lalpa na Pathian niksak dêl lah, ti rîn asi” a ti. 

8Chun, Diabol nih chun tlâng sâng tak ah a kalpi nawlh le, laikulh ram zawzawng 

leh an rokualnâk a zauhtir. 

9Chun, a sinah, “Bawkbukhup hen hawng ka sawnh le, hi bang zawzawng hi ka 

nan pêk ver lai,” a ti. 

10Chu ka hen Jisu nih a sinah, “Setan, kal ving! ‘Lalpa na Pathian sawnh le, 

amah rian cho ṭuan rawh, ti rîn asi,” a ti. 

11Churawhchun Diabol nih a kaltâk rawh. Chun, ngâinik, vânmifial tla nih a rian 

an ṭuan piak rawh. 

Galili Ah Jisu Rianṭuan 
A Dawmhnâk 

(Mark 1.14-15; Luk 4.14-15) 

12Chun, Johan an tleih ti Jisu nih a theih kâ hen Galili ram ah a kal ving le, 

13chun, Nazaret a kaltâk le, Kapernaum ah a va um le, chu chu Zebulun leh 

Naphtali bial ah rilî kap ah um mi asi. 

14Khuavâng Isai kâ ah, 

15“Rilî leiah, Jordan varâl ah, Zebulun ram leh Naphtali ram, Phundang tla Galili 

ram! 

16Mûi nâwng ah to tla nih chun chêu fâk tak an muh lai, Thihnâk mun leh a 

thlaliah ah um mi tla tlûnah chun, chêu a hawng suak rawh,’ ti hen, a sim mi 
kha a hawng tlung khonâk ding hen. 

17Chu ri rawh chun Jisu nih chun, “Rim u, Vân Ram a nâi rawh,” ti hen sim a 

dawmh rawh. 

Jisu Nih Ṭhiruai Masachem 
Tla A Kawhnâk 

(Mark 1.16-20; Luk 5.1-11) 

18Chun, Galili Rilî kap ah a kal pah hen, unau panih, Simon, (Peter an ti mi chu) 

a unau Andri hen rilî ah chun lên vawrh hen a muh na; ngarâltu an si rerêng. 

19Chun, Jisu nih chun an sinah, “Hawng ka zûl u, chun minung tleihtu ah ka nan 

siam na lai,” a ti. 

20Chun, lên tla chu kaltâk hen an zûl sawm rawh. 

21Chun, chu thawk hen a kal vima le, unau dang panih Zebedai fapa Jem leh a 

unau Johan chu an pa Zebedai sinah lawng ah an lên tla remh hen a muh na, 
chun annih chu a kawh na rawh. 

22Chun, lawng leh an pa chu an kaltâk le, Jisu an zûl sawm rawh. 

Jisu Sîntirnâk, Thusim Leh Damhtirnâk 
(Luk 6.17-19) 

23Chun, Jisu nih anna pûmnâk in tla ah sîntir na hen Ram Thâwngthâng Ṭha 

chu sim hen, mi le tla lakah nganfâk kip leh chaklonâk kip damh hen Galili ram 
zawzawng a ṭawl. 

24Chun, Siria ram zawzawng ah a thâwng a thang le, chun mi damlo zawzawng 

damlonâk leh nganfâknâk kip tuar tla, khuri vawnh tla, rualthlû tla, mi khêng tla 
a sinah an hawng put le, a damh ver na. 

25Galili ram thawk hen, Dekapoli thawk hen, Jerusalem thawk hen, Judai ram 

thawk hen, Jordan râl thawk hen mi zapi cherkhet nih an zûl. 

Mathai 5 

Tlâng Tlûnah Thusimnâk 

1Chun, Jisu nih mi zapi tla chu a muh na rawh chun tlâng ah a kâi le, a to le, a 

ṭhiruai tla a sinah an hawng kal le; 

2chun thu a sim le, anmah tla a sîntir na: 

Lâwmnâk Dik 
(Luk 6.20-23) 

3“Thlarau leikângah thinlung hamh mi tla chu an thaw a suak; Vân Ram an tâ 

asi ruangah! 

4“Ngaihsia tla chu an thaw a suak, Pathian thlangamh hen an um awt ruangah! 

5“Â dawnh kho mi tla chu an thaw a suak, tual hi an luah awt ruangah! 

6“Repnâk ruangah sungvâng tîhâl tla chu an thaw a suak, an khim awt ruangah! 

7“Mi khuaruat kho tak tla chu an thaw a suak, Pathian khuaruatnâk anna ting 

awt ruangah! 

8“Thinlung ah thenhlimh tla chu an thaw a suak, Pathian an muh awt ruangah! 

9“Remnâk siamtu tla chu an thaw a suak, Pathian fa ah sak hen an um awt 

ruangah! 

10“Repnâk ruangah nehsawh tuar rawh tla chu an thaw a suak; Vân Ram an tâ 

asi ruangah! 

11“Mi nih keimah ruangah an fâi na hen, an nehsawh na hen, âwkrâwl hen sual 

kip hen an phiar na tikah nan thaw a suak lai. 

12Lâwm ule, lâwptlo hen um u; vân ah nan lâwmman a tam ruangah. Chu hâwi 

ber hen nanmah lânah khuavâng um tla khawm an nehsawh na tâwn. 

Chitê Leh Khâwnvâr 
(Mark 9.50; Luk 14.34-35) 

13“Minung zawzawng rangah chitê hâwi nan si. Sikhawmsele, chitê hi a dâwng 

rawh chun zei hen an al tir nawlh lai? Churawhchun lawnh hen, minung tla chîl 
salam ding lo chun zeirang khawmah a tlâk loh. 

14“Laikulh chêu nan si. Tlâng tlûnah khua um chu thuh kho asi loh. 

15Mi nih khâwnvâr kaih hen tâwng tangah an siah dah lo, a siahnâk mun ah an 

siah dauh tâwn; chun in sungah mi zawzawng a cherh tâwn. 

16Chu hâwi ber hen nan chêu chu mi mitmuh ah chêu seh, chuvachun nan thil 

ṭha ti tla an muh lai le, nan Pa vân ah mi an chawnglawmh kho lai.” 

Dân Li Leh Dân Thar 

17“Mosi Dân thu mawh khuavâng tla sîntirnak thu mawh veih ding a hawng kal 

hen hawng ka ruat lah u; veih ding hen hawng kal ka si lo le, rangtling tir ding 
hen hawng kal ka si dauh. 

18Thungâi tak hen ka nan simh na, tual leh vân hi a vei lân lo chu Dân thu ah 

mi lasui ṭialtê mawh lasui ṭialtê khingkhuai mawh pakhat khawm a vei lai lo, a 
ektê hen a tlungkim lân lo chu. 

19Chuvachun, âuzawng hi bang thupêk mêchem lakah hin pakhat mawh buar 

hen, chu hâwi ti bâk ding hen mi le tla sîntirtu zawng chu Vân Ram ah mi 
mêchem an ti lai; khawmsele, âuzawng Dân zâwt hen, sîntir bâktu zawng chu 
Vân Ram ah chun mi lian an ti lai. 

20Nanna repnâk nih Dân sîntirtu tla leh Farisai repnâk hi a khûp lânlo chu Vân 

Ram ah nan lût kho lai loh ti ka nan simh na.” 

Thinrunhnâk Leh Mi thahnâk 
Thu Ah Sîntirnâk 

21“Tuan liau mi tla sinah chun, ‘Mi na thah ding asi lo,’ an ti mi leh ‘Âuzawng mi 

thahtu vial chu lâirêlnâk ah dîr ṭihnungkâi tak hen a um lai,’ an ti, ti nan theih 
rawh. 

22Kei lam nih chun, ‘Âuzawng a unau tlûnah thinruntu vial chu lâirêlnâk ah dîr 

ṭihnungkâi tak hen a um lai le, âuzawng a unau sinah, ‘Nang, mido-tla-lo,’ titu 
vial chu lâirêltu tla rêl piak ding ṭihnungkâi tak hen a um lai; chun, âuzawng 
‘Nang mi â’ titu vial chu Gehena mei ah lawnh ṭihnungkâi tak hen a um lai ti ka 
nan simh na. 

23Chuvachun, mâichâm bul ah na thilpêk na ap liauah na unau nih na tlûnah 

lungsilonâk a nei ti na theih nawlh chun, 

24chu mâichâm kiangah chun na thilpêk chu mâk thlap le, va kal le, na unau 

remh tâ rih le, chu nûnah chun na thilpêk chu hawng ap rawh. 

25“Na leido chu lampi ah munkhat hen nan kal liauah remh sawm rawh, chu lo 

chun na leido nih chun lâirêltu an tleihtir lai le, lâirêltu nih chun kawrsen sinah 
a nan pêk lai le, rêngin ah a nan khumh sual lai. 

26Thungâi tak hen ka nan simh, quadran tê men na lîm lân lo chu chunah mi 

chu na suak rîlmâl lai lo. 

Ṭângdang Pawmtâknâk 
Leikângah Sîntirnâk 

27“ ‘Ṭângdang na pawmtâk ding asi lo,’ an ti, ti nan theih rawh. 

28Kei lam nih chun, âuzawng nunau duhnâk nei hen zauhtu vial chu a thinlung 

ah ṭângdang a pawmtâk ving rawh ti ka nan simh na. 

29Chun, na mit vawrhlei nih a nan sualtir chun chawih zek le, lawnh ving! Na 

taksa a pum hen Gehena ah lawnh ngâk hen na taksa ṭeng pakhat vei chu na 
rangah a ṭha dauh asi. 

30Chun, na kut vawrhlei nih a nan sualtir chun, tan le, lawnh ving! Na taksa a 

pum hen Gehena ah kal ngâk chun na taksa ṭeng pakhat vei chu na rangah a 
ṭha dauh asi. 

Nupi Pasal Mâk Leikângah Sîntirnâk 
(Mat 19.9; Mark 10.11-12; Luk 16.18) 

31“Âuzawng nupi mâktu zawng nih chun mâknâk lasui a sinah pêk seh, an ti. 

32Kei lam nih chun, âuzawng tlangvâl duh ruangah silo hen nupi mâktu vial nih 

chun amah chu ṭângdang a pawmtir asi; chun, âuzawng mi mâk chia umpitu 
chu ṭângdang a pawmtâk asi ti ka nan simh na. 

Siat Tleih Thu Ah Sîntirnâk 

33“Tuan liau mi tla sinah, Âwkrâwl hen siat tleih lah, Lalpa sinah na siat tleih chu 

lîm rawh,’ an ti, ti nan theih rawh. 

34Kei lam nih chun ka nan simh na, siat rerêng tham lah u; vân min sim hen 

tham lah u, chu chu Pathian laltophah asi ruangah; tual min sim hen tham lah 
u, chu chu a kê thângnâk asi ruangah. 

35Jerusalem sim hen khawm tham lah, chu chu Lalchem rokual tak khuapi asi 

ruangah. 

36Na lû sim hen na tham ding asi lo, sam zâi pakhat khawm na ngotir hen na 

dum tir kholo. 

37Nan thusim chu asi mi chu si seh,’ ‘Silo mi chu silo ko seh,’ chu ngâk hen a 

lei mi chu Setan lakah suak asi. 

Leido Sinah Lehrûl Samnâk 
Thu Ah Sîntirnâk 

(Luk 6.29-30) 

38“ ‘Mit ruangrûl ah mit, hâ ruangrûl ah hâ,’ an ti, ti nan theih rawh. 

39Kei lam nih chun ka nan simh na, misual do lah u; na vawrhlei biang ah a nan 

benghtu zawng chu khat leikâng khawm dawnh. 

40Chun, âuzawng na lakah thunawk tuah hen na kawrdawh lâk a tum chun na 

puan khawm lâktir dâidua. 

41Chun, mêl khat kal ding hen an êngtu zawng sinah chun mêl nih kal rawh. 

42An deihtu sinah chun pêk le, na lakah pûk duhtu chu ngaihlo lêm thlâk lah. 

Mêlma Rangah Dâwtnâk 
(Luk 6.27-28, 32-36) 

43“ ‘Na zâwlbâwm tla dâwt le, na mêlma hua na, an ti, ti nan theih rawh. 

44Kei lam nih chun ka nan simh na, nan mêlma tla dâwt na ule, an nehsawh 

natu chu thlacham piak u, 

45nan Pa vân a mi fa tla nan si khonâk ding hen. Anih nih chun misual tla leh mi 

ṭha tla tlûnah chun a nî a suaktir tâwn le, mi rep tla leh mi replo tla tlûnah khawm 
ruah a sûrtir tâwn asi. 

46An dâwt natu cho nan dâwt chun lâwmman zei me nan tawng lai? Siah 

khawlhtu tla khawm nih chu hâwi hen an ti bâk lo mazei? 

47Chun, nan unau cho chibai nan bûk chun zei tipi me midang tla ngâk hen a 

lei nan ti? Phundang tla khawm nih chu hâwi hen an ti bâk asi lo mazei? 

48Chuvachun, nan Pa vân a mi a ṭha rangtling hâwi hen nan ṭha rangtling ding 

asi. 

Mathai 6 

Thilpêk Leikângah Sîntirnâk 

1“Nan thil ṭha ti tla mi muh dingah, minûng mitmuh ah tilo ding hen a thiamthih 

u; chu lo chun nan Pa vân a mi sinah lâwmman nan nei lai loh. 

2“Chuvachun, mi sinah zeilo na pêk chun, mi perpê tla nih mi sawr an lawh 

khonâk ding hen, pumhnâk in tla ah, zâwllâi tla ah an ti tâwn hâwi hen na mâika 
ah tâwtawrâwt tumtir lah. Thungâi tak hen ka nan simh na, an lâwmman chu an 
tawng thluh rawh. 

3Nang lam nih chun, mi sinah zeilo na pêk chun, na kut vawrhlei hen na ti mi 

chu na kut kehlei nih theih lah seh, 

4na zeilo pêk chu a thup hen a um khonâk ding hen; chuvachun, na Pa a thup 

hen muh tâwntu nih chun a nan rulh lai. 

Mi Kingnâk Ah Thlachamnâk Leikângah Sîntirnâk 
(Luk 11.2-4) 

5“Chun, thla nan cham chun mi perpê tla hâwi hen nan ti ding asi lo; mi nih an 

muh khonâk ding hen pumhnâk in tla ah, zâwllâi lamṭhuam tla ah dîr bû hen 
thlacham an sunhsak tâwn. Thungâi tak hen ka nan simh na, an lâwmman chu 
an tawng thluh rawh. 

6Nang lam nih chun thla na cham chun na in kardang sung ah lût le, na in khâr 

le, na Pa a thup hen um mi sinah thlacham rawh; chun, na Pa a thup hen muh 
tâwntu nih chun a nan rulh lai. 

7“Chun, thla nan cham chun Phundang tla hâwi hen nawlh salam lah u; an sim 

tam ruangah Pathian nih a ngâi piak na ding hen an ruat asi. 

8Chuvachun, anmah tla hâwi hen um lah u; amah nan deih lânah nan Pa nih 

chun zei me nan herh ti a theih ko ruangah. 

9Chuvachun, nannih nih chun hi hâwi hen thlacham u: ‘Kan Pa vân ah mi, Na 

min zah hen um seh, 

10Na Ram hawng tlung seh, na duhzia vân ah an ti mi hâwi hen, tual ah mi nih 

ti seh. 

11Tusûn hin kan ei khawp buh hawng kan pêk. 

12Kan thilti palhnâk tla hawng kan ngaihdam, midang tla thil palhnâk tla kan 

ngaihdam na hâwi hen. 

13Sual ding hen lêmnâk ah hawng kan kaltir lah le, Misual thawk hen ruang 

hawng kan suah rawh,’ ti hen. 

14“Mi an buar mi tla nan ngaihdam chun nan Pa vân ah mi nih a nan ngaihdam 

na bâk lai. 

15Sikhawmsele, mi buarnâk tla nan ngaihdam lo chun, nan Pa nih nan buarnâk 

tla a nan ngaihdam na bâk lai lo. 

Buh Ngeinâk Thu 

16“Buh nan ngei tik khawmah mi perpê tla hâwi hen zûr mêl put lah u; annih nih 

chun mi mitmuh ah buh an ngei mi an langh khonâk ding hen an mêl an zûrtir 
tâwn. Thungâi tak hen ka nan simh na, an lâwmman chu an tawng dih rawh. 

17Nang lam nih chun, buh na ngei tikah sariak a thuh le, na mâi a phiah le, 

18chuvachun na Pa a thup hen um mi mitmuh ah cho lo chun minung mitmuh 

ah buh ngei hen na lang lai lo; chun na Pa a thup hen muh tâwntu nih chun a 
nan rulh lai. 

Neihnâk Dik 
(Luk 12.33-34) 

19“Tual ah rûlchawn leh a êk nih a einâk ah, mifîr tla nih an phûl hen an fîrnâk 

ah nan ro tla khawng lah u. 

20Vân ah rûlchawn leh a êk nih a ei lonâk ah mifîr tla nih an phûl hen an fîr lonâk 

ah chun nan ro tla khawng lehlam u. 

21Na ro umnâk kipah na thinlung khawm a um lai. 

Taksa Khâwnvâr Thu 
(Luk 11.34-36) 

22“Taksa khâwnvâr chu mit hi asi: chuvachun na mit a fîm chun na taksa a pum 

hen a chêu hep lai. 

23Na mit â râwk lam chun na taksa pum hen a mûi hep lai. Chuvachun, na 

sungah chêu chu mûi si sele, mûi chu a fâk awt chiam e! 

Pathian Leh Sum 
(Luk 16.13; 12.22-31) 

24“Âukhawm nih hotu panih rian an ṭuan kêp kho lo, pakhat hua hen pakhat a 

duh lai, asi lo leh, pakhat ṭanh hen pakhat a zauhnawmh lai. Pathian leh sum 
rian nan ṭuan kêp kho lai lo. 

25“Churuangah, ka nan simh na, zei me ka ei lai le, zei me ka din lai aw?’ ti hen, 

‘Nan nungnâk thu leh zei me ka aih lai aw?’ ti hen nan taksa thu lungkham lah 
u. Ei ding ngâk hen nungnâk a sung-û dauh lo mazei? Nipuan ngâk hen taksa 
khawm a sung-û dauh lo mazei? 

26Chungzuang vâ tla khi zauh u, kûi an tuh lo le, an ât lo, fângbâwk ah an râwn 

lo; sikhawmsele, nan Pa vân a mi nih chun a châwm asi. Nannih chu vâ tla ngâk 
hen nan sung-û dauh khun lo mazei? 

27Chun, nan lakah âu nih lungkham ruangah mah dung dâwng khat a sângtir 

kho? 

28“Chun, nipuan thu zeirangah nan lungkham? Mâng tuktîn pâr a ṭhang zia hi 

ṭha tak hen ruat u; rian an ṭuan lo, la an kher lo. 

29Sikhawmsele, ka nan simh na, Solomon men a rokualnâk zawzawng hen â 

thuam khawmah hi bang tuktîn pâr pakhat tluk khawm hen thuamh hen a um 
lo. 

30Chuvachun, mâng belh, tusûn ding a nung, a thâituan ah tappi ah tih nawlh 

salam ding men Pathian nih chu hâwi tluk a thuamh chun, nannih lung tâwm 
tla, nipuan a nan pêk tuktarâi na awt lo mazei? Nan lung tâwm chiam e! 

31Chuvachun, ‘Zei me ka ei lai?’ mawh, ‘Zei me ka din lai?’ mawh, ‘Zei aih hen 

me ka um lai?’ mawh, ti lungkham lah u. 

32Phundang tla nih chubang zawzawng chu an hâwl tâwn asi. Chubang 

zawzawng chu nan herh ti nan Pa vân a mi nih a theih ko asi. 

33Pathian Ram leh a repnâk chu hâwl masa dauh u, chuvachun chubang 

zawzawng chu a nan pêk sap na awt asi. 

34Chuvachun, thâi rang ding lungkham lah u, thâi nih chun amah rang dingah a 

lungkham sawm awt ruangah. Ni khat rangah ni khat hamh chu â tâwk asi. 

Mathai 7 

Midang Simsâwi Thu Ah Sîntirnâk 
(Luk 6.37-38, 41-42) 

1“Simsâwi lah u, simsâwi hen nan umlonâk ding hen. 

2Nan simsâwi na hâwi ber hen an simsâwi na lai; nan tahnâk tê hen an tah piak 

nawlh na lai. 

3Chun, zeirangah me mah mit ah mi kân um mi chu ruat lo hen na unau mit ah 

mi fungrêutê um mi chu na muh zia? 

4Asi lo leh, zeitin me na unau sinah, ‘Na mit ah mi fungrêutê kha hawng ka 

thuaktir rawh,’ na ti kho lai, nangmah mit ngelchel ah kân um ko hen. 

5Mi perpê! Na mit ah mi kân kha lâk masa rawh; chuvachun, na unau mit ah mi 

fungrêutê thuak ding mi chu fiang tak hen na muh lai. 

6“Ui tla sinah thil thenhlimh chu pêk lah u; an hawng a her hen an seh na lebang 

lai; vawk mâika ah nan âitikep lung tla lawnh lah u, an chîl salam lai. 

Deih, Hâwl, Kik 
(Luk 11.9-13) 

7“Deih u, chun a nan pêk na lai; hâwl u, chun nan tawng lai; kik u, chun a nan 

awng piak na lai. 

8Âuzawng a deihtu nih chun an tawng tâwn le; âuzawng a hâwltu nih chun an 

tawng tâwn; âuzawng a kiktu chu an awng piak awt asi. 

9Asi chun, nan lakah âutal a fapa nih sangtlêp deih sele, âu nih lung pêk lai? 

10Asi lo leh, ngâ deih sele, âu nih rûl a pêk lai? 

11Chuvachun, nannih misual men nih nan fa tla thil ṭha pêk ding dân nan theih 

chun, nan Pa vân ah mi nih chun a deihtu tla chu thil ṭha a pêk dauh khun lai lo 
mazei? 

12“Chuvachun, thil zeizawng mi nih nan tlûnah ti sele, nan duh hâwi hen mi tlûn 

khawmah ti bâk u; chu chu Dân leh khuavâng tla thu asi rêng asi. 

Lampi Bî Chu 
(Luk 13.24) 

13“Kawtkâ bî ah chun lût u; tlâunâk ah kalnâk kawtkâ chu a kâu le, a lampi 

khawm a kâu le, chu leiah lût mi chu tam khawm thungâi an tam. 

14Nungnâk ah kalnâk kawtkâ chu a bî le, a lam khawm a tawr le, a tawngtu tla 

khawm tâwmtê an si. 

Thing Leh A Rah 
(Luk 6.43-44) 

15“Khuavâng telê lakah a thiamthih u; chu tla chu dawrâ vun aih hen nan sinah 

an hawng kal tâwn le, an sung leiah lam chun chingngia râwlṭâm an si ruangah. 

16Anmah tla chu an rah lakah nan theih ko lai. Zûn lingnei lakah grep rah an 

kawih dah tâwn mazei? Bualingnei lak khawmah theipi an kawih dah tâwn 
mazei? 

17Thing ṭha zawng a rah a ṭha tâwn le, thing sia lam chu a rah a ṭha lo. 

18Thing ṭha a rah a sia kho lo le, thing sia khawm a rah a ṭha kho lo. 

19Thing kip a rah a ṭha lo mi zawng chu an hâu le, mei ah an paih tâwn. 

20Churuangah anmah chu an rah lakah nan theih ko lai. 

Lalpa Titu Namên Vân Ram 
Ah An Lût Lai Loh 

(Luk 13.25-27) 

21“ ‘Lalpa, Lalpa, hawng ka titu namên Vân Ram ah an lût lai lo; ka Pa vân ah 

mi duhzia titu lam chu an lût lai.’ 

22Chu ni ah chun mi cherkhet nih, ‘Lalpa, Lalpa na min hen thu tla kan sim hen, 

na min hen khuri tla kan nar le, na min hen thilchê tamtak kan ti tâwn lo mazei?’ 
an ti teh lai. 

23Chu ni ah chun ‘Nannih thilsual titu tla, ka nan theih na loh, ka sin thawk hen 

kal u,’ ti hen, annih chu ka simh na teh lai. 

In Saktu Panih Chu 
(Luk 6.47-49) 

24“Chuvachun, mikip hi bang ka thu theih hen zâwttu zawng chu, mi fing lungpi 

tlûnah in saktu hen tahṭhimh ding asi. 

25Ruah tla a hawng sûr le, tî tla a hawng lian le, thli tla a hawng râng le, chu in 

chu a khup khup hen a hawng nam le; sikhawmsele, a chim lo le; lungpi tlûnah 
sak thlir asi ruangah. 

26“Chun, mikip hi bang ka thu theih hen zâwtlotu chu, mi â sep tlûnah in saktu 

hen tahṭhimh asi. 

27Ruah a sûr le, tî a hawng lian le, thli a hawng râng le, chu in chu a khup khup 

hen a hawng nam le, a chim rawh; a râwk zia thungâi a fâk asi, a ti. 

Jisu Thuneihnâk 

28Chun, hi hâwi hi asi le, Jisu nih chubang thu chu a sim thluh kâ hen, mi zapi 

tla nih a thu sîntir chu thungâi chê an ti le, 

29Dân sîntirtu tla hâwi silo hen, thuneihnâk nei hâwi tak hen a sîntir na ruangah. 

Mathai 8 

Jisu Nih Phâr A Damhnâk 
(Mark 1.40-45; Luk 5.12-16) 

1Chun, tlâng ah mi a hawng ṭum nûnah mi zapi cherkhet nih amah an hawng 

zûl rawh. 

2Chun, a sinah phâr a hawng kal le, “Lalpa, na duh chun na ka thenhlimhtir 

kho,” ti hen, mâi a mûk. 

3Chun, Jisu nih a vuanh le, a tham le, “Ka duh, hawng thiang rawh,” a ti. Chun, 

zeikarlo ah a phâr chu a hawng thenhlimh sawm rawh. 

4Chun, Jisu nih a sinah, “Âukhawm simh lo ding hen a thiamthih rawh; 

khawmsele chu bâwlpu sinah vâ a zauhtir le, Mosi nih thilpêk ding a ruat mi kha 
ap rawh, an theihfiangnâk ding hen,” a ti. 

Jisu Nih Kawrsen Zâ Hotu To-aw A Damhnâk 
(Luk 7.1-10) 

5Chun, Kapernaum ah a lût rawh chun a sinah Rom kawrsen zâ hotu a hawng 

kal le, 

6“Lalpa, ka to-aw a khêng le, in ah a rîl ko, thungâi a nganfâk a zual asi,” ti hen, 

a ngiar chiam. 

7Chun anih nih chun, “Ka hawng kal lai le, ka damh lai,” a ti. 

8Chun, kawrsen zâ hotu nih chun, “Lalpa, ka in sung na lûtnâk tlâk asi lo; thu 

cho sim le, ka to-aw a dam ko lai. 

9Kei khawm mi thu hen um ka si le, ka tangah kawrsen tla an um le, chu minung 

chu, ‘Kal rawh,’ ka ti chun a kal tâwn, midang sinah khawm, ‘Hawng,’ ka ti chun, 
a hawng tâwn. Ka to-aw sinah khawm, ‘Hi hi ti rawh,’ ka ti chun, a ti tâwn,” ti 
hen, a sâng. 

10Chun, Jisu nih chubang thu chu a theih chun thungâi chê a ti le, a zûltu tla 

sinah chun, “Thungâi tak hen ka nan simh na, Israel tla lak khawmah hi tluk rak 
hen lungnâk fâk hi ka muh lo. 

11Ka nan simh na, sak leh thlang thawk hen mi tamtak an hawng kal lai le, Vân 

Ram ah chun Abraham tla, Isak tla, Jakob tla sinah an to lai. 

12Ram fa tla lam chu lênglei mûi ah chun suah hen an um lai le, chun ah chun 

ṭap leh hachang rial chu a um lai,” a ti. 

13Chun, Jisu nih kawrsen zâ hotu sinah chun, “Kal ko rawh, na lung hâwi hen 

na tlûnah hawng tlung seh,” a ti. Chun, to-aw chu chu dâr tak ah chun a hawng 
dam rawh. 

Jisu Nih Simon Nupi Nu Leh 
Midang Tamtak A Damhnâk 

(Mark 1.29-34; Luk 4.38-41) 

14Chun, Jisu chu Peter in ah a lût le, a nupi nu chu damlo hen it mi a muh. 

15Chun, a kut a tham piak le, a damlo chu a reh rawh; chun a thawk le, an eibâr 

a timhtuah piak na rawh. 

16Chun zânleibâi ah chun a sinah khuri vuanh tla tamtak an hawng put le; chun 

thu hen khuri tla a nar le, damlo zawzawng tla chu a damh na le: 

17Khuavâng Isai nih, “Amah ngelchel nih kan chaklonâk tla a lâk le, kan nganfâk 

tla a phurh,” ti hen a sim mi chu a hawng tlung khonâk ding hen. 

Minung Fapa Nih Lû Ngauhnâk A Nei Lo 
(Luk 9.57-62) 

18Chun, Jisu nih mi zapi cherkhet a kiangkam ah mi a muh rawh chun khatlei 

varâl ah kal ding hen thu a pêk. 

19Chun, Dân sîntirtu pakhat a hawng kal le, a sinah, “Sîntirtu, na kalnâk kipah 

ka nan zûl lai,” a ti. 

20Chun, Jisu nih a sinah, “Kâwlui tla nih kua an nei le, tlûn zuang vâ tla nih bû 

an nei le, Minung Fapa lam nih chun a lû ngauhnâk a nei lo,” a ti. 

21Chun, a ṭhiruai tla lakah midang nih a sinah, “Lalpa, ka pa hawng ka vûitir tâ 

rih,” a ti. 

22Sikhawmsele, anih nih chun a sinah, “Hawng ka zûl rawh; mithi nih anmah 

mithi chu vûi seh,” a ti. 

Jisu Nih Thlipi A Rehtirnâk 
(Mark 4.35-41; Luk 8.22-25) 

23Chun, lawng ah â chuan le, a ṭhiruai tla nih an zûl. 

24Chun, lâkkhatko ah rilî ah chun thlipi fâk tak a hawng râng le, chuvachun 

titlingtlawk nih lawng chu a khup khup hen a hawng vurh le; Jisu lam chu a it 
thlit. 

25Chun, a sinah an hawng le, an thawh le, “Lalpa, hawng kan hum rawh, kan 

vei awt hi!” an ti. 

26Chun, Jisu nih chun an sinah, “Lung tâwm tla, zeirangah nan ṭih?” a ti. 

Churawhchun a thawk le, thli leh rilî chu a fâi le; chun a hawng reh dup ko. 

27Chun, mikip nih thungâi chê an ti le, “Hi minung hi zei minung me asi; thli leh 

rilî tiangmâng khawm nih a thu an ngâi!” an ti. 

Khuri Vuanh Panih Jisu Nih A Damhnâk 
(Mark 5.1-20; Luk 8.26-39) 

28Chun, varâl lei Gadarin mi tla ram chu a va tlung rawh chun, khuri vuanh panih 

thlân khur thawk hen suak mi nih an hawng tawng le; ṭihnung an kâi thlo le, 
chuvachun chu lampi ah chun âukhawm an kal ngam lo. 

29Chun, annih nih chun, “Pathian Fapa, kannih leh nang zei kanna tlâinâk um? 

Tik tiamh tling lânah hawng kan rêp ding hen na hawng mi masi?” ti hen an âu. 

30Chun, an umnâk thawk hen lât ual ah vawk rual tamtak an tlawng. 

31Chun, khuri tla nih chun, “Na kan nar chun vawk rual paw sungah khin hawng 

kan kaltir,” ti hen, a sinah an ngiar. 

32Chun, Jisu nih chun an sinah, “Kal ko u me,” a ti. Chun, an suak le, vawk paw 

sungah chun an va lût; chun, vawk rual zawzawng chu kham ah anna khâwk 
chiam le, rilî ah chun an lût le, tî lakah chun an vei rawh. 

33Chun, a vulhtu tla chu an tek le, khua ah chun an kal le, zeizawng an sim 

rawh, khuri vuanh tla tlûnah thil hawng tlung mi tla khawm chu. 

34Chun, khuatê hen Jisu dawng ding hen an hawng suak le; chun Jisu an muh 

kâ hen an ram thawk hen suak ding hen an ngiar chiam. 

Mathai 9 

Jisu Nih Mi Khêng A Damtirnâk 
(Mark 2.1-12; Luk 5.17-26) 

1Chun, Jisu chu lawng ah â chuan le, rilî chu a kanh le, a umnâk khua chu a 

tlung. 

2Chun, mi khêng pakhat ihkhun ah it bû hen a sinah an hawng zawnh. Chun, 

Jisu nih an lung zia a muh hen mi khêng sinah chun, “Ka fa, lungngam tak hen 
um rawh; na sual tla ngaihdam asi rawh,” a ti. 

3Chun, Dân sîntirtu tla zeimaw mi tla nih chun an thinlung hen, “Hi minung nih 

hin Pathian a simsiat asi hi,” an ti. 

4Chun, Jisu nih an dawn mi tla chu a theih le, “Zeirangah me nan thinlung ah 

sual hen nan ruat? 

5‘Na sual tla ngaihdam asi rawh,’ ti leh, ‘Thawk le, kê hen kal rawh,’ ti hi a zei 

mi a sim awl dauh? 

6Zeikhawm si sele, laikulh ah Minung Fapa nih hin sual ngaihdam khonâk a nei 

ti nan theih khonâk ding hen,” a ti le, mi khêng sinah chun, “Thawk le, na 
tangphah lâk le, na in ah kal rawh,” a ti. 

7Chun, a thawk le, a in ah a lâwi rawh. 

8Chun, mi zapi tla nih chun chu chu an muh rawh chun an ṭih le, minung tla 

sinah chu hâwi thuneihnâk pêktu Pathian chu an sawr rawh. 

Jisu Nih Mathai Rangah A Kawhnâk 
(Mark 2.13-17; Luk 5.27-32) 

9Chun, Jisu chu chu thawk hen chun a kal vima le, siah châwinâk mun ah a to 

mi, minung pakhat a min, Mathai a muh; chun, a sinah, “Hawng ka zûl rawh,” a 
ti. Chun, a thawk le, a zûl rawh. 

10Chun, hi hâwi hi asi le, in ah chun buh an ei liauah siah khawlhtu tla leh misual 

tla tamtak an hawng kal le, Jisu leh a ṭhiruai tla chu an eipi na. 

11Chun, Farisai tla nih chu chu an muh rawh chun a ṭhiruai tla sinah, “Zeirangah 

me nan sîntirtu nih siah khawlhtu tla leh misual tla sinah a ei le?” an ti. 

12Sikhawmsele, Jisu nih chu chu a theih kâ hen, “Mi chak tla nih chun daktawr 

an herh lo le, mi damlo tla lam nih chun an herh asi. 

13Chuvachun, ‘Bâwlnâk duhlo hen khuaruatnâk ka duh,’ ti hi a umzia va a sîn 

u; mirep tak tla lam ding hen hawng kal ka si lo le, misual tla lam ding hen 
hawng ka si dauh,” a ti. 

Buh Ngeinâk 
(Mark 2.18-22; Luk 5.33-39) 

14Chu liau chun Johan ṭhiruai tla chu Jisu sinah an hawng kal le, “Zeirangah me 

kannih leh Farisai tla nih hin buh kan ngei lemang tâwn, na ṭhiruai tla lehlam nih 
an ngei lo, “an ti. 

15Chun, Jisu nih an sinah, “Mo lawmhtu tla sinah a pasal ding mi a um kar vial 

chu mo lawmhtu tla nih chun an ulh kho mazei? Sikhawmsele, a pasal ding mi 
chu an sinah mi kalpi ving ni tla a tlung teh lai, chu tikah lam chun buh an ngei 
teh lai. 

16“Chun, âukhawm puan li, tî ṭum suk dahlo mi puan thar tliar hen an belh dah 

lo; a belhnâk nih chun puan chu a thlêk lehlam lai le, a tlêk khun awt ruangah. 

17Âukhawm nih uain thar sâvun uain dûr li tla ah an râwn dah lo; an râwn chun 

savun dûr tla chu a kek lai le, uain chu a tlê lai le, savun dûr tla khawm chu a 

râwk lai; uain thar chu savun uain dûr thar tla ah an râwn dauh tâwn asi, chun 
ṭha tak hen a um vevê tâwn,” a ti. 

Jisu Nih Jaira Fanu Leh Nunau Thîpût A Damtirnâk 
(Mark 5.21-43; Luk 8.40-56) 

18Chubang thu chu an sinah a sim liau takah hotu pakhat a hawng le, mâi a 

mûk, “Ka fanu tuhin a thi le, sikhawmsele, hawng kal le, a tlûnah na kut ngauh 
le, a nung nawlh ko lai,” a ti. 

19Chun, Jisu a thawk le, a zûl rawh; ṭhiruai tla khawm nih an zûl bâk. 

20Chun, nunau pakhat, kum leinih thî suak hen a damlo mi, a dung leiah a 

hawng kal le, a puan sâr a tham. 

21“A puan sâr cho khawm tawngh sele damh hen ka um ko lai,” ti thinlung a nei. 

22Chun, Jisu â her le, amah chu a muh, “Ka fanu, lungngam tak hen um rawh, 

na lungnâk hi na dampi asi,” a ti. Chun, nunau chu, chu dârkar thawk chun a 
dam rawh. 

23Chun, Jisu chu hotu in ah a lût le, theikhang tumtu tla leh mi zapi tlawk chur 

mi tla a va muh rawh chun, “Suak u, ngâksia chu a thi lo, a it mi asi dauh,” a ti. 

24Chun, annih nih chun Jisu chu an nihsanh. 

25Sikhawmsele, mi zapi tla chu a nar na nûnah chun a lût le, a kut ah a tleih le, 

nunau ngâksia chu a thawk rawh. 

26Chun, chu thawk hen chun a thâwngthâng chu ram zawzawng ah chun a 

hawng thang khap rawh. 

Jisu Nih Mitchâw Panih 
A Damtirnâk 

27Chun, Jisu chu chu thawk hen chun a kal vima le, mitchâw panih nih, “David 

Fapa, kan tlûnah khuaruat rawh,” ti hen, âu hen an zûl. 

28Chun, in ah a lût rawh chun mitchâw tla chu a sinah an hawng kal le; chun 

Jisu nih an sinah, “Hi hi ti kho ding hen nan ka zumh ma?” a ti. Annih nih chun 
a sinah, “Zumh ta a, Lalpa,” an ti. 

29Chun, anih nih chun an mit a tham le, “Nan ka zumh hâwi hen nan tlûnah 

tlung seh,” a ti. 

30Chun, an mit chu a hawng dei rawh. Chun, Jisu nih an sinah, “Âukhawm 

theihlo ding hen a thiamthih u,” a ti thlir. 

31Sikhawmsele, annih chu an suak le, chu ram zawzawng ah chun a 

thâwngthâng an thangtir rawh. 

Jisu Nih Khuri Vuanh Hawlh 
Kholo A Damtirnâk 

32Chun, an suak liau chirah, ngâinik, hawlh kholo mi khuri vuanh pakhat a sinah 

an hawng put. 

33Chun, khuri chu a nar kâ hen hawlh kholo mi chu a hawlh rawh. Chun, mi zapi 

tla nih chun thungâi chê an ti le, “Israel tla lakah hi hâwi hi kan muh dah lo,” an 
ti. 

34Farisai tla nih chun, “Khuri lal asi ruangah khuri tla a nar tâwn mi hi,” an ti. 

Mipi Rangah Jisu Zângfahnâk 

35Chun, Jisu nih anna pûmnâk in tla ah sîntir na hen, Ram Thâwngthâng ṭha 

chu sim hen, damlo kip leh nganfâk kip tla damh hen, khua lian leh khuatê tla 
zawzawng a ṭawl. 

36Chuvachun, mi zapi tla chu a muh le, vêngtu neilo dawrâ tla hâwi hen hamh 

leh rek phun hen an um ruangah thungâi a siherh na. 

37Chun, a ṭhiruai tla sinah chun, “Fângzûn ding thungâi a tam le, sikhawmsele 

a ṭuantu tla an tâwm. 

38Chuvachun, fângzûn ding hen ṭuantu ding tla fial ding hen fâng dâwngpu 

sinah chun ngiar u,” a ti. 

Mathai 10 

Jisu Nih Ṭhiruai Tla Rangah Thuneihnâk A Pêknâk 
(Mark 3.13-19; Luk 6.12-16) 

1Chun, a ṭhiruai leinih tla chu a kawh na le, khuri nâwmtâm tla nar kho ding hen 

leh damlo kip leh nganfâk kip damh khonâk ding hen thuneihnâk a pêk na. 

2Chun, ṭhiruai leinih tla min chu hi bang hi an si: A masachem ah chun, Peter 

an ti mi Simon leh a unau Andri; Zebedai fapa Jem leh a unau Johan; 

3Philip leh Bartholomai, Thom leh siah khawlhtu Mathai, Alphai fapa Jem leh 

Thadai, 

4Kana mi Simon leh a tleihtirtu Juda Iskariot tla hi. 

Jisu Nih Ṭhiruai Leinih Tla A Fialnâk 
(Mark 6.7-13; Luk 9.1-6) 

5Chubang leinih tla chu Jisu nih a fial na le, an sinah hi hâwi hen thu a pêk: 

“Phundang tla lampi ah kal lah ule, Samari khua rerêng ah khawm lût lah u; 

6Sikhawmsele, Israel phun dawrâ tlâu tla sinah chun kal dauh u. 

7Chun, nan kal liauah, “Vân Ram chu a hawng nâi rawh,” ti hen, sim vima u. 

8Damlo tla damh ule, mithi tla thawh ule, phâr tla thenhlimhtir ule, khuri tla nar 

u; a thawt hen nan tawng le, a thawt hen pêk u. 

9Nan tâisâwm tla lakah ngûn tangka mawh, tangka mawh, dâr tangka mawh 

put lah u; 

10khualtlâwngnâk dingah zâl mawh, kawrdawh mawh pheikawk mawh, 

ṭhianṭhunh mawh put lah u; rianṭuantu chu a ei ding tawng tlâk asi ruangah. 

11“Chun, khua lian ah mawh khuatê ah mawh nan lûtnâk kipah an tlungtir na 

ding hen a tlâk ding mi hâwl ule, nan suak nawlh lân lo chu chunah chun tlung 
kumza u. 

12Chun, in ah chun nan lût awt bâiah chibai bûk na u. 

13Chun, in ah mi tla chu chibai bûk tlâk an si chun nan lungngamnâk thu chu an 

tlûnah tlung seh; an tlâk lo lam chun nan lungngamnâk thu chu nan tlûnah 
hawng kîr nawlh seh. 

14Chun, âuzawng an lawmh na lo hen, nan thu khawm ngâilotu zawng, chu in 

thawk hen mawh, chu khua thawk hen mawh nan suak tikah chun nan 
kezaphah lakah mi valeidip khâwng u. 

15Thungâi tak hen ka nan simh na, lâirêl ni ah chun chu khua tla tuar ngâk chun 

Sodom leh Gomorah ram tuar ding chu a ziachâng a um dauh lai. 

Tuarnâk Hawng Tlung Ding Mi Chu 
(Mark 13.9-13; Luk 21.12-17) 

16“Ngâinik u, chingngia nâwngah dawrâ um hâwi hen ka nan fial na hi: 

chuvachun, rûl hâwi hen fing hen, vaṭhu hâwi hen pawi khawih lo hen um u. 

17Sikhawmsele, minung lakah chun a thiamthih u; lâirêltu tla a nan tleihtir na lai 

le, pumhnâk in tla ah an vuak na lai le; 

18asi, keimah ruangah governor tla leh lalchem tla mâikaah anmah leh 

phundang theihnâk ding hen an put na lai. 

19Sikhawmsele, an tleihtir na tikah chun, “Zeitin me, zei thu me ka sim lai?” ti 

hen lawksawng lah u; nan sim ding mi chu a tik takah chun a nan theihtir na 
awt ruangah. 

20A simtu chu nanmah nan si awt lo le, nan Pa Thlarau nih nanmah lakah a sim 

dauh awt asi. 

21“Chun, thah ding hen unaupa leh unaupa anna tleihtir lai le, pa khawm nih a 

fa a tleihtir ber lai; fa tla khawm nih an nu leh pa tla an do lai le, an thahtir na 
lai. 

22Keimah min ruangah mi zawzawng huat nan si lai; sikhawmsele, a dawngh 

tiang hen tuar huamtu zawng chu, chu tak chu ruangsuah hen a um lai. 

23Chuvachun, khua khat ah an nehsawh na tikah khua dangah tektâk u; thungâi 

tak hen ka nan simh na, Minung Fapa a hawng kal lânah Israel khua tla chu 
nan ṭawl thluh lai lo. 

24“Sîntu a sîntirtu tlûnah a um lo; to-aw khawm a pu tlûnah a um lo. 

25Sîntu chu a sîntirtu hâwi hen a hawng um mi leh to-aw chu a pu hâwi hen a 

hawng um mi chu â tâwk. In dâwngpu hen ‘Belzebul’ an ti chun, a dâwngsung 
tla chu an ti ding rêng asi! 

Minung Nih Ṭih Ding Mi Chu 
(Luk 12.2-7) 

26“Chuvachun, annih tla chu ṭih lah u; langlo ding hen thuh zeikawm a um lo, 

theihlo ding hen pheh zeikhawm a um lo. 

27Mûi lakah ka nan simh na mi hi chêu ah sim u; nâ ah nan theih mi hi in tlûnah 

a chuan hen âu u. 

28Chun, taksa thah kho hen thlarau thah kholotu tla chu ṭih lah u; Gehena ah 

thlarau leh taksa veih khotu lam chu ṭih lehlam u. 

29Phâisenphittê panih assarion khat hen an zuar tâwn lo mazei? Sikhawmsele, 

an lakah pakhat khawm nan Pa thu lo hen tual ah a tlâ lai lo. 

30Nan samzâitê tiang khawm rêl hep asi. 

31Churuangah ṭih lah u; Phâisenphittê tamtak ngâk hen nan sung-û dauh asi. 

Mi Le Tla Sinah Lalpa Ṭanhtu Chu Pa Vân Ah Mi Nih A Ṭanh Bâk Lai 
(Luk 12.8-9) 

32“Chuvachun, mi le tla mâika ah hawng ka ṭanhtu zawng ka Pa vân ah mi 

mâika ah ka ṭanh bâk lai. 

33Sikhawmsele, âuzawng mi le tla mâika ah an hawng ka phehtu zawng ka Pa 

vân ah mi mâika ah ka pheh bâk lai. 

Mesia Ruangah Nungnâk Dawktu Nih Chun A Tawng Lai 
(Luk 12.51-53; 14.26-27) 

34“Laikulh ah hin rem lêngtir ding hen hawng kal hen hawng ka ruat lah u. Rem 

lêngtir ding hen hawng kal ka si lo le, nâmsâu lêngtir ding hen hawng kal ka si 
dauh. 

35Mi a pa dotir ding hen, fanu a nu dotir ding hen, mo a ni dotir ding hen hawng 

kal ka si. 

36Mi a mêlma tla chu amah dâwngsungkhur lakah mi ngelchel an si lai. 

37“Âuzawng a nu mawh a pa mawh keimah ngâk hen dâwt dauhtu chu ka mi si 

tlâk asi lo. Âuzawng a fanu mawh a fapa mawh keimah ngâk hen dâwt dauhtu 
khawm chu ka mi si tlâk asi lo. 

38Âuzawng a kraws put hen hawng ka zûl lo mi chu ka mi si tlâk asi lo. 

39Âuzawng a nungnâk tawngtu nih chun a dawk lai le; keimah ruangah a 

nungnâk dawktu nih chun a tawng lai. 

Lâwmman 
(Mark 9.41) 

40“Âuzawng an lawmh natu chu keimah lawmhtu an si le, âuzawng hawng ka 

lawmhtu chu hawng ka fialtu lawmhtu asi. 

41Âuzawng khuavâng chu khuavâng asi ruangah lawmhtu nih chun khuavâng 

lawmh man a tawng lai le, âuzawng mi rep chu mi rep asi ruangah lawmhtu nih 
chun mi rep lawmh man a tawng lai. 

42Chun, âuzawng hi bang hawng ka zûltu tla lakah a mêchem mi pakhat sinah 

hin, ka ṭhiruai asi ruangah, tî dâi hâi khat cho khawm pêktu zawng chu, thungâi 
tak hen ka nan simh na, an lâwmman chu an dawk rîlmâl lai lo,” a ti. 

Mathai 11 

Baptistu Johan Mifial Tla 
(Luk 7.18-35) 

1Chun, hi hâwi hi asi le, Jisu nih a ṭhiruai leinih tla chu thu a pêk thluh kâ hen 

chu thawk chun khua nâi tla ah sîntir leh thusim hen a kal rawh. 

2Chun, Baptistu Johan nih Krist thilti tla chu rêngin ah a theih rawh chun ṭhiruai 

zeimaw mi a sinah a fial. 

3“Hawng kal ding mi ma na si, midang kan ngâk lai rih ma?” ti hen, a ṭhiruai tla 

nih Jisu rangah an deih. 

4Chun, Jisu nih an sinah, “Kal nawlh ule, thil nan muh mi leh nan theih mi hi 

Johan sinah va simh u: 

5mitchâw tla an mit a dei rawh, kekhêng tla kê hen an kal rawh, phâr tla an 

thiang rawh, nasêt tla khawm an nâ a fîm rawh, mithi tla khawm thawh hen an 
um rawh, mipâm tla sinah Thâwngthâng Ṭha sim asi rawh. 

6Âuzawng ka tlûnah zumhmaihnâk neilotu chu an thaw a suak,” ti hen a sâng. 

7Chu minung tla chu an tlung ka hen Jisu nih mi zapi sinah chun Johan thu a 

sim rawh, “Zei zauh ding hen me ramkaro ah nan kal mi kha? Lâiluang thli nih 
a sêm mi ma? 

8Asi lo leh, zei zauh ding chem hen me nan kal mi kha? Puannêm aih ma? 

Puannêm aih tla chu lalchem in tla ah silo ma an um? 

9Asi lo leh, zeiruang chem hen me nan kal mi kha? Khuavâng zauh ding hen 

ma? Asi rîlmâl ka nan ti na, khuavâng ngâk hen khawm rokual dauh. 

10‘Zauhnik, ka mifial na mâi leiah ka fial asi. Anih nih chun na mâi leiah na lam 

a sial lai, ti hen a thâwngthâng an rîn mi kha hi minung hi asi. 

11Thungâi tak hen ka nan simh na, nunau ring mi lakah Baptistu Johan ngâk 

hen rokual dauh an suak lo rih; sikhawmsele, Vân Ram ah mi mêchem khawm 
anih ngâk hen chun an rokual dauh. 

12Baptistu Johan umnâk thawk hen tutiang hen Vân Ram nih chun 

zângnâwrnâk a tawng tâwn le, zângnâwrtu tla nih chun zângran hen an lâk 
tâwn. 

13Khuavâng tla zawzawng leh Mosi Dân thu nih chun Johan a hawng um tiang 

khan an simkan tâwn asi. 

14Nan lung duh lam chun, chu chu Elija, hawng kal ding mi chu asi. 

15Âuzawng theihnâk ding hen nâ nei nih chun theih seh. 

16“Sikhawmsele, tusan mi tla hi zei hen me ka tahṭhimh lai? Ngâksia sumtuah 

mun tla ah to hen, an hâwi tla auh hen, 

17‘Theikhang ka nan tum piak na le, nan lâm ṭung lo; thungâi kan ṭap le, nan ir 

nan chumh ṭung lo,’ ti mi tla hâwi an si. 

18Johan chu a hawng kal le, a ei hen a din lo le, Khuri nih a luah ma hi, an ti. 

19Minung Fapa a hawng kal le, a ei hen a din, ‘Zauhnik u, buh ei chak, uain din 

chak, siah khawlhtu tla leh misual tla hâwipa khi,’ an ti fâwn. Sikhawmsele, a 
thilti rah tla nih a dik asi ti a zauhtir,” a ti. 

Lunglo Khua Tla Tlûnpitnâk 
(Luk 10.13-15) 

20Chun, an rim lo ruangah a thilchê ti tamnâk chem khua tla chu a fâi rawh: 

21“Korazin, na tlûn a pit, Betsaida, na tlûn a pit, nan lakah thilchê ti mi tla kha 

Tura leh Sidon ah ti si sele, salâpuan aih hen valeidip nâwngah to hen an rim 
ving lai rawh. 

22Sikhawmsele, ka nan ti na, lâirêl ni ah chun nannih tuar ngâk hen Tura leh 

Sidon tuar ding chu a ziachâng a um dauh lai. 

23Chun, nang Kapernaum, vân tiang hen chawnglawmh na si awt mazei? Mithi 

khua tiang hen na kal awt asi. Nangmah lakah thilchê tak ti mi tla kha Sodom 
ah ti mi si sele, tutiang hen a um kumza lai. 

24Sikhawmsele, ka nan simh na, lâirêl ni ah chun na tuar ding mi ngâk chun 

Sodom ram tuar ding mi chu a ziachâng a um dauh lai,” a ti. 

Jisu Sinah Dinhnâk 
(Luk 10.21-22) 

25Chu liau chun Jisu nih, “Aw ka Pa, tual leh vân Lalpa, nangnih mifing leh mi 

fâifîm tla sinah hi bang thu hi na pheh, nausêm tla sinah na phuang ruangah 
hin ka nan sawr. 

26Asi, ka Pa, chu hâwi ti chu nangmah ngaih hen a ṭha asi. 

27“Ka Pa nih thil zeizawng hawng ka kiltir rawh. Pa lo nih chun âukhawm nih 

Fapa hi an theih loh. Fapa leh an sinah Fapa nih a phuang duhnâk tla cho lo 
nih chun âukhawm nih Pa chu an theih loh. 

28“Nannih rianṭuan hamh leh thilrit phurh zawzawng tla, ka sinah hawng kal ule, 

keimah nih ka nan dîntir na lai. 

29Ka liangbat a bat ule, ka sinah a sîn u; dawnh kho mi leh thinlung ah â nâutir 

mi tak ka si; chun, nan thlarau rangah dinhnâk nan tawng lai. 

30Ka liangbat chu a nuam le, ka phurh khawm a zâng asi,” a ti. 

Mathai 12 

Minung Fapa Chu Dinhni Lal Asi 
(Mark 2.23-28; Luk 6.1-5) 

1Chu liau chun, Jisu chu Dinhni ah fâng mun a pal le, a ṭhiruai tla chu an 

sungvâng le, favûi tla an khiak le, an ei rawh. 

2Chun, Farisai tla nih chu chu an muh le, a sinah, “Zauhnik, na ṭhiruai nih Dinhni 

ah ti ding a zarh mi chu an ti hi,” an ti. 

3Anih lam nih chun an sinah, “David a sungvâng liauah a hâwi tla hen an thil ti 

kha nan rêl lo mazei? 

4Kha hâwi hen Pathian in ah a lût le, amah leh a hâwi tla ei a zarh mi, bâwlpu 

tla cho nih ei a thiang mi sang siah mi an ei mi thu kha? 

5Asi lo leh, Dinhni ah Pathian Biakin ah bâwlpu tla nih chun Dinhni an buar 

khawmah an mawh lo vima ti Dân thu ah chun nan rêl lo mazei? 

6Zeikhawm si sele, Pathian Biakin ngâk hen rokual dauh hinah a um ti ka nan 

simh na. 

7Sikhawmsele, ‘Bâwlnâk duhlo hen khuaruatnâk ka duh,’ ti hi a umzia theih 

rawh mi si u le chu, mi a mawh lo mi tla chu nan mawhtir lo ding mi. 

8Minung Fapa hi Dinhni Lal asi ruangah,” a ti. 

Jisu Nih Kutkhêng A Damtirnâk 
(Mark 3.1-6; 6.6-11) 

9Chun, chu thawk hen chun a kal le, anna pumhnâk in ah a va lût. 

10Chunah mi pakhat kutkhêng a um. Chun, an phiar khonâk ding hen, “Dinhni 

ah damh a thiang ma?” ti hen, Jisu an deih. 

11Chun, Jisu nih chun an sinah, “Nan lakah âutal nih dawrâ pakhat nei ule, chu 

chu Dinhni ah khursaduap ah tlâ sele, âu nih me tleih hen nûk lo lai? 

12Dawrâ pakhat ngâk hen minung pakhat chu thungâi a sung dauh a! 

Churuangah Dinhni ah, ṭhattir a thiang,” a ti. 

13Chu kâ hen chu minung sinah, “Na bân phar,” a ti. Chun, a phar le, khatlei 

kâng hâwi hen a dam ver. 

14Churawhchun Farisai tla chu an suak le, amâh an thah khonâk ding dân ruat 

hen anna thluk. 

Pathian Thîm Mi To-aw Chu 

15Sikhawmsele, Jisu nih chun chu chu a theih rawh chun chu thawk hen chun 

a kal ving. 

16Chun, mi tamtak nih amah an zûl le, an ektê hen a damh khap na le, a 

thâwngthâng phuang lo ding hen an sinah a ti thlir. 

17Khuavâng Isai nih, 

18“Zauhnik, ka to-aw ka thîm mi, ka duhtak, ka thinlung nih thungâi a lawmh mi 

hi. A tlûnah ka Thlarau ka siah lai le, chun phundang tla sinah lâirêlnâk thu a 
sim lai. 

19A êl lai lo le, âukhawm a âu lai lo le, zâwllâi tla khawmah âukhawm nih a hâu 

an theih lai loh. 

20Neh ding hen lâirêlnâk ah a fial lân lo chu lâiluang fawp a thlawngh lai lo, la 

khû khawm a mih lai loh. 

21A min chu Phundang tla nih an umsan lai,” ti hen, a sim mi kha a hawng tlung 

khonâk ding hen. 

Jisu Leh Belzebul 
(Mark 3.20-30; Luk 11.14-23) 

22Chu liau chun mitchâw hawlh kho lo mi, khuri vuanh pakhat an hawng put le; 

chun, anih nih chun a damh le, chun a hawlh kho lo mi chu a hawng hawlh kho 
hen a hawng muh kho rawh. 

23Chun, mi zapi tla zawzawng nih chun thungâi chê an ti le, “Hi minung hi David 

Fapa asi lo mazei?” an ti. 

24Sikhawmsele, Farisai tla nih chun chu chu an theih kâ hen, “Hi minung nih hin 

khuri lal Belzebul thiltikhonâk ruangah lo chun khuri tla a nar lai lo,” an ti. 

25Chun, Jisu nih an ruât mi tla chu a theih le, an sinah, “Zei ram khawmah mah 

leh mah anna do mi zawng an vei tawn; zei khua khawmah dawng khat khawm 
mah leh mah anna do mi zawng an um khuasuak lai lo. 

26Chun Setan nih Setan ber a nar chun mah a do mi asi lai lo ma, a ram chu 

zeitin me a dîr kho lai? 

27Chun, kei Belzebul thiltikhonâk ruangah khuri tla nar tâwn ka si chun nan fa 

tla nih âu ruangah ne an nar tâwn ne? Churuangah annih chu nanmah lâirêltu 
ding tla an si lai. 

28Sikhawmsele, kei Pathian Thlarau ruangah khuri tla nar tâwn ka si chun 

Pathian Ram nan sinah a tlung rawh asi lai. 

29“Chu hâwi asi lo chun mi nih mi chak chu a phuar tâ masa lo chun zeitin mi 

chak in mi lût hen a sum a lâk piak kho lai? Chu nûn lam chun a in chu a phûl 
piak kho lai. 

30“Âuzawng keimah leiah ṭang lo mi chu hawng ka do asi; âuzawng hawng ka 

khawmhpi lotu nih chun a thektham asi. 

31Churuangah, ka nan ti na, mi an sualnâk kipah leh an simsiatnâk kipah chun 

ngaihdam an si lai: Thlarau Thenhlimh ngâi simsiat lam chu ngaihdam piak asi 
lai lo. 

32Chun, âuzawng Minung Fapa simsâwitu zawng chu an simsiatnâk chu 

ngaihdam piak asi lai; âuzawng Thlarau Thenhlimh ngâi simsâwitu zawng lam 
chu an simsâwinâk chu tu dam sung khawmah, tik hawng tlung ding mi 
khawmah chun ngaihdam piak asi lai lo. 

Thing Leh A Rah Chu 
(Luk 6.43-45) 

33“Thing chu a ṭha, a rah khawm a ṭha nan ti lo dâidua chun, thing chu a sia, a 

rah khawm a sia ti dâidua u; thing chu a rah lakah â theih ruangah. 

34Rûl thlâk tla, nannih sual ko bû hen zeitin me thu ṭha nan sim kho lai? Thinlung 

ah khat hen a liam mi chu kâ nih a sim tâwn asi. 

35Mi ṭha nih a robâwm ṭha lakah mi thil ṭha tla a suah tâwn le, misual nih chun 

a robâwm sia lakah mi thil sia tla a suah tâwn. 

36“Chun, ka nan simh na, mi nih thu-do-tla-lo an sim kipah chu thu thâwngthâng 

chu lâirêl ni ah chun an sim lai. 

37Na thu tla chu lâi a nan rêl ding hen mang asi lai le, na thu lîlâ nih a nan 

mawhtir awt asi,” a ti. 

Singsiahnâk, Jona, Simlei Lalnu 
Leh Solomon Thu 

(Mark 8.11-12; Luk 11.29-32) 

38Chu liau chun Dân sîntirtu leh Farisai tla lakah mi âu nih mawh an sawnh le, 

a sinah, “Sîntirtu, na sin thawk hen singsiahnâk muh kan duh,” an ti. 

39Anih nih chun an sinah, “Tusan sual tak leh ṭângdang pawmtâk mang tak mi 

nih chun singsiahnâk an hâwl le, sikhawmsele khuavâng Jona singsiahnâk cho 
lo chu an sinah singsiahnâk rerêng pêk an si lai lo: 

40Jona chu ni thum leh zân thum ngapi paw sungah a um hâwi khan Minung 

Fapa hi ni thum leh zân thum tual sungah a um bâk awt asi. 

41Ninevi khua mi tla chu lâirêl ni ah chun tusan mi le tla sinah hin an dîr lai le, 

an mawhtir na lai, Jona thusim lakah an rim ruangah; ngâinik u, Jona ngâk hen 
rokual dauh hinah hin a um asi. 

42Simlei lalnu kha lâirêl ni ah chun tusan mi tla sinah hin a thawk bâk lai le, an 

mawhtir na lai; Solomon finghnâk ngâi ding hen men kâwlkil thawk hen a hawng 
kal ruangah. Ngâinik u, Solomon ngâk hen rokual dauh hinah hin a um. 

Thlarau Nâwmtâm Kîrnâk 
(Luk 11.24-26) 

43“Chun, khuri nâwmtâm chu mi paw sungah mi a suak rawh chun dînnâk hâwl 

ê hen tî umlonâk mun tla ah â sawk lemang le, a tawng lo. 

44Chun, ‘Ka suaknâk in ah khan ka kîr nawlh ko lai,’ a ti le; chun a va tlung rawh 

chun lâwng tlo hen, thiang ver phiat hen, thuamh ziar hen a muh. 

45Chu kâ hen a va kal le, amah ngâk hen sual dauh mi khuri dang pasarih a put 

na le, chunah chun an lût le, an um kumza tâwn le; chu minung umzia nehnûn 
lei chu a lân ngâk hen a ṭha lo khun tâwn. Chu hâwi ber hen tusan sual tla tlûnah 
hin a um teh lai,” ti hen, a sâng. 

Unaunâk Dik Tak 
(Mark 3.31-35; Luk 8.19-21) 

46Mi zapi tla sinah thu a sim liauah chun a nu leh a unau tla chu amah sawnh 

ding tum hen lênglei ah an dîr. 

47Chun, minung pakhat nih a sinah, “Zauhnik, na nu leh na unau tla nangmah 

sawnh ding hen lênglei ah an dîr ko,” a ti. 

48Anih lam nih chun a simhtu sinah chun, “Ka nu chu âu mesi? Ka unau tla 

khawm chu âu me an si?” ti hen a sâng. 

49Chun, a ṭhiruai tla leiah a bân a phar le, “Zauhnik u, ka nu leh ka unau tla hi! 

50Âuzawng ka Pa vân ah mi duhzia titu zawng chu ka unau tla, ka farnu tla, ka 

nu tla an si,” a ti, 

Mathai 13 

Fachî Vawrhtu Tahṭhimhnâk 
(Mark 4.1-9; Luk 8.4-8) 

1Chu ni chun Jisu chu in ah mi a suak le, rilî kap ah chun a to. 

2Chun, a sinah mi zapi cherkhet an hawng a pûm le, chuvachun lawng ah â 

chuan le, a to le; mi zapi zawzawng chu Seppho ah an dîr. 

3Chun, tahṭhimh thu hen thu tamtak an sinah a sim le: “Fachî vawrhtu fachî 

vawrh hen a kal. 

4Chun, a vawrh liauah a zeimaw mi lam vâu ah a tlâ le, va tla nih an tlanh hep. 

5Chun, a zeimaw mi lungpher tual pannâk mun ah a tlâ; tual a sah lo ruangah 

a kho sawm le; 

6sikhawmsele, nî a sâng dauh rawh chun a emh le, a uai tlek le, ram a nei lo 

ruangah a mawt ko. 

7Chun, a zeimaw mi belh lingnei nâwngah a tlâ le, bua chu a hawng sâng vima 

le, a dawrh kêk. 

8Chun, a zeimaw mi tual ṭha lakah a tlâ le, a zeimaw mi a leh zâ hen, zeimaw 

mi a leh sâwmruk hen, a zeimaw mi a leh sâwmthum hen lebang a rah rawh. 

9Âuzawng nâ nei nih chun theih seh,” a ti. 

Tahṭhimhnâk Thiltum Chu 
(Mark 4.10-12; Luk 8.9-10) 

10Chun, ṭhiruai tla chu Jisu sinah an hawng kal le, a sinah, “Zeirangah me an 

sinah tahṭhimh thu hen na sim an ti. 

11Chun, anih nih chun a sâng le, an sinah, “Vân Ram thuthup tla chu nannih 

theih lam chu siang asi, annih theih lam chu siang asi lo. 

12Âuzawng a neitu chu an pêk sap lai le, an nei thlo lai; sikhawmsele, âuzawng 

a neilotu chu a neihlem mi khawm lâk piak asi lai. 

13Churuangah chun tahṭhimh thu hen an sinah ka sim asi; muh na khawmsele 

an muh tâwn lo le, nâ hen theih na khawmsele an theih tâwn lo le, a ngaihtawnh 
dân khawm an theih tâwn lo ruangah. 

14Chun, Isai thusim kha an tlûnah a hawng tlung mahi: Nâ hen chun nan theih 

narêng hen a ngaihtawnh dân lam chu nan theih rîlmâl lai lo; muh lam chu nan 
muh narêng hen theih lam chu nan theih rîlmâl lai lo. 

15Hi phun tla thinlung hi a mawlâwt rawh le, an nâ tla a ngawng ver le, an mit 

an sîm le, Chu lo chun kan mit hen kan muh lai le, kan nâ nih a theih lai le, kan 
thinlung hen kan theih ber lai le, kanna lêt nawlh lai le, anih nih hawng kan 
damh sual lebang lai,’ an ti, a ti mi kha. 

16“Nannih mit lam chu a vân ṭha asi, a muh tâwn ruangah; nan nâ khawm a vân 

ṭha asi, a theih tâwn ruagah. 

17Thungâi tak hen ka nan simh na, khuavâng tamtak tla leh mi rep tamtak tla 

khawm nih nan thil muh tla hi muh an duh le, sikhawmsele an muh lo; nan thil 
theih tla khawm hi theih an duh le, sikhawmsele an theih lo. 

Jisu Nih Tahṭhimhnâk Hen Fachî Vawrh Thu Simhfiangnâk 
(Mark 4.13-20; Luk 8.11-15) 

18“Chuvachun, fachî vawrhtu tahṭhimh thu chu theih u. 

19Âuzawng nih Ram thu chu nâ nih a theih hen, a ngaihtawnh dân a theih lêm 

lo chun Setan chu a hawng kal le, a thinlung ah vawrh chia chu a suh ving tâwn. 
Chu minung chu lam vâu ah vawrh mi chu asi. 

20Chun, lungpher mun ah vawrh mi chu, thu chu theih hen lâwm tak hen tleih 

tâwntu hi asi: 

21Sikhawmsele, amah lakah chun ram a um lo le, sâwtlotê cho a um le; chun 

thu ruangah chun hamhnâk mawh nehsawhnâk mawh a hawng um hen a 
zumhnâk a bâng sawm tâwn. 

22Chun, bualingnei nâwngah vawrh mi chu, thu theihtu asi le, sikhawmsele 

laikulh lungkhamnâk leh neihnâk nih chun thu chu a dawrh le, rah lo hen a 
hawng um tâwn. 

23Chun, tual ṭha tlûnah vawrh mi chu, thu chu nâ nih theih hen, a ngaihtawnh 

dân khawm theih hi asi le, chu minung chu a rah taktê le, zeimaw mi a leh zâ 
hen, zeimaw mi a leh sâwmruk hen, zeimaw mi a leh sâwmthum hen a pung 
tâwn,” a ti. 

Fâng Telê Tahṭhimhnâk 

24Tahṭhimh thu dang an sinah a sim nawlh le: “Vân Ram chu mi a lo ah chî ṭha 

vawrhtu hen tahṭhimh asi; 

25sikhawmsele, mi an it thit karah a mêlma a hawng kal le, fâng lakah chun fâng 

telê a vawrh le, a kal nawlh ving. 

26Chun, fâng chu a hawng kho le, a hawng vûi le, fâng telê chu a hawng lang 

rawh. 

27Chun, in dâwngpu to-aw tla chu an hawng kal le a sinah, Ka pu, na lo ah chî 

ṭha na vawrh lo na maw? Fâng telê khi kha zei lei thawk hen a hawng um mi 
mesi?’ an ti. 

28Chun, anih nih chun an sinah, ‘Mêlma nih a hawng ti mi ma chu!’ a ti. Chun, 

to-aw tla nih chun, Asi chun chubang tla chu va pumh ko sele rem na ti ma?’ an 
ti. 

29Anih lam nih chun, ‘Ti lai le a, fâng telê chu nan pumh chun fâng nan phâwi 

sih sual lai. 

30Fâng ât tiang hen munkhat hen kho ko na seh; chun fâng ât tikah fâng âttu tla 

sinah, ‘Fâng telê chu pumh masa tâ ule, duah ding hen têl u, fâng lam chu ka 
fângbâwk ah thiar u, ka ti teh lai,’ a ti, a ti. 

Anṭam Chi Tahṭhimh Thu 
(Mark 4.30-32; Luk 13.18-19) 

31Tahṭhimh thu dang an sinah a sim nawlh le: “Vân Ram chu anṭam chî mal 

khat mi nih a lâk le, a lo ah a vawrh mi hâwi chu asi. 

32Chu chu chî zawzawng ngâk hen a mêchem le, sikhawmsele a kho hen a 

sâng tikah chun thlâi tla ngâk hen chun a lian dauh le, thing a hawng si tâwn le, 
chuvachun tlûn zuang va tla chu an hawng kal le, a ngê tla ah chun an riak,” a 
ti. 

Thilnu Tahṭhimh Thu 
(Luk 13.20-21) 

33Tahṭhimh thu dang an sinah a sim nawlh le: “Vân Ram chu thilnu nunau nih a 

lâk le, sangvut seah thum lakah a ektê hen zunh ver tiang hen a phûm mi hâwi 
chu asi,” a ti. 

Jisu Tahṭhimh Thu 
(Mark 4.33-34) 

34Chubang zawzawng chu Jisu nih tahṭhimh thu hen mi zapi tla sinah a sim le, 

tahṭhimh thu lo hen an sinah zeikhawm a sim lo: 

35Khuavâng nih, “Tahṭhimh thu hen ka kâ ka âng lai le, tual tuah tîr thawk hen 

thil thup chu ka sim lai,” ti hen a sim mi kha a hawng tlung khonâk ding hen. 

Fâng Telê Tahṭhimh Thu 
Simhfiangnâk 

36Chu liau chun mi zapi tla chu a kaltâk na le, in ah chun a lût rawh; chun a 

ṭhiruai tla chu a sinah an hawng kal le, “Lo ah fâng telê tahṭhimh thu kha hawng 
kan simhfiang,” an ti. 

37Chun, anih nih chun a sâng le, 

38“Chî ṭha vawrhtu chu Minung Fapa hi asi; lo chu laikulh hi asi le, chî ṭha chu 

Pathian Ram fa tla an si le, fâng telê chu Setan fa tla an si. 

39Mêlma, a vawrhtu chu Diabol asi; fâng ât chu laikulh dawnghnâk ding asi; 

fâng âttu tla chu vânmifial tla an si. 

40Chuvachun, fâng telê tla chu an pumh hen mei ah an duah hâwi hen laikulh 

dawnghnâk ah chun a um lai. 

41Minung Fapa nih hin a vânmifial tla chu a fial lai le, a ram thawk hen sualtirtu 

tla leh thilsual titu tla zawzawng chu a khawk na lai le, 

42meipi ah an lawnh na lai; chunah chun ṭap leh hachang rial chu a um lai. 

43Chu tikah chun mi rep tla chu an Pa Ram ah nî hâwi hen an chêu lai rawh. Nâ 

nei nih chun theih seh! 

Ro Thup Tahṭhimhnâk 

44“Vân Ram chu lo ah ro a thup hen phûm mi hâwi asi; chu chu mi nih a muh 

le, a thuh le, â lâwm ruangah a neih zawzawng chu a zuar le, chu lo chu a 
châwk rawh. 

Âitikep Lung Tahṭhimhnâk 

45“Chun, Vân Ram chu sawlehtu âitikep lung ṭha tak hâwltu hâwi chu asi fâwn: 

46Chun, anih nih chun âitikep lung sung tak pakhat a tawng le, a neih zawzawng 

chu a zuar le, a châwk rawh. 

Lênkhang Tahṭhimhnâk 

47“Chun, Vân Ram chu lênkhang tisumsumriat ah vawrh hen, chi kip fûn khup 

mi hâwi chu asi nawlh fâwn: 

48chu chu a khat kâ hen vakap leiah an nûk le; chun an to le, a ṭha mi vial chu 

bâwm ah an khumh le, a sia mi lam chu an lawnh. 

49Laikulh dawngh tikah chun chu hâwi ber hen a um lai. Vânmifial tla chu an 

hawng suak lai le, mi rep lakah mi misual tla chu an thlei na lai; 

50meipi lakah an lawnh lai; chunah chun ṭap leh hachang rial chu a um lai,” a ti. 

Thil Thar Leh Thil Li 

51Jisu lîlâ nih an sinah, “Chubang zawzawng chu nan theih ma?” a ti. Annih nih 

chun, “Theih ta a,” an ti. 

52Chun, anih nih chun an sinah, “Chu hâwi asi chun, Dân sîntirtu Vân Ram lampi 

sîntir hen um mi vial chu in dâwngpu a robâwm lakah mi thil thar tla leh thil li tla 
thuak tâwntu hâwi chu asi,” a ti. 

Nazaret Ah Jisu An Duh Lo 
(Mark 6.1-6; Luk 4.16-30) 

53Chun, hi hâwi hi asi le, Jisu nih chubang tahṭhimh thu tla chu a sim thluh kâ 

hen chu thawk hen chun a kal rawh. 

54Chun, a umnâk khua lei chu a va tleng le, anna pûmnâk in ah chun anmah a 

sîntir na le, chuvachun thungâi chê an ti le, “Hi minung nih hin hi finghnâk leh 
hi bang thiltikhonâk tla hi zei thawk hen me a tawng? 

55Hi minung hi thing hen thil siamtu fapa kha asi lo mazei? A nu chu Mari an ti 

mi asi lo mazei? A unau tla khawm Jem, Josef, Simon leh Juda an ti mi tla chu 
an si lo mazei? 

56A farnu tla khawm kan sinah an um ver lo mazei? Hi minung nih hin zei thawk 

rîlmâl hen me hi bang zawzawng hi a tawng?” an ti. 

57Chun, amah an zumh lo. Sikhawmsele, Jisu nih an sinah, “Khuavâng chu 

amah khua leiah leh amah in leiah cho lo chun chawnglawmh lo hen a um dah 
loh,” a ti. 

58Chun, an lung lo ruangah chunah chun thilchê tam a ti lo. 

Mathai 14 

Baptistu Johan Thihnâk 
(Mark 6.14-29; Luk 9.7-9) 

1Chu liau chir chun lal Herod nih Jisu thâwngthâng chu a theih le, 

2a to-aw tla sinah, “Chu chu Baptistu Johan kha asi ma chu; mithi lakah mi a 

thawknawlh ma chu; churuangah chubang thiltikhonâk tla nih amah lakah a 
ṭuan ma chu!” a ti. 

3Herod nih chun a unau nupi Herodi ruangah Johan chu a tleih le, a phuar le, 

rêngin ah a khumh rawh asi. 

4Johan nih chun a sinah, “Anih na umpi hi dân asi lo,” a ti piak ruangah. 

5Chun, Johan chu thah ding a awt chun mi zapi a ṭih le, khuavâng ah an ruat 

ruangah. 

6Sikhawmsele, Herod suak cham ni chu a hawng tlung le, Herodi fanu chu a lâi 

ah a lâm le, Herod chu a lawmhtir rawh. 

7Churuang chun a deih mi zawng pêk ding hen siat tleih hen a tiamh. 

8Chun, anih nih chun a nu fawrh hen, “Hinah hin khêng hen Baptistu Johan lû 

hawng ka pêk,” a ti. 

9Chun, lal chu a thinlung a lawksawng rawh; sikhawmsele, a thutiam a buh 

dumpitu ruangah chun pêk ding thu a pêk. 

10Chun, mi a fial le, rêngin ah Johan lû chu a tantir. 

11Chun, a lû chu khêng hen an hawng put le, nunau ngâksia sinah chun an pêk. 

Anih nih chun a nu sinah a kalpi rawh. 

12Chun, ṭhiruai tla nih a ruak chu an va lâwm le, an phûm le; chun Jisu an va 

simh. 

Jisu Nih Mi Zapi Sângnga 
A Khimtirnâk 

(Mark 6.30-44; Luk 9.10-17; Johan 6.1-14) 

13Chun, Jisu nih chu chu a theih rawh chun, chunah mi chu lawng hen mi 

kingnâk mun ah a dang hen a kal rawh. Sikhawmsele, mi zapi tla nih chun an 
theih kâ hen khua thawk hen kê a kal hen an zûl rawh. 

14Chun, anih chu vakap ah a suak rawh chun mi zapi cherkhet a muh le, thungâi 

a siherh na, damlo tla a damh na. 

15Chun, zânleibâi a hawng si hen ṭhiruai tla chu a sinah an hawng kal le, “Hi hi 

mi kingnâk mun asi le, a zânleibâi ual rawh; khua tla ah kal hen an rangah ei 
ding an châwk khonâk ding hen mi zapi tla hi kaltir na me,” an ti. 

16Jisu lam nih chun an sinah, “Annih kal a ngâi lo, nanmah nih ei ding pêk na 

u,” a ti. 

17Chun, annih nih chun, “Hinah sangtlêp panga leh ngâ panih cho kan nei asi,” 

an ti. 

18Chun, anih nih chun, “Hinah ka sinah hawng put u,” a ti. 

19Chun, ramhthep tlûnah to ding hen mi zapi tla chu thu a pêk. Sangtlêp panga 

leh ngâ panih chu a lâk le, vân lei zauh hen mal a sâwm le, a phel le, sângtlêp 

tla chu a ṭhiruai tla sinah a pêk. Chun, ṭhiruai tla nih chun mi zapi tla sinah an 
pêk. 

20Chun, an ektê hen an ei le, an khim khap le, an ei bang neknâwi khawm chu 

an rût le, khobung leinih a khat. 

21A eitu tla chu nunau leh ngâksia sim lo hen upa karo khawm sângnga ding 

asi. 

Jisu Rilî Tlûnah Kê Hen A Kalnâk 
(Mark 6.45-52; Johan 6.15-21) 

22Chun, mi zapi tla chu a ṭiaktir na karah a kal lânah khat lei râl ah kal masa 

ding hen ṭhiruai tla chu lawng ah a chuantir râm na. 

23Chun, mi zapi chu a ṭiaktir na nûnah thlacham ding hen tlâng ah a dang hen 

a kal le; chun, zânleibâi a hawng si rawh chun, chunah chun amah cho hen a 
um rawh. 

24Lawng lam chu rilî lâi chir ah a um le, thli nih amah lo leikângah a sêm ruangah 

tî tlingtlawk nih a lawh lemang. 

25Chun, khawfîm chat awt bâi ah rilî tlûnah kê hen a kal le, anmah lei a fûk. 

26Chun, ṭhiruai tla nih chun amah chu rilî tlûnah kê hen a kal mi an muh rawh 

chun, “Mithla ma khi!” ti hen, an thla a kâm le, lâu hen thungâi an âu. 

27Sikhawmsele, Jisu nih anmah a sawnh sawm na rawh, “Lungngam tak hen 

um u, keimah ka si, lâu lah u,” a ti. 

28Peter nih a sâng le, a sinah, “Lalpa, nang na si chun tî tlûnah na sinah hawng 

ding thu hawng ka pêk,” a ti. 

29Chun, anih nih chun, “Hawng kal ko me,” a ti. Peter chu lawng lak mi chu a 

ṭum le, Jisu leikâng fûk hen tî tlûnah kê hen a kal. 

30Sikhawmsele, thli a râng mi chu a muh le,” a lâu; chun, a pil awt le, “Lalpa, 

hawng ka hum rawh,” ti hen, a âu rawh. 

31Chun, Jisu nih a banh sawm le, amah chu a tleih le, a sinah, “Nang, lung 

tâwm, zeirangah na zumhmaih?” a ti. 

32Chun, lawng ah anna chuan rawh chun thli chu a bâng ko rawh. 

33Chun, lawng lakah um mi tla nih chun, “Pathian Fapa na si tak ngâk mahi,” ti 

hen, amah mâi an mûk. 

Jisu Nih Damlo Tla A Damtirnâk 
(Mark 6.53-56) 

34Chun, khatlei râl an kâi rawh chun, Genesaret ram an tleng rawh. 

35Chun, chu mun mi tla nih chun amah an theih kâ hen, chu kiangkam ram 

zawzawng ah chun mi an fial le, damlo zawzawng chu a sinah an hawng put. 

36Chun, a puan sâr tal tham kho ding an deih chiam le; chun a thamtu zawng 

chu an dam vima rawh. 

Mathai 15 

Thlâktu Tla Sîntirnâk 
(Mark 7.1-13) 

1Chu liau chun Jerusalem thawk hen Farisai tla leh Dân sîntirtu tla Jisu sinah 

an kal le, 

2“Zeirangah me na ṭhiruai tla nih thlâktu thurovuih chu an buar tâwn? Sang an 

ei chun an kut an ṭâwl lo,” an ti. 

3Chun, anih nih chun an sinah, “Nannih khawm nih zeirangah nan thurovuih 

ruangah Pathian thupêk nan buar ne? 

4Pathian nih, ‘Na nu leh na pa chawnglawmh rawh, ‘Âuzawng a nu mawh a pa 

mawh simsiattu chu thi ngelchel seh,’ a ti ruangah. 

5Nannih lam nih chun, ‘Âuzawng a nu mawh a pa mawh sinah na ka mangnâk 

ding hi Pathian sinah pêk asi rawh, titu zawng chu a nu mawh a pa mawh 
chawnglawmh ding asi lo,’ nan ti tâwn. 

6Chun, nan thurovuih ruangah Pathian thu chu nan thlâu phah rawh mahi. 

7Mi perpê tla, Isai nih hin nan thu a simkan mi hi thungâi a dik ko! 

8‘Hi minung tla nih hin an kâ hen an ka chawnglawmh le, an thinlung lam nih 

chun an ka lât tâwn. 

9Zeikhawm si sele, an sîntirnâk ah minung thupêk an sîntir na ruangah, an ka 

sawnh tâwn hi a thawt salam asi,’ a ti,” a ti le, a sâng. 

Minung Nawmhtu Thil Tla 
(Mark 7.14-23) 

10Chun, mi zapi tla chu a kawh na le, an sinah, “Ngâi ule, a ngaihtawnh dân 

thiam u: 

11Kâ ah lût mi chu minung nawmhtu asi lo le, kâ thawk suak mi chu, chu tak chu 

minung nawmhtu asi dauh,” a ti. 

12Chu liau chun a ṭhiruai tla an hawng kal le, a sinah, “Farisai tla nih kha thu 

kha an theih le, an thinthawk mi kha na theih ma?” an ti. 

13Anih lam nih chun, “Kûng zawzawng ka Pa vân ah mi nih a phun lo mi chu 

phâwi hen a um lai. 

14Annih chu zeikhawm siar lah u; ruitu mitchâw an si. Chun, mitchâw nih 

mitchâw lîlâ a rui chun khursaduap ah munkhat hen an tlâ vevê lai,” a ti le, a 
sâng. 

15Chun, Peter nih a sinah, “Tahṭhimh thu kha hawng kan simhfiang me ne?” a 

ti piak. 

16Chun, anih nih chun, “Tutiang hen nannih khawm nih theihnâk neilo hen nan 

um nget rih mu? 

17Kâ ah lût mi vial chu paw lakah a tlâ le, pâwng kalnâk ah lawnh hen a um ti 

nan theih lo ma? 

18Kâ thawk suak lam chu thinlung thawk hen a hawng suak le; chu tak nih chun 

minung a nawmh tâwn asi. 

19Thinlung ah hin dawnnâk sual tla, mi thahnâk tla, ṭângdang pawmnâk, 

duhnâk, fîrnâk, phiarnâk, simsiatnâk tla a hawng suak tâwn. 

20Chubang chu minung nawmhtu asi; kut ṭâwl lo hen buh ei lam nih chun mi a 

nawmh lo,” a ti. 

Kanaan Nunau Nih Jisu A Zumhnâk 
(Mark 7.24-30) 

21Chun, Jisu chu chunah mi chu a suak. Tura leh Sidon bial ah a kal rawh. 

22Chun, chu ram mi chu Kanaan nunau pakhat a hawng suak le, “Lalpa, David 

Fapa, hawng ka zângfah rawh, ka fanu khuri nih a tleih thlir asi,” ti hen a âu. 

23Anih lam nih chun kâ khat hen men a sâng lo. Chun, a ṭhiruai tla nih chun, 

“Kan dung leiah a âu lemang mi, kaltir ko ma a,” ti hen an hawng ngiar. 

24Anih lam nih chun, “Israel mi tla dawrâ tlâu sinah lo chun fial ka si lo,” a ti le, 

a sâng. 

25Sikhawmsele, nunau chu a hawng kal le, “Lalpa, hawng ka ṭangpi rawh,” ti 

hen mâi a mûk. 

26Chun, anih nih chun, “Fa tla sang lâk piak hen ui tla sinah lawnh chu â dawh 

lo,” a ti le, a sâng. 

27Anih nih chun, “Lalpa, si lam chu asi; sikhawmsele, ui tla khawm nih an pu 

dawhkân lakah mi sang neknâwi a tlâ mi chu an ei tâwn lo mazei?” a ti. 

28Chu kâ hen Jisu nih chun a sinah, “Nunau, na lungnâk a fâk tuktarâi; na duh 

hâwi hen na tlûnah um seh,” a ti le, a sâng. Chun, a fanu chu chu dâr thawk 
chun a hawng dam ko rawh. 

Jisu Nih Mipi Tamtak 
A Damtirnâk 

29Chun, Jisu chu chu thawk hen chun a kal le, Galili Rilî kiang a tleng le; chun 

tlâng ah chun a kâi le, chunah chun a to rawh. 

30Chun, mi zapi cherkhet ke khêng, mitchâw, hawlh kholo, suaksual tla damlo 

tla tamtak an hawng put na le, a sinah an hawng kal le, a kê kiang ah an siah; 
chun, a damh khap na. 

31Chuvachun, mi zapi nih chun hawlh kho lo tla an hawng hawlh kho hen, a 

suaksual mi tla an hawng a remh hen, kekhêng tla kê hen an hawng kal hen, 
mitchâw tla an hawng muh kho mi an muh rawh chun thungâi chê an ti le; chun 
Israel tla Pathian chu an sawr rawh. 

Jisu Nih Mipi Sâng Li A Khimtirnâk 
(Mark 8.1-10) 

32Chun, Jisu nih a ṭhiruai tla chu a kawh na le, “Mi zapi tla hi tuah ni thum ka 

sinah an um rawh le, ei ding zeikhawm an nei lo ruangah thungâi ka lungkham 
na asi; sungvâng bû hen kîrtir na ka duh lo, chu lo chun lam lakah an vâiphâl 
lai,” a ti. 

33Chun, ṭhiruai tla nih chun a sinah, “Mi zapi hi tluk rak khawp rê ding hen 

sangtlêp chu tluk rak ramkaro ah kha zei mi me kan tawng lai?” an ti. 

34Chun, Jisu nih an sinah, “Sângtlêp zeizat nan nei?” a ti. Chun, annih nih chun, 

“Tlêp sarih leh ngâ tâwmtê,” an ti. 

35Chun, anih nih chun tual ah to ding hen mi zapi chu thu a pêk. 

36Chun, sangtlêp pasarih leh ngâ tla chu a lâk le, lâwmthu a sim le, a phel le, 

ṭhiruai tla sinah a pêk. Chun, ṭhiruai tla nih chun mi zapi tla sinah an pêk. 

37Chun, an ektê hen an ei le, an khawp khap; an ei bang neknâwi khawm chu 

khobung sarih an rût le, a khat. 

38A eitu tla chu nunau leh ngâksia sim lo hen, upa karo khawm sâng li an si. 

39Chun, mi zapi tla chu a ṭiaktir na nûnah lawng ah â chuan le, Magadan ram 

leiah a tlung. 

Mathai 16 

Jisu Rangah Singsiahnâk An Deihnâk 
(Mark 8.11-13; Luk 12.54-56) 

1Chun, Farisai tla leh Sadukai tla an hawng kal le, amah niknâk ding hen vân 

thawk hen singsiahnâk anmah zauhtir ding hen an deih. 

2Sikhawmsele, anih nih chun an sinah, “Zânleibâi a hawng si rawh chun, ‘Ni 

khua a ṭha awt si lai, vân kam a sen tât, nan ti tâwn. 

3Chun, zîng ah chun, ‘Tusûn chu ni khua a ṭha awt lo si lai, vân kam a sen, ni 

khua a dâwm,’ nan ti tâwn. Ni khua umzia chu nan theihthiam le, sikhawmsele 
tik singsiahnâk tla hi nan theihfiang kho lo. 

4Tusan minung sual tak leh ṭângdang pawmtâk mang tak tla nih chun 

singsiahnâk an hâwl le, sikhawmsele Jona singsiahnâk cho lo chu an sinah 
singsiahnâk rerêng pêk asi lai lo,” a ti le, a sâng. Chun, anmah a mâk na le, a 
kaltâk ving na. 

Thilnu Lakah A Thiamthihnâk 

(Mark 8.14-21) 

5Chun, ṭhiruai tla chu khatlei râl ah an tlung rawh chun sang put an philh. 

6Chun, Jisu nih an sinah, “Farisai tla leh Sadukai tla thilnu lakah chun a vêng 

ule, a thiamthih u, a ti. 

7Chun, annih nih chun, “Sang kan put lo thlo,” ti hen anna dawnruat. 

8Chun, Jisu nih chu chu a theih le, “Lung tâwm tla, zeirangah sang nan nei lo 

ruangah nan dawn? 

9Tu khawmah nan thinlung hen nan theih lo nget rih ma? Mi sângnga sinah 

sangtlêp panga nan ṭhen mi leh khobung nan rût zat kha nan theih ko lo rih ma? 

10Mi sâng li sinah sangtlêp pasarih nan ṭhen mi leh khobung nan rût zat kha? 

11Sang thu nan sinah ka sim lo ti zeitin zia nan theih lo? Farisai leh Sadukai 

thilnu lakah chun a thiamthih u,” a ti. 

12Churawhchun, sang thilnu lakah a thiamthih ding hen a simh na lo le, Farisai 

leh Sadukai tla sîntirnâk lakah thiamthih ding hen anmah a ti dauh na ti an theih 
rawh. 

Peter Nih Jisu Chu Mesia Asi Nâk A Phuangnâk 
(Mark 8.27-30; Luk 9.18-21) 

13Chun, Jisu chu Philipi Kaisari bial chu a va tlung rawh chun a ṭhiruai tla sinah, 

“Mi le nih Minung Fapa hi âu si ding hen an ruat?” ti hen, a deih na. 

14Chun annih nih chun, “Mi zeimaw mi nih, ‘Baptistu Johan asi,’ an ti; zeimaw 

mi nih, ‘Elija asi,’ an ti; zeimaw mi nih, ‘Jeremia mawh khuavâng âumawh asi,’ 
an ti,” an ti. 

15Anih nih chun an sinah, “Asi chun, nannih nih âu si ding hen nan ka ruat?” a 

ti. 

16Chun, Simon Peter nih, “Mesia, Pathian nung Fapa chu na si,” a ti le, a sâng. 

17Chun, Jisu nih a sinah, “Simon, Johan fapa, na thaw a suak; minung nih a 

nan theihtir mi asi lo le, ka Pa vân ah mi nih a nan theihtir mi asi dauh. 

18Chun, nang Peter na si ti ka nan simh; hi lungpi tlûnah hin ka kawhmi ka dirh 

lai le, thihnâk nih chun a neh lai lo. 

19Vân Ram renh tla ka nan pêk lai le, tual tlûnah zeizawng na khap mi vial vân 

ah khap asi lai; tual tlûnah zeizawng na phal mi vial vân ah phal asi lai,” a ti le, 
a sâng. 

20Churawhchun, Mesia asi ti âukhawm simh lo ding hen ṭhiruai tla chu thu a kilh 

thlir. 

Jisu Nih Amah Thihnâk Leh Thawknawlhnâk A Simkannâk 
(Mark 8.31—9.7; Luk 9.22-27) 

21Chu ri rawh chun, Jisu nih Jerusalem ah a kal ding tla, upa tla, bâwlpu lal tla 

leh Dân sîntirtu tla lakah thil tamtak a tuar ding zia tla, thah hen a um ding zia 
tla, ni thum ni ah thawk hen a um ding zia tla chu a ṭhiruai tla theihtir a dawmh 
rawh. 

22Peter nih chun a dangtê hen a kalpi le, “Lalpa, Pathian nih khuaruat seh; 

chubang chu na tlûnah a tlung rîlmâl lai loh,” ti hen, a khap. 

23Anih lam chu â her le, Peter sinah chun, “Setan, ka dung leiah kal, ka rangah 

tlûknâk na si; Pathian thil tla ruat lo hen minung thil tla na ruat dauh mahi,” a ti. 

Mah Kraws Put Hen Jisu Zûlnâk 

24Chun, Jisu nih a ṭhiruai tla sinah, “Âuzawng hawng ka zûl a duh mi nih chun 

mah hamhnâk siarlo hen, a kraws put hen hawng ka zûl seh. 

25Âuzawng a nungnâk hum duhtu vial a dawk lai; âuzawng keimah ruangah a 

nungnâk dawktu vial nih a tawng lai. 

26Mi nih laikulh hi a pum hen a ting sele, a nungnâk dawk sele, a rangah zei a 

ṭhatnâk a um lai? Asi lo leh, mi nih a nungnâk rûlah zei me a pêk lai? 

27Minung Fapa hi a vânmifial tla hen a Pa rokualnâk a thuam hen a hawng kal 

awt ruangah; chu tik chun mikip an thilti hâwi vima hen a rulh chiau lai. 

28Thungâi tak hen ka nan simh na, hinah dîr tla zeimaw mi hi Minung Fapa a 

Ram ah hawng mi an muh lân lo chu thihnâk tem lo thlo ding mi an um,” a ti. 

Mathai 17 

Tlâng Tlûnah Jisu Mêl Umzia Dangnâk 
(Mark 9.2-13; Luk 9.28-36) 

1Chun, ni ruk nûnah chun, Jisu nih Peter, Jem leh a unau Johan tla chu a kalpi 

na le, a dang hen tlâng sâng takah a kâipi na. 

2An mâika ah chun a mêl umzia chu a hawng a dang rawh. A mêl chu nî hâwi 

hen a hawng chêu le, a nipuan tla chu chêu hâwi hen a hawng vâr rawh. 

3Chun, Mosi leh Elija chu amah hen a sâwn hen an sinah anna langh. 

4Chun, Peter nih Jisu a sawnh le, “Lalpa, kan rangah hinah um hi a ṭha; na duh 

chun hinah hin basâ pathum ka khuar lai; nang rangah pakhat, Mosi rangah 
pakhat, Elija rangah pakhat,” a ti. 

5A sim liau chir ah, sûm vâr tak nih anmah a phenh na rawh; chun, sûm thawk 

hen aw-hâu nih, “Hi hi ka Fapa duhtak, ka lawmh mi chu asi, amah thu ngâi u,” 
a ti. 

6Chun, ṭhiruai tla nih chu chu an theih rawh chun tual lei an buk le, thungâi an 

lâu. 

7Chun, Jisu nih annih chu a tham na le, “Thawk ule, lâu lah u,” a ti. 

8Chun, an vân an tâu le, Jisu cho lo chu âukhawm an muh lo rawh. 

9Chun, tlâng ah mi chu an ṭum liauah Jisu nih an sinah, “Minung Fapa hi mithi 

lakah mi a thawknawlh lân lo chu hi muhtirnâk nan muh mi kha âukhawm simh 
lah u,” ti hen thu a pêk na rawh. 

10Chun, a ṭhiruai tla nih chun a sinah, “Dân sîntirtu tla nih, ‘Elija a hawng kal 

masa ding asi,’ zeitin zia hen ti me an si le?” ti hen, an deih. 

11Chun, anih nih chun, “Elija chu a hawng kal awt masa rêng asi, zeizawng a 

hawng remh lai. 

12Sikhawmsele, ka nan simh na, Elija chu a hawng kal rawh rêng asi, amah chu 

an theih lo le, a tlûnah an duh duh hen an ti dauh lehlam. Chu hâwi ber hen 
Minung Fapa khawm nih hin an lakah a tuar bâk awt asi,” a ti le, a sâng. 

13Chu kâ hen ṭhiruai tla nih chun Baptistu Johan thu an sinah a sim mi ti an 

theih rawh. 

Jisu Nih Mipa Ngâksia Rualthlû A Damhnâk 
(Mark 9.14-29; Luk 9.37-43a) 

14Chun, mi zapi sinah an hawng tlung rawh chun, minung pakhat a sinah a 

hawng kal le, a mâika ah siksidîr hen, 

15“Lalpa, ka fapa khi zângfah rawh, rualthlû asi, thungâi a tuar zia a fâk; vei 

tamtak mei ah a tlû le, vei tamtak tî lakah a tlû tâwn asi. 

16Chun, na ṭhiruai tla sinah ka hawng put le, an damh kho fâwn lo,” a ti. 

17Chun, Jisu nih, “Tusan lungnâk neilo leh simh har tla, zei tiang me nan sinah 

ka um lai le, zei tiang me ka nan sang kho na lai? Amah chu ka sinah hin 
hawngpi u,” a ti le, a sâng. 

18Chun, Jisu nih khuri chu a fâi le, a sung ah mi a suak rawh; chu dâr thawk 

hen chun ngâksia chu a dam rawh. 

19Chu nûnah chun ṭhiruai tla chu a dang hen Jisu sinah an hawng kal le, “Zei 

tin zia me kannih nih kan nar kho lo,” an ti. 

20Chun, anih nih chun an sinah “Nan lung tâwm ruangah. Thungâi tak hen ka 

nan simh na, anṭam chî fang khat hâwi lungnâk nan nei chun, hi tlâng sinah hin, 
‘Hi thawk hen khinah khin va a ṭhinh, nan ti lai le, â ṭhial ko lai; 

21nan rangah ti kho lo zeikhawm a um lai loh,” a ti. 

Jisu Nih A Thihnâk Simkannâk Veinihnâk 
(Mark 9.30-32; Luk 9.43b-45) 

22Chun, Galili ram ah an hawng a pûm liauah Jisu nih an sinah, “Minung Fapa 

hi minung tla kut ah tleihtir hen a um awt asi. 

23Chun, an thah lai le, ni thum ni ah thawknawlh hen a um lai,” a ti. Chun, a 

ṭhiruai tla chu thungâi an lawksawng rawh. 

Jisu Nih Biakin Thawhlâwm 
A Pêknâk 

24Chun, Kapernaum chu a hawng tleng rawh chun Biakin thawhlâwm khawlhtu 

tla chu Peter sinah an hawng kal le, “Nan sîntirtu nih Biakin thawhlâwm chu a 
pêk bâk tâwn lo ma?” an ti. 

25Peter nih chun, “Pêk bâk ta a,” a ti. Chun, in ah a va lût le, Jisu nih a sinah 

“Simon, zei hâwi hen na ngaih? Tual ah lal tla nih siah mawh sum neih man 
mawh âu sinah me an lâk tâwn? An fa tla lakah ma, asi lo leh, midang lakah 
ma?” ti hen a sim khalh. 

26Chun, Peter nih, “Midang lakah,” a ti kâ hen, Jisu nih a sinah, “Chu hâwi asi 

chun, fa tla chu an âwl lai ma chu. 

27Sikhawmsele, nang rilî ah va kal le, siau va thlâk le, ngâ a hawng suak masa 

mi chu tleih rawh. Chun a kâ na kêu kâ hen stater khat na muh lai; chu chu lâk 
le, kei leh nangmah rangah an sinah pêk na, chu lo chun annih chu an lung kan 
sitir lo lebang lai,” a ti. 

Mathai 18 

Ngâksiatê Hâwi Hen A Nâutirnâk 
(Mark 9.33-37; Luk 9.46-48) 

1Chu liau tak chun ṭhiruai tla chu Jisu sinah an hawng kal le, “Vân Ram ah âu 

me rokual chem lai?” an ti. 

2Chun, anih nih chun ngâksiatê a kawh le an lakah a dîrtir le, 

3“Thungâi tak hen ka nan ti na, nanna lêt hen ngâksiatê hâwi nan silo chun Vân 

Ram ah nan lût rîlmâl lai lo. 

4Chun, hi ngâksiatê hâwi hen â nâutir mi zawng, chu minung chu Vân Ram ah 

a rokual chem lai. 

5Chun, âuzawng ka min ruangah hi hâwi ngâksiatê pakhat lawmhtu zawng chu 

keimah an ka lawmh mi asi lai. 

Tlûknâk Umtirtu Tlûnpitnâk 
(Mark 9.42-48; Luk 17.1-2) 

6“Sikhawmsele, âuzawng hi bang an ka zumhtu mi mê tla lakah pakhat mawh 

an ka zumhnâk khamtirtu zawng chu an ngâwng ah fângrialnâk lung lianpi 
awihtir hen tisumsumriat sungah thlâk ving sele a rangah a ṭha dauh lai. 

7Mi zapi tla zumhnâk khamtirtu thil tla ruangah laikulh tlûn a pit! Tlûknâk chu 

um ding rêng asi. Sikhawmsele, tlûknâk umtirtu tlûn chu a pit! 

8“Chun, na kut nih mawh na kê nih mawh a nan sualtir chun tan le, lawnh ving. 

Kut panih mawh kê panih mawh nei hen zungzâl mei ah lawnh ngâk chun suak 
sual hen mawh kekhêng hen mawh nungnâk ah lût na rangah a ṭha dauh. 

9Chun, na mit nih a nan sualtir chun chawih zek le, lawnh ving. Mit khiang khinih 

nei hen Gehena mei ah lawnh ngâk chun mit khiang khat nei hen lungnâk ah 
lût na rangah a ṭha dauh. 

10“Hi bang mi mê tla lakah pakhat khawm hi zauhnawmh lo ding hen a thiamthih 

u; an vânmifial tla nih vân ah ka Pa vân ah mi mêl chu an muh kumza tâwn ti 
ka nan simh na hi. 

Dawrâ Tlâu Tahṭhimhnâk 
(Luk 15.3-7) 

12“Zei hâwi hen nan ngaih? Mi âu nih mawh dawrâ zâ nei sele, an lakah pakhat 

peu sele, sâwmkua leh pakua chu mâk hen, tlâng ah kal hen a tlâu mi chu a 
hâwl lai lo mazei? 

13Thungâi tak hen ka nan simh na, a tawng nawlh vêk chun sâwmkua leh pakua 

a tlâu lo mi tla tlûn ngâk hen chun a tlûnah â lâwm dauh lai. 

14Chu hâwi ber hen mi mê tla lakah pakhat a vei mi khawm hi nan Pa vân ah 

mi duhzia asi lo. 

Unau Sual Tlûnah Simhfâinâk 

15“Chun, na unau nih na tlûnah thilsual ti sele, kal le, amah leh nangmah cho 

theih hen a sualnâk chu simhfâi. A nan ngâi piak chun na unau chu na neh mi 
asi lai. 

16A nan ngâi piak lo lam chun, midang pakhat mawh panih mawh na sinah put 

le, chuvachun thu zeizawng chu theihtu panih mawh pathum mawh kâ lakah 
birhtir hen a um khonâk ding hen. 

17Chun, annih khawm chu a ngâi piak na lo chun, kawhmi tla sinah tlunh le; 

chun kawhmi tla khawm a ngâi piak na lo chun anih chu Phundang leh siah 
khawlhtu hâwi hen ruat si seh. 

Khapnâk Leh Phalnâk 

18“Thungâi tak hen ka nan simh na, tual tlûnah zeizawng nan phuar mi vial vân 

ah phuar asi lai; tual tlûnah zeizawng nan phelh mi vial vân ah phelh asi lai. 

19“Thungâi tak hen ka nan simh nawlh na, tual tlûnah hin nan lakah minung 

panih an thil deih leikângah thu anna rual chun, ka Pa vân ah mi nih ti piak hen 
an um lai. 

20Minung panih mawh pathum mawh ka min hen anna pûmnâk zawngah an 

lakah ka um tâwn,” a ti. 

Thilsual Titu Tlûnah 
Ngaihdamnâk Zat 

21Chu liau chun Peter a hawng le, a sinah, “Lalpa, ka unau nih vei zeizat thilsual 

ti sele ka ngaihdam ding? Vei sarih tiang ma si lai,” a ti. 

22Jisu nih a sinah, “Vei sarih tiang hen ka nan ti lo, vei sarih mun sâwmsarih 

tiang hen, ka nan ti dauh asi,” ti hen, a sâng. 

To-aw Sual Tahṭhimhnâk 

23“Churuangah chun, Vân Ram chu, lalchem âu nih mawh a to-aw tla sinah sum 

thâwngthâng ruat fiang ding mi hen tahṭhimh asi. 

24Chun, ruat fiang ding hen a hawng dawmh rawh chun minung pakhat 

talent sîng khat battu a sinah an hawng put. 

25Chun, pêk ding a nei lo ruangah a pu nih chun amah hen a nupi hen, a fa tla 

hen, a neih zawzawng zuar hen rulh ding thu a pêk. 

26Chuvachun, to-aw nih chun, ‘Ka pu, hawng ka ngâk dauh rih le, a ektê hen ka 

nan pêk ver lai, ti hen a bawk le, mâi a mûk. 

27Chun, chu to-aw pu nih chun thungâi a zângfah le, a thlah le, â bat mi chu a 

ngaihdam rawh. 

28“Sikhawmsele, chu to-aw chu a suak le, a to-aw hâwi tla lakah pakhat 

denari zâ battu a muh le; chun a theih le, ‘Na bat mi kha hawng ka pêk rawh,’ ti 
hen, a rawm a dît. 

29Chuvachun, a to-aw hâwi chu a bawk le, ‘Hawng ka ngâichâng rih le, ka nan 

pêk teh lai, ti hen a ngiar chiam. 

30Sikhawmsele, a duh lo le, â bat mi chu a lîm lân lo chu rêngin ah a khumh. 

31Chuvachun, a to-aw hâwi tla nih chun a thilti chu an muh le, thungâi an 

lawksawng le, a thilti zawzawng chu an pu sinah an va simh rawh. 

32Chu kâ hen a pu nih chun anih chu a kawh le, a sinah, ‘To-aw sual, na ka 

ngiar ṭualmâl ruangah na bat mi zawzawng kha ka nan ngaihdam le, 

33ka nan zângfah hâwi khan nang khawm nih na to-aw hâwi chu na zângfah 

ding si lo mazei?’ a ti. 

34Chun, a pu chu a thinthawk le, â bat mi zawzawng a lîm lân lo chu rêptu tla 

sinah a pêk rawh. 

35Mi kip nih thinlung tak hen nan unau tla nan ngaihdam lo chun ka pa vân ah 

mi khawm nih chu hâwi ber hen nan tlûnah a ti bâk lai,” a ti. 

Mathai 19 

Nupi Pasal Mâk Thu 
Ah Deihnâk 
(Mark 10.1-12) 

1Chun, tihin asi le, Jisu nih chubang thu chu a sim dih ka hen Galili ram mi a 

suak le, Jordan Varâl leiah Judai ram leiah a kal. 

2Chun, mi zapi cherkhet nih an zûl le, chunah chun anmah chu a damh na rawh. 



1534 

Bawm Common Language Bible Version 
@ 2006 Bangladesh Bible Society  

 
 

 

 

3Chun, Farisai tla a sinah an hawng kal le, amah niknâk ding hen, “Zeiruang 

zawngah mi nih nupi mâk dân asi ma?” an ti. 

4Chun, anih nih chun, “A tîr thawk hen an siamtu nih khan nunau leh mipa a 

siam le, 

5‘Hi ruang hin mipa nih a nu leh a pa a kaltâk lai le, a nupi a sihawh lai; chun, 

an panih hen pum khat an si lai rawh,’ a ti ti nan rêl lo mazei? 

6Chuvachun, panih an silo rawh le, pumkhat an si rawh asi. Churuangah 

Pathian nih a sihawh rawh mi chu minung nih ṭhen lah seh,” a ti le, a sâng. 

7Annih nih chun, “Asi chun, zeirangah me Mosi nih mâknâk lasui pêk hen mâk 

ding thu a pêk ne?” an ti. 

8Anih nih chun an sinah, “Mosi nih nan thinlung khauh ruangah ma kha nan 

nupi tla mâk a siang mi kha; sikhawmsele, a tîr thawk hen chu hâwi asi lo. 

9Kei nih chun ka nan ti na, âuzawng midang hen duhnâk ruangah silo hen, nupi 

mâk hen midang umpitu zawng chu ṭângdang a pawmtâk asi, mâk chia umpitu 
khawm ṭângdang a pawmtâk asi,” a ti. 

10Ṭhiruai tla nih chun a sinah, “Nupi leikângah mipa thu chu hâwi asi chun 

umhnâk hi a ṭha lo,” an ti. 

11Anih lam nih chun an sinah, “Chu thu chu mi zârân nih an zâwt kho lo, a pêk 

mi tla cho lo nih chun. 

12Mi tilkhei an nu paw sung thawk hen chu hâwi a suak mi rêng khawm an um 

le, mi tilkhei, minung kut hen khei mi khawm an um; mi tilkhei, Vân Ram ruangah 
tilkhei hen anna siam mi khawm an um. Âuzawng a zâwt kho mi vial nih zawt 
seh,” a ti. 

Jisu Nih Ngâksia Tetê Mal 
A Sâwmnâk 

(Mark 10.13-16; Luk 18.15-17) 

13Chu liau chun an tlûnah a kut thâng hen thla a cham piak na ding hen a sinah 

ngâksia tetê an hawng put na le; chun ṭhiruai tla nih chun an fâi na. 

14Jisu lam nih chun, “Ngâksia tetê ka sinah hawng kaltir ule, nar lah na u; Vân 

Ram chu hi bang hâwi mi tla tâ asi ruangah,” a ti. 

15Chun, an tlûnah a kut a thâng le, chunah mi chu a kal rawh. 

Minei Tlangvâl Nih Zungzâl Nungnâk A Hâwlnâk 
(Mark 10.17-33; Luk 18.18-30) 

16Chun, minung pakhat Jisu sinah a hawng kal le, “Sîntirtu, zungzâl nungnâk 

ka nei khonâk ding hen thil ṭha zei me ka ti lai?” a ti. 

17Chun, anih nih chun, “Thil ṭha thu zeirangah na ka deih? A ṭha mi chu pakhat 

cho a um; zeikhawm si sele, nungnâk ah lût na duh chun thupêk tla chu zâwt 
rawh,” a ti. 

18Chun, anih nih chun, “A zei tak hi me?” a ti. Chun, Jisu nih, “Mi na thah ding 

asi lo, ṭângdang na pawmtâk ding asi lo, na fîr ding asi lo, na phiar ding asi lo; 

19na nu leh na pa chawnglawmh rawh,” ti mi tla leh, ‘Nangmah na dâwt hâwi 

hen na zâwlbâwm tla na dâwt ding asi,’ ti hi,” a ti. 

20Tlangvâl nih chun a sinah, “Chubang thu zawzawng chu ka zâwt tâwn; zei ka 

tâng rih?” a ti. 

21Jisu nih a sinah, “Ṭha rangtling hen um na duh chun, kal le, na neih chu zuar 

le, mipâm tla sinah pêk rawh; chuvachun vân ah ro na nei lai, chun hawng le, 
hawng ka zûl,” a ti. 

22Tlangvâl lam nih chun chu thu chu a theih hen ngaihsia tak hen a kal ving, 

sum tamtak nei mi asi ruangah. 

23Chun, Jisu nih a ṭhiruai tla sinah, “Thungâi tak hen ka nan simh na, minei 

rangah Vân Ram ah lût chu har tak asi: 

24Chun, ka nan simh nawlh na, minei Pathian Ram ah lût ngâk hen 

sangâwngsâu ṭhim kua ah lût a awl dauh,” a ti. 

25Chun, ṭhiruai tla nih chu chu an theih hen thungâi chê an ti le, “Âu me 

ruangsuak si kho lai?” an ti. 

26Chun, Jisu nih annih chu a zauh le, an sinah, “Chu chu minung rangah ti kho 

asi lo le, Pathian rangah lam chun zeizawng ti kho asi,” a ti. 

27Chun, Peter nih a sim le, “Zauhnik, kannih nih zeizawng kaltâk hen ka nan zûl 

le, zei me kan tawng lai ne?” a ti le, a deih. 

28Chun, Jisu nih an sinah, “Thungâi tak hen ka nan simh na, Siamtharnâk ah 

chun Minung Fapa a rokualnâk tophah ah a to tikah, nannih hawng ka zûltu tla 
hi, Israel phun leinih tla chu lâirêl hen, laltophah leinih lakah nan to bâk teh lai. 

29Chun, mikip, in tla mawh, unau tla mawh, farnu tla mawh, pa mawh, nu mawh, 

fa tla mawh, ram tla mawh, ka min ruangah kaltâktu zawng nih chun a leh zâ a 
tawng lai le, zungzâl nungnâk anna ting lai. 

30Sikhawmsele, mi tamtak, masachem um tla chu madungchem ah an um teh 

lai; madungchem ah umtu tla khawm masachem ah an um teh lai,” a ti. 

Mathai 20 

Grep Dûm Ah 
Rianṭuantu Tahṭhimhnâk 



1536 

Bawm Common Language Bible Version 
@ 2006 Bangladesh Bible Society  

 
 

 

 

1“Vân Ram chu, in dâwngpu a grep dûm ah rianṭuantu tla ṭuantir na ding hen 

zîngtê ah suak mi hâwi chu asi. 

2Chun, anih nih chun rianṭuantu tla hen ni khat ah denari khat lawh ding hen an 

thlûk ka hen a grep dûm ah a fial na rawh. 

3Chun, dâr kua ding liauah a va suak le, midang sumtuah mun ah dîr salam mi 

tla a muh le; 

4chun, an sinah, “Nannih khawm grep dûm ah va kal bâk u, a dâwh tâwk ding 

hen ka nan pêk na lai,” a ti. 

5Chun, an kal rawh. Chun dâr leinih leh dâr thum ding ah a va suak nawlh le, 

chu hâwi ber hen a ti fâwn. 

6Chun, dâr nga ding liauah a va suak le, midang dîr mi tla a muh le, chun an 

sinah, ‘Zeirangah me nî tlâk hen hinah nan dîr salam?’ a ti. 

7Annih nih chun a sinah, Âukhawm nih lawh hawng kan lâk lo ruangah,’ an ti. 

Anih nih chun an sinah, ‘Nannih khawm grep dûm ah kal bâk u, a ti. 

8“Chun, zânleibâi rawh chun grep dûm dâwngpu nih chun a sum kilkâwitu sinah, 

‘Rianṭuantu tla kha kawh na le, a madungchem ah dawmh hen a masachem 
tiang hen an lawh pêk na rawh,’ a ti. 

9Chun, dâr nga tik dingah a mang na mi tla chu an hawng kal le, denari khat 

seng an tawng. 

10Chun, a masachem tla chu an hawng kal le, tam dauh tawng ding anna ruat 

le; sikhawmsele, annih khawm chu denari khat seng an tawng bâk. 

11Chun, an tawng rawh chun, ‘Hi bang madungchem tla nih hin dâr khat cho an 

ṭuan. 

12Kannih sûn ah hamh leh thawsat tuartu tla tluk hen na siam ṭung fâwn,’ ti hen 

in dâwngpu tlûnah an chipchiar rawh. 

13Anih lam nih chun an lakah minung pakhat sinah, ‘Kâwi, na tlûnah zeikhawm 

ka sual lo a, denari khat lawh ding hen rem kan ti mi silo mazei? 

14Na tâ kha lâk le, kal ko; nangmah ka nan pêk mi hâwi hen hi madungchem mi 

sinah khawm hin pêk ding ka duh asi. 

15Ka tâ asi mi chu ka thu thu hen ka ti ding asi lo ma? Asi lo leh, kei ka ṭha 

ruangah nangnih na nahsuah mu?’ ti hen, a sâng. 

16Chu hâwi hen madungchem tla chu masachem an si teh lai, masachem tla 

khawm chu madungchem an si teh lai,” a ti. 

A Thihnâk Simkannâk Veithumnâk 
(Mark 10.32-34; Luk 18.31-34) 

17Chun, Jisu Jerusalem ah a kal liauah ṭhiruai leinih tla chu a dang hen a kalpi 

na le, lampi ah chun an sinah, 

18“Ngâinik u, Jerusalem ah kan kal awt hi; Minung Fapa hi bâwlpu lal tla leh 

Dân sîntirtu tla kut ah tleihtir hen a um awt asi. Chun annih nih chun thi ding 
hen a tlûnah thu an thlûk lai le; 

19nihsuak siamnâk ah mang ding leh vuak ding leh kraws ah khenh ding hen 

Phundang tla sinah an pêk lai; chun ni thum ni ah thawk hen a um lai,” a ti. 

Zebedai Nupi Ngiarnâk 
(Mark 10.35-45) 

20Chu liau chun Zebedai fapa tla nu chu a fapa panih tla put hen a sinah a 

hawng kal le, mâi a mûk le, thil zeimawh a deih. 

21Chun, anih nih chun, “Zei na duh?” a ti. Chun, anih nih chun a sinah, “Hi ka 

fapa panih tla hi na Ram ah, na vawrhlei ah pakhat, na kehlei ah pakhat an to 
khonâk ding hen thu pêk,” a ti. 

22Jisu nih, “Nan deih mi chu nan theih lo asi. Ka hâi din ding mi chu nan din kho 

lai mazei” a ti le, a sâng. Annih nih a sinah, “Ti kho e,” an ti. 

23Anih nih chun an sinah, “Ka hâi din ding mi chu nan din ngelchel lai; 

sikhawmsele, ka vawrhlei ah leh ka kehlei ah to ding thu chu kei pêk ding asi lo 
le, ka Pa nih a timhtuah piak mi tla rangah asi dauh lai,” a ti. 

24Chun, parâ tla nih chun chu chu an theih rawh chun unau panih tlûnah chun 

an thinrun rawh. 

25Jisu lam nih chun annih tla chu a kawh na le, “Phundang tla tlûnah lâirêltu tla 

chu an tlûnah thungâi an lal fâk le, an mi lian tla nih chun thungâi thu an nei 
tâwn ti nan theih. 

26Sikhawmsele, nannih lakah lam chun chu hâwi asi lai lo; âuzawng nanmah 

lakah mi lian si ding duhtu vial chu nan to-aw ah a um ding asi. 

27Âuzawng nan lakah a masachem si ding duhtu vial chu nan to-aw ah a um 

ding asi. 

28Minung Fapa hi mi nih rianṭuan piak ding hen a hawng lo le, rianṭuan ding leh 

mi tamtak tlanhnâk dingah a nungnâk pêk ding hen a hawng dauh asi,” a ti. 

Jisu Nih Mitchâw Panih A Damhnâk 
(Mark 10.46-52; Luk 18.35-43) 

29Chun, Jeriko thawk hen an suak liauah mi zapi cherkhet nih Jisu chu an zûl. 

30Chun, mitchâw panih lam vâu ah to mi nih chun Jisu a hawng kal ti an theih 

kâ hen, “Lalpa, David Fapa, hawng kan zângfah,” ti hen, an âu. 

31Chun, mi zapi tla nih chun dâisip ding hen an fâi na le; sikhawmsele, annih 

nih chun, “Lalpa, David Fapa, hawng kan zângfah,” ti hen, fâk khun hen an âu. 

32Chun, Jisu a dîr le, anmah a kawh na le, “Nan tlûnah zeitin an ti na sele nan 

duh?” a ti. 

33Annih nih chun a sinah, “Mit dei kan duh,” an ti. 

34Chun, Jisu nih thungâi a lungkham na le, an mit a tham le, chun an muh kho 

sawm le, amah chu an zûl rawh. 

Mathai 21 

Jisu Jerusalem Ah An Chawnglawmhnâk 
(Mark 11.1-11; Luk 19.28-40; Johan 12.12-19) 

1Chun, Jerusalem ah an lût awt ah, Bethphage Oliv Tlâng chu an tlung rawh 

chun Jisu nih ṭhiruai panih a fial na le, 

2an sinah, “Mâilei zâwn khua ah khin va kal ule, sanatung rêng mi, a kiangah a 

fatê hen nan muh ko lai; sût ule, ka sinah hawng ruai u. 

3Chun, âuzawng nih nan sinah zeizawng an sim chun, ‘Lalpa nih a duh asi,’ nan 

ti lai le; chun anih nih chun a hawng fial sawm ko lai,” a ti. 

4“Zauhnik, na Lalchem chu nâutir tak hen sanatung tlûnah leh sanatung fa tlûn 

takah to hen, 

5na sinah a hawng kal awt ti hen, Zion fanu chu simh rawh,” ti hen, khuavâng 

kâ ah a sim mi kha a hawng tlung khonâk ding hen chubang chu a hawng um 
rawh asi. 

6Chun, ṭhiruai tla chu an va kal le, Jisu nih an sinah thu a pêk na hâwitê hen an 

ti. 

7Sanatung leh a fa chu an hawng ruai le, an tlûnah chun an puan tla an phah 

le, Jisu chu â chuan rawh. 

8Chun, mi zapi lakah tam dauh nih lampi ah chun an puan tla an phah le; midang 

nih thing nah an sât le, lampi ah an phah. 

9Chun, mi zapi a mâi leiah kal mi tla leh a zûltu tla nih chun, “David Fapa sinah 

Hosana! Lalpa min hen a hawng kal mi chu a thaw a suak. Chungnungchem ah 
khin Hosana!” ti hen, an âu. 

10Chun, Jerusalem ah a hawng lût rawh chun, khuatê hen, “Hi minung hi âu me 

si?” ti hen, an ri tul. 

11Chun, mi zapi tla nih chun, “Hi minung hi khuavâng Jisu, Galili ram ah Nazaret 

mi chu asi,” an ti. 

Jisu Nih Biakin A Thianhnâk 
(Mark 11.15-19; Luk 19.45-48; Johan 2.13-22) 

12Chun, Jisu chu Pathian Biakin ah a lût le, biakin ah zeilo zuartu tla leh châwktu 

tla chu a nar na le, tangka thlengtu dawhkân tla leh vaṭhu zuartu tla tophah tla 
khawm chu a thlûk piak ver na le; 

13an sinah, “ ‘Ka in chu thlachamnâk in an ti lai,’ ti rîn asi; nannih lam nih chun 

rawkmang tla pûk ah nan siam dauh tâwn asi, a ti. 

14Chun, Pathian Biakin ah mitchâw tla leh kekhêng tla a sinah an hawng kal le; 

anmah a damh na. 

15Sikhawmsele, bâwlpu lal tla leh Dân sîntirtu tla nih a thilchê ti tla leh Pathian 

Biakin ah, “David Fapa, Hosana!” ti hen, ngâksia âu tla an muh rawh chun, 
thungâi an lungsi lo le, 

16a sinah, “Hi bang tla thusim hi na theih ma?” an ti. Chun, Jisu nih an sinah, 

“Theih ta a,” ‘Nausêm leh nûk din liau tla kâ ah suak mi nih chun sawrnâk na 
rangtlingtir rawh,’ ti mi hi nan rêl dah lo ma?” a ti. 

17Chun, annih chu a kaltâk na le, khuapi lakah mi chu a suak le, Bethani ah a 

kal le; chunah chun a riak rawh. 

Theipi Kûng Rah Lo Mi Chu 
(Mark 11.12-14, 20-24) 

18Chun, zîng ah khuapi leiah a kîr nawlh liauah a sungvâng rawh. 

19Chun, lam vâu ah chun theipi kûng a muh le, a va fûk le, a nah cho lo chu 

zeikhawm a muh lo. Chun, a sinah, “Zungzâl hen hawng rah lah rawh,” a ti. 
Chun, theipi chu a uai sawm rawh. 

20Chun, ṭhiruai tla nih chun chu chu an muh le, “Zei zia me theipi hi a uai sawm 

ko?” ti hen, thungâi chê an ti. 

21Chun, Jisu nih an sinah, “Thungâi tak hen ka nan simh na, lungnâk nan nei 

hen, nan zumhmaih lo chun, theipi lakah ti mi cho hi nan ti lai lo le, hi tlâng sinah 
khawm hin hawng a ṭhial le, tisumsumriat ah hawng a lawnh rawh, nan ti chun, 
nan ti hâwi hen a hawng um lai. 

22Chun, zeizawng lung bû hen nan deih mi zawng chu nan tawng lai,” a ti le, a 

sâng. 

Jisu Thuneihnâk An Deihnâk 
(Mark 11.27-33; Luk 20.1-8) 

23Chun, Pathian Biakin ah a lût nûnah a sîntir na liauah chun bâwlpu lal tla leh 

zatlâng upa tla chu an hawng kal le, a sinah, “Âu thu hen me hi bang thil hi na 
ti? Âu nih thu a nan pêk?” an ti. 

24Chun, Jisu nih an sinah, “Kei khawm nih thu kâ khat ka nan deih na bâk lai, 

chu chu nan ka simh chun, âu thu hen me hi bang thil hi ka ti ka nan simh na 
bâk lai. 

25Johan baptisma kha zei lei mi thu mesi? Vân ah mi thu ma, minung thu?” ti 

hen a deih na. Chun, anna ruat le, “ ‘Vân ah mi thu,’ kan ti chun, ‘Zeirangah a 
thu nan lung lo ne?’ hawng kan ti fâwn lai. 

26Chun, ‘Minung thu,” kan ti chun, mi zapi chu kan ṭih fâwn; mi zawzawng nih 

Johan chu khuavâng ah an ruat ruangah,” an ti. 

27Chun, Jisu rangah an sâng le, “Kan theih loh,” an ti. Anih khawm nih chun, 

“Kei khawm nih âu thu hen me hi bang thil hi ka ti tih ka nan simh na bâk awt 
lo,” a ti. 

Fapa Panih Tahṭhimhnâk 

28“Sikhawmsele, nannih nih zeitin nan ngaih? Mi âu nih mawh fapa panih a nei. 

Pakhat sinah chun a va kal le, ‘Ka fa, tusûn ah grep dûm ah rian va ṭuan’ a ti. 

29Anih nih chun, ‘Ka duh loh,’ a ti le, a sâng. Sikhawmsele, a nehnûn ah a 

thinlung chu a hawng a lêt le, a kal rawh. 

30Chun, pakhat sinah khawm a va kal le, chu hâwi ber hen a ti. Chun, anih nih 

chun, ‘Pa, ka kal lai,’ a ti le, a sâng. Sikhawmsele, a kal ṭung fâwn lo. 

31Chu minung panih nih chun zei mi dauh nih me an pa duhzia an ti?” a ti. Annih 

nih chun, “A masa dauh mi nih,” an ti. Jisu nih an sinah, “Thungâi tak hen ka 
nan simh na, siah khawlhtu tla leh nunau â zuar mi tla nih chun Pathian Ram 
an lût khalh na awt ma hi! 

32Johan chu repnâk leikângah chun nan sinah a hawng kal le, amah chu nan 

lung lo le, siah khawlhtu tla leh nunau â zuar mi tla lam nih chun amah chu an 
lung le; nanmah nih chu chu nan muh nûn khawmah amah chu nan lung khonâk 
ding hen nan rim lêm lo. 

Grep Dûm Tahṭhimhnâk 
(Mark 12.1-12; Luk 20.9-19) 

33“Tahṭhimh thu dang ngâi u: mi âumawh in dâwngpu a um le, chu nih chun 

grep dûm a siam le; dâi hen a kulh le, grep sûrnâk khur a chawh le, in sâng a 
sak le; chun a bultu tla sinah a thlawh lawh ding hen a ap na le, ram dang ah a 
kal rawh. 

34Chun, a rah kawih a zâ awt rawh chun a rah lâk ding hen a bultu tla sinah a 

sal tla a fial. 

35Chun, a bultu tla nih chun a sal tla chu an tleih le, pakhat chu an vuak le, 

pakhat chu an thah le, pakhat chu lung hen an seh. 

36Chun, sal dang a masa mi tla ngâk hen tam dauh a fial nawlh na le; annih tla 

tlûnah khawm chun chu hâwi ber hen an ti nawlh na. 

37Chu nûnah lam chun, ‘Ka fapa hi chu an zah lai,’ ti hen, a fapa chu an sinah 

a fial. 

38Sikhawmsele, a bultu tla nih chun a fapa an muh kâ hen, ‘Hi minung hi rotingtu 

ding asi, kan thah lai le, a ro ting ding mi hi kan ting tâk ving lai, an ti. 

39Chun, anih chu an tleih le, grep dûm thawk hen lênglei ah an lawnh le, an 

thah rawh. 

40“Chuvachun, grep dâwngpu a hawng tikah a bultu tla tlûnah chun zeitin a ti 

na lai rawh ne?” a ti. 

41Annih nih chun a sinah, “Chubang misual tla chu hamh tak hen a tlâutir na lai 

le, grep dûm bultu dang, a kawih tik kipah a rah tla chu a sinah pêk vimatu ding 
tla sinah a thlawh a lawh ding hen a pêk na lai,” an ti. 

42Jisu nih an sinah, “Pathian lasuibu ah: ‘In saktu tla lung duh lo kha, chu tak 

chu a kil ah lung herh chem a hawng si rawh. Chu chu Lalpa ti asi le, kan mitmuh 
ah a chê asi, ti hi nan rêl lo mazei? 

43Churuangah chun Pathian Ram chu nan sinah mi suh asi lai le, a rah suah 

ding mi phun tla sinah pêk asi lai ti ka nan simh na. 

44Chun, chu lung tlûnah tlû mi chu a kuai dip lai; a denh mi châng chu dip ver a 

rial lai,” a ti. 

45Chun, bâwlpu lal tla leh Farisai tla nih chun a tahṭhimh thu chu an theih le, 

anmah thu a sim ti an theih rawh. 

46Chun, amah chu tleih an tum le; sikhawmsele mi zapi chu an ṭih fâwn, 

khuavâng ah an ruat ruangah. 

Mathai 22 

Umhnâk Puai Tahṭhimhnâk 
(Luk 14.15-24) 

1Chun, Jisu nih anmah a sawnh na le, an sinah tahṭhimh thu hen a simh nawlh 

na le, 

2“Vân Ram chu lalchem âumawh a fapa rangah lâwinâk puai tuah mi hen 

tahṭhimh asi. 

3Chun, lâwinâk puai ei ding hen a sâwm na mi tla chu kawh ding hen a to-aw 

tla a fial le, sikhawmsele an hawng duh lo. 

4Chun, anih nih chun, ‘Ka sâwm na mi tla sinah khan, ngâinik u, ka puai chu ka 

timhtuah thluh rawh; ka châwchal tla leh ka ran châwm bit tla ka thah le, 
zeizawng lîm asi rawh; lâwinâk puai ei ding hawng kal u rawh’ ti u,” ti hen, to-
aw dang tla a fial nawlh. 

5Sikhawmsele, zeikhawm an siar piak lo le, an kal ving, pakhat chu a lo ah a 

kal le, pakhat chu a sawlehnâk ah; 

6midang tla nih chun a to-aw tla chu an tleih le, ningzakkâi tak hen an siam le, 

an thah ving. 

7Chun, lalchem chu a thinthawk rawh; a kawrsen tla a fial le, chubang mi thahtu 

tla chu a veih dep na le, an khua khawm a duah piak hep na rawh. 

8Chun, to-aw tla sinah chun, ‘Lâwinâk puai timhtuah thluh asi rawh, ka sâwm 

na mi tla lam kha chu ei tlâk an si lo. 

9Chuvachun, lamṭhuam tla ah kal ule, mi nan muh mi kip lâwinâk puai ei ding 

hen sâwm na u,’ a ti. 

10Chun chubang to-aw tla chu an suak le, lam tla ah chun an kal le, an muh mi 

kip misual leh mi ṭha tla khawm an pumh hep na le; chun lâwinâk puai einâk 
mun chu sâwm mi tla hen an khat rawh. 

11“Sikhawmsele, lalchem chu sâwm mi tla zauh ding hen a hawng lût rawh 

chun, umhnâk puan aih lo mi minung pakhat chunah chun a muh le; 

12chun, a sinah, ‘Kâwi, zei zia me umhnâk puan aih lo hen hinah na hawng lût 

le?’ a ti. Chun, anih chu a dâisip. 

13Chun, lalchem nih chun a to-aw tla sinah, ‘A kut leh kê phuar ule, lênglei ah 

mûi ah lawnh u; chunah chun ṭap leh hachang rial chu a um lai,’ a ti. 

14“Sâwm tla chu tamtak an si le, thîm tla lam chu tâwmtê an si,” a ti. 

Siah Châwi Thu Ah Deihnâk 
(Mark 12.13-17; Luk 20.20-26) 

15Chu liau chun Farisai tla nih chun a thusim lakah an tleih khonâk ding kâng 

anna thluk. 

16Chun, an ṭhiruai tla, Herod murui sinah mi tla hen, a sinah an fial le, chubang 

tla nih chun, “Sîntirtu, mi dik tak na si le, dik tak hen Pathian leikâng thu na sîntir 
na tâwn le, sunhsak khun mi khawm na nei lo ti kan theih le; âukhawm thliar leh 
dangnâk na nei lo. 

17Chuvachun, zei hâwi hen na ngaih hawng kan simh nik? Rom lalchem sinah 

siah châwi hi dân asi ma si lo?” an ti. 

18Sikhawmsele, Jisu nih an sual zia chu a theih le, “Mi perpê tla, zeirangah nan 

ka nik? 

19Siah tangka chu hawng ka zauhtir u,” a ti. 

20Chun, a sinah denari khat an hawng put. Chun, anih nih chun an sinah, “Hi hi 

âu ruk leh âu min mesi?” a ti. 

21Annih nih chun a sinah, “Lalchem,” an ti. Chun, anih nih an sinah, “Chu hâwi 

asi chun, Kaisar thil tla chu Kaisar sinah pêk ule, Pathian thil tla chu Pathian 
sinah pêk ko u me” a ti. 

22Chubang thu chu an theih rawh chun thungâi chê an ti le, amah chu an kaltâk 

le, an kal ving. 

Thawknawlhnâk Thu Ah Deihnâk 
(Mark 12.18-27; Luk 20.27-40) 

23Chu ni ber ah chun, Sadukai tla thawknawlhnâk um lo titu tla chu Jisu sinah 

an hawng kal. 

24“Sîntirtu,” “Mosi nih, mi fa neilo hen thi sele, a unaupa nih a nupi chu umpi 

hen a unaupa a thi mi rangah chi a thlâk piak ding asi, an ti. 

25Asi chun ne, kan lakah pasal pasarih an um le, a upachem mi nih nupi a nei 

le; a thi le; chun, chi a thlâk lo ruangah a nupi chu a unaupa thâwn ding hen a 
roh; 

26Chu hâwi ber hen panihnâk khawm nih, pathumnâk khawm nih, pasarih tiang 

hen an umpi chiau. 

27Chun, an ektê hen an thih nûnah chun nunau khawm a thi rawh. 

28Chun, thawknawlh tikah an pasarih lakah a zei mi nupi dauh chem asi lai? An 

ektê hen an umpi chiau dangâiah,” ti hen, an deih. 

29Jisu nih an sinah, “Pathian lasui thu leh Pathian thiltikhonâk nan theih lo 

ruangah nan ngaihpalh tâwn asi. 

30Thawknawlhnâk ah chun nupi pasal anna umh awt lo le, vân ah vânmifial tla 

hâwi an si dauh awt asi. 

31-32Chun, mithi thawknawlhnâk thu chu, Pathian nih, ‘Kei Abraham Pathian, 

Isak Pathian, Jakob Pathian ka si, ti hen nan sinah a sim mi kha nan rêl lo 
mazei? Pathian chu mithi Pathian asi lo le, a nung mi Pathian asi dauh,” a ti le, 
a sâng. 

33Chun, mi zapi tla nih chun chu chu an theih le, a thu sîntir chu thungâi chê an 

ti. 

Thupêk Rokual Chem Chu 
(Mark 12.28-34; Luk 10.25-28) 

34Farisai tla lam nih chun Jisu nih Sadukai tla chu a êl le, a dawngh thlo na ti an 

theih hen anna pûm rawh. 

35Chun, an lakah minung pakhat, Dân sîntirtu nih amah niknâk ding hen thu a 

deih. 

36“Sîntirtu, Dân thu ah zei thupêk hi me a rokual chem?” ti hen. 

37Chun, anih nih chun a sinah, “ ‘Lalpa na Pathian chu na thinlung zawzawng 

hen, na thlarau zawzawng hen, na dawnruatnâk zawzawng hen na dâwt ding 
asi, ti hi. 

38Chu chu thupêk rokual chem leh herh chem asi. 

39Chun, a sangtu chu hi hi asi: ‘Nangmah na dâwt hâwi hen na zâwlbâwm tla 

khawm na dâwt ding asi,’ ti hi. 

40Chu thupêk panih lakah chun dân leh khuavâng tla thu zawzawng â ngauh 

hep asi,” a ti. 

Mesia Thu Deihnâk 
(Mark 12.35-37; Luk 20.41-44) 

41Chun, Farisai tla chu anna pûm liau chun, Jisu nih annih tla chu thu a deih na, 

42“Mesia chu zei hâwi nan ngaih? Âu fapa mesi?” a ti. Annih nih chun a sinah, 

“David Fapa,” an ti. 

43Anih nih chun an sinah, David nih Thlarau Thenhlimh hen, 

44‘Lalpa nih chun ka Lalpa sinah, na mêlma tla na kezaphah tangah ka siah lân 

lo chu ka vawrhlei ah to rawh,’ a ti, ti hen, zeitin zia hen me anih chu Lalpa a ti 
ne? 

45David nih anih chu, ‘Lalpa’ a ti asi chun, zeitin a fapa asi kho?” a ti. 

46Chun, âukhawm nih kâ khat khawm an sâng kho lo le, chu mi ri rawh chun 

âukhawm nih thu dang khawm an deih ngam lo rawh. 

Mathai 23 

Dân Sîntirtu Leh Farisai Tla 
Lakah Thiamthihnâk 

(Mark 12.38-39; Luk 11.43-46; 20.45-46) 

1Chun Jisu nih mi zapi tla leh a ṭhiruai tla sinah thu a sim le, 

2“Dân sîntirtu leh Farisai tla chu Mosi tophah lakah an to tâwn le; 

3churuangah an simh na mi zawng chu ti ule; zâwt vima u; an thilti hâwi lam chu 

ti bâk lah u, sim lam chu an sim tâwn le, an ti ṭung tâwn lo asi. 

4Ritphurh hamhkâi tak an siam le, mi tak tlûnah an thâng tâwn le, anmah lam 

nih chun an kut dawng khawm hen an ṭhial duh lo. 

5An thilti zawzawng chu minung muh dingah asi an ti dauh tâwn. An thil bunh 

tla leh khimh tla chu an lian tir, an puansâr mûm an bawrtir tâwn. 

6Puaituahnâk tla ah mun ṭha chem ah, pumhnâk in ah tophah ṭha chem tla ah; 

7sumtuah mun ah chibai bûk tla, mi nih ‘Sîntirtu,’ an ti na mi tla an duhzia tâwn. 

8Nannih lam chu ‘Sîntirtu,’ ti ding hen um lah u, an sîntir natu chu pakhat asi le, 

nannih vial chu unau nan si. 

9Chun, tual tlûnah hin âukhawm ka pa ti lah u, nan Pa chu pakhat cho asi, vân 

ah mi khi. 

10Ruitu ti ding hen um lah u, nan Ruitu chu pakhat cho asi, Mesia chu. 

11Nan lakah rokual chem mi chu nan to-aw ah um ding asi. 

12Âuzawng â sung-û tir mi vial an nâu lai le, âuzawng â nâutir mi vial 

chawnglawmh hen an um lai. 

Dân Sîntirtu Leh Farisai Tla Tlûnah Mawhtirnâk 
(Mark 12.40; Luk 11.39-42, 44, 52; 20.47) 

13“Nannih Dân sîntirtu leh Farisai perpê tla, nan tlûn a pit! Vân Ram lampi chu 

midang tla nan khâr piak na tâwn. Nannih tâ nih nan lût lai lo, mi lût ding tla 
khawm nan siang fâwn lo. 

14“Nannih Dân sîntirtu leh Farisai perpê tla, nan tlûn a pit! Numei tla sum 

nanmah nih nan ei hep le; chun, an in tla nan rawk le, chun mi muh ding hen 
sâwt tak thla nan cham le; hi ruangah hin mawhnâk lian dauh nan tawng lai. 

15“Nannih Dân sîntirtu leh Farisai perpê tla, nan tlûn a pit! Phun lût pakhat tê 

siam ding hen tisumsumriat leh mual nan hêl rê le, chun chu hâwi asi kâ hen 
anih chu nanmah hâwi hen letnih hen rêp mun ah kal ding tlâk hen nan siam! 

16“Nannih ruitu mitchâw, ‘Âuzawng Pathian Biakin sim hen siatsirh mi vial, chu 

chu zeikhawm asi lo; âuzawng Pathian Biakin ah ngûn min sim hen siatsirhtu 
vial nih chun lîm ding asi, titu tla, nan tlûn a pit! 

17Nannih mi â, mitchâw tla! A zei mi me rokual dauh, ngûn ma, Pathian Biakin, 

ngûn thenhlimhtirtu chu? 

18‘Chun, âuzawng mâichâm min sim hen siatsirhtu vial chu zeikhawm asi lo, a 

tlûnah thilpêk min sim hen siatsirhtu vial lam nih chun lîm ding asi,’ nan ti. 

19Nannih mitchâw tla! A zei mi me rokual dauh, thilpêk ma mâichâm, thilpêk 

thenhlimhtirtu chu? 

20Chuvachun, âuzawng mâichâm min sim hen siatsirhtu vial nih chun mâichâm 

leh a tlûnah um zawzawng min sim hen siat a sirh tâwn. 

21Âuzawng Pathian Biakin min sim hen siatsirhtu vial nih chun Pathian Biakin 

leh a sungah luahtu min sim hen siat a sirh tâwn. 

22Âuzawng vân min sim hen siatsirhtu vial nih chun Pathian laltophah leh a 

tlûnah to mi chu sim hen siat a sirh tâwn asi. 

23“Nannih Dân sîntirtu leh Farisai perpê tla, nan tlûn a pit! Pudina tla, mohuri 

tla, zira tla chu parâ lû ah pakhat nan pêk tâwn le, Dân thu pawiherh dauh--
repnâk, khuaruatnâk leh zumhkâinâk tla chu nan dâithlanh tâwn. Chubang tla 
chu asi nan ti ding mi chu, a dang tla chu tlawlh lêm lo hen. 

24Nannih ruitu mitchâw, marhsâng hap hen sangâwngsâu dawlh ṭungtu tla! 

25“Dân sîntirtu leh Farisai perpê tla! Nan tlûn a pit! Hâi leh khêng lênglei nan 

ṭâwl thiang le, a sunglei lam chu a thup hen lêpnâk leh sûm kholonâk hen a 
khat ṭung. 

26Farisai mitchâw, hâi leh khêng sunglei chu ṭâwl masa rawh, a lênglei khawm 

a hawng thiang khonâk ding hen. 

27“Dân sîntirtu leh Farisai perpê tla, nan tlûn a pit! Thlân ngo tîk hen bawih mi, 

lênglei ah dawh tak a lang, a sunglei lam chu mithi ruh tla leh nâwmtâm kip hen 
khat mi hâwi chu nan si. 

28Nannih khawm chu hâwitê hen lênglei ah chun minung mitmuh hen rep tak 

hen nan lang tâwn le, nan sunglei ah lam chun perpetnâk leh sualnâk hen nan 
khat fâwn. 

Jisu Nih Rêp Hen An Um 
Ding Mi A Simkannâk 

(Luk 11.47-51) 

29“Nannih Dân sîntirtu leh Farisai perpê tla! Nan tlûn a pit! Khuavâng tla thlân 

in tla nan sak le, mi rep thlân tla khawm nan thuamh; 

30‘Kan pu tla dam liau khan um menza bâk khawmsele an thahnâk ah chun 

kanna tel lai lo, nan ti tâwn. 

31Chuvachun, khuavâng tla thahtu tla fa nan si ti nanna theihtir asi. 

32Nan pu tla nih an dawmh mi chu lîm dâidua u. 

33Rûl tla, rûl thlâk tla, Gehena lâirêlnâk chu zeitin nan âwl kho lai? 

34Churuang chun nan sinah khuavâng tla, mifing tla, Dân sîntirtu tla ka hawng 

fial awt; zeimaw mi nan thah lai le, kraws ah nan khenh lai, zeimaw mi nanna 
pumhnâk in tla ah savun ri hen nan vuak lai le, khua kip ah nan nehsawh vima 
na lai. 

35Chuvachun, Abel mi rep tak thahnâk thawk hen Pathian Biakin leh mâichâm 

karah Barakia fapa Zekaria nan thah mi tiang khan, tual tlûnah mi rep an thah 
mi zawzawng chu nanmah tlûnah rêpnâk a hawng tlung kho lai. 

36Thungâi tak hen ka nan simh na, chubang zawzawng chu tusan mi tla tlûnah 

a hawng tlung lai. 

Jisu Nih Jerusalem Khurhâwm 
A Tumnâk 

(Luk 13.34-35) 

37“Aw Jerusalem, Jerusalem! Khuavâng tla thahtu, na sinah an hawng fial mi 

tla lung hen thi thlo hen sehtu! Ârpinu nih a fa tla a thla tangah a khurh na hâwi 
hen na fa tla vei zeizat me khurh ka tum mi kha! Sikhawmsele, na duh lo. 

38Zauhnik u, nan Pathian Biakin chu a karo hen mâk hen a um rawh. 

39Ka nan simh na, ‘Lalpa min hen a hawng mi chu a thaw a suak,’ nan ti lân lo 

chu tu thawk hen nan ka muh lai lo rawh mahi,” a ti. 

Mathai 24 

Jisu Nih Pathian Biakin A Râwk 
Ding Mi Simkannâk 
(Mark 13.1-2; Luk 21.5-6) 

1Chun, Jisu chu Pathian Biakin ah mi a suak le, a kal awt ving. Chun, a ṭhiruai 

tla chu Pathian Biakin zauhtir ding hen a sinah an hawng kal. 

2Anih lam nih chun an sinah, “Hi bang zawzawng hi nan muh mu? Thungâi tak 

hen ka nan simh na, chimtir lo hen lung â tiang mi rerêng hinah a um lai lo,” a 
ti le, a sâng. 

Tuarnâk Leh Nehsawhnâk Tla 
(Mark 13.3-13; Luk 21.7-19) 

3Chun, Oliv Tlâng ah chun a to liauah ṭhiruai tla anmah lâwng hen a sinah an 

hawng kal le, “Chubang chu zeitik ah me a hawng um lai? Na hawng kal 
nawlhnâk singsiahnâk chu zei me si lai? Hawng kan simh rawh,” an ti. 

4Jisu nih a sâng na le, “Âukhawm nih an perpet na lo ding hen a thiamthih u. 

5Mi tamtak nih, ‘Mesia chu ka si,’ ti hen, keimah min sâl hen an hawng kal lai 

le, mi tamtak an perpet awt ruangah. 

6Chun, tuknâk thuthang nan theih teh lai; nan lawksawng lonâk ding hen a 

thiamthih u; chubang tla chu a hawng tlung ding rêng asi. Sikhawmsele, 
dawnghnâk chu asi lai lo rih. 

7Phun dang leh phun dang anna do lai le, ram dang leh ram dang anna do lai. 

Mun dang dangah pâm a tlung lai le, lî tla â nîn lai. 

8Chubang zawzawng chu nunau nganfâk dawmhnâk asi. 

9“Chu tikah chun hamh tuar ding hen a nan tleihtir na lai le, an thah na lai; ka 

min ruangah phun zawzawng huat nan si lai. 

10Chu tikah chun mi tamtak an zumhnâk an bângtâk lai le, anna tleihtir tawnh 

lai, anna hua tawnh lai. 

11Chun, khuavâng telê tamtak khawm an hawng suak lai le, mi tamtak an perpet 

lai. 

12Chun, sualnâk a pung awt ruangah mi tam dauh dâwtnâk chu a dâi teh lai. 

13Sikhawmsele, a dawngh tiang hen tuar huamtu vial chu, chu tak chu 

ruangsuah hen a um lai. 

14Chun, hi Ram Thâwngthâng Ṭha hi phun zawzawng theihtirnâk ding hen 

laikulh zawzawng ah sim hen a um lai; churawhchun a dawnghnâk a tlung lai. 

Ṭhiautu Fihnungkâi 
(Mark 13.14-23; Luk 21.20-24) 

15“Chuvachun, ṭhiautu Fihnungkâi khuavâng Danial sim mi kha, mun thenhlimh 

ah dîr hen nan muh tikah (a rêl mi zawng nih a umzia theih seh), 

16Judai ram ah um tla chu tlâng ah tek na seh. 

17In tlûnah um mi chu in ah zeilo lâk ding hen tum lah seh. 

18Chun, lo ah um mi chu a puan lâk ding hen kîr nawlh lah seh. 

19Chubang ni ah chun a râi mi tla leh nauno nei tla tlûn chu a pit lai! 

20Nan tek tik ding busik ah mawh, Dinhni ah mawh a hawng tlung lonâk ding 

hen thlacham u. 

21Chu tikah chun hamhnâk fâk tak a um awt ruangah; chu hâwi hen a fâk mi 

chu tual umtir thawk hen tutiang hen a um dah lo le, um khawm zeitik khawmah 
a um nawlh lai lo rawh. 

22Chun, chu ni tla chu tâwitir lah sele, minung rerêng dam hen an suak lai lo. 

Sikhawmsele, thîm tla ruangah chun chubang ni tla chu tâwitir asi lai. 

23“Chu tikah chun âuzawng nih nan sinah, ‘Zauhnik, Mesia chu hinah a um,’ 

mawh ‘Hinah hi,’ mawh an ti chun lung lah u. 

24Mesia telê leh khuavâng telê tla an hawng suak awt ruangah; chu tla nih chun 

ti kho sele thîm tla men an perpet khonâk ding hen singsiahnâk leh thilchê 
rokual tak tla an ti lai. 

25Ngâinik u, ka nan simhkan na hi. 

26“Chuvachun, nan sinah, ‘Zauhnik u, ramkaro ah a um, a nan ti na chun suak 

lah u; ‘Zauhnik u, in kardang sungah a um, a nan ti na chun lung lah u. 

27Mîmthlâ sak leiah a hawng lek le, thlanglei tiang khawm hen a lang tâwn le, 

Minung Fapa a hawng kal nawlhnâk chu chu hâwi chu asi awt ruangah. 

28“Kha zeizawng ah sa ruak umnâk kipah ruaklâwmmû tla anna pûm lai. 

Minung Fapa Hawng Kalnâk 
(Mark 13.24-27; Luk 21.25-28) 

29“Sikhawmsele, chubang hamhnâk ni tla nûntê ah, ‘Nî mûitir hen a um lai, thlâ 

a chêu lai lo rawh le, vân thawk hen ârfi tla an tlâ lai le, vân thiltikhonâk tla chu 
ninh asi lai. 

30Chu tik ah chun Minung Fapa singsiahnâk chu vândum ah a lang lai. Chu tik 

ah chun tual ah chi kip nih an ir an chumh lai le, chun Minung Fapa hi 
thiltikhonâk leh rokualnâk fâk hen vân sûm tlûnah a hawng kal mi an muh lai. 

31Chun, a vânmifial tla chu tâwtawrâwt hâu fâk tak hen a fial na lai. Chun thîm 

mi tla chu kâwlkil li ah mi dawnghnâk thawk hen khatlei dawngh tiang hen an 
pumh lai. 

Theipi Kûng Tahṭhimhnâk 
(Mark 13.28-31; Luk 21.29-33) 

32“Chun, theipi kûng ah hin tahṭhimh thu a sîn u; a ṭeng a hawng no le, a nah a 

hawng chawrh chun ṭhâlpini a hawng suak awt ti nan theih tâwn. 

33Chu hâwi ber hen nannih khawm nih chubang zawzawng chu nan muh tikah 

amah chu a hawng nâi rawh, kawtkari ah a um ti theih u. 

34Thungâi tak hen ka nan simh na, chubang zawzawng chu a tlungkim lân lo 

chu tusan minung tla hi an vei lai lo. 

35Tual leh vân a vei lai le, ka thu lam chu a vei lai lo. 

Chu Ni Chu Âukhawm Nih 
An Theih Loh 

(Mark 13.32-37; Luk 17.26-30, 34-36) 

36“Sikhawmsele, chu ni leh a tik thu Pa cho lo nih chun âukhawm nih, vân ah 

vânmifial khawm nih, Fapa khawm nih an theih loh. 

37Chun, Noa dam liau hâwi khan Minung Fapa hawng kal nawlhnâk chu asi lai. 

38Chu ni tla ah buanso tlung lân tla ah chun Noa lawng ah a lût ni tiang hen an 

ei hen an bâr le, nupi pasal anna umh tâwn. 

39Buanso a hawng tlung le, an ektê hen a lâk ver na lân lo chu zeikhawm an 

theih lo. Minung Fapa hawng kal nawlhnâk chu chu hâwi ber asi lai. 

40Chu tikah chun, lo ah minung panih an um lai le, pakhat chu kalpi ving hen a 

um lai le, pakhat chu mâk hen a um lai. 

41Nunau panih fâng rialnâk ah chun fâng rial hen an um lai le, pakhat chu kalpi 

ving hen a um lai le, pakhat chu mâk hen a um lai. 

42Churuang chun a ringrâwn u, zei ni ah me nan Lalpa a hawng kal awt nan 

theih lo ruangah. 

43Sikhawmsele, hi hi theih u, mifîr a hawng kal tik ding in dâwngpu nih theih 

sele, a vêng lai le, a in a rawktir lai lo. 

44Churuangah, nannih khawm râlring kumza hen um u, nanna râlring lo tikah 

Minung Fapa a hawng kal awt ruangah. 

To-aw Zumhkâi Leh Zumhkâilo Chu 
(Luk 12.41-48) 

45“To-aw zumhkâi, fing tak, a pu nih a tik kipah an buh ting ding ṭhen piak ding 

hen a dâwngsung tla tlûnah hotu ah a siam mi chu, a zei mi chem me asi lai? 

46A pu a hawng kal tik ah to-aw chubang hâwitê ti hen a hawng muh mi chu a 

thaw a suak lai. 

47Thungâi tak hen ka nan simh na, a neih zawzawng tlûnah hotu ah a siam lai. 

48Sikhawmsele, to-aw sual nih chun a thinlung hen, ‘Ka pu a hawng sawm lai 

lo,’ ti hen, 

49a to-aw hâwi tla vuak hen, mi a rî mi tla sinah ei hen bâr sele, 

50chu to-aw pu chu â râlring lo ni ah, a theih lo karah a hawng kal lai le; 

51tan nih hen a hawng suah lai le, mi perpê tla tingvo hâwi a tingtir lai. Chunah 

chun ṭap leh hachang rial chu a um lai. 

Mathai 25 

Nungâk Thenhlimh 
Parâ Tahṭhimhnâk 

1Chu tik chun Vân Ram chu nungâk thenhlimh parâ an khâwnvâr put hen mo 

dâwngpu dawng ding hen suak mi tla hen tahṭhimh asi rawh lai. 

2An lakah panga an â le, panga an fing. 

3An â mi tla nih chun an khâwnvâr tla an put le, a hâng lam chu an put sih lo. 

4A fing mi tla lam nih chun an khâwnvâr tla an put le, an dûr tla lakah a hâng 

khawm an put sih. 

5Chun, mo dâwngpu chu a hawng tlung tlâi ruangah an ektê hen an ngû le, an 

it thlit rawh. 

6“Chun, zân lâi chirah chun, ‘Ngâinik u, mo dâwngpu a hawng kal rawh, amah 

dawng ding hen hawng suak u!’ ti hen, âu hâu a hawng um rawh. 

7Chu kâ chun nungâk thenhlimh tla chu an thawk hep le, khâwnvâr tla an 

timhtuah. 

8Chun, a â mi tla nih a fing mi tla sinah, ‘Nan khâwnvâr hâng kha hawng kan 

pêk bâk u; kan khâwnvâr tla a mit awt, an ti. 

9Sikhawmsele, a fing mi tla nih chun, ‘Kannih leh nannih rangah a tinh lai loh; a 

zuartu tla sinah kal ule, châwk bâk u,’ ti hen, an sâng. 

10Chun, châwk ding hen an kal kar chun mo dâwngpu chu a hawng tlung rawh. 

Chun, a râlring mi tla chu amah hen lâwinâk puai ah an lût le, chun, in chu an 
khâr rawh. 

11“Chu nûnah chun nungâk thenhlimh dang tla khawm chu an hawng tleng le, 

‘Ka pu, ka pu, in hawng kan awnh!’ an ti. 

12Anih lam nih chun, ‘Thungâi tak hen ka nan simh na, ka nan theih na lo asi, a 

ti le, a sâng. 

13Chuvachun, ringrâwn hen um u, a ni leh a tik chu nan theih lo ruangah. 

Talent Tahṭhimhnâk 
(Luk 19.11-27) 

14“Mi ram dang ah kal awt hen, a to-aw tla kawh hen, a sum tla an sinah a kiltir 

na mi hâwi chu asi. 

15To-aw pakhat sinah talent nga a pêk le, to-aw dang sinah talent nih a pêk le, 

to-aw dang sinah talent khat a pêk. An ti kho tâwk chiau hen a pêk na le, chun 
a kal rawh. 

16Chun, talent nga tingtu chu, chu hen chun saw a leh sawm le, talent nga dang 

a suah. 

17Chu hâwi ber hen talent nih tingtu khawm nih chun talent nih dang a suah 

rawh. 

18Talent khat tingtu lam chu a va kal le, khur a chawh le, a pu tangka chu a thuh 

rawh. 

19“Chun, sâwt tak nûnah chun chu to-aw tla pu chu a hawng tlung le, an sinah 

a sum thâwngthâng a chek. 

20Chun, talent nga tingtu chu a hawng kal le, talent nga dang a hawng put le, 

‘Ka pu, nangnih talent nga na ka kiltir mi kha; zauhnik talent nga dang ka suah,’ 
a ti. 

21Anih nih chun a sinah, ‘To-aw ṭha leh zumhkâi, na ti zia a ṭha, tâwmtê tlûnah 

zumh na kâi le, tamtak tlûnah ka nan umtir lai; na pu lâwmnâk ah lût rawh, a ti. 

22“Chun, talent nih tingtu khawm chu a hawng kal le, Ka pu, nangnih talent nih 

na hawng ka kiltir mi kha; zauhnik, talent nih dang ka suah, a ti. 

23A pu nih chun a sinah, ‘To-aw ṭha leh zumhkâi na ti zia a ṭha; tâwmtê tlûnah 

zumh na kâi le, tamtak tlûnah ka nan umtir lai; na pu lâwmnâk ah lût rawh, a ti. 

24“Chun, talent khat tingtu khawm chu a hawng kal le, ‘Ka pu, mi tengkher na si 

ti ka nan theih le, na tuh lonâk khawmah na ât tâwn le, na vawrh lo mi khawm 
na pumh tâwn asi. 

25Chun, ka lâu le, ka va kal le, na talent kha tual ah ka thuh le; zauhnik, na tâ 

tê kha na muh nawlh hi,’ a ti. 

26“A pu nih chun a sinah, ‘To-aw rualo leh zângzêpa, ka tuh lonâk khawmah ka 

ât mi leh ka vawrh lonâk ah ka pumh tâwn ti na theih mu? 

27Chu hâwi asi chun, ka tangka chu sawlehtu tla sinah siah rawh ding na si, 

chuvachun ka hawng tlung tikah ka tâ hi a pung hen ka tawng nawlh ding asi. 

28Chun, a talent khat kha lak piak ule, talent râ neitu sinah pêk u. 

29Âuzawng a nei mi chu an pêk sap na lai le, an nei tam lai. Âuzawng a neilo 

mi lam chu a neihlem khawm an lâk piak lai. 

30Chun, to-aw mang tlâklo kha lênglei mûi ah chun lawnh u; chunah chun ṭap 

leh hachang rial a um lai, a ti le, a sâng. 

Lâirêlnâk Ni 

31“Sikhawmsele, Minung Fapa hi, a vânmifial tla zawzawng hen, a rokualnâk 

hen a hawng kal tikah a rokualnâk laltophah ah a to lai. 

32Chun, a mâika ah phun kip anna pûm lai le, dawrâ vêngtu nih kêl lakah mi 

dawrâ a thlei hâwi hen annih tla chu a thlei lai. 

33Chun, dawrâ tla chu a vawrhlei ah a siah lai le, kêl tla chu a kehlei ah a siah 

lai. 

34Chu tikah chun Lalchem nih chun a vawrhlei ah mi tla sinah, ‘Ka Pa malsâwm 

mi tla, hawng ule, laikulh siam tîr thawk hen nan rangah Ram timhtuah mi chu 
a ting u. 

35Ka sung a vâng liauah nannih nih ei ding nan ka pêk le; ka tî a hâl liauah din 

ding nan ka pêk le; khual ka si liauah nan ka tlungtir. 

36Takkaro ka si liauah puan nan ka aihtir le; ka damlo liauah nan ka veh; rêngin 

ah ka um liauah ka sinah nan hawng kal asi, a ti lai. 

37“Chu tikah chun mi rep tla nih chun, ‘Lalpa, zeitik ah sungvâng hen kan muh 

le, ei ding kan nan pêk? Tîhâl hen kan muh le, din ding kan nan pêk? 

38Zeitik ah khual hen kan muh le, kan nan tlungtir? Takkaro hen kan muh le, 

nipuan kan nan aihtir? 

39Zeitik ah damlo hen mawh rêngin ah mawh kan nan muh le, na sinah kan 

hawng kal?’ ti hen, an sâng lai. 

40Chun, Lalchem nih chun an sinah, ‘Thungâi tak hen ka nan simh na, hi bang 

ka unau mêchem mi tla lakah pakhat tlûnah nan ti mi chu ka tlûnah ti nan si, ti 
hen, a sâng na lai. 

41“Chu thluh chun, a kehlei ah mi tla sinah khawm chun, ‘Siatbarh mi tla, 

zungzâl mei diabol leh mifial tla rangah an timhtuah mi lakah chun hawng ka 
kaltâk u, 

42ka sung a vâng liauah nannih nih ei ding nan ka pêk lo; ka tî a hâl liauah din 

ding nan ka pêk lo; 

43khual ka si liauah nan in ah nan ka tlungtir lo; takkaro ka si liauah puan nan 

ka aihtir lo; damlo leh rêngin ah ka um liauah nan ka veh lo,’ a ti lai. 

44Chu tikah chun annih khawm nih, Lalpa, zeitik ah me sungvâng hen mawh, 

tîhâl hen mawh, khual hen mawh, takkaro hen mawh, damlo hen mawh, rêngin 
ah mawh kan muh le, na rian kan ṭuan piak lo?’ ti hen, an sâng lai. 

45Chun, anih nih chun, an sinah, ‘Thungâi tak hen ka nan simh na, hi bang mi 

mêchem tla lakah pakhat tlûnah nan ti lo chun ka tlûnah ti lo nan si, ti hen, a 
sâng na lai. 

46Chun, chubang chu zungzâl rêpnâk ah an kal lai; mi rep tla lam chu zungzâl 

nungnâk ah an kal lai,” a ti. 

Mathai 26 

Jisu Thah Ding Hen Thlûknâk 
(Mark 14.1-2; Luk 22.1-2; Johan 11.45-53) 

1Chun hi hâwi hi asi le, Jisu nih chubang thu zawzawng chu a sim thluh rawh 

chun, a ṭhiruai tla sinah, 

2“Ni nihnâk ah Kalkanh Kût a hawng um awt ti nan theih, Minung Fapa hi khenh 

ding hen an tleihtir awt asi,” a ti. 

3Chu liau chun Bâwlpu Lalchem Kaiapha an ti mi inkulh sung tualmâi ah chun 

bâwlpu lal tla leh zatlâng upa tla chu anna pûm; 

4Jisu chu ngamlêm pêk hen tleih hen an thah khonâk ding hen anna thluk le; 

5sikhawmsele, Kût sung chun si lah seh, chu lo chun zatlâng lakah nawknâk a 

hawng um sual lai,” an ti, 

Bethani Ah Jisu Rangah Sariak Thuhnâk 
(Mark 14.3-9; Johan 12.1-8) 

6Chun, Jisu chu Bethani ah, phâr Simon in ah a um liauah, 

7nunau pakhat alabasta bâwm ah sariak rimthâw man har tak put hen a sinah 

a hawng kal le, buh a ei liauah a lû ah a tawih. 

8Sikhawmsele, ṭhiruai tla nih chun chu chu an muh chun an thinthawk le, 

“Zeirangah me hi hâwi hen a veih salam? 

9Hi sariak hi man tamtak zuar hen, mipâm tla sinah pêk kho asi mi!” an ti. 

10Jisu lam nih chun chu chu a theih le, an sinah, “Nunau hi zeirangah nan 

nawktir? Ka tlûnah thil ṭha tak a ti asi. 

11Mipâm tla chu nan sinah um kumza ding an si lo mazei, kei lam chu nan sinah 

um kumza ding ka si lo. 

12Hi sariak rimthâw hen ka taksa a tawih mi hi, an hawng ka vûinâk ding mi 

rangah a timhtuah asi. 

13Thungâi tak hen ka nan simh na, laikulh zawzawng ah hi Thâwngthâng Ṭha 

an simnâk zawngah hi nunau thilti khawm hi amah theihkumzanâk ding hen an 
sim vima bâk lai,” a ti. 

Juda Iskariot Nih Jisu Tleih A Tumnâk 
(Mark 14.10-11; Luk 22.3-6) 

14Chu nûnah chun leinih tla lakah pakhat Juda Iskariot an ti mi chu bâwlpu lal 

tla sinah a kal le, 

15“Amah chu kan tleihtir na lai le, zei nan ka pêk lai?” a ti. Chun, tangka 

shekel sâwmthum pêk ding an tiamh. 

16Chu nûnah chun tleih ding hen remkâng tik a hâwl rawh. 

Jisu Kalkanh Kût Buh Ṭhiruai Tla Hen An Dûmnâk 
(Mark 14.12-21; Luk 22.7-14, 21-23; Johan 13.21-30) 

17Chun, Sang Thilnu telhlo ni, ni masachem ah ṭhiruai tla chu Jisu sinah an 

hawng kal le, “Kalkanh Kût buh einâk ding hen kha zeiah me an timhtuah piak 
sele na duh?” an ti. 

18Chun, anih nih chun, “Khuapi ah âumawh sinah kal ule, a sinah, ‘Sîntirtu nih 

chun ka tik a nâi rawh; ka ṭhiruai le hen Kalkanh Kût na in ah kan mang lai, a 
ti,’ va ti u,” a ti. 

19Chun, Jisu nih an sinah a ti mi hâwi hen ṭhiruai tla nih chun an ti, chun Kalkanh 

Kût buh chu an timhtuah rawh. 

20Chun, zânleibâi asi rawh chun, ṭhiruai leinih tla hen buh an dûm le; 

21chun, an ei liauah anih nih chun, “Thungâi tak hen ka nan simh na, nan lakah 

minung pakhat nih a hawng ka tleihtir lai,” a ti. 

22Chun, thungâi an lawksawng le, a sinah, “Lalpa, keimah ma?” an ti chiau. 

23Chun, anih nih chun, “Khêng hawng ka purhpitu tak nih a hawng ka tleihtir lai. 

24Minung Fapa hi a thâwngthâng an rîn hâwitê khan a kal awt asi. Sikhawmsele, 

Minung Fapa tleihtirtu ding minung tlûn chu a pit! Chu minung chu suak lah sele 
a rangah a ṭha dauh lai,” ti hen a sâng. 

25Chun, a tleihtirtu ding mi Juda nih a sâng le, “Rabbi, keimah ma?” a ti. Anih 

nih chun a sinah, “Si ta a,” a ti. 

Zânriah Madung 
(Mark 14.22-26; Luk 22.14-20; 1 Kor 11.23-25) 

26Chun, an ei liauah Jisu nih sang a lâk le, mal a sâwm le, a phel le; chun a 

ṭhiruai tla sinah a pêk le, “Lâk ule, ei u; hi hi ka taksa asi,” a ti. 

27Chun, hâi a lâk le, lâwmthu a sim le, an sinah a pêk le, “Nan ektê hen din u; 

28hi hi ka thisen, sual tla ngaihdamnâk dingah mi tamtak rangah suak mi 

thutiamnâk chu asi. 

29Sikhawmsele, ka nan simh na, ka Pa Ram ah nanmah tla hen a thar ka din ni 

a tlung lân lo chu tu thawk hen grep zûn rah lakah mi hi ka din nawlh lai lo rawh,” 
a ti. 

30Chun, la an sak thluh rawh chun an suak le, Oliv Tlâng ah chun an kal rawh. 

Peter Nih A Pheh Ding Mi Jisu Nih A Simkannâk 
(Mark 14.27-31; Luk 22.31-34; Johan 13.36-38) 

31Chun, Jisu nih an sinah, “Tuzân hin nan ektê hen nan ka kaltâk ver lai; ‘Dawrâ 

vêngtu chu ka vuak lai le, dawrâ rual chu anna rek ver lai,’ ti rîn asi ruangah. 

32Sikhawmsele, ka thawknawlh nûnah Galili ram ah nan mâi leiah ka kal lai,” a 

ti. 

33Peter lam nih chun a sinah, “An ektê hen an kaltâk khawm sele, kei lam chu 

ka nan kaltâk rîlmâl lai lo,” ti hen a sâng. 

34Jisu nih a sinah, “Thungâi tak hen ka nan simh, tuzân ah âr khuang lânah 

veithum na ka pheh lai,” a ti. 

35Peter nih a sinah, “Na thihnâk ah chun thi bâk awt khawmsele ka nan pheh 

rîlmâl lai lo,” a ti. Chu hâwi hen ṭhiruai tla zawzawng nih chun an ti chiau. 

Getsemani Ah Jisu 
(Mark 14.32-42; Luk 22.39-46) 

36Chu thluh chun Jisu chu anmah tla hen munkhat hen Getsemani an ti mi chu 

an tleng le, chun a ṭhiruai tla sinah, “Khinah thla ka cham kar vial chu hinah hin 
to u,” a ti. 

37Chun, Peter leh Zebedai fapa panih chu a put na le, a ngaihsia hen thungâi a 

lawksawng. 

38Chun an sinah, “Ka thinlung thungâi a ngaihsia, thihnâk rê asi; hinah hin um 

ule, hawng ka vêngpi u,” a ti. 

39Chun, tâwm hen mâi leiah a va kal le, a bawkbukhup le, “Ka Pa, tikho asi chun 

hi hâi nih hin hawng ka lanh seh; sikhawmsele keimah thu silo hen, nangmah 
thu thu si dauh seh,” ti hen thla a cham. 

40Chun, ṭhiruai tla sinah a hawng kal le, annih chu it riap hen a muh na, chun 

Peter sinah, “Nannih nih dârkar khat men nan ka vêngpi kho lo mu? 

41Lêmnâk ah nan lût lonâk ding hen râlring kumza hen thlacham u. Thlarau lam 

nih chun a huam le, taksa lam chu a chak lo asi,” a ti. 

42Chun, veinihnâk ah a va kal le, thla a cham nawlh le, “Ka Pa, din lo hen hi hâi 

nih hin hawng ka lanh kho lo thlo chun nangah thu thu si seh,” a ti. 

43Chun, a hawng kal nawlh le, annih murui chu it riap hen a muh nawlh na le, 

thungâi an itmu a suak ruangah. 

44Chun, a kaltâk na nawlh le, veithumnâk ah a thusim lîlâ thla a cham nawlh. 

45Chu thluh chun ṭhiruai tla sinah a hawng nawlh le, an sinah, “Tuah lam chun 

it ule, a dîn u rawh. Zauhnik u, a tik chu a tlung rawh, Minung Fapa hi misual tla 
kut ah an tleihtir awt hi. 

46Thawk ule, kan kal lai. Zauhnik u, hawng ka tleihtirtu ding chu a nâi rawh hi,” 

a ti. 

Jisu Tleihnâk 
(Mark 14.43-50; Luk 22.47-53; Johan 18.3-12) 

47Chun, a sim liau chirah Juda, leinih tla lakah pakhat chu a hawng tleng rawh. 

Amah rual hen bâwlpu lal leh zatlâng upa tla sin thawk hen mi zapi cherkhet 
nâmsâu leh talhbo put hen an hawng tleng bâk. 

48Chun, a tleihtirtu ding mi nih chun singsiahnâk ding a simhkan ver na, “Ka 

châwchawk mi chu amah chu asi lai, tleih u,” ti hen. 

49Chun, Jisu chu a va fûk sawm le, “Chibai, Rabbi” ti hen, a châwchawk chiam. 

50Chun, Jisu nih a sinah, “Kâwi, na hawng san chu ti rawh,” a ti. Chu kâ hen 

Jisu chu an fûk le, an tleih rawh. 

51Chun, Jisu murui lakah mi pakhat nih chun a kut hen a banh le, nâmsâu a 

phâwi le, Bâwlpu Lalchem sal chu a lengh le, a nakhaw tla phak hen a themh. 

52Chun, Jisu nih a sinah, “Na nâmsâu kha a siahnâk ah siah nawlh, nâmsâu 

lektu tla vial chu nâmsâu ber hen an thi awt asi. 

53Tu khawmah vânmifial sâng ruk mun leinih ngâk a tam dauh hawng ka fial 

piak ding hen ka Pa sinah ngiar kho lo hen ma na ka ruat? 

54Sikhawmsele, ngiar menza khawmsele zeitin Pathian lasui thu hi hâwi hen a 

hawng um ding mi thu hi a hawng tlung kho lai?” a ti. 

55Chu liau tak chun Jisu nih mi zapi tla sinah chun, “Nâmsâu tla, talhbo tla put 

hen rawkmang tleih ding hâwi hen hawng ka tleih ding hen nan hawng suak 
mu? Pathian Biakin ah nisiar sîntir na hen ka to le, nan ka tleih ṭung lo. 

56Sikhawmsele, khuavâng lasuirîn tla chu a tlung khonâk ding hen hi bang 

zawzawng hi a hawng um rawh asi hi,” a ti. Chu liau chun ṭhiruai tla zawzawng 
nih chun amah chu an thlahthlamh le, an tek ver. 

Bâwlpu Lalchem Mâika Ah Jisu Dîrnâk 
(Mark 14.53-65; Luk 22.54-55, 63-71; Johan 18.13-14, 19-24) 

57Chun, Jisu tleihtu tla nih chun Bâwlpu Lalchem Kaiapha in ah Dân sîntirtu tla 

leh upa tla anna pûmnâk ah chun anih chu an kalpi rawh. 

58Sikhawmsele, Peter nih lât tak thawk hen amah chu a zûl le, Bâwlpu Lalchem 

in kulh sung tualmâi tiang hen; chun, a va lût le, a dawnghnâk muh ding hen 
vêngtu tla lakah a va to bâk. 

59Chun, amah chu an thah khonâk ding hen bâwlpu lal tla leh lâirêltu tla 

zawzawng nih chun Jisu phiarnâk an hâwl le; 

60âwkrâwl saksi tamtak hawng kal na khawm sele zeitin khawm an tawng lo. 

61A nehnûnah lam chun minung panih an hawng kal le, “Hi minung nih hin 

‘Pathian Biakin siat hen ni thum sung ah ka sak nawlh kho lai,’ a ti,” an ti. 

62Chun, Bâwlpu Lalchem chu a dîr le, a sinah, “Zeitin khawm na sâng lo mu? 

Hi bang tla nih an phiarnâk hi zei ti zia mesi?” a ti. 

63Jisu lam chu a dâisip. Chun, Bâwlpu Lalchem nih chun a sinah, “Pathian nung 

min hen ka nan fâi. Mesia Pathian Fapa chu na si ma? Hawng kan simh,” a ti. 

64Jisu nih a sinah, “Si ta a. Sikhawmsele, ka nan simh, hi nûnah Minung Fapa 

hi thiltikhonâk vawrhlei ah to hen, a vân sûm tlûnah a hawng kal mi nan muh 
awt asi,” a ti. 

65Chun, Bâwlpu Lalchem nih chun a nipuan tla a thlêk le, “Pathian a simsiat 

rawh; theihpitu dang zei kan herh lai rawh? Pathian a simsiat zia tuah nan theih 
rawh, zeitin nan ngaih?” a ti. 

66Annih nih chun, “Thi tlâk asi,” ti hen, an sâng. 

67Chun, a mêl ah chil an sah le, an vuak le; zeimaw mi nih chun, 

68“Nang, Mesia, âu nih a nan bengh? Hawng kan simh,” ti hen, an bengh. 

Peter Nih Jisu A Phehnâk 
(Mark 14.66-72; Luk 22.56-62; Johan 18.15-18, 25-27) 

69Chun, Peter chu lêng ah inkulh sung tualmâi ah a to le; chun nungâk pakhat 

a sinah a hawng kal le, “Nang khawm Jisu sinah Galili ram ah um mi kha na si 
hi,” a ti. 

70Sikhawmsele, anih nih chun, “Na thusim chu ka theih lo thlo,” ti hen an ektê 

mâika ah a pheh. 

71Chun in kulh kawtkâ ah a va suak kâ hen nungâk dang nih anih chu a muh le, 

chunah mi tla sinah chun, “Hi khawm hi Nazaret mi Jisu sinah um mi kha asi 
hi,” a ti. 

72Chun, “Chu minung chu ka theih loh,” ti hen siatsirh hen a pheh nawlh. 

73Chun, sâwtlotê nûnah a kiangah dîr mi tla nih chun Peter sinah, “Nang khawm 

hi an sinah mi na si ngelchel, na hawlh ah â thei ko,” an ti. 

74Chun, anih nih chun, “Chu minung chu ka theih loh,” ti hen hawlh siat â barh 

le, siat â sirh rawh. Chun, âr a khuang sawm. 

75Chun, Peter nih chun, Jisu nih, “Âr a khuang lânah nangnih veithum na ka 

pheh lai,” a ti mi thu kha a hawng theih nawlh rawh. Chun, a suak le, ngaihsia 
tak hen a ṭap rawh. 

Mathai 27 

Jisu Rangah Pilat Sinah An Kalpinâk 
(Mark 15.1; Luk 23.1-2; Johan 18.28-32) 

1Chun, zînglei a hawng si rawh chun bâwlpu lal tla leh zatlâng upa tla zawzawng 

chu Jisu thah ding hen thu anna thluk. 

2Chun, an phuar le, an kalpi le, governor Pilat sinah an pêk rawh. 

Juda Thihnâk 
(Thil 1.18-19) 

3Juda, a tleihtirtu nih khan Jisu an mawhtir ti a theih kâ hen â sîr le, tangka 

shekel sâwmthum kha bâwlpu lal tla leh upa tla sinah a hawng put nawlh le, 

4“Sual neilo ka tleihtir mi kha thil ka ti sual asi,” a ti. Annih nih chun, “Chu chu 

kan rangah zei a pawi lai? Nangmah duhzia zawng hen ti,” an ti piak. 

5Chun, anih nih chun tangka shekel chu mun thenhlimh sungah a lawnh le, a 

kal ving le, thi thlo hen â âwk rawh. 

6Chun, bâwlpu lal tla nih chun tangka shekel tla chu an lâk le, “Hi hi Biakin 

thawhlâwm bâwm ah siah a thiang lo, thisen man asi ruangah,” an ti. 

7Chun, anna thluk le, khual tla vûinâk ding hen bêl hêmtu mun chu an châwk 

rawh. 

8Churuangah asi, chu mun chu tutiang hen ‘Thisen Mun’ an ti mi chu. 

9Chu liau chun khuavâng Jeremia nih, “Chun tangka shekel sâwmthum an hauh 

mi man, Israel thlâk âu tla nih mawh an hauh mi man chu an lâk le, 

10Lalpa nih hawng kan tiamh hâwi hen bêl hêmtu mun rangah an pêk,” ti hen, 

a sim mi kha a hawng tlung rawh asi. 

Jisu Pilat Mâika Ah A Dîrnâk 
(Mark 15.2-5; Luk 23.3-5; Johan 18.33-38) 

11Chun, Jisu chu governor mâika ah chun a dîr le, chun governor nih chun, 

“Juda tla Lalchem na si ma?” ti hen, a deih. Jisu nih a sinah, “Si ta a,” a ti. 

12Chun, bâwlpu lal tla leh upa tla nih an phiar liauah zeitin khawm a sâng lo. 

13Chun, Pilat nih a sinah, “Hi tluk an phiar mi hi na theih lo ma?” a ti. 

14Sikhawmsele, kâ khat khawm hen a sâng lo; chun governor nih thungâi chê 

a ti. 

Jisu Thi Ding Hen Thlûknâk 
(Mark 15.6-16; Luk 23.13-25; Johan 18.39—19.16) 

15Chun, governor nih kût ni ah chun rêngtlâ pakhat, an duh mi zawng mi zapi 

chu a suah piak tâwn. 

16Chun, chu liau chun rêngtlâ, min thang tak, Baraba, an ti mi chu an nei. 

17Chun, an hawng le, Pilat nih an sinah, “Âu me an suah piak na sele nan duh? 

Baraba ma, Jisu Mesia an ti mi chu?” a ti. 

18Nahsuahnâk ruangah anih chu an tleihtir ti a theih ruangah. 

19Chun, lâirêlnâk tophah ah chun a to liauah, a nupi nih, “Kha mi rep tak tlûnah 

khan zeikhawm ti lah; tusûn hin amah ruangah mang leiah thil tamtak ka tuar 
asi,” ti hen, a chah. 

20Chun, bâwlpu lal tla leh upa tla nih Baraba deih hen Jisu veih ding hen mi zapi 

tla chu an lêm. 

21Governor nih chun annih tla chu a sawnh na le, “An panih lakah a zei mi dauh 

me an suah piak na sele nan duh?” a ti nawlh. Chun, annih nih chun, “Baraba,” 
an ti. 

22Pilat nih an sinah, “Jisu Mesia an ti mi hi zeitin ka ti lai rawh ne?” a ti. An ektê 

hen, “Anih chu kraws ah khenh rawh,” an ti. 

23Chun, anih nih chun, “Zeirangah me? Zei me a sual?” a ti. Sikhawmsele, annih 

tla chu, “Kraws ah khenhtir rawh,” ti hen an âu chiam. 

24Chun, Pilat nih zeitin khawm a ti kho lo le, a nawk awt dadauh ti a theih le, tî 

a lâk le, mi zapi mâika ah chun a kut a ṭâwl le, “Hi mi rep thahnâk lakah hin ka 
thiang; nannih nih nanmah ti hen va ti u,” a ti. 

25Chun, zatlâng zawzawng nih, “A thihnâk mawh chu kanmah tlûnah leh kan fa 

tla tlûnah um seh,” ti hen, an sâng. 

26Chu thluh chun Baraba chu a suah piak na le; Jisu lam chu a vuak le, kraws 

ah khenh ding hen a pêk na rawh. 

Kawrsen Tla Nih Jisu Nihsuaknâk Ah An Mangnâk 
(Mark 15.16-20; Johan 19.2-3) 

27Chu thluh chun governor kawrsen tla nih chun Jisu chu lal in ah an kalpi le, 

an murui lakah mi zawzawng an sinah an pumh na. 

28Chun, a puan tla an lît piak le, puan sen an aihtir. 

29Chun, ling lukhuh an phiar le, an khuhtir le, a kut vawrhlei ah lâiluang an puttir; 

a mâika ah an siksidîr le, “Chibai, Juda tla Lalchem!” ti hen, nihsuak siamnâk 
ah an mang. 

30Chun, amah chu chil an sah le, lâiluang chu an suh le, a lû ah an vuak. 

31Chun, nihsuak siamnâk ah an mang thluh chun puan chu an lît piak le, amah 

puan chu an aihtir nawlh le, kraws ah khenh ding hen an kalpi rawh. 

Jisu Kraws Ah Khenhnâk 
(Mark 15.21-32; Luk 23.26-43; Johan 19.17-27) 

32Chun, an suak liauah, Kurini mi, a min Simon an muh le; chu minung chu a 

kraws put ding hen an tleih. 

33Chun, Golgotha, luruh mun an ti mi mun chu an hawng tleng le, 

34uain thur, zei lo khâ hen chawmh mi, a din ding hen an pêk. 

35Sikhawmsele, a tem le, a din duh lo. Chun, kraws ah an khenh thluh rawh 

chun chamchawh hen a nipuan tla anna ṭhen. 

36Chun, chunah chun an to le, an vêng. 

37A phiarnâk, “HI JISU HI JUDA TLA LALCHEM ASI,” ti hen rîn mi a lû tlûnah 

an bêk. 

38Chun, amah rual hen rawkmang panih an khenh na bâk, a vawrhlei ah pakhat, 

a kehlei ah pakhat. 

39Chun, mivel kip nih an lû an sut le, 

40“Nang, Pathian Biakin siat hen ni thum ah sak nawlhtu, a hum rawh; Pathian 

Fapa na si chun kraws thawk hen hawng ṭum ko me,” ti hen an sîrleih. 

41Chu hâwi ber hen bâwlpu lal tla nih chun Dân sîntirtu leh upa tla hen, 

42“Midang chu hum tâwn hen mah chu â hum kho lo. Israel Lalchem asi lo 

mazei, tuah kraws thawk hen hawng ṭum ko seh me, chun amah chu kan zumh 
lai. 

43Pathian a lung si lo ma, amah hi a duh chun tuhin Pathian nih ruangsuah seh, 

‘Pathian Fapa ka si,’ a ti dangâiah,” an ti. 

44Rawkmang an khenh mi tla khawm nih chun, chu hâwi ber hen an sîrleih. 

Jisu Thihnâk 
(Mark 15.33-41; Luk 23.44-49; Johan 19.28-30) 

45Chun, dâr leinih thawk hen dâr thum tiang hen laikulh a hawng mûi ver rawh. 

46Chun, dâr thumnâk dingah chun Jisu chu hâu fâk tak hen, “Eli, Eli, lema 

sabakthani?” ti hen a âu le, chu chu ‘Ka Pathian, ka Pathian, zeirangah na ka 
kaltâk?’ tinâk asi. 

47Chun, a kiangah zeimaw mi dîr tla nih chu chu an theih le, “Hi minung nih hin 

Elija a kawh asi,” an ti. 

48Chun, an lakah minung pakhat a tek sawm le, hâng dâwp kho mi a lâk le, uain 

thur lakah a chiah le, fung lakah a târ le, a dintir. 

49Chun, midang tla nih chun, “Um ko seh, amah hum ding hen Elija a hawng lai 

mawh kan zauh lai,” an ti. 

50Chun, Jisu chu hâu fâk tak hen a âu nawlh le, a nûkrî a chat rawh. 

51Chun, Pathian Biakin puanzâr chu a tlûnlei thawk hen a tanglei tiang hen suak 

dak hen a tlêk rawh. Chun, lî a hawng nîn le, lungpi tla an kak le; 

52thlân tla â awng le, mi thenhlimh it rawh mi tla taksa tamtak khawm thawk hen 

an um rawh. 

53Chubang tla chu Jisu thawknawlh nûnah chun thlân ah mi chu an suak le, 

Khua Thenhlimh ah chun an lût le, mi tamtak sinah anna langh rawh. 

54Chun, kawrsen zâ hotu leh a sinah Jisu vêng hen um bâk mi tla nih chun lînîn 

leh thil umzia tla chu an muh rawh chun thungâi an ṭih le, “Hi Minung hi Pathian 
Fapa asi chiammâm,” an ti. 

55Chun, chunah chun nunau tamtak a rianṭuan piak vima hen Galili ram thawk 

hen Jisu hawng zûltu tla chu an um le, a râltlâng hen an chawnh. 

56Chubang tla lakah chun Mari Magdala mi, Mari Jem leh Josef nu leh Zebedai 

fapa tla nu le anna tel. 

Jisu Vûinâk 
(Mark 15.42-47; Luk 23.50-56; Johan 19.38-42) 

57Chun, zânleibâi a hawng si rawh chun, minei, a min Josef Arimathai thawk 

hen mi a hawng kal le, amah khawm chu Jisu ṭhiruai asi bâk. 

58Chu minung chu Pilat sinah a va kal le, Jisu ruak chu a deih. Chun, Pilat nih 

lâk ding thu a pêk. 

59Chun, Josef nih chun ruak chu a lâk le, puan mangṭhia thiang tak hen a tuam 

le, 

60amah thlân thar lung a ker mi lakah chun a zâutir le; thlân kawtkâ ah chun 

lung lianpi mi hen a khâr le, a kal rawh. 

61Chun, Mari Magdala mi leh Mari dang chu chunah chun an um, thlân kawtkâ 

zâwn ah chun an to. 

Thlân An Vêngnâk 

62Chun, a thâituan ah chun chu chu Timhtuah ni nûnah bâwlpu lal tla leh Farisai 

tla chu Pilat sinah an hawng a pûm. 

63“Ka pu, chu perpettu nih chun a dam liauah khan, ‘Ni thum nûnah ka 

thawknawlh lai,’ a ti mi kan theih ko. 

64Chun, thlân chu ni thum ni tiang hen vêng ding hen thu pêk. Chu hâwi asi lo 

chun, a ṭhiruai tla nih amah chu an fîr lebang lai le, zatlâng sinah, ‘Mithi lakah 
mi a thawknawlh rawh asi,’ an ti lebang lai; chun perpetnâk madung chu a masa 
mi ngâk hen a ṭha lo khun lai,” an ti. 

65Pilat nih an sinah, “Vêngtu kawrsen tla nan nei kha ta a; kal ule, nan ti kho zia 

zawng hen ṭha tak hen vêngtir ko u me,” a ti. 

66Chun, vêngtu kawrsen tla hen an va kal le, thlân chu an vêngtir na le, lung 

chu an singsiah. 

Mathai 28 

Jisu Thawknawlhnâk 
(Mark 16.1-10; Luk 24.1-12; Johan 20.1-10) 

1Chun, Dinhni nûnah chun zarhkar ni masachem ah khuadei bâi ah, Mari 

Magdala mi leh Mari dang chu thlân zauh ding hen an kal. 

2Chun, lâkkhatko ah lî fâk tak hen â nîn le; Lalpa vânmifial vân thawk hen a 

hawng ṭum le, lung chu a ṭhial le, a tlûnah a to rawh. 

3A mêl umzia chu mîmthlalek hâwi asi le, a nipuan tla chu vûr hâwi hen a vâr. 

4Amah an ṭih ruangah vêngtu tla chu an thir le, a thi mi hâwi hen an um rawh. 



1562 

Bawm Common Language Bible Version 
@ 2006 Bangladesh Bible Society  

 
 

 

 

5Chun, vânmifial nih chun nunau tla chu a sawnh na le, an sinah, “Nannih nih 

chun ṭih lah u, Jisu an khenh mi kha nan hâwl ti ka theih. 

6Hinah a um lo rawh; a sim mi hâwitê hen a thawknawlh rawh. Hawng ule, a 

itnâk mun hi hawng zauhnik u. 

7Chun, kal rereh ule, a ṭhiruai tla sinah, ‘Mithi lakah mi a thawknawlh rawh asi; 

chun Galili ram ah nan mâi leiah a kal; chunah chun amah chu nan muh lai, ti 
hen, simh na u. Ngâinik u, ka nan simh na rawh hi,” a ti. 

8Chun, lâu leh lâwm tak bû hen thlân thawk hen chun an kal rereh le, a ṭhiruai 

tla simh na ding hen an tek rawh. 

9Chun, lâkkhatko ah, Jisu nih annih chu a tawng na le, “Chibai,” a ti. Chun, 

annih nih chun a kezaphah tla chu an tham le, an mâimûk. 

10Chun, Jisu nih an sinah, “Lâu lah u, kal ule, Galili ram ah kal ding hen ka unau 

tla va simh na u; chunah chun nan ka muh lai,” a ti. 

Jisu Thawknâwlhnâk Thu Ah 
Anna Chaihnâk 

11Chun, nunau tla chu an va kal liau chun vêngtu kawrsen zeimaw mi chu 

khuapi ah an lût le, thil umzia zawzawng chu bâwlpu lal tla sinah an va simh. 

12Chun, upa tla hen anna pûm le, anna thluk rawh; chun kawrsen tla sinah 

tangka cherkhet an pêk na le, 

13“Zânah kan it karah ‘A ṭhiruai tla chu an hawng le, amah chu an fîr rawh asi, 

ti u. 

14Chun, governor nih chu chu a hawng theih rawh chun amah chu kan lêm lai 

le, lawksawng lo ding hen kan siam na lai,” an ti. 

15Chun, tangka chu an lâk le, an simh na mi hâwi hen chun an ti rawh. Chun, 

tutiang hen chu thu chu Juda tla lakah an sim chur asi. 

Ṭhiruai Tla Sinah Jisu A Langhnâk 
(Mark 16.14-16; Luk 24.36-49; Johan 20.19-23; Thil 1.6-8) 

16Ṭhiruai leikhat tla chu Galili ram ah, Jisu nih tlâng a ruat piak na mi leiah an 

kal. 

17Chun, amah an muh rawh chun mâi an mûk; zeimaw mi nih chun an 

zumhmaih. 

18Chun, Jisu chu an sinah a hawng kal le, annih tla chu a sawnh na, “Tual leh 

vân ah mi thuneihnâk zawzawng ka sinah pêk asi rawh. 

19Chuvachun, kal ule, phun kip lakah mi ṭhiruai tla ah siam na ule, Pa leh Fapa 

leh Thlarau Thenhlimh min hen baptis na ule, thu ka nan pêk na mi zawzawng 
zâwt ding hen sîntir na u. 

20Chun, ngâinik u, kei zungzâl hen laikulh dawngh tiang hen nan sinah ka um 

vima lai,” a ti. 

Mark 

Mark 1 

Baptistu Johan Thusim 
(Mat 3.1-12; Luk 3.1-18; Johan 1.19-28) 

1Hi hi Pathian Fapa Jisu Krist Thawngthang Ṭha tlung dawmhtîrnâk chu asi. 

2Khuavâng Isai lasuibu ah: “Ngâinik, ka mifial na mâi leiah ka fial lai le, anih nih 

chun na lampi a siam lai. 

3Ramkaro ah mi âu hâu nih chun, Lalpa lampi sial ule, a lam tla dingtir u,” a ti, 

ti hen, rîn hâwi khan. 

4Johan ramkaro ah Baptistu kha sual ngaihdamnâk ding rimnâk baptisma thu 

sim hen a hawng kal. 

5Chun, Judai ram mi zawzawng leh Jerusalem mi zawzawng tla an suak le, a 

sinah an kal le, an sual tla thutluang vâwr hen Jordan Va ah chun a sinah baptis 
an si rawh. 

6Chun, Johan chu sangâwngsâu mul puan hen â thuam le, a tâi savun tâisâwm 

hen â sâwm le, khâubawk leh ram khuaitizû a ei. 

7Chun, “Ka dung leiah keimah ngâk hen rokual dauh a hawng kal liau asi; kûn 

hen a pheikawk ri sût tlâk khawm ka si lo. 

8Kei nih chun tî hen ka nan baptis na tâwn le; anih lam nih chun Thlarau 

Thenhlimh hen a nan baptis na lai,” ti hen, a sim. 

Jisu Baptisma Changnâk Leh Lêmnâk 
(Mat 3.13—4.11; Luk 3.21-22; 4.1-13) 

9Chun, chu liau chun tihin asi le, Jisu chu Galili ram ah Nazaret thawk hen a 

hawng kal le, Jordan Va ah chun Johan sinah baptis asi rawh. 

10Tî ah mi a suak kâ hen vân â awng le, Thlarau Thenhlimh vaṭhu hâwi hen a 

tlûnah a hawng ṭum mi a muh. 

11Chun, “Nang, ka Fapa duhtak na si le, na tlûnah thungâi ka lâwm asi,” ti hen, 

vân thawk hen aw-hâu a hawng suak. 

12Chun, Thlarau nih chun ramkaro ah a fial sawm. 

13Chun, Setan lêm bû hen ramkaro ah ni sâwmli a um le, ramsa tla nâwngah a 

um le; vânmifial tla nih chun an zauhkhenh rawh. 

Jisu Nih Ṭhiruai Masachem 
Tla A Kawhnâk 

(Mat 4.12-22; Luk 4.14-15; 5.1-11) 

14Chun, Johan chu rêng an thlâk nûnah Jisu chu Pathian Thâwngthâng Ṭha sim 

hen Galili ram ah a hawng kal le, 

15“Tik chu a hawng tlung rawh, Pathian Ram khawm a hawng nâi rawh; rim ule, 

Thâwngthâng Ṭha hi lung u,” a ti vima. 

16Chun, Galili Rilî kap a râwng liauah Simon leh a unau Andri chu rilî ah chun 

lên vawrh hen a muh na le; ngarâltu an si rêng asi. 

17Chun, Jisu nih an sinah, “Hawng ka zûl u, minung hâwltu ah ka nan siam na 

lai,” a ti. 

18Chun, lên tla chu kaltâk hen an zûl sawm. 

19Chun, lât lo tê a kal rawh chun Zebedai fapa Jem leh a unau Johan chu a muh 

na le, chu tla chu lên ṭhît hen lawng ah ber an um. 

20Chun, anih nih chun anmah chu a kawh sawm na le; chun an pa Zebedai chu 

lawh an lâk mi tla hen lawng ah an kaltâk na le, an zûl rawh. 

Jisu Nih Khuri Vuanh A Damtirnâk 
(Luk 4.31-37) 

21Chun, Kapernaum khua ah a va lût le; chun Dinhni ah chun pumhnâk in ah a 

va lût le, a sîntir sawm na. 

22A thu sîntirnâk chu chê an ti thlo; Dân sîntirtu tla hâwi silo hen, thuneihnâk nei 

hâwi tak hen anmah tla a sîntir na ruangah. 

23Chun, anna pumhnâk in ah chun khuri nâwmtâm vuanh mi pakhat a um le; 

anih nih chun, 

24“Nazaret Jisu, kannih leh nang zei me kanna tlâinâk um? Hawng kan veih 

ding hen na hawng mi masi? Nang ka nan theih, Pathian Mi Thenhlimh na si,” 
ti hen a âu sawm rawh. 

25Chun, Jisu nih a fâi le, “Dâisip, a sungah mi hawng suak rawh,” a ti. 

26Chun, khuri nâwmtâm nih chun amah a sûlneng le, aw-hâu fâk tak hen a 

sungah mi a suak rawh. 

27Chun, an ektê hen thungâi chê an ti. Chuvachun, “Hi hi zei me si le? Sîntirnâk 

thar asi ma hi! Khuri nâwmtâm tla khawm thu nei tak hen thu a pêk le, a thu 
anna âwi vima ko râu,” ti hen, anna cheih. 

28Chun, Galili ram kiangkam zawzawng ah ram kipah a thâwngthâng a thang 

sawm. 

Jisu Nih Mi Zapi Tamtak A Damtirnâk 
(Mat 8.14-17; Luk 4.38-41) 

29Chun, pumhnâk in ah mi chu a suak rawh chun, Jem leh Johan hen Simon 

leh Andri in ah chun an lût sawm. 

30Chun, Simon nupi nu chu a dam lo le, a rîl ko; chun, a thâwngthâng chu Jisu 

an simh sawm. 

31Chun, anih nih chun a kut a tleih le, a thawh rawh; chun a zâwt chu a reh le, 

an eibâr a timhtuah piak na rawh. 

32Chun, zânleibâi ah nî a tlâ nûnah chun damlo zawzawng leh khuri vuanh tla 

a sinah an hawng put. 

33Khuatê hen kawtkari ah chun an hawng a pûm khup. 

34Chun, mi cherkhet nganfâk kip hen fâk tla chu a damh na le, khuri cherkhet a 

nar na; khuri tla nih chun amah an theih ruangah an hawlh ding a siang lo. 

Galili Ah Jisu Thusimnâk 
(Luk 4.42-44) 

35Chun, a thâizîngtê, khuadei lânah a thawk le, in ah mi chu a suak. Khuapi 

thawk hen mun king nakah ah a va kal le, chunah chun thla a cham. 

36Chun, Simon leh a hâwi tla nih chun a dung leiah an zûl. 

37Chun, anih chu an tawng rawh chun a sinah, “Mi zawzawng nih an hâwl asi, 

an ti. 

38Chun, anih nih chun an sinah, “Mun dangah khua nâi tla ah chun kan kal lai, 

chubang tla ah khawm thu ka sim khonâk ding hen; chu chu ka hawng kal san 
asi,” a ti. 

39Chun, thusim leh khuri tla nar vima hen Galili ram zawzawng ah pumhnâk in 

tla ah a lût vima. 

Jisu Nih Phâr A Damhnâk 
(Mat 8.1-4; Luk 5.12-16) 

40Chun, Jisu sinah phâr a hawng kal le, “Na duh chun na hawng ka thiangtir 

kho,” ti hen, a mâika ah siksidîr hen a ngiar chiam. 

41Chun, anih nih chun thungâi a zângfah le, a banh le, a tawngh, “Ka duh e, 

hawng thiang rawh,” a ti. 

42Chun, zeikarlo ah a phâr chu a reh sawm le, a hawng thiang rawh. 

43Chun, Jisu nih chun, “Âu sin khawmah sim lo ding hen a thiamthih rawh; 

44sikhawmsele, bâwlpu sinah va a zauhtir le, na thianhnâk ding hen Mosi nih 

thil a ruat mi tla kha ap rawh, an theihthiam khonâk ding hen,” a ti thlir le, a kaltir 
sawm. 

45Sikhawmsele, anih chu a suak le, chu thâwngthâng chu thungâi a phuang le, 

a zanh. Chuvachun, Jisu chu lang hen khua ah a lût kho lo rawh. Ramkaro mun 
ah a um le, chun mun kipah mi a sinah an hawng kal tâwn. 

Mark 2 

Jisu Nih Mi Khêng A Damhnâk 
(Mat 9.1-8; Luk 5.17-26) 

1Chun, ni zeimaw zat ding nûnah, Kapernaum ah a lût nawlh liauah, in ah chun 

a um ti thu a hawng thang rawh. 

2Chun, kawtkari khawmah umnâk umlo rê hen mi cherkhet an hawng a pûm 

rawh; chun an sinah thu a sim rawh. 

3Chun, mi khêng pakhat, minung pali nih zawnh hen a sinah an hawngpi. 

4Chun, zapi ruangah a kiang tekah an kal kho lo ruangah a umnâk in tlûn an 

siat le; chun, an pemh thluh rawh chun a tangphah chu a tlûnah mi khêng zâu 
bû hen an thlâk. 

5Chun, Jisu nih an lung zia chu a muh rawh chun mi khêng sinah, “Ka fa, na 

sual tla ngaihdam asi rawh,” a ti. 

6Chun, Dân sîntirtu zeimaw mi tla chu chunah chun an to le, 

7“Hi minung nih hin zeirangah me hi hâwi hen thu a sim? Pathian a simsâwi asi 

hi; mi pakhat, Pathian cho lo nih chun âu nih me sual tla ngaihdam kho?” ti hen, 
an thinlung hen anna ruat. 

8Chun, Jisu nih an thinlung ah chu hâwi hen an ruat ti a thinlung hen a hawng 

theih sawm le, an sinah, “Chubang thu chu zeirangah me nan thinlung ah nan 
ruat? 

9Mi khêng sinah hin, ‘Na sual tla ngaihdam asi rawh,’ ti leh, ‘Na tangphah lâk 

le, kê hen kal rawh, ti hi, a zei mi a sim awl dauh’? 

10Zeikhawm si sele, laikulh ah Minung Fapa nih sual ngaihdam khonâk a nei ti 

nan theih khonâk ding hen mi khêng sinah chun, 

11“Thawk le, na tangphah lâk le, na in ah kal rawh ka nan ti,” a ti. 

12Chun, anih chu a thawk le, a tangphah a lâk sawm le, an ektê muh hen a suak 

rawh. Churawhchun, an ektê hen thungâi chê an ti le, “Hi hâwi rerêng hi kan 
muh dah lo,” ti hen, Pathian an sawr rawh. 

Jisu Nih Levi Kawhnâk 
(Mat 9.9-13; Luk 5.27-32) 

13Chun, Jisu chu a suak nawlh le, rilî kapah chun a kal le; chun mi zapi 

zawzawng chu a sinah an va kal le, a sîntir na rawh. 

14Chun, a kal pah hen, Levi, Alphai fapa chu siah châwinâk mun ah to mi a muh 

le, a sinah, “Hawng ka zûl rawh,” a ti. Chun, a thawk le, a zûl rawh. 

15Chun, hi hâwi hi Jisu nih chun Levi in ah chun buh khêng a dûm le, siah 

khawlhtu tla leh misual cherkhet nih Jisu leh a ṭhiruai tla chu an dûmpi na. An 
tam ngâi dangâiah Jisu chu an zûl bâk tâwn. 

16Chun, Farisai tla lakah Dân sîntirtu tla nih chun Jisu nih misual tla leh siah 

khawlhtu tla a dûmpi na mi an muh rawh chun, a ṭhiruai tla sinah chun, “Zei zia 
me siah khawlhtu tla leh misual tla sinah a ei hen a din?” an ti. 

17Chun, Jisu nih chu chu a theih le, an sinah chun, “Mi chak tla nih daktawr an 

herh lo le, miṭia lo tla nih an herh dauh asi; mi rep tak tla lam ding hen hawng 
kal ka si lo le, misual tla lam ding dauh hen hawng kal ka si,” a ti. 

Buhngei Thu Ah Deihnâk 
(Mat 9.14-17; Luk 5.33-39) 

18Chun, Johan ṭhiruai tla leh Farisai tla nih chun buh an ngei le; chun, mi an 

hawng kal le, Jisu sinah, “Zeirangah me Johan ṭhiruai tla leh Farisai ṭhiruai tla 
nih buh an ngei le, na ṭhiruai tla nih an ngei tâwn bâk lo?” an ti. 

19Jisu nih an sinah, “Mo ruaitu tla sinah a pasal ding mi a um kar vial mo ruaitu 

tla nih chun buh an ngei kho mazei? A pasal ding mi chu an sinah a um kar 
zawng an ngei kho lai loh. 

20Sikhawmsele, a pasal ding mi chu an sinah mi kalpi ving ni tla a tlung lai le, 

chu ni ah lam chun an ngei lai.” 

21“Âukhawm puan li, puan tiṭum suk lo mi tliar hen an belh dah lo; belh nik sele 

a belhnâk nih chun a thlêk lehlam lai; a thar nih chun a li mi chu a thlêk lai le, a 
tlêk khun lai. 

22Chun, âukhawm nih uain thar uain dûr li tla ah an râwn dah lo; râwn nik sele, 

uain nih chun savun dûr tla chu a tâwn phet lai le, uain leh savun dûr tla chu an 
vei vevê lai. Uain thar chu savun uain dûr thar tla ah an râwn dauh tâwn asi,” a 
ti. 

Dinhni Thu Ah Deihnâk 
(Mat 12.1-8; Luk 6.1-5) 

23Chun, tihin asi le, Jisu chu Dinhni ah chun fâng mun tla a pal le, chun a ṭhiruai 

tla nih chun an kal pah hen favûi tla chu an khiak rawh. 

24Chun, Farisai tla nih chun a sinah, “Zauhnik, zeirangah Dinhni ah a thianglo 

mi chu an ti?” an ti. 

25Chun, anih nih chun an sinah, “David leh a hâwi tla an samphâng le, an 

sungvâng liauah a thilti kha nan rêl lo mazei? 

26Kha hâwi hen Abiathar Bâwlpu Lalchem asi liauah Pathian in ah a lût le, 

bâwlpu tla cho lo nih chun ei a thiang lo mi sang an siah mi chu a ei le, a hâwi 
tla sinah a pêk bâk mi thu kha?” a ti. 

27Chun, amah ber nih chun an sinah, “Dinhni hi minung rangah siam asi le, 

minung hi Dinhni rangah siam asi lo. 

28Chuvachun, Minung Fapa hi Dinhni lak khawmah Lal asi,” a ti. 

Mark 3 

Jisu Nih Kutkhêng A Damhnâk 
(Mat 12.9-14; Luk 6.6-11) 

1Chun, Jisu chu pumhnâk in ah chun a lût nawlh le, chunah chun minung pakhat 

kutkhêng a um. 

2Chun, amah an phiar khonâk ding hen Dinhni ah a damh awt leh awt lo an 

thlingthlâk. 

3Chun, anih nih kutkhêng sinah chun, “A lâi ah dîr rawh,” a ti. 

4Chun, an sinah chun, “Dinhni ah hin ṭhattir ma a thiang siattir? Ruangsuah ma 

a thiang thah?” ti hen, a deih na. Sikhawmsele, an dâisip. 

5Chun, an thinlung chang zia chu thungâi pawi ti piak hen, thinthawk bû hen 

anmah tla a zauh na nûnah chu minung sinah chun, “Na kut zangh rawh,” a ti. 
Chun, a van zangh le, a kut chu a dam rawh. 

6Chun, Farisai tla chu an suak le, amah an thah kho zia ding ruat hen Herod 

murui tla hen chun anna thluk sawm. 

Rilî Kapah Mi Zapi Tla Chu 

7Chun, Jisu chu a ṭhiruai tla hen rilî leiah chun anna ṭhinh ving. Chun, Galili ram 

thawk hen mi zapi cherkhet nih an zûl rawh. 

8Chun, a thilti rokual zia chu an theih rawh chun Judai ram thawk hen, 

Jerusalem thawk hen, Idumai ram thawk hen, Jordan râl thawk hen, Tura leh 
Sidon khua kiangkam thawk hen, mi zapi cherkhet a sinah an hawng kal. 

9Chun, mi zapi ruangah chun a rangah lawnglêng ruat piak ding hen a ṭhiruai 

tla a simh na, “Chu lo chun an hawng ka eng dûlmâl lebang lai,” a ti. 

10Mi cherkhet a damh na le; chun nganfâk nei mi vial nih amah an tawngh 

khonâk ding hen an fûk thur. 

11Khuri nâwmtâm tla khawm nih amah chu an muh kip hen a mâika ah 

bawkbukhup hen, “Nang, Pathian Fapa chu na si,” ti hen, an âu tâwn. 

12Chun, anih nih chun a thâwngthâng chu phuang lo ding hen an sinah thu a 

kilh vima na. 

Jisu Ṭhiruai Leinih A Thîmnâk 
(Mat 10.1-4; Luk 6.12-16) 

13Chun, Jisu chu tlâng ah chun a kâi le, amah nih a duh mi vial chu a kawh na; 

chun annih chu a sinah an va kal. 

14Chun, a sinah an um khonâk ding hen leh thusim ding leh 

15khuri tla narnâk thu nei ding hen a fial na khonâk ding hen leinih a ruat. 

16Chu tla chu Simon (Jisu nih Peter ti hen a auh mi), 

17Zebedai fapa Jem leh a unau Johan, (chu tla chu Boanerge a sak, chu chu 

Khuarît fa tla tinâk asi); 

18Andri, Philip, Bartholomai, Mathai, Thom, Alphai fapa Jem, Thadai, Kana mi 

Simon leh 

19a tleihtirtu Juda Iskariot tla an si. 

Jisu Leh Belzebul 
(Mat 12.22-32; Luk 11.14-23; 12.10) 

20Chun, Jisu chu in ah a lût rawh. Chun, mi zapi chu an hawng a pûm nawlh le, 

chuvachun sang ngangâi men an ei kholo rawh. 

21Chun, a dâwngsung tla nih chun chu chu an theih rawh chun, “A â ma chu,” ti 

hen, amah tleih ding hen anna thawh. 

22Chun, Dân sîntirtu tla Jerusalem thawk hen hawng ṭum mi tla nih chun, 

“Belzebul nei asi hi,” an ti; “Khuri lal ruangah asi lo mazei khuri tla a nar tâwn 
mi,” an ti. 

23Chun, Jisu nih Dân sîntirtu tla chu a kawh na le, tahṭhimh thu hen an sinah, 

“Setan nih Setan ber zeitin a nar kho lai? 

24Ram khawm mah leh mah a do chun, chu ram chu a dîr kho lai lo. 

25Dâwngsung khat khawm mah anna do chun, chu dâwngsung chu a dîr kho 

lai lo. 

26Churuangah Setan ram chu ṭhenkhuai hen a um chun a dîr kho lai lo le, a vei 

thlo lai. 

27“Âukhawm nih mi chak in ah lût hen a sum chu a lâk piak kho tâwn lo, mi chak 

chu a phuar masa tâ lo chun. Chu nûnah lam chun a in chu a rawk kho lai. 

28“Hi hi theih u! Minung fa tla hi an sualnâk zawzawng ah leh Pathian an 

simsiatnâk zei lei zawngah khawm an simsiatnâk tla chu ngaihdam an si lai. 

29Sikhawmsele, âuzawng Thlarau Thenhlimh ngâi simsiattu lam chu zeitik 

khawmah ngaihdamnâk a tawng lai lo, zungzâl sualnâk ah chun mawh hen a 
um lehlam lai,” a ti. 

30“Khuri nâwmtâm a nei asi,” an ti ruang khan chu chu a sim asi. 

Jisu Nu Leh A Unau Tla 
(Mat 12.46-50; Luk 8.19-21) 

31Chun, Jisu nu leh a unau tla an hawng le, lêng ah an dîr le, amah va kawh 

ding hen mi an fial. 

32Chun, a kiangah chun mi zapi anna tohâwng le, chun a sinah chun, “Zauhnik, 

lênglei ah na nu leh na unau tla nih an hâwl,” an ti. 

33Chun, anih nih chun an sinah, “Ka nu leh ka unau tla chu âu me?” ti hen, a 

sâng. 

34Chun, a kiangah to tla chu a zauh na le, “Zauhnik u, ka nu leh ka unau tla hi! 

35Âuzawng Pathian duhzia titu vial chu ka unau, ka far, ka nu tla an si,” a ti. 

Mark 4 

Fachî Vawrhtu Tahṭhimh Thu 
(Mat 13.1-9; Luk 8.4-8) 

1Chun, Jisu nih Galili rilî kapah chun, a sîntir nawlh na rawh. Chun, mi zapi tla 

cherkhet a sinah an hawng a pûm le, chun rilî ah chun lawng ah â chuan le, a 
to le; zapi tla zawzawng chu rilî kap tlâng ah chun an um. 

2Chun, tahṭhimh thu hen thu cherkhet a sîntir na; a sîntirnâk ah chun an sinah: 

3“Ngâi u! Fachî vawrhtu fachî vawrh hen a kal le; 

4chun, hi hâwi hi asi le, a vawrh liauah a zeimaw mi lam vâu ah a tlâ le, vâ tla 

nih an ei hep. 

5Chun, a zeimaw mi lungpher tlûn tual pannâk ah a tlâ le, tual a sah lo ruangah 

a keuh sawm. 

6Sikhawmsele, nî a hawng sâng dauh rawh chun uai tep hen a emh, ram a nei 

lo ruangah a rawp ko rawh. 

7Chun, a zeimaw mi bualingnei nâwngah a tlâ le, bua chu a hawng sâng le, a 

dawrh hep le, rah rerêng a rah lo rawh. 

8Chun, a zeimaw mi tual ṭha lakah a tlâ le, a kho le, a ṭhang le, a rah rawh; 

sâwmthum, sâwmruk, zâ lebang hen a pung,” a ti. 

9Chun, amah nih, “Âuzawng theihnâk ding hen nâ nei nih chun theih seh,” a ti. 

Tahṭhimh Thu Thiltum 
(Mat 13.10-17; Luk 8.9-10) 

10Chun, mi kingnâk ah Jisu chu a um liauah leinih tla leh amah zûltu tla nih 

tahṭhimh thu tla chu an deih. 

11Chun, anih nih chun an sinah, “Pathian Ram thuthup chu nannih theih lam 

chu siang asi le, lêng ah mi tla rangah lam chun zeizawng tahṭhimh thu hen ti 
asi. 

12Chuvachun, ‘Muh lam chu an muh kho narêng hen, theih lam chu an theih 

kho lonâk ding hen leh, Nâ hen an theih narêng hen a ngaihtawnhnâk lam chu 
an theih kho lonâk ding hen. Chu lo chun anna her nawlh lai le, ngaihdam an 
hawng si sual lebang lai,” a ti. 

Tahṭhimh Thu Simhfiangnâk 
(Mat 13.18-23; Luk 8.11-15) 

13Chun, Jisu nih an sinah, “Hi tahṭhimh thu hi nan theih kho lo ma? Chu hâwi 

asi chun, zeitin tahṭhimh thu dang zawzawng tla chu nan theih zia lai? 

14Fachî vawrhtu nih chun thu chu a vawrh asi. 

15Chun, lam vâu ah a thu vawrhnâk tla chu hi tla hi an si: Thu an theih kâ hen 

Setan nih chun an thinlung ah thu vawrh mi chu a lâk piak sawm tâwn. 

16Chun, chu hâwi ber hen lungpher tlûnah vawrh mi chu hi tla hi an si: Thu an 

theih kâ hen lâwm tak hen tleih sawmtu tla hi; 

17sikhawmsele, anmah lakah chun ram an nei lo, sâwtlotê cho an um le; chu 

nûnah chun thu ruangah hamhnâk mawh nehsawhnâk mawh a hawng um ka 
hen an tlû sawm tâwn. 

18Chun, midang tla chu bualingnei lakah vawrh mi chu an si: Chubang tla nih 

chun thu chu an theih rawh le, 

19sikhawmsele laikulh lungkhamnâk tla, neihnâk tla, bumnâk tla, thil dang 

duhnâk tla chu a hawng lût le, thu chu a dawrh le, rah lo hen a hawng um tâwn. 

20Chun, tual ṭha lakah vawrh mi chu hi bang hi an si: Thu chu theih hen, tleih 

hen, a leh sâwmthum, sâwmruk, zâ lebang hen rah tla hi an si,” a ti. 

Khâwnvâr Thu Ah Sîntirnâk 
(Luk 8.16-18) 

21Chun, Jisu ber nih an sinah, “Khâwnvâr chu a siahnâk ah siah lo hen, tâwng 

tangah mawh ihkhun tangah mawh, siah ding hen an lâk tâwn mazei? 

22Puang lo ding hen pheh zeikhawm a um lo, lang lo ding hen thuh zeikhawm 

a um lo. 

23Âuzawng nih theihnâk ding hen nâ nei nih chun theih seh,” a ti. 

24Chun, amah nih an sinah, “Nan ngâi mi chu zei me asi a thiamthih u; nan 

tahnâk lîlâ hen an tah piak na lai le, an pêk tam khun na lai. 

25Âuzawng a nei mi chu an pêk sap lai le, âuzawng a nei lo mi chu a neihlem 

khawm an lâk piak lai,” a ti. 

Chî Tahṭhimhnâk 

26Chun, Jisu ber nih a sim vima le, “Pathian Ram chu hi hâwi hi asi: Mi nih tual 

ah hin chî vawrh sele, 

27zân ah it thlit hen sûn ah thawk tâwn sele, chî chu zeitin mi zât asi ti theihlo 

hen a hawng keuh hen a hawng ṭhang rawh. 

28Tual nih amah rah a hawng suahtir tâwn. A tîr chem ah a kûng, chu nûnah 

chun a vûi; chun chu nûnah a vûi lakah chun fângmal bit. 

29Sikhawmsele, rah chu a hawng min tikah fâng ât a chû ruangah favah chu a 

thuak sawm tâwn, a ti. 

Anṭam Chî Tahṭhimhnâk 
(Mat 13.31-32, 34; Luk 13.18-19) 

30Chun, Jisu nih, “Pathian Ram chu zei hen me kan tahṭhimh lai? Asi lo leh, zei 

tahṭhimh thu hen me kan tahṭhimh lai? 

31Anṭam chî mal khat tual ah an vawrh le: tual ah chî zawzawng ngâk hen 

mêchem khawmsele, 

32a vawrh nûnah lam chun a kho le, thlâi zawzawng ngâk hen a hawng lian 

dauh rawh. Ṭeng lian tatak a nei le, chuvachun tlûn zuang vâ tla chu a dâidul 
ah an bû an tuah le, an um,” a ti. 

33Chun, chu hâwi tahṭhimh thu tamtak hen, an theih kho rirî hen thu chu an 

sinah a sim tâwn. 

34Sikhawmsele, tahṭhimh thu lo hen an sinah thu a sim lo. Amah ṭhiruai tla sinah 

lam chun mi kingnâk ah zeizawng a simhfiang na tâwn. 

Jisu Nih Thli A Fâinâk 
(Mat 8.23-27; Luk 8.22-25) 

35Chun, chu ni lîlâ ah chun, zânleibâi ah, Jisu nih chun an sinah, “Khatlei râl ah 

khin kan kal lai,” a ti. 

36Chun, mi zapi tla chu kaltâk hen amah chu a um chia tê hen, lawng ah chun 

an kalpi sawm rawh. Lawng dang tla khawm a sinah an um. 

37Chun, thli chawp tak a hawng râng le, tî tlingtlawk tla chu lawng ah chun a lût 

chukmak le, chuvachun lawng chu a khat awt ko rawh. 

38Chun, anih chu sanhtling tlinh a it hen, lawng taw leiah chun a um. Chun, an 

thawh le, a sinah, “Sîntirtu, kan vei ding mi hi pawi na ti lo ma?” an ti. 

39Chun, anih chu a hawng a ṭhang le, thli chu a fâî le, rilî sinah khawm chun, 

“Dâisip le, um ziar rawh!” a ti. Chun, thli chu a bâng le, a reh dup ko. 

40Chun, anih nih chun an sinah, “Zeirang chu tluk rak hen nan lâu le? Lungnâk 

rerêng nan nei lo rih mu?” a ti. 

41Chun, dîntuai hen an ṭih lo le, “Hi minung hi âu me si le, thli leh rilî tiang khawm 

nih a thu an ngâi râu!” an ti. 

Mark 5 

Khuri Nâwmtâm Vuanh Jisu Nih A Damtirnâk 
(Mat 8.28-34; Luk 8.26-39) 

1Chun, rilî râl Gerasin mi tla ram chu an hawng tlung. 

2Chun, Jisu chu lawng ah mi a suak nûnah chun minung pakhat, khuri nâwmtâm 

nei, thlân thawk hen a hawng suak mi nih a tawng sawm le; 

3chu minung nih chun thlân tla lakah chun umnâk a nei tâwn le, âukhawm nih 

thîr chikchîn hen khawm an phuar kho lo rawh le; 

4rêng leh thîr chikchîn tla khawm hen an phuar kumza rawh le; sikhawmsele, 

thîr chikchîn tla chu a sah le, rêng tla khawm chu a khiak dip tâwn; âukhawm 
nih an ti kho lo. 

5A sûn a zân hen thlân tla ah leh tlâng tla ah chun a âu a âu tâwn le, lung hen 

khawm â ât kumza tâwn. 

6Chun, lât tak thawk hen Jisu chu a muh kâ hen a tek le, a mâimûk. 

7Chun, aw-hâu fakpi a âu hen, “Jisu, Pathian Chungnungchem Fapa, kei leh 

nang zei me kanna tlâinâk um? Hawng ka rêp lo ding hen Pathian min hen ka 
nan ngiar chiam asi,” a ti. 

8(Jisu nih chun a sinah, “Nang, khuri nâwmtâm, minung sungah mi hawng suak 

rawh,” a ti rawh dangâiah.) 

9Chun, anih nih chun, “Na min zei mesi?” ti hen, a deih. Chun, anih nih chun, a 

sinah, “Ka min chu khuri zapi asi, cherkhet kan si,” a ti. 

10Chun, chu ram thawk hen chun anmah tla nar lo ding hen Jisu sinah an ngiar 

chiam. 

11Chun, chu tlâng pangdâr ah chun vawk rual tamtak an tlawng. 

12Chun, khuri nâwmtâm tla nih chun, “Vawk tla sinah hawng kan fial, an sungah 

kan lût khonâk ding hen,” ti hen, a sinah an ngiar chiam. 

13Chun, anih nih chun thu a pêk. Chun, khuri nâwmtâm tla chu an suak le, vawk 

paw sung tla ah chun an lût le, chun vawk rual chu (sâng nih tluk ding an si) 
kham ah anna khâwk le; rilî lakah an lût ver; chun rilî ah chun tî thalh hen an thi 
rawh. 

14Chun, a vulhtu tla chu an tek le, khua ah leh lo tla ah chun an sim. Mi zapi tla 

chu zei thil me a hawng si rawh ti zauh ding hen an hawng kal. 

15Chun, Jisu sinah an hawng tleng le, khuri vuanh, khuri zapi nih a luah mi kha, 

puan aih hen, thinlung fîm put hen, to mi an hawng muh le; chun an ṭih rawh. 

16Chun, a theihtu tla nih chun khuri tleih tlûnah thil tlung zia leh vawk 

thâwngthâng tla chu, chubang tla chu an simh na. 

17Chun, chu tla nih chun an ram ah mi suak ding hen an ngiar chiam rawh. 

18Chun, lawng ah â chuan awt liau takah khuri vuanh rawh mi nih khan Jisu 

sinah um ding a ngiar. 

19Sikhawmsele, Jisu nih a siang lo le, a sinah, “Na in ah na hâwi tla sinah tlung 

le, Lalpa nih na rangah thil a nan ti piak mi a rokual zia leh a nan zângfah zia hi 
va sim rawh,” a ti rawh. 

20Chun, a kal le, Dekapoli ah chun Jisu nih a rangah thil a ti piak mi rokual zia 

chu a phuang rawh. Chun, mi zawzawng nih chê an ti. 

Jaira Fanu Leh Nunau Thîpût Damhtirnâk 
(Mat 9.18-26; Luk 8.40-56) 

21Chun, Jisu chu lawng ah khatlei râl ah a kâl nawlh rawh chun mi zapi cherkhet 

a sinah an hawng a pûm. Chun, anih chu rilî kapah a um. 

22Chun, pumhnâk in hotu tla lakah pakhat, a min Jaira chu a hawng kal le; Jisu 

a muh ka hen a kebul ah a bawkbukhup le, 

23“Ka fanu ngâksiatê a thi awt ngâi le, â panh hen a hawng dam khonâk ding 

hen hawng kal le, a tlûnah na kut thâng ding hen ka nan ngiar,” ti hen, a ngiar 
chiam. 

24Chun, Jisu chu a sinah a va kal. Chun, mi zapi cherkhet nih an zûl le, an eng 

chukmak. 

25Chun, nunau pakhat kum leinih thî suak hen a hat kho lo le, 

26daktawr tamtak lakah cherkhet a tuar rawh le, a neih zawzawng khawm a veih 

hep rawh le, ṭhat lei ngâk hen a zual dauh lehlam. 

27Chu nih chun Jisu thâwngthâng thu tla a theih le, a dung leiah mi zapi lakah 

chun a hawng kal le, a puan a tawngh. 

28“A puan cho khawm tawngh sele damh hen ka um ko lai,” ti a ruat asi. 

29Chun, zeikarlo ah a thî suak chu a hawng reh sawm le, a nganfâk chu damh 

asi rawh ti a taksa ah a theih rawh. 

30Chun, Jisu nih chun a sungah mi thiltikhonâk suak tâwn mi chu a suak ti a 

theih le, mi zapi lakah chun â hawi le, “Âu me ka puan tla tawnghtu kha?” a ti. 

31Chun, a ṭhiruai tla nih chun a sinah, “Mi zapi nih an eng chukmak mi hi na 

muh ko mi, ‘Âu nih an ka tawngh?’ zeitin zia hen ti me le? 

32Chun, anih nih chun chu thil titu chu muh ding hen â hawi. 

33Chuvachun, nunau nih chun a tlûnah thil a ti piak mi chu theih hen, lâu leh thir 

bû hen a hawng kal le, a mâika ah a bawkbukhup le, a sinah thu dik tak hen a 
simh ver rawh. 

34Chun, anih nih chun a sinah, “Ka fanu, na lungnâk hi na dampi asi, lungngam 

tak hen kal le, na nganfâknâk chu hawng dam pawt seh,” a ti. 

35A hawlh liau chirah, pumhnâk in hotu in thawk hen mi an hawng kal le, “Na 

fanu a thi rawh; zeirangah Sîntirtu hi na hamhtir nget awt?” an ti. 

36Jisu lam nih chun an thusim chu ngaihlo lêm thlâk hen, pumhnâk in hotu sinah 

chun, “Lâu lah, lung ko,” a ti. 

37Chun, Peter, Jem leh a unau Johan tla cho lo chu âukhawm amah zûl bâk 

ding a siang lo rawh. 

38Chun, pumhnâk in hotu in chu a va tlung le, Jisu nih an nawk chur mi leh an 

ṭap chur mi leh an râk chur mi chu a muh. 

39Chun, a va lût rawh chun an sinah, “Zeirangah nâ sêt huam hen nan ṭap? 

Ngâksia chu a thi lo, a it asi,” a ti. 

40Chun, annih nih chun an nih sanh ko. Anih lam nih chun an ektê hen a nar 

phin na le, ngâksia nu leh pa leh a ṭhiruai pathum tla chu a ruai na le, ngâksia 
umnâk ah chun a va lût. 

41Chun, ngâksia kut chu a tleih le, a sinah chun, “Talitha, koum,” a ti, chu chu 

“Kuih nu, thawk rawh ka nan ti!” tinâk asi. 

42Chun, nunau ngâksia chu a hawng thawk le, a kal sawm ko; amah chu kum 

leinih mi asi rawh. Chun, annih nih chun chê an ti rarâu lo. 

43Chun, anih nih an sinah, “Hi hi âukhawm nih theih lah seh,’ a ti thlir; chun ei 

ding pêk ding hen thu a pêk. 

Mark 6 

Nazaret Ah Jisu An Duh Lo 
(Mat 13.53-58; Luk 4.16-30) 

1Chun, chu thawk hen chun Jisu chu a suak le, a umnâk khua lei chu a tlung le, 

a ṭhiruai tla nih chun an zûl vima. 

2Chun, Dinhni a hawng si le, pumhnâk in ah a sîntir na le, chun, mi cherkhet a 

thu theihtu tla nih chun, “Hi minung nih hi bang thu hi kha zei mi me a theih le? 
Hi minung sinah finghnâk pêk asi mi hi zei finghnâk me si le? A kut hen hi tluk 
rak thilchê a ti mi hi zei zia mesi? 

3Hi minung hi Mari fapa Jem, Josef, Juda, Simon leh a unaupa thing hen thil 

siamtu kha asi lo mazei? A farnu le khawm hinah kan sinah um an si lo mazei?” 
an ti le, thungâi chê an ti. Chun, a tlûnah an lungsilo rawh. 

4Chun, Jisu nih an sinah, “Khuavâng chu amah khua lei tla ah, amah rualsia tla 

lakah, amah in tla ah cho lo chun chawnglawmh lo hen a um dah lo,” a ti. 

5Chun, mi damlo tâwmtê tlûnah kut thâng hen a damh mi cho lo chu chunah 

chun thilchê rêng a ti kho lo. 

6An lung lo ruangah thungâi chê a ti. 

Ṭhiruai Leinih Tla Rianṭuan 
(Mat 10.5-15; Luk 9.1-6) 

Chun, sîntir pah vima hen khua tla chu a ṭawl. 

7Chun, leinih tla chu a kawh na le, panih vima hen a fial na rawh. Khuri 

nâwmtâm tla tlûnah thuneihnâk a pêk na. 

8Chun, an khualtlâwngnâk ding rangah ṭhianṭhunh cho lo chu zeikhawm, sang 

khawm, zâl khawm, tâisâwm ah tangka khawm put lo ding hen a ti thlir. 

9Pheikawk lam chu ruk ding a ti. “Kawrdawh panih a ruk lah u,” a ti. 

10Chun, amah nih an sinah, “Kha zei khawmah nan tlungnâk in ah chun, chunah 

mi nan suak lân lo chu tlung kumza u. 

11Chun, zei khua khawmah an lawmh na lo hen, nan thu an ngâi lonâk zawngah 

chu thawk hen nan suak tikah chun anmah theihtir na ding hen nan kezaphah 
tangah valeidip kawp mi chu khâwng u,” a ti. 

12Chun, an suak le, rimnâk thu an sim le; 

13khuri tamtak khawm an nar le, damlo tamtak khawm sariak an thuh le, an 

damh. 

Baptistu Johan Thihnâk 
(Mat 14.1-12; Luk 9.7-9) 

14Chun, lalchem Herod nih chun a theih le, Jisu min chu a thang rawh dangâiah. 

Mi le tla nih chun, “Baptistu Johan kha mithi lakah mi a thawknawlh rawh le, 
chubang thiltikhonâk tla nih chun amah lakah a ṭuan asi chu!” an ti. 

15Midang lam nih chun, “Elija ma chu,” an ti; midang nih, “Khuavâng ma chu, 

tuan ah mi khuavâng tla lakah pakhat hâwi kha,” an ti. 

16Herod lam nih chun a theih rawh chun, “Johan, a lû ka tan mi tak kha a hawng 

thawknawlh rawh ma chu!” a ti. 

17Amah Herod nih chun a unau Philip nupi Herodi ruangah mi a fial le, Johan 

chu a tleihtir le, rêngin ah phuar bû hen a khumh rawh dangâiah. Herodi chu 
nupi ah a umpi rawh le; 

18Johan nih chun Herod sinah, “Na unau nupi na umpi mi hi a thiang lo asi,” a 

ti rawh asi. 

19Churuangah Herodi nih chun amah chu a râl thlo le, thah a duh le, 

sikhawmsele a ti kho lo. 

20Herod nih Johan chu mi rep leh thenhlimh tak asi ti a theih ruangah amah chu 

a ṭih le, a hum thlir asi, a thu a ngâi chun a lawksawng ngâi tâwn. 

21Chun, Herod suakcham ni ah chun a mi rokual tla, kawrsen hotu lian tla, Galili 

ram ah mi lian tla rangah zân ah puai a hawng um le, Herodi rang chun tik 
remchâng a hawng um rawh. 

22Herodi fanu chu a hawng lût le, a lâm le, Herod leh a buh dûmpitu tla chu a 

lawmhtir na. Chun, lalchem nih chun nunau ngâksia sinah, “Na duh mi zawng 
hawng ka deih, ka nan pêk lai,’ a ti. 

23“Zei tal na ka deih mi zawng chu, ka ram khingkhuai khawm ka nan pêk lai,” 

ti hen, a sinah siat a sirh. 

24Chun, anih chu a suak le, a nu sinah chun, “Zei me ka deih lai?” a va ti. Anih 

nih, “Baptistu Johan lû,” a ti. 

25Chun, anih chu khulrang tak hen lalchem sinah chun a va lût sawm le, “Khêng 

hen Baptistu Johan lû na ka pêk sawm ka duh asi,” ti hen, a deih. 

26Chun, lalchem chu thungâi a lawksawng. Sikhawmsele, a siatsirh tla leh a 

buh dûmpitu tla ruangah chun a êl duh lo. 

27Chun, lalchem nih chun a vêngtu kawrsen pakhat a fial sawm le, a lû hawng 

put ding thu a pêk. Chun, anih chu rêngin ah a va lût le, a lû a va tan le, 

28a lû chu khêng hen a hawng put le, nunau ngâksia sinah chun a pêk rawh. 

Chun, nunau ngâksia nih chun a nu sinah a pêk. 

29Chun, a ṭhiruai tla nih chun an theih kâ hen a ruak chu an va lâwm le, thlân 

ah chun an vûi rawh. 

Mifial Tla Kîr Nawlhnâk 

30Chun, mifial tla chu Jisu sinah an hawng a pûm le, zeizawng an thilti leh an 

sîntir mi vial an simh. 

31Chun, anih nih chun an sinah, “Nanmah tla lâwng hen ramkaro mun ah a dang 

hen hawng ule, a dîn rih u,” a ti. Mi tamtak anna lanh zulmal le, buh ngâi men 
an ei manh lo. 

32Chun, ramkaro mun ah anmah lâwng hen a dang hen an va kal. 

33Chun, mi nih an kal liau chu an muh na le, mi tamtak nih anmah tla chu an 

theih na le, anna pûm le, an lehkhanh rawh. 

34Chun, Jisu chu vakap ah a suak le, mi zapi cherkhet a muh na le, vêngtu neilo 

dawrâ tla hâwi an si ruangah thungâi a zângfah na le, thu tamtak a sîntir na 
rawh. 

Jisu Nih Mipi Sângnga A Khimtirnâk 
(Mat 14.13-21; Luk 9.10-17; Johan 6.1-14) 

35Chun, zânleibâi khet ah, a ṭhiruai tla chu a sinah an hawng kal le, “Hi hi mi 

kingnâk mun asi le, a zânlei ving rawh dangâiah; 

36annih tla hi kan kiangkam lo ah leh khua tla ah kal hen, an ei ding zeimaw tal 

an châwk khonâk ding hen kaltir na me,” an ti. 

37Anih lam nih chun an sinah, “Nanmah nih ei ding pêk na u,” ti hen, a sâng. 

Chun, annih nih chun a sinah, “Sang denari zanih man va châwk hen ei ding 
kan pêk na awt masi?” an ti. 

38Chun, anih nih chun an sinah, “Sangtlêp zeizat me nan nei? Va zauhnik u,” a 

ti. Chun, an neih zat an theih ka hen, “Sangtlêp panga, ngâ panih hen,” an ti. 

39Chun, anih nih chun an ektê hen ramhthep tlûnah chun a murui vima hen totir 

ding hen an sinah thu a pêk. 

40Chun, a tlar hen, zâ tla, sâwmnga tla vima hen an to. 

41Chun, anih nih chun sangtlêp panga leh ngâ panih chu a lâk le, vân lei hawi 

hen mal a sâwm le, sangtlêp tla chu a phel le, an mâika ah hunh na ding hen a 
ṭhiruai tla sinah chun a pêk le, ngâ panih khawm chu mi zawzawng lakah a ṭhen. 

42Chun, an ektê hen an ei le, an khim chiau. 

43Chun, sang neknâwi leh ngâ neknâwi khobung leinih an rût le, a khat. 

44Sangtlêp eitu tla chu patling lir sângnga an si. 

Jisu Rilî Tlûnah A Kalnâk 
(Mat 14.22-23; Johan 6.15-21) 

45Chun, Jisu nih mi zapi chu a ṭiaktir na karah varâl leiah Betsaida ah va kal 

masa ding hen a ṭhiruai tla chu lawng ah a chuantir sawm na. 

46Chun, annih chu a ṭiaktir na nûnah chun thlacham ding hen tlâng ah a kal 

rawh. 

47Chun, zânleibâi ah lawng chu rilî lâi takah chun a um le, anih chu amah lâwng 

hen tlâng ah chun a um. 

48Chun, an lawng vei lakah chun an lawksawng hen a muh le, thli nih amahlo 

leikângah a nam ruangah, khuafîmchat lei zo ah rilî tlûnah kê hen kal hen 
anmah lei a hawng fûk le, anmah tla lanh a tum. 

49Sikhawmsele, annih nih chun anih chu rilî tlûnah kê hen a kal mi an muh rawh 

chun mithlâ bei an ti le, an âu chiam le, 

50an ektê hen amah an muh le, an thla a kâm. Sikhawmsele, anih nih chun 

anmah chu a sawnh sawm na le, an sinah, “Lungngam tak hen um u; keimah 
ka si, lâu lah u,” a ti. 

51Chun, lawng ah chun an sinah â chuan le, thli chu a bâng ko rawh. Chun, an 

thinlung hen thungâi chê an ti. 

52Sangtlêp thu chu a ngaihtawnh dân an theihthiam lo dangâiah, an thinlung a 

chang ruangah. 

Genesaret Ah Damlo Tla Damtirnâk 
(Mat 14.34-36) 

53Chun, varâl leiah an kâi rawh chun, Genesaret ram tlâng an tlung le, vakap 

ah chun lawng chu an rêng. 

54Chun, lawng ah mi an suak nûnah chun mi tla nih anih chu an theih sawm le; 

55Chu ram kiangkam zawzawng ah an tek chur le, a um ti an theihnâk zawngah 

damlo tla an tangphah lakah it bû hen an hawng zawnh sup. 

56Chun, khuatê leh khua lian tla ah, lo tla ah, kha zeizawng ah a lûtnâk kipah 

damlo tla chu sumtuah mun tla ah an zâutir na, a puansâr tla tawngh kho an 
deih chiam le, chun amah tawnghtu zawng chu an dam vima. 

Mark 7 

Thlâktu Tla Sîntirnâk 
(Mat 15.1-9) 

1Churawhchun, Farisai tla leh Dân sîntirtu tla lakah mi âu tla mawh Jerusalem 

thawk hen hawng kal tla chu a sinah an hawng a pûm. 

2Chubang tla nih chun a ṭhiruai a zeimaw mi tla kut nâwm hen sang an ei mi an 

muh. “Nâwm” ti hi ṭâwl lo tinâk asi. 

3(Farisai tla leh Juda tla zawzawng nih chun upa thurovuih chu an tleih thlir 

ruangah an kut ngenh tak hen an ṭâwl lo chun an ei dah lo. 

4Chun, sumtuah mun thawk hen an tlung khawmah tak anna khawlh lo chun an 

ei dah lo. Chun, thu dang tamtak an tleih thlir ding hen an lâk singsuan mi chu 
a um, hâi tla, bêl tla, dârbêl tla ṭâwl tla hi.) 

5Chuvachun, Farisai tla leh Dân sîntirtu tla nih chun, “Zeirangah me na ṭhiruai 

tla nih upa thurovuih ziatê a um lo hen, kut nâwm hen sang an ei tâwn?” ti hen 
an deih. 

6Anih nih chun an sinah, “Isai nih hin nannih mi perpê tla thu hi a simkan mi a 

dik tak ko a! ‘Hi minung tla nih an kâ hen an ka chawnglawmh le, an thinlung 
lam nih chun an ka lât. 

7Zeikhawm si sele, an sîntirnâk ah minung thupêk tla an sîntir ruangah an ka 

sawnh tâwn hi a thawt asi,’ ti hen a rîn hâwi khan. 

8“Pathian thupêk tla chu thlahthlamh hen minung thurovuih chu nan tleih thlir 

asi,” a ti. 

9Chun, amah nih an sinah, “Nanmah thurovuih chu nan tleih khonâk ding hen 

Pathian thupêk tla nan duh lo hi a ziazâng thungâi nan theih a! 

10Mosi nih, ‘Na nu leh na pa chawnglawmh rawh,’ ti leh, ‘Âuzawng a nu mawh 

a pa simsiattu zawng chu thi ding asi,’ a ti khateh. 

11Nannih lam nih chun hi hâwi hen nan ti tâwn, ‘Mi nih a nu mawh a pa mawh 

sinah, “Na ka mang ding mi hi Korban asi rawh,” a ti chun (chu chu ‘Pathian 
sinah pêk,’ tinâk asi), 

12a nu rangah mawh a pa rangah mawh ti piak zeikhawm nan siang tâwn lo 

rawh. 

13Mi sinah nan thurovuih singsuan nih hin Pathian thu hi a veih tâwn asi; chu 

hâwi thil chu tamtak nan ti tâwn,” a ti. 

Minung Nâwmhtirtu Thil Tla 
(Mat 15.10-20) 

14Chun, mi zapi tla chu a kawh nawlh le, an sinah, “Nan ektê hen ka thu hi ngâi 

chiau ule, theihthiam u: 

15Minung lênglei thawk hen a paw sungah lût mi nih amah nawmh kho 

zeikhawm a um lo; minung paw sung thawk hen hawng suak tla chu minung 
nawmhtu asi dauh. 

16Theihnâk ding hen nâ nei nih chun theih seh,” a ti. 

17Chun, mi zapi tla in ah a lût tâk na nûnah a ṭhiruai tla nih chun tahṭhimh thu 

amah an deih fiang rawh. 

18Chun, anih nih chun an sinah, “Nannih khawm chu tluk rak hen theihnâk neilo 

nan si mu? Zeizawng lênglei thawk hen minung paw sungah lût mi zawng, 

19a thinlung sungah lût lo hen, a paw sungah lût hen vâu kalnâk ah a suak 

ruangah amah chu a nawmh kho lo ti nan theih lo mazei?” a ti. (chu chu ei ding 
mi zawng ei a thiang tinâk asi.) 

20Chun, amah nih, “Minung paw sung thawk hen suak nih chun, chu tak nih 

chun minung a nawmh tâwn asi. 

21Paw sungah mi, minung thinlung tla thawk hen ruatdawnnâk sual tla a hawng 

suak tâwn ruangah; pung-leh-lêngnâk tla, fîrnâk tla, mi thahnâk tla, 

22ṭangdang pawmtâknâk tla, ngarhnâk tla, sualnâk tla, bumnâk tla, simsiatnâk 

tla, khâwngnâk tla leh âtnâk tla hi. 

23Chubang thilsual zawzawng tla chu paw sung thawk hen a hawng suak le, 

minung chu a nawmhtir tâwn,” a ti. 

Phundang Nunau Ngâksia Damtirnâk 
(Mat 15.21-28) 

24Chun, Jisu chu a thawk le, chu thawk hen chun Tura leh Sidon kiangkam ah 

a kal. Chun, in ah a lût le, âu theih khawm a duh lo. Sikhawmsele â thup kho 
lo. 

25Chuvachun, nunau pakhat, fanu ngâksiatê khuri nâwmtâm vuanh nei mi nih 

chun a thâwngthâng a theih le, a kebul ah a va bawkbukhup sawm. 

26Nunau chu Greek mi asi le, phun leikângah chun Siria ah Phoiniki ram ah 

suak mi asi. Anih nih chun a fanu paw sungah mi khuri nar ding hen a ngiar. 

27Chun, anih nih chun a sinah, “Fa tla chu khawp masa na seh; fa tla sang lâk 

piak hen ui tla sinah lawnh chu â dawh lo,” a ti. 

28Anih nih chun a sinah, “Lalpa si chu si ngâk, sikhawmsele dawhkân tangah ui 

tla khawm nih fa le tla sang neknâwi chu a ei tâwn asi,” ti hen a sâng. 

29Chun anih nih chun a sinah, “Na thusim ruangah chun kal rawh le, khuri chu 

na fanu paw sungah mi a suak rawh,” a ti. 

30Chun, a in ah chun a va tlung le, a fa chu khuri nih a suaktâk rawh hen ihkhun 

ah it mi a muh rawh. 

Mi Nasêt Hawlh Kholo Damtirnâk 

31Chun, Tura ram thawk hen Jisu chu a suak nawlh le, Sidon pal hen Dekapoli 

ram lan vima hen Galili rilî chu a tlung rawh. 

32Chun, mi pakhat nasêt, hawlh khawm hawlh fiang kho lo mi a sinah an hawng 

ruai le, a tlûnah a kut thâng ding hen an ngiar. 

33Chun, anih nih chun zapi nâwngah mi amah cho a dang hen a ruai le, a kutmar 

hen a nakua tla a tham le, chun chil a sâk le, a lei a tham piak le; 

34chun vân lei zauh hen a thaw a suah le, a sinah, “Ephphatha,” a ti. (chu chu 

“A awng rawh,” tinâk asi.) 

35Chun, a nâ tla chu a âwng le, a lei phuarnâk tla khawm chu â sût le, fiang tak 

hen a hawlh kho rawh. 

36Chun, anih nih chun a sinah âukhawm simh lo ding hen a ti thlir. Sikhawmsele, 

a khap fâk bilik leh an phuang zia a zual khun tâwn. 

37“Anih nih chun zeizawng ṭha tak hen a ti le, nasêt tla a theihtir le, hawlh kho 

lo tla khawm a hawlhtir tâwn,” an ti le, dîntuai hen chê an ti lo. 

Mark 8 

Jisu Nih Mipi Sâng Li A Khimtirnâk 
(Mat 15.32-39) 

1Chu ni tla ah chun mi zapi tla cherkhet an hawng um nawlh le, ei ding 

zeikhawm an neilo liauah chun Jisu nih a ṭhiruai tla chu a kawh na le, an sinah, 

2“Mi zapi tla hi tuah ni thum ka sinah an um rawh le, ei ding zeikhawm an neilo 

ruangah thungâi ka zângfah na asi. 

3Buh ngei hen an in ah ka tlungtir na chun lam lakah an vâiphâl awt dangâiah; 

zeimaw mi tla châng chu an hawng kalnâk thungâi a lât mi,” a ti. 

4Chun, a ṭhiruai tla nih chun, “Mi nih hinah ramkaro mun ah hin kha zei mi sang 

hen me hi bang tla hi an khawptir kho lai?” ti hen, amah an sâng. 

5Chun, anih nih chun, “Sangtlêp zeizat me nan nei?” ti hen annih chu a deih na. 

Chun, annih nih chun “Tlêp sarih,” an ti. 

6Chun, mi zapi tla chu tual ah to ding hen thu a pêk le; chun sangtlêp pasarih 

chu a lâk le, lâwmthu a sim thluh nûnah a phel le, an mâika ah hunh ding hen 
a ṭhiruai tla sinah a pêk. Chun, mi zapi tla sinah chun an hunh rawh. 

7Ngatenek tâwmtê an nei ber; chun Jisu nih chun lâwmthu sim hen mal a sâwm 

le, ṭhiruai tla sinah chubang tla khawm chu an mâika ah hunh ding hen thu a 
pêk na. 



1583 

Bawm Common Language Bible Version 
@ 2006 Bangladesh Bible Society  

 
 

 

 

8-9Chun, an ei le, an khawp chiau; annih tla chu mi sâng li ding an si. An ei bang 

chu ṭhiruai tla nih khobung sarih an khah. Chun, Jisu nih chun annih chu a ṭiaktir 
na rawh. 

10Chun, anih chu a ṭhiruai tla sinah lawng ah chun â chuan sawm le, 

Dalmanutha ram chu a tlung rawh. 

Farisai Tla Nih Singsiahnâk An Deihnâk 
(Mat 16.1-4) 

11Chun, Farisai tla an hawng suak le, Jisu niknâk ding hen a lakah vân a mi 

singsiahnâk hâwl hen anih chu an êl rawh. 

12Chun, anih chu a thinlung hen a rûm le, “Zeirangah me tusan mi tla nih hin 

singsiahnâk an hâwl? Thungâi tak hen ka nan simh na, tusan minung tla sinah 
hin singsiahnâk rerêng pêk asi lai lo,” a ti. 

13Chun, annih chu a kaltâk na le, lawng ah chun â chuan nawlh le, varâl leiah 

a kal rawh. 

Farisai Leh Herod Thilnu 
(Mat 16.5-12) 

14Chun, a ṭhiruai tla nih chun sang put an philh le, sangtlêp pakhat cho lo chu 

lawng ah chun sang dang rerêng an nei lo. 

15Chun, anih nih chun an sinah, “Farisai tla leh Herod thilnu lakah chun a vêng 

ule, a thiamthih u,” a ti thlir. 

16Chun, annih nih chun, “Sang kan nei lo thlo,” ti hen anna ruah. 

17Chun, Jisu nih chu chu a theih le, an sinah, “Zeirangah sang nan nei lo 

ruangah nanna ruatdawn? Tu khawmah nan thinlung hen nan theih lo nget rih 
ma? A ngaihtawnhnâk khawm nan theih lo nget rih mu? Nan thinlung chu a 
mâwlâwt rawh na maw? 

18Mit nei ko hen nan muh lo mazei? Nâ nei ko hen nan theih lo mazei? Nan 

theihkumza lo ma? 

19Sângnga sinah sangtlêp panga ka phel liauah khan a neknâwi kha khobung 

zeizat me nan khah?” a ti. Chun, annih nih chun a sinah, “Leinih,” an ti. 

20“Chun, sâng li sinah sangtlêp pasarih ka phel liauah khan a neknâwi kha 

khobung zeizat me nan khah?” a ti. Chun, annih nih chun a sinah, “Khobung 
sarih,” an ti. 

21Chun, anih nih chun an sinah, “Tu khawmah a ngaihtawnh dân nan thiam lo 

rih ma?” a ti. 

Betsaida Ah Jisu Nih Mitchâw 
A Damtirnâk 

22Chun, Betsaida ah a hawng tlung. Chun, Jisu sinah mitchâw an hawng ruai 

le, amah tawngh ding hen an ngiar. 

23Chun, anih nih chun mitchâw kut chu a tleih le, khua lêng ah a suakpi le; chun 

a mit ah chil a sah le, a tlûnah kut a thâng thluh rawh chun, “Khua na muh kho 
ma?” ti hen a deih. 

24Chun, a vân a tâu le, “Minung tla ka muh le, thing kal hâwi hen ka muh fâwn,” 

a ti. 

25Chun, a mit ah a kut a thâng nawlh le, chun anih nih chun a zauh ko le, a 

hawng dam le, zeizawng fiang tak hen a muh rawh. 

26Chun, anih nih chun, “Khua khawmah lût lah,” ti hen a in ah a tlungtir rawh. 

Peter Nih Jisu Chu Mesia Asi Ti A Phuangnâk 
(Mat 16.13-20; Luk 9.18-21) 

27Chun, Jisu leh a ṭhiruai tla chu an suak le, Philipi Kaisari khuatê tla ah chun 

an kal. Chun, kal pah hen a ṭhiruai tla sinah, “Mi nih âu me asi ‘an ka ti?” ti hen 
a deih na. 

28Chun, annih nih chun, “Baptistu Johan asi,” a nan ti; midang nih, ‘Elija asi,’ a 

nan ti; a zeimaw mi lam nih chun, “Pathian khuavâng tla lakah pakhat asi,’ a 
nan ti,” ti hen an simh. 

29Chun, anih nih chun an sinah, “Asi chun ne, nannih nih âu asi nan ka ti?” ti 

hen a deih na. Peter nih chun a sinah, “Mesia chu na si,” ti hen a sâng. 

30Chun, anih nih chun a thâwngthâng âukhawm simh lo ding a ti thlir na. 

Jisu Nih A Thihnâk Leh Thawknawlhnâk A Simkannâk 
(Mat 16.21-28; Luk 9.22-27) 

31Chun, Minung Fapa nih chun thil tamtak a tuar ding mi leh upa tla, bâwlpu lal 

tla, Dân sîntirtu tla duhlo hen a um ding mi tla, thah hen a um ding mi tla, ni 
thum ni ah a thawknawlh ding mi tla chu a sîntir na rawh. 

32Chubang thu chu fiang tak hen a sim asi. Chun, Peter nih chun anih chu a 

dang hen a ruai le, nun a simh rawh. 

33Anih lam chu â her le, a ṭhiruai tla chu a zauh le, “Setan, ka dung leiah kal 

rawh, Pathian thil tla dawn lo hen, minung thil tla na dawn asi hi,” ti hen, Peter 
nun a simh rawh. 

Mah A Nawng Ding Hen Simnâk 

34Chun, mi zapi tla chu a ṭhiruai tla hen a kawh na le, an sinah, “Âuzawng nih 

hawng ka zûl a duh chun mah a pheh hen a kraws put hen hawng ka zûl seh. 

35Âuzawng a nungnâk hum duhtu zawng nih a thlâu lai le; âuzawng keimah 

ruangah leh Thâwngthâng Ṭha ruangah a nungnâk thlâutu nih chun a him lai. 

36Mi nih laikulh hi a pum hen nei sele, a nungnâk thlâu sele, a rangah zei me a 

ṭhatvaknâk um lai? 

37Mi nih a nungnâk ruangrûl ah zei me a pêk kho lai? 

38Âuzawng tusan zumhkâilo leh thilsual ti mang tla lakah keimah leh ka thu 

zahpitu zawng chu, Minung Fapa nih hin vânmifial thenhlimh tla hen a Pa 
rokualnâk ah a thuam hen a hawng kal tikah chun chu minung chu a hawng 
zahpi bâk lai,” a ti. 

Mark 9 

1Chun, Jisu nih an sinah, ‘Thungâi tak hen ka nan simh na, hinah dîr tla, a 

zeimaw mi tla hi Pathian Ram thiltikhonâk hen hawng tlung mi an muh lân lo 
chu thihnâk tem lo thlo ding mi an um,” a ti. 

Jisu Mêl Umzia Dangnâk 
(Mat 17.1-13; Luk 9.28-36) 

2Chun, ni ruk nûnah chun Jisu nih Peter, Jem leh Johan tla chu a ruai na le, a 

dang hen tlâng sâng takah anmah tla cho a kâipi na; an mâika ah chun a mêl 
umzia chu a hawng dang rawh. 

3Chun, a nipuan tla chu tual ah puan suktu nih an suk vâr kho lo rê tiang a vâr 

tîk hen a lek zur rawh. 

4Chun, Elija leh Mosi chu an sinah an hawng a langh le, Jisu hen anna sâwn. 

5Chun, Peter nih Jisu a sawnh le, “Rabbi” kan rangah hinah um hi a ṭha; basâ 

pathum kan khuar lai, nang rangah pakhat, Mosi rangah pakhat, Elija rangah 
pakhat,” a ti. 

6An ṭih ngâi ruangah sim ding lêm khawm an theih lo. 

7Chun, anmah tla liah hen sûm a hawng zîng le, chun sûm ah chun aw a hawng 

suak le, “Hi hi ka Fapa duhtak asi, amah thu ngâi u,” a ti. 

8Chun, an kiangkam an zauh sawm le, anmah tla sinah Jisu cho lo chu 

âukhawm an muh lo rawh. 

9Chun, tlâng ah mi chu an ṭum liauah Minung Fapa mithi lakah mi a thawknawlh 

nûnah cho lo chun an thil muh tla chu âukhawm simh lo ding a ti thlir. 

10Chun, chu thu chu an chîng thlir le, “Mithi lakah mi thawknawlh chu zei tinâk 

me si lai?” ti hen anna deih tawnh. 

11Chun, annih nih a sinah, “Zei ti zia me Dân sîntirtu tla nih, ‘Elija chu a hawng 

kal masa ding asi, an ti zia,” ti hen an deih. 

12Chun, anih nih chun an sinah, “Elija chu a hawng kal masa ding asi rerêng; 

zeizawng a remh awt asi; thil tamtak tuar hen mi zauhnawmh hen a um ding asi 
ti Minung Fapa thâwngthâng zei hâwi hen me an rîn? 

13Sikhawmsele, ka nan simh na, Elija chu a hawng kal ving rawh asi. Chun, a 

thâwngthâng an rîn hâwitê khan a tlûnah an duh duh hen an ti ber rawh asi,” a 
ti. 

Khuri Nâwmtâm Vuanh Mipa Ngâksia Damtirnâk 

(Mat 17.14-21; Luk 9.37-43a) 

14Chun, a ṭhiruai tla sinah an va tlung rawh chun an kiangkam ah mi zapi 

cherkhet tla leh Dân sîntirtu tla nih an êl na liau an va muh. 

15Chun, mi zapi zawzawng nih chun Jisu an muh ka hen chun chê an ti ngâi le, 

a sinah an tek sawm le, chibai an va bûk. 

16Chun, anih nih chun an sinah, “Annih tla hen zei thu me nanna êl?” ti hen a 

deih na. 

17Chun, mi zapi lakah mi pakhat nih a sinah, “Sîntirtu, ka fapa khuri vuanh hawlh 

kholo chu na sinah ka hawng put le, 

18a tleihnâk kipah a thlûk chiam tâwn le; chun a buanbarâ tla a tlâ le, a hachang 

a rial le, â zûk dadauh tâwn. Chun, na ṭhiruai tla hi nar ding hen ka simh na le, 
an ti kho lo,” ti hen a sâng. 

19Chun, anih nih chun an sinah, “Tusan lungnâk neilo le tla, zei ri me nan sinah 

ka um lai le? Zei ri me ka nan sang kho na lai? Amah chu ka sinah hawng ruai 
u,” ti hen a sâng. 

20Chun, amah chu a sinah an hawng ruai. Chun, khuri nih chun anih chu a muh 

kâ hen ngâksia chu cherkhet hen a sûlneng sawm rawh. Chun, tual ah a tlû le, 
a buanbarâ a tlâ le, a tâl chiam. 

21Chun, anih nih chun a pa sinah, “Hi hâwi hen a hawng umtirnâk hi zei tluk a 

sâwt rawh?” ti hen a deih. Anih nih chun, “A ngâksiatê thawk hen asi; 

22chun amah veih ding hen vei tamtak mei ah leh tî ah khawm a tûl rawh le; 

sikhawmsele nangnih zeitin mawh tal na ti kho chun hawng kan zângfah le, 
hawng kan ṭangpi rawh,” a ti. 

23Chun, Jisu nih a sinah, “Na ti kho chun a! Lungnâk neitu rangah chun 

zeizawng tikho asi,” a ti. 

24Chun, ngâksia pa nih chun, “Ka lung, ka zumhmaihnâk ah hin hawng ka 

ṭangpi rawh,” ti hen a âu sawm rawh. 

25Chun, Jisu nih mi zapi an hawng tek le, anna pûm liau a muh rawh chun khuri 

nâwmtâm chu a fâi le, a sinah, “Nang, khuri hawlh kho lo leh nasêt, thu ka nan 
pêk, a sungah mi suak le, lût nawlh lah rawh,” a ti. 

26Chun, a âu le, cherkhet a sûlneng rawh chun a suak rawh. Chun, ngâksia chu 

thi hâwi hen a um rawh. Chuvachun, mi tam dauh nih chun, “A thi asi,” an ti. 

27Jisu lam nih chun a kut a tleih le, a thawh; chun a hawng thawk rawh. 

28Chun, Jisu chu in ah a va lût rawh chun a ṭhiruai tla nih, “Zeirangah me kan 

nar kho lo le?” ti hen, mi kingnâk ah an deih. 

29Chun, anih nih chun an sinah, “Hi hâwi hi thlacham cho lo nih chun zeitin 

khawm a nar kho lo,” a ti. 

A Thihnâk A Simkannâk Veinihnâk 
(Mat 17.22-23; Luk 9.43b-45) 

30Chun, chunah mi chu a suak le, Galili ram chu an lan le, âukhawm nih an 

theih ding a duh lo. 

31A ṭhiruai tla a sîntir na dangâiah; an sinah, “Minung Fapa hi minung tla kut ah 

tleihtir hen a um ding asi, an thah lai le; chun an thah nûnah ni thum ni ah a 
thawknawlh lai,” a ti. 

32Sikhawmsele, a thusim chu a ngaihtawnhnâk an theih lo le, amah tâ nih an 

deih ngam lo. 

Âu A Lian Chem 
(Mat 18.1-5; Luk 9.46-48) 

33Chun, Kapernaum chu an hawng tlung le, chun in sungah a um liauah chun 

an sinah, “Lampi ah khan zei thu me nanna êl?” ti hen, a deih na. 

34Sikhawmsele, lampi ah chun, kan lakah âu me a rokual chem lai ne? ti thu 

anna êl ruangah an dâisip. 

35Chun, anih chu a to le, leinih tla chu a kawh na le, an sinah, “Âuzawng nih 

masachem si a duh chun, mi zawzawng ngâk hen madungchem ah a um ding 
asi, mi zawzawng to-aw ah a um ding asi,” a ti. 

36Chun, ngâksiatê a ruai le, an lâiah a dîrtir; chun a kuah le, an sinah, 

37“Âuzawng ka min ruangah hi hâwi ngâksiatê pakhat khawm lawmhtu vial chu 

keimah lawmhtu an si lai; âuzawng kei hawng ka lawmhtu zawng chu keimah 
cho lawmhtu an si lo le, hawng ka fialtu lawmh khawm an si lai,” a ti. 

Mah Lei Ṭângṭawmtu 
(Luk 9.49-50) 

38Johan nih chun a sinah, “Sîntirtu, âu nih mawh na min hen khuri tla a nar mi 

kan muh le, hawng kan zûl bâk lo ruangah kan khap ko rawh,” a ti. 

39Jisu lam nih chun, “Khap lah u rawh; âukhawm ka min hen thilchê ti hen 

hawng ka simsiat sawm kho an um lo asi. 

40Âuzawng hawng kan do lotu chu kanmah lei ṭângṭawm an si. 

41Âuzawng ka mi nan si ruangah tî hâi khat din ding an pêk natu chu, thungâi 

tak hen ka nan simh na, a lâwmman chu a dawk rîlmâl lai loh. 

Sualnâk Ah Lêmnâk 
(Mat 18.6-9; Luk 17.1-2) 

42“Âuzawng hi bang hawng ka zumhtu mi mê tla lakah pakhat khawm tlûktirtu 

zawng chu an ngâwng ah fâng rialnâk lung lianpi awihtir hen tisumsumriat ah 
thlâk sele an rangah a ṭha dauh ding asi. 

43Chun, na kut nih a nan tlûktir chun tan ko; 

44kut panih nei hen Gehena ah an tholung thih lonâk ah leh mei mit kho lo ah 

kal ngâk chun, siat leh râwk hen nungnâk ah lût na rangah a ṭha dauh. 

45Chun, na kê nih a nan tlûktir chun, tan ko; 

46kê panih nei hen Gehena ah an tholung thih lonâk ah leh mei mit kho lo ah 

lawnh ngâk chun, khêng leh bai bû hen nungnâk ah lût na rangah a ṭha dauh 
asi. 

47Chun, na mit nih a nan tlûktir chun, chawih zek; 

48mit khiang khinih nei hen Gehena ah an tholung thih lonâk ah leh mei mit kho 

lo ah lawnh ngâk chun, mit khiang khat nei hen Pathian Ram ah lût na rangah 
a ṭha dauh. 

49“Mi kip mei hen alhtir an si lai. 

50“Chitê hi a ṭha; sikhawmsele, chitê hi a dâwng rawh chun zei hen me an altir 

nawlh lai? “Nanmah lak takah chitê nei ule, a rem u, a ti. 

Mark 10 

Nupi Mâk Thu Ah Sîntirnâk 
(Mat 19.1-12; Luk 16.18) 

1Chun, Jisu chu a thawk le, chu thawk hen chun Judai ram ah leh Jordan râl ah 

a kal le; chun, mi zapi tla chu a sinah an hawng a pûm nawlh le; chun, a ti dân 
kumza hâwi hen a sîntir nawlh na. 

2Chun, Farisai zeimaw mi a sinah an hawng kal le, amah niknâk ding hen, “Mi 

nih nupi mâk a thiang ma?” ti hen an deih. 

3Chun, anih nih chun an sinah, “Mosi nih zei thu me a nan pêk na?” ti hen, a 

sâng. 

4Chun, annih nih chun, “Mosi nih chun mâknâk lasui rîn hen mâk a siang tâwn 

asi,” an ti. 

5Sikhawmsele; Jisu nih an sinah, “Nan thinlung khauh ruangah asi chu thupêk 

chu a nan rîn piak na mi chu. 

6Sikhawmsele, tual leh vân tuahtîr thawk hen annih chu nunau leh mipa ah a 

siam asi. 

7Churuang chun mipa nih a nu leh a pa a kaltâk lai le, a nupi a sihawh lai; 

8chun, an panih hen chun taksa pumkhat an si lai rawh. Chuvachun, panih an 

si lo rawh le, taksa pumkhat an si lehlam rawh asi. 

9Chuvachun, Pathian nih a sihawh na rawh mi chu minung nih ṭhen lah seh,” a 

ti. 

10Chun, in ah an lût nawlh rawh chun chubang thu chu Jisu rangah an deih 

nawlh. 

11Chun, anih nih chun an sinah, “Âuzawng a nupi mâk hen midang umpitu nih 

chun a nupi chu ṭângdang a pawmtâk asi. 

12Anih khawm nih chun a pasal a ṭhen hen midang a umpi chun ṭângdang a 

pawmtâk bâk,” a ti. 

Jisu Nih Ngâksia Tetê Mal A Sâwmnâk 
(Mat 19.13-15; Luk 18.15-17) 

13Chun, Jisu tawngh ding hen a sinah ngâksia tetê an hawng ruai na le; chun, 

ṭhiruai tla nih an fâi na. 

14Sikhawmsele, Jisu nih chu chu a muh rawh chun thungâi a lungsi lo; ṭhiruai 

tla sinah chun, “Ngâksia tetê tla ka sinah hawng kaltir ule, nar lah na u; Pathian 
Ram chu hi bang mi tla tâ asi. 

15Thungâi tak hen ka nan simh na, âuzawng Pathian Ram chu ngâksiatê nih a 

lawmh mi hâwi hen lawmh lotu zawng chu a sungah an lût rîlmâl lai loh,” a ti. 

16Chun, anmah tla chu a kuah na le, an tlûnah kut thâng hen mal a sâwm na 

rawh. 

Minei Nih Zungzâl Nungnâk A Hâwlnâk 
(Mat 19.16-30; Luk 18.18-30) 

17Chun, kal ding hen Jisu a suak liauah minung pakhat amah leiah a hawng tek 

le, a mâika ah a siksidîr le, a sinah, “Sîntirtu ṭha, zungzâl nungnâk ka ting 
khonâk ding hen zei me ka ti lai?” ti hen a deih. 

18Chun, Jisu nih a sinah, “Zeirangah me mi ṭha na ka ti? Minung pakhat cho lo 

chu âukhawm mi ṭha an um lo, chu chu Pathian asi. 

19Thupêk tla chu na theih ko khateh, ‘Mi thah lah, ṭângdang pawmtâk lah, fîr 

lah, theihpitu âwkrâwl ah suak lah, bum lah, na nu leh na pa zah rawh,’ ti tla hi,” 
a ti. 

20Chun, anih nih chun a sinah, “Sîntirtu, chubang thu zawzawng chu ka 

ngâksiatê thawk hen ka zâwt tâwn,” a ti. 

21Chun, Jisu nih amah chu a zauh le, a zângfah le, a sinah, “Kâng khat na bat 

rih; kal le, na neih zawzawng zuar le, mipâm tla sinah pêk rawh, chun, vân ah 
ro na nei lai; chun hawng kal le, hawng ka zûl,” a ti. 

22Sikhawmsele, chubang thu lakah chun a mêl chu a hawng mûi khup le, 

ngaihsia tak hen a kal rawh; sum tamtak nei mi asi ruangah. 

Minei Rangah Pathian Ram Ah 
Lût A Har Zia 

23Chun, Jisu nih a kiangkam a zauh le, a ṭhiruai tla sinah chun, “Sum leh pâi 

chawng tla rangah chun Pathian Ram ah lût a har awt â!” a ti. 

24Chun, ṭhiruai tla nih chun a thusim chu thungâi chê an ti. Jisu nih a sâng nawlh 

na le, “Ka fa tla, sum rinhsantu tla rangah Pathian Ram ah lût a har â! 

25Minei Pathian Ram ah lût ngâk hen sangâwngsâu ṭhim kua ah lût a awl dauh,” 

a ti. 

26Chun, annih nih chun thungâi chê an ti le, a sinah, “Asi chun âu me ruangsuak 

sikho lai ne?” an ti. 

27Jisu nih annih chu a zauh na le, “Chu chu minung nih tikho asi lo le, Pathian 

lam nih chun tikho lo asi loh; Pathian nih chun zeizawng a ti kho asi,” a ti. 

28Peter nih a sinah, “Ngâinik, kannih nih zeizawng kaltâk hen kan nan zûl rawh,” 

ti hen, sim a dawmh rawh. 

29Jisu nih chun, “Thungâi tak hen ka nan simh na, âuzawng keimah ruangah 

leh Thâwngthâng Ṭha ruangah in mawh, unaupa mawh, farnu mawh, nu mawh, 
pa mawh, fa tla mawh, ram tla mawh kaltâk rawh mi nih chun, 

30tu dam sung lîlâ hin in tla, unaupa tla, farnu tla, nu tla, fa tla, ram tla a let zâ 

hen, nehsawhnâk tla hen, tawng lo ding âukhawm an um lo; tik hawng tlung 
ding mi ah zungzâl nungnâk hen. 

31Sikhawmsele, mi tamtak masachem ah um tla chu madungchem ah an um 

lai, madung chem tla khawm chu masachem ah an um lai, a ti. 

A Thihnâk Simkannâk Veithumnâk 
(Mat 20.17-19; Luk 18.31-34) 

32Chun, Jerusalem ah kâi ding hen lam lakah an um le, Jisu chu an mâi leiah a 

kal le; annih nih chun thungâi chê an ti; a hawng zûltu tla nih chun an ṭih. Chun, 
anih nih chun leinih tla chu a dang hen a ruai nawlh na le, 

33“Ngâinik u, Jerusalem ah kan kâl awt hi; Minung Fapa hi bâwlpu lal tla leh 

Dân sîntirtu tla sinah tleihtir hen a um awt asi. 

34Chun, annih nih chun a tlûnah thi ding hen thu an thlûk lai le, Phundang tla 

sinah an pêk lai; chun annih nih chun nihsuak siamnâk ah an mang lai le, chil 
an sah lai le, an vuak lai le, an thah lai; chun, ni thumnâk ah a thawknawlh lai,” 
ti hen, a tlûnah thil hawng tlung ding mi tla chu an sinah a sim rawh. 

Jem Leh Johan Deihnâk 
(Mat 20.20-28) 

35Chun, Zebedai fapa Jem leh Johan nih chun Jisu chu an hawng naih le, a 

sinah, “Sîntirtu, na sinah kan deih mi zawng na hawng kan ti piak kan duh,” an 
ti. 

36Chun, anih nih chun an sinah, “Nan rangah zei me an ti piak na sele nan duh?” 

a ti. 

37Chun, annih nih chun a sinah, “Na rokualnâk ah chun na vawrh leiah pakhat, 

na kehlei ah pakhat hawng kan totir,” an ti. 

38Jisu lam nih chun, an sinah, “Nan deih mi chu nan theih lo asi. Ka hâi din ding 

mi chu nan din kho mazei? Baptis ka sinâk ah khawm nanna baptis kho mazei?” 
a ti. 

39Chun, annih nih chun a sinah, “Kan ti kho,” an ti. Chun, Jisu nih an sinah, “Ka 

hâi din ding mi chu nan din lai le, ka baptis si ding khawm chu nan si bâk lai. 

40Sikhawmsele, ka vawrhlei ah mawh ka kehlei ah mawh to ding thu chu kei 

pêk ding asi lo le, an timhtuah piak na mi tla rangah asi dauh lai,” a ti. 

41Chun, parâ tla nih chun chu chu an theih rawh chun Jem leh Johan tlûnah 

chun thungâi an lungsi lo. 

42Jisu lam nih chun annih tla chu a kawh na le, an sinah, “Phundang tla tlûnah 

lâirêltu ah an ruat mi tla chu an tlûnah thungâi anna lal tâwn le, an mi lian tla 
nih chun an tlûnah thungâi thu an nei tâwn ti nan theih. 

43Sikhawmsele, nan lakah lam chun chu hâwi asi lai loh; âuzawng nan lakah mi 

lian si duh mi zawng chu nan to-aw ah a um ding asi. 

44Âuzawng nan lakah masachem si duh mi zawng chu mi zawzawng sal ah a 

um ding asi. 

45Minung Fapa khawm nih hin rianṭuan piak ding hen a hawng lo le, rianṭuan 

ding leh mi tamtak tlanhnâk ah a nungnâk pêk ding hen a hawng kal asi,” a ti. 

Bartimai mitchâw Damtirnâk 
(Mat 20.29-34; Luk 18.35-43) 

46Chun, Jeriko ah an hawng tlung rawh. Jisu chu Jeriko thawk hen chun a ṭhiruai 

tla leh mi zapi cherkhet hen a suak liauah kutdawnh mitchâw, Timai fapa 
Bartimai chu lam vâu ah a to. 

47Chun, Nazaret Jisu asi ti a theih ka hen, “Jisu, David Fapa, hawng ka zângfah 

rawh,” ti hen, a âu rawh. 

48Chun, mi tamtak nih dâisip ding hen an fâi. Sikhawmsele, anih nih chun, 

“David Fapa, hawng ka zângfah rawh,” ti hen, a âu dadauh. 

49Chun, Jisu chu a dîr le, “Amah chu kawh u,” a ti. Chun, mitchâw chu an kawh 

le, a sinah chun, “Lungngam tak hen um le, thawk rawh; a nan kawh,” an ti. 

50Chun, anih nih chun a puan a lawnh le, a thawk lawt le, Jisu sinah a hawng 

kal. 

51Chun, Jisu nih chun amah chu a hawng sawnh le, “Na lakah zeitin an ti sele 

na ka duh?” a ti. Chun, mitchâw nih chun a sinah, “Rabboni” muh kho ka duh,” 
a ti. 

52Chun, Jisu nih a sinah, “Kal rawh, na lungnâk hi na dam phah asi,” a ti. Chun, 

a muh kho sawm le, lampi ah chun Jisu a zûl rawh. 

Mark 11 

Jerusalem Ah Jisu Rangah Chawnglawmhnâk 
(Mat 21.1-11; Luk 19.28-40; Johan 12.12-19) 

1Chun, Jerusalem an naih dâwp ah, Oliv Tlâng Bethphage leh Bethani kiang an 

tlung rawh chun a ṭhiruai lakah mi panih a fial na le, 

2an sinah, “Nan mâilei khua ah khin va kal ule, chun nan lût tîrah Sanatung fa 

rêng mi, âukhawm chuan dah lonâk nan va muh sawm lai; chu chu sût ule, 
hawng ruai u. 

3Chun, âutal nih, ‘Kha kha zeirangah nan ti awt?’ an ti na chun, ‘Lalpa nih a duh 

asi, hinah a hawng thaktir nawlh sawm lai, ti u, a ti. 

4Chun, an kal le, zâwllâi ah inkhâr lênglei ah Sanatung fa rêng mi an va muh 

le; chun chu chu an sût rawh. 

5Chun, chunah chun dîr mi âu tla nih mawh an sinah, “Sanatung fa kha 

zeirangah nan sût?” an ti. 

6Chun, annih nih chun Jisu sim hâwitê khan an sinah an sim le; chun kal ding 

an siang rawh. 

7Chun, sanatung fa chu Jisu sinah an hawng ruai le, a tlûnah chun an puan tla 

an phah le; chun a tlûnah â chuan rawh. 

8Chun, mi tamtak nih lampi ah chun an puan an phah le; midang nih lo mi 

sâwlring sât hen an phah. 

9Chun, a mâi leiah kal tla leh a dung leiah zûltu tla nih chun, “Hosana! Lalpa 

min hen a hawng kal mi chu a thaw a suak. 

10Ram hawng tlung ding mi, kan pa David Ram chua thaw a suak, 

Chungnungchem ah khin Hosana!” ti hen, an âu. 

11Chun, Jisu chu Jerusalem ah Pathian Biakin ah chun a lût rawh. Chun, 

zeizawng a zauh thluh rawh chun, zânleibâi khawm asi rawh le, a suak le, leinih 
tla hen Bethani ah an kal rawh. 

Theipi Rah Lo Mi Chu 
(Mat 21.18-19) 

12Chun, a thâituan ah chun, Bethani thawk hen Jisu chu a suak nûnah a sung 

a vâng rawh. 

13Chun, theipi kûng nah nei râl lât hen a muh le, a rah muh ding hen a va kal 

le; chun a va tlung rawh chun a nah cho lo chu zeikhawm a muh lo le; theipi rah 
tik asi lo rêng asi. 

14Chun, Jisu nih thing chu a sawnh le, “Tu thawk hen kumleza hen na lakah 

âukhawm nih rah ei lah rawh seh,” a ti. A ṭhiruai tla nih chun chu chu an theih. 

Jisu Nih Pathian Biakin A Thianhnâk 

(Mat 21.12-17; Luk 19.45-48; Johan 2.13-22) 

15Chun, Jerusalem ah chun an tlung rawh. Pathian Biakin ah Jisu chu a va lût 

le, chunah mi zuartu tla leh châwktu tla chu a nar na le, tangka thlengtu tla 
dawhkân tla leh vaṭhu zuartu tla tophah tla khawm chu a thlûk piak na le; 

16chun, Pathian Biakin ah chun âukhawm nih thil-le-rî an lanpi a siang lo. 

17Chun, an sinah chun, “ ‘Ka in chu phun kip rangah thlachamnâk in an ti lai, ti 

rîn asi lo mazei? Nannih lam nih chun rawkmang tla pûk ah nan siam,” ti hen, 
a sîntir na rawh. 

18Chun, bâwlpu lal tla leh Dân sîntirtu tla nih chun chu chu an theih le, amah 

chu an ṭih ruangah a veihnâk ding zia an hâwl. Mi zapi zawzawng nih chun a 
sîntirnâk chu thungâi chê an ti. 

19Chun, zânleibâi a hawng si rawh chun Jisu leh a ṭhiruai tla chu khuapi ah mi 

chu an suak rawh. 

Lungnâk Thiltikhonâk 
(Mat 21.20-22) 

20Chun, zîng ah an kal pah hen theipi kûng chu a ram tiang uai ver hen an muh 

rawh. 

21Chun, Peter nih a theih pup le, a sinah, “Rabbi zauhnik, theipi kûng hawlhsiat 

na barh mi kha a uai ver rawh,” a ti. 

22Chun, Jisu nih an sinah, “Pathian zumh u. 

23Thungâi tak hen ka nan simh na, âuzawng hi tlâng sinah hin, Hawng a ṭhinh 

le, tisumsumriat ah a lawnh rawh,’ ti hen, a thinlung ah zumhmaih lo hen a sim 
mi chu a tlung ngelchel lai ti lungtu nih an sim zia zawng hen an muh lai. 

24Churuangah ka nan ti na, zeizawng thla nan cham hen nan deih mi zawng 

chu tawng rawh hen a ruat ule, chun nan tawng lai. 

25Chun, thlacham hen nan dîr tik zawngah âu lak khawmah thupawi zeimawh 

nan nei chun ngaihdam u; nan Pa vân ah mi khawm nih nan buarnâk tla chu a 
nan ngaihdam na khonâk ding hen. 

26(Chun, nan ngaihdam lo chun nan Pa vân ah mi nih nan buarnâk tla a nan 

ngaihdam na bâk lai loh,” a ti le, a sâng.) 

Jisu Thuneihnâk Deihnâk 
(Mat 21.23-27; Luk 20.1-8) 

27Chun, Jerusalem ah chun an tlung nawlh le, chun Pathian Biakin ah Jisu chu 

a kal liauah bâwlpu lal tla leh Dân sîntirtu tla leh upa tla chu a sinah an kal le, 

28a sinah, “Âu thu hen me hi bang thil hi na ti? Hi bang thil hi ti ding hen âu nih 

me thu a nan pêk?” an ti. 

29Chun, Jisu nih an sinah, “Kei khawm nih thu kâ khat ka nan deih na bâk lai, 

hawng ka sâng ule; chun âu thu hen me hi bang thil hi ka ti ka nan simh na lai. 

30Johan baptisma kha vân ah mi thu ma, minung thu? Hawng ka sâng u,” a ti. 

31Chun, anna ruat le, “Vân ah mi thu, kan ti chun, ‘Zeirangah a thu nan âwi lo 

ne?’ a kan ti ṭung lai, 

32‘Minung thu,’ kan ti lai dek maw aw?” an ti. (Sikhawmsele, mi zapi chu an ṭih 

le, mi zawzawng nih Johan chu khuavâng tatak ah an ruat khap ruangah.) 

33Chun, Jisu an sâng le, “Kan theih lo,” an ti. Chun, Jisu nih an sinah, “Kei 

khawm nih âu thu hen me hi bang thil hi ka ti ka nan simh na bâk awt lo,” a ti. 

Mark 12 

Grep Dûm Tahṭhimh Thu 
(Mat 21.33-46; Luk 20.9-19) 

1Chun, tahṭhimh thu hen Jisu nih an sinah a sim rawh: “Âu nih mawh grep dûm 

a siam le, dâi hen a kulh le, grep sûrnâk khur a chawh le, in sâng a sak le, a 
bultu tla sinah thlawh lawh ding hen a pêk le, ram dangah a kal rawh. 

2Chun, kawih a chû rawh chun dûm ah a rah mi chu a tingvo bultu tla sinah mi 

lâk ding hen a bultu tla sinah chun sal pakhat a fial. 

3Chun, chu minung chu an tleih le, an vuak le, kut karo hen an kîrtir nawlh rawh. 

4Chun, sal dang an sinah a fial nawlh le; chu khawm chu a lû ah an liamh, 

ningzakkâi tak hen an siam. 

5Chun, sal dang a fial nawlh le; chu minung chu an thah. Sal dang tamtak 

khawm zeimaw mi an vuak le, zeimaw mi an thah. 

6Chun, pakhat, fapa duhtak a nei rih; ‘Ka fapa hi chu an zah lai,’ ti hen, anih chu 

a madungchem ah an sinah a fial. 

7Sikhawmsele, chubang a bultu tla nih chun, ‘Hi minung hi rotingtu ding chu asi; 

kan thah lai! Chun, a roting ding mi hi kan tâ asi ko lai,’ anna ti. 

8Chun, anih chu an tleih le, an thah le, grep dûm ah mi chu an lawnh rawh. 

9“Chuvachun, dûm dâwngpu nih chun zeitin a hawng ti lai? Bultu tla chu a 

hawng veih na lai le, dûm chu midang tla a pêk lai. 

10Hi Pathian lasui thu hi nan rêl lo mazei? ‘In saktu tla duhlo mi lung kha, chu 

tak chu a kil ah lung herh chem a hawng si rawh. 

11Chu chu Lalpa ti asi le; kan mitmuh ah a chê asi,’ ti hi,” a ti. 

12Chun, amah chu tleih an tum le, sikhawmsele, mi zapi chu an ṭih le; chu 

tahṭhimh thu chu anmah tla tisan hen a sim ti an theih dangâiah. Chun, amah 
chu an kaltâk le, an kal rawh. 

Kaisar Sinah Siah Châwi Thu Deihnâk 
(Mat 22.15-22; Luk 20.20-26) 

13Chun, a thusim ah tleih ding hen Farisai tla leh Herod murui lakah mi âu tla 

mawh a sinah an fial. 

14Chun, annih chu an hawng tlung rawh chun a sinah, “Sîntirtu, mi dik tak na si 

le, âukhawm ṭih leh zah khun na nei lo ti kan theih, âukhawm thliar leh dang lo 
hen, sîset hen Pathian lei thu na sîntir tâwn asi. Kaisar sinah siah châwi hi dân 
asi ma si lo? Kan pêk lai ma, pêk lai lo?” an ti. 

15Anih lam nih chun an perpet zia chu theih hen an sinah, “Zeirangah nan ka 

nik? Denari khat hawng put ule, ka zauh lai,” a ti. 

16Chun, an hawng put. Chun, anih nih chun an sinah, “Hi hi âu lem leh âu min 

mesi?” a ti. Chun, annih nih chun a sinah, “Kaisar,” an ti. 

17Chun, Jisu nih an sinah, “Kaisar thil tla chu Kaisar sinah pêk ule, Pathian thil 

tla chu Pathian sinah pêk u,” a ti. Chun, thungâi chê an ti. 

Thawknawlhnâk Thu Deihnâk 
(Mat 22.23-33; Luk 20.27-40) 

18Chun, Sadukai tla, thawknawlhnâk a um lo titu tla chu Jisu sinah an hawng 

kal le, a sinah, 

19“Sîntirtu, Mosi nih, ‘Âuzawng a unaupa nih fa nei lo hen a nupi thih tâk sele, 

a unaupa nih chun a nupi chu umpi hen a unaupa rangah chi a thlâk piak ding 
asi,’ ti hen hawng kan rîn piak asi. 

20Unau pasarih an um le, upachem nih nupi a nei le, chi thlah lo hen a thi. 

21Chun, a panihnâk nih chun a umpi le, chi thlah lo hen a thi nawlh le; a 

pathumnâk nih chu hâwi ber hen. 

22Chun, unau pasarih chu chi rerêng thlah lo hen an thi vima. A madungchem 

ah nunau khawm chu a thi rawh. 

23Thawknawlh tikah anmah lakah âu nupi me asi lai? An pasarih nih chun nupi 

ah an umpi dangâiah,” ti hen, an deih. 

24Jisu nih an sinah, “Hi ruangah hin silo ma, nan ngaih palh tâwn, Pathian lasui 

thu leh Pathian thiltikhonâk nan theih lo ruangah hin? 

25Mithi lakah mi an thawknawlh tikah chun mipa leh nunau tla anna umh lai lo 

rawh le, vân ah vânmifial tla hâwi hen an si awt lehlam asi. 

26Chun, mithi tla thawh hen an um ding thu chu--Mosi lasuibu ah, Thingbû thu 

ah khan Pathian nih, ‘Kei Abraham Pathian, Isak Pathian, Jakob Pathian ka si,’ 
ti hen, a sawnh zia kha nan rêl lo mazei? 

27Anih chu mithi Pathian asi lo le, minung Pathian asi dauh; thungâi nan ngaih 

sual asi,” a ti. 

Thupêk Rokual Thu Deihnâk 
(Mat 22.34-40; Luk 10.25-28) 

28Chun, Dân sîntirtu lakah mi pakhat a hawng kal le, anna êl mi chu a hawng 

ngâi. Jisu nih annih tla chu ṭha tak hen a sâng ti a theih le, a sinah, “Thupêk 
zawzawng lakah a zei hi me a herh chem?” ti hen a deih. 

29Jisu nih, “Thupêk herh chem chu hi hi asi: ‘Israel tla, ngâi u, Lalpa kan Pathian 

chu Lalpa pakhat cho asi le; 

30Lalpa na Pathian chu na thinlung zawzawng hen, na thlarau zawzawng hen, 

na dawnruatnâk zawzawng hen, na chaknâk zawzawng hen na dâwt ding asi, 
ti hi. 

31A sangtu chu hi hi asi: ‘Nangmah na dâwt hâwi hen na zâwlbâwm tla na dâwt 

ding asi,’ ti hi. Hi ngâk hen thupêk rokual rerêng a um lo,” ti hen, a sâng. 

32Chun, Dân sîntirtu nih chun a sinah, “Asi ngâk, sîntirtu, amah chu pakhat cho 

asi le, amah lo chu Pathian dang rêng an um lo, 

33amah chu thinlung zawzawng hen, theihthiamnâk zawzawng hen, chaknâk 

zawzawng hen, mah a dâwt hâwi hen zâwlbâwm tla dâwt hi pum duah thilpêk 
leh bâwlnâk zawzawng ngâk hen a ṭha dauh khun ti hi, na sim dik tak ko, a ti. 

34Chun, fing tak a sâng ti Jisu nih a theih rawh chun a sinah, “Pathian Ram na 

lât lo,” a ti. Chu rî rawh chun âukhawm nih thu rerêng an deih ngam lo rawh. 

David Fapa Mesia Chu 
(Mat 22.41-46; Luk 20.41-44) 

35Chun, Jisu nih Pathian Biakin ah a sîntir liauah anmah tla a sawnh na le, 

“Mesia chu David fapa asi ti Dân sîntirtu tla nih zei zia hen sim me an si? 

36David tak nih Thlarau Thenhlimh hen, ‘Lalpa nih chun ka Lalpa sinah, na 

mêlma tla na kê sirhsanh ah ka siam lân lo chu ka vawrhlei ah to rawh,’ a ti. 

37David tak nih chun anih chu, ‘Lalpa,’ a ti dangâiah, zeitin a fapa asi lai?” a ti. 

Dân Sîntirtu Tla Lakah Fîmkhurnâk 
(Mat 23.1-36; Luk 20.45-47) 

Chun, mi zapi vântlâng nih chun lâwm tak hen a thu an ngâi. 

38Chun, a sîntirnâk ah chun, “Dân sîntirtu tla lakah a thiamthih u; annih nih chun 

kawrdawh fual ruk hen tawih an duh tâwn le, 

39sumtuah mun ah chibai bûk tla, pumhnâk in ah tophah ṭha chem tla, 

puaituahnâk ah mun ṭha chem tla an ngiat tâwn. 

40Numei sum an ei le, mi muh ah sâwt tak thla an cham tâwn; chubang tla nih 

chun a mawh an phurh zual khun lai,” a ti. 

Numei Thawhlâwm Thawh Thu 
(Luk 21.1-4) 

41Chun, thawhlâwm bâwm zâwn ah chun Jisu chu a to, thawhlâwm ah mi zapi 

tla tangka thlâk zia chu a zauh le; minei tamtak nih cherkhet an tlâk. 

42Chun, numei pâm tak a hawng kal le, lepta panih a thlâk le, chu chu quadran 

khat tluk asi. 

43Chun, Jisu nih chun a ṭhiruai tla chu a kawh na le, an sinah, “Thungâi tak hen 

ka nan simh na, thawhlâwm bâwm ah thlâktu dang zawzawng ngâk hen hi 
numei pâm tak nih a thlâk tam dauh. 

44Hi bang zawzawng nih hin an neih a lei mi an thlâk asi; anih lam nih chun a 

duh liau tak, a neihlemtê, a um san mi zawzawng chu a thlâk ver asi, a ti. 

Mark 13 

Jisu Nih Pathian Biakin Râwknâk Thu A Simnâk 
(Mat 24.1-2; Luk 21.5-6) 

1Chun, Pathian Biakin ah mi chu a suak liauah a ṭhiruai tla lakah mi pakhat nih 

a sinah, “Sîntirtu, zauhnik, a lung leh a in tla hi a rokual châwk a!” a ti. 

2Jisu nih a sinah, “Hi bang in rokual tak tla hi na muh mu? Chimtir lo hen lung 

â chuanh mi rerêng hinah a um lai loh,” a ti. 

Tuarnâk Leh Nehsawhnâk 
(Mat 24.3-14; Luk 21.7-19) 

3Chun, Oliv Tlang ah Pathian Biakin zâwn ah a to liauah, Peter, Jem, Johan leh 

Andri tla nih chun a sinah, 

4“Chubang chu zei tikah a hawng um lai? Chubang zawzawng chu a hawng 

tlung awt tikah singsiahnâk zei me a um lai? Hawng kan simh,” ti hen, a thup 
hen an deih. 

5Chun, Jisu nih an sinah “Âukhawm nih an perpet na lonâk ding hen a thiamthih 

u. 

6Mi tamtak nih, ‘Mesia chu ka si,’ ti hen, keimah min sâl hen an hawng kal lai 

le, mi tamtak an perpet lai. 

7Chun, râltuk thu leh râltuk thuthang tla nan theih tikah lawksawng lah u; 

chubang chu hawng tlung ding rêng asi; sikhawmsele, dawnghnâk chu asi lo 
rih. 

8Phun dang leh phun dang anna tuk lai le, ram dang leh ram dang anna tuk lai 

le; mun dang dangah lî tla â nîn lai, pâm tla a tlung lai; Chubang chu nau nei 
nganfâk dawmhtirnâk asi; 

9“Sikhawmsele, a thiamthih u; lâirêltu tla an tleihtir na lai le, pumhnâk in tla ah 

an vuak na lai. Keimah ruangah governor tla leh lalchem tla mâika ah anmah 
tla theihtirnâk ding hen nan dîr teh lai. 

10Chun, Thâwngthâng Ṭha hi phun zawzawng sinah sim masa ding asi. 

11Chun, an ruai na hen, an tleihtir na tikah chun, ‘Zeime ka sim lai,’ ti hen, a 

dawnkan lah u; a tik takah chun a nan theihtir na mi zawng; chu tak chu sim u; 
a simtu chu nanmah nan si awt lo le, Thlarau Thenhlimh asi dauh awt. 

12Chun, thah ding hen a unaupa nih a unaupa a tleihtir lai le, pa khawm nih a 

fa a tleihtir lai; fa tla khawm nih an nu leh an pa tla an do lai, an thahtir lai. 

13Keimah min ruangah mi zawzawng huat nan si lai; sikhawmsele, a dawngh 

tiang hen tuar huamtu zawng chu, chu tak chu ruangsuak hen a um lai. 

Ṭhiautu Fihnungkâi 
(Mat 24.15-28; Luk 21.20-24) 

14“Sikhawmsele, ‘Ṭhiautu Fihnungkâi’ chu a dîr lonâk ding mun ah dîr nan muh 

tikah, (a rêltu zawng nih a umzia theih seh), chu tikah chun Judai ram ah um tla 
chu tlâng ah tek seh. 

15Chun, in tlûnah um mi chu ṭum lah seh; a in ah zeilo lâk ding hen lût lah seh. 

16Chun, lo ah um mi chu a puan lâk ding hen kîr lah seh. 

17Chubang ni ah chun râi tla leh nauno pawm tla tlûn chu a pit lai. 

18Chun, chubang chu busik ah a tlung lonâk ding hen thlacham u. 

19Chubang ni chu hamhnâk ni asi awt dangâiah, chu hâwi hamh chu Pathian 

siam tual tuah tîr thawk hen tutiang hen a um dah lo le, zeitik khawm a um lai 
lo rawh. 

20Chun, Lalpa nih chubang ni chu tâwitir lah sele, minung rerêng dam hen an 

suak lai loh; sikhawmsele, mi thîm, a ruat mi tla ruangah chun ni tla chu a tâwitir. 

21“Chun, chu tikah chun âuzawng nih nan sinah, ‘Zauhnik u, Mesia hinah a um,’ 

mawh ‘Zauhnik u, hinah khi!’ mawh an ti na chun lung lah u. 

22Mesia telê tla leh khuavâng telê tla an hawng suak awt dangâiah. Chu tla nih 

chun singsiahnâk leh thilchê tla an ti lai; tikho sele, thîm tla men an perpet 
khonâk ding hen. 

23Nannih lam chu a thiamthih u, zeizawng ka nan simhkan na rawh hi. 

Minung Fapa Hawng kalnâk 
(Mat 24.29-31; Luk 21.25-28) 

24“Sikhawmsele, chubang ni ah, chubang hamhnâk nûnah chun nî thimtir hen 

a um lai le, thlâ a chêu lai lo le, 

25vân thawk hen ârfi tla an hawng tlâ lai le, vân ah thiltikhonâk um tla chu ninh 

asi lai. 

26Chu tikah chun Minung Fapa hi thiltikhonâk fâk tak leh rokualnâk fâk tak hen 

sûm lakah a hawng kal mi an muh lai. 

27Chu tikah chun vânmifial tla chu a fial lai le, a thîm mi tla chu kâwlkil li ah mi 

tual dawngh thawk hen vân dawngh tiang hen a lâwr hen a pumh lai. 

Theipi kûng Tahṭhimhnâk 
(Mat 24.32-35; Luk 21.29-33) 

28“Chun, theipi kûng ah hin tahṭhimh thu a sîn u; a chawrh a hawng no le, a nah 

a hawng chawrh chun ṭhâlpini a suak awt ti nan theih tâwn. 

29Chu hâwi ber hen nannih khawm nih chubang chu a hawng tlung mi nan muh 

tikah chun amah chu a hawng nâi rawh le, kawtkarî ah a um ti theih u. 

30Thungâi tak hen ka nan simh na, chubang zawzawng chu a hawng tlung lân 

lo chu tusan mi tla hi an tlâu lai loh. 

31Tual leh vân a tlâu lai le, ka thu lam chu a tlâu lai loh. 

Thiamthih Leh Ringrâwn 
Kumza Herhnâk 

(Mat 24.36-44) 

32“Sikhawmsele, a ni leh a dâr thu chu pa cho lo nih chun âukhawm nih, vân ah 

vânmifial tla khawm nih, Fapa khawm nih an theih lo. 

33Thiamthih ule; ringrâwn kumza hen um u; a tik chu nan theih lo dangâiah. 

34Mi, a in kaltâk hen, a sal tla chu thuneitir hen, an rianṭuan ding pêk chiau hen, 

inkhâr vêngtu khawm râlring ding thu pêk tâ hen, ram lât takah khualtlâwng ving 
mi hâwi asi. 

35Chuvachun, ringrâwn kumza hen um u; in dâwngpu hawng tlung tik ding chu 

zân leiah ma, thanṭim ah ma, zîng ah ma asi awt nan theih lo. 

36Chu hâwi asi lo chun, a hawng tlung khup chun it thlit hen a nan muh sual na 

lebang lai. 

37Chun, nan sinah ka sim mi hi mi zawzawng sinah sim ka si, ringrâwn hen um 

kumza u,” a ti rawh. 

Mark 14 

Jisu Thah Ding Hen Zalhnâk 
(Mat 26.1-6; Luk 22.1-2; Johan 11.45-53) 

1Chun, ni nihnâk ah chun Kalkanh Kût leh Sang Thilnu telhlo Kût a um awt le; 

bâwlpu lal tla leh Dân sîntirtu tla nih chun amah chu ngamlêm pêk a tleih hen 
an thah khonâk ding zia an hâwl an hâwl le, 

2“Kût sung chun si lah seh, asi lo chun mi zapi vântlâng lakah nawknâk a hawng 

um sual lebang lai,” an ti. 

Bethani Ah Jisu Rangah Sariak 
Rimthâw Chulhnâk 

(Mat 26.6-13; Johan 12.1-8) 

3Chun, Bethani ah phâr Simon in ah chun Jisu chu a um liauah, buh a dûm 

liauah nunau pakhat alabasta dûr ah spiknard sariak rimthâw a man har tak put 
hen a hawng kal le, a dûr chu a khuai le, a lû ah a tawih. 

4Sikhawmsele, mi zeimaw mi chu an ro a thâwk le, “Zeirangah me sariak 

rimthâw hi a veih salam? 

5Hi sariak hi denari zathum ngâk a tam dauh zuar hen, mipâm tla sinah pêk kho 

asi mi,” an ti. Chun, a tlûnah an chipchiar rawh. 

6Jisu lam nih chun, “Zeitin khawm ti lah u; zeirangah nan nawktir? Ka tlûnah thil 

ṭha tak a ti asi. 

7Mipâm tla chu kumleza hen nan sinah um an si le, nan duh tik zawngah annih 

chu nan zângfah kho mi; kei lam chu kumleza hen nan sinah um ding ka si lo. 

8A ti kho tâwk a ti asi; ka taksa hi phûm ding hen a chulh kan asi hi. 

9Chun, thungâi tak hen ka nan simh na, laikulh zawzawng ah, kha zeizawng 

ah, Thâwngthâng Ṭha an simnâk zawngah hi nunau thilti khawm hi amah 
theihkumzanâk ding hen an sim vima bâk lai,” a ti. 

Juda Nih Jisu Tleih Ding 
Hen Â Tiamnâk 

(Mat 26.14-16; Luk 22.3-6) 

10Chun, Juda Iskariot, leinih tla lakah mi pakhat nih khan Jisu chu an sinah a 

tleihtir khonâk ding hen bâwlpu lal tla sinah a va kal. 

11Chun, annih nih chun an theih kâ hen anna lâwm thlo le, a sinah tangka pêk 

ding hen an tiamh rawh. Chun, a tleihtirnâk ding zia remkâng a hâwl rawh. 

Jisu Nih Ṭhiruai Tla Hen Kalkanh 
Kût Buh A Dûmnâk 

(Mat 26.17-25; Luk 22.7-14, 21-23; Johan 13.21-30) 

12Chun, Sang Thilnu telhlo Kût, ni masachem, Kalkanh Kûtnâk dawrâ fa an thah 

tâwnnâk ni ah chun, a ṭhiruai tla nih a sinah, “Kalkanh Kût buh na ei khonâk 
ding hen kha zeiah va timhtuah sele na duh?” an ti. 

13Chun, a ṭhiruai tla lakah mi panih a fial le, an sinah, “Khuapi ah va lût ule, 

chunah chun mipa tibêl put hen a nan tawng na lai; amah chu zûl ko u. 

14Chun, a lûtnâk zawngah, chu in dâwngpu sinah chun, Sîntirtu nih ka ṭhiruai 

tla hen Kalkanh Kût buh kan einâk ding hen, khual in kardang chu kha zeiah 
me? a ti,’ va ti u. 

15Chun, amah nih a tlûn chuanh kardang kâu tak, thil-le-rî um chia, timh chia a 

nan zauhtir na lai; chunah chun kan rangah timhtuah u,” a ti. 

16Chun, ṭhiruai tla chu an suak le, khuapi ah chun an va lût le, an sinah a sim 

hâwitê hen an muh le, chun, Kalkanh Kût buh chu an timhtuah rawh. 

17Chun, zânlei asi rawh chun anih chu leinih tla hen an va kal rawh. 

18Chun, an dûm le, an ei liauah Jisu nih, “Thungâi tak hen ka nan simh na, nan 

lakah mi pakhat ka sinah ei bâk mi tak nih hin a hawng ka tleihtir lai,” a ti. 

19Chun, thungâi an lawksawng le, pakhat khat nih a sinah, “Keimah masi?” an 

ti chiau. 

20Chun, anih nih chun an sinah, “Leinih tla lakah mi pakhat, a sang khêng ah 

hawng ka nîmpitu hi asi. 

21Minung Fapa hi a thâwngthâng an rîn mi hâwitê khan a kal awt asi; 

sikhawmsele, Minung Fapa tleihtirtu ding minung tlûn chu a pit! Chu minung 
chu suak lah sele a rangah a ṭha dauh lai,” a ti. 

Lalpa Zânriah 
(Mat 26.26-30; Luk 22.14-20; 1 Kor 11.23-25) 

22Chun, an ei liauah Jisu nih sang a lâk le, mal a sâwm thluh rawh chun a phel 

le, an sinah a pêk le, “Lâk u; hi hi ka taksa asi,” a ti. 

23Chun, hâi a lâk le, lâwmthu a sim thluh rawh chun an sinah a pêk le; chun an 

ektê hen an din chiau rawh. 

24Chun, anih nih chun an sinah, “Hi hi ka thisen, mi tamtak rangah suak ding mi 

thudântuk chu asi. 

25Thungâi tak hen ka nan simh na, Pathian Ram ah a thar ka din ni a tlung lân 

lo chu grep zûn rah lakah mi ka din nawlh lai lo rawh,” a ti. 

26Chun, la an sak thluh rawh chun an suak le, Oliv Tlâng ah chun an va kal 

rawh. 

Jisu Nih Peter Phehnâk 
A Simkannâk 

(Mat 26.31-35; Luk 22.31-34; Johan 13.35-38) 

27Chun, Jisu nih an sinah, “Nan ektê hen nan ka tektâk ver lai le, nan ka mâk 

thlap lai, Dawrâ vêngtu chu ka vuak lai le, dawrâ tla chu anna ṭhêk lai, ti rîn asi. 

28Sikhawmsele, ka thawknawlh nûnah Galili ram ah nan mâilei ah ka kal lai,” a 

ti. 

29Peter lam nih chun a sinah, “An ektê hen an tektâk khawm sele, kei lam chu 

ka nan tektâk lai loh,” a ti. 

30Chun, Jisu nih a sinah, “Thungâi tak hen ka nan simh, tusûn ah tuzân lîlâ ah 

hin âr veinih a khuang lânah nangnih veithum na ka pheh lai,” a ti. v 

31Anih lam nih chun fâk tak hen, “Na thihnâk ah thi bâk awt khawmsele ka nan 

pheh lai loh,” a ti chiam. Chun, chu hâwitê chun an ti chiau. 

Getsemani Ah Jisu Thlachamnâk 
(Mat 26.36-46; Luk 22.39-46) 

32Chun, Getsemani an ti mi mun chu an tlung le, chun Jisu nih a ṭhiruai tla sinah, 

“Thla ka cham kar zawng hinah hin to u,” a ti. 

33Chun, Peter, Jem leh Johan tla chu a ruai na le, thungâi a thlakâm hen a 

lawksawng rawh. 

34Chun, an sinah, “Ka thinlung thungâi a lawksawng le, thihnâk khawp rê asi; 

hinah hin um ule, a râlring kumza u,” a ti. 

35Chun, tâwm hen mâi leiah a va kal dauh le, tual ah a bawk le, tikho si sele, 

chu tik nih chun amah lanh ding hen thla a cham. 

36“Abba, ka pa, zeizawng na ti kho le, hi hâi hi ka sinah mi ṭhial rawh; 

sikhawmsele, keimah duhzia silo hen nangmah duhzia si dauh seh,” a ti. 

37Chun, a hawng kal le, annih tla chu it hen a hawng muh na le; chun Peter 

sinah, “Simon, na it na maw? Dârkar khat khawm râlring kumza hen nan um 
kho lo mu? 

38Lêmnâk ah nan lût lonâk ding hen râlring kumza hen thlacham u. Thlarau lam 

nih chun a huam le, taksa lam chu a chak lo asi,” a ti. 

39Chun, a va kal nawlh le, a thusim lîlâ sim hen thla a cham nawlh. 

40Chun, a hawng nawlh rawh chun annih tla chu it hen a hawng muh nawlh na, 

an itmu a suak ngâi dangâiah; a sâng duandân an theih loh. 

41Chun, a hawng kal veithumnâk ah chun, an sinah, “Tuah lam chun it ule, a 

dîn u. A tâwk rawh! A tik chu a hawng tlung rawh! Zauhnik u, Minung Fapa hi 
misual tla kut ah an tleihtir awt hi. 

42Thawk ule, kan kal lai; zauhnik u, hawng ka tleihtirtu ding mi chu a hawng nâi 

rawh hi,” a ti. 

Jisu Rangah Tleihnâk 
(Mat 26.47-56; Luk 22.47-53; Johan 18.3-12) 

43Chun, a sim liauah, Juda, leinih tla lakah pakhat chu a hawng tleng sawm le, 

amah rual hen chun bâwlpu lal tla leh Dân sîntirtu tla leh upa tla sinah mi, mi 
zapi tla chu nâmsâu leh talhbo put hen an hawng tleng. 

44Chun, a tleihtirtu ding mi nih chun, “Ka châwchawk mi zawng chu amah chu 

asi lai; tleih ule, ṭha tak hen kalpi u,” ti hen, singsiahnâk ding a simhkan zet na. 

45Chun, a tleng kâ hen amah a va fûk sawm le, “Rabbi,” ti hen, a châwchawk 

chiam. 

46Chun, anih chu a vuanh le, an tleih rawh. 

47Chun, a kiang ah dîr tla lakah mi âu nih mawh a nâmsâu a phâwi le, bâwlpu 

lalchem sal chu a tuk le, a nâ a themh piak phak. 

48Chun, Jisu nih annih tla chu a sawnh na le, an sinah, “Nâmsâu tla, talhbo tla 

put hen rawkmang tleih ding hâwi hen hawng ka tleih ding hen nan hawng suak 
mu? 

49Pathian Biakin ah nisiar hen nan sinah ka um tâwn le, nan ka tleih lo mi. 

Sikhawmsele, Pathian lasui thu chu a hawng tlung khonâk ding hen asi hi,” a ti. 

50Chun, an ektê hen amah chu an thlahthlamh le, an tek ver. 

51Chun, tlangvâl âu nih mawh, puan mangṭhia cho aih hen amah chu a zûl le; 

chun anih chu an tleih le, 

52sikhawmsele, a puan mangṭhia chu a kaltâk le, taklâwng hen a tek rawh. 

Bâwlpu Lalchem Mâika 
Ah Jisu Thusimnâk 

(Mat 26.57-68; Luk 22.54-55, 63-71; Johan 18.13-14, 19-24) 

53Chun, Jisu chu Bâwlpu Lalchem sinah an ruai le, chun amah rual hen chun 

bâwlpu lal tla, upa tla, Dân sîntirtu tla zawzawng an hawng a pûm. 

54Chun, Peter nih chun lâtpi thawk hen amah chu a zûl le, Bâwlpu Lalchem in 

kulhsung tualmâi tiang hen; chun vêngtu tla sinah mei aih hen a to bâk. 

55Chun, Jisu an thah khonâk ding hen bâwlpu lal tla leh lâirêltu tla zawzawng 

nih chun amah phiarnâk an hâwl le, an tawng lo. 

56Mi tamtak nih âwkrâwl hen an phiar le, sikhawmsele an phiarnâk thu chu â 

bang lo. 

57Chun, âu tla mawh an dîr le, âwkrâwl hen an phiar le, 

58“Hi minung nih hin, ‘Hi Pathian Biakin hi ka siat lai le, ni thum karah biakin 

dang, kut hen sak lo mi, ka sak lai, a ti, ti kan theih,” an ti. 

59Sikhawmsele, chu hâwi hen khawm chun an phiarnâk thu chu â bang kho lo. 

60Chun, Bâwlpu Lalchem chu a lâi ah a dîr le, Jisu sinah, “Zeikhawm hen na 

sâng lo mu? Hi bang tla nih a nan phiarnâk hi zei zia me asi?” ti hen a deih. 

61Anih lam chu a dâisip le, zeikhawm hen a sâng lo. Bâwlpu Lalchem nih chun 

a sinah, “Mesia Thawsuak Fapa chu na si ma?” ti hen a deih nawlh. 

62Chun, Jisu nih, “Ka si; Minung Fapa hi thiltikhonâk vawrhlei ah to hen, vân 

sûm lakah a hawng mi nan muh awt asi,” a ti. 

63Chun, Bâwlpu Lalchem nih chun a nipuan tla a thlêk le, “Theihpitu dang zei 

me kan ngâi lai rih? 

64Pathian a simsiat zia chu nan theih rawh le, zeitin nan ngaih?” a ti. Chun, an 

ektê hen anih chu thi tlâk asi ti hen an thlûk. 

65Chun, a zeimaw mi nih chun chil an sah mâimî le, a mêl an tuam le, an sut le, 

a sinah, “Âu nih an vuak, sim rawh,” an ti. Chun, vêngtu tla nih chun an tleih dîr 
le, thungâi thlâk hen an bengh. 

Peter Nih Jisu A Phehnâk 
(Mat 26.69-75; Luk 22.56-62; Johan 18.15-18, 25-27) 

66Chun, Peter chu tanglei in kulhsung tualmâi ah chun a um liauah Bâwlpu 

Lalchem zûlvêltu nungâk lakah pakhat a hawng kal le; 

67Peter mei aih chu a hawng muh le, “Nang khawm hi Jisu Nazaret mi sinah um 

kha na si hi,” a ti. 

68Anih lam nih chun, “Na thusim chu ka theih lo thlo, a ngaihtawnh dân rêng 

khawm ka theih lo,” ti hen, a pheh. Chun, intipûm ah chun a va suak le; chun âr 
a khuang rawh. 

69Chun, nungâk nih chun a muh le, a kiangah dîr mi tla sinah chun, “Hi minung 

hi an sinah mi asi,” a ti nawlh. 

70Sikhawmsele, a pheh nawlh. Chun, sâwtlotê nûnah a kiangah dîr mi tla nih 

chun, Peter sinah, “An lakah mi na si chiammâm, Galili ram ah mi na si 
dangâiah,” an ti. 

71Anih lam nih chun, “Chu minung nan sim mi chu ka theih lo,” ti hen, hawlh siat 

barh hen siat a sirh rawh. 

72Chun, ârkhuang veinihnâk chu a khuang sawm rawh. Chun, Peter nih chun 

Jisu nih a sinah, “Âr veinih a khuang lânah nangnih veithum na hawng ka pheh 
lai,” a ti mi thu kha a theih nawlh rawh. Chun, chu chu a dawn le, a ṭap rawh. 

Mark 15 

Pilat Mâika Ah Jisu A Dîrnâk 
(Mat 27.1-2, 11-14; Luk 23.1-5; Johan 18.28-38) 

1Chun, zînglei a hawng si kâ hen bâwlpu lal tla chu upa tla leh Dân sîntirtu tla 

zawzawng hen anna thluk le, Jisu chu an phuar le, an ruai le, Pilat sinah an pêk 
sawm rawh. 

2Chun, Pilat nih chun a sinah, “Juda tla Lalchem na si ma?” ti hen, a deih. Chun, 

anih nih chun a sinah, “Na sim hâwi hen ka si,” ti hen, a sâng. 

3Chun, bâwlpu lal tla nih chun kâng tamtak hen an phiar. 

4Chun, Pilat nih a deih nawlh le, a sinah, “Zeikhawm na sâng lo mu? Ngâi rawh, 

an phiarnâk rîlmâl hi!” a ti. 

5Jisu lam nih chun zeikhawm hen a sâng lo rawh le; chuvachun, Pilat nih 

thungâi chê a ti. 

Jisu Chu Kraws Ah Khenhbêk 
Ding Hen Pêknâk 

(Mat 27.15-26; Luk 23.13-25; Johan 18.39—19.16) 

6Chun, Pilat nih chun Kût ni ah chun rêngtlâ pakhat an ngiar mi zawng chu a 

suah piak na tâwn: 

7Chun, minung pakhat Baraba an ti mi chu hel tla lakah rêngin ah a tâng ko; 

chu tla nih chun helnâk ah chun mi an thah asi. 

8Chun, mi zapi an va kal le, an rangah a ti piak na tâwn hâwi a ti ding hen an 

ngiar rawh. 

9Chun, Pilat nih a sâng le, an sinah, “Juda tla Lalchem hi an suah piak na sele 

nan duh ma?” a ti. 

10Bâwlpu lal tla nih nahsuahnâk ruangah an hawng ruai ti a theih dangâiah. 

11Sikhawmsele, bâwlpu lal tla nih chun mi zapi tla chu Baraba lam suah piak 

dauh ding hen an fawrh. 

12Chun, Pilat nih chun an sinah, “Juda tla Lalchem nan ti mi hi zeitin ka ti lai 

rawh ne?” ti hen, a sâng nawlh. 

13Chun, annih tla chu, “Kraws ah khenhbêk rawh,” ti hen, an âu nawlh. 

14Chun, Pilat nih chun an sinah, “Zeirangah? Zei me a sual,” a ti. Sikhawmsele, 

annih tla chu, “Kraws ah khenhbêk rawh,” ti hen an âu chiam. 

15Chun, Pilat nih chun mi zapi lungâwitir a duh le, Baraba chu a suah piak na 

rawh. Chun, Jisu chu a vuak thluh rawh chun kraws ah khenhbêk ding hen a 
pêk rawh. 

Kawrsen Tla Nih Jisu An Zauhnawmhnâk 
(Mat 27.27-31; Johan 19.2-3) 

16Chun, kawrsen tla nih chun in kulhsung tualmâi Praitorion an ti mi ah chun 

amah chu an lûtpi le, an murui lakah mi zawzawng an pumh. 

17Chun, puan senduk an aihtir le, ling lukhuh an phiar le, an khuhtir. 

18Chun, “Chibai, Juda tla Lalchem!” ti hen, chibai an bûk rawh. 

19Chun, a lû ah chun lâiluang hen an vuak le, chil an sah le, siksidîr hen chibai 

an bûk. 

20Chun, nihsuak siamnâk ah an mang thluh rawh chun puan senduk chu an lît 

le, amah puan an aihtir nawlh le, kraws ah khenhbêk ding hen an ruai rawh. 

Jisu Chu Khenhbêk Asi 
(Mat 27.32-44; Luk 23.26-43; Johan 19.17-27) 

21Chun, mi velvâ pakhat, ram lei thawk hen khuapi lei a hawng mi, kawrsen tla 

nih chun Jisu kraws put ding hen an nawrh. (Simon hi Kurini ah mi Alekzandar 
leh Rufa pa asi.) 

22Chun, Jisu chu Golgotha an ti mi mun ah chun an ruai le, chu chu “Luruh 

mun,” tinâk asi. 

23Chun, uain murrah hen chawmh mi an pêk le, sikhawmsele a duh lo. 

24Chun, kraws ah an khenhbêk le, anna ting ding chiau theihnâk ah chamchawh 

hen a nipuan tla chu anna ṭhen. 

25Chun, Jisu an khenhbêk mi chu zîng dâr kuanâk asi. 

26Chun, a phiarnâk lasui a tlûn leiah an rîn le, “JUDA TLA LALCHEM,” ti hen. 

27Chun, amah rual hen chun rawkmang panih an khenhbêk na bâk; a vawrhlei 

ah pakhat, a kehlei ah pakhat. 

28Pathian lasui thu, “Chun, anih chu misual tla ah ngaih asi rawh,” ti mi chu a 

hawng tlungkim rawh. 

29Chun, mi anna vel mi kip nih an lû lei bû hen, “I hi! Nang Pathian Biakin siat 

hen ni thum ah sak nawlhtu, a damh le, 

30kraws ah mi kha hawng ṭum me!” an ti. 

31Chu hâwi ber hen bâwlpu lal tla nih chun Dân sîntirtu tla hen anmah tla lakah 

amah zauhnawmh hen, ‘Midang men a damh tâwn le, amah chu â damh kho 
lo. 

32Kan muh hen kan lung khonâk ding hen, Mesia, Israel Lalchem chu, tuhin 

kraws ah mi chu hawng ṭum se me,” an ti. Chun, amah rual hen an khenhbêk 
na mi tla nih chun anih chu an fâi. 

Jisu Thihnâk 
(Mat 27.45-46; Luk 23.44-49; Johan 19.28-30) 

33Chun, sûn dâr leinihnâk liau chirah chun sûnnilei dâr thum tiang hen laikulh a 

hawng thim ver. 

34Chun, sûnnilei dâr thumnâk ah chun aw-hâu fâk tak hen, “Eloi, Eloi, lema 

sabakthani?” ti hen, a âu le, chu chu, “Ka Pathian, ka Pathian, zeirangah na ka 
kaltâk?” tinâk asi. 

35Chun, a kiangah dîr mi zeimaw mi tla nih chun chu chu an theih rawh chun, 

“Ngâinik u, Elija a kawh asi,” an ti. 

36Chun, mi pakhat a tek le, sponge uain thur ah khat phak chiah hen lâiluang 

fung pâr ah a târ le, a dintir. “Um ko seh, amah lâk ding hen Elija a hawng mawh 
kan zauh lai,” a ti. 

37Chun, Jisu chu hâu fâk tak hen a âu le, a nûkrî a chat rawh. 

38Chun, Pathian Biakin puanzâr chu a tlûnlei thawk hen a tanglei tiang hen suak 

dak hen â thlêk rawh. 

39Chun, a mâilei zâwn kraws kiangah kawrsen zâ hotu dîr mi nih chun chu hâwi 

Jisu thih dân a muh rawh chun, “Hi minung hi Pathian Fapa asi tatak asi,” a ti. 

40Chun, nunau tla khawm nih lât tak thawk hen an chuanh le; chubang tla lakah 

chun Mari Magdala mi, Jemtê leh Josef nu Mari leh Salomi tla anna tel. 

41Chu tla chu Galili ram ah a um liauah amah zûl hen a rianṭuan piak tâwntu tla 

chu an si. Nunau dang tamtak Jerusalem ah amah rual hen kal mi tla chu anna 
tel bâk. 

Jisu Vûinâk 
(Mat 27.57-61; Luk 23.50-56; Johan 19.38-42) 

42Chun, zânleibâi a hawng si rawh chun Timhtuah ni asi ruangah, chu chu 

Dinhni lânah mi ni hi asi. 

43Josef Arimathai khua mi, lâirêltu zahkâi tak, Pathian Ram lungum bâk mi, a 

hawng le, râlṭha tak hen Pilat sinah a lût le, Jisu ruak chu a deih rawh. 

44Chun, Pilat nih chu hâwi hen Jisu a thih tuan chu thungâi chê a ti. Chun, 

kawrsen zâ hotu chu a kawh le, a thihnâk a sâwt rawh ma ti a deih. 

45Chun, kawrsen zâ hotu kâ ah a theih rawh chun a ruak chu Josef sinah a pêk. 

46Chun, anih nih chun puan mangṭhia a châwk le, amah chu a lâk le, puan 

mangṭhia hen chun a tuam le, thlân lung hawrh mi lakah a vûi le, thlân kawtkâ 
ah chun lungphêngpi rilh hen a khâr. 

47Chun, Mari Magdala mi leh Josef nu Mari nih chun an vûinâk chu an muh. 

Mark 16 

1Chun, Dinhni chu a hawng lanh rawh chun, Mari Magdala mi, Jem nu Mari leh 

Salomi tla nih chun Jisu taksa chulh ding hen an va kal khonâk ding hen zeilo 
rimthâw an châwk. 

2Chun, ni sarih ni masachem ah, zîngtê ah, nî suak nûnah thlân chu an va tleng. 

3Chun, Thlân kawtkâ ah mi lung chu âu nih me a kan rilh piak ving lai aw?” 

4anna ti liau chirah an va chuanh le, lung chu rilh chia hen an muh le, lung chu 

a lian thlo asi. 

5Chun, thlân lungah an lût le, tlangvâl pakhat puan vâr aih mi, vawrhlei kângah 

to an muh le; an lawksawng rawh. 

6Chun, anih nih chun, an sinah, ‘Lawksawng lah u; Jisu Nazaret mi, an 

khenhbêk mi kha nan hâwl asi; a thawknawlh rawh; hinah a um lo rawh, zauhnik 
u, an vûinâk hi! 

7Sikhawmsele kal ule, a ṭhiruai tla leh Peter sinah chun, ‘Galili ram ah nanmah 

lânah a kal awt; nan sinah a sim hâwitê khan chunah chun nan muh lai,’ ti hen, 
simh na u,” a ti. 

8Chun, an thir le, chê an ti ruangah an suak le, thlân thawk hen chun an tek 

chiam le; an ṭih ruangah âu sinah khawm zeikhawm an sim lo. 

THÂWNGTHÂNG ṬHA AH DAWNGHNÂK LI CHU 
Jisu Mari Magdala Mi Sinah A Langhnâk 

(Mat 28.9-10; Johan 20.11-18) 

9[Chun, ni masachem Pathian ni zîng ah, zîngtê ah a thawknawlh rawh chun 

Mari Magdala mi, a sungah mi khuri pasarih a nar piak mi sinah khan â langh 
masachem. 

10Chun, anih chu Jisu umpitu tla sinah a va kal le, mithi ulh hen ṭap liau chu a 

simh rawh. 

11Sikhawmsele, annih nih chun, a nung nawlh le, muh khawm a muh ti an theih 

ko na hen an lung lo. 

Ṭhiruai Panih Sinah Jisu A Langhnâk 
(Luk 24.13-35) 

12Chun, chu mi nûnah chun an lakah mi panih ram lei fûk hen an kal liauah mêl 

dang put hen an sinah â langh. 

13Chun, annih nih chun ṭhiruai dang tla an va simh le, annih khawm chu an lung 

lêm lo. 

Leikhat Tla Sinah Jisu A Langhnâk 
(Mat 28.16-20; Luk 24.36-49; Johan 20.19-23; Thil 1.6-8) 

14Chun, chu nûn khawmah chun, buh an dûm liauah leikhat tla sinah tak â langh 

le, a thawknawlh nûnah a muhtu tla thu chu an lung lo ruangah leh an thinlung 
chang leikâng thu ah a fâi na rawh. 

15Chun, an sinah, “Laikulh zawzawng ah kal ule, thilsiam zawzawng sinah chun 

Thâwngthâng Ṭha hi sim u. 

16A lung hen baptis hen a um mi chu ruangsuak hen a um lai le, a lunglotu lam 

chu mawh hen a um lai. 

17Chun, hi bang singsiahnâk tla nih hin lungtu chu a zûl vima lai: Ka min hen 

khuri tla an nâr lai le, hawlh thar hen an hawlh lai le; 

18rûl tla kut hen an lâk lai le, thihnâk tûr zei tal din khawmsele zeikhawm a pawi 

lai lo. Damlo tla tlûnah an kut an thâng lai le, an dam vima lai,” a ti. 

Jisu Vân ah A Kâinâk 
(Luk 24.50-53; Thil 1.9-11) 

19Chuvachun, Lalpa Jisu chu an sinah thu a sim thluh rawh chun vân leiah lâk 

hen a um le, Pathian vawrhlei ah a to rawh. 

20Chun, annih chu an suak le, ram kipah thu an sim rawh le, Lalpa nih anmah 

tla a ṭuanpi na le; a zûltu singsiahnâk tla hen thu chu a birhtir vima.] 

DAWNGHNÂK Lî DANG 

9 [Nunau tla chu Peter leh a hâwi tla sinah an kal le, thâwngthang an sinah simh 
hen a um mi zawzawng chu a tâwikâng hen an simh na. 10 Chu nehnûnah, Jisu 

ngelchel nih suahlei thawk hen tlâklei ah a ṭhiruai tla chu zungzâl ruangsuahnâk 
thu thenhlimh leh nung chu phuang ding hen a fial na.] 

Luk 

Luk 1 

Thu Masa 

1Theophil duhtak: Mi tamtak nih kan lakah thil a hawng tlung mi tla thâwngthâng 

rîn an tum rawh le; 

2a tîr thawk hen muhtu tla leh thu rianṭuantu tla nih kanmah hawng kan simh 

hâwi khan an rîn asi. 

3Churuangah a bul thawk hen zeizawng rep tak hen ka zâwt le, a sang vima 

hen na rangah rîn sele a ṭha lai ka ti asi. 

4A lânah thu an sîntir na mi kha dik tak asi ti na theih khonâk ding hen. 

Baptistu Johan Suaknâk Phuangnâk 

5Herod chu Judai ram lalchem asi liauah, Abijah murui ah mi a min Zekaria 

bâwlpu pakhat a um le; chu nih chun Aron thlâk lakah mi nupi ah a umpi le, a 
min chu Elizabet asi. 

6An panih hen Pathian mitmuh ah rep tak hen an um le, simsâwi kawp lo hen 

Lalpa thupêk leh dân zâwzawng zâwt hen an um tâwn. 

7Sikhawmsele, Elizabet a ching ruangah fa an nei lo le, an panih hen an upa 

thlo rawh. 

8Chun, hi hâwi hi asi le, hâwi le ti dân hâwi vima hen Pathian mâika ah bâwlpu 

rian a ṭuan liauah, 

9bâwlpu dân hâwi hen Lalpa Biakin ah a lût le, rimthâw a duah. 

10Chun, rimthâw a duah liauah mi zapi nih an ektê hen lêng ah thla an cham. 

11Chun, Lalpa vânmifial pakhat rimthâw duahnâk mâichâm vawrhlei ah dîr hen 

a sinah â langh. 

12Chun, Zekaria nih a muh kâ hen a lawksawng le, ṭih khawm a ṭih. 

13Sikhawmsele, vânmifial nih chun a sinah, “Zekaria, ṭih lah, Pathian nih na deih 

mi kha a theih asi, na nupi Elizabet nih fapa a nan ring piak lai, a min ah Johan 
na sak ding asi. 

14Chun, nang na lâwptlo hen na lâwm lai le; amah a suak tikah mi cherkhet 

anna lâwm lai. 

15Lalpa mitmuh hen milian asi lai le, uain leh zû rerêng a din lai loh, a suaknâk 

thawk hen Thlarau Thenhlimh hen a khat lai. 

16Israel thlâk tla tamtak Lalpa an Pathian leiah a hawitir nawlh lai. 

17Chun, pa le tla thinlung chu fa tla leiah hawitir ding hen leh mi thu ngâilo tla 

chu mi rep tak finghnâk leiah hawitir ding leh Lalpa rangah mi a tîm zet ding 
lebang ah timhtuah ding hen Elija thinlung leh a thiltikhonâk put hen Lalpa 
mâika ah a kal lai,” a ti. 

18Chun, Zekaria nih vânmifial sinah chun, “Chu chu zeitin ka theih lai? Kei tarpa 

ka si le, ka nupi khawm tarnu asi mi,” a ti. 

19Chun, vânmifial nih chun a sâng le, a sinah, “Gabriel, Pathian mâika ah dîr mi 

ka si le; a nan sawnh ding leh chubang thu ṭha chu a nan simh ding hen fial ka 
si. 

20Ngâi rawh, ka thusim tla a tik takah a hawng tlung ding mi na lunglo ruangah 

chubang thil chu a hawng tlung lân lo chu na dâisip lai le, hawlh khawm na 
hawlh kho lai loh,” a ti. 

21Chun, mi zatlâng tla nih chun Zekaria chu an ngâk le, Pathian Biakin sungah 

a um sâwt ruangah chun thungâi chê an ti. 

22Chun, a suak rawh chun an sinah thu a sim kho lo. Chun, Biakin ah muhtirnâk 

a muh asi ti an theih le; chun, an sinah kut vai hen, hawlh kho lo hen a um ko 
rawh. 

23Chun, a rianṭuannâk ni chu a lîm rawh chun in leiah a lâwi rawh. 

24Chun, chu nûnah chun a nupi Elizabet chu a râi le; chu thla nga kar chu â 

thup le, 

25“Mi sinah ka minsiat phenhnâk ding hen Lalpa nih a ka muh hen hi hâwi hen 

a ka ti piak rawh,” a ti. 

Jisu Suaknâk Phuangnâk 

26Chun, a thla ruknâk ah chun Pathian nih vânmifial Gabriel chu Galili ram ah 

khua pakhat Nazaret an ti mi ah chun, 

27nungâk thenhlimh pakhat sinah a fial le, chu nungâk chu David thlâk ah mi a 

min, Josef nupi ham asi: nungâk min chu Mari asi. 

28Chun, vânmifial chu a sinah a lût le, “Chibai, sunhsak bîk, Lalpa na sinah a 

um,” a ti. 

29Chun, chu thusim ruangah chun thungâi a lawksawng le, “Zeitin zia hen chibai 

hawng ka bûk mi me si lai?” ti hen, a dawnruat. 

30Chun, vânmifial nih chun a sinah, “Mari, ṭih lah; Pathian sunhsaknâk na tawng. 

31Ngâinik, na râi lai le, fapa na ring lai le, a min ah chun Jisu na sak ding asi. 

32Anih chu milian asi lai le, Chungnungchem Fapa an ti lai. Lalpa Pathian nih a 

sinah a thlâktu David laltophah chu a pêk lai. 

33Jakob thlâk tla tlûnah zungzâl hen a lal lai le, a ram nih dawngh ni a nei lai 

loh,” a ti. 

34Chun, Mari nih vânmifial sinah chun, ‘Chubang chu zeitin asi lai, pasal ka neilo 

mi?” a ti. 

35Chun, vânmifial nih chun a sinah, “Thlarau Thenhlimh na tlûnah a hawng tlung 

lai le, Chungnungchem thiltikhonâk nih a nan huhphenh lai. Churuangah mi 
thenhlimh hawng suak ding mi khawm chu Pathian Fapa an ti lai. 

36Chun, ngâinik, na unau nu Elizabet khawm nih a tar nûnah mipa a pâwi rawh; 

a ching an ti tâwn mi kha, tu thla hi a thla ruknâk asi rawh. 

37Pathian thu suak rerêng thil tikho lo hen a um lai loh,” a ti. 

38Chun, Mari nih, “Ngâinik, Lalpa to-awnu ka si, na thu hâwi vima hen ka tlûnah 

tlung seh,” a ti. Chun, vânmifial nih chun a kaltâk rawh. 

Mari Nih Elizabet A Vehnâk 

39Chu liau chun Mari chu a thawk le, tlâng ram ah, Judai ram ah khua pakhat 

ah chun a kal sawm le, 

40chun, Zekaria in ah a lût le, Elizabet chibai a bûk. 

41Chun, hi hâwi hi asi le, Elizabet nih Mari chibai bûk chu a theih kâ hen a paw 

sungah mi nautê chu a châng le, chun Elizabet chu Thlarau Thenhlimh hen a 
khat rawh. 

42Chun, hâu fâkpi hen a âu le, “Nang chu nunau lakah thawsuak na si, na 

sungah suak ding mi khawm a thaw a suak asi. 

43Ka Lalpa nu ka sinah na hawng kal hi zei zia me si le? 

44Ngâinik, na chibai bûk hâu ka nâ ah a lût kâ hen â lâwm ruangah nautê ka 

paw sungah a châng asi. 

45A lungtu nu khawm a thaw a suak asi, a sinah Lalpa nih thu a sim mi kha a 

hawng tlung awt dangâiah,” a ti. 

Mari Nih Pathian 
A Chawnglawmhnâk 

46Chun, Mari nih, “Ka thinlung nih Lalpa a chawnglawmh, 

47ka thlarau khawm ruang hawng ka suahtu Pathian ah â lâwm. 

48A to-awnu phun nâu zia a muh le, a zângfah ruangah. Tu thawk hen mi 

zawzawng nih na dingchang an ka ti awt asi. 

49Pathian chak nih khan ka tlûnah thil rokual tak tla hawng ka ti piak ruangah. 

A min khawm â thenhlimh asi. 

50A ṭihtu tla chu san nûnah san nawlh tiang hen, khua a ruat vima tâwn. 

51A bân hen a tha chak zia a zauhtir le, an thinlung dawnruatnâk tla ah anna 

zûm mi tla chu a ṭhiau phin. 

52An laltophah thawk hen lal tla chu a thlâk na le, nâutâ tla chu a sangh na rawh. 

53Sungvâng tla chu thil ṭha tla hen a khawptir na, minei tla chu kut karo hen a 

kaltir na. 

54-55Kan thlâktu sinah a sim hâwi khan, Abraham leh a thlâk tla chu zungzâl hen 

khua a ruat ding zia theihkumzanâk ding hen, a to-aw Israel tla chu a ṭangpi 
rawh,” a ti. 

56Chun, Mari chu thla thum a sinah a um le, chun a in leiah a tlung nawlh. 

Baptistu Johan Suaknâk 

57Chun, Elizabet fa ring chu a nikhua rawh le, chun fapa a ring. 

58Chun, a zâwlbâwm tla leh a rualsia tla nih chun Lalpa nih thungâi khua a ruat 

ti an theih le, an lawmhpi. 

59Chun, hi hâwi hi asi le, a ni riat ni ah chun nausêm fêmtan ding hen an hawng 

kal le; a min ah a pa min lîlâ Zekaria ber sak an tum. 

60Chun, a nu nih, “Silo, anih chu Johan sak ding asi,” a ti le, a sâng. 

61Chun, annih nih chun a sinah, “Na rualsia lakah hi min put hi âukhawm an um 

lo,” an ti. 

62Chun, a pa sinah chun kut vai hen, “A min ah zei me na duh?” an ti. 

63Chun, lasui rînnâk tlêp a deih le, “A min chu Johan asi,” ti hen a rîn. Chun, an 

ektê hen chê an ti ngâi. 

64Chun, zeikarlo ah Zekaria chu a hawng hawlh le, Pathian sawr â dawmh rawh. 

65Chun, an kiangkam ah um mi tla zawzawng nih chun an ṭih rawh. Chun, 

chubang thu chu Judai tlâng ram zawzawng ah a thang ver rawh. 

66Chun, a theihtu zawng nih an thinlung ah an kil le, “Chu nausêm chu zeitin 

dek um lai chu aw!” an ti; Lalpa kut nih amah a ṭangpi dangâiah. 

Zekaria Simkannâk 

67Chun, a pa Zekaria chu Thlarau Thenhlimh hen a khat le, a simkanh le: 

68“Lalpa, Israel Pathian chu sawr hen um seh! A mi tla chu a veh le, tlanhnâk a 

siam piak na. 

69A to-aw David dâwngsung tla lakah chun, Ruangsuahtu chak hawng kan dirh 

piak dangâiah. 

70A lânah thawk hen khuavâng thenhlimh tla kâ ah a sim hâwi khan. 

71Kan leido tla leh hawng kan huatu tla zawzawng lakah ruang hawng kan suah 

ding hen a tiamh. 

72Kan thlâktu tla khuaruatnâk ding leh a thudântuk thenhlimh theihkumzanâk 

ding hen; 

73kan thlâktu Abraham sinah siat a sirh kha, 

74kan leido tla lakah hawng kan hum lai le, 

75kan dam sung zawng a mitmuh ah thenhlimh leh rep tak a um hen, lâu lo hen 

a rian hawng kan ṭuantir. 

76Asi, ka fa, nang hi Chungnungchem khuavâng a nan ti lai. Lampi tla siam ding 

hen Lalpa mâika ah na kal awt dangâiah. 

77-78Kan Pathian thinlung ah a khuaruatnâk ruangah, an sual tla ngaihdamnâk 

ding hen a minung tla sinah ruangsuahnâk thu theihtir ding hen; Churuang chun 
tlûnlei thawk hen ni suak nih hawng kan cherh lai. 

79Mûi nâwngah leh thihnâk dâidul ah to tla cherh ding hen leh lungngamnâk 

Lampi ah kan kê kârtir ding hen,” a ti. 

80Chun, nausêm chu a hawng thang vima le, a thinlung lei a hawng bir dadauh 

le, Israel tla sinah a hawng a langh lân lo chu ramkaro ah a um ko. 

Luk 2 

Jisu Suaknâk 
(Mat 1.18-25) 

1Chun, chu liau chun hi hâwi hi asi le; Kaisar Awgasta nih laikulh zawzawng 

min rîn ding thu a pêk. 

2Chu chu Siria ram ah Kurini chu governor asi liauah min rîn masachem chu 

asi. 

3Chun, mi zawzawng chu an min rîn ding hen anmah khuapi chiau ah an kal. 

4Chun, Josef khawm David dâwngsung tla leh a thlâk asi ruangah Galili ram ah 

Nazaret khua thawk hen, 

5Mari, a nupi ham râi chawp tung hen min rîn ding hen Judai ram ah David khua 

Bethlehem an ti mi ah chun an kal rawh. 

6Chun, Bethlehem ah an um liauah a fa ring chu a hun rawh. 

7Chun, a fa tîr ah mipa a ring le; chun puan hen an tuam le, khual tlungnâk in 

ah mun a um lo ruangah ran râwl pêknâk khêng ah an ittir. 

Dawrâpu Tla Leh Vânmifial 

8Chun, chu ram ber ah chun dawrâ vêngtu tla an um le, zân ah dawrâ tla an 

vêng le, mâng ah an riak nawh. 



1615 

Bawm Common Language Bible Version 
@ 2006 Bangladesh Bible Society  

 
 

 

 

9Chun, Lalpa vânmifial pakhat an kiangah a hawng dîr le, Lalpa rokualnâk nih 

an kiang chu a hawng cherh le; chun thungâi an ṭih. 

10Chun, vânmifial nih chun an sinah, “Ṭih lah ule, ngâi u, mikip tâ ding 

thâwngthâng ṭha lawmh thanuam kâi tak ka nan thanh na. 

11Tusûn ah hin nan rangah David khua ah Ruangsuahtu, Sariak Thuh chu a 

suak rawh. 

12Chun, hi hi nan rangah singsiahnâk ding asi: Nausêm puan hen tuam, ran 

râwl pêknâk khêng ah it mi nan muh lai,” a ti. 

13Chun, lâkkhatko ah vânmifial sinah chun vân minung tla zapi an hawng um 

chiam le, Pathian an sawr le: 

14“Chungnungchem ah Pathian rokual tak hen um seh. Tual tlûnah a lawmh 

ngâi mi minung tla sinah remnâk lêng seh,” an ti. 

15Chun, hi hâwi hi asi le, vânmifial tla nih vân ah an kaltâk na kâ hen dawrâ 

vêngtu tla nih chun, “Tuah Bethlehem tiang hen kal sele, Lalpa nih thu hawng 
kan theihtir mi a hawng tlung mi chu kan zauh lai,” an ti. 

16Chun, an kal rereh le, chun Mari leh Josef leh nausêm ran râwl pêknâk khêng 

ah it mi chu an muh. 

17Chun, an va muh rawh chun nausêm thâwngthâng vânmifial nih a sim mi kha 

an theihtir na. 

18Chun, a theihtu zawng nih dawrâ vêngtu tla thusim chu thungâi chê an ti. 

19Mari lam nih chun thusim zawzawng chu a thinlung ah a dawn le, a kil ko. 

20Chun, dawrâ vêngtu tla nih chun vânmifial sim hâwitê hen zeizawng an muh 

le, an theih ruangah Pathian chawnglawmh leh sawr bû vima hen an kîr nawlh 
rawh. 

Jisu Min Saknâk 

21Chun, a fêmtannâk ding ni riat a hawng tling rawh chun â sêm lânah vânmifial 

nih a sak chia, Jisu an sak rawh. 

Biakin Ah Jisu Apnâk 

22Chun, Mosi Dân hâwi hen anna thianh ni a tlung rawh chun anih chu, 

23(Lalpa Dân thu ah, “Mipa fa, fa tîr vial chu Lalpa rangah ruat an ti lai,” ti rîn 

hâwi khan) Lalpa sinah ap ding hen leh 

24Lalpa Dân thu ah, “Vaṭhu bawp khat mawh lâilêng suan panih mawh bâwlnâk 

ah pêk ding,” ti rîn hâwi khan, Jerusalem ah an kalpi. 

25Chun, Jerusalem ah chun minung pakhat a min Simeon a um. Chu minung 

chu mi rep tak leh Pathian sunhsak mi tak asi le; Israel tla thlangamhtu ding mi 
chu a ngâk kumza le, a tlûnah Thlarau Thenhlimh a um. 

26Chun, Lalpa Mesia chu a muh lân lo chu a thi lai loh ti Thlarau Thenhlimh nih 

a theihtir chia rawh. 

27Chun, Thlarau theihtir hen Pathian Biakin ah chun a va lût le; nausêm Jisu 

chu a nu leh a pa nih Dân hâwi hen a tlûnah ti piak ding hen an hawngpi liauah 
chun, 

28anih chu a kuah le, Pathian a sawr le: 

29“Lalpa, tuah na thu ziatê hen, na to-aw hi lungngam tak hen na kaltir awt le, 

30-31na ruangsuahnâk mikip muh ah na siam mi kha ka mit nih a muh rawh. 

32Phundang tla sinah langhtirnâk chêu leh na mi Israel tla rokualnâk ding chu,” 

a ti. 

33Chun, nausêm thu a sim mi chu a nu leh a pa nih chun thungâi chê an ti. 

34Chun, Simeon nih mal a sâwm na le, a nu Mari sinah, “Hi ngâksia hi Israel tla 

lakah mi tamtak tlûktir ding leh thawktir ding hen ruat asi; chun duhlo mi chu asi 
ti singsiahnâk ding chu asi; 

35mi tamtak thinlung tla dawnruatnâk tla chu a lang khonâk ding hen. Asi, nang 

thinlung khawm nâmsâu nih tleng dak hen a sunh lai,” a ti. 

Anni Khuavângnu 

36Chun, mi pakhat, a min Anni khuavângnu, Phanuel fanu, Aser phun ah mi a 

um le; anih chu tar tak asi le, kum sarih kar chu pasal nei hen a um le, 

37chun, chu nûnah kum sâwmriat leh kum li asi tiang â mei. Anih nih chun 

Pathian Biakin kaltâk lo hen a sûn a zân a buh ngei leh thlacham hen Pathian 
a sawnh tâwn. 

38Chun, chu liau takah chun anih chu a hawng kal le, Pathian sinah lâwmthu a 

sim le, Jerusalem tlanhnâk lungumtu zawng sinah chun Jisu thâwngthâng a 
sim. 

Nazaret Ah Kîrnâk 

39Chun, Lalpa Dân hâwi vima hen thil zawzawng an ti rawh chun Galili ram ah 

anmah khua Nazaret ah chun an tlung nawlh rawh. 

40Chun, nausêm chu a ṭhang vima le, a hawng chak dadauh le, finghnâk hen a 

khat le, Pathian zângfahnâk a tlûnah a um. 

Biakin Ah Jisu Umnâk 

41Chun, kum siar hen Kût tikah chun a nu leh a pa chu Jerusalem ah an kal 

tâwn. 

42Chun, Jisu chu kum leinih asi liauah kût dân hâwi hen an va kal. 

43Chun, an ṭiak le, an tlung liauah ngâksia Jisu nih chun a umtâk na le, a nu leh 

a pa nih chun an theih lo. 

44Chuvachun, an murui tla sinah a um mawh an ti le, ni khat lam an kal le, an 

rualsia tla leh an mêltheih tla lakah an hâwl. 

45Chun, an tawng lo ruangah hâwl bû vima hen Jerusalem ah an kîr nawlh rawh. 

46Chun, hi hâwi hi asi le, ni thum nûnah chun Pathian Biakin ah sîntirtu tla sinah 

to hen, an thu ngâi hen leh deih na hen an tawng. 

47Chun, a thu theihtu zawng nih chun a theih zia leh a sâng zia chu thungâi chê 

an ti. 

48Chun, a nu leh a pa nih chun amah an muh rawh chun thungâi chê an ti le; 

chun a nu nih a sinah, “Ka fa, zeirangah tihin na hawng kan ti? Na pa leh kei 
nih thlakâm tak hen kan nan hâwl asi,” a ti. 

49Chun, anih nih chun an sinah, “Zeirangah nan ka hâwl? Ka Pa in ah ka um 

ding asi ti nan theih lo mazei?” a ti. 

50Chun, an sinah a thusim chu a ngaihtawnh dân an theih lo. 

51Chun, an sinah a kal le, Nazaret chu an va tleng le, an thu zâwt hen a um. 

Chun, a nu nih chun chubang thil zawzawng chu a thinlung ah a kil ko. 

52Chun, Jisu chu a fing dadauh le, a lian dadauh le, Pathian leh minung sunhsâk 

hen a um vima. 

Luk 3 

Baptistu Johan Thusim 
(Mat 3.1-12; Mark 1.1-8; Johan 1.19-28) 

1Chun, Tiberia Kaisar a lal kum, kum leinga nâk ah Pontia Pilat chu Judai ram 

governor asi le, Herod chu Galili ram lal asi, a unau Philip chu Ituria leh Trakoniti 
ram lal asi le, Lusania chu Abilen ram lal asi le, 

2chun Ana leh Kaiapha chu Bâwlpu Lalchem an si. Chu liau chun ramkaro ah 

Zekaria fapa Johan sinah chun Pathian thu a hawng tlung. 

3Chun, anih chu Jordan Va kiangkam ram kipah a kal le, thilsual ti ngaihdamnâk 

ding hen rimnâk baptisma thu a sim vima. 

4Khuavâng Isai lasuibu ah: “Ramkaro ah mi âu hâu nih chun, ‘Lalpa lampi sial 

ule, a lam tla dingtir u. 

5Hawr kip silh asi ver lai le, tlâng leh mual kip niamh asi lai. Lampi ngâwi tla a 

hawng ding lai le, Chun lam rual lo tla a rual lai. 

6Chun, mi zawzawng nih Pathian ruangsuahnâk chu an tawng lai’ ati, “ti hen, 

rîn hâwi khan. 

7Chun, anih nih chun baptis ding hen a sinah mi zapi hawng kal mi tla sinah 

chun, “Rûl thlâk tla!’’ “Thinrunhnâk hawng tlung ding mi hi tektâk ding hen âu 
nih nun an simh na? 

8Nan umdân hen nan rim tatak ti zauhtir u; chun nan lakah, Abraham chu kan 

pa asi,’ ti lah u; Pathian nih hi bang lung tla hi Abraham thlâk ah a dirh kho, ka 
nan ti na hi. 

9Tu khawmah reitlung thing phûr kipah an siah rawh; chuvachun, thing kip rah 

ṭha hen rah lo mi vial an hâu le, mei ah an paih tâwn,” a ti. 

10Chun, mi zapi nih chun a sinah, “Zei me kan ti ding ne?” an ti le, an deih. 

11Chun, anih nih chun an sinah, “Âuzawng kawrdawh panih nei nih chun a nei 

lo mi sinah pêk seh; âuzawng ei ding nei mi nih chun chu hâwi ber hen ti seh,” 
a ti le, a sâng. 

12Chun, siah khawlhtu tla khawm baptis ding hen an hawng kal le, a sinah, 

“Sîntirtu, zei me kan ti ding?” an ti. 

13Chun, anih nih chun an sinah, “An rêl piak na mi nûnlêm chu va hauh lah u,” 

a ti. 

14Chun, kawrsen tla khawm nih a sinah, “Kannih khawm nih zei me kan ti ding?” 

an ti le, an deih. Chun, anih nih chun an sinah, “Âukhawm nehsawh hen va 
phiar lah u; nan lawh tâwk ah lungâwi u,” a ti. 

15Chun, mi nih an lungum le, mi zawzawng nih Johan thu an thinlung ah, “Mesia 

asi lai dahmawh?” ti hen, an dawn liauah, 

16Johan nih chun a sâng le, an ektê sinah, “Kei nih chun tî hen ka nan baptis 

na tâwn le; sikhawmsele, keimah ngâk hen mi rokual a hawng kal awt, a 
pheikawk rî sût tlâk khawm ka si lo; anih nih chun Thlarau Thenhlimh leh mei 
hen a nan baptis na lai. 

17A kut hen a ṭawlâwn a put lai le, a chîlnâk mun thiang rel a zâp lai, a pang ah 

fâng a râwn lai; a hî lam chu mei mit kho lo hen a duah phin lai,” a ti. 

18Chun, fawrhnâk thu dang tamtak hen mi tla sinah Thâwngthâng Ṭha a sim 

tâwn. 

19Sikhawmsele, lal Herod chu a unaupa nupi Herodi thu ah leh a thilsual ti 

zawzawng thu ah chun Johan nih a simhfâi ruangah 

20a thilsual ti zawzawng sap singsuan hen anih chu rêngin ah a khumh rawh. 

Jisu Baptisnâk 
(Mat 3.13-17; Mark 1.9-11) 

21Chun, hi hâwi hi asi le, mi zawzawng nih baptis an si thluh rawh chun Jisu 

khawm baptis asi le, chun thla a cham liauah vân â awng le, 

22chun Thlarau Thenhlimh chu taksa put hen vaṭhu hâwi hen a hawng ṭum le, a 

tlûnah a fû. Vân thawk hen aw a hawng suak le, “Nang ka Fapa duhtak na si, 
na tlûnah thungâi ka lâwm,” a ti. 

Jisu Thlâknâk 
(Mat 1.1-17) 

23Chun, Jisu nih a rianṭuan a dawmh liau khan amah chu kum sâwmthum ding 

asi rawh; mi ngaih chun Josef fapa asi le, chu chu Heli fa asi, 

24Chu chu Mathat fa asi le, chu chu Levi fa asi le, chu chu Melki fa asi le, chu 

chu Janai fa asi le, chu chu Josef fa asi, 

25chu chu Matathia fa asi le, chu chu Amos fa asi le, chu chu Nahum fa asi le, 

chu chu Esli fa asi le, chu chu Nagai fa asi le, 

26Chu chu Maat fa asi le, chu chu Matathia fa asi le, chu chu Semein fa asi le, 

chu chu Josek fa asi le, chu chu Joda fa asi le, 

27Chu chu Joanan fa asi le, chu chu Resa fa asi le, chu chu Zerubabel fa asi le, 

chu chu Sialtiel fa asi le, chu chu Neri fa asi le, 

28Chu chu Melki fa asi le, chu chu Adi fa asi le, chu chu Kosam fa asi le, chu 

chu Elmadam fa asi le, chu chu Er fa asi le, 

29chu chu Josua fa asi le, chu chu Eliezar fa asi le, chu chu Jorim fa asi le, chu 

chu Mathat fa asi le, chu chu Levi fa asi le, 

30chu chu Simeon fa asi le, chu chu Juda fa asi le, chu chu Josef fa asi le, chu 

chu Jonam fa asi le, chu chu Eliakim fa asi le, 

31Chu chu Melia fa asi le, chu chu Mena fa asi le, chu chu Matatha fa asi le, chu 

chu Nathan fa asi le, chu chu David fa asi le, 

32chu chu Jese fa asi le, chu chu Obed fa asi le, chu chu Boaz fa asi le, chu chu 

Salmon fa asi le, chu chu Nason fa asi le, 

33chu chu Aminadab fa asi le, chu chu Admin fa asi le, chu chu Ami fa asi le, 

chu chu Hezron fa asi le, chu chu Perez fa asi le, chu chu Juda fa asi le, 

34chu chu Jakob fa asi le, chu chu Isak fa asi le, chu chu Abraham fa asi le, chu 

chu Terah fa asi le, chu chu Nahor fa asi le, 

35chu chu Seruk fa asi le, chu chu Reu fa asi le, chu chu Pelek fa asi le, chu 

chu Eber fa asi le, chu chu Selah fa asi le, 

36chu chu Kainan fa asi le, chu chu Arpaksad fa asi le, chu chu Sem fa asi le, 

chu chu Noa fa asi le, chu chu Lamek fa asi le, 

37chu chu Methusel fa asi le, chu chu Enok fa asi le, chu chu Jared fa asi le, 

chu chu Mahalalel fa asi le, chu chu Kenan fa asi le, 

38Chu chu Enos fa asi le, chu chu Seth fa asi le, chu chu Adam fa asi le, chu 

chu Pathan fa asi. 

Luk 4 

Jisu Rangah Lêmnâk 
(Mat 4.1-11; Mark 1.12-13) 

1Chun, Jisu chu Thlarau Thenhlimh hen a khat le, Jordan Va thawk hen a kîr 

nawlh rawh. 

2Diabol lêm bû hen ramkaro ah ni sâwmli Thlarau kalpi hen a um. Chun, chu ni 

kar chun zeikhawm a ei lo; chun a dawnghnâk ah chun a sung a vâng rawh. 

3Chun, Diabol nih chun a sinah, “Pathian Fapa na si chun hi lung hi sang ah 

chang ding hen thu pêk rawh,” a ti. 

4Chun, Jisu nih a sinah, “Minung hi sang cho hen an nung lai loh, ti rîn asi,” a ti 

le, a sâng. 

5Chun, a kâipi le, zeikarlo ah laikulh ram zawzawng a zauhtir. 

6Chun, Diabol nih chun a sinah, “Hi bang zawzawng tlûnah thuneihnâk leh 

rokualnâk hi ka nan pêk lai; ka sinah pêk asi rawh dangâiah, ka duh mi sinah 
zawng ka pêk tâwn asi. 

7Chuvachun, mâi hawng ka mûk le, a ektê hen na tâ ver asi lai,” a ti. 

8Chun, Jisu nih a sinah, “Lalpa na Pathian mâimûk le, amah rian cho ṭuan rawh, 

ti rîn asi,” a ti le, a sâng. 

9Chun, Diabol nih chun Jerusalem ah a kalpi le, Pathian Biakin tlûn zum ah 

chun a siah le, chun a sinah, “Pathian Fapa na si chun a khâwk rawh; 

10‘Nangmah an hum ding hen nang lakah chun a vânmifial tla thu a pêk lai,’ 

11‘Chun an kut hen an nan dawmh lai le, chu lo chun na kê hen lung na suih 

sual lebang lai,’ ti rîn asi ruangah,” a ti. 

12Chun, Jisu nih a sinah, “Lalpa na Pathian niksak dêl lah, ti asi,” ti hen, a sâng. 

13Chun, Diabol nih lêmnâk zât kip hen a lêm thluh nûnah chun â dêngkhâwng 

tik zawng rangah a kaltâk rawh. 

Galili Ah Jisu Rianṭuan Dawmhnâk 
(Mat 4.12-17; Mark 1.14-15) 

14Chun, Jisu chu Thlarau thiltikhonâk put hen Galili ram ah a kîr le; chun a 

thâwngthâng chu, chu ram kiangkam kipah a thang rawh. 

15Chun, anna pumhnâk in tla ah a sîntir vima na le, mi zawzawng sawr hen a 

um. 

Nazaret Ah Jisu An Duhlonâk 
(Mat 13.53-58; Mark 6.1-6) 

16Chun, a ṭhangliannâk Nazaret chu a va tlung le; chun Dinhni ah a ti dân kumza 

hâwi hen pumhnâk in ah a lût le, rêl ding hen a dîr. 

17Chun, khuavâng Isai lasuibu chu a sinah an pêk. Chun, lasuibuzual chu a 

samh le, hi thurînnâk hi a tawng le; 

18“Riangvâi tla sinah Thâwngthang Ṭha sim ding hen sariak hawng ka thuh 

ruangah Lalpa Thlarau chu ka tlûnah a um. Anih nih chun sal tla sinah suahnâk 
thu leh mitchâw tla sinah mitdei nawlhnâk thu sim ding hen, nehsawh tuar tla 
suaktirnâk ding tla 

19Lalpa lungâwi kum thu sim ding hen hawng ka fial asi,” ti hi. 

20Chun, lasuibu chu a zual le, kilkâwitu sinah a pêk nawlh le, a to rawh. Chun, 

pumhnâk in ah mi zawzawng mit chu amah lakah a um. 

21Chun, an sinah, “Hi Pathian lasui thu hi tusûn ah hin nan nâ theih ah a hawng 

tlung rawh,” ti hen sim a dawmh rawh. 

22Chun, an ektê hen amah an sawr le, a hawlhkâ suak zângfah thu tla thungâi 

chê an ti. Chun, “Hi minung hi Josef fapa asi lo mazei?” an ti. 

23Chun, anih nih chun an sinah, “Nannih nih hi tahṭhimh thu hi ‘Daktawr, 

nangmah a damh rawh,’ Kapernaum ah na thilti kan theih mi zawzawng kha 
hinah nangmah khua leiah khawm hin ti bâk,’ ti hen, nan ka ti ngelchel awt hi,” 
a ti. 

24Chun, anih nih, “Thungâi tak hen ka nan simh na, khuavâng âukhawm mah 

khua leiah mi nih an lawmh dah lo. 

25“Chuvachun, dik tak hen ka nan ti na, Elija a dam liauah khan kum thum leh 

thla ruk vân a pit le, laikulh ah pâmpi a hawng tlung liauah khan Israel ram ah 
numei tamtak an um le, 

26sikhawmsele an lakah âu sin khawmah Elija fial asi lo le, Sidon ram leiah 

Zarephat khua ah nunau pakhat numei sinah cho fial asi kha. 

27Chun, khuavâng Isai dam liau khawm khan Israel ram ah phâr tamtak an um 

le; sikhawmsele, an lakah âukhawm thenhlimhtir hen an um lo, Naaman Siria 
ram ah mi cho thenhlimhtir hen a um dauh kha,” a ti. 

28Chun, pumhnâk in ah mi zawzawng nih chubang thu chu an theih kâ hen 

thungâi an thinthawk le, 

29an thawk le, khua lênglei ah an suah le, lawnh ding hen an khua umnâk kham 

pâng ah an kalpi rawh. 

30Sikhawmsele, anih chu an karah a lan le, a kal vima. 

Khuri Vuanh Pakhat Damtirnâk 
(Mark 1.21-28) 

31Chun, Galili ram ah khua pakhat Kapernaum ah chun a kal rawh. Chun, Dinhni 

ah mi tla a sîntir le; 

32chun thu nei tak hen a sim ruangah a thu sîntir chu thungâi chê an ti. 

33Chun, pumhnâk in ah chun khuri nâwmtâm thlarau vuanh mi a um le; anih 

chu hâu fâk tak hen, 

34“A! Nazaret Jisu, kannih leh nang zeime kanna tlâinâk um? Hawng kan veih 

ding hen na hawng mi masi? Nang ka nan theih asi, Pathian Mi Thenhlimh na 
si,” ti hen a âu. 

35Chun, Jisu nih a fâi le, “Dâisip le, a sungah mi hawng suak rawh,” a ti. Chun, 

khuri nih chun a lâi ah a thlûk le, nganfâk pêk lo hen a sungah mi chu a suak 
rawh. 

36Chun, an ektê hen chê an ti ngâi le, “Hi hi zei thu me si le? Thu nei tak leh 

thiltikho tak hen khuri nâwmtâm tla thu a pêk le, an suak hi,” ti hen anna sâwn. 

37Chun, chu ram kiangkam khua kipah a thâwng a thang rawh. 

Jisu Nih Simon Nupi Nu Leh Midang Tla A Damhnâk 
(Mat 8.14-17; Mark 1.29-34) 

38Chun, a thawk le, pumhnâk in ah mi chu a suak le, Simon in ah a lût rawh. 

Chun, Simon nupi nu chu a damlo a zual ngâi le, chun a rangah an ngiar piak. 

39Chun, a kiangah a dîr le, a râifanh chu a fâi le, a reh rawh le; chun a thawk 

sawm le, an herh phung a timhtuah piak na rawh. 

40Chun, nî tlâk awt bâiah nganfâk dang dang hen damlo tla, damlo a nei mi 

zawzawng nih a sinah an hawngpi le; chun an ektê tlûnah a kut a thâng chiau 
le, a damh vima na. 

41Chun, khuri tla khawm, “Pathian Fapa na si,” ti hen, an âu le, mi tamtak paw 

sungah mi an hawng suak. Chun, anmah tla a fâi le, Mesia asi ti an theih le, an 
hawlh a siang lo. 

Judai Ram Ah Jisu Thusimnâk 
(Mark 1.35-39) 

42Chun, khuadei kâ hen a suak le, ramkaro mun ah a kal le, chun mi zapi tla nih 

chun an hâwl le, a sinah an hawng kal le, anmah a kaltâk na lonâk ding hen 
thlauh an tum. 

43Sikhawmsele, anih nih chun an sinah, “Khua dang tla khawmah Pathian Ram 

Thâwngthâng Ṭha ka sim ding asi, chu ruangah chun fial ka si dangâiah,” a ti. 

44Chun, Galili ram ah pumhnâk in tla ah thu a sim. 

Luk 5 

Ṭhiruai Masachem Tla Kawhnâk 
(Mat 4.18-22; Mark 1.16-20) 

1Chun, hi hâwi hi asi le, mi zapi nih Pathian thu an ngâi le, amah an naih dûlmâl 

liauah, anih chu Genesaret Rilî kap ah chun a dîr le, 

2chun rilî kap ah chun lawng panih a um mi a muh le, sikhawmsele ngâ tleihtu 

tla chu an suak le, an lên tla an suk. 

3Chun, lawng pakhat Simon tâ ah chun â chuan le, a sinah vakap ah mi tâwm 

tawlh ding hen a deih. Chun, a to le, lawng thawk hen chun mi zapi tla chu a 
sîntir na rawh. 

4Chun, thusim a bâng rawh chun Simon sinah, “Tî thuknâk lei fûk le, ngâ tleih 

ding hen nan lên tla vawrh rawh,” a ti. 

5Chun, Simon nih a sinah, “Sîntirtu, hamh tak hen zân khuadei hen kan ti le, 

zeikhawm kan tawng lo, sikhawmsele na thu hen lên tla ka vawrh lai,” a ti le, a 
sâng. 

6Chun, an vawrh le, ngâ cherkhet a khuh le, an lên tla chu a tlêk ṭhikṭhek rawh. 

7Chun, lawng dang ah an hâwi tla chu anmah hawng bawmh ding hen kut hen 

an kawh na. Chun, an hawng kal le, lawng panih chu pil dedêng hen khat phak 
vevê hen an râwn. 

8Chun, Simon Peter nih a muh rawh chun Jisu khup kiangah a bawkbukhup le, 

“Lalpa hawng ka kaltâk rawh, misual ka si,” a ti. 

9An ngâ tleih chu amah leh a hâwi tla hen thungâi chê an ti. 

10Simon murui ber Zebedai fapa Jem leh Johan khawm nih thungâi chê an ti. 

Chun, Jisu nih Simon sinah, “Ṭih lah, tu thawk hen minung na tleih lai rawh,” a 
ti. 

11Chun, an lawng tla chu vakap ah an kalpi le, zeizawng kaltâk hen amah chu 

an zûl rawh. 

Jisu Nih Phâr Damhnâk 
(Mat 8.1-4; Mark 1.40-45) 

12Chun, khua pakhat ah a um liauah mi pakhat a pum hen phâr mi a um. Anih 

nih chun Jisu a muh le, a bawk le, “Lalpa na duh chun na hawng ka thiangtir 
kho,” a ti le, a ngiar chiam. 

13Chun, Jisu nih chun a vuanh le, a tawngh, “Ka duh, thenhlimh rawh,” a ti. 

Chun, zeikarlo ah a phâr chu a tlâu rawh. 

14Chun, a sinah, “Âukhawm simh lah, sikhawmsele bâwlpu sinah va a zauhtir 

le, na thianhnâk ding hen Mosi ruat hâwi hen pêk, mi tla theihtirnâk ding hen,” 
a ti thlir. 

15Sikhawmsele, a thâwng chu a thang zual khun; mi zapi cherkhet a thu theih 

duh leh nganfâk tla dam duh hen an hawng a pûm chiam. 

16Sikhawmsele, anih chu ramkaro ah amah ê hen a kal le, thla a cham tâwn. 

Jisu Nih Khêng Pakhat 
A Damhnâk 

(Mat 9.1-8; Mark 2.1-12) 

17Chun, ni khat chu a sîntir na liauah Farisai tla leh Dân sîntirtu tla an to le, 

chubang tla chu Galili leh Judai ram khua kip thawk hen leh Jerusalem thawk 
hen hawng mi tla an si le; chun mi damhtir ding hen Lalpa thiltikhonâk chu a 
sinah a um. 

18Chun, mi pakhat a khêng mi ihkhun hen an hawng zawnh le; a mâika ah siah 

ding hen lûtpi ding an awt. 

19Chun, mi zapi ruangah chun lûtnâk an tawng lo le, in tlûnah an kâi le, in tlûn 

an pemh le, a lâi takah Jisu mâika ah ihkhun hen an thlâk. 

20Chun, an lungnâk chu a muh le, a sinah, “Minung, na sual tla ngaihdam asi 

rawh,” a ti. 

21Chun, Dân sîntirtu tla leh Farisai tla nih chun, “Pathian simsiattu hi âu me si 

le? Pathian cho lo nih chun âu nih me sual tla ngaihdam kho?” ti hen, an ruat. 

22Chuvachun, Jisu nih an ruat mi chu a theih le, an sinah, “Nan thinlung ah zei 

me nan ruat? 

23‘Na sual tla ngaihdam asi rawh,’ ti leh, ‘Thawk le, kê hen kal rawh,’ ti hi a zei 

mi me sim a awl dauh? 

24Zeikhawm si sele, laikulh ah hin Minung Fapa nih hin sual ngaihdam khonâk 

a nei ti nan theihnâk ding hen,” a ti le, a khêng mi sinah chun, “Thawk le, na 
tangphah lâk le, na in ah kal rawh ka nan ti,” a ti. 

25Chun, an mitmuh ah a thawk sawm le, a itnâk chu a lâk le, Pathian sawr bû 

vima hen a in ah a kal rawh. 

26Chun, an ektê hen thungâi chê an ti le, Pathian an sawr le, “Tusûn ah chun 

thilchê tak kan muh asi,” an ti le, thungâi an lâu. 

Levi Rangah Kawhnâk 
(Mat 9.9-13; Mark 2.13-17) 

27Chun, chu thluh rawh chun a suak le, siah châwinâk mun ah a to mi, siah 

khawlhtu pakhat a min, Levi a muh le; chun a sinah, “Hawng ka zûl rawh,” a ti. 

28Chun, zeizawng a kaltâk le, a thawk le, a zûl rawh. 

29Chun, Levi nih chun a in ah Jisu rangah puai rokual tak a tuah le; chun, siah 

khawlhtu tla leh midang tla hen mi tamtak nih anmah tla an dûmpi na. 

30Chun, Farisai tla leh Dân sîntirtu tla hen, anmah murui lakah mi, a ṭhiruai tla 

tlûnah an chipchiar le, “Zeirangah me siah khawlhtu tla leh misual tla sinah nan 
ei hen nan din?” an ti. 

31Chun, Jisu nih an sinah, “A dam mi nih chun dâktawr a herh lo le, damlo mi 

tla nih an herh dauh asi. 

32Mi rep tak tla lam ding hen hawng kal ka si lo le, misual tla rimtir ding hen 

hawng kal ka si,” a ti le, a sâng. 

Buhngei Thu Ah Deihnâk 
(Mat 9.14-17; Mark 2.18-22) 

33Chun, annih nih chun a sinah, “Johan ṭhiruai tla nih buh an ngei lemang le, 

thla an cham tâwn; Farisai tla khawm nih chu hâwitê hen an ti tâwn. 
Sikhawmsele, na ṭhiruai tla nih chun an ei hen an din tâwn,” an ti. 

34Jisu nih an sinah, “Mo lawmhpitu tla sinah a pasal ding mi a um kar vial mo 

lawmhpitu tla chu nan ngeitir kho na tâwn mazei? 

35Sikhawmsele, a pasal ding mi chu an sin thawk hen lâk ving ni a hawng tlung 

lai, chu ni ah lam chun an ngei teh lai,” a ti. 

36Chun, an sinah tahṭhimh thu khawm a sim le: “Âukhawm nih puan thar thlêk 

hen puan li a belh dah lo, belh sele a thar mi chu a thlêk lai le, a thar tliar leh a 
li mi chu anna êp lai loh. 

37Chun, âukhawm nih uain thar savun dûr a li mi tla ah an râwn dah lo, râwn 

sele, uain thar nih chun savun dûr tla chu a tâwn phet lai le, a tlê lai le, savun 
dûr tla khawm chu a vei lai. 

38Uain thar chu savun uain dûr thar tla ah an râwn dauh ding asi. 

39Chun, âukhawm nih uain a li mi dintu nih chun a thar mi an duh dah lo; ‘A li 

mi a ṭha dauh’ an ti ruangah,” a ti. 

Luk 6 

Dinhni Ulhnâk 
(Mat 12.1-8; Mark 2.23-28) 

1Chun, Dinhni ah chun fâng mun tla a pal le, a ṭhiruai tla nih chun favûi tla an 

khiak le; an kut hen an nuai le, an ei. 

2Chun, Farisai zeimaw mi tla nih, “Zeirangah me Dinhni nan buar?” an ti. 

3Chun, Jisu nih a sâng le, “David a sung a vâng liauah a hâwi tla hen an thilti 

kha; khabang tla khawm kha nan rêl lo mazei? 

4Kha hâwi hen Pathian in ah a lût le, bâwlpu tla cho lo nih chun ei a thiang lo 

mi zarh sang chu a lâk le, a hâwi tla sinah a pêk bâk na mi thu kha,” a ti. 

5Chun, amah nih an sinah, “Minung Fapa hi Dinhni Lal asi,” a ti. 

Jisu Nih Kutkhêng A Damhnâk 
(Mat 12.9-14; Mark 3.1-6) 

6Chun, Dinhni dang ah chun pumhnâk in ah a lût le, a sîntir. Chunah chun 

minung pakhat kut vawrhlei khêng a um. 

7Chun, Dân sîntirtu tla leh Farisai tla nih chun a phiarnâk ding an tawng khonâk 

ding hen Dinhni ah a damh awt leh awt lo an thlingthlâk. 

8Sikhawmsele, anih nih an thinlung chu a theih le, kutkhêng sinah, “Thawk le, 

a lâi ah dîr,” a ti. Chun, a thawk le, a dîr rawh. 

9Chun, Jisu nih an sinah, “Dinhni ah hin ṭhattir ma a thiang, siattir? Ruangsuah 

ma a thiang, thah? Ka nan deih na,” a ti. 

10Chun, an ektê hen chun a zauh na le, a sinah, “Na kut zangh,” a ti. Chun, a 

zangh le, a kut chu a dam rawh. 

11Chuvachun, an thintawr hen an kek awt le, Jisu lakah an ti ding dân anna 

thluk. 

Ṭhiruai Leinih Thîmnâk 
(Mat 10.1-4; Mark 3.13-19) 

12Chun, chu ni tla ah chun thlacham ding hen tlâng leiah a kâi le, chun zân 

khuadei hen Pathian sinah thla a cham. 

13Chun, khua a dei kâ hen a ṭhiruai tla chu a kawh na le, an lakah mi leinih a 

thîm na le, an min khawmah mifial ti hen a sak: 

14Chu tla chu Simon, (Peter a sak mi ber) leh a unau Andri, Jem leh Johan, 

Philip leh Bartholomai, 

15Mathai leh Thom, Alphai fapa Jem, Simon, (Zelot an ti mi) 

16Jem fapa Juda leh a tleihtirtu Juda Iskariot tla an si. 

Jisu Thusim Leh mi Tamtak 
A Damhnâk 
(Mat 4.23-25) 

17Chun, anmah rual hen a tum le, munrâwn ah a dîr le, a ṭhiruai tla mi zapi 

cherkhet hen, Judai ram ah mi zawzawng leh Jerusalem ah mi leh Tura leh 
Sidon khua lei mi tisumsumriat kap ah mi, mi tamtak hen; chubang tla chu a thu 
ngâi duh leh an nganfâk tla damhtir duh hen an hawng kal asi. 

18Chun, khuri nâwmtâm nehsawh tla khawm an dam rawh. 

19Chun, amah lakah mi thiltikhonâk a suak le, mikip a damh vima na ruangah 

mi zawzawng nih chun tawngh an tum. 

Lâwmnâk Leh Ngaihsiatnâk 
(Mat 5.1-12) 

20Chun, a vân a tâu le, a ṭhiruai tla chu a zauh na le, “Nannih ngâkṭah tla, nan 

thaw a suak, Pathian Ram nan tâ asi ruangah! 

21“Nannih tuah sungvâng tla, nan thaw a suak, nan khim awt ruangah! “Nannih 

ṭap le tla, nan thaw a suak, nan ni awt ruangah! 

22“Minung Fapa ruangah mi nih an hua na hen, an nawng na hen, an fâi na hen, 

nan min a ṭha lo ti hen an lawnh tlak na tikah nan thaw a suak teh lai! 

23Chu ni ah chun a lâwm ule, lâwptlo hen a lawk u; vân ah nan lâwmman a lian 

ruangah. Chu hâwi ber hen an thlâktu tla nih khuavâng tla tlûnah an ti tâwn kha. 

24“Sikhawmsele, nannih minei tla, nan tlûn a pit! Nan lungngamnâk nan tawng 

rawh ruangah. 

25“Nannih tuah khim mi tla, nan tlûn a pit! Nan sung a vâng awt ruangah. 

“Nannih tuah nih-le-khêk mi le tla, nan tlûn a pit! Ngaihsia hen nan ṭap awt 
ruangah. p 

26“Mi zawzawng nih an nan sawr na tikah nan tlûn a pit teh lai. Chu hâwi ber 

hen an thlâktu tla nih khuavâng telê tlûnah an ti kha. 

Mêlma Rangah Dâwtnâk 
(Mat 5.38-48; 7.12a) 

27“Ka thu ngâitu tla, ka nan simh na, nan mêlma tla chu dâwt na ule, an hua 

natu chu ṭhatnâk ding ti ule, 

28hawlhsiat an barh natu chu malsâwm ule, an sûlneng natu tla chu thlacham 

piak na u. 

29Biang khatlei an benghtu sinah chun khatlei khawm dawnh rawh; chun, na 

puan lâktu sinah chun na kawrdawh lâk khawm êl lah. 

30A nan deihtu kip sinah pêk rawh; chun, na thil an lâk piaktu sinah chun deih 

nawlh lah. 

31Chun, mi nih nan tlûnah an ti ding an nan duh na hâwi hen mi tlûn khawmah 

ti bâk u. 

32“Chun, an dâwt natu cho nan dâwt chun zei lâwmman me nan tawng? Misual 

tla khawm nih mah dâwttu chu an dâwt bâk asi. 

33Chun, nan tlûnah an ṭha mi tla sinah cho nan ṭha chun âu sawr me nan tawng? 

Misual tla khawm nih chu hâwi ber hen an ti tâwn asi. 

34Chun, tawng nawlh ding lungumnâk sin cho ah thil nan pûktir chun, âu sawr 

me nan tawng? Misual tla khawm nih a lîlâ tawng nawlh ding hen misual tla 
sinah an pûktir tâwn. 

35Sikhawmsele, nan mêlma tla dâwt ule, an ṭhatnâk ding ti ule, pûktir u, 

lungdawng lo thlo hen, chun nan lâwmman a rokual lai, Chungnungchem fa tla 
nan si lai. Anih nih chun lâwm ding theih lo minung tla leh misual tla a dâwt 
tâwn. 

36Nan pa nih mi a zângfah hâwi hen zângfah bâk u. 

Midang Tla Lâirêl Piaknâk 
(Mat 7.1-5) 

37“Simsâwi lah u, simsâwi hen nan um lai loh; mawhtir lah u, chun mawh hen 

nan um lai loh; ngaihdam u, chun ngaihdam hen nan um lai. 

38Pêk u, pêk hen nan um lai; ṭhanemsemsê ngâi tak a tah hen, beng zat hen, 

ninh zat hen, liam pualmâl hen, nan kut ah an pêk na lai. Nan tahnâk lîlâ hen 
an tah piak na awt dangâiah,” a ti. 

39Chun, an sinah tahṭhimh thu a sim le: “Mitchâw nih mitchâw a ruai kho lai 

mazei? An panih hen khursaduap ah an tlâ vevê lai lo mazei? 

40Ṭhiruai chu a sîntirtu tlûnah a um lo; mikip anna sîn thluh tikah an sîntirtu hâwi 

hen an um lai. 

41“Chun, zeirangah me mah mit lakah mi kân um mi chu ruat lo hen na unau 

mit lakah mi fungrêu chu na muh zia? 

42Mah mit lakah mi kân um mi chu muhlo hen na unau sinah, ‘Unau na mit lakah 

mi fungrêu kha hawng ka thawhtir,’ zeitin na ti kho le? Mi perpê, na mit lakah 
mi kân kha thawh masa rawh, chun na unau lakah mi fungrêu chu thawh ding 
hen fiang tak hen na muh lai, 

Thing Ṭha Leh Thing Sia 
(Mat 7.16-20; 12.33-35) 

43“Thing ṭha rerêng rah sia hen rah a um lo; thing sia khawm rah ṭha hen rah a 

um ber lo. 

44Thing kip anmah rah chiauah â thei asi. Mi nih kûng lingnei lakah theipi an 

kawih dah lo, ling marai lakah grêp rah an kawih dah lo. 

45Mi ṭha nih chun a thinlung robâwm ṭha lakah mi thil ṭha tla a suah tâwn le; 

misual nih chun a thinlung robâwm sia lakah mi thil sia tla a suah tâwn; a 
thinlung ah khat mi chu a kâ nih a sim tâwn ruangah. 

In Saktu Panih Chu 
(Mat 7.24-27) 

46“Chun, nannih nih zeirangah me ka thu zâwt ṭung lo hen, ‘Lalpa,’ nan ka ti 

lemang? 

47Mi kip ka sinah hawng kal hen, ka thu theih hen zâwttu zawng chu âu hawi 

me an si ka nan theihtir na lai. 

48In saktu, thûkpi chawh hen, lungpi tlûnah lungphûm remh mi hâwi chu asi. 

Chun, tî a hawng lian chun tizangrual nih chu in chu a khawh le, a ninh kho lo 
le, a sak zia a ngenh ruangah. 

49Sikhawmsele, theih hen zâwtlotu chu, lungphûm lo hen, tual tlûn ko ah in 

saktu hâwi mi chu asi; chun, tizangrual nih chu in chu a khawh le, a chim sawm 
le, chu in râwk zia chu thungâi hen a fâk asi,” a ti. 

Luk 7 

Rom Kawrsen Zâ Hotu Sal Damhnâk 
(Mat 8.5-13) 

1Chun, mi le tla nâ theih ah a thusim zawzawng a sim thluh rawh chun 

Kapernaum ah a lût rawh. 

2Chun, kawrsen zâ hotu âumawh a to-aw duhtak a damlo le, a thi awt ngangâi. 

3Chun, Jisu thâwngthâng a theih ka hen a to-aw damh ding hen ngiar chiam 

ding hen a sinah Juda murui upa tla a fial na. 

4Chun, annih chu Jisu sinah an va tleng le, ṭhanemsemsê ngâi tak hen an ngiar 

chiam le, “Anih hi, hi hi na ti piak tlâk asi; 

5kan phun tla a dâwt le, kanna pumhnâk in khawm amah nih hawng kan sak 

piak asi,” an ti. 

6Chun, Jisu chu anmah hen a kal rawh; chun in a tlung awt bâiah kawrsen zâ 

hotu nih chun a sinah a hâwi tla a fial le, “Lalpa, a nawktir lah, ka in sungah na 
hawng lût ding hen a tlâk lo; 

7churuangah na sinah hawng kal ding khawm tlâk hen ka ruat lo; thu cho sim 

le, ka ngâksia a dam ko lai. 

8Kei khawm mi thu hen um mi ka si le, ka tangah kawrsen tla an um le; pakhat 

sinah, ‘Kal rawh,’ ka ti chun, a kal tâwn. Midang sinah khawm, ‘Hawng,’ ka ti 
chun, a hawng tâwn, ka sal sin khawmah, ‘Hi hi ti,’ ka ti chun, a ti tâwn,” a ti. 

9Chun, Jisu nih chubang thu chu a theih rawh chun amah chu chê a ti le, â hawi 

le, mi zapi amah zûltu tla sinah chun, “Ka nan simh na, Israel tla lak khawmah 
hi hâwi rak hen lungnâk fâk hi ka tawng lo,” a ti. 

10Chun, a mifial tla chu in ah an tlung nawlh le, to-aw chu dam hen an muh 

nawlh rawh. 

Numei Fapa Thawhnâk 

11Chun, sâwtlotê ah khua pakhat Nain an ti mi ah chun a kal le, a ṭhiruai tla leh 

mi zapi cherkhet a sinah an kal bâk. 

12Chun, kulh kawtkhâr kiang ah a va tlung rawh chun mithi an hawng zawnh le, 

a nu nih a fapa neihlem mi asi le, amah tâ nih numei asi fâwn; an khua mi tla 
tamtak chu a sinah an um. 

13Chun, Lalpa nih chun numei chu a muh kâ hen thungâi a siherh le, “Ṭap lah,” 

a ti. 

14Chun, a va naih le, lâng chu a tawngh le; chun a zawnhtu tla chu an dîr rawh. 

Chun, “Tlangvâl, thawk rawh, ka nan ti,” a ti. 

15Chun, mithi chu a to le, a hawlh rawh. Chun, Jisu nih chun a nu sinah a pêk 

rawh. 

16Chun, mi zawzawng nih an ṭih le, Pathian an sawr le, “Kan lakah khuavâng 

rokual tak a hawng um rawh,” an ti le, “Pathian nih a mi tla a hawng veh na 
rawh asi,” an ti. 

17Chun, chu thu chu Judai ram zawzawng leh a kiangkam ram kipah a thang 

rawh. 

Baptistu Johan Mifial 
(Mat 11.2-19) 

18Chun, Johan ṭhiruai tla nih chun chubang thu zawzawng chu Johan rangah 

an simh. 

19Johan nih a ṭhiruai tla panih a kawh na le, Lalpa sinah chun a fial na le, 

“Hawng kal ding mi ma na si, midang kan ngâichâng lai rih ma?” ti hen. 

20Chun, chu mi tla chu a sinah an hawng tlung rawh chun, “Baptistu Johan nih, 

‘Hawng kal ding mi ma na si, midang kan ngâichâng lai rih ma?’ ti hen, na sinah 
hawng kan fial asi,” an ti. 

21Chun, chu liau takah chun Jisu nih nganfâk tla, râipi vei tla, khuri vuanh tla 

tamtak a damh na le, mitchâw tamtak khawm an mit a deitir na. 

22Chun, an sinah, “Kal nawlh ule, thil nan muh mi leh nan theih mi hi Johan va 

simh u; mitchâw tla an mit a hawng dei rawh, kekhêng tla kê hen an kal rawh, 
phâr tla an thiang rawh, nasêt tla khawm an nâ a fîm rawh, mithi tla thawh hen 
an um rawh, mipâm tla khawm nih Thâwngthâng Ṭha simh an tawng rawh. 

23Chun, âuzawng ka tlûnah lungsilonâk muh lotu chu an thaw a suak, a ti le, a 

sâng. 

24Chun, Johan mifial tla chu an tlung nûnah Jisu nih mi zapi sinah chun Johan 

thu a sim le, “Zei zauh ding hen me ramkaro ah nan kal mi kha? Lâiluang thli 
ninh ma? 

25Asi lo leh, zei zauh ding chem me nan va kal mi kha? Puannêm aih ma? Puan 

rokual aih leh mi um nuam tla chu lal in ah tla an um. 

26Asi lo leh, zei zauh ding chem hen me nan kal mi kha? Khuavâng ma? Asi 

chiammâm, ka nan ti na, khuavâng ngâk hen rokual dauh: 

27‘Zauhnik, ka mifial na mâi leiah ka fial asi, anih nih chun na lam a siam lai,’ ti, 

a thâwngthâng an rîn mi kha, hi minung hi asi. 

28Nunau ring mi lakah Johan ngâk a rokual dauh an um lo; sikhawmsele, 

Pathian Ram ah a mêchem mi khawm anih ngâk chun a rokual dauh, ka nan ti 
na,” a ti. 



1631 

Bawm Common Language Bible Version 
@ 2006 Bangladesh Bible Society  

 
 

 

 

29Chun, mi zawzawng nih an theih rawh chun siah khawlhtu tla hen, Johan 

baptis si rawh mi tla an si le, Pathian an mawhtir lo. 

30Farisai tla leh Dân sîntirtu tla lam chu a sinah baptis rawh mi an si lo le, anmah 

rangah Pathian nih rem a ruat piak na mi kha an duh lo. 

31Chun, Jisu ber nih “Tusan minung tla hi zei hen me ka tahṭhimh lai? Zei hâwi 

me an si? 

32Ngâksia tla sumtuah zâwl ah to hen, ‘Theikhang kan tum piak na le, nan lâm 

ṭung duh lo, kan ṭap chiam le, nan ṭap ṭung lo’ ti hen anna auh mi hâwi an si. 

33Baptistu Johan chu a hawng le, sang a ei lo le, uain khawm a din lo le, nannih 

nih, ‘Khuri luah mahi! nan ti. 

34Minung Fapa a hawng kal le, a ei hen a din le, nannih nih, ‘Zauhnik u, ei chak 

mi, uain din chak mi, siah khawlhtu tla leh misual tla hâwi khi, nan ti fâwn. 

35Sikhawmsele, Pathian finghnâk chu a dik asi ti a fa zawzawng nih an langhtir. 

Jisu Rangah Simon In Ah 
Sariak Thuhnâk 

36Chun, Farisai lakah mi pakhat nih a sinah buh ei ding hen a sâwm. Chun, 

Farisai in ah chun a lût le, buh a dûm. 

37Chun, chu khua ah nunau pakhat a um. Farisai in ah buh dûm hen a to ti a 

theih kâ hen alabasta bâwm hen sariak rimthâw a hawng put. 

38A dung leiah a kezaphab bul ah chun ṭap bû hen a dîr le, a mitthli hen a 

kezaphah a chinh le, a sam hen a nâwt, a kezaphah chu a châwchawk chiam 
le, sariak rimthâw hen a chulh. 

39Chun, a sâwmtu Farisai nih chun chu chu a muh rawh chun a thinlung hen, 

“Hi minung hi khuavâng asi chun a tawnghtu nunau hi âu me asi, zei hâwi mi 
me asi, theih ding mi tak, misual asi dangâiah,” a ti. 

40Chun, Jisu nih a sinah, “Simon, na sinah thu kâ khat sim ding ka nei,” a ti le, 

a sâng. Chun, anih nih chun, “Sim ko me, Sîntirtu,” a ti. 

41Chun, Jisu nih, “Tangka pûktirtu pakhat sinah mi panih nih lei anna bat. 

Pakhat denari zâ â bât le, pakhat nih sâwmnga. 

42Chun, a rulhnâk an nei lo le, a ngaihdam vevê na. Chuvachun, chu minung 

tla nih chun a zei mi nih me anih chu a dâwt dauh lai?” a ti. 

43Simon nih chun, “A ngaihdam tam dauh mi nih si hen ka ruat,” a ti le, a sâng. 

Chun, anih nih a sinah, “Na ruat dik ngâk,” a ti. 

44Chun, nunau lei chu â hawi le, Simon sinah chun, ‘Hi nunau hi na muh ma? 

Na in ah ka hawng lût le, nangnih ka kezaphah ṭâwlnâk ding tî na ka pêk lo, 
anih lam nih chun a mitthli hen ka kezaphah a chinh le, a sam hen a nâwt asi. 

45Nangnih na hawng ka châwchawk rerêng lo; anih lam nih chun ka hawng lût 

kâ thawk hen ka kezaphah châwchawk a bâng lo. 

46Nangnih ka lû ah sariak na ka thuh lo, anih lam nih chun ka kezaphah ah 

sariak rimthâw a chulh. 

47Churuangah ka nan ti, a sual tamtak kha ngaihdam piak hen a um rawh; anih 

khawm nih thungâi a dâwt asi hi. Sikhawmsele, ngaihdam tâwm mi nih chun a 
dâwt tâwm tâwn,” a ti. 

48Chun, nunau sinah chun, “Na sual tla ngaihdam asi rawh,” a ti. 

49Chun, a buh dûmpitu tla nih, ‘Sual tla khawm ngaihdam khotu hi âu me si le?” 

anna ti. 

50Chun, anih nih nunau sinah chun, “Na lungnâk hi ruang na suak phah asi, 

lungngam tak hen kal rawh,” a ti. 

Luk 8 

Jisu Zûltu Nunau Chu 

1Chun, a nehnûn dauh ah chun Jisu thusim leh Pathian Ram Thâwngthâng Ṭha 

tlungtir hen khua lian leh khuatê tla a ṭawl vima le, a sinah leinih tla chu an um. 

2Chun, unau zeimaw mi tla khuri vuanh dam mi tla leh nganfâk dam mi tla hen: 

Chubang nunau tla chu Mari, a paw sungah mi khuri pasarih an suak mi 
Magdala mi Mari an ti mi, 

3Herod sum kiltu Chuza nupi Joana, Susana leh midang tamtak tla hen an si. 

Chubang tla nih chun mah neih hen an eibâr an timhtuah piak tâwn. 

Chi Vawrhtu Tahṭhimh Thu 
(Mat 13.1-9; Mark 4.1-9) 

4Chun, mi zapi cherkhet an hawng a pûm le, khua kip mi a sinah an hawng kal 

le, tahṭhimh thu hen thu a sim: 

5“Fachî vawrhtu chu a fachî vawrh hen a kal le; chun, a vawrh liauah a zeimaw 

mi lam vâu ah a tlâ le, mi nih an lamh le, chung zuang va tla nih an tlanh hep. 

6Chun, a zeimaw mi lungpher tlûnah a tlâ le, chun a keuh kâ hen a dâm lo 

ruangah a uai ver. 

7Chun, a zeimaw mi bualingnei lakah a tlâ le, bua hen rual cho hen an keuh le, 

a dawrh nek. 

8Chun, a zeimaw mi tual ṭha lakah a tlâ le, a hawng keuh le, a let zâ hen a rah 

rawh,” a ti. Chun, chubang thu a sim liauah a âu le, “Âuzawng theihnâk ding 
hen nâ nei nih chun theih seh,” a ti. 

Tahṭhimhnâk Thiltum 
(Mat 13.10-17; Mark 4.10-12) 

9Chun, a ṭhiruai tla nih chun a sinah, “Hi tahṭhimh hi zei tinâk mesi?” ti hen, an 

deih. 

10Chun, anih nih chun, “Pathian Ram thu thup tla chu nannih theih lam chu 

siang asi le, midang sinah lam chun tahṭhimh thu cho hen sim asi; ‘muh 
khawmsele, muhlo an si khonâk ding hen, nâ hen theih khawmsele, a 
ngaihtawnh dân an theih lonâk ding hen.’ 

Jisu Nih Tahṭhimh Thu A Simhfiangnâk 
(Mat 13.18-23; Mark 4.13-20) 

11“Tahṭhimh thu kha hi hi asi: Fachî chu Pathian thu asi. 

12Chun, lam vâu ah chî a tlâ mi chu, thu theih rawh mi tla hi an si; chun diabol 

chu a hawng kal le, an lung lo ding hen ruangsuah an si kho lonâk ding hen an 
thinlung ah mi thu a lâk piak na tâwn. 

13Chun, lungpher tlûnah chî a tlâ mi chu an theih kâ hen thu chu lâwm tak hen 

tleih mi tla an si; sikhawmsele, ram an nei lo; sâwtlotê chu an lung le, lêmnâk 
tawng tikah an bângtâk nawlh tâwn. 

14Chun, bualingnei lakah chî a tlâ mi tla chu hi bang minung tla hi an si; an theih 

nûnah an kal le, taksa lei lungkhamnâk tla, neihsiahnâk tla, damsung 
nuamchênnâk tla nih chun a dawrh le, an rah a min dah lo. 

15Tual ṭha lakah chî a tlâ mi lam chu hi bang tla hi an si; thinlung rep leh ṭha hen 

thu an theih le, an chîng thlir le, felfê tak hen an rah tâwn. 

Khâwnvâr Thawk Hen Sin Ding Mi Chu 
(Mark 4.21-25) 

16“Âukhawm khâwnvâr kâih hen mâihûm hen an khuh dah lo, ihkhun tang 

khawmah an siah lo; a lût mi zawng nih a chêu an muh kho ding hen a siahnâk 
ah an siah tâwn asi. 

17“Puang lo ding hen pheh zeikhawm a um lo, theih lo ding hen leh lang lo ding 

hen thuh zeikhawm a um lo. 

18“Chuvachun, zei hâwi hen se nan theih a thiamthih u; âuzawng a nei mi vial 

sinah an pêk sap lai le, âuzawng a nei lo mi vial nei hen anna ruat lem mi khawm 
an suh lai,” ati. 

Jisu Nu Leh Unau Tla 
(Mat 12.46-50; Mark 3.31-35) 

19Chun, a nu leh a unau tla nih chun Jisu lei an hawng fûk le, sikhawmsele mi 

zapi ruangah chun a kiangah an tleng kho lo. 

20Chun, “Na nu leh na unau tla nih nangmah muh ding duh hen lênglei ah khin 

an dîr ko,” ti hen, an simh. 

21Chun, anih nih chun an sinah, “Hi bang Pathian thu theih hen zâwttu tla hi ka 

nu leh ka unau tla an si,” a ti le, a sâng. 

Jisu Nih Thli râng A Bângtirnâk 
(Mat 8.23-27; Mark 4.35-41) 

22Chun, ni khat chu a ṭhiruai tla hen lawng ah â chuan le, chun an sinah, “Rilî 

varâl leiah khin kan kal lai,” a ti, Chun, lawng chu an sût le, an kal rawh, 

23Chun, an kal liauah Jisu chu a it thlit le, chun rilî ah chun thli a hawng râng le, 

an lawng chu tî hen a khat awt le, ṭihnungkâi tak hen an um rawh. 

24Chun, a sinah an va kal le, an thawh le, “Sîntirtu, Sîntirtu, kan vei awt hi!” an 

ti. Chun, Jisu chu â ṭhang le, thli leh titlingtlawk chu a fâi le; chun a bâng le, a 
reh rawh. 

25Chun, an sinah, “Zeiah me nan lungnâk?” a ti. Chun, an ṭih le, thungâi chê an 

ti, “Hi hi âu me si le?” Thli leh tî tiang khawm thu a pêk le, anna awi e!” anna ti. 

Jisu Nih Khuri Vuanh A Damtirnâk 
(Mat 8.28-34; Mark 5.1-20) 

26Chun, Galili ram zâwn ah Gerasin mi tla ram chu an tlung. 

27Chun, tlâng a kâi rawh chun khua mi khuri vuanh âu nih mawh a tawng le; 

chu minung chu sâwt tak puan aih lo hen a um le, in khawm ah a um lo, thlân 
tla ah a um dauh tâwn. 

28Chun, Jisu a muh kâ hen a âu le, a mâika ah a bawkbukhup le, hâu fâk tak 

hen, “Jisu, Pathian Chungnungchem Fapa, kei leh nang zei me kanna tlâinâk 
um? Hawng ka rêp rîlmâl lah, ka nan ngiar,” a ti. 

29Jisu nih khuri nâwmtâm chu, chu minung paw sungah mi chu suak ding hen 

thu a pêk rawh ruangah. Chu minung chu vei tamtak khuri nih a tleih tâwn asi, 
mi nih thîr chikchîn leh rêng an khimh le, an vêng kumza tâwn; sikhawmsele, a 
phuarnâk tla a sah le, khuri nih ramkaro leiah a khalh tâwn. 

30Chun, Jisu nih, “Na min zei mesi?” ti hen a deih. Chun, anih nih chun, “Zapi,” a 

ti le, a paw sungah khuri tamtak an lût ruangah. 

31Chun, khur dawng neilo ah kal ding thu pêk lo ding hen Jisu sinah an ngiar. 

32Chun, chunah chun tlâng ah vawk rual tamtak an tlawng le, chun a sinah vawk 

paw sungah lût khonâk an ngiar. Chun, anih nih chun thu a pêk. 

33Chun, khuri tla chu minung paw sungah mi an suak le, vawk paw sungah an 

lût le, chun vawk rual chu kham ah anna khâwk chiam le, rilî ah an tek le, an tlâ 
le, tî thalh hen an thi rawh. 

34Chun, a vulhtu tla nih chun thil umzia chu an muh le, an tek phêt le, khua ah 

leh ram ah chun an sim. 

35Chun, “Zeise asi rawh ne?” ti hen zauh ding hen an suak. Chun, Jisu sinah 

an tlung le, khuri nih a suaktâk mi chu puan aih hen, thinlung kêl put hen Jisu 
kebul ah to mi an va muh; chun an ṭih rawh. 

36Chun, a theihtu tla nih chun khuri vuanh a damh zia thu chu, chubang tla sinah 

chun an simh na rawh. 

37Chun, Gerasin ram kiangkam mi tla zawzawng nih chun thungâi an ṭih 

ruangah anih chu an sinah mi kal ving ding hen an ngiar le; chun lawng ah â 
chuan le, a kîr nawlh rawh. 

38Chun, khuri nih a suaktâk mi lam nih chun Jisu sinah um kumza ding a ngiar. 

Sikhawmsele, Jisu nih, 

39“Na in ah tlung le, Pathian nih na rangah thil a nan ti piak mi hi va sim rawh,” 

ti hen a kaltir rawh. Chun, a kal le, khuapi sung zawzawng ah chun Jisu nih a 
rangah thil a ti piak zia chu a phuang. 

Jaira Fanu Thawhnâk Leh Nunau Thipût Damhnâk 
(Mat 9.18-26; Mark 5.21-43) 

40Chun, Jisu a hawng kîr nawlh rawh chun mi zapi nih amah an lawmh le, an 

ektê hen amah chu an ngâk ruangah. 

41Chun, mi pakhat Jaira, pumhnâk in hotu chu a hawng kal le, Jisu kebul ah a 

bawkbukhup le, a in ah kal ding hen a ngiar. 

42Fanu pakhat cho kum leinih ding mi a nei le, chu chu thi awt tetem hen a rîl 

ko ruangah. Chun, Jisu a kal liauah mi zapi nih an eng dûlmâl. 

43Chun, nunau pakhat, kum leinih thî hat kholo mi a um le, a sum neih 

zawzawng chu dâktawr tla lakah a veih hep rawh le, âukhawm nih an damh kho 
lo rawh le; 

44chu minung chu a dung leiah a hawng kal le, a puan sâr a tawngh le; zeikarlo 

ah a thî suak chu a hat sawm rawh. 

45Chun, Jisu nih, “Hawng ka tawnghtu kha âu me?” a ti. Chun, “Kei ka si lo,” an 

ti chiau. Peter leh a hâwi tla nih, “Sîntirtu, mi zapi nih an eng chukmak mi, an 
chîl chukmak khateh,” an ti. 

46Sikhawmsele, Jisu nih, “Mi âu nih mawh hawng ka tawngh asi, thiltikhonâk ka 

sungah mi a suak ti ka theih asi,” a ti. 

47Chun, nunau nih chun â thup kholo ti a theih le, thir bû hen a hawng kal le, a 

mâika ah a bawkbukhup le, a tawngh sawm le, zeikarlo ah a dam zia chu mi 
zawzawng mâika ah a sim rawh. 

48Chun, anih nih chun a sinah, “Ka fanu, na lungnâk hi na dam phah asi, 

lungngam tak hen kal rawh,” a ti. 

49A hawlh liau chirah pumhnâk in hotu in ah mi chu minung pakhat a hawng kal 

le, “Na fanu a thi rawh, Sîntirtu hi nawktir lah,” a ti. 

50Jisu nih chun chu thu chu a theih rawh chun, “Lâu lah lung ko, chun a dam 

nawlh lai,” a ti le, a sâng. 

51Chun, in chu a va tlung rawh chun Peter, Johan leh Jem leh ngâksia nu leh 

pa cho lo chu âukhawm lût a siang lo. 

52Chun, an ektê hen an ṭap chur le, an ir anna chumh le; chun anih nih chun, 

“Ṭap lah u, a thi lo, a it mi asi,” a ti. 

53A thi rawh ti an theih ko dangâiah an nihsanh ko. 

54Jisu nih chun a kut a tleih le, “Kuihtê, thawk rawh,” a ti le, a kawh. 

55Chun, a thlarau chu a hawng kîr nawlh le, a thawk sawm le; chun, zeilo ei 

ding thu a pêk. 

56Chun a nu leh a pa nih chun thungâi chê an ti. Sikhawmsele anih nih chun a 

thilti chu âukhawm nih theihlo ding hen a khap. 

Luk 9 

Ṭhiruai Leinih Fialnâk 
(Mat 10.5-15; Mark 6.7-13) 

1Chun, Jisu nih leinih tla chu a pumh na le, khuri zawzawng tlûnah thiltikhonâk 

leh thuneihnâk leh nganfâk tla damh khonâk a pêk. 

2Chun, Pathian Ram thu sim ding leh damlo tla damh ding hen a fial na rawh. 

3Chun, an sinah, “Nan khual tlâwngnâk ah ṭhianṭhunh mawh zâl mawh, sang 

mawh tangka mawh zeikhawm put lah u; kawrdawh panih khawm put lah u. 

4Chun, nan tlungnâk in zawngah tlung kumza u, chu in thawk hen chun suak u. 

5Chun, an lawmh lo natu zawng chu, chu khua thawk hen nan suak tikah chun 

anmah theihtirnâk ding hen nan kezaphah ah valeidip chu khâwng u,” a ti. 

6Chun, an kal le, khua an ṭawl vima le, ram kipah Thâwngthâng Ṭha an sim le, 

mi an damh vima. 

Herod Lawksawngnâk 
(Mat 14.1-12; Mark 6.14-29) 

7Chun, lal Herod nih a thilti zawzawng chu a theih le, a zeimaw mi nih, “Johan 

kha a nung nawlh mahi,” an ti le, 

8a zeimaw mi nih, “Elija a hawng a langh rawh asi hi,” an ti le, a zeimaw mi nih, 

“Tuan liau mi khuavâng âumawh a thawknawlh asi hi,” an ti ruangah a 
lawksawng rawh. 

9Chun, Herod nih, “Johan chu a lû ka tan rawh mi; sikhawmsele, hi tluk rak hen 

a thâwng ka theih mi hi âu mesi?” a ti. Chun, amah chu muh a tum rawh. 

Jisu Nih Mipi Sângnga A Khimtirnâk 
(Mat 14.13-21; Mark 6.30-44; Johan 6.1-14) 

10Chun, mifial tla chu an hawng tleng rawh chun an thilti tla a sinah an ruah. 

Chun, anih chu anmah tla put hen Betsaida an ti mi khua ah chun a dang hen 
a kal rawh. 

11Sikhawmsele, mi zapi tla nih chun an theih le, an zûl vima; chun anih nih chun 

annih chu a lawmh na le, Pathian Ram thu a sîntir na le, damh ding a herh mi 
vial a damh na. 

12Chun zânleibâi zau asi rawh chun leinih tla chu an hawng le, a sinah, “Kan 

kiangkam khua tla ah leh lo tla ah kal hen, tlungnâk leh ei ding an tawng khonâk 
ding hen mi zapi hi kaltir na; ramkaro mun ah um kan si mi,” an ti. 

13Anih nih chun an sinah, “Nanmah nih ei ding pêk na u,” a ti. Chun, annih nih 

chun, “Hi bang minung zawzawng rangah hin ei ding kan va châwk piak na lo 
chun sangtlêp panga leh ngâ panih cho lo chu zeikhawm, kan nei lo,” an ti. 

14(Upa vial khawm sângnga ding an si.) Chun, a ṭhiruai tla sinah, “A murui hen 

totir na u, sâwmnga ding vima hen,” a ti. 

15Chu hâwi hen an totir na. 

16Chun, sangtlêp panga leh ngâ panih chu a lâk le, vân lei zauh hen mal a sâwm 

le, a phel le, mi zapi mâika ah hunh ding hen a ṭhiruai tla sinah chun a pêk. 

17Chun, an ei le, an khawp ver le, an ei bang neknâwi tla chu an rût le, khobung 

leinih a khat. 

Peter Nih Jisu Chu Mesia Asi Ti A Phuangnâk 
(Mat 16.13-19; Mark 8.27-29) 

18Chun, Jisu amah lâwng hen thla a cham liauah a ṭhiruai tla chu a sinah an 

um. Anih nih chun an sinah, “Mi zapi tla nih âu asi an ka ti?” ti hen, a deih na. 

19Chun, annih nih chun, “Baptistu Johan asi,” an ti; sikhawmsele, zeimaw mi 

nih, “Elija asi,” an ti, zeimaw mi nih, “Tuan liauah mi khuavâng âu dauh mawh 
a thawknawlh rawh asi, an ti,” ti hen, an sâng. 

20Chun, anih nih chun an sinah, “Asi chun, nannih nih âu asi nan ka ti?” a ti. 

Chun, Peter nih, “Pathian Mesia chu,” ti hen a sâng. 

Jisu Nih A Thihnâk Leh 
Tuarnâk Simkannâk 

(Mat 16.20-28; Mark 8.30—9.1) 

21Chun, chu thu chu âukhawm simh lo ding hen a khap le, thu a pêk; 

22“Minung Fapa nih hin thil tamtak a tuar ding asi, upa tla, bâwlpu lalchem tla 

leh Dân sîntirtu tla duhlo hen a um ding asi; thah hen a um ding asi, chun ni 
thum ni ah thawh hen a um ding asi,” a ti. 

23Chun, amah ber nih mi zawzawng sinah, “Âuzawng nih hawng ka zûl a duh 

chun, mah a pheh hen, nisiar a kraws put hen hawng ka zûl seh. 

24Âuzawng a nungnâk hum duhtu zawng nih a thlâu lai le; âuzawng keimah 

ruangah a nungnâk thlâutu zawng nih, chu nih chun a hum lai. 

25Mi nih laikulh hi a pum hen a ting sele, mah a veih hen mawh a râwk sele a 

rangah zei me ṭhavak lai? 

26Âuzawng keimah leh ka thu zahpitu zawng, Minung Fapa nih hin, amah 

rokualnâk hen leh a Pa rokualnâk hen vânmifial thenhlimh tla rokualnâk hen a 
hawng kal tikah chun, chu minung chu a zahpi lai. 

27Dik tak hen ka nan simh na, hinah dîr mi a zeimaw mi tla hi Pathian Ram an 

muh lân lo chu thihnâk temlo thlo ding an um,” a ti. 

Jisu Mêl Umzia Dangnâk 
(Mat 17.1-8; Mark 9.2-8) 

28Chun, chubang thusim thawk hen ni riat dingah mawh, Jisu nih Peter, Johan 

leh Jem chu a kalpi na le, thlacham ding hen tlâng ah an kal. 

29Chun, thla an cham liauah a mêl umzia chu a hawng a dang le, a nipuan chu 

a hawng vâr le, mit ser rê hen a hawng um rawh. 

30Chun, mi panih amah hen anna sâwn le, chu tla chu Mosi leh Elija an si. 

31Rokualnâk hen an hawng a langh le, Jerusalem ah a thihnâk ding thu an sim. 

32Peter leh a hâwi tla lam chu an ngû le; chun an fîm kâ hen a rokualnâk leh a 

sinah mi panih dîr mi chu an muh rawh. 

33Chun, Mosi leh Elija nih Jisu an ṭhen awt liauah Peter nih Jisu sinah, “Sîntirtu, 

kan rangah hinah um hi a ṭha; basâ pathum kan khuar lai le, nang rangah 
pakhat, Mosi rangah pakhat, Elija rangah pakhat,” a ti le, (A thusim khawm theih 
lo hen.) 

34Chun, chubang thu chu a sim liauah sûm a hawng zîng le, a liah na rawh; 

sûm ah an lût liauah an ṭih. 

35Chun, sûm ah chun aw-hâu a hawng suak le, “Hi hi ka Fapa, ka thîm mi chu 

asi, amah thu ngâi u,” a ti. 

36Chun, aw-hâu chu a reh kâ hen Jisu chu amah lâwng hen an muh rawh. Chun, 

an dâisip le, an thil muh chu chu liauah âukhawm an ruah lo. 

Jisu Nih Khuri Vuanh A Damtirnâk 
(Mat 17.14-18; Mark 9.14-27) 

37Chun, a thâituan ah tlâng ah mi chu an ṭum nûnah mi zapi cherkhet nih amah 

chu an hawng dawng. 

38Chun, mipi lakah chun minung pakhat a âu le, “Sîntirtu, ka fapa zauh ding hen 

ka nan ngiar, ka fa neihlem asi. 

39Chun, khuri nih a tleih tâwn le, a dêng khuai rê lânlo chu a kaltâk duh lo. 

40Chun, na ṭhiruai tla sinah nar ding hen ka ngiar na le, an ti kho lo,” a ti. 

41Chun, Jisu nih, “Tusan minung lungnâk neilo leh lungkhung le tla, zei tiang 

me nan sinah ka um lai le, ka nan sang kho na lai? Na fapa chu hinah hawng 
put,” a ti le, a sâng. 

42Chun, a hawng kal liauah khuri nih chun a thlûk chiam le, cherkhet hamh a 

pêk. Sikhawmsele, khuri nâwmtâm chu a fâi le, ngâksia chu a damh le, a pa 
sinah chun a kaltir nawlh rawh. 

43Chun, mi zawzawng nih Pathian rokual zia chu thungâi chê an ti. 

Jisu Nih A Thihnâk Simkannâk Veinihnâk (Mat 17.22-23; Mark 9.30-32) 

Chuvachun, mi zawzawng nih chun a thilti zawzawng chu chê an ti liauah Jisu 
nih a ṭhiruai tla sinah, 

44“Chubang thu chu nan nâ ah lût seh: Minung Fapa hi minung tla kut ah tleihtir 

hen a um awt ruangah,” a ti. 

45Sikhawmsele, a thusim chu a ngaihtawnh dân an thiam lo le, a thu umzia an 

theih lonâk ding hen an sinah thawk hen â thup asi; chu thusim thâwngthâng 
chu amah tâ nih an deih ngam lo. 

Âu Me A Lian Chem 
(Mat 18.1-5; Mark 9.33-37) 

46Chun, “Kan lakah âu me rokual chem lai?” ti hen anna êl. 

47Chun, Jisu nih an thinlung ah anna ruah mi chu a theih le, ngâksiatê a kawh 

le, a sîrah a dîrtir. 

48Anih nih chun an sinah, “Âuzawng ka min ruangah hi ngâksiatê hi lawmhtu 

zawng chu keimah an ka lawmh asi; âuzawng kei an ka lawmhtu vial chu hawng 
ka fialtu lawmh an si; nan ektê lakah a mêchem mi hi asi rokual chem mi chu,” 
a ti. 

Hawng Kan Do Lotu Chu 
Mah Ṭângṭawm Asi Zia 

(Mark 9.38-40) 

49Chun, Johan nih chun, “Sîntirtu, âumawh na min hen khuri tla a nar mi kan 

muh le, kan nan zûlnâk ah â tel bâk lo ruangah kan khap asi,” a ti le, a sâng. 

50Jisu nih a sinah, “Khap lah u rawh, âuzawng nanmah do lotu chu nanmah lei 

ṭângṭawm an si,” a ti. 

Jisu Jerusalem Leiah A Kalnâk 

51Chun, vân ah a kâi ding tik a tlung awt liauah Jerusalem ah kal ding hen â 

hawi thlir le, a lânkhân hen thu thanhtu tla a fial na le; 

52chun an kal le, amah rangah timhtuah piak ding hen Samari mi tla khua pakhat 

ah an lût. 

53Chun zauhnâk ah Jerusalem leiah kal ding hen a lang ruangah amah an 

lawmh lo. 

54Chun, ṭhiruai Jem leh Johan nih chun an muh kâ hen, “Lalpa, hi bang tla kâng 

vernâk ding hen vân ah mi mei thlâktir sele rem na ti ma?” an ti. 

55Anih chu â hawi le, a châk na. 

56Chun khua dang ah an kal rawh. 

Minung Fapa Nih Lû Ngauhnâk 
A Nei Lo Zia 
(Mat 8.19-22) 

57Chun, lampi ah an kal liauah, âu nih mawh a sinah, “Na kalnâk zawngah ka 

nan zûl lai,” a ti. 

58Chun, Jisu nih a sinah, ‘Kâwlui tla nih kua an nei le, chungzuang va tla nih bû 

an nei le, Minung Fapa lam nih chun a lû ngauhnâk a nei lo,” a ti. 

59Chun, midang sinah, “Hawng ka zûl rawh,” a ti. Sikhawmsele, anih nih chun, 

“Lalpa, ka pa hawng ka vûitir tâ rih,” a ti. 

60Anih nih chun a sinah, “Mithi nih anmah mithi chu vûi seh; nangnih chun 

Pathian Ram thu sim le, zanh rawh,” a ti. 

61Chun, midang khawm nih, “Lalpa, ka nan zûl lai; sikhawmsele, ka in ah mi tla 

aw-kâ nêm hen hawng ka thlahtir tâ rih,” a ti. 

62Chun, Jisu nih a sinah, “Âuzawng tual nâwnnâk tleih hen dung leiah zauh mi 

chu Pathian Ram rangah a tlâk loh,” a ti. 

Luk 10 

Mifial Sâwmsarih Panih Tla Fialnâk 

1Chun, chu nûnah chun Lalpa nih midang sâwmsarih panih tla a ruat na le, a 

kalnâk ding khua kipah leh mun kipah, amah lânah panih vima hen a fial na. 

2Chun, an sinah, “Fângât ding thungâi a tam le, sikhawmsele a ṭuantu tla an 

tâwm; chuvachun, a fângât ding hen ṭuantu ding tla fial ding hen fâng dâwngpu 
sinah ngiar u. 

3Kal u; chingngia nâwngah dawrâ fa um hâwi hen ka nan fial na hi. 

4Tangka sâwngkhâwi, zâl, pheikawk tla put lah u; chun, lampi ah âukhawm 

chibai bûk lah u. 

5Chun, in nan lûtnâk kipah a masachem hen, “Hi in ah hin lungngamnâk tlung 

seh,” ti u. 

6Chun, chunah lungngamnâk fa a um chun nan lungngamnâk thu chu a tlûnah 

a um kumza lai; a um lo lam chun nan tlûnah a hawng kîr nawlh lai. 

7Chu in ah chun um ko ule, an pêk na mi zawng din hen ei u; rianṭuantu chu 

lawh tawng tlâk asi. In kip lâwr lah u. 

8Chun, khua nan lûtnâk zawngah an lawmh na chun an hunh na mi zawng chu 

ei u; 

9damlo a um chun damh ule, an sinah, ‘Pathian Ram nan kiangah a tlung rawh,’ 

ti u. 

10Khua nan lûtnâk kip ah an lawmh na lo lam chun, an zâwllâi tla ah suak ule, 

11‘Nan khua valeidip kan kezaphah ah kawp khawm hi nan lakah kan tât hi; 

sikhawmsele, Pathian Ram nan kiangah a hawng tlung rawh ti theih u,’ ti u. 

12Ka nan ti na, chu ni ah chun chu khua tuar ding ngâk chun Sodom khua tuar 

ding chu a ziachâng um dauh lai. 

Korazin Leh Kapernaum Khua Tlûnpitnâk 
(Mat 11.20-24) 

13“Korazin, na tlûn a pit! Betsaida, na tlûn a pit! Nan lakah thilchê tak ti hen a 

um mi tla kha Tura leh Sidon khua ah ti mi si sele, salâpuan aih hen vachâm 
lakah to hen an rim ving lai rawh. 

14Sikhawmsele, lâirêlnâk ah chun nannih tuar ding ngâk chun Tura leh Sidon 

khua tuar ding chu a ziachâng um dauh lai. 

15Chun, nang Kapernaum, vân tawngh khet hen chawnglawmh hen na um lai 

mazei? Mi thi khua tiang hen niamh na si lai. 

16Jisu nih a ṭhiruai tla sinah, “Âuzawng nannih thu ngâitu chu keimah thu ngâi 

an si; âuzawng an duhlo natu chu keimah an ka duhlo mi asi; âuzawng kei 
hawng ka duhlo mi chu hawng ka fialtu duhlo asi,” a ti. 

Sâwmsarih Panih Tla Kîrnâk 

17Chun, sâwmsarih panih tla chu lâwm tak hen an hawng tlung le, “Lalpa, khuri 

tla khawm na min ruangah kan thu thu hen an um,” an ti. 

18Chun, anih nih chun an sinah, “Mîmthlalek hâwi hen Setan chu vân thawk hen 

a hawng tlâ mi kha ka muh. 

19Rûl tla, tlâng cha-âi tla sirh khonâk thu leh mêlma thuneihnâk zawzawng neh 

khonâk thuneihnâk ka nan pêk na; zeikhawm nih nganfâk an pêk kho na lai loh. 

20Sikhawmsele, khuri tla nan thu thu hen an um ruangah a lâwm lah u; vân ah 

nan min rîn asi ruangah a lâwm dauh u,” a ti. 

Jisu Lâwmthusimnâk 
(Mat 11.25-27; 13.16-17) 

21Chun, chu liau takah chun Thlarau Thenhlimh nih lâwmnâk hen a khattir le, 

“Ka Pa, tual leh vân Lalpa, nangnih mifing leh mi fâifîm tla sinah hi bang thu hi 

na thuh le, nausêm tla sinah na phuang ruangah hin ka nan sawr asi. Pa, chu 
hâwi ti chu nang ngaih hen a ṭha asi. 

22“Ka Pa nih thil zeizawng hawng ka kiltir rawh; Pa cho lo nih chun Fapa chu âu 

mesi ti âukhawm nih an theih loh! Pa khawm chu âu me asi ti, Fapa leh an sinah 
Fapa nih a phuang duh mi tla cho lo nih chun âukhawm nih an theih loh,” a ti. 

23Churawhchun, Jisu chu ṭhiruai tla leiah â hawi le, a thup hen, “Nan thilmuh tla 

hi a muhnâk mit tla a vân a ṭha! 

24Ka nan ti na, khuavâng tamtak leh lalchem tla khawm nih nan thilmuh tla hi 

muh an duh tâwn le, sikhawmsele, an muh kho lo; nâ ah nan theih mi tla khawm 
hi theih an duh tâwn le, sikhawmsele, an theih lo asi,” a ti. 

Samari Mi Ṭha Tahṭhimhnâk 

25Chun, Dân sîntirtu âumawh a dîr le, amah niknâk ding hen “Sîntirtu, zungzâl 

nungnâk nei ding hen zei me ka ti lai?” a ti. 

26Chun, anih nih chun a sinah, “Dân ah zei me â rîn? Chunah chun zei me na 

rêl tâwn?” a ti. 

27Chun, anih nih chun, “Lalpa na Pathian chu na thinlung zawzawng hen, na 

thlarau zawzawng hen, na chaknâk zawzawng hen na dâwt ding asi. Chun, 
nangmah na dâwt hâwi hen na zâwlpâwm tla na dâwt ding asi,” a ti le, a sâng. 

28Chun, anih nih chun a sinah, “Na sâng dik thap; chu hâwi hen ti le, na nung 

lai,” a ti. 

29‘Sikhawmsele, anih nih chun mawh duhlo tuk ah, Jisu sinah, “Ka zâwlbâwm 

tla chu âu mesi?” a ti. 

30Jisu nih a sâng le, “Mi âumawh Jerusalem thawk hen Jeriko leiah a va kal le, 

rawkmang tla a tawng le, chu tla nih chun a nipuan an lît piak le, an vuak nek 
le, thi dêng hen an kaltâk. 

31Chun, bâwlpu âumawh chu lampi ah chun a va kal kher le, a muh kâ hen khat 

leikâng hen a rial ving. 

32Chun, chu hâwi ber hen Levi chi minung pakhat khawm chu chu mun ah chun 

a hawng tleng le, a muh kâ hen khat leikâng hen a rial ving. 

33Sikhawmsele, Samari ram ah mi âumawh khualtlâwng a kal le, a umnâk chu 

a tlung le, a muh kâ hen thungâi a lungkham. 

34A sinah a va kal le, a liam mâ lakah chun sariak leh uain a tawih le, a tuam le, 

a sa tlûnah a chuanh le, khual tlungnâk in ah a kalpi le, a bulsân rawh. 

35Chun, a thâituan ah chun denari panih a thuak le, khual tlungnâk in vêngtu 

sinah a pêk le, “Hawng bulsân le, hi lei na hêu mi vial chu ka hawng kîr nawlh 
tikah ka nan rulh nawlh lai,” a ti. 

36“Chu pathum lakah chun rawkmang tla tawngtu zâwlbâwm chu a zei mi chem 

me si hen na ruat?” a ti. 

37Chun, anih nih chun a sinah, “A lungkhamtu chu,” a ti. Chun, Jisu nih a sinah, 

“Nang khawm chu hâwi ber hen va ti bâk rawh,” a ti. 

Jisu Nih Marthi Leh Mari A Vehnâk 

38Chun, an khualtlâwng pah hen zei khua ah mawh an lût le; chun, nunau 

pakhat a min Marthi nih a in ah a tlungtir. 

39Anih nih chun unaunu pakhat a nei le, a min chu Mari asi, chu minung chu 

Lalpa kê bul ah a to le, a thu a ngâi. 

40Marthi chu eibâr timhtuah hen â nawk thlo le; chun a sinah a hawng kal le, 

“Lalpa ka unaunu nih keimah lâwng hen eibâr timhtuah ding hen hawng ka rinh 
thlap mi hi pawi na ti lo na maw? Hawng ka bawmh ding hen simh teme,” a ti. 

41Chun, Lalpa nih, “Marthi, Marthi, thil tamtak na dawn le, na nawk mahi; 

42thil pakhat cho a herh; Mari nih tingvo ṭha chu a thîm le, chu chu lâk piak ding 

asi loh,” a ti le, a sâng. 

Lalpa Thlacham 
(Mat 6.9-13; 7.7-11) 

Luk 11 

1Chun, veikhat chu Jisu chu zei mun ah mawh thla a cham. Thla a cham thluh 

rawh chun a ṭhiruai pakhat nih a sinah, “Lalpa, thlacham dân Johan nih a sîntir 
na hâwi khan hawng kan simh bâk me,” a ti. 

2Chun, anih nih chun an sinah, “Thla nan cham chun hi hâwi hen ti u: Ka pa, 

Na min zahkâi seh, Na ram hawng tlung seh. 

3Nisiar hen kan ei khawp hen buh hawng kan pêk, 

4Kan sual tla hawng kan ngâihdam, kannih khawm kan sinah battu zawzawng 

kan ngâihdam tâwn asi. Lêmnâk ah hawng kan lûttir lah,” a ti. 

5Chun, amah nih an sinah, “Nan lakah mi âumawh kâwi nei sele, zân lâi ah a 

sinah kal hen, ‘Kâwi, sangtlêp pathum hawng ka pûktir; 

6ka kâwi khualtlâwng ka sinah a hawng tlung le, a mâika ah hunh ding 

zeikhawm ka nei lo,’ ti sele; 

7anih nih in sung thawk hen, ‘Hawng ka nawktir lah; tuah chun in â khâr rawh 

le, ka fa tla khawm ka sinah ihkhun ah an it rawh; thawk hen ka nan pêk kho 
lo,’ ti hen sâng sele-- 

8ka nan ti na, a kâwi asi ruangah thawk hen a pêk lo narêng hen deih râm tak 

hen a deih ruangah thawk hen a duh zat zawng a pêk lai. 

9“Chuvachun, ka nan ti na, deih u, chun an pêk na lai; hâwl u, chun nan tawng 

lai; “kik u, chun an awng piak na lai. 

10Âuzawng a deihtu vial nih chun an tawng tâwn le, âuzawng a hâwltu nih chun 

an tawng tâwn le, âuzawng a kiktu chu an awng piak awt asi. 

11Nannih murui lakah pa si mi sinah a fapa nih sangtlêp deih sele, âu nih lung 

pêk lai? Asi lo leh, ngâ deih sele, âu nih ngâ rang chan ah rûl pêk lai? 

12Asi lo leh, ârti deih sele, tlâng cha-âi a pêk lai mazei? 

13Chuvachun, nannih misual men nih nan fa tla thil ṭha pêk ding dân nan theih 

chun, nan Pa vân ah mi nih chun amah deihtu tla chu Thlarau Thenhlimh a pêk 
tam khun lai!” a ti. 

Jisu Leh Belzebul 
(Mat 12.22-30; Mark 3.20-27) 

14Chun, Jisu nih khuri hawlh kholo pakhat a nar, chun khuri chu a suak kâ hen 

hawlh kholo mi chu a hawlh rawh; chun, mi zapi tla nih thungâi chê an ti. 

15Sikhawmsele, a zeimaw mi nih chun, “Khuri lal Belzebul ruangah asi khuri tla 

a nar tâwn mi hi,” an ti. 

16Chun, a zeimaw mi nih chun amah niknâk ding hen vân ah mi singsiahnâk an 

deih. 

17Anih nih chun an dawn mi tla chu a theih le, an sinah, ‘Kha zei ram zawngah 

mah anna do mi vial an vei tâwn; dâwngsungkhur khat khawm mah anna do mi 
chu a vei tâwn. 

18Setan khawm mah anna do chun a ram zeitin a dîr lai? Belzebul ruangah khuri 

tla a nâr,’ nan ka ti dangâiah. 

19Chun, kei Belzebul ruangah khuri tla nar ka si chun nan fa tla nih âu ruangah 

me an nar tâwn ne? Churuangah annih chu nanmah lâirêltu ding tla an si lai. 

20Sikhawmsele, kei nih Pathian thiltikhonâk ruangah khuri tla nar tâwn ka si 

chun, Pathian Ram nan sinah a hawng tlung rawh mi asi lai. 

21“Mi chak nih chun riamnâm rangtling put hen a in a vêng kar chu a sum chu 

him ziar hen a um kumza tâwn. 

22Sikhawmsele, amah ngâk hen chak dauh nih chun a hawng do le, a neh tikah 

chun â râlringnâk râlthuam rangtling chu a suh le, a sum a lâk piak mi chu a 
ṭhen phin tâwn. 

23“Âuzawng ka leiah ṭângṭawm lo mi chu hawng ka do asi, âuzawng hawng ka 

pumhpi lo mi chu a thektham asi. 

Khuri Nâwmtâm Kîrnawlhnâk 
(Mat 12.43-45) 

24“Khuri nâwmtâm chu mi paw sungah mi a suak rawh chun, dinhnâk hâwl hen 

tî umlonâk mun tla ah â sawk tâwn le; chun, dinhnâk rerêng a tawng lo le, ‘Ka 
suaktâk mi in ah khan ka kîr nawlh ko lai,’ a ti. 

25Chun, a va tlung rawh chun, phiat ver hen, timhtuah hen a muh. 

26Churawhchun a va kal le; amah ngâk hen sual dauh mi khuri pasarih a hawng 

put le, chunah chun an lût le, an um kumza tâwn; chu minung umzia chu a lân 
ngâk hen a ṭha lo dauh tâwn asi,” a ti. 

Lâwmnak Dik Chu 

27Chun, chu thu chu a sim liauah, mi zapi nâwngah nunau âumawh a âu le, “A 

nan pâwinâk paw chu a vân a ṭha, na din mi nûk khawm,” a ti. 

28Sikhawmsele, anih lam nih chun, “Pathian thu theih hen zâwttu tla hi mi 

vânṭha an si dauh, ti sim a ṭha dauh,” a ti. 

Singsiahnâk Deihnâk 
(Mat 12.38-42) 

29Chun, mi zapi tla chu a sinah an hawng a pûm liauah, Jisu nih, “Tusan minung 

tla hi sual tak an si; singsiahnâk an hâwl le; sikhawmsele, Jona singsiahnâk cho 
lo chu an sinah singsiahnâk rerêng pêk asi lai loh. 

30Jona chu Ninevi khua mi tla rangah singsiahnâk asi hâwi khan, Minung Fapa 

khawm tusan minung tla rangah hin singsiahnâk asi lai. 

31Simlei lalnu kha lâirêl tikah chun tusan mi tla sinah hin a thawk bâk lai le, 

mawh a phurhtir na lai; Solomon finghnâk ngâi ding hen men kâwlkil ah mi a 
hawng kal ruangah; chun, zauhnik, Solomon ngâk hen rokual dauh hinah a um 
asi. 

32Ninevi khua ah mi tla chu lâirêl tikah chun tusan mi tla sinah hin an dîr bâk lai 

le, mawh an phurhtir lai, Jona thusim ruangah an rim dangâiah; zauhnik u, Jona 
ngâk hen rokual dauh hinah hin a um asi. 

Khâwnvâr Thawk Hen Sin Ding Mi 
(Mat 5.15; 6.22-23) 

33“Âukhawm khâwnvâr an kaih hen mun thupnâk ah mawh tâwng tangah mawh 

an siah dah lo, a lût mi tla nih chun a chêu an muh khonâk ding hen a siahnâk 
ah chun an siah dauh tâwn asi. 

34Na taksa khâwnvâr chu na mit asi. Na mit a fîm chun na taksa khawm a pum 

hen a chêu tâwn, â râwk lam chun na taksa khawm a mûi ver tâwn. 

35Churuangah chun na sungah chêu um chu thim a hawng si sual lai, a 

thiamthih rawh. 

36Chun, na taksa hi a zei ram khawm mûi lo hen a pum hen a chêu chun, 

khâwnvâr chêu tak nih a nan cherh hâwi hen na chêu hep lai,” a ti. 

Jisu Nih Farisai Leh Dân Sîntirtu Tla A Mawhtirnâk 

(Mat 23.1-36; Mark 12.38-40) 

37Chun, a sim liauah, Farisai pakhat nih amah chu a sinah buh ei ding hen a 

sâwm le; chun, a lût le, buh a dûm. 

38Chun, Farisai nih a muh rawh chun, buh ei lânah kut a ṭâwl lo mi chu thungâi 

chê a ti. 

39Chun, Lalpa nih chun a sinah, “Nannih Farisai nih khêng leh hâi lênglei lam 

chu nan ṭâwl thiang tâwn; nan sunglei lam chu lêpnâk leh sual hen a khat fâwn. 

40Mi â tla, lênglei siamtu nih sunglei khawm a siam lo mazei? 

41Sikhawmsele, a sungah thil um chu mipâm sinah pêk ding hen mang u; chun, 

nan rangah zeizawng a thenhlimh lai. 

42“Nannih Farisai tla, nan tlûn a pit! Pudina, chawngrei leh, thlâi kip tla parâ lû 

ah pakhat nan pêk tâwn le, repnâk leh Pathian dâwtnâk chu nan thlahthlamh 
tâwn. Chubang tla chu asi nan ti ding mi chu, a dang tla chu tlawlh lêmlo hen. 

43“Nannih Farisai tla, nan tlûn a pit! Pumhnâk in ah tophah ṭha chem tla leh 

sumtuah zâwl ah chibai bûk lebang nan sunhsak tâwn. 

44Nan tlûn a pit! Thlân ti theihlo hen, a tlûnah mi an kal tâwnnâk hâwi chu nan 

si,” a ti. 

45Chun, Dân sîntirtu pakhat nih a sinah, “Sîntirtu, hi thu na sim mi hi kannih 

khawm na kan fâi mi asi,” a ti le, a sâng. 

46Chun, anih nih chun, “Dân sîntirtu tla, nannih khawm nan tlûn a pit! Thil phurh 

hamhkâi tak tla midang tla nan phurhtir tâwn le, nannih nih chun phurh ding chu 
nan kutdawng pakhat khawm hen nan tawngh dah lo. 

47Nan tlûn a pit! Khuavâng tla thlân in nan sak tâwn le, nan thlâktu tla nih an 

thah mi an si. 

48Chuvachun, nan thlâktu tla thilti tla chu nan theih hen nan tipi na asi; annih 

nih an thah le, nannih nih an thlân in tla nan sak ruangah. 

49Churuangah, Pathian finghnâk khawm nih, ‘An sinah khuavâng tla leh mifial 

tla ka fial lai le, a zeimaw mi an thah lai le, a zeimaw mi an nehsawh lai. 

50-51Chuvachun, Abel thisen suak thawk hen Zekaria, mâichâm leh biakin karah 

thah mi thisen suak tiang khan, khuavâng zawzawng thisen, tual um tîr thawk 
hen suak mi chu, tûliau san mi tla tlûnah hin phû an lam kho lai,’ a ti kha. Ka 
nan simh na, tûliau san mi tla tlûn khawm hin phû an lam lai. 

52“Nannih Dân sîntirtu tla, nan tlûn a pit! Finghnâk renh chu nan lâk ving le; 

nannih tâ nih nan lût lo, mi lût ding khawm nan kham thlo,” a ti. 

53Chun, chunah mi chu a suak rawh chun Dân sîntirtu tla leh Farisai tla nih chun 

amah chu an râl le, thu tamtak an simtir râm le, 

54a hawlh sualnâk tleih tum hen an bawh tet. 

Luk 12 

Thilnu Lakah Thiamthihnâk 
(Mat 10.26-27) 

1Chu liauah, mi zapi tamtak lamh chukmâk rê hen an hawng a pûm rawh chun, 

Jisu nih a masachem hen a ṭhiruai tla sinah, “Farisai tla thilnu perpetnâk lakah 
chun a thiamthih u. 

2Langlo ding hen thuh zeikhawm a um lo; theihlo ding hen pheh zeikhawm a 

um lo. 

3Churuangah mûi ah nan sim mi zawng kha chêu ah an theih lai le, in kardang 

sung ah nâ ka ah nan thusim kha in tlûnah a chuan hen an phuang lai. 

Ṭih Ding Mi Chu 
(Mat 10.28-31) 

4“Chun, hâwi le tla, ka nan simh na, taksa thah hen, chu nûnah zei dang khawm 

ti kholo rawhtu tla chu ṭih lah u. 

5Sikhawmsele, nan ṭih ding mi chu âu me si ka nan simh na lai; thah nûn 

khawmah Gehena ah lawnh khonâk thuneitu Pathian chu ṭih u; asi, ka nan simh 
na, amah tak chu ṭih u. 

6“Phâisenphittê panga assaria nih hen an zuar tâwn lo mazei? Sikhawmsele, 

an lakah pakhat khawm Pathian nih a relh dah lo. 

7Nan samzâi tla tiang khawm hi rêl ver asi. Ṭih lah u; phâisenphittê tamtak ngâk 

hen nan sung dauh asi. 

Thlarau Thenhlimh Simsâwitu Chu Ngaihdam Kho Asi Lo Zia 
(Mat 10.32-33; 12.32; 10.19-20) 

8“Chun, ka nan simh na, mi le mâika ah hawng ka ṭanhtu zawng Pathian 

vânmifial tla mâika ah Minung Fapa nih a ṭanh bâk lai. 

9Sikhawmsele, mi le mâika ah hawng ka phehtu chu Pathian vânmifial tla mâika 

ah pheh asi bâk lai. 

10“Chun, Minung Fapa simsâwitu zawng chu ngaihdam piak asi lai; Thlarau 

Thenhlimh simsâwi lam chu ngaihdam piak asi lai lo. 

11“Chun, pumhnâk in ah mi tla, lal tla leh hotu tla mâika ah an kalpi na tikah 

chun, ‘Zeitin me, zei thu me ka sâng lai, zei thu me ka sim lai,’ ti hen lawksawng 
lah u; 

12a tik takah chun nan sim ding mi chu Thlarau Thenhlimh nih a nan simh na 

lai,” a ti. 

Minei Â Tahṭhimhnâk 

13Mi zapi lakah mi âu nih mawh Jisu sinah, “Sîntirtu, ka u sinah kan pa nih 

hawng kan rauh mi ro hawng ka ṭhenh bâk ding hen simh,” a ti. 

14Sikhawmsele, anih nih chun a sinah, “Minung, nannih tlûnah âu nih me lâirêltu 

ah leh sum ṭhenhtu ah hawng ka siam?” a ti. 

15Chun, an sinah, “Thiamthih ule, ngarhnâk rerêng lakah chun a vêng u, neih 

leh siah hi minung dam san asi lo,” a ti. 

16Chun, an sinah tahṭhimh thu a sim le, “Minei âumawh thungâi a bâwngmal le; 

17chun a ruat le, zeitin ka ti lai aw? Ka mîm-le-fâng siahnâk ka nei lo, a ti. 

18Chun, tihin ka ti lai; ka fângbâwk ka siat lai le, lian dauh hen ka sak lai le; 

chunah chun ka fâng leh ka neih zawzawng ka pumh lai. 

19Chun, ka thlarau sinah, ‘Thlarau, kum tamtak rangah neih tamtak na khawng 

mi hi; a dîn le, ei hen bâr le, lâwptlo tak hen um rawh ka ti lai, a ti. 

20Sikhawmsele, Pathian nih a sinah, Mi â, tuzân hin na thlarau an lâk piak awt 

asi; na thil timhtuah tla kha âu tâ me si lai rawh ne?’ a ti. 

21“Mah rangah neih khawng hen, Pathian leiah khawng lo mi chu, chu hâwi chu 

asi tâwn,” a ti. 

Pathian Zumhnâk 
(Mat 6.25-34) 

22Chun, ṭhiruai tla sinah, “Churuangah ka nan simh na, Zei me ka ei lai aw?’ ti 

hen nan nungnâk thu leh, ‘Zei me ka fenh hen ka aih lai aw?’ ti hen nan taksa 
thu lungkham lah u. 

23Ei ding ngâk hen nungnâk a sung dauh asi, nipuan ngâk hen taksa a sung 

dauh asi. 

24Langâk tla hi dawn nik u, fâng an tuh lo, an ât lo, pang leh fângbâwk tla khawm 

an nei lo; sikhawmsele, Pathian nih a châwm; nannih chu vâ tla ngâk hen chun 
nan sung-û dauh asi. 

25Nannih lakah lawksawng ruangah âu nih me mah dung dâwng khat hen a sap 

kho? 

26Hi tê men nan ti kho lo mi, zeirangah me thil dang nan lawksawng tâwn? 

27Tuktin pâr ṭhang zia hi ruat nik u; rian an ṭuan lo, lâ khawm an kher lo; 

sikhawmsele, ka nan simh na, Solomon a rokualnâk zawzawng hen â thuam 
mi men hi bang tuktîn pâr pakhat tluk khawm hen thuamh hen a um lo. 

28Chuvachun, mâng belh, tusûn ah nung, a thâituan ah lungthu kâ ah tih nawlh 

ding men Pathian nih chu tluk rak hen a thuamh chun, aw nannih lung tâwm tla; 
chu ngâk chun nipuan an pêk khun na lai! 

29“Chun, nan ei ding tla, nan din ding tla hâwl lah u; lawksawng hen um lah u. 

30Laikulh phun kip nih chubang zawzawng chu an hâwl tâwn asi; chubang chu 

nan Pa nih nan herh ti a theih ko ruangah. 

31Amah Ram hâwl dauh u, chun chubang thil tla khawm chu a nan pêk sap na 

lai.” 

Ro Umnâk Zawngah Thinlung A Um Zia 
(Mat 6.19-21) 

32“Murui tâwm tla, lâu lah u; ram an pêk na mi hi nan Pa lawmhkâng tak asi. 

33Nan neih zawzawng zuar ule, mipâm tla sinah pêk u; vân ah mifîr kal lonâk 

ah, rûlchawn nih a râwk lonâk ah chun, tangka sâwngkhâwi li kho lo tla, neih 
vei kho lonâk ah nan ro khawng u. 

34Nan ro umnâk kip ah nan thinlung khawm a um awt ruangah.” 

To-aw Râlring Kumza Hen 
A Um Mi Thu 

35“Nan tâisâwm sâwm zet hen, nan khâwnvâr khawm alh kumza hen um u; 

36chun, mi nih an pu lâwinâk puai ei a hawng lâwi tikah inkhâr a hawng kik kâ 

hen, awng piak sawm kho ding hen an ngâk kumza hâwi hen um u. 

37An pu a hawng kal tikah ngâk kumza hen a muh na mi to-aw tla chu an thaw 

a suak. Thungâi tak hen ka nan simh na, anih nih chun a tâi a sâwm lai le, 
anmah tla buh dûm hen a totir na lai le, an eibâr a timhtuah lai. 

38Zân lâi ah mawh thawk tikah mawh hawng kal hen, chu hâwi hen a hawng 

muh chun, chu to-aw tla chu an thaw a suak lai. 

39Sikhawmsele, hi hi theih u, mifîr a hawng tik ding in dâwngpu nih theih sele, 

a vêng lai le, a in a pemhtir lai lo. 

40Nannih khawm râlring kumza hen um u, nanna râlring lo tikah Minung Fapa a 

hawng kal awt ruangah,” a ti. 

To-aw Zumhkâi Leh Zumhkâi Lo Mi Chu 
(Mat 24.45-51) 

41Chun, Peter nih, “Lalpa, hi tahṭhimh thu hi kanmah cho ma na kan simh, mi 

zawzawng ma?” a ti. 

42Chun, Lalpa nih, “Sum kiltu zumhkâi fing tak a pu nih a tik zawng ah an tingvo 

buh ṭhen piak ding hen a dawngsung tla lakah hotu ah a siam ding mi chu âu 
chem me si lai? 

43A pu a hawng kal tikah to-aw chubang hâwi ti hen a hawng muh mi chu an 

thaw a suak lai. 

44Dik tak hen, ka nan simh na, a neih zawzawng tlûnah hotu ah a siam lai. 

45Sikhawmsele, chu to-aw nih chun a thinlung hen, ‘Ka pu tuah a hawng tlung 

tuan lai loh,’ ti hen; to-awnu tla, to-awpa tla vuak sele, din leh ei hen rî sele, 

46Chu to-aw pu chu, â râlring lo ni ah, a theih lo liauah a hawng kal lai le, tan 

nih ah a hawng suah lai le, mi zumhkâilo tla ting hâwi a tingtir lai. 

47“To-aw a pu duhzia theih ko na hen râlring lo hen a pu duhzia hâwi khawm 

tilo mi chu vei tamtak vuak asi lai; 

48sikhawmsele, a pu duhzia khawm theihlo hen, vuak tlâk rê hen thil titu chu vei 

tâwmtê vuak asi lai. Âuzawng tamtak an pêk mi sinah chun tamtak an êng lai; 
âuzawng tamtak an kiltir mi sinah chun tam dauh an êng lai. 

Tik Singsiahnâk 
(Mat 10.34-36) 

49“Laikulh ah mei thlâk ding hen hawng ka si; tu thawk hen kâng rawh sele ka 

duh a! 

50Sikhawmsele, baptis si ding ka nei, chu lîm lân lo chu ka thâw a pit a! 

51Laikulh ah remnâk lêngtir ding hen hawng kal mi hen ma nan hawng ka ruat? 

Silo e, ka nan simh na, ṭhennâk lêngtir ding hen hawng kal ka si dauh! 

52Tu thawk hen mi panga dâwngsungkhur khat anna ṭhen lai, pathum nih panih, 

panih nih pathum an do lai; 

53pa nih a fapa, a fapa nih a pa; a nu nih a fanu, a fanu nih a nu; a nînu nih a 

mo, a mo nih a nînu a do lai,” a ti. 

Tik Theihfiangnâk 
(Mat 16.2-3) 

54Chun, Jisu nih mi zapi sin khawmah chun, “Thlang leiah sûm a zîng mi nan 

muh chun, ‘Ruah a sûr awt,’ nan ti sawm tâwn; chun, asi taktê. 

55Chun, sim thli lêng nan muh chun, ‘Thâw a sâ awt,’ nan ti tâwn; chun, asi taktê 

tâwn. 

56Nannih mi perpê tla, tual leh vân umzia khawm nan theihthiam mi, zeirangah 

tûliau thil umzia hi nan theihthiam lo? 

Leido Hen Remnâk A Herh Zia 
(Mat 5.25-26) 

57“Zeirangah me nanmah nih a dik mi chu nan ruat lo? 

58Chun, lâirêltu mâika ah na tawhpi mi hen nan kal tikah kal pah hen amah 

lakah lîmnâk hâwl râm rawh; asi lo chun lâirêltu mâika ah zângrah ko hen an 
kalpi lai le, lâirêltu nih chun mi tleih hotu an tleihtir lai le, mi tleih hotu nih chun 
rêng an thlâk sual lai. 

59Ka nan simh, lepton tê men na lîm lân lo chu, chunah mi chu na suak rîlmâl 

lai loh,” a ti. 

Sual Rim Lo Chu Veihnâk Asi Zia 

Luk 13 

1Chun, chu liau tak chun âu tla mawh an hawng um le, chu tla nih chun, Galili 

ram ah mi, Pilat nih an thisen an Pathian sawnhnâk sa thah tla lakah a telh piak 
na mi thâwngthâng chu Jisu an simh. 

2Chun, anih nih chun an sinah, “Chu Galili ram ah mi tla chu, chu hâwi thil an 

tuar ruangah Galili ram ah mi zawzawng ngâk hen misual khun hen ma nan 
ruat? 

3Si loh e, ka nan simh na, nannih khawm nan rim lo chun chu hâwi ber hen nan 

vei ver lai. 

4Chun, Siloam in sâng nih mi leiriat a denh mi khawm kha Jerusalem ah an um 

mi tla ngâk hen misual khun si hen ma nan ruat? 

5Si loh e, ka nan simh na, nannih khawm nan rim lo chun chu hâwi ber hen nan 

vei ver lai,” a ti le, a sâng. 

Theipi Kûng Tahṭhimhnâk 

6Chun, hi tahṭhimh thu hi Jisu nih a sim le: “Âu nih mawh grep dûm ah theipi a 

phun mi pakhat a nei le; chun, a kûng ah chun a rah a hawng hâwl le, pakhat 
khawm a tawng lo. 

7Chun, grep dûm zauhtu sinah, ‘Zauhnik, kum thum sung hin hi theipi kûng ah 

hin a rah ka va hâwl tâwn le, pakhat khawm ka tawng lo; hâu ko; zeirangah mun 
luah tak hen a um kumza?’ a ti. 

8Chun, anih nih chun a sinah, ‘Pu, tu kum tal hi um sele, kulh dak hen ka chawh 

lai le, êk hen ka vurh lai rih le; 

9chu tikah a rah chun a ṭha lai, a rah lo lam chun hâu ko,’” a ti. 

Dinhni Ah Jisu Nih Khuri Vuanh 
Nunau A Damhnâk 

10Chun, Dinhni ah Jisu nih chun pumhnâk in pakhat ah a sîntir na. 

11Chun, kum leiriat khuri vuanh chak lo rivei nunau pakhat a um; chu minung 

chu a kûn kumza le, amah lung hen chun ding ziar hen a dîr kho lo. 

12Chun, Jisu nih a muh kâ hen a kawh le, a sinah, “Nunau, na chaklonâk nih 

chun a nan thlah rawh,” a ti. 

13Chun, a tlûnah a kut a thâng le, chun, zeikarlo ah a ding chawlh le, Pathian a 

sawr rawh. 

14Chun, Jisu nih Dinhni ah a damh ruangah pumhnâk in hotu chu a thinthawk 

le, mi zapi chu a sawnh le, an sinah, “Minung rianṭuannâk ding ni ruk a um 
khateh; chu karah chun hawng ule, a damhtir u, Dinhni ah hawng lo hen,” a ti. 

15Lalpa lam nih chun a sinah, “Nannih mi perpê tla, Dinhni ah mah chawpê 

mawh sanatung mawh a râwl einâk ah mi sût hen tî din ding hen nan kalpi chiau 
tâwn lo ma? 

16Hi nunau hi Abraham fanu asi mi, Setan nih kum leiriat a phuar kumza mi hi 

Dinhni ah hi minung phuarnâk hi sût piak lo zia masi?” a ti le, a sâng. 

17Chubang tla chu a sim liauah a mêlma tla zawzawng chu an ningzâk le, mi 

zapi lam chu a thil rokual ti zawzawng ruangah anna lâwm ver. 

Anṭam Chî Tahṭhimhnâk 
(Mat 13.31-32; Mark 4.30-32) 

18Chuvachun, anih nih chun, “Pathian Ram chu zei hâwi mesi? Zei hen me ka 

tahṭhimh lai? 

19Anṭam chî mal khat mi nih a lâk le, a dûm ah a vawrh mi hâwi chu asi: chu 

chu a hawng kho le, thing a hawng si le, chung zuang va tla chu a ṭeng tla ah 
chun an riak,” a ti. 

Thilnu Tahṭhimhnâk 
(Mat 13.33) 

20Chun, Pathian Ram chu zei hen me ka tahṭhimh lai? a ti nawlh. 

21Thilnu nunau nih a lâk le, sangvut seah thum a ektê hen a runh ver tiang hen 

phûm hâwi chu asi,” a ti. 

Kawtkâ Bî Ah Lût Tum Râmnâk 
(Mat 7.13-14, 21-23) 

22Chun, anih nih chun sîntir vima hen, Jerusalem lei fûk hen, khuapi leh khuatê 

a pal vima. 

23Chun, mi âu nih mawh a sinah, “Ruangsuah tla chu tâwmtê ma an si?” a ti. 

Chun, anih nih chun an sinah, 

24“Kawtkâ bî ah chun lût tum râm u; ka nan simh na, mi tamtak nih lût an tum 

lai le, an lût kho lai loh. 

25In dâwngpu a thawk hen, in a khâr nûnah chun, nannih lênglei ah dîr hen, 

‘Lalpa in hawng kan awnh,’ ti hen, inkhâr nan hawng kik tikah anih nih: ‘Kha zei 
lei mi me nan si ka nan theih na lo;’ ti hen a nan sâng na lai: 

26chu tikah chun, nannih nih, ‘Na mitmuh khawmah kan din hen kan ei rawh 

khateh; kan zâwllâi tla khawmah na sîntir tâwn khateh,’ nan ti teh lai. 

27Chun, anih nih, ‘Ka nan simh na, kha zei lei mi me nan si ka nan theih na lo’ 

nannih thilsual ti zawzawng tla: ka sinah mi kal ver u,’ a ti teh lai. 

28Abraham, Isak leh Jakob leh khuavâng zawzawng tla chu Pathian Ram ah 

um mi nan muh hen, nannih lênglei ah suah nan si tikah, chunah chun ṭap leh 
hachang rial a um lai. 

29Chun, sak leh thlang, sim leh mar thawk hen an hawng kal lai le, Pathian Ram 

ah an hawng to lai. 

30Chun, ngâinik u, madungchem tla khawm masachem ah um ding mi an um 

le, masachem tla khawm madungchem ah um ding an um,” a ti. 

Jerusalem Ah Lo Chun Khuavâng 
Thi Kho Asi Lo 

31Chu liau takah chun Farisai âu tla mawh an hawng kal le, a sinah, “Suak le, 

hinah mi hi kal rawh; Herod nih thah ding an awt asi,” an ti. 

32Chun, anih nih chun an sinah, “Chu kâwlui sinah chun hi thu hi va sim u; ngâi 

rawh, tusûn khawmah thâi khawmah khuri tla ka nar lai le, nganfâk tla khawm 
ka damh lai le, kip ah ka lîm lai. 

33Zeikhawm si sele, tusûn khawmah, thâi khawmah, kip khawmah ka kal vima 

ding asi; Jerusalem ah lo chun khuavâng thih kho asi lo,” a ti. 

Jisu Nih Jerusalem A Dâwtnâk 
(Mat 23.37-39) 

34“Aw, Jerusalem! Jerusalem! khuavâng tla thahtu, na sinah Pathian nih a 

hawng fial mi tla lung hen thi thlap sehtu, ârpinu nih a fa tla a thla tangah a 
khurh hâwi hen na fa tla vei zeizat me khurh ka tum mi kha! Sikhawmsele, na 
duh lo. 

35Zauhnik, nan in chu a karo hen an mâk piak na rawh. Ka nan simh na, ‘Lalpa 

min hen a hawng kal mi chu a thaw a suak,’ nan ti lân lo chu, nan ka muh lai lo 
rawh,” a ti. 

Jisu Nih A Phing Mi 
Pakhat A Damhnâk 

Luk 14 

1Chun, Dinhni ah Farisai hotu pakhat in ah buh ei ding hen a kal mi chu an 

thlingthlâk ko le, 

2chun, a mâika ah chun damlo a phing mi âumawh a um. 

3Chun, Jisu nih Dân sîntirtu leh Farisai tla chu a sawnh na le, an sinah, “Dinhni 

ah damh a thiang ma thiang lo?” a ti. 

4Annih lam chu an dâisip. Chun, anih nih chun damlo chu a tleih le, a damh le, 

a kaltir rawh. 

5Chun, an sinah, “Nannih lakah nan sanatung mawh nan chawpê mawh tikhur 

chawh ah tlâ sele, Dinhni ah khawm âu me nûk hen suah lo lai?” a ti. 

6Chubang chu an sâng kho fâwn lo. 

Nâutirnâk Leh Mi Tlûnah Ṭhatnâk 

7Chun, an mi sâwm tla nih tophah ṭha chem an thîm zia Jisu nih a muh le, an 

sinah tahṭhimh thu a sim: 

8“Lâwinâk puai ei ding hen âu nih mawh a nan sâwm tik chun tophah ṭha chem 

ah to lah; chu hâwi asi lo chun nangmah ngâk hen milian dauh a sâwm lebang 
lai le, 

9chun a nan sâwmtu nih chun, ‘Hi minung tonâk ding hi kianh,’ a nan ti lai; chun 

nang ningzak tak hen tophah ṭha lo chem ah to nawlh ding ṭung ko na si. 

10An sâwm tik chun tophah ṭha lo chem ah va to rawh; chuvachun, a nan 

sâwmtu a hawng kal tikah na sinah, ‘Kâwi, tophah ṭha dauh ah to rawh,’ a nan 
ti lai. Chun, buh na dûmpi na mi tla mitmuh ah chawnglawmh hen na um lai. 

11Â sung-û tir mi zawng an nâu lai le, â nâutir mi chu chawnglawmh hen an um 

lai,” an sinah a ti. 

12Chun, a sâwmtu sinah khawm chun, “Sûn ah mawh, zân ah mawh puai na 

tuah tikah na kâwi tla, na unau tla, na rualsia tla, na zâwlbâwm minei tla chu 
sâwm lah; chu lo chun an sâwm bâk lai le, an rulh nawlh kher lai. 

13Puai na tuah tik chun mipâm tla, suaksual tla, kekhêng tla, mitchâw tla, sâwm 

dauh na. 

14Chun, chubang nih chun an rulhnâk ding an nei lo ruangah na thaw a suak 

lai; mi rep tla thawknawlh tikah Pathian nih a rulh na awt ruangah,” a ti. 

Puai Rokual Tahṭhimhnâk 
(Mat 22.1-10) 

15Chun, buh a dûmpi mi âu nih mawh chubang thu chu a theih le, Jisu sinah, 

“Pathian Ram ah buh ei ding mi chu a thaw a suak,” a ti. 

16Chun, Jisu nih chun a sinah, “Mi âu nih mawh zân ah puai rokual tak hen a 

tuah le, mi tamtak a sâwm le; 

17chun, a ei tikah chun a mi sâwm tla sinah, ‘Hawng kal u rawh, tuah zeizawng 

tuah thluh asi rawh, ti ding hen to-aw a fial. 

18Chun, an ektê hen bang ver hen phelhsawlhnâk an siam ver. A masachem 

nih a sinah, ‘Lo ka châwk le, zauh ding hen ka kal a herh asi; zângfah hen 
ngaihdam hawng ka deih piak,’ a ti. 

19Chun, midang nih, ‘Chawpê bawp nga ka châwk le, a sia a ṭha zauhfiang ding 

hen ka kal awt, zângfah hen ngaihdam hawng ka deih piak,’ a ti. 

20Chun, midang nih, Nupi ka nei rawh le, churuangah ka hawng kho lo,’ a ti. 

21“Chun, to-aw nih chun a pu sinah chubang zawng chu a simh le, chun in 

dâwngpu chu a thinthawk le, a to-aw sinah, ‘Suak le, zâwllâi tla ah, a kenpak 
tla ah kal rereh le, mipâm tla, suaksual tla, mitchâw tla, kekhêng tla hinah hawng 
put na,’ a ti. 

22Chun, to-aw nih chun, ‘Pu, thu na ka pêk mi hâwi khan ka ti le, sikhawmsele, 

mun a lâwng nget rih, a ti. 

23Chun, a pu nih to-aw sinah chun, ‘Suak le, lampi tla ah, khuavâu tla ah kal le, 

ka in khat ding hen hawng kaltir râm na rawh. 

24Ka nan simh asi, mi ka sâwm mi tla nih khan pakhat khawm nih ka puai an ei 

lai loh a ti,” a ti. 

Ṭhiruai Sinâk Man 
(Mat 10.37-38) 

25Chun, mi zapi tla cherkhet a sinah an hawng kal bâk, chun anih chu â hawi 

le, an sinah, 

26“Âuzawng ka sinah hawng kaltu nih chun a pa le, a nu le, a nupi le, a fa le, a 

unau le, a farnu le, amah nungnâk khawm a hua lo chun ka ṭhiruai asi kho lai 
lo. 

27Âuzawng mah kraws put hen hawng ka zûl lo mi vial chu ka ṭhiruai asi kho lai 

loh. 

28“Nan lakah âuzawng nih in sâng sak tum ule, a tîrah to hen, sak dihnâk khawp 

sum nan nei le neilo theih ding hen a man zat ding âu nih me a sût lo lai? 

29Chu hâwi asi lo chun, lung phun zet rawh hen a sak dih kho lo chun a zauhtu 

zawng nih, 

30‘Hi minung nih hin a dirh thlap le, a sak dih kho fâwn lo, ti hen an nihsanh sual 

lai. 

31“Chun, lalchem âu nih me lalchem dang do ding hen a kal awt ah, a tîrah to 

hen, minung sîng nih hen amah do ding a hawng kal mi chu, minung sîng hen 
a tâwn ngam awt le awt lo a thlûk tâ lo lai? 

32Chu hâwi asi lo âwk leh, lalchem dang chu lât tak hen a um liauah remnâk lei 

thu thutiam deih ding hen rêl a fial lai. 

33Chu hâwi ber hen, nan lakah hin âuzawng a neih zawzawng kaltâk lo mi vial 

chu ka ṭhiruai asi kho lai loh,” a ti. 

34“Chitê hi a ṭha, sikhawmsele, chitê khawm a dâwng chun, zei hen an altir 

nawlh lai? 

35Tual rangah khawm a ṭha lai lo, chun churtirnâk rang khawmah a ṭha lai loh. 

Mi nih a lawnh ko tâwn. Âuzawng theihnâk ding hen nâ nei nih chun theih seh,” 
a ti. 

Dawrâ Tlâu 
(Mat 18.12-14) 

Luk 15 



1656 

Bawm Common Language Bible Version 
@ 2006 Bangladesh Bible Society  

 
 

 

 

1Chun, siah khawlhtu tla leh misual tla zawzawng nih a thu theih ding hen a 

kiangah an hawng fûk. 

2Chun, Farisai tla leh Dân sîntirtu tla nih chun, “Hi minung nih hin misual tla a 

kawmh le, an sinah lebang buh a ei tâwn,” ti hen an chipchiar. 

3Sikhawmsele, anih nih chun an sinah hi tahṭhimh thu hi a sim: 

4“Nan lakah âuzawng nih dawrâ zâ nei sele, chu lakah pakhat tlâu sele, ramkaro 

ah sâwmkua leh pakua chu mâk hen, a tlâu mi chu a tawng lân lo chu âu nih a 
hâwl lo lai? 

5Chun, a tawng nawlh chun lâwm tak hen a liang ah a put tâwn. 

6Chun, in a tlung kâ hen a hâwi tla leh a zâwlbâwm tla a pumh le, an sinah, 

‘Hawng ka lawmhpi u, ka dawrâ tlâu kha ka tawng nawlh rawh,’ a ti tâwn. 

7Ka nan simh na, chu hâwi ber hen mi rep sâwmkua leh pakua rim ding neilo 

tla ngâk hen chun misual pakhat a rim mi tlûnah hin vân ah lâwmnâk a um dauh 
lai.” 

Tangka Tlâu 

8“Asi lo leh, nunau pakhat nih dragma parâ nei hen pakhat tlâu sele, khâwnvâr 

kaih hen, in phiat hen, a tawng lân lo chu chiamchariamtê hen âu me hâwl lo 
lai? 

9Chun, a tawng nawlh chun a hâwi tla leh a zâwlbâwm tla a pumh na le, ‘Hawng 

ka lawmhpi u, ka dragma tlâu kha ka tawng nawlh rawh,’ a ti tâwn. 

10Ka nan simh na chu hâwi ber hen Pathian vânmifial tla lakah chun misual 

pakhat a rim mi tlûnah anna lâwm tâwn asi.” 

Fapa Tlâu 

11“Chun, mi âu nih mawh fapa panih a nei. 

12A ngâksia dauh mi nih chun a pa sinah, ‘Pa, ro ka tingvo hawng ka pêk,’ a ti; 

chun a sum chu an sinah a ṭhen rawh. 

13Chun, ni sâwtlotê ah â fapa a ngâksia dauh mi nih chun a tingvo a khawmh 

hep le, ram lât takah a kal. Chunah chun nuam tuktarâi hen a um le, a sum chu 
a veih salam rawh. 

14Chun, a veih hep kâ hen chu ram ah chun pâm thungâi a hawng tlung le, ei 

ding a sam rawh. 

15Chun, chu ram ah mi pakhat sinah a va a dawr le; chu nih chun vawk râwl pêk 

ding hen a lo leiah a fial. 

16Chun, zeilo kâwng vawk nih an ei mi tla chu thungâi ei bâk ding a duh; 

âukhawm nih zeikhawm an pêk lo ruangah. 

17Chun, â theihfiang kâ hen, ‘Ka pa sinah lawh a kal mi tla buh ei châwk lo nei 

an tam tam hen, keimah lehlam chu hinah sungvâng hen ka thi awt ko rawh! 

18Ka thawk lai le, ka pa sinah ka kal lai le, a sinah, Pa, Pathian lakah leh 

nangmah mitmuh hen thil ka sual; na fapa si tlâk ka si lo rawh. 

19Na sinah lawh a kal mi pakhat hâwi hen hawng ka siam rawh ka ti lai,’ a ti. 

20A thawk le, a pa sinah a kal rawh. “Chuvachun, lât takah a um liauah a pa nih 

a muh le, thungâi a siherh le, a fûk phêt le, an ir anna tawnh le, a châwchawk 
chiam. 

21Chun, a fapa nih a sinah, ‘Pa, Pathian lakah leh nangmah mitmuh hen thil ka 

sual; na fapa si tlâk ka si lo, a ti. 

22Sikhawmsele, a pa nih chun a to-aw tla sinah, Puan ṭha chem kha hawng put 

rereh ule, aihtir u; a kut ah pizung leh a kezaphah ah pheikawk bunhtir u. 

23Chawpê fa bit tak kha hawng put ule, thah u, lâwm tak hen kan ei lai. 

24Hi ka fapa hi a thi le, a hawng nung nawlh rawh asi hi; a tlâu le, kan tawng 

nawlh rawh asi hi,’ a ti. Chun, lâwm tak hen an um rawh. 

25“Sikhawmsele, a fapa a upa dauh mi chu lo ah a um le, chun in a hawng tlung 

bâiah zeilo tum hâu leh lâm hâu a theih rawh. 

26Chun, to-aw pakhat a kawh le, ‘Chu! Chu! zei me si rawh?’ ti hen a deih. 

27Chun, anih nih chun a sinah, ‘Na nau a hawng tlung le, him tak hen a muh 

ruangah na pa nih chawpê fa bit tak kha a thah asi, a ti. 

28Chun, a thin a thawk le, a lût duh lo rawh. Chun, a pa a hawng suak le, a lêm. 

29Sikhawmsele, anih nih chun a pa sinah, ‘Ngâi rawh, kum hi tiang hi na rian ka 

nan ṭuan piak le, na thu tâ nih ka êl dah lo; ka hâwi tla hen lâwmnâk ka siam 
dingah kêl fatê khawm na ka pêk lo. 

30Sikhawmsele, hi na fapa â zuar mi nunau sinah na sum veih heptu hi a hawng 

kâ hen amah rangah chawpê fa bit tak kha na va thah piak rih,’ a ti le, a sâng. 

31Chun, anih nih chun a sinah, ‘Ka fapa, ka sinah um kumza mi na si lo mazei, 

ka neih zawzawng hi na tâ asi. 

32Lâwptlo tak hen kan um ding asi, hi na nau hi a thi le, a hawng nung nawlh 

rawh; a tlâu le, kan tawng nawlh rawh asi hi,’” a ti. 

Sum Kiltu Replo Chu 

Luk 16 

1Chun, Jisu nih a ṭhiruai tla sinah, “Minei âu nih mawh sum kiltu a nei le, chu 

nih chun sum a veih salam piak leikângah a sinah an phiar.  

2Chun, anih nih chun amah chu a kawh le, a sinah, ‘Na thu ka theih mi hi zei 

zia mesi? Na sum zauhkhenh thâwngthâng hawng ka rîn piak ver rawh; tu ri 
hen sum kiltu ah na um kho lai lo rawh,’ a ti. 

3Chun, sum kiltu nih chun a thinlung hen, ‘Ka pu nih ka sum kil a ka phelh awt 

mi hi zeitin ka ti lai aw? Tual chawh tâ nih ka huam lo, kutdawnh tâ nih ka 
ningzàk fâwn. 

4Sum kil a hawng ka phelh tikah an in ah an hawng ka umtir khonâk ding hen 

ka ti ding dân ka theih rawh, a ti. 

5“Chun, a pu sum battu tla chu a kawh khap na le, a masachem sinah chun, ‘Ka 

pu sinah zeizat na bat?’ a ti. Anih nih chun, 

6‘Bat zakhat rih oliv sariak,’ a ti. Chun, anih nih chun a sinah, ‘Na lasui lâk le, to 

rereh le, sâwmnga rîn rawh,’ a ti. 

7Chun, midang sinah, ‘Nang zeizat na bat?’ a ti. Anih nih chun, ‘Fâng kor sâng 

khat,’ a ti. Chun, anih nih chun a sinah, ‘Na lasui lâk le, zariat rîn rawh,’ a ti. 

8“Chun, a pu nih chun sum kiltu replo chu ti dân a thiam ruangah a sawr rawh 

le, chêu fa tla ngâk hen hi laikulh fa tla hi anmah san chun an fing dauh asi. 

9“Chun, ka nan simh na, sum telê hen nan rangah hâwi tla siam u; sum a veih 

tikah zungzâl umnâk ah chun an umtir na nâk ding hen. 

10Âuzawng tâwmtê lakah zumhkâi chu tamtak lakah khawm zumh a kâi tâwn, 

âuzawng tâwmtê lakah zumhkâilo mi chu tamtak lak khawmah zumh a kâilo 
tâwn asi. 

11Sum telê lakah men zumh nan kâilo chun âu nih me sum tak chu an kiltir na 

lai? 

12Midang lak men ah zumh nan kâilo chun nanmah tâ chu âu nih me an pêk na 

lai? 

13To-aw âukhawm nih hotu panih rian a kêp kho lo; pakhat hua hen pakhat a 

duh lai, asi lo leh pakhat ṭanh hen pakhat a zauhnawmh lai. Pathian leh sum 
rian nan ṭuan kêp kho lai loh,” a ti. 

Jisu Thusim Tla 
(Mat 11.12-13; 5.31-32; Mark 10.11-12) 

14Chun, Farisai, tangka sunhsaktu tla nih chun chubang thu zawzawng an theih 

le, an nihsanh. 

15Chun, anih nih chun an sinah, “Minung mitmuh ah a reptir mi cho nan si, 

sikhawmsele, Pathian nih nan thinlung a theih; minung lakah chawnglawmhnâk 
chu Pathian mitmuh hen nâwm tak asi. 

16“Dân leh khuavâng tla thu chu Johan a hawng um tiang khan a um le; chu 

thawk chun Pathian Ram Thâwngthâng Ṭha an sim le, mikip zângran ko hen 
an lût chiau. 

17Sikhawmsele, Dân thu rîn zek tê tlâu ngâk chun vân leh laikulh tlâu a awl dauh 

lai.” 

18“Âuzawng nupi mâk hen nupi dang neitu zawng chu ṭângdang a pawmtâk asi; 

âuzawng mi nupi mâk umpitu zawng chu ṭângdang a pawmtâk asi: 

Minei Leh Lazar 

19“Chun, minei âumawh a um. Puan senduk leh puan mangṭhia â aih le, nisiar 

nuam ti tak hen a um tâwn. 

20Chun, a min Lazar kutdawnh pakhat mâ hen a khat phak mi kawtkari ah an 

siah tâwn le, 

21minei dawhkân ah mi thawk hen ei mi neknâwi tlâ mi tla chu ei a duh le; ui tla 

nih chun a mâ tla an liak piak tâwn. 

22“Chun, kutdawnh chu a thi le, vânmifial tla nih an put le, Abraham ṭângkâ ah 

an siah. Minei khawm chu a thi le, phûm hen a um rawh. 

23Chun, mithi khua ah chun nganfâk tuar rerêng hen a um le, a vân a tâu le, lât 

takah Abraham ṭângkâ ah Lazar um mi a muh rawh. 

24Chun, a âu le, ‘Pu, Abraham, hawng ka zângfah le, Lazar kha hawng fial, a 

kutdawng pâr tî ah chinh sele, ka lei daihnâk ding hen; meialh ah hin thungâi 
ka hamh asi, a ti. 

25“Sikhawmsele, Abraham nih, Ka fapa, nangnih na dam liau khan thil ṭha na 

ting le, chu hâwi ber hen Lazar nih thil ṭha lo â ting mi kha theih rawh; 
sikhawmsele, tuah anih chu hinah lungngam tak hen a um le, nang lam chu na 
hamh makha. 

26Hi lo khawm ah, hi thawk hen nan sinah kal duh tla chu an kal kho lonâk ding 

hen leh âukhawm kha thawk hen kan sinah an hawng kho lonâk ding hen 
kannih leh nannih karah hin tual kak thûk tak an siam asi,’ a ti. 

27Chun, anih nih chun, ‘Asi chun, anih chu ka pa in ah fial ding hen ka nan ngiar. 

28Unau panga ka nei ruangah; hi nganfâknâk mun ah hin an hawng kal lebang 

lai, semsê ngâi tak hen simh na seh,’ a ti. 

29“Abraham lam nih chun, Mosi leh khuavâng tla an nei khateh; anmah thu ngâi 

na seh, a ti. 

30Chun, anih nih chun, ‘Pa Abraham, silo, mithi lakah mi ngelchel an sinah va 

kal sele an rim lai, a ti. 

31Chun, anih nih chun a sinah, Mosi leh khuavâng tla thu an ngâilo chun 

âumawh a thi mi thawknawlh khawmsele an lung lêm lai lo,’” a ti. 

Sualnâk 
(Mat 18.6-7, 21-22; Mark 9.42) 

Luk 17 

1Chun, Jisu nih a ṭhiruai tla sinah, “Tlûknâk tla hi um lo kho asi lo, sikhawmsele, 

tlûknâk umtirtu tlûn chu a pit! 

2Hi bang mi mê tla lakah pakhat khawm tlûktir ngâk chun a tlûktirtu ngâwng ah 

fâng rialnâk lung awihtir hen tisumsumriat ah thlâk sele a rangah a ṭha dauh lai. 

3Thiamthih u! “Na unau nih thil a sual chun, nun simh rawh; chun â sîr chun 

ngaihdam rawh. 

4Ni khat ah na tlûnah vei sarih thil sual hen, vei sarih, ‘Ka sîr,’ ti hen, nangmah 

leiah a hawng âwn chun na ngaihdam ding asi,” a ti. 

Lungnâk 

5Chun, ṭhiruai tla nih chun Lalpa sinah, “Kan lungnâk pungtir,” an ti. 

6Chun, Lalpa nih chun, “Anṭam chî fang khat hâwi lungnâk nan nei chun, hi 

theipi kûng sinah hin, ‘Hawng a phâwi le, tisumsumriat ah va a phun, nan ti lai 
le, nan thu a âwi ko lai.” 

To-aw Rianṭuan 

7“Sikhawmsele, nannih lakah âuzawng nih tual nâwn hen mawh dawrâ vêng 

hen mawh to-aw nei ule, a hawng tlung kâ hen, ‘Buh ei hawng a dawmh sawm,’ 
âu nih nan ti lai? 

8‘Ka ei ding hawng ka tuah piak le, na tâi sâwm le, ka din leh ka ei dih lân lo 

chu hawng ka bul; chu nûnah chun nang na din hen na ei lai, âu nih ti dauh lo 
lai? 

9Nan thu hâwi hen a ti ruangah nan to-aw sinah lâwmthu nan sim dah mazei? 

10Chu hâwi ber hen nannih khawm nih nan sinah thupêk zawzawng hâwi hen 

nan ti nûnah, to-aw salam kan si, kan ti ding mi rêng asi,’ ti u,” a ti. 

Phâr Parâ Rangah Jisu Nih 
A Damhnâk 

11Chun, Jerusalem ah an kal awt ah, Samari leh Galili ram chu a lanh. 

12Khua zeimawh ah a lût awt liauah mi phâr parâ nih an tawng. Chu tla chu lât 

takah an dîr le, 

13chun hâu fâk tak hen, “Jisu! Sîntirtu! hawng kan siherh,” an ti. 

14Chun, anih nih chun chu chu a muh rawh chun an sinah, “Bâwlpu tla sinah va 

a zauhtir u,” a ti. Chun, an kal liauah chun an thiang chawlh rawh. 

15Chun, an lakah pakhat nih a dam tih â theih kâ hen hâu fâk tak hen Pathian 

sawr bû hen a kîr nawlh rawh. 

16Chun, Jisu kê bul ah a bawkbukhup le, a lâwmthu a sim. Chu minung chu 

Samari mi asi ngengê. 

17Chun, Jisu nih a sâng le, “Mi parâ kha nan thiang rawh silo ma? Pakua tla kha 

zeiah? 

18Pathian sawr ding hen hawng kîr nawlh mi lakah, hi ram dang mi cho lo hi, 

âukhawm nih an tawng lo masi?” a ti. 

19Chun, a sinah, “Thawk le, kal rawh, na lungnâk hi na dam phah asi,” a ti. 

Ram A Hawng Tlung Ding Mi Chu 
(Mat 24.23-28, 37-41) 

20Chun, Farisai tla nih Pathian Ram a hawng tlung tik ding an deih ruangah an 

sinah, “Pathian Ram chu muh kho hen a hawng tlung lo. 

21‘Zauhnik, hinah hi,’ mawh ‘Khinah khi,’ mawh khawm an ti lai loh. Ngâinik u, 

Pathian Ram chu nan lakah a um asi,” a ti le, a sâng. 

22Chun, ṭhiruai tla sinah chun, “Minung Fapa dam liau ni tla hi ni khat tal nan 

muh duh ni a um teh lai, sikhawmsele, nan muh lai lo rawh. 

23Chun, nan sinah, ‘Zauhnik u, khinah khi, zauhnik u, hinah hi,’ an ti na lai. Kal 

lah ule, annih chu zûl lah u: 

24Kâwlkil khatlei dawmh thawk hen khatlei dawngh tiang mîmthlâ a lek le, 

kâwlkil khatlei tiang a chêu hâwi khan Minung Fapa hi a hawng nawlh ni ah a 
um awt asi. 

25Sikhawmsele, chu lânah chun thil tamtak a tuar ding asi, chun tusan minung 

tla duhlo hen a um ding asi. 

26Chun, Noa dam liauah thil umzia hâwi khan, Minung Fapa a hawng kal nawlh 

ni ah khawm a um bâk lai. 

27Noa chu lawng ah a lût le, buanso a hawng tlung le, an ektê hen a thah ver 

na ni kha a tlung lân lo chu an din hen an ei le, nupi pasal anna um tâwn. 

28Chu hâwi ber hen, Lot dam liauah a hawng um; an din hen an ei le, an châwk 

hen an zuar le, an chîng le, an sak tâwn. 

29Sikhawmsele, Sodom khua thawk hen Lot a suak ni ah chun vân thawk hen 

mei leh kât a sûr le, an ektê hen a thah ver na. 

30Chu hâwi ber hen Minung Fapa hi a hawng a langh ni ah chun a um lai. 

31“Chu ni ah chun âuzawng a sum in sungah um hen, amah in tlûnah a um mi 

chu lâk ding hen ṭum lah seh; chun lo ah um mi chu tlung lah seh. 

32Lot nupi theihkumza u. 

33Âuzawng a nungnâk hum tumtu nih chun a thlâu lai le, âuzawng a nungnâk 

thlâutu nih chun a hum lai. 

34Ka nan simh na, chu zân ah chun ihkhun pakhat ah minung panih it mi an um 

lai le, pakhat chu lâk hen a um lai le, pakhat chu mâk hen a um lai. 

35Nunau panih fâng rial hen an um lai le, pakhat chu lâk hen a um lai le, pakhat 

chu mâk hen a um lai,” a ti. 

36Lo ah mi panih an um lai le, pakhat chu lâk hen a um lai le, pakhat chu mâk 

hen a um lai. 

37Chun, a ṭhiruai tla nih chun a sinah, “Lalpa, zeiah me?” an ti le, an sâng. Chun, 

Jisu nih chun an sinah, “Ruak umnâk zawngah ruaklâwmmû tla khawm anna 
pûm lai,” a ti. 

Numei Leh Lâirêltu Tahṭhimh Thu 

Luk 18 

1Chun, lungdawng lo hen thla an cham kumza ding asi ti theihnâk ding hen 

ṭhiruai tla sinah tahṭhimh thu a sim:  

2“Zei khua ah mawh lâirêltu pakhat a um le, chu nih chun Pathian a ṭih lo le, 

minung khawm a sunhsak lo. 

3Chun, chu khua ah chun numei pakhat a um le, anih chu, ‘Ka leido lakah phû 

hawng ka lâk piak, ti hen a sinah a kal kumza. 

4Chun, sâwt tak a duh lo le; sikhawmsele a nehnûn ah chun a thinlung hen, 

‘Pathian ṭihlo hen minung sunhsak lah khawmsele, 

5hi numei nih hin a ka nawktir ruangah a phû ka lam piak lai, chu lo chun a 

hawng kal nget lai le, a hawng ka hamhtir lai,’ a ti,” a ti. 

6Chun, Lalpa nih, “Lâirêltu replo thusim chu theih u. 

7An lakah a dawnh rih khawmsele a mi thîm, a sûn a zân hen amah kawhtu tla 

phû chu Pathian nih a lam piak lai lo ma? 

8Ka nan simh na, an phû a lam piak sawm lai. Sikhawmsele, Minung Fapa hi a 

hawng kal tikah chun laikulh ah hin lungnâk a hawng muh lai mazei?” a ti. 

Farisai Leh Siahkhawlhtu 

9Chun, mi rep a ruat hen, midang zawzawng zauhnawmh tâwntu âu tla mawh 

sinah chun hi tahṭhimh thu khawm hi Jisu nih a sim: 

10“Mi panih Pathian Biakin ah thlacham ding hen an kal le; pakhat chu Farisai 

asi le, pakhat chu siah khawlhtu asi. 

11“Farisai chu a dîr le, amah lâwng hen hi hâwi hen thla a cham: ‘Pathian, 

midang hâwi hen lêp mang le, replo le, ṭângdang pawmtâktu ka si lo ruangah 
leh hi siah khawlhtu hâwi khawm hi ka si lo ruangah na tlûnah ka lâwm. 

12Dinhni kar khat kipah vei nih buh ka ngei tâwn, ka nei mi zawng parâ lû ah 

pakhat ka pêk tâwn, a ti. 

13“Siah khawlhtu lam chu lât takah a dîr le, vân lei khawm a zauh ngam lo. 

‘Pathian, kei misual hi hawng ka zângfah,’ ti hen, a ir rerêng a chumh. 

14Ka nan simh na, a masa ngâk hen chu minung chu mawh lo dauh hen a in ah 

a lâwi rawh. A sung-û tir mi zawng an nâu lai le, â nâutir mi chu chawnglawmh 
hen an um lai,” a ti. 

Jisu Nih Ngâksia Tla Mal 
A Sâwmnâk 

(Mat 19.13-15; Mark 10.13-16) 

15Chun, mi zeimaw mi nih an fasêm tla tlûnah kut thâng ding hen Jisu sinah an 

hawng put. Ṭhiruai tla nih chun chu chu an muh kâ hen an fâi na. 

16Sikhawmsele, Jisu nih annih chu a kawh na le, “Ngâksia tetê ka sinah hawng 

kaltir ule, nar lah u; Pathian Ram chu hi bang minung tla tâ asi ruangah. 

17Thungâi tak hen ka nan simh na, âuzawng Pathian Ram chu ngâksiatê nih a 

lawmh hâwi hen lawmh lotu zawng a sungah an lût lai lo,” a ti. 

Minei Rangah Vân Ram 
Ah Lût A Har Zia 

(Mat 19.16-30; Mark 10.17-31) 

18Chun, hotu âu nih mawh Jisu sinah, “Sîntirtu ṭha, zungzâl nungnâk ting ding 

hen zeitin ka ti lai?” ti hen, a deih. 

19Chun, Jisu nih a sinah, “Zeirangah ṭha na ka ti? Mi pakhat cho lo chu 

âukhawm ṭha an um lo, chu chu Pathian asi. 

20Thupêk tla na theih khateh, ‘Ṭângdang pawmtâk lah, fîr lah; phiar lah, na nu 

leh na pa chawnglawmh rawh; ti tla hi,’” a ti. 

21Chun, anih nih chun, “Chubang thu zawzawng chu ka ngâksiatê thawk hen 

ka zâwt vima tâwn,” a ti. 

22Chun, Jisu nih chu chu a theih rawh chun a sinah, “Tu khawmah kâng khat 

na bat; na neih zawzawng zuar le, mipâm tla sinah ṭhen, chuvachun vân ah ro 
na nei lai; chun, hawng kal le, hawng ka zûl,” a ti. 

23Anih lam nih chun chubang thu chu a theih rawh chun thungâi a zûr le, thungâi 

a nei ruangah. 

24Chun, Jisu nih amah chu a zauh le, “Mi nei tla chu Pathian Ram ah lût a har 

awt a! 

25Mi nei Pathian Ram ah lût ngâk hen sangâwngsâu ṭhim kua lakah lût a awl 

dauh asi,” a ti. 

26Chu chu theihtu tla nih chun, “Asi chun âu me ruangsuak kho lai?” an ti. 

27Anih lam nih chun, “Minung ti kholo mi Pathian nih chun a ti kho asi, a ti. 

28Chun, Peter nih, “Zauhnik, kannih nih kan in leh kan lo kaltâk hen ka nan zûl 

ko rawh,” a ti. 

29Chun, Jisu nih chun an sinah, “Thungâi tak hen ka nan simh na, âuzawng 

Pathian Ram ruangah a in mawh, nupi mawh, unau tla mawh nu leh pa mawh, 
fa tla mawh kaltâk mi zawng chu, 

30tu dam kar lîlâ ah hin chu ngâk a tam dauh tawng lo ding âukhawm an um lo, 

tik hawng tlung ding mi lakah zungzâl nungnâk hen,” a ti. 

Jisu Nih A Thihnâk Simhkannâk 
Vei Thumnâk 

(Mat 20.17-19; Mark 10.32-34) 

31Chun, leinih tla chu a dang hen a kalpi na le, an sinah, “Ngâinik u, Jerusalem 

ah kan kal awt hi; khuavâng tla thurîn zawzawng kha Minung Fapa tlûnah hin a 
tlung lai. 

32Phundang tla sinah an pêk lai le, nihsuak siamnâk ah an mang lai le, 

ningzakkâi tak hen an siam lai le, chil an sah lai. 

33Chun, an vuak lai le, an thah lai le, chun ni thum ni ah a thawknawlh lai,” a ti. 

34Chun, chubang thu rerêng chu a ngaihnâk an theih lo; chun thusim chu an 

lakah thuh hen a um le, zei me a sim ti khawm an theih lo. 

Jisu Nih Mitchâw A Damhnâk 
(Mat 20.29-34; Mark 10.46-52) 

35Chun, Jisu chu Jeriko a tlung awt ah, mitchâw âumawh lam vâu ah kutdawnh 

hen a to. 

36Chu nih chun mi zapi kal hâu a theih le, “Zei me si?” ti a deih. 

37Chun, annih nih chun Nazaret Jisu a kal asi ti an simh. 

38Chun, anih chu “Jisu, David Fapa, hawng ka zângfah rawh,” ti hen a âu rawh. 

39Chun, a mâi masa mi nih chun dâisip ding hen an fâi le, sikhawmsele anih 

chu, “David Fapa hawng ka zângfah rawh,” ti hen a âu dadauh. 

40Chun, Jisu a dîr le, a sinah hawngpi ding thu a pêk le, chun a kiangah an 

hawng tleng rawh chun, 

41“Na lakah zeitin an ti piak sele na ka duh?” a ti le, a deih. Chun, anih nih chun, 

“Lalpa, muh kho ka duh,” a ti. 

42Chun, Jisu nih a sinah, “Muh kho rawh ne, na lungnâk hi na dampi asi,” a ti. 

43Chun, zeikarlo ah a muh sawm le, Pathian sawr bû vima hen amah chu a zûl 

rawh; chun mi zawzawng nih chun an muh rawh chun Pathian an sawr. 

Jisu Leh Zakai Thu 

Luk 19 

1Chun, Jisu Jeriko ah a lût le, a lan awt. 

2Chun, minung pakhat a min Zakai a um le, chu minung chu siah khawlhtu hotu 

asi. Amah khawm thungâi a nei. 

3Chun, Jisu chu zei hâwi mi minung me asi ti muh a tum; mi zapi ruangah amah 

tâ nih a niam le, a muh kho lo. 

4Chun, a lehkhanh le, Jisu zauh ding hen theipi kûng pâr ah a kâi le, chu lampi 

chu a hawng zawh ding asi ruangah. 

5Chun, Jisu chu chu mun a tlung rawh chun a vân a tâu le, a sinah, “Zakai, 

hawng ṭum rawh; tusûn ah na in ah ka tlung ding asi,” a ti. 

6Chun, mawhsareh hen a ṭum le, lâwm tak hen amah chu a tlungtir rawh. 

7Chun, chu chu an muh kâ hen an ektê hen, “Misual sinah tlung ding hen a lût 

rawh khi!” an ti le, an chipchiar. 

8Chun, Zakai chu a dîr le, Lalpa sinah chun, “Ngâinik, Lalpa, ka neih khingkhuai 

mipâm tla sinah ka pêk lai le, chun âu lakah tal zei thil tal lêp khawmsele aleh 
li hen ka rulh nawlh lai,” a ti. 

9Chun, Jisu nih Zakai thu a sim le, “Tusûn ah hi in ah hin ruangsuaknâk a hawng 

tlung rawh, anih khawm Abraham fapa asi ruangah. 

10Tlâu leh vei hâwl leh ruangsuah ding hen Minung Fapa hi a hawng kal ngen 

asi,’ a ti. 

Talent Tahṭhimhnâk 
(Mat 25.14-30) 

11Chun, chubang thu tla chu an ngâi liauah, Jerusalem a nâi rawh ruangah leh 

Pathian Ram hawng lang sawm ding hen an ruat ruangah tahṭhimh thu a simh 
na. 

12Chuvachun, hi bang thu hi a sim, “Mi lian âumawh lalchem si ding hen 

thuneihnâk lâk hen hawng kîr nawlh ding hen lam lât takah a kal. 

13A kal awt ah a to-aw parâ a kawh na le, an sinah ngûn tangka pakhat seng a 

pêk na le, an sinah, ‘Ka hawng tlung nawlh lân lo chu hi hen sawleh u,’ a ti. 

14Sikhawmsele, a ram mi tla nih an hua le, Hi minung hi kan lalchem rangah 

kan duh lo,’ ti hen a dung leiah mi an fial. 

15“Chun, lalchem si ding hen thuneihnâk a lâk le, a hawng kîr nawlh rawh chun 

a to-aw tangka a pêk na mi tla chu an pungtir zat theih ding hen a kawhtir. 

16Chun, a masachem mi chu a hawng kal le, Pu, na ngûn tangka kha parâ hen 

a pung,’ a ti. 

17Chun, anih nih chun a sinah, ‘To-aw ṭha, na ti zia a ṭha; tâwmtê tlûnah zumh 

na kâi ruangah khua râ lakah hotu ah um rawh,’ a ti. 

18Chun, a sangtu chu a hawng le, ‘Pu na ngûn tangka kha panga hen a pung,’ 

a ti. 

19Chun anih nih chun, anih sinah khawm chun, ‘Nang khua panga lakah hotu 

ah um rawh,’ a ti. 

20“Chun, midang a hawng le, ‘Pu, zauhnik, na ngûn tangka kha! Thlan nâwtnâk 

puan hen ka kil kumza; 

21mi râng tak na si ruangah ka nan ṭih asi; na siah lo mi khawm na lâk le, na tuh 

lo mi khawm na ât tâwn, a ti. 

22Chun, anih nih chun a sinah, “To-aw sual, na hawlhkâ suak ngelchel hen ka 

nan mawhtir. 

23Mi râng tak ka si le, ka siah lo mi khawm ka lâk tâwn le, ka tuh lo mi ka ât 

tâwn mi na theih ma? 

24“Chun, a kiangah dîr mi tla sinah, ‘A ngûn tangka kha lâk piak ule, ngûn tangka 

parâ neitu sinah pêk u. 

25Chun, annih nih chun a sinah, Pu, ngûn tangka parâ a nei khateh,’ an ti. 

26Ka nan ti na, a nei mi zawng an sap lai le, a nei lo mi chu a neihlem khawm 

an lâk piak lai. 

27Sikhawmsele, hi bang hawng ka dotu tla nih an tlûnah lalchem si ding hen an 

ka duhlotu tla hi hawngpi na ule, ka mâika ah thah u,’ a ti,” a ti. 

Jisu Jerusalem Ah A Lûtnâk 
(Mat 21.1-11; Mark 11.1-11; Johan 12.12-19) 

28Chun, chubang hâwi thu a sim thluh rawh chun Jerusalem leiah a kâlpi na. 

29Chun, Bethphage leh Bethani kiang, Oliv Tlâng an ti mi chu a tlung rawh chun 

ṭhiruai tla lakah mi panih a fial le, 

30“Nan mâilei khua ah khin va kal ule; chunah chun nan lût tîrah sanatung fa 

rêng mi, âukhawm chuan dah lonâk nan va muh lai; chu chu sût ule, hawng ruai 
u. 

31Chun, âuzawng nih, Zeirangah nan sût?’ ti hen an deih na chun, hi hâwi hen 

sim u, ‘Lalpa nih a duh asi,’ ti hen,” a ti. 

32Chun, a fial mi tla chu an kal rawh le, an sinah a sim hâwitê hen a va muh. 

33Chun, sanatung fa an sût liauah chun a dâwngpu tla nih an sinah, “Sanatung 

fa kha zeirangah nan sût?” an ti. 

34Chun, annih nih chun, “Lalpa nih a duh asi,” an ti. 

35Chun, Jisu sinah an hawng ruai le; chun sanatung fa tlûnah chun an puan tla 

an phah le, a tlûnah Jisu an chuantir. 

36Chun, a kalnâk ding lam lakah an puan tla an phah vima. 

37Chun, a tlung bâi ah, Oliv Tlâng liam awt ah chun ṭhiruai mi zapi nih chun a 

thilchê ti zawzawng an muh ruangah anna lâwm le, hâu fâk tak hen, 

38“Lalpa min hen Lalchem a hawng kal mi chu a thaw a suak! Vân ah rem thu 

lêng seh. Pathian sinah rokualnâk um seh!” ti hen, Pathian an sawr rawh. 

39Chun, mi zapi lakah Farisai zeimaw mi nih a sinah, “Sîntirtu, na ṭhiruai tla hi 

nunsimh rawh,” an ti. 

40Anih lam nih chun, “Ka nan simh na, hi bang tla hi an dâisip chun lung tla tal 

an âu ding asi,” a ti le, a sâng. 

Jisu Nih Jerusalem A Ṭapnawhnâk 

41Chun, a tlung bâi tem ah, khua chu a muh le, a ṭapnawh le, 

42“Aw, nang rîlmâl nih hin tu dam liau lungngamnâk ding thu hi hawng theih râm 

nik le! Sikhawmsele na muh lonâk ding hen â thup dangâiah. 

43Na mêlma nih na kiang hêl dak hen tual kulh an siam lai le, a nan bual lai le, 

na kiang hêl dak hen suak kho lo hen a nan um nawh lai. 

44Na dâwngsung lakah na fa tla, nangmah hen tual ah an lawnh chiam lai; na 

sungah lung chuanh mi rerêng an zuah lai lo; a nan veh liau na theih lo ruangah 
chu hâwi ni tla chu na tlûnah a hawng tlung teh lai,” ti hen. 

Jisu Nih Pathian Biakin A Thianhnâk 
(Mat 21.12-17; Mark 11.15-19; Johan 2.13-22) 

45Chun, Pathian Biakin ah chun a lût le, zeilo zuartu tla chu a nar na le; 

46an sinah, “ ‘Ka in chu thlachamnâk in an ti lai’ ti rîn asi; nannih lam nih chun 

rawkmang tla pûk ah nan siam dauh hi,” a ti. 

47Chun, nisiar Pathian Biakin ah chun a sîntir tâwn; chun, bâwlpu lal tla leh Dân 

sîntirtu tla leh mi zatlâng lakah hotu dauh tla nih amah veih ding an tum. 

48Sikhawmsele, mi le tla nih semsê ngâi tak hen a thu an ngâi ruangah a ti ding 

dân an theih lo. 

Jisu Thuneihnâk Deihnâk 
(Mat 21.23-27; Mark 11.27-33) 

Luk 20 

1Chun, ni khat chu Pathian Biakin ah mi tla a sîntir na. Thâwngthâng Ṭha a sim 

liauah, bâwlpu lal tla leh Dân sîntirtu tla chu upa tla hen a sinah an hawng sut 
le, 

2chun a sinah, “Âu thu hen me hi bang thil hi na ti? Âu nih thu a nan pêk? Hawng 

kan simh,” ti hen an deih. 

3Chun, anih nih chun an sinah, “Kei khawm thu kâ khat ka nan deih na lai, 

hawng ka simh u; 

4Johan baptisma thu kha vân ah mi thu ma, minung thu?” a ti le, a sâng. 

5Chun anna ruat le, “ ‘Vân ah mi thu’ kan ti chun, ‘Zeirangah a thu nan âwi lo 

ne?’ hawng kan ti ṭung lai. 

6Chun, ‘Minung thu,’ kan ti chun, mi zawzawng nih lung hen hawng kan seh lai; 

Johan chu khuavâng si hen an ruat ruangah,” an ti. 

7Chun, an sâng le, “Zei lei thu dauh dek si kan theih loh,” an ti. 

8Chun, Jisu nih an sinah, “Kei khawm nih âu thu hen me ka ti ka nan simh na 

bâk awt lo,” a ti. 

Grep Dûm Tahṭhimhnâk 
(Mat 21.33-46; Mark 12.1-12) 

9Chun, zatlâng sinah hi tahṭhimh thu hi a sim rawh: “Âu nih mawh grep dûm a 

siam le, a zauhtu tla sinah a ap le, sâwt tak râu ding hen ramdang ah a kal 
rawh. 

10Chun, a kawih a chû rawh chun dûm ah mi rah chu a tingvo an hawng pêk 

ding hen a zauhtu tla sinah chun to-aw pakhat a fial le, sikhawmsele a zauhtu 
tla nih chun an vuak chiam le, kut karo hen an kaltir rawh. 

11Chun, to-aw dang a fial nawlh le, chu khawm chu an vuak nawlh fâwn le, 

ningzakkâi tak hen an siam le, kut karo hen ber an kaltir nawlh rawh. 

12Chun, a pathumnâk a fial nawlh le, chu khawm chu an liamh le, an lawnh 

rawh. 

13Chun, grep dûm neitupa nih chun, ‘Zeitin ka ti lai aw? Ka fapa duhtak hi ka 

fial ko lai; anih hi an zah lai dahmawh,’ a ti. 

14Sikhawmsele, a zauhtu tla nih chun anih chu an muh kâ hen, ‘Hi minung hi 

rotingtu ding chu asi; kan thah lai, chuvachun a ro kanmah rangah asi lai, ti hen 
anna thluk. 

15Chun, grep dûm ah mi chu an suah le, an thah rawh. Chuvachun, grep dûm 

neitupa nih chun an tlûnah zeitin se a hawng ti lai? 

16A zauhtu tla chu a veih na lai le, dûm chu midang a pêk lai,” a ti. Chun, chu 

chu an theih le, “Chu ngâi chu tlung lah seh!” an ti. 

17Sikhawmsele, anih nih chun annih tla chu a zauh le, “Hi thu an rîn mi hi zei 

me asi ne? ‘In saktu tla nih lung an duh lo mi kha chu tak chu a kil ah lung herh 
chem a hawng si rawh,’ ti hi. 

18Âuzawng chu lung tlûnah tlû mi vial chu an kek dip lai; a denh mi châng chu 

a rial dip lai,” a ti. 

Siah Châwi Thu Ah Deihnâk 
(Mat 22.15-22; Mark 12.13-17) 

19Chun, chu liau takah chun Dân sîntirtu tla leh bâwlpu lal tla nih tleih an tum 

le, sikhawmsele mi zapi chu an ṭih le, chu tahṭhimh thu chu anmah ti san hen a 
sim ti an theih ruangah. 

20Chun, amah chu governor lâirêlnâk leh thuneihnâk ah tlunh ding hen a thusim 

sualnâk lâk ding hen an bawh le, thlingthlâktu mi ṭha hâwi hen anna tuah mi tla 
chu an fial. 

21Annih nih chun a sinah, “Sîntirtu, dik tak hen thu na sim hen, âukhawm thliar 

leh dang neilo hen Pathian thu na sîntir tâwn ti kan theih; 

22Kaisar sinah siah kan châwi mi hi dân asi ma si lo?” ti hen, an deih. 

23Sikhawmsele, anih nih chun ngamlêm an pêk ti a theih le, an sinah, 

24“Tangka hawng ka zauhtir u. Âu lem leh âu min mesi?” a ti. Chun, annih nih, 

“Kaisar,” an ti. 

25Chun, anih nih chun an sinah, “Chu hâwi asi chun, Kaisar thil tla chu Kaisar 

sinah pêk ule, Pathian thil tla chu Pathian sinah pêk ko u me,” a ti. 

26Chun, mi zapi mâika ah a thusim sual lâk ding an theih lo le, a sângnâk chu 

thungâi chê an ti le, an dâisip. 

Thawknawlhnâk Thu Ah Deihnâk 
(Mat 22.23-33; Mark 12.18-27) 

27Chun, Sadukai, thawknawlhnâk a um lo titu tla lakah âu tla mawh a sinah an 

hawng kal le, 

28a sinah, “Sîntirtu, Mosi nih âuzawng a unaupa nih nupi nei sele, fa neilo hen 

thi sele, a unaupa nih a nupi umpi hen, a unaupa rangah chi a thlah piak ding 
asi ti hawng kan rîn piak asi. 

29Asi chun, pasal pasarih an um le, a upachem nih nupi a nei le, fa neilo hen a 

thi. 

30A panihnâk nih chun a umpi le, 

31a pathumnâk nih chun a umpi nawlh le, chu hâwi chiau hen pasarih chu fa 

neilo hen an thi ver. 

32Chu nehnûnah chun nunau khawm chu a thi rawh. 

33Chuvachun, thawknawlh tikah a zei mi chem nupi me asi lai? An pasarih hen 

chun nupi ah an umpi chiau dangâiah,” ti hen an deih. 

34Chun, Jisu nih an sinah, “Hi laikulh minung tla hi nupi pasal anna um tâwn; 

35sikhawmsele, chubang tikah tel tlâk mi, mithi lakah mi thawknawlhnâk ah tel 

tlâk ah ruat mi vial chu nupi pasal anna um awt lo rawh; 

36thi khawm an thi awt lo rawh asi, vânmifial tla tluk hen an um awt ruangah; 

thawknawlhnâk fa tla an si ruangah Pathian fa tla an si lai. 

37Mithi thawh hen an um lai ti Mosi khawm nih Thing bû thu ah Lalpa chu, 

Abraham Pathian, Isak Pathian, Jakob Pathian, a ti liau khan a theihtir kha. 

38Anih chu mithi Pathian asi lo le, a nung mi Pathian asi dauh; anih ngaih chun 

minung zawzawng an nung ver ruangah,” a ti. 

39Dân sîntirtu âu nih mawh, “Sîntirtu, na sim mi chu a dik ngâk,” an ti le, an 

sâng. 

40Thu dang tâ nih an deih ngam lo rawh. 

Krist Chu David Fapa Asi Zia 
(Mat 22.41-46; Mark 12.35-37) 

41Chun, anih nih chun an sinah, “Mesia chu David Fapa asi ti zei ti zia hen sim 

tâwn me an si? 

42Sawrnâk Labu ah David tak nih, ‘Lalpa nih chun ka Lalpa sinah, 

43na mêlma tla na kê sirhsanh ah ka siam lân lo chu ka vawrhlei ah to rawh,’ a 

ti, a ti. 

44Chuvachun, David nih anih chu ‘Lalpa,’ a ti ṭung chun zeitin a fapa asi kho lai 

ne?” a ti. 

Dân Sîntirtu Tla Lakah Thiamthihnâk 
(Mat 23.1-36; Mark 12.38-40) 

45Chun, mi zawzawng theih hen a ṭhiruai tla sinah, 

46“Dân sîntirtu tla lakah a thiamthih u; annih chu kawrdawh fual ruk hen tawih 

an duh tâwn le, sumtuah zâwl ah chibai bûk tla, pumhnâk in tophah ṭha chem 
tla, puai tuahnâk ah mun ṭha chem an sung-û tir tâwn le; 

47numei sum an ei le, mi perpet ding hen sâwt tak thla an cham tâwn; chubang 

tla nih chun mawh an phurh khun lai,” a ti. 

Numei Thawhlâwm Thu 
(Mat 12.41-44) 

Luk 21 

1Chun, a chuanh le, mi nei tla nih thawhlâwm bâwm ah an thawhlâwm thlâk liau 

a muh. 

2Chun, numei pâm tak âu nih mawh lepta nih a thlâk mi a muh. 

3Chun, anih nih chun, “Thungâi tak hen ka nan simh na, hi bang zawzawng 

ngâk hen hi numei pâm tak nih hin tam dauh a thlâk: 

4Hi zawng tla nih hin an neih a lei mi thawhlâwm ah an thlâk asi; anih lam nih 

chun a duh liau tak, a nungnâk dingah a neihlem mi a thlâk hep asi,” a ti. 

Jisu Nih Pathian Biakin Râwknâk Thu A Simnâk 
(Mat 24.1-2; Mark 13.1-2) 

5Chun, âu tla nih mawh Pathian Biakin thu, lung ṭha tak leh thilpêk hen an 

thuamh zia an sim liauah anih nih chun, 

6“Hi bang nan thilmuh hi, chimtir lo hen lung â tiang mi rerêng hinah a um lai lo; 

chubang hâwi ni chu a tlung teh lai,” a ti. 

Tuarnâk Leh Nehsawhnâk 
(Mat 24.3-14; Mark 13.3-13) 

7Chun, annih nih chun a sinah, “Sîntirtu, chubang chu zei tikah a hawng um lai? 

Chubang chu a hawng tlung awt tikah singsiahnâk zei me a um lai?” ti hen an 
deih. 

8Chun, anih nih chun, “An perpet na lonâk ding hen a thiamthih u. Mi tamtak 

nih, ‘Amah chu ka si, a tik a tlung rawh,’ ti hen, keimah min sâl hen an hawng 
lai; chu minung tla chu zûl lah na u. 

9Chun, tuk thu leh nawknâk thu nan theih tikah ṭih lah u. Chubang chu a hawng 

tlung masa ding rêng asi. A dawnghnâk lam chu a tlung sawm lai lo rih,” a ti. 

10Chun, an sinah, “Phun dang leh phun dang anna do lai le, ram dang leh ram 

dang anna do lai le, 

11lî fâk tak â nîn lai le, mun dang dang ah pâm a tlung lai le, râi a lêng lai le; vân 

thawk hen thil ṭihnungkâi tla leh singsiahnâk cherkhet tla a hawng um lai. 

12Sikhawmsele, chubang thil zawzawng a hawng tlung lânah chun a nan tleih 

na lai le, an nehsawh na lai. Pumhnâk in tla ah an kalpi na lai le, rêngin tla ah 
an khumh na lai; lalchem tla leh governor tla mâika ah an kalpi na lai. 

13Hi hi Thâwngthâng Ṭha sim ding hen nan tik dêngkhâwng asi lai. 

14Chuvachun, a sâng ding dân ruatkan lo ding hen nan thinlung birhtir u; 

15nan mêlma zawzawng an kham na hen an êl kho lo na nâk ding hen thu leh 

finghnâk ka nan pêk na awt ruangah. 

16Chun, nan nu leh pa tla, nan unau tla, nan rualsia tla, nan hâwi tla nih an 

tleihtir na lai; a zeimaw mi an nan thah na lai. 

17Keimah min ruangah mi zawzawng huat nan si lai. 

18Sikhawmsele, nan samzâi pakhat khawm a vei lai lo. 

19Nan felfênâk nih nan nungnâk a hum lai. 

Jerusalem Râwknâk Thu Jisu Nih A Simnâk 
(Mat 24.15-21; Mark 13.14-19) 



1672 

Bawm Common Language Bible Version 
@ 2006 Bangladesh Bible Society  

 
 

 

 

20“Sikhawmsele, kawrsen hotu tla nih Jerusalem an hual mi nan muh tikah a vei 

awt ti theih u. 

21Chu tikah chun Judai ram ah um tla chu tlâng ah tek na seh; a sungah um mi 

tla nih chun suaktâk na seh; ram ah um mi tla chu a sungah lût lah seh. 

22Chubang ni tla chu phû lam ni asi, thu an rîn mi zawzawng a hawng tlung 

khonâk ding hen. 

23Chubang ni ah chun râi tla leh nauno pawmtu tla tlûn a pit lai, laikulh ah hin 

hamhnâk cherkhet a hawng tlung awt ruangah leh hi phun tla tlûnah hin Pathian 
thinthawknâk a tlung awt ruangah. 

24Chun, nâmsâu ah an thi lai le, phun kip sinah sal ah put hen an um lai; chun 

Phundang tla tik a dawng lân lo chu Jerusalem chu lamhbêk hen a um lai. 

Minung Fapa Hawng Kalnâk 
(Mat 24.29-31; Mark 13.24-27) 

25“Chun, nî, thlâ leh ârfi tla ah singsiahnâk a um lai. Tisumsumriat rûm leh a 

tlingtlawk ruangah tual ah khawm phun kip hamhnâk leh lawksawngnâk a tlung 
lai; 

26minung tla thlabâr ruangah leh laikulh ah thil hawng tlung ding mi chu dawn 

ruangah an nang lai; vân thiltikhonâk tla chu â nîn awt ruangah. 

27Chu tikah chun Minung Fapa hi thiltikhonâk leh rokualnâk fâk tak hen sûm 

lakah a hawng kal mi an muh lai. 

28Chun, chubang thil chu a hawng tlung tikah, tlûnlei zauh ule, chuanh u; nan 

ruangsuaknâk ding chu a nâi rawh ruangah,” a ti. 

Theipi Kûng Thawk Hen Sîntirnâk 
(Mat 24.32-35; Mark 13.28-31) 

29Chun, an sinah tahṭhimh thu a sim le: “Theipi kûng leh thing zawzawng zauh 

u; 

30a chawrh no kâ hen chu chu nan muh le, ṭhâlpini a suak awt ti mah chiau nih 

nan theih tâwn. 

31Chu hâwi ber hen nannih khawm nih chubang a hawng tlung mi nan muh tikah 

chun Pathian Râm a nâi rawh ti theih u. 

32“Thungâi tak hen ka nan simh na, thil zawzawng a hawng tlung kim lân lo chu 

tusan minung tla hi an tlâu lai lo. 

33Tual leh vân a tlâu lai le, ka thu lam chu a tlâu rêng lai lo. 

Ringrâwnnâk Herhnâk 

34“Sikhawmsele, a thiamthih u, chu lo chun ei khawp tuktarâi hen, zû rî hen, 

dam sung khawsat dawn hen nan thinlung a khat sual lai. Chu ni ah chun thang 
awh hâwi hen lâkkhatko ah nan tlûnah a hawng tlung khup lai. 

35Chu hâwitê hen laikulh pumpi ah um mi zawzawng tlûnah chun a hawng tlung 

awt chiau asi. 

36A ringrâwn u, Minung Fapa mâika ah nan dîr khonâk ding hen leh thil hawng 

tlung ding mi tla zawzawng ah him ding leh chaknâk nan nei khonâk ding hen 
thlacham u, a ti. 

37Chun, sûn ah chun Pathian Biakin ah a sîntir na tâwn le; zân ah chun a suak 

le, Oliv Tlâng an ti mi ah chun a riak tâwn. 

38Chun, zîng ah a thu ngâi ding hen mi zawzawng Pathian Biakin ah a sinah an 

hawng kal tâwn. 

Jisu Rangah Thah Ding Rawtnâk 
(Mat 26.1-5; Mark 14.1-2; Johan 11.45-53) 

Luk 22 

1Chun, Sang Thilnu telhlo Kût, Kalkanh Kût an ti mi chu a nâi rawh. 

2Chun, bâwlpu lal leh Dân sîntirtu tla nih chun Jisu thah ding dân an hâwl; 

zatlâng an ṭih fâwn. 

Juda Nih Jisu Tleihtir A Tumnâk 
(Mat 26.14-16; Mark 14.10-11) 

3Chun, leinih tla lakah mi Juda Iskariot an ti mi sungah chun Setan a lût. 

4Chun, anih chu a va kal le, an sinah a tleihtir khonâk ding dân bâwlpu lal leh 

hotu tla chu a va thlukpi na. 

5Chun, annih chu anna lâwm le, a sinah tangka pêk an tiamh rawh. 

6Chun, anih nih chun rem a ti le, mi zapi umlo karah tleihtirnâk remkâng a hâwl 

rawh. 

Kalkanh Kût Buh Timhtuahnâk 
(Mat 26.17-25; Mark 14.12-21; Johan 13.21-30) 

7Chun, Sâng Thilnu telhlo ni, Kalkanh Kût nâk dawrâ fa thahnâk ni chu a hawng 

tlung rawh. 

8Chun, Jisu nih Peter leh Johan sinah, “Kalkanh Kût buh kan ei khonâk ding 

hen kan rangah va timhtuah u,” ti hen a fial na. 

9Chun, annih nih a sinah, “Zeiah me va timhtuah sele na duh?” an ti. 

10Chun, anih nih chun an sinah, “Ngâinik u, khuapi ah nan lût chun mipa tibêl 

put hen nanna tawng lai le, a lûtnâk in ah zûl u. 

11Chun, in dâwngpu sinah chun, ‘Sîntirtu nih ka ṭhiruai tla hen Kalkanh Kût buh 

kan einâk ding hen khual tlungnâk kardang zeiah? a nan ti,’ ti u. 

12Chun, anih nih chun a tlûn chuanh kardang kâu tak, thil um chia, a nan zauhtir 

na lai; chunah chun timhtuah u,” a ti. 

13Chun, an kal rawh le, an sinah a sim hâwitê hen an muh le, Kalkanh Kût buh 

chu an timhtuah rawh. 

Lalpa Zânriah 
(Mat 26.26-30; Mark 14.22-26; 1 Kor 11.23-25) 

14Chun, a ei tik rawh chun anih chu buh a dûm le, a ṭhiruai tla nih chun an 

dûmpi. 

15Chun, an sinah, “Ka tuar lânah hi Kalkanh Kût buh hi an eipi na thungâi ka 

duh asi. 

16Ka nan simh na, hi hi Pathian Ram ah a tatak asi lân lo chu ka ei nawlh awt 

lo rawh asi,” a ti. 

17Chun, hâi chu a lâk le, lâwmthu a sim thluh rawh chun, “Hi hi lâk ule, a ṭhen 

u; 

18ka nan simh na, tu rî hen Pathian Ram a hawng tlung lân lo chu grep rah 

lakah mi hi ka din nawlh awt lo rawh asi,” a ti. 

19Chun, sang a lâk le, lâwmthu a sim thluh rawh chun a phel le, “Hi hi ka taksa, 

nan rangah pêk ding chu asi; nan hawng ka theihkumzanâk ding hen hi hi ti 
tâwn u,” a ti. 

20Chun, zânriah ei thluh ah chu hâwi ber hen hâi chu a lâk le, “Hi hâi hi ka 

thisen, thudântuk thar chu asi, nan ruangrûl ah suak ding chu asi. 

21“Sikhawmsele, zauhnik u, hawng ka tleihtirtu ding kut chu ka sinah dawhkân 

tlûnah a um. 

22Minung Fapa hi an ruat hâwi hen a um awt asi; sikhawmsele, a tleihtirtu ding 

mi minung tlûn chu a pit!” a ti. 

23Chun, annih nih, “Kan lakah chu hâwi thil ti ding mi chu âu me si lai le?” ti hen 

anna deih. 

Rokualchem Thu ah Êlnâk 

24Chun, an lakah âu me rokual chem hen ruat asi lai ti thu ah, êlnâk a hawng 

suak. 

25Chun, anih nih chun an sinah, “Phundang lalchem tla chu an mi le tla tlûnah 

thu an nei tâwn le, an tlûnah thuneitu tla chu, ‘Mipi tla hâwikawmh’ an ti na tâwn. 

26Sikhawmsele, nannih lam chu chu hâwi nan si lai lo; nan lakah a rokual chem 

mi chu ngâksia dauh hâwi hen um sele, a lal chem mi chu eibâr timhtuahtu hâwi 
hen um dauh seh.” 

27Âu me rokual dauh, buh dûmtu ma, eibâr timhtuahtu? Buh dûmtu asi lo ma? 

Sikhawmsele, kei lam chu nan lakah eibâr timhtuahtu hâwi hen ka um hi. 

28“Niknâk tla ka tawng kar vial nannih hawng ka umpitu nan si; 

29-30chun ka ram ah ka dawhkân ah nan din hen nan ei khonâk ding hen ka Pa 

nih Ram hawng ka ruat piak mi hâwi hen Ram ka nan ruat piak na asi; chun, 
Israel phun leinih lâirêl piak hen laltophah ah nan to lai. 

Jisu Nih Peter Phehnâk A Simhkannâk 
(Mat 26.31-35; Mark 14.27-31; Johan 13.36-38) 

31“Simon, Simon, ngâinik, Setan nih fâng khei hâwi hen an khei khonâk ding 

hen nannih tla hi a nan deih na asi. 

32Sikhawmsele, na lungnâk a tlâu lonâk ding hen thla ka nan cham piak asi. Na 

sîr nawlh tikah nangmah nih na unau tla chaktir na,” a ti. 

33Chun, anih nih chun a sinah, “Lalpa, na sinah chun rêngin leh thihnâk ah 

khawm kal bâk ka huam asi,” a ti. 

34Chun, anih nih chun, “Peter ka nan simh, na hawng ka theihnâk ah hin 

veithum na ka pheh lân lo chu tuzân âr a khuang lai lo,” a ti. 

Tangka Sâwngkhâwi Leh Nâmsâu 

35Chun, an sinah, “Tangka sâwngkhâwi, zâl leh pheikawk lo hen ka nan fial na 

liau khan thil nan samphâng rerêng ma?” a ti. Chun, annih nih chun, “Samphâng 
lo,” an ti. 

36Chun, anih nih chun an sinah, “Tu lam chu âuzawng tangka sâwngkhâwi neitu 

nih chun put seh, zâl hen; âuzawng nâmsâu neilo mi nih chun a puan zuar sele 
châwk seh. 

37Ka nan simh na hi, ‘Anih chu misual lakah an rêlsih rawh,’ ti rîn kha ka tlûnah 

a hawng tlung ding asi; ka thâwngthâng thu tla kha a tlung dih awt rawh,” a ti. 

38Chun, annih nih chun, “Lalpa, zauhnik, hinah nâmsâu panih a um,” an ti. Anih 

nih chun an sinah, “Â tâwk,” a ti. 

Jisu Thlachamnâk 
(Mat 26.36-46; Mark 14.32-42) 

39Chun, Jisu chu a suak le, a ti dân hâwi nget hen Oliv Tlâng ah chun a kal le, 

a ṭhiruai tla khawm nih an zûl. 

40Chun, a mun chu a va tlung rawh chun an sinah, “Lêmnâk ah nan lût lonâk 

ding hen thlacham u,” a ti. 

41Chun, lung seh phâk rî hen a dang hen a va kal le; chun a siksidîr le, thla a 

cham. 

42“Pa, rem na ti chun hi hâi hi ka sin thawk hen ṭhinh rawh; sikhawmsele keimah 

thu silo hen nangmah thu si dauh seh,” a ti. 

43Chun, vân thawk hen vânmifial pakhat amah panhlâutir ding hen a hawng a 

langh. 

44Chun, thungâi a thla a kâm le, semsê ngâi khun hen thla a cham; a thlan chu 

thî hâwi hen tual ah a zut. 

45Chun, thla a cham thluh ah chun a ṭhiruai tla sinah chun a hawng le, 

lawksawng ruangah an it mi a muh rawh chun, 

46an sinah, “Zeirangah nan it? Lêmnâk ah nan lût lonâk ding hen thawk ule, 

thlacham u, a ti. 

Jisu Rangah Tleihnâk 
(Mat 26.47-56; Mark 14.43-50; Johan 18.3-11) 

47Chun, a sim liau chirah chun, mi zapi an hawng kal le, leinih tla lakah mi Juda 

an ti mi nih chun an mâi a ruai na le; chun, châwchawk ding hen Jisu a hawng 
fûk. 

48Sikhawmsele, Jisu nih chun a sinah, “Juda, Minung Fapa hi châwchawk hen 

na tleihtir awt masi?” a ti. 

49Chun, a kiangkam mi tla nih chun thil hawng tlung ding mi chu an theih rawh 

chun, “Lalpa, nâmsâu hen kan tuk lai ma?” an ti. 

50Chun, an lakah âu nih mawh bâwlpu lalchem to-aw chu a tuk le, a vawrhlei 

nâ a themh phak. 

51Chun, Jisu nih a sawnh le, “Hi ri hi hawng ka siang piak u,” a ti. Chun, a nâ 

chu a tham le, a damh rawh. 

52Chun, Jisu nih a sinah an hawng mi bâwlpu lal tla, Pathian Biakin hotu tla leh 

upa tla sinah chun, “Nâmsâu tla, talhbo tla put hen rawkmang tla tleih ding hâwi 
bang hen nan hawng mu? 

53Pathian Biakin ah nan sinah nisiar ka um liau khan tleih ding hen nan ka awt 

lo. Sikhawmsele, tu hi nan changh tik asi, mûi thuneihnâk hen,” a ti. 

Peter Nih Jisu A Phehnâk 
(Mat 26.57-58, 69-75; Mark 14.53-54, 66-72; Johan 18.12-18, 25-27) 

54Chun, an tleih le, an ruai le, bâwlpu lalchem in ah chun an kalpi rawh. Chun, 

Peter nih râllâtpi hen a zûl. 

55Chun, in kulh sung zâwllâi ah mei an sêm le, anna topumh le, Peter chu an 

sinah a va to bâk. 

56Chun, mei chêu ah a to liauah nungâk âu nih mawh a muh le, a zauh seset 

le, “Hi minung khawm hi a sinah a um bâk mi mahi,” a ti. 

57Peter lam nih chun, “Nunau, anih chu ka theih lo!” ti hen a pheh. 

58Chun, a nehnûn dauh ah midang nih a hawng muh nawlh le, “Nang khawm 

an lakah mi na si hi!” a ti. Peter lam nih chun, “Kei ka si lo,” a ti. 

59Chun, dârkar khat dingah chun midang nih, “Hi minung khawm hi a sinah a 

um mi kha asi ngelchel ko; Galili ram ah mi asi hi teh,” a ti thlo. 



1677 

Bawm Common Language Bible Version 
@ 2006 Bangladesh Bible Society  

 
 

 

 

60Chun, Peter nih, “Na thusim chu ka theih lo,” a ti. Chun, zeikarlo ah a hawlh 

liau takah chun âr a khuang sawm rawh. 

61Chun, Lalpa chu a hawng a hawi le, Peter chu a zauh rawh chun, Peter nih 

chun, Lalpa nih, “Tusûn ah hin âr a khuang lânah veithum na ka pheh lai,” a 
sinah a ti mi thu kha a hawng theih nawlh rawh. 

62Chun, a suak le, a ṭap chiam rawh. 

Jisu Rangah Ningzak Saihnâk 
(Mat 26.67-68; Mark 14.65) 

63Chun, Jisu tleihtu tla nih nihsuak siamnâk ah an mang le, an vuak. 

64Chun, a mit an tuam le, “Sim rawh, âu nih a nan vuak?” ti hen, an deih tâwn. 

65Chun, thu dang tamtak hen an simsiat le, an fâi. 

Lâirêltu Tla Mâika Ah Jisu A Dîrnâk 
(Mat 26.59-66; Mark 14.55-64; Johan 18.19-24) 

66Chun, khuadei ka hen zatlâng upa tla, bâwlpu lal tla leh Dân sîntirtu tla chu 

anna pûm le, an lâirêlnâk ah chun an kalpi le, 

67“Mesia na si tak chun hawng kan simh,” an ti. Chun, anih nih chun an sinah, 

“An simh na khawmsele nan lung lai loh; 

68an deih na khawmsele nan sâng lai loh. 

69Sikhawmsele, tu rî hen chun Minung Fapa hi Pathian thiltikhonâk vawrhlei ah 

a to lai rawh,” a ti. 

70Chun, an ektê hen, “Nang hi Pathian Fapa chu na si ma ne?” an ti. Chun, anih 

nih chun an sinah, “Si ta a,” a ti. 

71Chun, annih nih chun, “Zei theihnâk dang me kan ngâi lai rawh? Kanmah 

ngelchel nih amah kâ suak kan theih rawh hi teh,” an ti. 

Pilat Mâika Ah Jisu Langhnâk 
(Mat 27.1-2, 11-14; Mark 15.1-5; Johan 18.28-38) 

Luk 23 

1Chun, anna pûm mi vial chu an thawk le, Jisu chu Pilat sinah an kalpi. 

2Chun, “Hi minung nih hin kan phun tla a râwk le, Kaisar sinah siah châwi a 

khap le, Mesia, Lalchem â ti mi kan theih,” ti hen an phûm rawh. 

3Chun, Pilat nih a sinah, “Juda tla lalchem na si ma?’ ti hen a deih. Chun, anih 

nih chun a sinah “Si ta a,” a ti le, a sâng. 

4Chun, Pilat nih bâwlpu lal tla leh mi zapi tla sinah chun, “Hi minung lakah hin 

zeikhawm sualnâk ka theih lo,” a ti. 

5Sikhawmsele, annih nih chun, “Galili ram ah a dawmh le, hi mun tiang hen 

Judai ram khua kip ah sîntir hen, mi zawzawng a nawktir tâwn asi,” ti hen an ti 
zual dadauh. 

Herod Mâika Ah Jisu A Dîrnâk 

6Chun, Pilat nih chu chu a theih rawh chun, chu minung chu Galili ram ah mi 

asi leh silo a deih. 

7Chun, Herod bial ah mi asi ti a theih kâ hen Herod sinah a fial rawh, chu liau 

chun anih khawm Jerusalem ah a um bâk. 

8Chun, Herod nih Jisu chu a muh rawh chun thungâi â lâwm le, a thâwngthâng 

a theih ruangah a lân thawk hen khawm muh a duh rêng le, a thilchê ti zeimaw 
tal muh ding a lungum. 

9Chun, thu tamtak a deih le; sikhawmsele, zeikhawm hen a sâng lo. 

10Chun, bâwlpu lal tla leh Dân sîntirtu tla nih chun dîr hen cherkhet hen an phiar 

chiam. 

11Chun, Herod leh a kawrsen tla nih chun Jisu an zauhnawmh le, nihsuak 

siamnâk ah an mang le, chun puan rokual tak aihtir hen Pilat sinah an fial nawlh 
rawh. 

12Chun, chu ni tak chun Herod leh Pilat chu anna rem rawh le; chu lân 

zawzawng chu anna er thlo tâwn asi. 

Jisu Chu Kraws Ah Thi Ding Hen Thlûknâk 
(Mat 27.15-26; Mark 15.6-15; Johan 18.39—19.16) 

13Chun, Pilat nih bâwlpu lal tla, hotu tla leh mi zawzawng tla a pumh na le, 

14an sinah, “Midang tla a râwk ti hen hi minung hi ka sinah nan hawng put mi 

kha asi le, nan mâika ah ka salh le, nan phiar mi thu lakah hi minung tlûnah hin 
zeikhawm sual ka muh lo asi; 

15Herod khawm nih a muh bâk lo le; kan sinah a hawng fial nawlh rawh hi; 

thihnâk rê hen zeikhawm a ti lo. 

16Chuvachun, ka vuak lai le, ka suah awt ko asi,” a ti. 

17Kût liauah chun an sinah mi pakhat chu a suah piak na tâwn asi. 

18Sikhawmsele, a rual hen an âu le, “Hi minung hi chu veih le, Baraba kha 

hawng kan suah piak dauh rawh,” an ti. 

19Chu minung chu khuapi lakah helnâk ruangah leh mi a thah ruangah rêngtlâ 

asi. 

20Pilat lam nih chun Jisu suah a duh le, an sinah a sim nawlh le, 

21sikhawmsele, an âu le, “Kraws ah khenhbêk rawh, kraws ah khenhbêk rawh,” 

an ti. 

22Chun, anih nih chun a veithumnâk ah an sinah, “Zeirangah me? Hi minung 

nih hin zei thil me a sual? Thihnâk khawp rê hen a lakah zeikhawm ka muh lo; 
chuvachun, ka vuak lai le, ka suah awt ko asi,” a ti. 

23Annih lam nih chun hâu fâk hen kraws ah khenh ding hen an deih êu. Chun, 

an aw-hâu nih chun a neh rawh. 

24Chun, Pilat nih chun an deih ziatê hen ti ding hen thu a thlûk rawh. 

25Helnâk leh mi thah ruangah rêngtlâ an deih mi kha a suah le, Jisu lam chu an 

duh duh ti dingah a pêk rawh. 

Jisu Khenhbêknâk 
(Mat 27.32-44; Mark 15.21-32; Johan 19.17-27) 

26Chun, an kalpi liauah chun Simon, Kurini khua mi, ram lei thawk hen a hawng 

mi an tleih le Jisu dunglei ah put ding hen a tlûnah kraws chu an thâng. 

27Chun, mi zapi tamtak leh nunau zeimaw mi tla nih ir chumh leh ṭap bû hen an 

zûl. 

28Jisu lam chu anmah lei â hawi le, “Jerusalem fanu tla, hawng ka ṭappi lah u, 

nanmah leh nan fa tla rangah ṭap dauh u. 

29Ngâinik u, a ni a tlung awt! Chubang ni ah chun, ‘Nunau ching tla, nâu pâwi 

dahlonâk pâw tla, nâu din dahlo mi nûk tla chu an thaw a suak lai’ an ti lai. 

30Chu tikah chun mi tla nih tlâng tla sinah, ‘Hawng kan denh!’ an ti teh lai; mual 

tla sinah, ‘Hawng kan khuh,’ an ti teh lai. 

31Thing ring lak men ah hi hâwi an ti chun, a châr mi lak châng chun zei tluk 

dek an ti lai?” a ti. 

32Chun, a sinah midang panih, misual thah ding hen an hawngpi na. 

33Chun, “Luruh,” an ti mi mun chu an tlung rawh chun, chunah chun kraws ah 

an khenh le, misual tla hen, a vawrhlei ah pakhat a kehlei ah pakhat. 

34Chun, Jisu nih, “Pa, annih hi ngaihdam na rawh; an thilti hi an theih lo asi,” a 

ti. Chun, chamchawh hen a nipuan tla chu anna ṭhen rawh. 

35Chun, zatlâng tla nih chun dîr hen an chuanh. Chun, hotu tla khawm nih, 

“Midang men a damtir mi; Pathian thîm mi Mesia asi tak chun amah khawm a 
damh seh,” ti hen an sîrleih. 

36Chun, kawrsen tla khawm nih amah chu nihsuak siamnâk ah an mang le, a 

sinah an hawng le, uain thur an pêk le, 

37“Juda tla lalchem na si tak chun a damh rawh,” an ti. 

38Chun, a tlûn leiah chun, “HI HI JUDA TLA LALCHEM ASI,” ti hen lasui rîn a 

um. 

39Chun, misual khenh mi lakah pakhat nih chun Jisu a fâi le, “Mesia chu na si 

lo mazei? A damh le, kannih khawm hawng kan damh bâk,” a ti. 

40Sikhawmsele, pakhat nih chun fâi pah hen a sâng le, “Pathian men na ṭih lo 

ma? Bang cho hen hawng kan rêp hi. 

41Kannih lam chu rêp ding rêng kan si; kan thilti diklo man kan tawng asi hi; hi 

minung nih hin zeikhawm a sual lo,” a ti. 

42Chun, Jisu sinah, “Jisu na Ram na tlung tikah hawng ka theihkumza,” a ti. 

43Chun, Jisu nih a sinah, “Thungâi tak hen ka nan simh, tusûn ah hin ka sinah 

Paradis ah na um bâk lai,” a ti. 

Jisu Thihnâk 
(Mat 27.45-56; Mark 15.33-41; Johan 19.28-30) 

44Chun, dâr leinih thawk hen zânlei dâr thum tiang hen laikulh a mûi ver le, 

45nî chêu a reh rawh le, chun, Pathian Biakin puanzâr chu a lâi ah â thlêk rawh. 

46Chun, Jisu chu hâu fâk tak hen a âu le, “Pa, na kut ah ka thlarau ka nan kiltir,” 

a ti. Chun, chu chu a ti thluh rawh chun a nukrî a chat rawh. 

47Chun, kawrsen zâ hotu nih chun thil umzia chu a muh rawh chun, “Hi minung 

hi zei ti khawm hen mirep asi ngelchel lai,” ti hen, Pathian a sawr rawh. 

48Chun, chu zauhnuam chu chuanh ding hen mi zapi an hawng a pûm mi tla 

zawzawng nih chun thil umzia chu an muh rawh chun an ir tla chumh lemang 
hen an tlung nawlh rawh. 

49Chun, a mêltheih tla zawzawng leh nunau Galili thawk hen hawng zûltu tla 

chubang thil chu chuanh hen lât takah an dîr. 

Jisu Ruak Vûinâk 
(Mat 27.57-61; Mark 15.42-47; Johan 19.38-42) 

50Chun, minung pakhat, a min Josef, lâirêltu, mi ṭha tak, rep tak a um. 

51Hi minung nih hin an lâirêl leh an thilti khawm rem a ti lo rêng asi. Juda le 

khua Arimathai ah mi asi le, Pathian Ram a lungum tâwn. 

52Chu minung chu Pilat sinah a kal le, Jisu ruak a deih. 

53Chun, a lâk le, puan mangṭhia hen a tuam le, thlân lung hawrh, âukhawm vûi 

dahlonâk ah a zâutir. 

54Chun, chu ni chu Timhtuah ni asi le, Dinhni a nâi tek rawh. 

55Chun, nunau, Galili ram thawk hen a sinah an hawng mi tla nih khan an zûl 

le, thlân leh a ruak zâutir zia chu an muh. 

56Chun, an lâwi nawlh le, zeilo rimthâw tla leh sariak rimthâw tla an siam. Chun, 

Dinhni ah chun thupêk hâwi hen anna dîn rawh. 

Thawknawlhnâk 
(Mat 28.1-10; Mark 16.1-8; Johan 20.1-10) 

Luk 24 

1Ni sarih ni masachem ah chun, khuadei rianruan ah, zeilo rimthâw an siam mi 

tla chu put hen thlân ah chun an va kal. 

2Chun, thlân ah mi lung chu ṭhinh hen an muh le; 

3chun, an lût le, Lal Jisu ruak chu an muh lo. 

4Chun, chubang ruangah an lawksawng liauah chun, minung panih, puan mit 

ser rê hen aih mi an kiangah an hawng dîr le; 

5chun, an ṭih le, an mêl tual tawngh rê hen an kûn liauah annih nih chun an 

sinah, “Zeirangah mithi lakah a nung mi nan hâwl? 

6Hinah a um lo rawh, a thawknawlh rawh; Galili ram ah a um liauah nan sinah 

a thusim kha theih nawlh u. 

7‘Minung Fapa hi misual tla kut ah tleihtir hen a um lai le, kraws ah an khenhbêk 

lai le, ni thum ni ah a thawknawlh ding asi,’ a ti mi kha,” an ti. 

8Chun, a thu chu an theih nawlh rawh le, 

9thlân ah mi chu an tlung nawlh le, leikhat leh midang zawzawng tla sinah chun 

chubang thil zawzawng chu an sim. 

10Chubang tla chu Magdala mi Mari, Joana, Jem nu Mari tla an si; an sinah 

nunau dang tla khawm nih ṭhiruai tla sinah chun chubang thu chu an sim bâk. 

11Sikhawmsele, chubang thu chu thu salam ah an ruat le, an lung piak na lo. 

12Sikhawmsele, Peter chu a thawk le, thlân ah chun a tek le; chun a kûn le, a 

bih le, puan mangṭhia a um mi dei a muh le; chun, thil umzia chu chê ti bû hen 
a in leiah a lâwi rawh. 

Emau Ah Langhnâk 
(Mat 16.12-13) 

13Chun, chu ni takah chun an lakah mi panih chu khua pakhat Emau an ti mi ah 

chun an kal awt le, chu khua chu Jerusalem thawk hen Stade sâwmruk asi. 

14Chun, thil a hawng tlung mi zawzawng chu an sim vima. 

15Chun, an sim le, anna deih liauah chun Jisu ngelchel nih a hawng fûk na le, 

an sinah a kal bâk rawh. 

16Sikhawmsele, amah chu an theih lonâk ding hen an mit chu vâitir hen a um. 

17Chun, an sinah, “Kal pah hen nan ruat mi kha, zei thu me?” a ti. Chun, zûr tak 

hen an dîr rawh. 

18Chun, a min Kleopa dauh nih chun a sinah, “Jerusalem ah nangmah cho hen 

na maw na um, tu liauah thil umzia hi na theih lo ma?” a ti le, a sâng. 

19Chun, anih nih chun an sinah, “Zei thil me?” a ti. Chun, annih nih chun a sinah, 

“Nazaret Jisu Pathian leh minung zawzawng mitmuh ah a thu ah leh a thilti ah 
khuavâng minthang tak thâwngthâng thu; 

20bâwlpu tla leh kan hotu tla nih thah ding hen an pêk le, kraws ah an khenhbêk 

zia thu tla kha. 

21Kannih nih Israel tla tlanhtu si ding hen kan lungum rîlmâl hen, zeikhawm si 

sele, chubang thil tlungnâk chu tusûn hen ni thum asi rawh. 

22Chubang lo khawm chu kanmah murui ah mi nunau âu tla mawh zîng ah a 

thlân ah an va kal le, hawng kan lawksawngtir le; 

23a ruak muh ṭung lo hen ‘Pathian vânmifial â langh mi kan muh le, chu tla nih 

chun a nung nawlh ti an sim,’ an hawng ti. 

24Chun, kan lakah mi âu tla mawh thlân ah chun an kal le, nunau tla sim hâwitê 

hen an muh le, sikhawmsele, amah chu an muh fâwn lo,” an ti. 

25Chun, anih nih chun an sinah, “Mi â tla, khuavâng tla zawzawng thusim lung 

leikângah thinlung sêt tla! 

26Mesia nih chubang thil chu tuar hen a rokualnâk ah a lût ding rêng asi lo 

mazei?” a ti. 

27Chun, Mosi leh khuavâng lasui thu thawk hen a dawmh le, Pathian lasui thu 

zawzawng ah amah thâwngthâng rîn mi vial chu anmah tla a simhfiang vima 
na. 

28Chun, an kalnâk ding khua chu an tlung awt rawh le, chun, anih chu lât dauh 

ah kal a tum hâwi hen a um. 

29Chun, kâ hen an thlauh le, “Kan sinah um ko me; a zânlei vung rawh, nî 

khawm a tlâ awt rawh,” an ti. Chun, an sinah um ding hen a lût rawh. 

30Chun, an sinah buh dûm hen a to rawh chun sang a lâk le, mal a sâwm le, a 

phel le, an sinah a pêk. 

31Chun, an mit a hawng dei le, a mêl an theih rawh le, chun, anih chu a vei ving 

rawh. 

32Chun, annih nih chun, ‘Lampi ah hawng kan sawnh liauah Pathian lasui thu 

tla hawng kan simhfiang liau khan kan thinlung a fiang pum lo ngen mazei?” 
anna ti. 

33Chun, chu liau tak chun an thawk le, Jerusalem ah an kîr nawlh le, leikhat tla 

leh an hâwi tla anna pûm mi chu an muh le, 

34“Lalpa chu a thawknawlh tatak asi; Simon sin khawmah â langh rawh!” an 

hawng ti. 

35Chun, annih khawm nih lampi ah thil hawng tlung mi leh sang a phel le, a mêl 

an hawng liah rawh zia tla chu an simh na bâk. 

Jisu A Ṭhiruai Tla Sinah Â Langhnâk 
(Mat 28.16-20; Mark 16.14-18; Johan 20.19-23; Thil 1.6-8) 

36Chun, chubang thu chu an sim liauah chun amah ngelchel chu anmah lakah 

a hawng dîr le, an sinah, “Nan tlûnah lungngamhnâk um seh,” a ti. 

37Sikhawmsele, an lâu khit le, mithlâ muh hen anna ruat. 

38Chun, anih nih chun an sinah, “Zeirangah nan lawksawng? Zeirangah nan 

thinlung ah zumhmaihnâk a hawng um? 

39Ka kut leh ka kezaphah tla hi zauh u, keimah tak kha ka si hi! Hawng ka tham 

ule, zauh u; nan hawng ka muh hâwi hen thlarau nih taksa leh ruh a nei lo,” a 
ti. 

40Chun, chu chu a sim thluh rawh chun a kut leh a kezaphah tla an sinah a 

zauhtir. 

41Chun, anna lâwm tuk ruangah an lung lo nget rih le, chê an ti kar chun an 

sinah, “Hinah ei ding zeilo nan nei ma?” a ti. 

42Chun, ngâ rawh vo khat an pêk. 

43Chun, a lâk le, an mâika ah chun a ei rawh. 

44Chun, an sinah, “Hi hi ka thu kha asi, Mosi Dân ah, khuavâng lasuibu ah leh 

Sawrnâk labu tla ah ka thâwngthâng rîn mi vial a hawng tlung ding zia nan sinah 
ka um liauah ka nan simh tâwn na kha,” a ti. 

45Chun, Pathian lasui thu theihnâk ding hen an thinlting a finghtir. 

46Chun, an sinah, “Hi hâwi hen rîn asi: ‘Mesia nih chun hamhnâk a tuar lai le, 

ni thum ni ah mithi lakah mi a thawknawlh lai le, 

47amah min hen rimnâk thu leh sual ngaihdamnâk thu Jerusalem thawk hen 

phun kip sinah an sim lai,’ ti hen. 

48Chubang thil zawzawng chu a theihtu nan si. 

49Chun, ka Pa thil tiamh chu nan tlûnah ka hawng fial awt; sikhawmsele, tlûn 

leiah mi thiltikhonâk hen thuamh nan si lânlo chu khuapi ah hin um kumza u,” a 
ti. 

Jisu Vân Ah A Kâinâk 
(Mark 16.19-20; Thil 1.9-11) 

50Chun, Bethani khua vâu tiang hen annih chu a kalpi na le; chun, a bân a phar 

le, mal a sâwm na. 

51Chun, mal a sâwm na liau takah chun annih chu a ṭhen na le, vân leiah lâk 

hen a um rawh. 

52Chun, an mâimûk le, lâwm tak hen Jerusalem ah an kîr nawlh rawh le; 

53chun, Pathian Biakin ah chun Pathian sawr hen an um kumza rawh. 

Johan 

Johan 1 

Nungnâk Thu 

1A tîr ah Thu a um, Thu chu Pathian sinah a um; Thu chu Pathian asi. 

2A tîr thawk hen Pathian sinah a um. 

3Zeizawng a ektê hen amah siam asi; thilsiam zawzawng hi amah siamlo 

zeikhawm a um lo. 

4Amah lakah chun nungnâk a um; chu nungnâk chu minung tla chêunâk asi. 

5Chêu chu mûi lakah a hawng chêu le, mûi nih chu chu a neh lo. 

6Pathian fial mi pakhat a um le, a min chu Johan asi. 

7Theihpitu ding hen a hawng kal le, chêu thu chu theihtir ding hen; amah 

ruangah mi zawzawng nih an lung khonâk ding hen. 

8Anih chu chêu chu asi lo, chêu thu chu theihtir ding hen hawng kal asi dauh. 

9Chêu dik tak mikip chêutirtu kha laikulh ah a hawng kal liau asi. 

10Anih chu laikulh ah a um, laikulh amah siam asi, laikulh nih amah an theih lo. 

11Amah ram ah a hawng kal le, amah mi tla nih an duh lo. 

12Sikhawmsele, amah duhtu vial chu an sinah Pathian fa tla si khonâk ding a 

pêk, a min zumhtu tla chu. 

13Minung thlâknâk thawk hen ring mi an si lo; taksa duhnâk thawk hen ring mi 

khawm an si lo; mipa duhnâk thawk hen ring mi khawm an si lo; Pathian thawk 
hen ring mi an si dauh. 

14Thu chu minung ah a hawng a chang le, kan lakah a um rawh. A rokual zia 

kan muh. Zângfahnâk leh thudik hen a khat. Hi hi rokualnâk chu asi, Pa, Fapa 
neihlem hâwi a sinâk chu. v 

15Johan nih a thu a theihtir le, a âu le, “Ka dung leiah hawng ka zûltu nih khan 

hawng ka lehkhalh rawh asi, keimah lânah um asi rawh ruangah,’ ti hen a thu 
ka sim mi kha amah hi asi,” a ti. 

16A rangtlingnâk kanna ting chiau, zângfah nûnah zângfah singsuannâk hen, 

17Dân Mosi nih a pêk, zângfahnâk leh thudik Jisu Krist ruangah a hawng um. 

18Âukhawm nih Pathian an muh dah lo, Fapa neihlem, Pa kiangah um mi tak 

nih khan, amah a theihtir rawh asi. 

Baptistu Johan Nih Jisu Thâwngthâng A Simnâk 
(Mat 3.1-12; Mark 1.1-8; Luk 3.1-18) 

19Chun, Juda le nih “Âu me na si?” ti hen, deih ding hen, Jerusalem thawk hen 

a sinah bâwlpu tla leh Levi chi tla an fial liau khan hi hi Johan theihtirnâk chu 
asi; 

20pheh lo hen a phuang le, “Mesia ka si lo,” ti hen a phuang. 

21Chun annih nih chun a sinah, “Âu me na si ne?” Elija na si ma? an ti le, an 

deih. Chun, anih nih chun “Ka si lo,” a ti. “Khuavâng chu na si ma?” an ti. Chun, 
anih nih chun, “Ka si lo,” a ti le, a sâng. 

22Chun annih nih chun a sinah, “A si chun, âu me na si ne? Hawng kan fialtu 

tla kan sâng khonâk ding hen hawng kan simh ma ne? Na thâwngthâng rerêng 
zeime na sim awt?” an ti. 

23Chun, anih nih chun, “ ‘Lalpa lampi dingtir u,’ ti hen, ‘ramkaro ah âutu aw-hâu 

ka si,’” Khuavâng Isai sim hâwi khan, a ti. 

24An mifial tla chu Farisai tla le sinah mi an si. 

25Chun, annih nih chun a sinah, “Mesia tal, Elija tal, Khuavâng khawm chu na 

si lêmlo chun, zeirangah na baptis na ne?” an ti le, an deih. 

26Chun, Johan nih an sinah, “Kei nih tî hen ka baptis le, nan lakah mi pakhat 

nan theihlo mi a dîr asi. 

27Anih chu ka dung leiah hawng ding mi chu asi, a pheikawk rî sût tlâk khawm 

ka si lo,” a ti le, a sâng. 

28Chubang thil chu Jordan lanh ah Bethani ah, Johan baptis nâk ah khan an ti 

asi. 

Pathian Dawrâ Fa 

29Chun, a thâituan ah chun Johan nih Jisu a sinah a hawng kal mi a muh. Chun 

a sim le, “Zauhnik u, Pathian Dawrâ Fa laikulh sual kalpitu ding khi! 

30Hi hi asi, ‘Minung pakhat hawng ka lehkhanh mi nih khan hawng ka zûl awt, 

ka lânah a um rawh asi, ka ti mi kha,’ 

31Amah chu ka theih lo, sikhawmsele, Israel tla sinah a hawng langhnâk ding 

hen, tî hen baptis ding hen ka hawng kal asi,” a ti. 

32Chun, Johan nih a theihtir le, a sim le, “Thlarau chu vaṭhu hâwi hen vân thawk 

hen hawng ṭum ka muh le, a tlûnah a fû ko. 

33Amah chu ka theih lo le, sikhawmsele, tî hen baptis ding hen hawng ka fialtu 

nih khan ka sinah, ‘Âu tlûn zawngah Thlarau hawng ṭum hen, a tlûnah um ko 
na muh mi chu, amah chu Thlarau Thenhlimh hen baptistu ding chu asi,’ hawng 
ka ti. 

34Chu chu ka muh rawh le,” “chun hi hi Pathian Fapa asi ti ka theihtir rawh,” a 

ti. 

Jisu Ṭhiruai Masa Tla 

35Chun, a thâituan ah Johan a dîr le, a ṭhiruai le panih hen; 

36chun, Jisu kal liau a zauh le, “Zauhnik u, Pathian Dawrâ Fa khi,” a ti. 

37Chun a ṭhiruai panih nih chun a thusim chu an theih le, Jisu an zûl rawh. 

38Chun, Jisu â hawi le, an hawng zûl mi a muh le, an sinah “Zei me nan hâwl?” 

a ti. Chun, annih nih chun, “Rabbi, (chu chu Sîntirtu tinâk asi), zeiah na um?” 
an ti. 

39Anih nih an sinah, “Hawng kal ule, nan muh lai,” a ti. Chuvachun, an kal le, a 

umnâk chu an muh le, chu ni ah chun a sinah an um ko le, zânlei dâr li ding asi. 

40Johan thusim chu theih hen Jisu zûltu panih lakah pakhat chu Andri, Simon 

Peter unau asi. 

41Anih nih chun a masachem hen a unau Simon a muh le; a sinah, “Mesia kan 

tawng rawh,” a ti, (Sariak Thuh an ti mi chu), 

42churawhchun Simon chu Jisu sinah a hawngpi. Jisu nih anih chu a zauh le, 

“Johan fapa Simon na si, Kipha an sak lai,” a ti le, (chu chu Peter tinâk asi, 
Peter chu lungpi tinâk asi.) 

Jisu Nih Philip Leh Nathanael 
A Kawhnâk 

43Chun, a thâituan ah chun Jisu chu Galili ah kal a tum le, Philip a muh le, a 

sinah, ‘Hawng ka zûl rawh,” a ti. 

44Philip chu Betsaida mi asi, chu chu Andri leh Peter umnâk khua asi. 

45Philip nih chun Nathanael a muh le, a sinah, “A thâwngthâng Mosi nih Dân 

lasuibu ah a rîn mi leh khuavâng tla nih an rîn mi kha, amah chu kan muh rawh. 
Nazaret Jisu Josef fapa chu,” a ti. 

46Chun, Nathanael nih chun a sinah, “Nazaret ah thil ṭha a suak kho mazei?” a 

ti. Philip nih chun a sinah, “Hawng le zauh,” a ti. 

47Jisu nih Nathanael a sinah a hawng mi a muh le, a thâwngthâng sim le, 

“Zauhnik u, Israel mi tak ngamlêmnâk rerêng neilo hi,” a ti. 

48Nathanael nih a sinah “Nangnih zeitin na theih?” a ti. Jisu nih a sinah, “Philip 

nih a nan kawh lânah theipi phûr ah na um liau khan ka nan muh,” a ti. 

49Nathanael nih, “Sîntirtu Pathian Fapa na si, Israel tla Lalchem na si hi,” ti hen 

a sâng. 

50Jisu nih a sinah, “Theipi phûr ah ka nan muh, na sinah ka nan ti ruangah na 

lung mu? Hi ngâk hen thil rokual dauh hi na muh lai,” a ti le, a sâng, 

51Chun, Jisu nih a sinah, “Thungâi tak hen ka nan simh, vân â awng hen, 

Pathian vânmifial tla Minung Fapa tlûnah hin ṭum leh kâi nan muh teh lai,” a ti, 

Johan 2 

Kana Ah Umhnâk Puai: 
A Thilchê Ti Masachem 

1Ni thum ni ah, Galili ram ah Kana ah umhnâk a um le, chunah chun Jisu nu a 

um, 

2Jisu leh a ṭhiruai tla khawm umhnâk ah an sâwm na, 

3Chun, uain a tinh lo le, Jisu nu nih chun a sinah, “Uain an nei lo rawh,” a ti, 

4Chun, Jisu nih a sinah, “Nu, nangnih na ka theih piak ding zei me a um? Ka tik 

a tlung lo rih,” a ti, 

5Chun a nu nih lâiraw tla sinah, “Nan sinah a sim mi vial chu ti vima u,” a ti, 

6Chun, Juda tla ṭâwl thiang dân hâwi hen lungbêl paruk, tahnâk nih mawh 

tahnâk thum mawh tlum chiau, chunah chun an toh. 

7Chun, Jisu nih an sinah, “Tibêl tla tî hen khah u,” a ti. Chun, a kâ rual hen an 

khah seng. 

8Chun, an sinah, “Tuah than ule, lâiraw hotu sinah kalpi u,” a ti. Chun, an kalpi 

rawh. 

9Chun, lâiraw hotu nih chun tî uain â chang mi chu a tem le, zei thawk mi asi ti 

a theih loh, lâiraw tî thantu tla nih chun an theih. Mo pasal chu a kawh le, 

10a sinah, “Mi kip nih a tîrah uain ṭha an suah tâwn; chun, an din ual nûnah a 

ṭha lo dauh mi chu an suah tâwn; nang lam nih chun tutiang hen uain ṭha na 
kil,” a ti. 

11Jisu nih singsiahnâk a ti masachemnâk hi Galili ram ah Kana ah chun a ti le, 

a rokual zia a langhtir rawh; chun, a ṭhiruai tla nih chun amah chu an zumh 
rawh. 

12Chu nûnah chun Kapernaum ah a va kal le, a nu, a unau tla leh a ṭhiruai tla 

hen; chunah chun ni sâwtlotê an châm. 

Biakin Thianh Thu 
(Mat 21.12-13; Mark 11.15-17; Luk 19.45-46) 

13Chun, Juda Kalkanh Kût a nâi rawh le, Jisu Jerusalem ah a va kal. 

14Pathian Biakin ah châw, dawrâ, vaṭhu zuartu tla leh tangka thlengtu tla an to 

mi a muh. 

15Chun, ritual hen vuaknâk a siam le, dawrâ leh châw an ektê hen Pathian 

Biakin thawk hen a nar na le; tangka thlengtu tla tangka chu a bungh le, an 
dawhkân tla a thlûk piak na. 

16Chun, vaṭhu zuartu tla sinah chun, “Hi bang tla hi kalpi u, ka Pa in sawlehnâk 

in ah mang lah u,” a ti. 

17“Na in ah ka semsê ngaihnâk nih hawng ka ei hep lai,” ti rîn asi ti a ṭhiruai tla 

nih an theih nawlh rawh. 

18Chuvachun, Juda tla nih a sinah, “Hi bang thil na ti mi hi singsiahnâk zei me 

na hawng kan zauhtir kho?” an ti le, an sâng. 

19Jisu nih an sinah, “Hi Pathian Biakin hi râwk ule, ni thum karah ka dirh nawlh 

lai,” a ti le, a sâng. 

20Chun, Juda tla nih chun, “Hi Pathian Biakin hi kum sâwmli leh kum ruk sak 

asi, nangnih ni thum karah na dirh awt mu?” an ti. 

21Sikhawmsele, a taksa biakin thu a sim asi. 

22Churuangah, mithi lakah mi a thawknawlh liauah hi hi a sim ti a ṭhiruai tla nih 

an theih nawlh rawh le; chun, Pathian lasui thu leh Jisu thusim chu an lung 
rawh. 

Jisu Nih Mi Zawzawng A Theih 

23Chun, Kalkanh Kût ah, Jerusalem ah a um liau chun a singsiahnâk ti tla an 

muh le, mi tamtak nih a min an zumh rawh. 

24Sikhawmsele, Jisu chu an sinah a lungngam thiam lo, mi zawzawng a theih 

le; 

25minung thu âukhawm simhfiang a herh lo, amah nih minung thinlung ah a um 

mi vial chu a theih ruangah. 

Johan 3 

Jisu Leh Nikodem Thuruatnâk 

1Chun, Farisai tla lakah mi a min Nikodem, Juda le hotu pakhat a um; 

2chu chu zân ah Jisu sinah a hawng kal le, a sinah, “Sîntirtu, Pathian sinah mi 

sîntirtu dingah hawng kal na si ti kan nan theih; Pathian an sinah a um lo chun 
hi singsiahnâk tla na ti hâwi hi âukhawm an ti kho lai loh,” a ti. 

3Chun, Jisu nih a sâng le, a sinah, “Thungâi tak hen ka nan simh, mi âukhawm 

a suaknawlh lo chun Pathian Ram a muh kho lai loh,” a ti. 

4Nikodem nih a sinah, “Mi a tar nûnah zeitin a suak kho lai? A nu paw sungah 

veinih lût hen a suak kho lai mazei?” a ti. 

5Jisu nih a sâng le, “Thungâi tak hen ka nan simh, mi âukhawm tî ah leh Thlarau 

ah a suak lo chun Pathian Ram ah a lût kho lai loh. 

6Taksa ah a suak mi chu taksa asi, Thlarau ah a suak mi chu Thlarau asi. 

7Na suakthar ding ka nan ti mi hi chê ti lah. 

8Thli kha zei tal ah a duh duh hen a lêng tâwn, a hâu na theih, sikhawmsele, 

kha zei thawk hen hawng mi me, kha zei leiah a kal awt ti na theih lo; âuzawng 
Thlarau ah suak mi chu, chu hâwi hen an um, a ti. 

9Chun, Nikodem nih a sâng le, a sinah, “Chu chu zeitin a um kho lai?” a ti. 

10Jisu nih a sâng le, a sinah, “Israel tla sîntirtu minthang na si mi, chu chu na 

theihthiam lo ma? 

11Thungâi tak hen ka nan simh, kannih nih kan theih mi chu kan sim tâwn, kan 

muh mi chu ka theihtir tâwn; sikhawmsele, kan theihtirnâk nan pawm lo. 

12Laikulh thil tla kan simh na mi nan lung lo chun, vân lei thil tla an simh na sele 

zeitin nan lung lai? 

13Vân ah âukhawm an kâi dah lo, Minung Fapa vân thawk hen hawng ṭum mi 

cho lo hi chu. 

14Chun, Mosi nih ramkaro ah rûl a thlâi hâwi khan, Minung Fapa hi thlâi hen a 

um ding asi. 

15Âukhawm amah lungtu nih chun amah ruangah zungzâl nungnâk an nei 

khonâk ding hen. 

16Pathian nih laikulh thungâi a dâwt le, churawhchun a Fapa neihlem a pêk, 

amah chu âuzawng a zumhtu vial thi lo hen, zungzâl nungnâk an nei khonâk 
ding hen. 

17Laikulh mawhtir ding hen Pathian nih a Fapa laikulh ah a fial lo, laikulh amah 

ruangah ruangsuah hen an um khonâk ding hen a fial dauh asi. 

18Âuzawng amah zumhtu chu mawh hen an um lo; âuzawng zumhlotu chu 

mawh chia hen an um, Pathian Fapa neihlem min an zumh lo ruangah. 

19Hi hi mawhnâk asi, chêu laikulh ah a hawng kal le, sikhawmsele mi le tla nih 

chêu ngâk hen mûi an duh dauh, an thilti tla an sual ruangah. 

20Âuzawng thilti sual mi nih chêu an hua tâwn, chêu ah khawm an hawng lo, 

chu lo chun an thilti tla a lang lai. 

21Sikhawmsele, âuzawng a ti dik mi vial an thilti tla Pathian ruangah ti an si ti a 

lang khonâk ding hen chêu ah an hawng kal,” a ti. 

Baptistu Johan Nih Jisu 
A Theihtirnâk Madung 

22Chu nûnah chun Jisu a ṭhiruai tla hen Judai ram ah an kal le, chunah chun an 

sinah a um ko le, a baptis na tâwn. 

23Johan khawm nih Ainon ah Salim khua kiangah a baptis na bâk, chunah chun 

tî a tam ruangah; chun mi an hawng le, baptis an si. 

24Johan chu rêngin ah an khumh lo rih. 

25Chun, Johan ṭhiruai tla leh Juda pakhat, ṭawl thiang thu ah anna êl. 

26Chun, Johan sinah an hawng le, a sinah, “Sîntirtu, Jordan râlah na sinah um, 

a thu na theihtir mi nih khan, ngâinik, kha nih khan a baptis na le, mi zawzawng 
a sinah an hawng kal asi!” an ti. 

27Johan nih a sâng le, “Minung nih zeikhawm a nei kho lo, vân ah mi pêk asi lo 

chun. 

28‘Kei Mesia ka si lo, a mâi leiah fial ka si,’ ka ti mi kha, nanmah tak hawng ka 

theihpitu nan si. 

29Mo neitu chu mo pasal chu asi; sikhawmsele, mo pasal hâwipa dîr hen a thu 

theihtu chu mo pasal aw ruangah thungâi hen â lâwm tâwn; churuangah, tuhin 
ka lâwmnâk a rangtling rawh asi. 

30Anih chu sung-û dadauh ding asi, kei lam chu nâu dauh ding ka si. 

Vân Lei Thawk Hen A Hawng Mi Chu 

31“Tlûnlei thawk hen a hawng kal mi chu mi zawzawng ngâk hen 

chungnungchem asi; tual ah suak mi chu tual ah mi asi le, tual thu a sim tâwn, 
vân thawk hen a hawng kal mi chu mi zawzawng ngâk hen chungnungchem 
asi. 

32A muh leh a theih mi zawng a theihtir tâwn asi, âukhawm nih a thu theihtirnâk 

an pawm lo. 

33A thu theihtirnâk pawm mi nih ‘Pathian chu a dik asi,’ ti a singsiah. 

34Pathian fial mi nih chun Pathian thu a sim tâwn; anih nih chun a Thlarau 

khatnâk rangtling a pêk. 

35Pa nih Fapa a dâwt le, a thiltikhonâk ah thil zeizawng a pêk rawh. 

36Âuzawng Fapa zumh mi zawng nih zungzâl nungnâk an nei rawh; 

sikhawmsele, âuzawng Fapa thu ngâilotu vial nih nungnâk an nei lai lo le, 
Pathian thinrunhnâk an tlûnah a um kumza dauh asi,” a ti. 

Johan 4 

Jisu Leh Samari Nunau 

1Chun, Jisu nih Johan ngâk hen ṭhiruai tam dauh a siam mi leh a baptis ti Farisai 

tla nih an theih ti Lalpa nih a theih kâ hen, 

2(Sikhawmsele Jisu tak nih chun a baptis lo, a ṭhiruai tla nih an baptis tâwn.) 

3Judai ram chu a kaltâk le, Galili ram ah a kîr nawlh rawh. 

4Chun, Samari ram a pal ding asi. 

5Chuvachun, Samari ram ah khua pakhat, Saikar an ti mi chu a tleng le, Jakob 

nih a fa Josef sinah mun a pêk mi kiang kha; 

6Jakob tikhurchawh khawm kha chunah chun a um. Chun, Jisu chu a lam kal 

dît ruangah tikhurchawh kiang ah a to: Sûn dâr leinih liau asi. 

7Chun, Samari nunau pakhat tî than a hawng. Jisu nih a sinah, “Din ding hawng 

ka pêk,” a ti. 

8A ṭhiruai lam chu ei ding châwk hen khua ah an kal rawh. 

9Chuvachun, Samari nunau nih chun a sinah, “Nang Juda mi na si, kei Samari 

nunau ka si, zeitin zia hen ka sinah din ding na ka deih?” a ti. (Juda tla nih 
Samari tla zei lak khawmah an mang dahlo ruangah.) 

10Chun Jisu nih a sâng le, a sinah, “Pathian thilpêk le, Din ding hawng ka pêk,’ 

na sinah titu hi theih le chu, nangnih a sinah na deih dauh ding asi, chun, anih 
nih tî nung a nan pêk rawh ding asi,” a ti. 

11Chun, nunau nih chun a sinah, “Pu, a thannâk zeikhawm na nei lo mi, 

tikhurchawh a thûk thlo mi, kha zei a mi tî nung na tawng? 

12Kan pu Jakob ngâk hen na rokual dauh mazei? Anih nih chun tikhurchawh hi 

hawng kân pêk le, amah khawm nih a din le, a fa le, a ran tla hen,” a ti. 

13Chun, Jisu nih a sâng le; a sinah, “Âuzawng hi tî dintu vial an tîhâl nawlh lai; 

14âuzawng an sinah ka pêk ding mi tî dintu vial lam chu zungzâl hen an tîhâl lai 

loh, kei nih an sinah tî ka pêk ding mi chu an sung ah tî nung a um lai le, zungzâl 
nung tiang hen a irh lai,” a ti. 

15Chun, nunau nih chun a sinah, “Pu, chu tî chu hawng ka pêk, ka tîhâl lonâk 

ding leh hi bang tiang tî than ding hen ka hawng lonâk ding hen,” a ti. 

16Chun, Jisu nih a sinah, “Na pasal va kawh le, hinah hawng nawlh,” a ti. 

17Chun, nunau nih chun a sinah, “Pasal ka nei lo,” a ti le, a sâng. Jisu nih a 

sinah, “Pasal ka nei lo, na ti mi hi, na dik ngâk; 

18pasal panga na nei rawh, tuah mi hi na pasal asi lo asi, hi thu hi na sim dik 

ngâk,” a ti. 

19Nunau nih chun a sinah, “Pu, khuavâng na si ti ka theih. 

20Kannih thlâktu tla nih chun hi tlâng ah hin Pathian an sawnh tâwn; 

sikhawmsele, nannih nih chun, ‘Minung nih Pathian an sawnhnâk mun ding chu 
Jerusalem ah a um,’ nan ti tâwn,” a ti. 

21Chun, Jisu nih a sinah, “Nunau, ka thu lung rawh, hi tlâng kher lo khawm ah, 

Jerusalem kher lo khawm ah Pa nan sawnh tik a tlung awt rawh. 

22Nannih nih nan theih lo mi nan sawnh tâwn; kannih nih kan theih mi kan sawnh 

tâwn. Ruangsuaknâk Juda tla sin thawk hen a hawng suak awt asi. 

23Chuvachun, a tik a tlung awt rawh, tu khawmah a tlung liau chir, chu tik chun 

Pathian sawnhtu tatak tla nih Thlarau leh thudik hen Pa an sawnh lai, Pa nih 
chu hâwi mi chu amah sawnhtu ding hen a hâwl asi. 

24Pathian chu Thlarau asi, a sawnhtu tla nih Thlarau leh thudik hen an sawnh 

ding asi,” a ti. 

25Chun, nunau nih chun a sinah, “Mesia, (Sariak Thuh an ti mi chu) a hawng 

kal awt ti ka theih, anih chu a hawng kal tikah zeizawng hawng kan simh lai,” a 
ti. 

26Chun, Jisu nih a sinah, “Keimah a nan sawnhtu hi amah chu ka si,” a ti. 

27Chun, chu liau tak chun a ṭhiruai tla chu an hawng kal le, nunau a sawnh mi 

chu chê an ti; sikhawmsele, âukhawm nih, “Zeime na hâwl?” “Zeirang nunau na 
sawnh?” khawm an ti lo. 

28Chun nunau nih chun a tibêl a kaltâk le, khua ah a kal, mi zapi sinah, 

29“Ka thilti zawzawng hawng ka simh vimatu mi pakhat a um, hawng kal ule, 

zauhnik u, Mesia asi kho lai ma?” a ti. 

30Chun, annih chu khua ah mi chu an hawng suak le, amah lei an fûk rawh. 

31Chu karah a ṭhiruai tla nih chun a sinah, “Sîntirtu, ei rawh,” an ti chiam. 

32Sikhawmsele, anih nih chun an sinah, “Buh nan theihlo mi ei ding ka nei,” a 

ti. 

33Chun, ṭhiruai tla chu anna sâwn le, “A ei ding mi nih an hawng put piak masi 

le?” an ti. 

34Chun, Jisu nih an sinah a sim le, “Hawng ka fialtu duhzia ti leh a rianṭuan dih 

ding hi ka buh asi. 

35Nannih nih, ‘Fâng ât ding thla li a um rih,’ nan tilo mazei? Ngâi u, ka nan simh 

na; chuanh ule, lo tla zauh u, tu thawk hen ât ding hen a vâng asi. 

36A âttu nih lawh a tawng tâwn le, zungzâl a nung tiang um ding hen rah a 

khawmh tâwn, a tuhtu leh a âttu anna lâwm vevê khonâk ding hen. 

37‘Pakhat nih a tuh le, midang nih a ât, ti thu hi, chu lak chun a dik asi. 

38Nan ṭuan tha fâk lo ât ding hen ka nan fial na kha; midang nih an ṭuan le; 

nannih nih an ṭuan chia chu nan zulhpeh asi,” a ti. 

39Chun, nunau nih chun, “Ka thilti zawzawng a hawng ka simh vima,” ti hen, a 

theihtir mi thu ruang khan, chu khua mi Samari mi tamtak nih Jisu an zumh 
rawh. 

40Chuvachun, Samari mi tla chu Jisu sinah an hawng le, an sinah châm ding 

hen an ngiar chiam; chun, chunah ni nih a châm. 

41Chun, midang tamtak nih amah thu ruangah an lung rawh. 

42Chun annih nih chun, nunau sinah chun, “Tu lam chun na thusim ruangah 

lung kan si lo rawh; kanmah ngelchel nih a thu kan theih le, hi minung hi laikulh 
Ruangsuahtu asi ngelchel ti kan theih rawh,” an ti. 

Jisu Nih Hotu Fapa A Damhnâk 

43Chun, ni nih nûnah chun chu thawk hen a suak le, Galili ram ah a kal rawh. 

44Jisu tak nih, khuavâng chu amah khua leiah chun chawnglawmh hen a um 

dah lo ti a theihtir tâwn. 

45Chuvachun, Galili ram a va tlung chun Galili ram ah mi tla nih an lawmh le, 

Jerusalem ah Kût liauah a thilti zawzawng an muh ruang khan; annih khawm 
chu Kûtnâk ah an kal bâk dangâiah. 

46Chun, Galili ram ah Kana ah tî uain a changtirnâk kha a hawng tleng nawlh. 

Chun, Sorkar rianṭuantu âumawh a um le, a fapa Kapernaum ah a damlo. 

47Chun, Jisu Judai ram mi Galili ram ah a hawng ti a theih kâ hen a va kal, a 

fapa damh ding hen a ngiar chiam le, a thi awt ngangâi asi. 

48Chun, Jisu nih a sinah, “Singsiahnâk tla leh thilchê tla nan muh lo chun nan 

lung rîlmâl lai loh,” a ti. 

49Chun, Sorkar rianṭuantu nih chun a sinah, “Pu, ka fa thih lânah hawng ko me 

a,” a ti. 

50Chun, Jisu nih a sinah, “Tlung ko rawh, na fapa chu a dam rawh,” a ti. Chun, 

chu minung nih chun Jisu nih a sinah thu a sim mi chu a lung le, a kal rawh. 

51Chun a kal liauah a to-aw tla nih an hawng dawng le, “Na fapa chu a dam 

rawh,” an hawng ti. 

52Chun, anih nih chun an sinah a dam liau tik chu a deih na. Chun, annih nih 

chun a sinah, “Mazân nî her sat ah a râifanh nih a thlah rawh asi,” an ti. 

53Chun, a pa nih, Jisu nih a sinah, “Na fapa chu a dam rawh,” a ti liau tak chu 

asi ti a theih rawh; chun, amah leh a dâwngsung tla nih an ektê hen Jisu an 
zumh rawh. 

54Chu chu Jisu nih a thilchê ti Judai ram thawk hen Galili ram ah a hawng kal 

liauah a ti veinihnâk chu asi. 

Johan 5 

Betzatha Zur Ah Kê 
Khêng Damhnâk 

1Chubang nûnah chun Juda tla Kût pakhat a um le, Jisu Jerusalem ah a va kal. 

2Chun, Jerusalem ah chun Dawrâ Kawtkâ kiangah zur a um le, chu chu Hebrai 

hawlh hen Betzatha an ti le, sârbûk panga a nei. 

3Chunah chun damlo, mitchâw, kekhêng leh zeng tla tamtak an zâu. (Tî a 

tlingtlawk ding mi chu an ngâk. 

4Vei zeimaw zat chu rilî ah vânmifial chu a hawng ṭum le, tî a hawng tlawktir. 

Chun, titlawk lakah ṭum masachemtu chu zei nganfâk zawng damtir hen a um.) 

5Chun, dam lo kum sâwmthum leh kum riat a ngawr mi chunah chun âumawh 

a um. 

6Chun, Jisu nih a zâu ko mi chu a muh le, chu hâwi hen sâwt tak a um rawh ti 

a theih le, a sinah, “Damh na duh ma?” a ti. 

7Chun, damlo mi nih chun, “Pu, tî a tlingtlawk chun zur ah hawng ka siahtu ka 

nei lo le, ka kal karah mi nih an hawng ka sawhkhanh tâwn,” a ti le, a sâng. 

8Chun, Jisu nih a sinah, “Thawk le, na tangphah lâk le, kal rawh,” a ti. 

9Chun, lâkkhatko ah chu minung chu a dam le, a tangphah chu a lâk le, a kal 

rawh. Chu ni chu Dinhni asi. 

10Chuvachun, Juda le nih a damh mi sinah chun, “Dinhni asi, na tangphah lâk 

a zarh,” an ti. 

11Chun, anih nih chun an sinah, “Hawng ka damhtu nih ka sinah, ‘Na tangphah 

lâk le, kal rawh, hawng ka ti asi,” a ti le, a sâng. 

12Chun, annih nih chun a sinah, “ ‘Na tangphah lâk le, kal rawh,’ na sinah titu 

chu âu me si?” an ti le, an deih. 

13Sikhawmsele, a damh mi nih chun âu me asi a theih lo le, chunah chun mi 

zapi an um ruangah Jisu tâ nih a kal rawh. 

14A nehnûn ah chun Jisu nih anih chu Pathian Biakin ah a muh le, a sinah, “Ngâi 

rawh, na dam rawh hi, thil sual nawlh lah rawh, chu lo chun thil ṭhalo khun na 
tlûnah a hawng um sual lai,” a ti. 

15Chun, chu minung chu a va kal le, Juda le sinah chun a damhtu chu Jisu asi 

ti a simh na. 

16Chun, Dinhni ah chubang thil tla chu a ti ruangah Juda tla nih Jisu an nehsawh 

rawh. 

17Sikhawmsele, Jisu nih annih chu a sawnh na le, an sinah, “Ka Pa nih tutiang 

khawm hen rian a ṭuan tâwn, kei khawm nih ka ṭuan tâwn,” a ti. 

18Chuvachun, Juda tla nih thah ding an tum khun le, Dinhni a buar ruang cho 

khawm asi lo le, Pathian amah Pa ah a ruat le, Pathian tluk hen â siam ruang 
khawmah asi. 

Fapa Thuneihnâk 

19Chun, Jisu nih an sinah, “Thungâi tak hen ka nan simh na, Fapa nih amah ko 

hen zeikhawm a ti kho lo, Pa thilti a muh mi cho lo chu; thil a ti mi hâwi zawng 
chu, Fapa khawm nih a ti bâk tâwn. 

20Pa nih Fapa a dâwt le, a thilti zawzawng a sinah a zauhtir tâwn; hi ngâk a thilti 

rokual dauh hi a sinah a zauhtir teh lai, chê nan ti dingah. 

21Pa nih mithi tla a thawh le, a nungtir tâwn hâwi hen, Fapa khawm nih a duh 

mi zawng a nungtir tâwn. 

22Pa nih âu lâi khawm a rêl piak lo, lâirêl zawzawng Fapa a rêltir dauh; 

23mi zawzawng nih Pa an zah hâwi hen, Fapa khawm an zahnâk ding hen. 

Âuzawng Fapa zahlo chu, Pa a fialtu khawm zahlo asi. 

24“Thungâi tak hen ka nan simh na, âuzawng ka thu theih hen, hawng ka fialtu 

lung nih chun zungzâl nungnâk a nei rawh, mawh hen a um lo le, thihnâk thawk 
hen a suak le, nungnâk ah a lût dauh asi. 

25Thungâi tak hen ka nan simh na, a tik a tlung awt rawh, tu khawmah a tlung 

liau chir, chu tik ah chun mithi tla nih Pathian Fapa aw-hâu an theih lai le, a 
theihtu vial an nung lai. 

26Pa nih amah lakah nungnâk a nei hâwi hen, Fapa khawm amah lakah 

nungnâk a neitir; 

27chun, Minung Fapa asi ruangah a sinah lâirêl ding thuneihnâk a pêk. 

28“Hi hi chê ti lah u, a tik a tlung awt rawh, chu tik ah chun thlân ah a um mi 

zawzawng nih a aw-hâu an theih lai le, an suak ver lai; 

29thil ṭha titu tla chu nungnâk ting hen an thawknawlh lai le, thilsual titu tla chu 

mawhnâk ting hen an thawknawlh lai. 

Jisu Theihtirnâk Chu 

30“Keimah thu hen zeikhawm ka ti kho lo; Pa nih hawng ka simh hâwi vima hen 

lâi ka rêl tâwn, ka lâirêl chu dik tak asi, keimah thu thu hen um ka tum lo le, 
hawng ka fialtu duhzia hen um ka tum tâwn ruangah. 

31“Mah thâwngthâng theihtir sele, ka theihtirnâk a dik lai loh. 

32Ka thâwngthâng theihtirtu chu midang asi; anih nih chun ka thâwngthâng a 

theihtir mi chu a dik ti ka theih. 

33Nannih nih Johan sinah mi nan fial le, chun, anih nih thudik a nan theihtir na 

kha. 

34Theihtirnâk ka pawm mi chu, minung thu asi lo; sikhawmsele ruang nan suak 

khonâk ding hen hi thu hi ka sim asi. 

35Chu Johan chu khâwnvâr alh tak leh chêu tak chu asi; a chêu ah chun a lâwm 

rih ding nan duh kha. 

36Sikhawmsele, theihtirnâk ka nei mi hi Johan theihtirnâk ngâk khan a rokual 

dauh asi: Pa nih thilti dih ding hawng ka pêk mi, ka thilti tak nih hin Pa nih hawng 
ka fial ti ka thâwngthâng a theihtir asi. 

37Pa hawng ka fialtu khawm nih chun ka thâwngthâng a theihtir rawh. Nannih 

nih zeiliau khawmah a aw-hâu nan theih dah lo, a mêl khawm nan muh dah lo. 

38A thu khawm nan thinlung ah nan kil kumza lo, a fial mi hi nan lung lo ruangah. 

39Pathian lasui thu nan rêl tâwn, a sung ah zungzâl nungnâk um hen nan ruat 

ruangah; chubang chu ka thâwngthâng theihtirtu asi. 

40Sikhawmsele, nungnâk nei ding hen ka sinah nan hawng duh lo. 

41Minung chawnglawmhnâk ka lawmh lo; 

42nannih kan theih na, Pathian dâwtnâk nan thinlung ah nan nei lo. 

43Ka Pa min hen ka hawng mi asi, nannih nih nan ka pawm lo; midang amah 

min hen hawng sele, anih chu nan pawm lai. 

44Nannih chawnglawmh tawng lawmhtu tla, zeitin me nan lung kho lai? Pathian 

cho thawk hen a suak mi chawnglawmhnâk chu nan hâwl lo mi. 

45Kei nih Pa sinah kan phiar na ding hen ruat lah u: an phiar natu chu pakhat a 

um, nan rinhsan Mosi hi. 

46Mosi nan lung chun kei khawm nan hawng ka lung rawh ding asi; anih nih 

chun keimah thâwngthâng a rîn ruangah. 

47Sikhawmsele, a thurîn chu nan lung lo chun, zeitin ka thu nan lung lai?” a ti. 

Johan 6 

Jisu Nih Mipi Sângnga A Khimtirnâk 
(Mat 14.13-21; Mark 6.30-44; Luk 9.10-17) 

1Chubang thil tla nûnah chun, Jisu chu Galili rilî, Tiberia rilî an ti mi, varâl leiah 

chun a kal rawh. 

2Chun, damlo tla tlûnah singsiahnâk a ti mi tla chu an muh ruangah mi zapi 

tamtak nih amah an zûl. 

3Chun, Jisu chu tlâng ah a kâi le, chunah chun a ṭhiruai tla sinah a to. 

4Chun, Juda tla Kalkanh Kût chu a nâi rawh. 

5Chun, Jisu nih a chuanh le, mi zapi tamtak nih amah lei fûk hen a muh le, Philip 

sinah, “Hi bang tla ei ding sang a zei me kan châwk lai?” a ti. 

6Chubang thu chu Philip rangah niknâk ding hen a sim asi, a ti ding mi chu 

amah nih a theih ko dangâi ah. 

7Philip nih a sinah, “Mi kip nih tâwm seng anna ting ding khawm hen 

denari zanih man sang nih a tinh lai lo,” a ti le, a sâng. 

8Chun, a ṭhiruai tla lakah pakhat, Simon Peter unau Andri nih chun a sinah, 

9“Barley sang tlang panga leh ngâ panih neitu mipa ngâksia pakhat hinah a um; 

sikhawmsele, minung chu tluk rak lakah, chu chu zeime a tlâk lai?” a ti. 

10Chun, Jisu nih, “Mi zapi tla chu totir na u,” a ti. Chun, chu mun ah chun 

ramhthep tamtak a um. Chun, mipa tla chu an to le, an tam lei chu sângnga 
ding an si. 

11Chun, Jisu nih sang tlang tla chu a lâk le, lâwmthu a sim thluh chun a to mi 

tla sinah a ṭhen le, chu hâwi ber hen ngâ tla khawm chu an duh rî hen a ṭhen. 

12Chun, an khawp nûnah, a ṭhiruai tla sinah chun, “Zeikhawm tlâu lo ding hen 

a lei mi neknâwi tla rût u,” a ti. 

13Chuvachun an rût le, barley sang tlang panga eitu tla ei bang neknâwi hen 

khobung leinih an khah. 

14Chun, mi zapi nih chun singsiahnâk chu an muh ka hen, “Hi minung hi, 

Khuavâng laikulh ah a hawng kal ding chu asi tatak mahi!” an ti. 

15Chun amah chu lal ah siam ding hen tleih râm tum hen an hawng kal awt ti 

Jisu nih a theih le, tlâng ah amah dei hen a dang hen a kal rawh. 

Jisu Tî Tlûnah Kalnâk 
(Mat 14.22-33; Mark 6.45-52) 

16Chun zânleibâi ah chun, a ṭhiruai tla chu rilî ah chun an va kal le; 

17lawng ah anna chuan le, rilî ah chun Kapernaum an fûk. Chun, khua a thim 

rawh le, Jisu tâ nih an sinah a hawng tleng lo rih. 

18thli chawp tak a râng ruangah tî tlingtlawk a sâng dadauh asi. 

19Chun, stade kul leh panga mawh sâwmthum mawh an vei rawh chun, Jisu 

chu rilî tlûnah kê hen a kal mi, lawng a hawng naih hen an muh le, an ṭih. 

20Sikhawmsele, anih nih chun an sinah, “Keimah ka si, ṭih lah u,” a ti. 

21Chun, lawng ah chun chuantir an duh rawh, chun, zeikarlo ah lawng nih chun 

an fûk mi tlâng chu a tleng chawlh rawh. 

Mipi Tla Nih Jisu An Hâwl 

22A thâituan ah chun rilî khat lei râl ah mi zapi dîr tla nih chun lawng pakhat lo 

chu lawng dang an muh lo le, Jisu chu a ṭhiruai tla sinah lawng ah chun â chuan 
bâk lo le, a ṭhiruai tla anmah dei hen an kal ti an theih. 

23Sikhawmsele, Lalpa nih lâwmthu a sim nûnah sang an einâk mun kiang ah 

khan, Tiberia thawk hen lawnglêng tla a hawng tlung. 

24Chun, mi zapi nih chun Jisu leh a ṭhiruai tla chu an um lo rawh ti an theih rawh 

chun, annih khawm lawnglêng lakah chun anna chuan le, Jisu hâwl hen 
Kapernaum ah an hawng tlung. 

Jisu Nungnâk Sang Chu 

25Chun, rilî râl ah an tawng le, a sinah, “Sîntirtu, zeitik me hi leiah na hawng 

tleng?” an ti. 

26Chun, Jisu nih an sinah, “Thungâi tak hen ka nan simh na, thilchê tla nan muh 

ruangah nan ka hâwl mi asi lo le, sang tlang nan ei le, nan khawp ruang dauh 
khan asi. 

27Buh ral kho mi ruangah ṭuan lah u, zungzâl tiang hen nungnâk um kumza ding 

mi buh, Minung Fapa nih a nan pêk na ding mi ruang chun ṭuan u; Pa Pathian 
nih chun anih chu a birhtir rawh dangâiah,” a ti le, a sâng. 

28Chun, annih nih chun a sinah, “Pathian rian kan ṭuan khonâk ding hen zeime 

kan ti ding?” an ti. 

29Chun, Jisu nih an sinah, “Pathian rianṭuan chu hi hi asi, a fial mi hi zumh ule,” 

a ti le, a sâng. 

30Chun, annih nih chun a sinah, “Singsiahnâk zeime na ti lai, kan muh hen kan 

nan lung khonâk ding hen? Zei thil me na ti lai? 

31Kan pu tla nih ramkaro ah manna kha an ei le, ‘Vân thawk hen an sinah sang 

ei ding a pêk, ti rîn hâwi hen,” an ti. 

32Chun, Jisu nih an sinah, “Thungâi tak hen ka nan simh na, vân thawk hen mi 

sang kha Mosi nih an pêk na mi asi lo, ka Pa lam nih chun vân thawk hen sang 
tak an pêk na asi hi. 

33Pathian sang chu vân thawk hawng ṭum hen, laikulh sinah a nungnâk pêktu 

hi asi,” a ti. 

34Chun, annih nih chun a sinah, “Lalpa, chu sang chu zungzâl hen hawng kan 

pêk rawh,” an ti. 

35Chun, Jisu nih an sinah, “Kei hi nungnâk sang chu ka si, âuzawng ka sinah a 

hawng kal mi chu a sungvâng lai loh, âuzawng hawng ka zumhtu chu zeitik 
khawmah a tîhâl lai loh. 

36Sikhawmsele, nannih nih nan ka muh khawmah nan ka lung lo ti ka nan simh 

na. 

37Pa nih a ka pêk mi zawzawng ka sinah an hawng ver lai; âuzawng ka sinah 

hawng kal mi chu ka nar rîlmâl lai loh. 

38Mah duhzia ti ding hen vân thawk hen hawng ṭum ka si lo le, hawng ka fialtu 

duhzia ti ding hen hawng ṭum ka si dauh. 

39Hi hi hawng ka fialtu duhzia chu asi, anih nih a ka pêk mi zawzawng zeikhawm 

thlâu lo sele, ni dawngh ni ah chun thawh dauh na sele. 

40Chun, hi hi ka Pa duhzia asi, âuzawng Fapa muh hen, zumhtu zawng nih 

zungzâl nungnâk nei sele; chun, kei nih ni dawnghnâk ah chun annih chu ka 
thawh na lai,” a ti. 

41Chun, “Vân thawk hen sang hawng ṭum mi chu ka si,” a ti ruangah Juda tla 

chu a tlûnah an chipchiar. 

42“Hi minung hi Josef fa Jisu asi lo ma? a nu leh a pa khawm kan theih. ‘Vân 

thawk hen hawng ṭum ka si,’ zeitin a ti zia?” an ti. 

43Chun, Jisu nih an sinah, “Chipchiar lemang lah u. 

44Pa hawng ka fialtu nih a hîp lo chun âukhawm ka sinah a hawng kal kho lai 

loh, chun, kei nih ni dawnghnâk ah chun ka thawh lai. 

45Khuavâng tla lasuibu ah, “Pathian sîntir hen an um ver lai,” ti rîn asi. Mi kip 

Pa thu theih hen sîn mi vial chu ka sinah an hawng kal tâwn. 

46Âukhawm nih Pa an muh lo, Pathian sinah hawng suak cho lo nih chun; anih 

nih chun Pa chu a muh. 

47Thungâi tak hen ka nan simh na, âuzawng a lungtu nih chun zungzâl hen 

nungnâk a nei rawh asi. 

48Kei hi nungnâk sang chu ka si. 

49Nan pu tla nih ramkaro ah manna kha an ei narêng hen an thi. 

50Hi hi vân thawk hen sang hawng ṭum mi chu asi, mi nih a ei hen, a thi lonâk 

ding hen. 

51Kei hi vân thawk hen sang nung hawng ṭum chu ka si, âuzawng nih hi sang 

hi a ei chun zungzâl hen a nung kumza lai; asi, laikulh nungnâk dingah ka pêk 
ding mi sang chu ka taksa hi asi, “a ti. 

52Chuvachun, Juda tla anna êl le, ‘Hi minung nih hin zeitin me a taksa ei ding 

hen hawng kan pêk kho lai?” an ti. 

53Chun, Jisu nih an sinah, “Thungâi tak hen ka nan simh na, Minung Fapa taksa 

nan ei hen, a thisen nan din lo chun, nanmah lakah nungnâk nan nei lo. 

54Âuzawng ka taksa ei hen, ka thisen dintu nih chun zungzâl nungnâk a nei 

rawh. Chun, ni dawnghnâk ah annih chu ka thawh na lai. 

55Ka taksa hi buh tak asi, ka thisen hi din ding tak asi. 

56Âuzawng ka taksa ei hen ka thisen dintu chu, keimah lakah a um kumza tâwn, 

kei khawm amah lakah ka um kumza tâwn. 

57Pa nung mi nih chun hawng ka fial le, Pa ruangah nung ka si hâwi hen, 

âuzawng hawng ka eitu chu keimah ruangah anih khawm a nung lai. 

58Hi hi vân thawk hen sang hawng ṭum chu asi: pu tla nih sang chu an ei le, an 

thi hâwi kha asi lo, âuzawng hi sang eitu zawng chu zungzâl hen a nung kumza 
lai,” a ti. 

59Chubang thu chu, Kapernaum ah a sîntir na liau khan, pumhnâk in ah a sim. 

60Chuvachun, a ṭhiruai tla zeimaw mi tamtak nih chu chu an theih le, “Hi hi thu 

har tak asi: âu nih a ngaihtawnh dân a thiam kho lai?” an ti. 

61Chuvachun, chu thu lakah chun a ṭhiruai tla an chipchiar ti Jisu nih a thinlung 

hen a theih le, an sinah, “Hi thu nih hin zei an khamtir na? 

62Minung Fapa hi a lânah a umnâk mun ah a kâi mi nan muh chun, zeitin si lai 

ne? 

63Nungtirtu chu thlarau asi, taksa chu zeirang khawmah a tlâk lo; nan sinah thu 

ka sim mi tla hi thlarau asi, nungnâk khawm asi. 

64Sikhawmsele, nan lakah zeimaw mi lunglo an um,” a ti. Jisu nih a lunglotu tla 

leh a tleihtirtu ding chu a tîr thawk hen a theih ruangah. 

65Chun, amah nih, “Chu ruangah asi, nan sinah, ‘Pa nih a pêk mi cho lo chu, 

âukhawm ka sinah an hawng kal kho lai loh,’ ka ti mi kha,” a ti. 

66Chu nûnah chun amah zûltu tla lakah tamtak nih an kaltâk le; amah an kawmh 

nawlh lo rawh. 

Peter Nih Jisu Chu Krist Asi 
Ti A Phuangnâk 

67Chuvachun, Jisu nih leinih tla sinah chun, “Nannih khawm kal ding nan duh 

bâk ma?” a ti. 

68Chun, Simon Peter nih a sinah, “Lalpa, âu sinah me kan kal lai? Nangnih 

zungzâl nungnâk thu na nei asi. 

69Nang Pathian Mi Thenhlimh chu na si ti kan lung hen kan theih rawh,” a ti le, 

a sâng. 

70Chun, Jisu nih an sinah, “Nannih leinih tla hi keimah thîm nan si lo ma? Nan 

lakah minung pakhat lam chu diabol asi,” a ti. 

71Iskariot Simon fapa Juda, leinih tla lakah â tel bâk mi thu kha a sim asi, anih 

chu a tleihtirtu ding asi ruangah. 

Johan 7 

Jisu Leh A Unau Tla 

1Chu nûn chun, Jisu nih Galili ram a ṭawl le; Juda tla nih amah thah an tum 

ruangah Judai ram chu a ṭawl duh lo. 

2Chun, Juda tla Basâ Kût chu a nâi rawh. 

3Chun, a unau tla nih a sinah, “Hi thawk hen Judai ram ah va kal rawh, an zûltu 

tla khawm nih na thilti hi an muh khonâk ding hen. 

4Âukhawm nih a thup hen thil an ti lo, mah min thang duh ko hen. Hi bang thil 

tla hi na ti asi chun, laikulh sinah a theihtir rawh,” an ti. 

5A unau tla khawm nih an zumh lo. 

6Chun, Jisu nih an sinah, “Ka tik a tlung lo rih; nannih tik lam chu a tlung kumza 

asi. 

7Laikulh nih an hua kho na lo, kei lam chu a ka hua tâwn, a thilti tla a sual ti ka 

simhfiang ruangah. 

8Nannih kûtnâk ah va kal u, kei lam chu kûtnâk ah hin ka kal awt lo rih, ka tik a 

tlung lo rih ruangah,” a ti. 

9Chun, chu thu chu an sinah a sim le, Galili ram ah a um ko rih. 

10Sikhawmsele, a unau tla chu kûtnâk ah an kal tâ nûnah chun anih khawm 

zatlâng theihlo hen, a thup hâwi hen a va kal bâk. 

11Chun, Juda tla nih kûtnâk ah chun anih chu an hâwl le, “A zeime a um?” an 

ti. 

12Chun, a thu mi zapi lakah mi nih anna chaih chur; a zeimaw mi nih, “Mi ṭha 

asi,” an ti; midang nih, “Silo, mi zapi a perpet dauh asi,” an ti. 

13Sikhawmsele, Juda tla an ṭih ruangah âukhawm nih a thu an phuang ngam 

lo. 

Jisu Nih Pathian Thawk Hen A Hawng Ti Jerusalem Ah A Sîntir Na 

14Chun, kût lâikhing ah, Jisu Pathian Biakin ah a va kal le, a sîntir na. 

15Chun, Juda tla nih, “Hi minung nih hin a sîn lo hen zeitin lasui a thiam?” an ti 

le, thungâi chê an ti. 

16Chun, Jisu nih annih chu a sâng le, “Ka thu sîntir hi ka tâ asi lo le, hawng ka 

fialtu tâ asi dauh; 

17âuzawng amah duhzia ti duh nih chun, thu sîntir hi Pathian lakah mi ma si, 

keimah phuak sawm hen ka sim mi ma, a theih lai. 

18Âuzawng mah phuak sawm hen thusimtu chu, mah rokualnâk hâwltu asi; a 

fialtu rokualnâk hâwltu lam chu, chu chu mi dik tak asi, amah lakah chun 
diklonâk rerêng a um lo. 



1703 

Bawm Common Language Bible Version 
@ 2006 Bangladesh Bible Society  

 
 

 

 

19Mosi nih Dân chu an pêk na lo mazei? Sikhawmsele, nan lakah âukhawm nih 

Dân chu nan zâwt fâwn lo. Nannih nih zeirangah thah nan hawng ka tum?” a ti. 

20Chun, mi zapi nih chun, “Khuri na nei asi; âu nih me thah ding a nan tum?” an 

ti le, an sâng. 

21Chun, Jisu nih a sâng le, an sinah, “Thil pakhat ka ti le, nan ektê hen chê nan 

ti. 

22Hi ruangah asi, Mosi nih fêmtan thu an pêk na le; (Mosi thawk hen mi asi lo, 

thlâktu tla thawk hen asi dauh) Dinhni khawmah mi fêm nan tan tâwn. 

23Mosi Dân buar lo ding hen Dinhni khawmah mipa nih a fêm a tan tir chun, kei 

nih Dinhni ah mi ka damh ver ruangah ka tlûnah nan thinrun mu? 

24Mitmâi zauh hen thu thlûk lah ule, rep tak hen thlûk dauh u,” a ti. 

25Chun, Jerusalem ah mi zeimaw mi nih, “Hi minung hi thah an tum mi kha asi 

lo ma? 

26Zauhnik u, langngân hen thu a sim le, a sinah zeikhawm an sim lo. Amah hi 

Mesia asi ti lâirêltu tla nih an theih tatak menmaw? 

27Hi minung hi, zei thawk hen a hawng mi me si ti kan theih asi, Mesia lam chu 

a hawng kal tikah âukhawm nih a zei thawk hen a hawng mi me si ti an theih lai 
loh,” an ti. 

28Churuang chun Jisu nih Pathian Biakin ah a sîntir na pah hen a âu le, “Nannih 

nih nan ka theih, zei thawk hen ka hawng kal ti nan theih. Sikhawmsele mah 
thu hen hawng ka si lo, hawng ka fialtu chu mi dik tak asi, anih chu nan theih 
lo. 

29Kei lam nih chun anih chu ka theih; a sin thawk hen hawng ka si, amah nih 

hawng ka fial asi,” a ti. 

30Chuvachun, anih chu tleih an tum le, sikhawmsele a tik a tlung lo rih ruangah 

âukhawm nih a tlûnah kut an thlâk lo. 

31Mi zapi lakah tamtak lam nih chun anih chu an zumh le, “Mesia chu a hawng 

tikah hi minung ngâk hen tam dauh singsiahnâk a hawng ti lai mazei?” an ti. 

32Chun, Farisai tla nih a tlûnah mi zapi tla nih a thup hen anna chaihnâk thu tla 

chu an theih le; chun, bâwlpu lal tla leh Farisai tla nih tleih ding hen tleihtu tla 
an fial rawh. 

33Chun, Jisu nih, “Sâwtlotê nan sinah ka um lai rih le, hawng ka fialtu sinah ka 

kal lai. 

34Nannih nih nan hawng ka hâwl lai le, nan hawng ka tawng lai loh; ka umnâk 

ah nan hawng kho lai loh,” a ti. 

35Chun, Juda tla anna sâwn le, “Kan muh lo ding hen hi minung hi a zeime a 

kal awt? Greek tla sinah Juda ṭiau rekrâwi tla sinah kal hen Greek tla chu a 
sîntir na awt masi? 

36‘Nannih nih nan ka hâwl lai le, nan ka tawng lai loh; ka umnâk khawmah nan 

hawng kal kho lai loh, a ti mi hi, zei a tinâk me asi?” an ti. 

Tinung Chu 

37Chun, Kût ṭiak awt ni, ni rokual takah chun, Jisu a dîr le, a âu le, “Âuzawng a 

tîhâl mi chu ka sinah hawng kal sele din seh. 

38Âuzawng hawng ka zumhtu chu Pathian lasui thu sim hâwi hen tî nung va tla 

amah thawk hen a hawng luang lai,” a ti. 

39Chu thu chu a zumhtu tla nih Thlarau an nei ding thu a sim asi; Thlarau chu 

pêk asi lo rih, Jisu chu chawnglawmh hen a um lo rih ruangah. 

Mipi Lakah Ṭhennâk 

40Chun, mi zapi tla lakah a zeimaw mi nih chubang thu chu an theih le, “Hi 

minung hi khuavâng chu asi tatak ko!” an ti. 

41Midang tla nih, “Anih chu Mesia chu asi hi!” an ti. Zeimaw mi lam nih chun, 

“Zeitin Mesia chu Galili ram thawk hen a hawng suak lai? 

42Mesia chu David thlâk lakah, David umnâk khua Bethlehem ah a suak ding 

asi ti Pathian lasui thu nih a sim lo mazei?” an ti. 

43Chuvachun, amah ruangah mi zapi lakah ṭhennâk a hawng um rawh. 

44Zeimaw mi nih chun tleih an duh le, sikhawmsele âukhawm nih kut an thlâk 

lo. 

Juda Ruitu Tla Lunglonâk 

45Chun, vêngtu tla chu bâwlpu tla leh Farisai tla sinah an hawng chun, annih 

nih chun an sinah “Zeirangah nan hawngpi lo?” an ti. 

46Vêngtu tla nih chun, “Khi bang hâwi hen mi nih thu an sim dah lo,” an ti le, an 

sâng. 

47Chun, Farisai tla nih chun an sinah, “Nannih khawm hum hen nan um bâk 

rawh mu? 

48Lâirêltu tla leh Farisai tla lakah mi rerêng amah zumhtu an um mazei? 

49Hi bang Dân theihlo mi zapi tla hi siat phurhtu an si,” an ti le, an sâng. 

50Nikodem, a lânah Jisu sinah a hawng mi kha, an lakah tel bâk asi le, an sinah, 

51“Amah thawk ngelchel hen a thu theih leh a thilti theih lânah kan dân nih mi 

mawh a phurhtir tâwn mazei?” a ti. 

52-53Annih nih chun a sinah, “Nang khawm Galili mi na maw na si bâk? Hâwl le, 

Galili ram ah chun khuavâng âukhawm suak ding an um lo ti theih ko me,” an ti 
le, an sâng. 

Johan 8 

Nunau Ṭângdang Pawmtâknâk 

1[Chun, mikip mah in chiau ah an kal rawh. Jisu lam chu Oliv tlâng ah a kal 

rawh. 

2Chun, zîng ah Pathian Biakin ah a lût nawlh le, mi zawzawng a sinah an hawng 

kal le, chun, anih chu a to le, anmah tla a sîntir na. 

3Chun, Dân sîntirtu tla leh Farisai tla nih nunau pakhat ṭângdang a pawmtâk 

liau chir ah an tleih mi an hawngpi le, chun a lâi ah an dîrtir le 

4a sinah, “Sîntirtu, hi nunau hi ṭângdang a pawm liau takah an tleih asi. 

5Dân ah Mosi nih hi hâwi hi lung hen thi thlo seh ding thu hawng kan pêk le, 

nangnih zeitin hi thu hi na ngaih?” an ti. 

6Chu thu chu amah niknâk ding hen an ti le, a phiarnâk ding an tawng khonâk 

ding hen. Chuvachun, Jisu a kûn le, a kutdawng hen tual ah a rîn. 

7Chun, an deih seset ruangah anih chu a thawk le, an sinah, “Nan lakah sual 

neilo mi zawng nih amah chu lung hen seh masa seh,” a ti. 

8Chun, a kûn nawlh le, a kutdawng hen tual ah a rîn nawlh. 

9Chun, annih nih chun a thusim chu an theih hen, upachem nih a dawmh le, a 

dawngh tiang hen, pakhat khat hen anna relh hep le; chun Jisu cho a um rawh, 
nunau a lâi ah a umnâk mun ah a um mi hen khan. 

10Chun, Jisu a thawk le, a sinah, “Nunau, zeiah me an um rawh? Âukhawm nih 

an mawhtir lo mu?” a ti. 

11Chun, anih nih chun, “Lalpa, âukhawm nih an hawng ka mawhtir lo,” a ti. 

Chun, Jisu nih a sinah, “Kei khawm nih ka nan mawhtir lo; kal le, tu thawk hen 
sual lah rawh,” a ti.] 

Jisu Laikulh Chêu Asi 

12Chun, Jisu nih an sinah thu a sim nawlh le, “Kei laikulh chêu ka si; âuzawng 

hawng ka zûltu chu mûi ah a kal lai lo, nungnâk chêu a nei dauh lai,” a ti. 

13Chuvachun, Farisai tla nih a sinah, “Mah nâ theihtir mi na si; na theihtirnâk a 

dik lo,” an ti. 

14Jisu nih an sinah, “Mah thu theihtir khawmsele, ka thu theihtir a dik asi; kei 

nih ka hawng suaknâk leh ka kalnâk lei ding khawm ka theih; nannih lam nih 
chun ka hawng suaknâk leh ka kalnâk ding lei khawm nan theih lo. 

15Nannih nih minung ngaihdân hâwi hen lâi nan rêl tâwn; kei lam nih chun 

âukhawm an lâi ka rêl lo. 

16Lâirêl khawmsele ka lâirêlnâk a dik; keimah lâwng ka si lo le, kei leh Pa hawng 

ka fialtu kan si dauh ruangah. 

17Asi, nan Dân ah, ‘Mi panih theihpinâk a dik,’ ti rîn asi ko khateh. 

18Kei hi mah thu theihtirtu ka si, Pa hawng ka fialtu nih chun ka thu a theihtir 

asi,” a ti le, a sâng. 

19Chun, annih nih chun a sinah, “Na pa zeiah a um?” an ti. Jisu nih, “Nannih nih 

kei nan hawng ka theih lo, ka Pa khawm nan theih lo; kei nan hawng ka theih 
chun, ka Pa khawm nan theih lai,” ti hen a sâng. 

20Chubang thu chu Pathian Biakin ah a sîntir na liauah, thawhlâwm siahnâk 

mun ah a sim le; âukhawm nih amah an tleih lo, a tik a tlung lo rih ruangah; 

Jisu Chu Tlûnlei Thawk 
Hen Suak Asi 

21Chun, anih nih chun an sinah, “Ka kal ving awt, nannih nih nan ka hâwl lai le, 

nan sual mawhnâk lakah nan thi lai; ka kalnâk dingah nan hawng kal kho lai 
loh,” a ti nawlh. 

22Chun, Juda tla nih, “Ka kalnâk dingah nan hawng kal kho lai loh, a ti mi hi, â 

thah awt masi?” an ti. 

23Chun, anih nih chun an sinah, “Nannih tanglei thawk hen suak nan si; kei lam 

chu tlûnlei thawk hen suak ka si; nannih laikulh a suak nan si; kei lam chu hi 
laikulh a suak ka si lo. 

24Churuangah, nan sinah, ‘Nan sual mawhnâk lakah nan thi lai,’ ka ti mi kha; 

anih chu ka si ti nan lung lo chun, nan sual mawhnâk lakah nan thi lai,” a ti. 

25Chun, annih nih chun a sinah, “Âu me na si?” an ti. Jisu nih an sinah, “A tîr 

thawk hen nan sinah ka sim tâwn kha. 

26Nannih thu lakah hin thil tamtak sim le ruat ding ka nei; zeikhawm si sele, 

hawng ka fialtu chu mi dik tak asi; a sinah thu ka theih mi vial laikulh sinah ka 
simh,” a ti. 

27Pa thu an sinah a sim ti an theih lo. 

28Chuvachun, Jisu nih, “Nannih nih Minung Fapa hi nan thlâi tikah, anih chu ka 

si ti leh kei nih mah thu hen zei thil khawm ka ti lo, Pa nih hawng ka simh hâwi 
vima hen hi bang thu hi ka sim dauh asi ti nan theih teh lai. 

29Hawng ka fialtu chu ka sinah a um le, hawng ka thlahthlamh lo; a lawmh kâng 

thil ka ti kumza ruangah,” a ti. 

30Chubang thu chu a sim liauah mi tamtak nih amah chu an zumh rawh. 

Juda Tla Hen Êlnâk 

31Chun, Jisu nih a lungtu Juda tla sinah chun, “Ka thu nan zâwt kumza chun ka 

ṭhiruai tla nan si tatak lai; 

32chun thutak nan theih lai le, thutak nih chun sal an suah na lai,” a ti. 

33Chun, annih nih chun a sinah, “Abraham thlâk tla kan si, âu sal khawmah kan 

um dahlo rih; Sal an suah na lai,’ zeitin zia na ti mi mesi?” an ti le an sâng. 

34Jisu nih an sinah, “Thungâi tak hen ka nan simh na, âuzawng thilsual titu vial 

sual sal asi. 

35Sal chu zungzâl hen in ah a um kumza lo; fapa lam chu zungzâl hen a um 

kumza tâwn. 

36Chuvachun, Fapa nih sal a nan suah na chun, nan suak tatak lai. 

37Abraham thlâk tla nan si ti ka theih; si khawm ule, thah nan ka tum, ka thu nih 

nan thinlung ah mun a nei lo ruangah. 

38Kei nih ka Pa sinah thil ka muh mi chu ka sim tâwn; nannih khawm nih nan 

pa sinah thil nan theih mi chu nan ti tâwn,” a ti. 

39Chun, annih nih chun a sinah “Kan pa Abraham asi,” an ti le, an sâng. Chun, 

Jisu nih an sinah, “Abraham fa le nan si chun, Abraham thilti kha nan ti ding asi. 

40Sikhawmsele, tuah thah nan ka tum. Pathian sinah thutak ka theih mi, an simh 

natu ka si; Abraham nih chun hi hâwi hen a ti lo. 

41Nannih nih nan pa thilti chu nan ti tâwn, a ti. Chun, annih nih chun a sinah 

“Lakfâ tla kan silo, Pa pakhat chi kan nei, Pathian chu,” an ti. 

42Jisu nih an sinah, “Pathian nan pa asi chun, nan hawng ka dâwt lai; Pathian 

sinah suak le, amah sin thawk hen hawng kal ka si; keimah thu hen hawng kal 
ka si lo, amah fial mi ka si dauh. 

43Zeirangah ka hawlh umzia nan theihthiam lo? Ka thusim nan ngâi set lo 

ruangah asi. 

44Nannih chu nan pa diabol sin thawk hen suak nan si le, nan pa duhzia ti nan 

duh. Anih chu a tîr thawk hen mi thahtu asi, thutak ah a um lo, a sung ah thutak 
a um lo ruangah. Âwkrâwl thu a sim chun amah lakah mi a sim tâwn; mi âwkrâwl 
asi, âwkrâwlpa khawm asi. 

45Thutak ka sim ruangah nannih nih nan hawng ka lung lo asi. 

46Nan lakah sual leikângah mawh nan hawng ka phurhtir khotu âu a um? 

Thutak ka sim khawmah nannih nih zeirang nan hawng ka lung lo? 

47Pathian sinah thawk hen suak nih chun Pathian thu a ngâi tâwn; hi ruang hin 

nan ngâi lo asi, Pathian sin thawk hen suak nan silo ruangah,” a ti. 

Juda Tla Nih Jisu Khuri 

Nei Ah An Puhnâk 

48Chun, Juda tla nih chun a sinah, “Samari mi khuri nei na si kan ti mi kha, kan 

dik ngen lo ma?” an ti le, an sâng. 

49Jisu nih, “Khuri nei ka si lo; ka Pa ka chawnglawmh asi dauh, nannih nih chun 

nan hawng ka chawnglawmh lo. 

50Sikhawmsele, mah rokualnâk hâwl ka si lo; a hâwltu leh a lâirêltu mi pakhat a 

um. 

51Thungâi tak hen ka nan simh na, mi nih ka thu a zâwt chun, a thi rerêng lai 

loh,” a ti. 

52Juda tla nih a sinah, “Khuri nei na si ti tuah kan nan theih rawh. Abraham a 

thi rawh, khuavâng tla hen, nangnih, ‘Mi nih ka thu a zâwt chun a thi rerêng lai 
loh,’ na ti. 

53Kan thlâktu Abraham ngâk hen na rokual dauh mazei? Anih khawm a thi rawh, 

khuavâng tla khawm an thi rawh; âu ah me na rêl?” an ti. 

54Jisu nih, ‘Mah a chawnglawmh sele ka rokualnâk zeikhawm asi lai lo; ‘Kan 

Pathian’ nan ti mi ka Pa chu, hawng ka chawnglawmhtu asi; 

55nan nih nih amah nan theih lo; kei lam nih chun amah ka theih; Amah ka theih 

lo, ti sele, nanmah hâwi hen mi âwkrâwl ka si lai; sikhawmsele, amah ka theih 
le, a thu khawm ka zâwt tâwn. 

56Nan thlâktu Abraham kha, ka ni muh ding asi ruangah thungâi â lâwm tâwn; 

chun a muh le, â lâwm,” a ti le, a sâng. 

57Chun, Juda tla nih chun a sinah, “Nang kum sâwmnga khawm tling lo rih hen, 

Abraham na muh mazei?” an ti. 

58Jisu nih an sinah, “Thungâi tak hen ka nan simh na, Abraham suak lânah mi 

ka si rawh,” a ti. 

59Chuvachun, a sehnâk lung an sar le, sikhawmsele Jisu â thup le, Pathian 

Biakin ah mi chu a suak rawh. 

Johan 9 

Jisu Nih Mitchâw Chia Hen 
A Suak Mi A Damhnâk 

1Chun, Jisu nih a kal pah hen a suak tîr thawk hen mi mitchâw pakhat a muh. 

2Chun, a ṭhiruai tla nih a sinah, “Sîntirtu, mitchâw chia hen a suak mi hi âu nih 

me thil sual a ti, hi nih hin ma, a nu leh a pa nih?” an ti le, an deih. 

3Jisu nih, “Hi minung khawm nih a sual lo, a nu leh a pa khawm nih an sual lo; 

Pathian rianṭuan a tlûnah a langhnâk ding hen asi dauh. 

4Sûn asi liauah hawng ka fialtu rian ka ṭuan ding asi; zân asi awt rawh hi, chu 

tikah chun âukhawm nih rian an ṭuan kho lai loh. 

5Laikulh ka um karah laikulh chêu ka si,” a ti le, a sâng. 

6Chu hâwi hen a sim thluh rawh chun, tual ah chil a sâk le, chil hen chun nêng 

a tuah le, chun, nêng chu a mit ah a buah le, 

7chun a sinah, “Siloam zur ah va ṭâwl rawh,” a ti. (Siloam chu Fial tinâk asi.) 

Chun, a va kal le; a ṭâwl le, mit dei hen a hawng nawlh rawh. 

8Chuvachun, a zâwlbâwm tla leh a lânah a kut dawnh muh tâwntu tla nih, ‘Hi 

minung hi to bû hen kut dawnh tâwn kha asi lo ma?” an ti. 

9Midang nih, “Amah kha asi,” an ti. Midang nih, “Asi lo, amah banghtu dauh asi,” 

an ti. Anih nih chun, “Kha kha ka si,” a ti. 

10Chun, annih nih chun a sinah, “Na mit zeitin a hawng dei le?” an ti. 

11Anih nih chun, “Jisu an ti mi nih khan nêng a siam le, ka mit ah a buah le, 

Siloam zur ah va kal le, ṭâwl rawh,’ hawng ka ti rawh asi,” a ti. 

12Chun, annih nih chun a sinah, “Anih chu zeiah a um?” an ti. “Ka theih lo,” a ti. 

13Chu lânah mitchâw chu Farisai tla sinah an kalpi. 

14Chun, Jisu nih nêng a siam le, a mit a deitir ni kha Dinhni asi. 

15Chun, Farisai tla nih a mit a hawng deinâk a muh zia dân an deih nawlh. Anih 

nih chun an sinah, “Ka mit ah nêng a siah le, ka ṭâwl le, ka muh kho asi,” a ti. 

16Chun, Farisai tla zeimaw mi nih, “Chu minung chu Dinhni a khunhriah lo 

ruangah, Pathian sinah thawk hen suak asi lai loh,” an ti. Zeimaw mi lam nih 
chun, “Misual nih hi hâwi thilchê zeitin a ti kho lai?” an ti. Chun, anmah lakah 
ṭhennâk a hawng um rawh. 

17Chun, mitchâw sinah chun, “Na mit a deitir mi kha amah chu zeitin na ngaih?” 

an ti nawlh. Chun, anih nih chun, “Khuavâng asi, a ti. 

18Sikhawmsele, Juda tla nih mit deinâk tawngtu nu leh pa chu an kawh na lânlo 

chu, mitchâw asi, mit deinâk a tawng ti, a thu chu an lung lo. 

19Chun, a nu leh a pa sinah, “Hi minung hi, nan fapa mitchâw chia hen a suak 

nan ti mi kha masi? Zeitin tuah a muh kho zia?” ti hen, an deih. 

20A nu leh a pa nih chun, “Hi hi kan fapa asi ti kan theih, mitchâw chia hen a 

suak ti khawm kan theih; 

21sikhawmsele, zeitin tuhin a hawng muh kho rawh zia hi kan theih loh, a mit 

deitirtu khawm kan theih loh, amah deih u; a upa bâk rawh asi, amah thu chu 
amah nih a sim lai!” an ti le, an sâng. 

22Juda le an ṭih ruangah a nu leh a pa nih chun, chubang thu chu an sim asi. 

Juda tla nih chun âuzawng nih, “Anih chu Mesia asi,” ti hen ṭanhtu chu pumhnâk 
in ah mi nar asi lai ti hen rem an ti chia khap asi. 

23Churuangah asi, a nu leh a pa nih chun, “A upa bâk rawh mi chu amah deih 

u,” an tinâk chu. 

24Chun, mitchâw chu an kawh nawlh le, a sinah, “Pathian sawr rawh, kha 

minung lam kha chu misual asi ti kan theih,” an ti. 

25Chun, anih nih chun, “Misual asi le silo ka theih lo, thil pakhat ka theih, a lân 

khan ka mit a châw le, tuah ka muh kho hi,” a ti le, a sâng. 

26Chun, annih nih chun a sinah, “Na tlûnah zeitin a ti? Na mit zeitin a deitir?” an 

ti. 

27Chun, anih nih chun an sinah, “Masa khan kan simh na le, nan ngâi lo; 

zeirangah theih nan duh nawlh zia? Nannih khawm a ṭhiruai tla si bâk nan duh 
mu?” ti hen a sâng. 

28Chun, annih nih chun an fâi le, “Nang hi amah ṭhiruai na si le, kannih lam chu 

Mosi ṭhiruai tla kan si. 

29Pathian nih Mosi a sawnh ti kan theih, hi minung lam hi chu zei thawk hen 

hawng suak me asi ti kan theih loh,” an ti. 

30Chun, chu nih chun an sinah, “Chu tak chu asi a chênâk chu, a zei thawk hen 

me suak asi ti nan theih lo, sikhawmsele ka mit a deitir asi. 

31Pathian nih misual thu a ngâi tâwn lo ti kan theih; sikhawmsele, âuzawng nih 

Pathian sawnhtu asi hen, a duhzia thil a ti chun, anih chu Pathian nih a ngâi 
piak tâwn. 

32Laikulh um tîr thawk hen âukhawm nih mitchâw chia hen a suak mi mit an 

deitir nawlh ti theih asi dah lo. 

33Hi minung hi Pathian thawk hen suak asi lo chun zeikhawm a ti kho lai loh,” a 

ti le, a sâng. 

34Chun, annih nih chun a sinah, “Nang sual lumpi hen suak na si, nangnih na 

hawng kan simh bâk mu?” an ti le, an sâng. Chun, anih chu an nar rawh. 

Thlarau Mitchâwnâk 

35Chun, an nar ti Jisu nih a theih le; chun, anna tawng rawh chun, “Minung Fapa 

na zumh ma?” a ti. 

36Chun, anih nih chun, “Pu, anih chu âu me asi, ka zumh khonâk ding hen?” a 

ti le, a sâng. 

37Jisu nih a sinah, “Anih chu na muh rawh asi, an sawnh liau chirtu hi asi, a ti. 

38Chun, anih nih chun, “Lalpa, ka lung,” a ti le, a mâimûk. 

39Chun, Jisu nih, “Lâirêl ding hen hi laikulh ah hin hawng kal ka si, mitchâw tla 

an mit a deinâk ding leh mitdei tla chu an mit a châw khonâk ding hen,” a ti. 

40Chun, a sinah Farisai um mi tla nih chun chubang thu chu an theih le, a sinah, 

“Kannih khawm hi mitchâw kan si bak bei ne?” an ti. 

41Chun, Jisu nih an sinah, “Mitchâw si u le chu sual nan neilo ding mi; 

sikhawmsele kan muh kho,’ tuah na ti dangâiah, churuang chun nan sual a um 
kumza asi,” a ti. 

Johan 10 

Dawrâ Vêngtu Ṭha Chu 

1Thungâi tak hen ka nan simh na, “Âuzawng dawrâ kulh kawtkâ ah lût lo hen, 

a dang lei hen kâi mi chu, chu minung chu fîrmang leh rawkmang asi. 

2Âuzawng kawtkâ ah lût lam chu, dawrâ vêngtu asi. 

3Kawtkâ vêngtu nih anih chu a awng piak tâwn; dawrâ tla nih a aw an theih tâwn 

le; amah dawrâ tla chu an min hen a kawh chiau na le, a suakpi na tâwn. 

4A tâ zawzawng a suaktir na chun, an mâi leiah a kal le, dawrâ tla nih chun 

amah an zûl tâwn le, a aw an theih ruangah. 

5Midang an zûl lai lo le, an tek khalh dauh lai; midang tla aw chu an theih lo 

ruangah,” a ti. 

6Chu tahṭhimh thu chu Jisu nih an sinah a sim le; sikhawmsele, zei thu me an 

sinah a sim ti an theihtiam lo. 

7Chun, Jisu nih an sinah a sim nawlh le, “Thungâi tak hen ka nan simh na, kei 

hi dawrâ kawtkâ chu ka si. 

8Ka lânah hawng kal zawzawng tla kha fîrmang leh rawkmang tla an si; 

sikhawmsele dawrâ tla nih chun an thu an ngâi lo. 

9Kei kawtkâ chu ka si; âuzawng keimah lakah a lût mi chu ruangsuah hen a um 

lai le, a lût hen a suak lai, ei ding a tawng lai. 

10Fîrmang chu fîr ding leh thah ding leh rawk ding lo chun a hawng kal lo; kei 

lam chu nungnâk an nei khonâk ding hen, tamtak an nei khonâk ding hen, 
hawng kal ka si. 

11“Kei dawrâ vêngtu ṭha ka si: dawrâ vêngtu ṭha nih dawrâ tla rangah a nungnâk 

a pêk tâwn. 

12Lawh kal mi, dawrâ vêngtu tak silo hen dawrâ tla a tâ silo mi nih chun 

chingngia a hawng kal mi a muh chun dawrâ tla a tektâk tâwn; chun chingngia 
nih chun a seh na le, a rektir phin na tâwn; 

13lawh a kal mi asi le, dawrâ tla a thlû-nâ lo ruangah a tektâk tâwn asi. 

14Kei lam chu dawrâ vêngtu ṭha ka si; Pa nih a ka theih mi leh kei nih Pa ka 

theih hâwi hen ka tâ ka theih le; ka tâ khawn nih an ka theih asi; 

15chun, dawrâ tla rangah chun ka nungnâk ka pêk. 

16Chun, hi dawrâ kulh ah mi lo hi dawrâ dang ka nei; annih khawm ka hawngpi 

na ding asi, ka aw an ngâ lai; chuvachun rual khat hen an um lai le, vêngtu 
pakhat hen. 

17“Hi hi ruangah hin Pa nih hawng ka dâwt asi; lâk nawlh ding hen ka nungnâk 

ka pêk awt ruangah hin. 

18Âukhawm nih ka sinah mi an lâk kho lai loh, keimah thu thu hen ka pêk awt 

asi. Pêk kho ka si, lâk nawlh kho khawm ka si. Hi thupêk hi ka Pa thawk hen ka 
tawng asi,” a ti. 

19Chubang thu ruang chun Juda tla lakah ṭhennâk a hawng um nawlh. 

20An lakah cherkhet nih, “Khuri a nei le, a â asi hi; zeirangah a thu nan ngâi?” 

an ti. 

21A zeimaw mi nih, “Hi bang thu hi khuri nei thusim asi lo; khuri nih mitchâw mit 

a deitir kho mazei?” an ti. 

Jisu An Duh Lo 

22Chun, Jerusalem ah Biakin Apnâk Kût liau asi; chu chu busik liau asi. 

23Chun, Jisu chu Pathian Biakin ah, Solomon sârbuk ah â vel. 

24Chun, Juda tla a kiangah an hawng kal le, a sinah, “Zei tiang me laklawh hen 

na hawng kan tuah awt? Mesia na si chun, fiang tak hen hawng kan simh rawh,” 
an ti. 

25Jisu nih an sinah, “Ka nan simh na rawh kha, nan lung lo; ka Pa min hen thil 

ka ti mi hi, hi nih hin ka thâwngthâng a theihtir asi. 

26Sikhawmsele, nan lung lo, ka dawrâ lakah mi nan silo ruangah. 

27Ka dawrâ tla nih ka aw an theih tâwn, kei khawm nih annih chu ka theih na le, 

annih nih chun an hawng ka zûl tâwn; 

28an sinah zungzâl nungnâk ka pêk tâwn; an vei rîlmâl lai lo le; âukhawm nih 

ka thiltikhonâk ah mi an hawng ka suh lai loh. 

29Annih hawng ka pêktu ka Pa chu, mi zawzawng ngâk hen a rokual chem asi: 

âukhawm nih Pa thiltikhonâk ah mi chu an suh kho lai loh. 

30Kei leh Pa chu pumkhat kan si,” ti hen a sâng. 

31Chun, Juda tla nih chun a sehnâk ding hen lung an sar nawlh. 

32Jisu nih annih tla chu a sawnh na le, “Pa sinah suak rianṭuan ṭha cherkhet ka 

nan zauhtir na le, kha bang rianṭuan tla lak khan a zeiruang khan me lung hen 
nan hawng ka seh awt?” a ti. 

33Juda tla nih chun a sinah, “Rian ṭha ruangah lung hen kan seh awt lo; Pathian 

na sâwi ruangah leh nang minung si ko hen Pathian ah na siam ruang hin asi 
dauh!” ti hen, an sâng. 

34Jisu nih an sinah, “Nan Dân ah Pathian nih, ‘Pathian tla nan si,’ ti rîn asi lo 

ma? 

35Pathian lasui thu nih a sim mi chu zungzâl rangah a dik asi ti kan theih; chun 

Pathian thupêk hen an um mi tla chu Pathian nih pathian tla a ti na. 

36Kei rangah chun, Pa nih a hawng ka thîm le, chun laikulh ah a hawng ka fial. 

Churuangah zeitin zia hen, ‘Pathian Fapa ka si,’ ka ti ruangah, Pathian na 
simsiat, nan ti kho zia? 

37Ka Pa rianṭuan ka silo chun, hawng ka lung lah u. 

38Sikhawmsele, ṭuan ka si chun, kei hawng ka lunglo khawm ule, rianṭuan tla hi 

lung u; Pa keimah lakah a um ti leh kei Pa lakah ka um ti nan theih hen leh nan 
theihthiam khonâk ding hen,” a ti le, a sâng. 

39Chun, anih chu tleih an tum nawlh le, sikhawmsele, an kut lakah mi a suak 

rawh. 

40Jordan varâl ah, Johan nih a tîr ah a baptisnâk mun ah khan a kal ving nawlh 

le, chunah chun a um ko. 

41Chun, mi cherkhet a sinah an hawng kal le, “Johan nih thilchê zeikhawm chu 

a ti lo le; sikhawmsele Johan nih hi minung thu a sim mi zawzawng kha a dik 
ma hi,” an ti. 

42Chunah chun mi cherkhet nih amah an zumh rawh. 

Johan 11 

Lazar Thawknawlhnâk 

1Chun, mi pakhat, a min Lazar; Mari leh a unau nu Marthi umnâk khua Bethani 

ah mi damlo a um. 

2Mari sariak rimthâw, Lalpa chulh hen, a sam hen a kê nâwttu, kha ṭapa Lazar 

kha asi, a damlo mi chu. 

3Chun, a farnu le nih Jisu sinah, “Lalpa, ngâinik, na dâwt mi kha a damlo,” ti 

hen, mi an fial. 

4Chun, Jisu nih chu chu a theih le, “Hi damlonâk hi thihnâk ding asi lo, Pathian 

rokualnâk ding asi dauh, Pathian Fapa chu hi ruang hin chawnglawmh asi 
khonâk ding hen,” a ti. 

5Chun, Jisu nih Marthi leh a unau nu leh Lazar a dâwt. 

6Churuangah a damlo ti a theih chun, a umnâk mun ah ni nih a um rih. 

7Chun, chu nûnah chun a ṭhiruai tla sinah, “Judai ram ah kan kal nawlh lai,” a 

ti. 

8Chun, ṭhiruai tla nih chun a sinah, “Sîntirtu, mazannâi ko khan Juda tla nih lung 

hen seh an tum mi kha; chunah chun na kal nawlh awt mazei?” an ti. 

9Chun, Jisu nih, “Sûn ah dâr leinih a um lo mazei? Mi sûn ah a kal chun, â suih 

dah lo, hi laikulh chêu hi a muh ruangah. 

10Sikhawmsele, mi zân ah a kal chun â suih tâwn, amah lakah chêu a umlo 

ruangah,” a ti le, a sâng. 

11Chubang thu chu a sim le; chun, chu nûnah chun an sinah, “Kan hâwi Lazar 

chu a it rawh; a it mi va ṭhangh ding hen ka kal awt asi,” a ti. 

12Chun, ṭhiruai tla nih chun a sinah, “Lalpa, a it rawh chun a dam nawlh lai bei 

a,” an ti. 

13Jisu nih a thih thu a sim asi, sikhawmsele annih nih chun a taksa it mi thu a 

sim mi mawh an ti. 

14Chuvachun, Jisu nih fiang tak hen an sinah a sim le, “Lazar a thi asi. 

15Chun ah ka umlo mi chu nanmah rangah kan lawmh piak na asi, nan lung 

khonâk ding hen; sikhawmsele, a sinah kan kal lai,” a ti. 

16Chun, Thom, (Phîr an ti mi) nih chun, a ṭhiruai hâwi tla sinah, “A thihnâk ah 

thi bâk ding hen kan kal lai,” a ti. 

Jisu Chu Thawknawlhnâk 
Leh Nungnâk Asi 

17Chun, Jisu a va tleng liauah, ni li thlân ah a um rawh ti a theih. 

18Bethani chu Jerusalem kiang asi, stade nih tluk ding a lât asi; 

19chun, an ṭapa thih ruangah lungngamh ding hen Juda tla cherkhet Marthi leh 

Mari sinah an hawng kal. 

20Chun, Marthi nih chun Jisu a hawng kal awt ti a theih kâ hen a va dawng; Mari 

lam chu in ah a to ko. 

21Chun, Marthi nih chun Jisu sinah, “Lalpa, hinah um le chu ka ṭapa a thi lo ding 

mi. 

22Tu khawmah Pathian sinah na deih mi zawng chu Pathian nih a nan pêk lai ti 

ka theih,” a ti. 

23Jisu nih a sinah, “Na ṭapa a thawknawlh lai,” a ti. 

24Marthi nih chun a sinah, “Ni dawngh ni ah, thawknawlhnâk ah chun a 

thawknawlh lai ti ka theih,” a ti. 

25Jisu nih a sinah, “Kei hi thawknawlhnâk leh nungnâk chu ka si, âuzawng 

hawng ka zumhtu chu thi khawmsele a nung kumza lai; 

26a nung mi zawng nih hawng ka zumhtu chu an thi rîlmâl lai loh; chu thu chu 

na lung ma?” a ti. 

27Anih nih chun a sinah, “Lung ta a, Lalpa; Mesia, Pathian Fapa, laikulh ah a 

hawng kal ding mi chu na si ti ka lung,” a ti. 

Jisu A Ṭap 

28Chun, chu thu chu a sim thluh kâ hen a kal le, a unau nu Mari chu a thup hen 

a kawh le, “Sîntirtu hinah a um le, a nan kawh,” a ti. 

29Chun, anih nih chun, chu chu a theih kâ hen mawhsareh hen a thawk le, a 

sinah a va kal. 

30(Jisu chu khua ah a lût lo rih, Marthi nih a dawng liauah a umnâk mun ah a 

um ko rih.) 

31Chun, in sungah a thlangamhtu Juda tla nih chun Mari mawhsareh hen a 

thawk le, a suak mi an muh kâ hen, thlân ah ṭap ding hen a kal awt bei an ti le, 
an zûl. 

32Chun, Mari chu Jisu umnâk chu a va tleng le, a muh kâ hen a kê bul ah a 

bawkbukhup le, a sinah, “Lalpa, hinah um le chu, ka ṭapa a thi lo ding mi, a ti. 

33Chun, Jisu nih Mari ṭap leh a hawng zûltu Juda tla ṭap chu a muh le, a thinlung 

hen a rûm le, a lawksawng le, 

34“Anih chu zeiah nan vûi?” a ti. Annih nih chun a sinah, “Lalpa, hawng kal le, 

zauhnik,” an ti. 

35Jisu a ṭap rawh. 

36Chun, Juda tla nih chun, “Zauhnik u, Lazar hi a dâwt chiam me!” an ti. 

37Sikhawmsele, zeimaw mi nih chun, “Hi minung, mitchâw mit deitirtu nih hin, 

hi minung khawm hi a thi lo tir kho lo ma?” an ti. 

Lazar Chu Nunh Asi 

38Chun, Jisu chu a thinlung hen a rûm nawlh le; thlân chu a va tleng rawh. Chu 

thlân chu pûk asi le, a kawtkâ ah chun lung pakhat hen an sinh. 

39Jisu nih, “Lung hi ṭhial u,” a ti, A thi mi farnu Marthi nih a sinah, “Lalpa tu chun 

â râwk lai rawh, a thihnâk ni li asi rawh ruangah,” a ti. 

40Jisu nih a sinah, “Na lung chun Pathian rokual zia na muh lai, ka nan ti lo 

mazei?” a ti. 

41Chun, lung chu an ṭhial rawh, Chun, Jisu chu a vân a tâu le, “Pa, ka thu na 

hawng ka ngâi piak ruangah na tlûnah ka lâwm. 

42Ka thu na ka ngâi piak kumza ti ka theih asi; sikhawmsele, mi zapi hêl buk dîr 

mi tla ruangah chun chu chu ka sim asi, nangnih na ka fial ti an lung khonâk 
ding hen,” a ti. 

43Chun, chu hâwi hen a sim thluh kâ hen aw-hâu fâk tak hen, “Lazar, hawng 

suak rawh,” a ti le, a âu. 

44Mithi chu a kût a kê thlân puan tuam bû hen a hawng suak rawh, a mêl chu 

thlân puan hen tuam asi. Jisu nih an sinah, “Samh ule, kal tir u,” a ti. 

Jisu Tlûnah Helnâk 
(Mat 26.1-5; Mark 14.1-4; Luk 22.1-2) 

45Churuang chun Mari sinah an hawng mi Jisu thilti muhtu Juda tla lakah 

cherkhet nih amah an zumh rawh. 

46Sikhawmsele a zeimaw mi chu Farisai tla sinah an va kal le, an sinah Jisu 

thilti tla chu an simh na. 

47Chuvachun, bâwlpu lal tla leh Farisai tla nih chun lâirêltu tla an pumh na le, 

“Zeitin se kan ti lai? Hi minung nih hin thilchê a ti asi. 

48Hi hâwi hen kan thlahthlamh chun mi zawzawng nih amah an zumh lai le; 

chun, Rom minung tla an hawng lai le, kan mun thenhlimh leh kan phun tla hi 
hawng kan suh lai,” an ti. 

49Chun, an lakah minung pakhat Kaiapha, chu kum chun Bâwlpu Lalchem asi 

le, an sinah, “Nannih nih zeikhawm nan theih lo thlo; 

50phun pumpi vei lonâk ding hen mipi rûlah mi pakhat thih, nan rangah a ṭha ti 

khawm nan ruat lo,” a ti. 

51Chu thu chu amah phuak sawm hen a sim lo, chu kum chun Bâwlpu Lalchem 

asi le, an phun tla ruangrûl ah Jisu thih ding a simkan mi asi dauh asi. 

52Chu phun tla ruangrûl cho chu asi lo, Pathian fa laikulh ah anna rek mi tla 

zawzawng murui khat ah a pumh na ding khawm hen asi. 

53Chuvachun, chu ni thawk chun amah thah ding hen anna thluk. 

54Churuang chun Jisu chu Juda tla lakah â langh lo rawh le, chu thawk hen 

ramkaro leiah a kal dauh le, Efraim khua ah chun an kal le, chunah chun a 
ṭhiruai tla hen an um. 

55Chun, Juda tla Kalkanh Kût chu a nâi rawh le, mi cherkhet a thianh ding hen, 

ram thawk hen, Kalkanh Kût lânah Jerusalem ah an kal. 

56Chuvachun, Jisu an hâwl le, Pathian Biakin ah dîr bû hen anna sâwn le, “Zeitin 

nan ruat? Kûtnâk ah a hawng kal lai lo ma?” anna ti. 

57Bâwlpu lal tla leh Farisai tla nih amah chu an tleih khonâk ding hen âuzawng 

nih a umnâk an theih chun phuang ding asi ti hen thu an pêk rawh. 

Johan 12 

Bethani Ah Mari Nih Jisu Sariak A Thuhnâk 
(Mat 26.6-13; Mark 14.3-9) 

1Chun, Kalkanh Kûtnâk ding ni ruk a um rih, Jisu nih mithi lakah a thawh mi 

Lazar umnâk Bethani khua kha a hawng tleng. 

2Chunah chun amah rangah zân puai an tuah le; Marthi nih eibâr a tuah le, 

Lazar lam chu a buh dûmpitu pakhat asi. 

3Chun Mari nih Litra khat spiknard sariak rimthâw man har tak a hawng put le, 

Jisu kê tla a chulh le, a sam hen a kê tla chu a nâwt; chun, chu sariak rim hen 
chun in chu a khat phak. 

4Sikhawmsele, Juda Iskariot, a ṭhiruai lakah pakhat, a tleihtirtu ding mi nih chun, 

5“Hi sariak rimthâw hi zeirangah denari zathum a zuar hen, mipâm le sinah an 

pêk lo?” a ti. 

6Mipâm a sunhsak ruangah chu thu chu a sim asi lo; mifîr asi le, tangka tawbala 

a kil le, a sungah siah mi chu a lâk tâwn ruangah asi. 

7Chun, Jisu nih, “Zeitin khawm ti lah u! Phûm hen ka um ding mi ni rangah kil 

seh. 

8Mipâm tla chu nan sinah an um kumza mi; kei lam chu nan sinah um kumza 

ding ka si lo,” a ti. 

Lazar Tlûnah Helnâk 

9Chun, Jisu chunah chun a um ti Juda mi zapi tamtak tla nih an theih rawh le; 

chun, an kal le, Jisu ruang cho hawng kal an si lo le, mithi lakah mi thawh mi 
Lazar khawm kha an muh khonâk ding hen asi. 

10Chun, bâwlpu lal tla chu Lazar khawm thah ding hen anna thluk; 

11Amah ruangah Juda tla cherkhet nih an kaltâk na le, Jisu an zumh ruangah. 

Jisu Rangah Jerusalem Ah Chawnglawmhnâk 
(Mat 21.1-11; Mark 11.1-11; Luk 19.28-40) 

12A thâituan ah chun, Kûtnâk ah hawng kal mi, mi zapi tamtak nih, Jisu 

Jerusalem ah a hawng awt ti an theih. 

13Tûmkâu tla an put le, amah dawng ding hen an va suak le, “Hosana, Lalpa 

min hen Israel Lalchem a hawng kal mi chu a thâw a suak,” ti hen, an âu. 

14Chun, Jisu nih sanatung fa a muh le, a tlûnah â chuan le, 

15“Ṭih lah, Zion fanu! Zauhnik, na Lalchem chu, sanatung fa tlûnah chuan hen, 

a hawng kal,” ti rîn hawi khan. 



1718 

Bawm Common Language Bible Version 
@ 2006 Bangladesh Bible Society  

 
 

 

 

16Chubang chu a tîr chun a ṭhiruai tla nih an theih lo le; sikhawmsele, Jisu 

chawnglawmh hen a um nûnah chun a thâwngthâng lakah chubang thu chu rîn 
asi ti leh a tlûnah chubang thil chu an hawng ti asi ti an hawng theih rawh. 

17Chun, Lazar thlân ah mi a kawh le, mithi lak mi a thawh liauah a sinah mi zapi 

an um mi tla nih khan, a thu chu an theihtir vima. 

18Churuang chun asi, mi zapi tla khawm nih chun an va dawng mi chu, chu 

thilchê chu a ti asi ti an theih ruangah. 

19Chuvachun, Farisai tla nih, “Zauhnik u, zeikhawm nan ti kho lo hi; zauhnik u, 

laikulh nih amah an zûl rawh hi,” anna ti. 

Greek Tla Nih Jisu An Hâwlnâk 

20Chun, Kûtnâk ah Pathian sawnh ding hen va kal mi tla lakah Greek âu tla 

mawh an um le; 

21chun, chubang tla chu Galili ram ah Betsaida khua mi Philip sinah chun an 

hawng kal le, a sinah, “Pu, Jisu muh kan duh,” an ti le, an ngiar. 

22Philip nih chun Andri a simh le; chun, Andri leh Philip nih chun Jisu an simh. 

23Chun, Jisu nih a sâng le, an sinah, “Minung Fapa chawnglawmh hen a um 

ding tik chu a tlung rawh. 

24Thungâi tak hen ka nan simh na, fâng mal tual ah a tlâ hen, a thi lo chun, 

amah lâwng hen a um kumza tâwn; a thi lam chun tamtak hen a rah tâwn. 

25Âuzawng a nungnâk unhtu nih chun a thlâu tâwn; âuzawng hi laikulh ah hin a 

nungnâk siarlotu nih chun zungzâl nungnâk a kil kumza lai. 

26Âuzawng nih ka rian a ṭuan chun hawng ka zûl seh; ka umnâk ah ka to-aw 

khawm a um lai. Âuzawng nih ka rian a ṭuan chun anih chu Pa nih a 
chawnglawmh lai. 

Jisu Nih A Thihnâk Thu A Sim 

27“Tuah ka thinlung a lawksawng; zei ka sim lai? ‘Pa, hi tik lakah hin ruang 

hawng ka suah rawh,’ ka ti lai ma? Zeikhawm si sele, hi tuar ding mi tik tak hi 
ka hawng san asi. 

28Pa, na min chawnglawmh rawh,” a ti. Chuvachun, vân thawk hen aw-hâu a 

hawng suak le, “Ka chawnglawmh rawh, ka chawnglawmh nawlh lai,” a ti. 

29Chun, mi zapi a kiangah dîr tla nih chun chu chu an theih le, “Khua a ri asi,” 

an ti le, midang tla nih, “Vânmifial nih amah a sawnh asi,” an ti. 

30Jisu nih a sâng le, “Chu aw-hâu chu ka rangah suak asi lo, nanmah rangah 

asi dauh. 

31Tuah hi laikulh hi lâirêl asi; tuah hi laikulh lal hi lawnh asi lai. 

32Chun, kei tual ah mi thlâi hen ka um chun mi zawzawng keimah sinah ka hîp 

lai,” a ti. 

33Chu thu chu a thih zia ding theihtirnâk ding hen a sim asi. 

34Chun, mi zapi nih a sinah, “Mesia chu zungzâl hen a um kumza awt ti Dân ah 

kan theih; nangnih, ‘Minung Fapa thlâi hen a um ding asi,’ zeitin zia hen ti me 
na si? Chu Minung Fapa chu âu me asi?” an ti le, an sâng. 

35Chun, Jisu nih an sinah, “Chêu hi sâwtlotê nan lakah a um rih. Chêu nan nei 

kar hin kal u, mûi nih an tanh na lonâk ding hen; âuzawng mûi ah a kal mi nih 
chun, a kalnâk suankhân a theih lo. 

36Chêu nan nei sung hin chêu hi zumh u, chêu fa tla nan si khonâk ding hen,” 

a ti. 

Juda Tla Lunglonâk 

Chubang thu chu Jisu nih a sim le; chun, a kal le, an muh lo ding hen â thup 
rawh. 

37An mâika ah chu hâwi thilchê cherkhet ti khawmsele amah an zumh lo: 

38“Lalpa, kan thusim âu nih me lung? Lalpa thiltikhonâk khawm âu sinah me a 

lang?” ti, khuavâng Isai thusim kha a tlung khonâk ding hen. 

39Hi ruangah hin asi an lung kholo, Isai nih, 

40“Amah nih an mit a chawtir le, an thinlung a changtir le; chu lo chun an mit 

hen an muh lai le, an thinlung hen an theih lai le, chun, anna her nawlh lai le, 
kei nih annih chu ka damh na lebang lai,” ti a sim nawlh ruang hin. 

41Isai nih a rokualnâk a muh le, a thâwngthâng a sim ruangah chubang thu chu 

a sim asi. 

42Sikhawmsele, lâirêltu tla lakah cherkhet khawm nih Jisu an zumh rawh le; 

sikhawmsele Farisai tla ruangah anna phuang lo, chu lo chun pumhnâk in ah 
mi nar hen an um lai: 

43Pathian lakah mi sawrnâk ngâk hen chun, minung lakah mi sawrnâk, an duh 

dauh dangâiah. 

Jisu Laikulh Chêutirtu Asi 

44Chun, Jisu a âu le, “Âuzawng hawng ka zumhtu chu kei hawng ka zumh asi 

lo, hawng ka fialtu zumh asi dauh. 

45Âuzawng hawng ka muhtu chu hawng ka fialtu muh asi. 

46Chêutirtu ah laikulh ah hawng kal ka si hi, âuzawng hawng ka zumhtu vial chu 

mûi ah an um kumza lonâk ding hen. 

47Âuzawng ka thusim theih hen, ngâilo sele; kei nih a lâi ka rêl lo; laikulh lâirêl 

ding hen hawng kal ka si lo le, laikulh ruangsuah ding hen hawng kal ka si dauh. 

48Âuzawng hawng ka duh lo hen, ka thusim tla lawmhlo nih chun, lâirêltu pakhat 

a nei asi. Ka thusim kha, kha nih khan, ni dawngh ni ah chun amah chu lâi a rêl 
lai. 

49Keimah phuak sawm hen ka sim lo; Pa hawng ka fialtu nih ka sim ding leh ka 

ruat ding hi, thu hawng ka pêk dauh asi. 

50A thupêk chu zungzâl nungnâk asi ti ka theih. Churuangah chun thu ka sim 

mi hi Pa nih hawng ka simh hâwi vima hen ka sim asi,” a ti. 

Johan 13 

Jisu Nih Ṭhiruai Tla Kê A Ṭâwlnâk 

1Tuhin Kalkanh Kût lânah mi ni asi. Jisu nih hi laikulh a kaltâk ding mi leh Pa 

sinah a kal ding tik a rangah a tlung rawh ti a theih. Laikulh ah amah tâ tla chu 
a dâwt kumza na le, chun a dawngh tiang hen a dâwt na. 

2Jisu leh a ṭhiruai tla chu zânriah an dûm. Diabol nih Juda Iskariot Simon fapa 

chu Jisu tleihtir ding hen a ruat ving rawh. 

3Jisu nih chun Pa nih thiltikhonâk rangtling a pêk ti a theih; Pathian sinah thawk 

hen a hawng kal mi leh Pathian sinah a kal awt ti a theih. 

4Chun, Jisu chu dawhkân ah mi a thawk le, a nipuan a tlûn mi thuang a lît le, 

chun thlan nâwtnâk puan a tâi ah a menh. 

5Chun, mâihûm ah tî a tleng le, a ṭhiruai tla kê a ṭâwl le, thlan nâwtnâk puan â 

menh mi hen chun a nâwt vima na. 

6Chuvachun, Simon Peter sinah a hawng kal, anih nih chun, “Lalpa, nangnih ka 

kê na ṭâwl awt ma?” a ti. 

7Jisu nih a sinah, “Ka thilti hi tuah na theih lo; nûnah na theih lai,” a ti le, a sâng. 

8Peter nih a sinah, “Ka kê na ṭâwl rîlmâl lai loh,” a ti. Jisu nih a sinah, “Ka ṭâwl 

lo chun ka sinah zeikhawm tingvo na nei lai loh,” a ti. 

9Simon Peter nih a sinah, “Lalpa, ka kê cho silo hen, ka kut leh lû khawm,” a ti. 

10Jisu nih a sinah, “Tak khawlh rawh nih chun a kê lo chu ṭâwl a ngâi lo, a thiang 

ver; nannih nan thiang--nan ektê lam chu asi lo,” a ti. 

11A tleihtirtu ding chu a theih ruangah; churuang chun, “Nan ektê chun nan 

thianglo,” a ti asi. 

12Chuvachun, an kê a ṭâwl le, a nipuan tla â ruk nawlh le, a to nawlh, chun an 

sinah, “Nan tlûnah ka thilti hi zei tinâk me si, nan theih ma? 

13Nannih nih ‘Sîntirtu leh Lalpa’ nan ka ti tâwn; nan dik, ka si ngâk. 

14Kei Lalpa leh Sîntirtu men nih nan kê ka ṭâwl chun, nannih khawm nih nan kê 

nanna ṭâwl piak ding asi. 



1721 

Bawm Common Language Bible Version 
@ 2006 Bangladesh Bible Society  

 
 

 

 

15Nan tlûnah ka ti hâwi hen nannih khawm nih nan ti bâk ding hen zûnzauh ding 

ka nan pêk na asi. 

16Thungâi tak hen ka nan simh na, to-aw a pu ngâk hen a rokual lo; mifial 

khawm a fialtu ngâk hen a rokual lo. 

17Chubang thil chu nan theih chun, ti u le nan thaw a suak lai! 

18“Nan ektê thu ka sim lo; ka thîm mi tla chu ka theih, sikhawmsele chu chu, ‘Ka 

sang eitu nih a hawng ka leido rawh,’ ti Pathian lasui thu kha a hawng tlung 
khonâk ding asi. 

19Tu thawk hen a hawng tlung lânah ka nan simh na hi, a hawng tlung tikah kei 

hi amah kha ka si ti nan lung khonâk ding hen. 

20Thungâi tak hen ka nan simh na, âuzawng ka fial mi vial lawmhtu chu, keimah 

a ka lawmh asi; âuzawng kei lawmhtu chu, hawng ka fialtu lawmh asi,” a ti. 

Jisu Nih A Tleihtirtu Ding Mi Thu A Sim 
(Mat 26.20-25; Mark 14.17-21; Luk 22.21-23) 

21Jisu nih chu hâwi hen a sim thluh rawh chun, a thinlung hen a lawksawng le, 

“Thungâi tak hen ka nan simh na, nan lakah mi pakhat nih a ka tleihtir lai,” ti 
hen, a theihtir rawh. 

22Chun, ṭhiruai tla nih chun a ti mi bîk an theih lo le, anna zauh. 

23Chun, a ṭhiruai tla lakah pakhat, Jisu nih a dâwt mi chu, dawhkân sîrah Jisu 

sang hen a to. 

24Chun, Simon Peter nih chu sinah chun, “Âu tak me a sim, hawng ka simh,” ti 

hen, a kut a vei. 

25Chun, anih chu, Jisu ṭâng ngenh hen a va âwn le, a sinah, “Lalpa, âu tak me 

asi?” a ti. 

26Chun, Jisu nih “Sang sêu ka nîm lai le, ka pêk mi chu asi lai,” a ti le, a sâng. 

Chuvachun, sang sêu chu a nîm nûnah a lâk le, Iskariot Simon fapa Juda sinah 
chun a pêk. 

27Chun, sang sêu chu a pêk nûnah chun Setan a sung ah a lût. Chuvachun, 

Jisu nih a sinah, “Na ti ding chu ti rereh rawh,” a ti; 

28chun, dawhkân sîrah to mi dang tla âukhawm nih zei thu me a sinah a sim ti 

an theih lo. 

29Zeimaw mi nih, Juda chu tangka tawbala a kil ruangah, “Jisu nih, ‘Kût rangah 

thil kan herh phung tla va châwk rawh,’ a ti mi mawh ‘Mipâm tla sinah zeilo pêk 
ding, a ti mi mawh,” an ti asi. 

Thupêk Thar Chu 



1722 

Bawm Common Language Bible Version 
@ 2006 Bangladesh Bible Society  

 
 

 

 

30Chun, anih nih chun sang sêu chu a lâk le, a suak sawm le; chu liau chu zân 

asi. 

31Chuvachun, a kal nûnah Jisu nih a sim le, “Tuah chun Minung Fapa 

chawnglawmh hen a um rawh, amah ruangah Pathian khawm chawnglawmh 
hen a um asi. 

32Pathian nih amah lakah chun anih chu a chawnglawmh lai, a chawnglawmh 

sawm lai. 

33Nau le tla, sâwtlotê nan sinah ka um rih. Nannih nih nan hawng ka hâwl lai; 

chun, Juda tla sinah, ‘Ka kalnâk dingah nan hawng kal kho lai lo,’ ti hen ka sim 
hâwi khan tuah chu hâwitê hen nan sinah, ka sim hi. 

34Thupêk thar ka nan pêk na hi, a dâwt ule; kei nih ka nan dâwt na hâwi hen, 

nannih khawm a dâwt u. 

35Nanna dâwt chun, mi zawzawng nih ka ṭhiruai tla nan si ti chu lak chun an 

theih na lai,” a ti. 

Jisu Chu Peter Nih A Pheh Ding Mi Simkannâk 
(Mat 26.31-35; Mark 14.27-31; Luk 22.31-34) 

36Simon Peter nih a sinah, “Lalpa, a zeiah na kal awt?” a ti. Jisu nih, “Ka kalnâk 

dingah, tuah na hawng ka zûl kho lai loh; hi nûn lam chun na hawng ka zûl lai,” 
a ti le, a sâng. 

37Peter nih a sinah, “Lalpa, zeirangah tu khawmah ka nan zûl kho awt lo zia? 

Nangmah ruangah ka nungnâk ka pêk lai,” a ti. 

38Jisu nih, “Keimah ruangah na nungnâk na pêk awt mu? Thungâi tak hen ka 

nan simh, nangnih veithum na ka pheh lân lo chu âr a khuang lai loh,” a ti le, a 
sâng. 

Jisu Chu Pa Sinah Kalnâk 
Lampi Asi 

Johan 14 

1“Nan thinlung lawksawng lah seh; Pathian zumh u, kei khawm hawng ka zumh 

u. 

2Ka Pa in ah umnâk tamtak a um le; nan rangah mun siam hen ka kal awt hi. 

Chu hâwi hen um lah sele, ka nan simh na lai lo mazei? 

3Chun, nan rangah mun ka va siam chun, ka hawng nawlh lai le, ka sinah ka 

nan lâk na lai; ka umnâk ah nannih khawm nan um kho bâk nâk ding hen. 

4Ka kalnâk ding a lampi nan theih,” a ti. 

5Thom nih a sinah, “Lalpa, na kalnâk ding kan theih lo, a lampi zeitin kan theih 

lai?” a ti. 

6Jisu nih a sinah, “Keimah hi lampi leh thutak leh nungnâk ka si; keimah lakah 

kal lo mi chu âukhawm Pa sinah an tlung lai loh. 

7Kei hawng ka theih mi si ule, ka Pa khawm nan theih rawh ding mi; tu thawk 

hen amah nan theih le, amah nan muh rawh,” a ti. 

8Philip nih a sinah, “Lalpa, Pa chu hawng kan zauhtir, chuvachun kan rangah â 

tâwk lai,” a ti. 

9Jisu nih a sinah, “Philip, hi tiang nan sinah ka um le, chu khawmah na hawng 

ka theih lo mu? Âuzawng hawng ka muhtu chu Pa muh asi, ‘Pa chu hawng ka 
zauhtir rawh,’ zeitin zia hen ti me na si? 

10Kei Pa lakah ka um leh Pa keimah lakah a um ti na lung lo ma? Nan sinah 

thu ka sim mi hi, keimah phuak sawm hen ka sim lo; Pa keimah lakah a um 
kumza le, a thil a ti dauh tâwn asi. 

11Kei Pa lakah ka um leh Pa keimah lakah a um ti hawng ka lung u; asi lo leh, 

thilti ruang tal hen hawng ka lung u. 

12Thungâi tak hen ka nan simh na, âuzawng hawng ka zumhtu nih chun thil ka 

ti mi tla hi anih khawm nih a ti bâk lai; hi ngâk a thil rokual khawm a ti lai, Pa 
sinah ka kal awt ruangah. 

13Chun, ka min hen zeizawng nan deih mi vial chu ka ti vima lai, Pa Fapa 

ruangah chawnglawmh hen a um khonâk ding hen. 

14Nannih nih ka min hen zei thil tal nan ka deih chun, chu chu ka ti vima lai. 

Thlarau Thenhlimh Tiamhnâk Chu 

15“Nannih nih nan ka dâwt chun, ka thupêk tla nan zâwt lai. 

16Chun, Pa ka deih lai le, anih nih chun ṭangpitu dang a nan pêk na lai, zungzâl 

hen nan sinah um ding hen; 

17chu chu Thlarau, Pathian thutak phuangtu asi; laikulh nih anih chu an nei kho 

lo, amah an muh lo hen an theih lo ruangah; nannih nih anih chu nan theih, nan 
sinah a um kumza ruangah; chun nanmah lakah a um awt asi. 

18“Ngâkṭah hen ka nan kaltâk na awt lo le, nan sinah ka hawng kal nawlh lai. 

19Sâwtlotê ah laikulh nih a ka muh lai lo rawh; sikhawmsele nannih nih chun 

nan ka muh lai; keimah ka nung ruangah nannih khawm nan nung bâk lai. 

20Chu ni ah chun kei ka Pa lakah ka um mi leh, nannih keimah lakah nan um 

mi leh, kei nanmah lakah ka um mi nan theih lai. 

21“Âuzawng ka thupêk tla theih hen zâwt mi chu hawng ka dâwttu asi; âuzawng 

hawng ka dâwttu chu ka Pa nih a dâwt lai, kei khawm nih anih chu ka dâwt lai 
le, a sinah kâ langh lai,” a ti. 

22Chun, Juda (Iskariot lo nih) a sinah, “Lalpa, kannih sinah na langh lai le, laikulh 

sinah na langh lo ding chu zei zia me?” a ti. 

23Jisu nih a sâng le, a sinah, “Mi nih a ka dâwt chun ka thu a zâwt lai le; ka Pa 

nih anih chu a dâwt lai le; a sinah kan hawng kal lai le, a sinah kan um kumza 
lai. 

24Âuzawng a ka dâwt lo mi nih chun ka thu a zâwt lo; thu nan theih mi hi ka tâ 

asi lo, Pa hawng ka fialtu tâ asi dauh. 

25“Nan sinah ka um sung hin, hi bang thu hi ka nan simh na hi. 

26Chun, ṭangpitu, Thlarau Thenhlimh Pa nih ka min hen a hawng fial ding mi nih 

khan chu nih chun zeizawng a nan sîntir na lai le, nan sinah ka sim rawh mi 
zawzawng an theihtir nawlh na lai. 

27“Lungngamnâk ka nan mâk na; keimah lungngamnâk ka nan pêk na; laikulh 

nih a pêk hâwi hen ka nan pêk na lo hi. Nan thinlung lawksawng lah seh, ṭih 
khawm ṭih lah seh. 

28‘Ka kal awt le, nan sinah ka hawng nawlh lai,’ ka nan ti na mi kha nan theih 

rawh. Nannih nih hawng ka dâwt mi si u le chu, Pa sinah ka kal awt ruangah 
nanna lâwm ding asi; Pa chu keimah ngâk hen a rokual dauh ruangah. 

29Tuah a hawng tlung lânah hin, ka nan simh na rawh hi, a hawng tlung tikah 

nan lung khonâk ding hen. 

30Nan sinah thu tam ka sim awt lo rawh, laikulh lal a hawng kal awt ruangah. 

Anih chu keimah lakah zeikhawm thu a nei lo. 

31Sikhawmsele, kei nih Pa ka dâwt leh Pa nih thu hawng ka pêk hâwi vima hen 

thil ka ti; laikulh nih an theih khonâk ding hen asi hi. “Thawk u, hin a mi hi kan 
kal lai.” 

Jisu Grep Zûn Tak Chu 

Johan 15 

1“Kei grep zûn tatak ka si, ka Pa chu dûm zauhkhenhtu asi. 

2Keimah lakah mi ṭeng rahlo mi vial a lawnh tâwn; a rah mi vial a thenhlimhtir 

tâwn, a rah tam khunnâk ding hen. 

3Nan sinah ka thusim ruang khan tu khawmah nanna thenhlimh chia rawh asi. 

4Keimah lakah um kumza u, kei khawm nanmah lakah ka um kumza lai. Ṭeng 

chu grep zûn ah a um kumza lo chun amah lung hen a rah kho lo hâwi hen, 
nannih khawm keimah lakah nan um kumza lo chun, nan rah kho lai loh. 

5“Kei grep zûn chu ka si, nannih a ṭeng tla chu nan si. Âuzawng keimah lakah 

a um kumza hen, kei khawm amah lakah ka um kumzanâk chu, chu chu tamtak 
hen a rah tâwn; keimah lo hen zeikhawm nan ti kho lo ruangah. 

6Mi keimah lakah a um kumza lo chun, ṭeng hâwi hen lawnh hen a um le, a uai 

tâwn; chun, an khawmh le, mei ah an paih le, a kâng tâwn. 

7Nannih keimah lakah nan um kumza hen, ka thu nanmah lakah a um kumza 

chun, nan duh mi zawng deih u, nan rangah ti hen a um vima lai. 

8Hi ruang hin ka Pa chu chawnglawmh hen a um tâwn, tamtak nan rahnâk takah 

hin; chuvachun ka ṭhiruai tla nan si lai. 

9Pa nih a ka dâwt hâwi ber hen kei khawm nih ka nan dâwt na hi; ka dâwtnâk 

ah um kumza u. 

10Nannih nih ka thupêk tla nan zâwt chun ka dâwtnâk ah nan um kumza lai; kei 

nih ka Pa thupêk tla ka zâwt le, a dâwtnâk ah ka um kumza hâwi hen; 

11“Ka lâwmnâk nanmah lakah a um kumzanâk ding hen leh nan lâwmnâk a 

rangtling khonâk ding hen, hi bang thu hi nan sinah ka sim rawh hi. 

12Hi hi ka thupêk asi: Kei nih ka nan dâwt na hâwi ber hen, nannih khawm a 

dâwt u. 

13Minung nih a hâwi ruangrûl ah a nungnâk a pêk nûn lêm ah dâwtnâk fâk dauh 

âukhawm nih an nei lo. 

14Thu ka nan pêk na mi zawng nan ti chun, ka hâwi tla nan si lai. 

15To-aw ka nan ti na lai lo rawh; a pu thilti to-aw nih a theih lo. Hâwi tla ka nan 

ti dauh na rawh; Pa sinah thil ka theih mi zawzawng nan sinah ka phuang rawh 
ruangah. 

16Nannih nih nan hawng ka thîm lo, keimah nih ka nan thîm dauh na, va rah 

ding leh nan rah um kumza ding hen ka nan ruat na asi; ka min hen Pa sinah 
nan deih mi zawng a nan pêk na ding hen. 

17Nanna dâwt khonâk ding hen hi bang thu hi ka nan pêk na. 

Laikulh leh Thlarau Thutak Chu 

18“Laikulh nih a nan hua na chun, an hua na lân khawmah keimah an ka hua ti 

nan theih. 

19Nannih laikulh mi si ule, laikulh nih amah minung a dâwt ding asi; laikulh mi 

nan si lo le, laikulh ah mi ka nan thîm na ruangah, laikulh nih an hua na asi. 

20To-aw a pu ngâk hen a rokual lo, ti thu kan simh na rawh kha, theihkumza u. 

Anmah nih kei an ka nehsawh chun, nannih khawm an nehsawwh na lai; ka thu 
an zâwt chun, nannih thu khawm an zâwt lai. 

21Sikhawmsele, hi bang thil zawzawng hi ka min ruangah nan tlûnah an ti lai, 

hawng ka fialtu an theih lo ruangah. 

22Kei hawng kal hen an sinah thu sim lo sele, sual an nei lo ding mi; tu lam chu 

an sual phelhsawlhnâk an nei lo rawh asi. 

23Âuzawng kei hawng ka huatu nih chun, ka Pa khawm a hua asi. 

24Thil âukhawm ti dah lo mi tla an sinah ti lah sele, sual an nei lo ding mi; tu lam 

chu annih nih kei leh ka Pa hawng kan muh vevê rawh le, hua khawm hawng 
kan hua rawh asi. 

25Zeikhawm si sele, an Dân bu ah, Annih nih a san umlo hen an ka hua rawh,’ 

ti thurîn kha a hawng tlung khonâk ding hen an ti asi. 

26“Chun, Pa sinah mi ṭangpitu nan sinah ka fial ding mi, Pa lakah suak Thlarau 

Pathian thutak phuangtu chu, a hawng tlung tikah, anih nih chun ka thu a theihtir 
lai. 

27Nannih khawm nih nan theihtir bâk lai, a tîr thawk hen ka sinah nan um 

ruangah. 

Johan 16 

1“Nan lungnâk nan thlâu lonâk ding hen nan sinah hi bang thu hi ka sim hi. 

2Pumhnâk in ah mi an nar na lai le; asi, âuzawng an thah natu vial nih Pathian 

tlûnah thil ṭha ti hen anna ruat lai, chu tik chu a hawng tlung awt. 

3Chubang thil chu an ti lai, Pa leh kei an hawng kan theih lo ruangah. 

4Hi bang thu hi nan sinah ka sim rawh hi, a tik chu a hawng tlung tikah, kan 

simh na rawh ti nan theih khonâk ding hen. 

Thlarau Thenhlimh Rianṭuan 

“Chubang thil chu a tîr thawk hen kan simh na lo, nan sinah ka um rih ruangah. 

5Tu lam chu hawng ka fialtu sinah ka kal awt asi; nan lakah âukhawm nih, ‘A 

zei ah na kal awt?’ ti hen nan ka deih lo. 

6Hi bang thu hi ka sim ruangah nan thinlung chu ngaihsiat hen a khat. 

7Sikhawmsele, thudik ka nan simh na; ka kal nan rangah a ṭha; ka kal lo chun, 

ṭangpitu chu nan sinah a hawng kal awt lo; ka kal lam chun nan sinah ka hawng 
fial lai. 

8Anih chu a hawng tlung chun sual thu ah leh rep thu ah leh lâirêl thu ah laikulh 

an mawh ti a theihtir lai: 

9sual thu ah an mawh ti a theihtir lai, kei an hawng ka zumhlo ruangah; 

10rep thu ah an mawh ti a theihtir lai; Pa sinah ka kal awt le, nannih nih nan ka 

muh awt lo rawh ruangah; 

11lâirêl thu ah an mawh ti a theihtir lai, hi laikulh lal hi mawh hen a tlû rawh 

ruangah. 

12“Nan sinah thu sim ding tamtak ka nei rih, sikhawmsele tu lam chun nan tlinh 

lai lo rih. 

13Sikhawmsele, Thlarau diktak chu, a hawng tlung tikah, thutak zawzawng ah 

an rui na lai; amah phuak sawm hen thu a sim awt lo; thu a theih mi vial chu a 
sim dauh lai; thil hawng tlung ding tla khawm nan sinah a phuang lai. 

14Anih nih chun kei hawng ka chawnglawmh lai; ka tâ lakah mi a lâk lai le, nan 

sinah a phuang awt asi. 

15Pa nih thil a nei mi zawzawng ka tâ asi; churuangah, ‘Ka tâ lakah mi a lâk lai 

le, nan sinah a phuang lai, ka ti hi. 

Lâwmnâk leh Ngaihsiatnâk 

16“Sâwtlotê ah nannih nih kei nan hawng ka muh lai lo le, sâwtlotê ah nannih 

nih kei nan hawng ka muh nawlh lai,” a ti. 

17Chun, a ṭhiruai tla zeimaw mi nih, “Kan sinah a thusim hi zei me si, ‘sâwtlotê 

ah nannih nih kei nan hawng ka muh lai lo le, sâwtlotê ah nannih nih kei nan 
hawng ka muh nawlh lai,’ a ti mi leh ‘Pa sinah ka kal awt ruangah,’ a ti mi hi?” 
anna ti. 

18Chun, annih nih chun, “Hi hi zei me si, ‘Sâwtlotê,’ a ti mi hi? A thusim kan 

theihthiam lo,” an ti. 

19Chun, amah deih an duh ti Jisu nih a theih le, an sinah, “ ‘Sâwtlotê ah nannih 

nih kei nan hawng ka muh lai lo, sâwtlotê ah nannih nih kei nan hawng ka muh 
nawlh lai,’ ti hen, ka thusim hi nanna deih mu? 

20Thungâi tak hen ka nan simh na, nannih nan mitthli a tlâ lai le, nan ṭap chiam 

lai le, laikulh lam chu anna lâwm lai; nannih nan ngaihsia lai le, sikhawmsele 
nan ngaihsiatnâk chu lâwmnâk ah â chang lai. 

21Nunau a nganfâk liauah a ngaihsia tâwn, amah tik a tlung rawh ruangah; 

sikhawmsele, nau a nei rawh chun a lawksawngnâk chu a theih nawlh lo rawh; 
laikulh ah minung a hawng suak mi chu a lawmh ruangah. 

22Chun, tuah nan lawksawng le, sikhawmsele ka nan muh nawlh na lai, nan 

thinlung â lâwm lai le, nanna lâwmnâk chu âukhawm nih an lâk piak na lai loh. 

23“Chu ni ah chun nannih nih zeikhawm nan hawng ka deih lai loh. Thungâi tak 

hen ka nan simh na: Pa sinah zeizawng ka min hen nan deih mi chu a nan pêk 
na lai. 

24Keimah min hen zeikhawm nan deih lo; deih u, chun nan tawng lai; nan 

lâwmnak a rangtling khonâk ding hen. 

Laikulh Nehnâk 

25“Chubang thu chu tahṭhimh thu hen nan sinah ka sim; a tik a tlung awt, chu 

tik chun nan sinah tahṭhimh thu hen thu ka sim lai lo rawh le, fiang tak hen Pa 
thâwngthâng chu ka nan simh dauh na lai. 

26Chu ni ah chun keimah min hen nan deih lai; chun: ‘Pa sinah kei nih ka nan 

ngiar piak na lai,’ ka nan ti na lo. 

27Pa ngelchel nih a nan dâwt na; nannih nih kei nan hawng ka dâwt le, Pa thawk 

hen suak ka si ti nan hawng ka lung ruangah. 

28Kei Pa sin thawk a hawng suak hen, laikulh ah hawng kal ka si; laikulh kaltâk 

hen, Pa sinah kal nawlh ding ka si,” a ti. 

29Chun, a ṭhiruai tla nih, “Ngâinik, tu lam chun fiang tak hen thu na sim, a 

thluamthlâm rerêng hen thu na sim lo rawh hi. 

30Nangnih zeizawng na theih le, âukhawm nih an deih a herh lo ti tuah kan theih 

rawh; hi ruang hin Pathian sinah mi hawng suak na si ti kan lung,” an ti. 

31Chun, Jisu nih a sâng le, an sinah, “Tuah chun nan lung rawh mu? 

32Ngâi u, a tik a tlung awt; asi, a hawng tlung liau asi, chu tik chun mah in 

chiauah nanna rek ver lai le, keimah lâwng hen nan ka kaltâk lai; sikhawmsele 
Pa ka sinah a um ruangah mah lâwng hen ka um lo. 

33Hi bang thu hi nan sinah ka sim rawh hi; keimah lak hin nan lungngamnâk 

ding hen. Laikulh ah hin hamh hen nan um tâwn; sikhawmsele, lungngam tak 
hen um u, laikulh ka neh rawh,” a ti. 

Johan 17 

A Ṭhiruai Tla Rangah 
Jisu Thlachamnâk 

1Chubang thu chu Jisu nih a sim le; vân lei zauh hen, “Pa, a tik a tlung rawh. 

Na Fapa chawnglawmh rawh, Fapa nih a nan chawnglawmhnâk ding hen; 

2kha hâwi hen mi zawzawng tlûnah thu nei hen na siam mi nih khan, a sinah na 

pêk mi vial tla sinah zungzâl nungnâk a pêk khonâk ding hen. 

3Hi hi zungzâl nungnâk asi, nang Pathian tak cho leh na fial mi Jisu Krist theih 

hi. 

4Nangnih thil ti ding na hawng ka pêk mi kha ka ti dih le, tual ah ka nan 

chawnglawmh rawh. 

5Pa, laikulh um lânah na sinah rokualnâk ka nei mi hen khan, tuah nangmah 

sin ngelchel ah hawng ka chawnglawmh rawh. 

6“Nangnih laikulh lakah suak mi tla keimah na ka pêk mi sinah khan na min ka 

langhtir rawh; annih chu na tâ an si kha, nangnih annih chu na hawng ka pêk 
asi; annih nih chun na thu an zâwt rawh. 

7Nangnih thil na ka pêk mi zawzawng, na sinah thawk hen suak asi ti an theih 

rawh. 

8Nangnih thu na ka pêk mi tla kha an sinah ka pêk rawh ruangah; chubang chu 

an tawng le, na sinah thawk hen suak ka si ti dik tak hen an theih rawh, nangnih 
na ka fial ti khawm an lung rawh. 

9“An rangah ka ngiar piak mi hi laikulh rangah ngiar piak ka si lo, nangnih na ka 

pêk mi tla rangah asi dauh, na tâ an si ruangah. 

10Thil zawzawng ka tâ vial chu na tâ asi; na tâ chu ka tâ asi; anmah lakah 

chawnglawmh hen ka um tâwn. 

11Chun, kei lam chu laikulh ah ka um lai lo rawh, hi bang tla lam chu laikulh ah 

an um, kei na sinah ka hawng awt rawh. Pa Thenhlimh, nangnih kei na ka pêk 
mi tla hi na min hen hum rawh, pumkhat an si khonâk ding hen, kanmah 
pumkhat kan si hâwi hen. 

12An sinah ka um liau khan, nangnih kei na ka pêk mi tla hi na min hen ka hum 

tâwn; annih chu ka vêng le, an lakah pakhat khawm an vei lo, a tlâu ding mi pa 
lo kha chu; Pathian lasui thu a hawng tlung khonâk ding hen. 

13Sikhawmsele, tuah na sinah ka hawng awt rawh; laikulh ah hi bang thu hi ka 

sim asi, ka lâwmnâk anmah lakah an nei rangtlingnâk ding hen. 

14Na thu an sinah ka pêk rawh le; chun, laikulh nih annih chu an hua le, laikulh 

ah mi an si lo ruangah, kei laikulh ah mi ka si lo hâwi hen. 

15Nangnih annih chu laikulh ah mi lâk ding hen ngiar ka si lo le, Misual pa lakah 

na hum ding ka ti dauh asi. 

16Annih chu laikulh ah mi an si lo, kei laikulh ah mi ka si lo hâwi hen. 

17Annih chu thutak hen thenhlimhtir rawh, na thu chu thutak asi. 

18Nangnih laikulh ah na ka fial hâwi khan, kei khawm nih annih chu laikulh ah 

ka fial na hi. 

19Anmah ruangah na sinah ka pêk, annih khawm nangmah sinah anna pêk bâk 

khonâk ding hen. 

20“Hi bang tla rang cho hin ngiar piak ka si lo, an thu ruangah kei hawng ka 

zumh ding mi tla rang khawmah ngiar piak ka si. 

21An ektê hen pumkhat an si khonâk ding hen thla ka cham. Pa, nang keimah 

lakah na um mi leh kei nangmah lakah ka um hâwi hen, annih khawm kanmah 
lakah an umnâk ding hen; nangnih kei na ka fial ti laikulh nih an lung khonâk 
ding hen. 

22Chun, nangmah nih rokualnâk na ka pêk mi kha kei nih an sinah ka pêk rawh; 

annih, chu pumkhat an sinâk ding hen, kannih pumkhat kan si hâwi hen; 

23kei anmah lakah, nang keimah lakah, annih chu rangtling tak hen pumkhat an 

si khonâk ding hen; nangnih kei na ka fial ti leh na ka dâwt hâwi hen annih hi 
na dâwt ti laikulh nih an theih khonâk ding hen. 

24“Pa, nangnih na ka pêk mi tla hi ka umnâk ah ka sinah um ding hen ka duh; 

nangnih na ka pêk mi ka rokualnâk kha an muh khonâk ding hen; laikulh um 
lânah nangnih na ka dâwt rawh ruangah. 

25Pa rep tak, laikulh nih chun an theih lo le, kei lam nih chun ka nan theih; hi 

bang tla khawm nih hin nangnih kei na ka fial ti an theih rawh. 

26Chun, an sinah na min ka theihtir le, ka theihtir vima lai; nangnih kei na ka 

dâwtnâk kha anmah lakah a um, kei khawm anmah lakah ka um khonâk ding 
hen,” a ti. 

Johan 18 

Jisu Tleihnâk 
(Mat 26.47-56; Mark 14.43-50; Luk 22.47-53) 

1Jisu nih chubang thu chu a sim thluh rawh chun, a ṭhiruai tla hen an suak le, 

Kidron tiva an kanh. Chunah chun dûm a um, chunah chun an lût le, amah leh 
a ṭhiruai tla hen. 

2Chun, a tleihtirtu Juda khawm nih chu mun chu a theih; Jisu chu a ṭhiruai tla 

sinah chunah chun a kal tâwn ruangah. 

3Chun, Juda nih chun kawrsen rual hen, bâwlpu lal tla leh Farisai tla sinah um 

mi vêngtu tla hen a kalpi na le; 

4Jisu nih a tlûnah thil tlung ding zawzawng chu theih hen, a va suak le; an sinah, 

“Âu me nan hâwl?” a ti. 

5Annih nih chun a sinah, “Nazaret mi Jisu,” an ti le, an sâng. Jisu nih an sinah; 

“Keimah hi ka si,” a ti. Chun, a tleihtirtu Juda khawm chu an lakah a dîr. 

6Chun, “Keimah hi ka si,” a ti kâ hen, an dung leiah anna nâwp le, tual ah an 

tlû. 

7Chun, anih nih chun an sinah, “Âu me nan hâwl?” a ti le, a deih nawlh. Chun, 

annih nih chun, “Nazaret mi Jisu,” an ti. 

8Jisu nih, “Keimah hi ka si ti ka nan simh na khateh; nannih nih kei nan ka hâwl 

asi chun hi bang tla hi kaltir u,” a ti le, a sâng. 

9(A thusim, “Pa, nangnih kei na ka pêk mi tla lakah pakhat khawm ka thlâu lo,” 

a ti mi kha a tlungnâk ding hen.) 

10Chun, Simon Peter nih nâmsâu a pâi mi a phâwi le, Bâwlpu Lalchem sal a tuk 

le, a vawrhlei nakhaw a themh phak. Sal min chu Malka asi. 

11Chun, Jisu nih Peter sinah, “Nâmsâu kha a kâwng ah khumh nawlh rawh; Pa 

nih hâi hawng ka pêk mi hi ka din lo lai ma?” a ti. 

Ana Sinah Jisu an Kalpi 

12Chuvachun, kawrsen murui leh an hotu lalchem hen, Juda tla vêngtu tla nih 

chun Jisu an tleih le, an phuar le, 

13Ana sinah an kalpi masa le, Kaiapha nupi pa asi ruangah. Kaiapha chu, chu 

kum chun Bâwlpu Lalchem asi. 

14Kaiapha chu, “Phun pumpi ruangrûl ah minung pakhat thih a ṭha,” ti hen, Juda 

tla thlûkpitu kha asi. 

Peter nih Jisu a Phehnâk 
(Mat 26.69-70; Mark 14.66-68; Luk 22.55-57) 

15Chun, Simon Peter nih Jisu a zûl le, a ṭhiruai dang pakhat hen. Chu ṭhiruai 

chu Bâwlpu Lalchem mêltheih asi le, Jisu sinah Bâwlpu Lalchem in kulhsung 
tualmâi ah a lût bâk le; 

16sikhawmsele Peter chu lêng leiah kawtkari ah a dîr. Chun, ṭhiruai dang, 

Bâwlpu Lalchem mêl theih chu a va suak le, inkhâr vêngtu nungâk a sawnh le, 
Peter a lûtpi. 

17Chun, inkhâr vêngtu nungâk nih chun Peter sinah, “Nang khawm hi minung 

ṭhiruai tla lakah tel bâk na si mu?” a ti. Anih nih chun, “Ka si lo,” a ti. 

18Chun, sal tla leh vêngtu tla chu chunah chun an dîr le, a dâi ruangah meihawl 

hen mei an tih le, anna aih. Peter khawm an sinah â tel le, dîr bû hen mei â aih 
bâk. 

Bâwlpu Lalchem nih Jisu Rangah Deihnâk 
(Mat 26.59-66; Mark 14.55-64; Luk 22.66-71) 

19Chun, Bâwlpu Lalchem nih chun Jisu chu a ṭhiruai tla thâwngthâng leh a sîntir 

zia thu a deih. 

20Jisu nih a sâng le, a sinah, “Laikulh sinah mi zatlâng theih hen, thu ka sim 

tâwn kha; pumhnâk in leh Pathian Biakin, Juda zawzawng pumhnâk tla ah chun 
ka sîntir kumza na tâwn kha. A thup hen zeikhawm ka sim lo. 

21Zeirangah kei na ka deih? An sinah ka thusim zia ka thu theihtu tla deih; ngâi 

rawh, chubang nih chun ka thusim chu an theih khateh,” a ti. 

22Chu chu a sim kâ hen a kiangah a dîr mi vêngtu pakhat nih Jisu a bengh le, 

“Bâwlpu Lalchem hi hâwi hen na sâng mu?” a ti. 

23Jisu nih a sinah, “Thu sual sim ka si chun, ka sualnâk hawng ka theihtir; 

sikhawmsele, thu ṭha ka sim khawmah zeirangah na hawng ka bengh?” a ti le, 
a sâng. 

24Chun, Ana nih chun phuar bû hen Bâwlpu Lalchem Kaiapha sinah a fial. 

Peter nih Jisu a Pheh Nawlh 
(Mat 26.71-75; Mark 14.69-72; Luk 22.58-62) 

25Chun, Simon Peter nih dîr bû hen mei â aih. Chun, “Nang khawm a ṭhiruai 

lakah tel bâk na si mu?” an ti. Peter lam nih chun, “Ka si lo,” ti hen â pheh. 

26Bâwlpu Lalchem sal tla lakah pakhat Peter nih a nakhaw a themh piak mi 

rualsia nih chun, “A sinah dûm ah khan ka nan muh lo mazei?” a ti. 

27Chun, Peter chu â pheh nawlh le; chun âr a khuang sawm rawh. 

Jisu Pilat Mâika ah a Dîrnâk 
(Mat 27.1-2, 11-14; Mark 15.1-5; Luk 23.1-5) 

28Chun, Jisu chu Kaiapha in thawk hen Governor in ah an kalpi nawlh le; zînglei 

asi le; chun, annih lam chu Governor in ah an lût lo, nawmh lo hen, Kalkanh Kût 
an ei khonâk ding hen. 

29Chun, Pilat an sinah a va suak le, an sinah, “Hi minung tlûnah hin thupawi zei 

me nan nei?” a ti. 

30Annih nih chun a sinah, “Hi minung hi misual si lah sele na sinah kan hawngpi 

lai loh,” an ti le, an sâng. 

31Chun, Pilat nih an sinah, “Nanmah nih kalpi ule, nan dân hâwi hen a lâi rêl u,” 

a ti. Juda tla nih a sinah, “Kanmah thu hen âukhawm thah khonâk kan nei lo,” 
an ti. 

32A thih zia ding thu Jisu nih a sim hâwi hen a tlung khonâk ding hen. 

33Chuvachun, Pilat chu a in ah a lût nawlh le, Jisu a kawh le, a sinah, “Juda tla 

Lalchem na si ma?” a ti. 

34Jisu nih, “Hi hi nangmah phuak sawm hen ma na sim, midang nih an simh mi 

ma, ka thâwngthâng hi?” a ti le, a sâng. 

35Pilat nih, Kei Juda ka si mazei? Nangmah phun tla leh bâwlpu lal tla nih ka 

sinah a nan hawngpi asi hi; zei thil me na ti?” a ti le, a sâng. 

36Jisu nih “Lalchem ka sinâk chu hi laikulh thawk hen mi asi lo. Lalchem ka 

sinâk chu hi laikulh thawk mi si sele, ka to-aw tla nih an do lai; Juda tla sinah 
pêk hen ka um lonâk ding hen; sikhawmsele, lalchem ka sinâk chu hinah thawk 
hen mi hi asi lo,” a ti le, a sâng. 

37Chun, Pilat nih a sinah, “Lalchem na si na maw?” a ti. Jisu nih, “Si ta a, 

Lalchem ka si. Thutak theihtir hi ka suak san leh laikulh ah ka hawng san asi. 
Âuzawng thutak lakah mi vial nih ka thu a zâwt tâwn,” a ti. 

38Pilat nih a sinah, “Thutak zei me si?” a ti. 

Jisu Thi Ding hen Lâirêlnâk 
(Mat 27.15-31; Mark 15.6-20; Luk 23.13-25) 

Chun, chu thu chu a sim kâ hen, a suak nawlh le, Juda tla sinah a va suak 
nawlh le, an sinah, “Zeikhawm a sualnâk ka muh lo. 

39Sikhawmsele, Kalkanh Kût ah minung pakhat kan suah piak na ding hen Dân 

nan nei; chuvachun, Juda tla Lalchem hi an suah piak na sele nan duh ma?” a 
ti. 

40Chun, annih chu an âu nawlh le, “Hi minung hi chu si lah seh; Baraba si dauh 

seh,” an ti. (Baraba chu rawkmang asi.) 

Johan 19 

1Chun, chu liau chun Pilat nih Jisu a kalpi le, a vuak. 

2Chun, kawrsen tla nih chun ling lukhuh an phiar le, an khuhtir le, puan senduk 

an aihtir le; 

3chun, a kiangah an hawng kal le, “Chibai! Juda tla Lalchem!” an ti le, an bengh. 

4Chun, Pilat chu a suak nawlh le, an sinah, “Zauhnik, zeikhawm a sual ka muh 

lo ti nan theihnâk ding hen, nan sinah ka hawngpi hi,” a ti. 

5Chun, Jisu chu ling lukhuh leh puan senduk chu aih bû hen a hawng suak. 

Chun, Pilat nih an sinah, “Zauhnik, Minung hi!” a ti. 

6Chun, bâwlpu lal tla leh vêngtu tla nih chun amah an muh kâ hen an âu le, 

“Kraws ah khenhbêk rawh! Kraws ah khenhbêk rawh!” an ti. Pilat nih an sinah, 
“Nanmah nih kalpi ule, kraws ah khenhbêk u; kei lam nih chun zeikhawm a 
sualnâk ka muh lo,” a ti. 

7Juda tla nih chun a sinah, “Kan Dân pakhat a um, chu Dân hâwi vima hen 

Pathian Fapa ah â siam ruangah a thi ding asi,” an ti le, an sâng. 

8Chun, Pilat nih chu thu chu a theih chun a lâu khun; 

9a in ah a lût nawlh le, Jisu sinah, “Zei lei mi me na si?” a ti. Sikhawmsele, Jisu 

nih a sâng lo. 

10Chun, Pilat nih a sinah, “Nangnih kei na ka sâng lo mu? A nan suah kho ka 

si, kraws ah a nan khenhbêk kho ka si ti na theih lo ma?” a ti. 

11Jisu nih, “Tlûnlei thawk hen pêk na si lo chun, ka tlûnah hin tikhonâk rerêng 

na nei lai lo; churuangah na sinah hawng ka pêktu nih khan sual a phurh khun 
asi,” a ti. 

12Chu thawk chun Pilat nih suah a tum le; sikhawmsele Juda tla an âu le, “Hi 

minung hi na suah chun Rom Lalchem hâwipa na si lai loh; âuzawng lalchem 
ah â siam mi vial chu Rom Lalchem do an si,” an ti. 

13Chun, Pilat nih chubang thu chu a theih kâ hen Jisu a suakpi le, a min 

lungphah, Hebrai hawlh hen Gabatha an ti mi--chu munah chun lâirêlnâk 
tophah ah a to. 

14Chun, chu ni chu Kalkanh Kût Timhtuah ni asi le, nî sunh liau ding asi. Chun, 

anih nih chun Juda tla sinah, “Zauhnik u, nan Lalchem hi!” a ti. 

15Chun, annih chu an âu le, “Thah rawh, thah rawh, kraws ah khenhbêk rawh!” 

an ti. Pilat nih an sinah, “Nan Lalchem hi kraws ah ka khenhbêk lai ma?” a ti. 
Bâwlpu lal tla nih, “Rom Lalchem lo chu lalchem kan nei lo,” an ti le, an sâng. 

16Chuvachun, Pilat nih kraws ah khenhbêk ding hen anih chu an sinah a pêk 

rawh. 

Jisu Kraws ah an Khenhbêknâk 
(Mat 27.32-44; Mark 15.21-32; Luk 23.26-43) 

Chuvachun, Jisu an kalpi rawh. 

17Chun, anih chu mah rangah kraws put hen, “Luruh mun,” an ti mi, Hebrai 

hawlh hen Golgotha an ti mi chu, chu mun tiang chun a va suak. 

18Chunah chun kraws ah an khenhbêk le, midang panih hen, a sîr leiah pakhat 

vevê hen, a lâi ah Jisu. 

19Chun, Pilat nih lasui a rîn le, kraws ah a bêk. ‘NAZARET MI JISU JUDA TLA 

LALCHEM,’ ti hen rîn asi. 

20Chun, chu lasui chu Juda tamtak nih an rêl le; Jisu kraws ah an khenhbêknâk 

mun chu khuapi kiang asi. Hebrai hawlh, Rom hawlh leh Greek hawlh tla hen 
rîn asi. 

21Chuvachun, Juda bâwlpu lal tla nih chun, Pilat sinah, Juda tla Lalchem,’ ti 

hen, rîn lah; Juda tla Lalchem ka si a ti,’ ti hen rîn dauh rawh,” an ti. 

22Pilat nih, “Ka rîn rawh asi,” a ti le, a sâng. 

23Chun, kawrsen tla nih Jisu chu kraws ah an khenhbêk thluh rawh chun a puan 

tla an lâk le, phel li ah an suah le, kawrsen tla nih phel khat seng anna ting. A 
kawrdawh khawm an lâk, kawrdawh chu ṭhitlo mi asi le, a ngâwng thawk hen a 
pum hen tah ver asi. 

24Churuangah annih nih chun, “Kan thlêk lai loh, âu tâ ding si lai kan 

chamchawh lai,” an ti. Pathian lasui thu, “Ka nipuan tla anna ṭhen le, ka 
kawrdawh chu an chamchawh,” ti, a tlungnâk ding hen. Chubang thil chu 
kawrsen tla nih an ti. 

25Chun, Jisu kraws kiangah a nu leh a nu naunu, Mari Klopa nupi leh Mari 

Magdala mi an dîr. 

26Chun, Jisu nih a nu leh a ṭhiruai a dâwt mi kha a kiangah dîr mi a muh le, a 

nu sinah, “Nu, zauhnik, na fapa kha,” a ti. 

27Chun, ṭhiruai sinah chun, “Zauhnik na nu kha!” a ti. Chun, chu thawk chun chu 

ṭhiruai nih chun amah in ah anih chu a kalpi rawh. 

Jisu Thihnâk 
(Mat 27.45-56; Mark 15.33-41; Luk 23.44-49) 

28Chu nûnah chun, Jisu nih thil zeizawng tuah a rangtling rawh ti a theih le, 

Pathian lasui thu kha a tlungnâk ding hen, “Ka tî a hâl,” a ti. 

29Chunah chun bêl pakhat uain thur hen khat dil an tuah le; chun, sponge (hâng 

dâwp kho mi) pakhat chu uain thur hen khat zit chiah mi, husop thing fungpâr 
ah an târ le, a mûr ah an tawngh. 

30Chun, Jisu nih uain thur chu a tem thluh rawh chun, “Â lîm rawh,” a ti. Chun, 

a lû a kûn le, a nukrî a chat rawh. 

Jisu Nâkah Fei hen an Sunhnâk 

31Timhtuah ni asi rawh. Churuang chun Juda tla nih Pilat sinah khenh hen um 

mi kê tla khiak ding hen leh an ruak tla kalpi ding hen an deih. Chu chu Dinhni 
ah kraws ah an um ko lonâk ding hen asi, Dinhni chu ni rokual tak asi ruangah. 

32Chun, kawrsen tla chu an hawng le, a sinah kraws ah an khenhbêk mi tawngtîr 

mi leh minung pakhat chu an kê tla an khiak le; 

33sikhawmsele, Jisu kiangah an hawng kal le, a thi ving rawh ti an theih le, a kê 

tla an khiak lo. 

34Sikhawmsele, kawrsen tla lakah minung pakhat nih a nâk ah fei hen a sunh 

le; chun thisen leh tî a suak sawm rawh. 

35(A muhtu nih chun a theihtir rawh, a theihtirnâk a dik asi; a sim dik ti a theih, 

nannih khawm nih nan lung khonâk ding hen.) 

36Pathian lasui thu, “A ruh khiak asi lai loh,” ti, tlungnâk ding hen chubang thil 

chu a hawng um rawh. 

37Chun, Pathian lasui thudang nih, “An sunhnâk chu an zauh lai,” a ti nawlh. 

Jisu Vûinâk 
(Mat 27.57-61; Mark 15.42-47; Luk 23.50-56) 

38Chun, chu nûnah chun, Josef, Arimathai khua mi, (Jisu ṭhiruai asi le, 

sikhawmsele Juda tla a ṭih ruangah a thup hen um asi.) anih nih chun Jisu ruak 
chu kalpi kho ding hen Pilat sinah a deih le, chun Pilat nih a siang. Chuvanchun, 
a hawng kal le, a ruak chu a kalpi rawh. 

39Chun, Nikodem, a tîrah zân ah Jisu sinah hawng kal mi nih khan murrah leh 

aloe chawmh chia litra zâ ding put hen a hawng. 

40Chun, Jisu ruak chu an lâk le, Juda tla phûm dân hâwi hen rimthâw tla hen 

chun puan mangṭhia hen an tuam. 

41Chun, kraws an khenhbêknâk mun ah chun dûm pakhat a um le, dûm ah chun 

âukhawm vûi dah lonâk thlân thar pakhat a um. 

42Chun, Juda tla Timhtuah ni asi ruangah, thlân chu an kiang ko asi le, chunah 

chun Jisu an vûi rawh. 

Johan 20 

Thlân Karo Chu 
(Mat 28.1-8; Mark 16.1-8; Luk 24.1-12) 

1Chun, ni sarih ni lakah ni masachem ah, zîngtê, a mûi rih liauah, Mari Magdala 

mi chu thlân ah a va kal le, lung chu thlân ah mi ṭhinh hen a muh. 

2Chuvachun, a tek le, Simon Peter leh ṭhiruai dang Jisu nih a dâwt mi sinah 

chun a hawng kal le, an sinah, “Thlân ah mi kha Lalpa chu an kalpi rawh, an 
siahnâk mun kan theih lo,” a ti. 

3Chuvachun, Peter chu a suak le, ṭhiruai dang hen chun thlân lei an fûk. 

4Chun, munkhat hen an tek le; ṭhiruai dang nih chun Peter a lanh le, thlân chu 

a tlung masa. 

5Chun, a kûn le, puan mangṭhia tla a um mi chu a muh le; sikhawmsele, a 

sungah a lût lo. 

6Chun, Simon Peter khawm nih a dung leiah a ṭhâwl le, a va tlung le, thlân 

sungah a lût le; 

7puan mangṭhia tla a um mi leh a lû ah thlan nâwtnâk puan a um mi chu, puan 

mangṭhia lakah umlo hen, zual chia hen mun dang ah a um mi a muh. 

8Chuvachun, ṭhiruai dang, thlân tlung masa mi khawm chu a lût bâk le, a muh 

le, a lung. 

9Mithi lakah mi a thawknawlh ding asi ti Pathian lasui thu kha an theih lo rih 

ruangah. 

10Chun, ṭhiruai tla chu in ah an kal nawlh rawh. 

Jisu Mari Magdala Mi Sinah A Langhnâk 
(Mat 28.9-10; Mark 16.9-11) 

11Sikhawmsele, Mari chu lêng ah thlân kiangah ṭap bû hen a dîr le; chun ṭap bû 

hen a kûn le, thlân sung chu a bih le; 

12chun, vânmifial panih puan vâr aih hen, Jisu ruak zâunâk mun ah chun, 

pakhat a lû leiah, pakhat a kê leiah an to mi a muh. 

13Chun, annih nih chun a sinah, “Nunau, zeirangah na ṭap?” an ti. Anih nih chun 

an sinah, “Ka Lalpa an kalpi le, an siahnâk ram ka theih lo ruangah!” a ti. 

14Chun chu hâwi hen a sim kâ hen a dung lei â her le, Jisu a dîr mi a muh le, 

Jisu asi ti a theih lo. 

15Jisu nih a sinah, “Nunau, zeirangah na ṭap?” Âu me na hâwl?” a ti. Anih nih 

chun, dûm zauhtu bei a ti le; a sinah, “Pu, amah hinah mi hi na kalpi asi chun, 
na siahnâk mun hawng ka simh le, chuvachun ka lâk lai,” a ti. 

16Jisu nih a sinah, “Mari,” a ti. Anih chu â her le, a sinah Hebrai hawlh hen, 

“Rabboni,” a ti; chu chu “Sîntirtu” tinâk asi. 

17Chun, Jisu nih a sinah, “Hawng ka banh lah; tu tiang khawm hen Pa sinah ka 

kâi lo rih asi. Sikhawmsele ka unau tla sinah va kal le, an sinah, ‘Ka Pa, nan 
Pa, ka Pathian, nan Pathian sinah ka kal awt,’ a ti, va ti rawh,” a ti. 

18Mari Magdala mi chu a va kal le, ṭhiruai tla sinah, “Lalpa chu ka muh rawh,” a 

ti, a sinah thu a sim zia tla khawm chu a simh na. 

Jisu A Ṭhiruai Tla Sinah Â Langhnâk 
(Mat 28.16-20; Mark 16.14-18; Luk 24.36-49) 

19Chun, chu ni, ni sarih ni masachem ah, zânleibâi ah, Juda tla ṭih ruangah 

ṭhiruai tla umnâk inkhâr tla chu an khâr nûn chun, Jisu an lakah a hawng dîr le, 
an sinah, “Nan tlûnah lungngamnâk um seh,” a ti. 

20Chun, chu chu a sim thluh rawh chun a kut leh a nâk an sinah a zauhtir. Chun, 

Lalpa chu an muh rawh chun ṭhiruai tla chu anna lâwm rawh. 

21Chun, Jisu nih an sinah, “Nan tlûnah lungngamnâk um seh; Pa nih kei hawng 

ka fial hâwi hen ka nan fial na hi,” a ti nawlh. 

22Chun, chubang thu chu a sim thluh ah chun an tlûnah a thâw a suah le, an 

sinah, “Thlarau Thenhlimh nei u. 

23Âu sual zawng nan ngaihdam mi vial chu ngaihdam asi lai; âu sual zawng nan 

ngaihdam lo mi vial chu ngaihdam lo asi lai,” a ti. 

Jisu Thom Sinah A Langhnâk 

24Chun, Jisu a hawng kal liau khan leinih tla lakah tel bâk, Thom, (phîr an ti mi 

chu), an sinah a um bâk lo. 

25Chuvachun, ṭhiruai dang tla nih chun, a sinah, “Lalpa chu kan muh rawh,” an 

ti. Sikhawmsele, Thom nih chun an sinah, “A kut ah thîr khenhnâk masî tla ka 
muh hen leh thîr khenhnâk masî tla ka kutdawng ka purh hen, a nâk ah ka kut 
hen ka tham lo chun ka lung rîlmâl lai loh,” a ti. 

26Chun, ni riat nûnah, a ṭhiruai tla chu in sungah an um nawlh le, Thom khawm 

an sinah a um bâk. Jisu a hawng kal le, inkhâr tla chu khâr asi le, an lakah a 
hawng dîr rawh le, an sinah, “Nan tlûnah lungngamnâk um seh,” a ti. 

27Chun, Thom sinah chun, “Na kutdawng hen hawng tham le, ka kut tla hi zauh 

rawh; na kut hawng banh le, ka nâk tham rawh; lunglo hen um lah le, lung rawh!” 
a ti. 

28Thom nih a sinah, “Ka Lalpa leh ka Pathian na si,” a ti le, a sâng. 

29Jisu nih a sinah, “Nangnih chun na hawng ka muh ruangah na lung asi mu? 

Muhlo hen hawng ka lungtu zawng chu an thaw a suak,” a ti. 

Hi Thâwngthâng Ṭha Bu 
Thiltum Chu 

30Chun, Jisu nih ṭhiruai tla mâika ah chun singsiahnâk dang cherkhet a ti; 

chubang chu hi lasuibu ah hin rîn asi lo. 

31Sikhawmsele, hi bang hi, Jisu chu, Mesia, Pathian Fapa asi ti nan lung khonâk 

ding hen leh nan lung ruangah a min hen nungnâk nan nei khonâk ding hen rîn 
asi. 

Jisu A Ṭhiruai Pasarih Sinah 
Â Langhnâk 

Johan 21 

1Chu nûnah chun, Tiberia Rilî ah Jisu chu a ṭhiruai tla sinah â langh nawlh le; 

hi hâwi hen â langh. 

2Simon Peter, Thom, (phîr an ti mi), Galili ram ah Kana mi Nathanael, Zebedai 

fa tla leh a ṭhiruai panih tla hen anna pûm. 

3Simon Peter nih chun an sinah, “Ngâ tleih hen ka kal awt,” a ti. Annih nih chun 

a sinah, “Kannih khawm na sinah kan hawng bâk lai,” an ti. Chun, an suak le, 
lawng ah anna chuan le; chu zân chun zeikhawm an tleih lo. 

4Chun khuafîm chat ah Jisu chu seppho ah a dîr le; sikhawmsele ṭhiruai tla nih 

chun Jisu asi ti an theih lo. 

5Chun, Jisu nih an sinah, “Nau le tla, ngâ nan tawng ma?” a ti. Annih nih chun 

a sinah, “Kan tawng lo,” an ti le, an sâng. 

6Chun, anih nih chun an sinah, “Lawng sîr vawrhlei kâng khan lên vawrh ule, 

nan tawng lai,” a ti. Chun, an vawrh le ngâ a tam ruangah an nûk kho lo. 

7Chuvachun, ṭhiruai, Jisu nih a dâwt mi nih khan, Peter sinah, “Lalpa asi,” a ti. 

Chuvachun, Lalpa asi ti Simon Peter nih a theih kâ hen, a kawrdawh â menh 
le, takkaro hen um asi ruangah, rilî ah â khâwk rawh. 

8Sikhawmsele, ṭhiruai dang tla nih chun lawng fatê hen, lên lakah ngâ khat phak 

nûk bû hen an hawng fûk le, tlâng thawk hen a lât loh, dâwng zanih ding mawh 
cho asi. 

9Chun, tlâng an tleng hen, chunah chun meihawl hen mei tih mi an muh le, a 

tlûnah ngâ em mi leh sang tlang an muh. 

10Jisu nih an sinah, “Tuah nan ngâ tleih kha a zeimaw mi hawng put u,” a ti. 

11Chun, Simon Peter chu a va a chuan le, lên chu ngâ lian pipi khat hen vakap 

leiah a nûk le, zâ leh sâwmnga leh pathum asi; chu tluk rak sikhawmsele lên 
chu a tlêk lêm lo. 

12Jisu nih an sinah, “Zîngbuh ei u,” a ti. Chun, ṭhiruai tla lakah âukhawm nih a 

sinah, “Âu me na si?” ti hen an deih ngam lo, Lalpa asi ti an theih. 



1739 

Bawm Common Language Bible Version 
@ 2006 Bangladesh Bible Society  

 
 

 

 

13Chun, Jisu a hawng kal le, sang tlang chu a lâk le, an sinah a pêk na le, ngâ 

khawm chu hâwi a pêk na. 

14Chu chu Jisu mithi lakah mi a thawknawlh nûnah, a ṭhiruai tla sinah â langh 

veithumnâk asi. 

Peter Leh Jisu 

15Chun, zîngbuh an ei thluh ah, Jisu nih Simon Peter sinah chun, “Simon, Johan 

fapa, hi bang tla ngâk hen nangnih kei na ka dâwt dauh ma?” a ti. Anih nih chun 
a sinah, “I, Lalpa, ka nan dâwt ti na theih,” a ti. Jisu nih chun a sinah, “Ka dawrâ 
fa tla zauhkhenh rawh,” a ti. 

16A veinihnâk ah, a sinah, “Simon, Johan fapa, nangnih kei na ka dâwt ma?” a 

ti nawlh. Anih nih chun a sinah, “I, Lalpa, ka nan dâwt ti na theih,” a ti nawlh. 
Jisu nih chun a sinah, “Ka dawrâ tla zauhkhenh rawh,” a ti. 

17Chun, a veithumnâk ah chun a sinah, “Simon, Johan fapa, nangnih kei na ka 

dâwt ma?” a ti. A veithumnâk ah, “Nangnih na ka dâwt ma?” a sinah a ti ruangah 
chun Peter a lawksawng le, a sinah, “Lalpa, zeizawng na theih le, ka nan dâwt 
ti na theih,” a ti. Jisu nih a sinah, “Ka dawrâ tla zauhkhenh rawh. 

18Thungâi tak hen ka nan simh, na ngâksia liau khan na tâi na sâwm le, na 

duhnâk zawngah na kal tâwn; sikhawmsele, na upa tikah na kut na phar lai le, 
midang nih an sâwm piak lai le, na duhlonâk leiah an kalpi lai,” a ti. 

19(Chubang thu chu zei hâwi a thihnâk hen me Peter nih Pathian a 

chawnglawmh lai ti theihtirnâk ding hen a sim asi.) Chun, chu chu a sim thluh 
rawh chun, Jisu nih a sinah, “Hawng ka zûl,” a ti. 

Jisu Leh A Ṭhiruai Dang Tla 

20Chun, Peter chu â hawi le, Jisu nih ṭhiruai a dâwt mi, zânriah ei liauah a ṭâng 

ngenh hen a um le, “An tleihtirtu ding chu âu me si?” titu nih khan, a hawng zûl 
mi a muh. 

21Chun, Peter nih anih chu a muh le, Jisu sinah, “Lalpa, hi minung nih hin zei 

me a ti lai?” a ti. 

22Jisu nih a sinah, “Ka hawng kal nawlh tiang um kumza ding hen duh châng 

sele, na rang zei me si? Nangmah nih hawng ka zûl ko,” a ti. 

23Chuvachun, chu ṭhiruai chu thi lo ding hen a thu chu unau tla lakah a thang 

rawh; sikhawmsele, Jisu nih a thi lai loh ti a sinah a sim lo. “Ka hawng kal nawlh 
tiang hen um kumza ding hen duh châng sele, na rangah zei me si?” a ti mi cho 
asi. 

24Chu ṭhiruai chu hi bang thu theihtirtu leh rîntu hi asi; a theihtirnâk hi dik tak asi 

ti kan theih. 

Dawnghnâk 

25Chun, Jisu thilti a dang cherkhet khawm a um, chubang chu pakhat khat hen 

rîn awt ver sele, lasuibu rîn ding zawzawng chu laikulh khawmah tlum ding hen 
ka ruat lo. 

Thilti 

Thilti 1 

1Theophil duhtak: Ka lasuibu masachem lakah khan Jisu thilti leh sîntirnâk a 

dawmhtirnâk zawzawng thu kha ka rîn asi. 

2Thlarau Thenhlimh hen a mifial tla sinah thu a pêk thluh nûnah vân ah kâi hen 

a um ni tiang thu kha. 

3Chu mifial tla sinah chun hamhnâk chu a tuar nûnah theihtirnâk tamtak leh 

nung hen â zauhtir le, ni sâwmli tiang an sinah â langh le, Pathian Ram thu a 
sim tâwn. 

4Chun, anna pûm mi tla a kawmh na, “Jerusalem kaltâk lah u, Pa thutiam ka 

sim mi nan theih mi kha hawng ngâk u,” a ti thlir. 

5“Johan nih khan tî hen a baptis tâwn le, sikhawmsele ni sâwtlotê ah Thlarau 

Thenhlimh hen baptis nan si lai,” a ti. 

Jisu Vân Ah A Kâinâk 

6Chun, mifial tla chu Jisu hen anna pûm rawh chun a sinah, “Lalpa, tuah masi 

Israel tla sinah ram na pêk nawlh awt?” an ti le, an deih. 

7Chun, Jisu nih chun an sinah, “Pa nih a tik leh a ni amah thu thu a um hen a 

ruat mi chu nannih theih ding asi lo. 

8Sikhawmsele, Thlarau Thenhlimh chu nan tlûnah a hawng tlung tikah 

thiltikhonâk nan nei lai. Chun, Jerusalem ah, Juda leh Samari ram khua kipah 
leh kâwlkil tiang khawm hen ka thu theihpitu tla nan si lai,” a ti. 

9Chun, chubang thu chu a sim thluh nûnah an muh ko bû hen vân ah kâi hen a 

um; chun sûm nih an muh phâk lo ah a phenh rawh. 

10Chun, a kâi liauah vân lei an zauh ko liauah, mi panih puan ngo aih hen an 

kiangah an hawng dîr. 

11Annih nih chun, “Galili ram mi tla, zeirangah vân lei zauh hen nan dîr ko? Hi 

Jisu nan sin thawk hen vân ah kâi hen a um mi hi vân ah a kâi mi nan muh hâwi 
ber hen amah ngelchel hi a hawng kal nawlh lai,” an ti. 

Juda Ruangrûl 

12Chun, Oliv Tlâng an ti mi thawk hen chun Jerusalem ah an kîr nawlh le; chu 

tlâng chu Jerusalem kiang asi, Dinhni ah kal tâwk cho asi. 

13Chun, an lût hen an umnâk kardang tlûn dauh ah chun an kâi le: Peter, Johan, 

Jem leh Andri hen, Philip leh Thom hen, Bartholomai leh Mathai hen, Alphai 
fapa Jem leh Simon Zelot murui a mi leh Jem fapa Juda hen an si. 

14Chubang tla zawzawng chu nunau âu tla mawh leh Jisu nu Mari hen, Jisu 

unau tla hen, thinlung munkhat hen thla an cham. 

15Chun, chubang ni tla ah chun unau tla lakah Peter chu a dîr le, an ektê hen 

zâ leh kul ding an si. 

16“Unau le tla, Thlarau Thenhlimh nih, David kâ ah, Jisu tleihtu tla ruitu Juda thu 

a simhkan mi kha, kha Pathian lasui thu kha a hawng tlung ding rêng asi. 

17Juda chu kan lakah rêlsih asi le, hi bang rianṭuan lakah hin tingvo khawm a 

nei bâk. 

18(Chun, chu minung nih chun a sual man hen mun pakhat a châwk le, a 

bingbilet hen a tlâ le, a lâi ah a kek phut le, a ril zawzawng a suak ver. 

19Chun, chubang thu chu Jerusalem ah um mi tla zawzawng nih an hawng theih 

le; chun chu mun chu anmah hawlh hen, “Akeldama,” an ti, chu chu “Thisen 
Mun,” tinâk asi.) 

20“Sawrnâk labu ah hi thu hi rîn asi: ‘A umnâk a karo hen um seh, chun a sungah 

âukhawm um lah seh,’ ti leh ‘A hotu sinâk midang nih ting seh,’ ti hi. 

21-22“Chun, Lal Jisu kan lakah lût leh suak tâwn hen a um kar zawng, Johan 

baptisma thawk hen kan sinah mi vân ah kâi hen a um ni tiang khan hi bang 
hawng kan kawmh tâwntu tla lakah hin minung pakhat a thawknawlhnâk hawng 
kan theihpitu rangah a um ding asi,” a ti. 

23Chun, mi panih an thîm le, Josef Barsaba an ti mi, (a min tak chu Justa an ti), 

chun pakhat chu Mathia asi. 

24Chun, thla an cham le, “Nang Lalpa, minung zawzawng thinlung theihtu, 

25Juda nih chun amah umnâk ah kal ding hen hi bang rianṭuan leh mifial rian a 

bângtâk mi hi a ruangrûl ding hen hi minung panih hi âu dauh me na thîm hawng 
kan theihtir,” an ti. 

26Chun, an chamchawh mi chu Mathia tlûnah a tlû. Chun, anih chu mifial leikhat 

tla lakah chun rêlsih asi rawh. 

Thilti 2 

Thlarau Thenhlimh Hawng Kâlnâk 

1Chun, Pentekost ni a hawng tlung. An ektê hen mun khat ah anna pûm ver. 

2Chun, lâkkhatko ah vân thawk hen rihâu thlipi râng hâwi hen a hawng tleng 

khup; chu nih chun an tonâk in chu a hawng khattir ver. 

3Chun, lei tla, amah leh amah a ṭhen hen mei hâwi hen an sinah a hawng a 

langh rawh. 

4Chun, an ektê hen Thlarau Thenhlimh hen an hawng khat ver le, Thlarau nih 

a hawlhtir hâwi vima hen hawlh dang hen an hawng hawlh rawh. 

5Chun, laikulh ah phun kip lakah thawk hen Pathian sunhsak mi Juda tla 

Jerusalem ah an um. 

6Chun, chu rihâu chu an theih kâ hen mi zapi an hawng a pûm le, mikip nih 

mifial tla hawlh chu anmah hawlh hâwi hen an hawng theih ruangah an thinlung 
a nawk. 

7Chun, an ektê hen an lawksawng le, thungâi chê an ti, “Hi bang an hawlh mi 

tla zawzawng hi Galili ram ah mi an si lo mazei? 

8Zeitin zia, kan ektê hen kan suakpi mi hawlh hâwi hen kan theih chiau? 

9A zeimaw mi chu Parthian phun tla, Media phun tla, Elamitai phun tla kan si le; 

zeimaw mi chu Mesopotamia ram ah um mi le, Juda ram ah um mi tla, 
Kapadokia ram ah um mi tla, Ponto leh Asia ram ah um mi tla, 

10Phrugia leh Pamphulia ram ah um mi tla, Aigupta leh Kurini khua kiangkam 

Libia ram ah um mi tla, zeimaw mi Rom khua Khual Judai leh phun lût tla hen 
kan si le; 

11zeimaw mi Kret tikulh mi leh Arabia ram mi le kan si; Pathian thil rokual tla an 

sim mi kha mah hawlh hâwi chiau kan theih hi!” an ti.’ 

12Chun, an ektê hen thungâi chê an ti le, a ngaihtawnh dân an theih lo, “Hi bang 

hi zei zia mesi?” anna ti. 

13Zeimaw mi nih an nihsanh na le, “Uain thar an rî asi hi,” an ti. 

Peter Thusim 

14Sikhawmsele, Peter chu leikhat tla hen an dîr dut le, anih nih chun hâu fâk tak 

hen an sinah a sim: “Nannih Judai ram ah mi tla, nannih Jerusalem ah um mi 
zawzawng tla, hi bang hi theih u, ka thu khawm ngâi u. 

15Hi bang tla hi nan ruat hâwi hen an rî lo, zînglei dâr kua cho asi rih hi; 

16hi bang hi khuavâng Joel nih a sim mi kha asi: 

17‘Pathian nih ni madung tla ah chun, mi zawzawng tlûnah ka Thlarau ka tawih 

lai le, nan fapa tla leh nan fanu tla nih ka thu an sim lai, nan tlangvâl tla nih 
muhtirnâk an muh lai, chun tar tla nih mang tla an manh lai. 

18Asi, chubang ni tla ah chun ka to-awpa tla, ka to-awnu tla tlûnah khawm ka 

Thlarau ka tawih lai, chun ka thu an sim lai. 

19Chun, tlûnlei vân ah thilchê tla, leh tanglei tual ah singsiahnâk tla ka muhtir 

lai. Thisen, mei leh meikhû tla hen; 

20nî thim ah â chang lai le, chun thlâ thisen ah â chang lai. Lalpa Ni rokual tak 

leh minthang tak chu a hawng tleng lânah chun, 

21âuzawng Lalpa min lam mi vial chu an him lai, a ti,’ a ti mi kha. 

22“Nannih Israel mi le tla, hi bang thu hi theih u rawh: Nazaret Jisu, Pathian nih 

amah mang hen nan lakah thil rokual tla, thilchê tla, leh singsiahnâk tla a ti mi 
nih khan a nan theihfiangtir na kha; nannih nih chubang chu nan theih asi. 

23Kha minung kha Pathian ruat chia leh theihkan hâwi hen an tleihtir le, nannih 

nih misual kut ah kraws ah nan khenh le, nan thah rawh. 

24Kha minung kha Pathian nih thihnâk phuar tla chu a sût piak le, a thawh rawh; 

amah chu thihnâk nih tleih pawt kho asi lo ruangah. 

25Chun, David nih a thu a sim le: ‘Ka mâika ah zungzâl hen Lalpa chu ka muh 

tâwn, ka lawksawng lonâk ding hen ka vawrhlei ah a um asi. 

26Churuangah ka thinlung a lâwptlo le, ka lei khawm â lâwm. Churuangah ka 

taksa khawm lungumnâk ah a um lai. 

27Ka thlarau mithi khua ah na mâk lo ruangah na mi thenhlimh thût na siang lai 

loh. 

28Nangnih nungnâk lampi tla hawng ka theihtir le, nangnih na mêl hen lâwmnâk 

hen hawng ka khattir lai,’ ti hen. 

29“Unau le tla, thlâktu David thu hi ṭih lo hen nan sinah ka sim kho. Anih chu a 

thi le, vûi khawm an vûi rawh, a thlân khawm tutiang hen kan sinah a um kumza. 

30Anih chu khuavâng asi le, Pathian nih David thlâk tla âumawh a tophah tlûnah 

a totir awt ti siatsirh hen a sim ti a theih le; 

31chun, chubang chu a theihkan ruangah Mesia thawknawlhnâk thu a sim asi, 

‘Mithi khua ah mâk hen a um lo le, a ruak khawm a thu loh; ti hen. 

32Jisu chu Pathian nih a thawh nawlh asi, chu chu a theihtu kan ektê hen kan 

si ver asi. 

33Pathian vawrhlei ah chawnglawmh hen a um le, Thlarau Thenhlimh tiamh mi 

chu Pa sinah thawk hen a tawng le, nan muh leh nan theih mi hi a hawng tawih 
asi hi. 

34David lam chu vân ah a kâi lo asi, amah ngelchel nih: ‘Lalpa nih ka Lalpa 

sinah: Ka vawrhlei ah to rawh, 

35na mêlma tla na kê sirhsanh ah ka siam lânlo chu, a ti,’ a ti dauh asi kha. 

36“Chun, Jisu nan khenhbêk mi ngelchel kha Pathian nih Lal leh Mesia si hen a 

siam rawh ti Israel phun kip nih theih chiau seh,” a ti. 

37Chun, chubang thu chu an theih hen an thinlung ah sunh hâwi hen an hawng 

si rawh le, Peter leh mifial dang tla sinah chun, “Unau tla zeitin me kan ti lai?” 
an ti. 

38Chun, Peter nih chun an sinah, “Rim ule, nan sual tla ngaihdamnâk ding hen 

Jisu Krist min hen baptis hen um chiau u, chun Thlarau Thenhlimh pêk mi hi 
nan tawng lai. 

39A tiamh mi kha nannih rangah khawm, nan fa tla rangah khawm, lât tak ah mi 

zawzawng rangah khawm, Lalpa kan Pathian nih a sinah a kawh mi vial tla 
rangah khawm asi,” a ti. 

40Chun, thu dang cherkhet hen a simhfiang le, “Hi bang misual tla sinah rêpnâk 

tlung ding mi lakah a vêng u,” ti hen a fawrh na. 

41Chun, a thu zâwttu vial baptis an si rawh le, chu ni ah chun mi sâng thum sap 

hen an um. 

42Chun, mifial tla sîntir hen, kawmhnâk hen, munkhat buhkhêng dûm hen leh 

thlacham hen ṭhanemngâi tak hen an um vima. 

Lungtu Tla Nâwngah Nungnâk 

43Chun, mikip nih an ṭih rawh le, mifial tla nih chun thilchê leh singsiahnâk 

cherkhet an ti. 

44Chun, a lung mi zawng nih chun zeizawng anna bâwm chiau, 

45an ro tla, an neih tla an zuar le, an herh tâwk chiau hen an ektê sinah chun 

an ṭhen tâwn. 

46Chun, nisiar thinlung munkhat hen Pathian Biakin ah chun ṭhanem ngâi tak 

hen an um tâwn le, an in lei tla khawmah sang an phel le, lâwptlo leh lungâwi 
tak hen buh an ei tâwn le, 

47Pathian an sawr le, mi zawzawng lawmhkâng hen an um tâwn. Chun, ruang 

a suah mi tla chu Lalpa nih nisiar an sinah a sap vima tâwn. 

Kekhêng Damhnâk 

Thilti 3 

1Chun, Peter leh Johan chu sûnnilei dâr thum ah thlacham hun liau chun 

Pathian Biakin ah lût ding hen an kal. 

2Chun, patling âumawh a suak tîr thawk hen kekhêng an hawng zawnh le, chu 

minung chu Pathian Biakin ah an lût mi tla sinah kut dawnh ding hen “Kawtkhâr 
Dawh,” an ti mi bul ah chun nisiar an ittir tâwn asi. 

3Chu minung nih chun Peter leh Johan chu Pathian Biakin ah an lût mi a muh 

na le, kut a dawnh. 

4Chun, anih chu an zauh le, chun Peter nih, “Hawng kan zauh rawh,” a ti. 

5Chun, anih nih chun an lakah zeimawh tawng ding a lungum le, a zauh na. 

6Sikhawmsele, Peter nih, “Tangka leh ngûn zeikhawm ka nei lo, ka neihlem ka 

nan pêk lai; Nazaret Jisu Krist min hen kê hen kal rawh,” a ti. 

7Chun, a kut vawrhlei a tleih le, a thawh le; chun lâkkhatko ah a kê tla leh a 

kemit ruh tla chu a hawng chak sawm rawh. 

8Chun, anih chu a per le, a dîr le, kê hen kal a dawmh rawh. Chun, kê hen kal 

leh per leh Pathian sawr bû vima hen Pathian Biakin ah a lût bâk rawh. 

9Chun, kê hen kal leh Pathian a sawr mi chu mi zawzawng nih an muh, 

10chun Pathian Biakin Kawtkhâr Dawh bul ah kut dawnh hen to tâwn mi kha asi 

ti an theih le; a lakah thil a hawng tlung mi chu thungâi chê an ti le, anna nawk. 

Pathian Biakin Ah Peter Thusim 

11Chun, anih nih chun Peter leh Johan chu a tleih na ko liauah mi zawzawng, 

nih thungâi chê an ti, Solomon Sârbûk an ti mi lakah chun an sinah an hawng 
a pûm. 

12Chun, Peter nih mi zapi tla a muh na rawh chun an sinah, “Nannih Israel mi 

le tla, hi bang hi zeirangah chê nan ti? Kanmah thiltikhonâk leh Pathian 
sunhsaknâk ruangah anih hi kan kaltir mi hâwi ngâi chun zeirangah nan hawng 
kan zauh? 

13Abraham, Isak, Jakob tla Pathian, hawng kan thlâktu tla Pathian nih chun a 

To-aw Jisu a chawnglawmh rawh asi. Anih chu nan tleihtir le, Pilat nih suah a 
tum khawmah a mâika ah nan duh lo kha. 

14Mi Thenhlimh leh Rep tak kha nan duh lo le, mi thahtu kha nan sinah pêk nan 

ngiar dauh. 

15Chun, Nungnâk Siamtu chu nan thah asi. Sikhawmsele, Pathian nih anih chu 

mithi lakah mi a thawh nawlh--chu chu a theihtu tla kan si. 

16Chun, amah min lung ruangah a min hen chun hi minung nan muh leh nan 

theih mi hi a chaktir rawh asi; chun amah ruangah lungnâk a hawng um mi nih 
chun nan ektê mitmuh ah a damtir ver asi. 

17“Sikhawmsele, unau le tla, nan hotu tla khawm nih an âtnâk ruangah an ti 

tâwn hâwi khan nan ât ruangah hi bang hi nan ti asi ti ka theih. 

18Sikhawmsele, Pathian nih khuavâng zawzawng kâ ah a Mesia nih hamhnâk 

a tuar ding mi thu a theihtirkan mi kha, kha hâwi khan a tlungtir rawh asi. 

19Churuangah nan sual tla tlâutir asi khonâk ding hen rim ule, a her nawlh u. 

20Chun, Lalpa thawk hen thlarau chaknâk a hawng tlung kho lai, chun Jisu, 

Mesia nan rangah ruat mi khawm kha a hawng fial kho lai. 

21Sikhawmsele, zeizawng siamṭhat tik a tlung lânlo chu vân nih anih chu a kil 

rih ding asi; chu siamṭhat ding thu chu Pathian nih laikulh a siam tîr thawk hen 
a khuavâng thenhlimh tla kâ hen a sim rawh kha. 

22Mosi ngelchel nih, ‘Lalpa nan Pathian nih keimah a hawng ka fial hâwi hen 

nan unau tla lakah khuavâng pakhat a nan fial piak na lai. Anih nih chun thu 
zawzâwng nan sinah a sim mi vial chu nan ngâi piak lai. 

23Chun, mi âuzawng chu khuavâng thu ngâi piak lotu vial Israel tla lakah mi 

tlâutir ving asi lai, a ti kha. 

24Samuel thawk hen khuavâng zawzawng, an dunglei mi tla hen thu an sim mi 

vial nih khan tûliau thâwngthâng hi an simkan tâwn; 

25Nannih hi khuavâng tla leh thutiam fa tla nan si asi; Pathian nih Abraham 

sinah, Nangmah ruangah laikulh phun kip an thaw a suak lai, ti hen, nan thlâktu 
tla sinah a tiamh kha. 

26Pathian nih a to-aw chu a ruat le, nan sual tla hertâk tir chiau ding hen mal a 

nan sâwm na ding hen nanmah sinah a hawng fial masachem asi hi,” a ti. 

Thilti 4 

Lâirêltu Tla Mâika Ah 
Peter Leh Johan 

1Chun, Peter leh Johan nih mi tla sinah thu an sim liauah bâwlpu lal tla, Pathian 

Biakin hotu tla leh Sadukai tla chu an sinah an hawng tleng khup le, 

2an sîntir na mi leh Jisu ruangah mithi lakah thawk hen thawknawlhnâk thu an 

sim ruangah thungâi an lungsilo. 

3Chun, an tleih na le, zânlei asi ruangah a thâizîng tiang hen rêngin ah an 

khumh na. 

4Sikhawmsele, thu ngâitu tla lakah cherkhet nih an lung le; an tam lei chu patling 

vial khawm sângnga an tling. 

5-6Chun, a thâituan ah chun an hotu tla, upa tla leh Dân sîntirtu tla chu Bâwlpu 

Lalchem Ana, Kaiapha, Johan, Alekzandar leh Bâwlpu Lalchem chi zawzawng 
tla Jerusalem ah anna pûm. 

7Chun, Peter leh Johan chu a lâi ah an dîrtir na le, “Zei thiltikhonâk hen me, asi 

lo leh, âu min hen me hi bang hi nan ti?” an ti le, an deih na. 

8Chun, Peter chu Thlarau Thenhlimh hen a khat le, an sinah, “Mi zawzawng 

hotu tla, upa tla: 

9Mi khêng sinah rian ṭha kan ti mi thu ah, ‘Hi minung hi zeirangah me a hawng 

dam?’ ti hen, tusûn ah hin nan hawng kan salh chun, 

10nannih zawzawng nih theih u rawh, chun, Israel mi zawzawng khawm nih 

theih na seh, Nazaret Jisu Krist, kraws ah nan khenhbêk mi Pathian nih mithi 
lakah thawk hen thawh nawlh mi kha, amah min ngelchel hen hi minung hi hinah 
nan mâika ah dam hen a hawng dîr rawh asi hi. 

11‘Nannih in saktu le tla, Nan duhlo mi lung kha a ki ah lung ṭangkâi chem a 

hawng si mi kha, amah hi asi.’ 

12Midang âu sin khawmah ruangsuaknâk a um lo; laikulh ah minung min sak 

lakah ruang hawng kan suah khotu ding min dang rerêng an um lo,” a ti. 

13Chun, Peter leh Johan râlṭhat zia an muh hen lasui thiamlo mi leh mi narân 

an si ti an theih hen thungâi chê an ti. Jisu sinah an um ti an theih rawh. 

14Chun, an damtir mi chu an sinah dîr mi an muh le, zeikhawm an simsâwi kho 

lo. 

15Chun, an lâirêlnâk thawk hen a dang hen an kaltir na nûnah anna thluk le, 

16‘Hi minung tla hi zei hâwi hen kan ti lai? Thilchê thang tak an ti, ti Jerusalem 

ah um mi zawzawng nih fiang tak hen an theih rawh hi, Kannih khawm nih kan 
pheh kho lêm lo. 

17Sikhawmsele mi sinah an phuang dadauh lonâk ding hen tu thawk hen âu sin 

khawmah hi min hen thu an sim lonâk ding hen kan ṭhih na lai,” an ti. 

18Chun, annih chu an kawh na le, Jisu min hen thu simlo thlo ding hen leh sîntir 

lo thlo ding hen an ti thlir na. 

19Sikhawmsele, Peter leh Johan nih an sinah, “Pathian mitmuh hen Pathian thu 

zûl ngâk hen nannih thu zûl a dik dauh lai menmaw, dawn set nik u. 

20Kannih lam chu thil kan muh mi leh kan theih mi tla hi simlo hen kan um kho 

lo,” an ti. 

21Chun, annih nih chun an ṭhih nawlh khun na le, an suah na rawh le, mi zapi 

ruangah rêpnâk remkâng an tawng lo; an thilti ruang khan mi zawzawng nih 
Pathian an chawnglawmh fâwn. 

22Thilchê hen an damtir mi pa chu kum sâwmli ngâk a tam dauh asi. 

Râlṭha Ding Hen Lungtu 
Tla Thlachamnâk 

23Chun, Peter leh Johan chu an suah na le, anmah murui tla sinah an va kal le, 

bâwlpu lal tla leh upa tla nih an sinah an sim mi vial chu an simh ver na. 

24Chun, a ngâitu tla nih chun thu anna rual le, hâu fâk tak hen Pathian sinah, 

“Lalpa, nang vân leh tual leh tisumsumriat leh a sungah um tla zawzawng 
siamtu na si; 

25nangnih Thlarau Thenhlimh hen kan thlâktu na to-aw David kâ hen hi bang 

thu hi na sim asi: ‘Phundang tla zeirangah me an thinthawk, phun kip nih 
zeirangah thil salam an dawnruat? 

26Laikulh lalchem tla nih an do; chun hotu tla khawm anna pûm le, Lalpa leh a 

Mesia tlûnah chun, ti hen. 

27Hi khua ah hin na to-aw thenhlimh, na sariak thuh Jisu tlûnah khan Herod leh 

Pontia Pilat hen, Phundang leh Israel mi tla hen anna pûm chiam asi, 

28na kut hen leh na thinlung hen hawng tlung ding a ruatkan mi vial kha ti ding 

hen. 

29Chun, tuah, Lalpa, hawng kan ṭhih zia tla hi ngâinik, na to-aw tla hi râlṭha tak 

hen na thu simtir le, 

30mi tla damtir ding hen nangnih na kut hawng phar, na to-aw thenhlimh Jisu 

min ruangah singsiahnâk leh thilchê tak tla titir na,” an ti. 

31Chun, thla an cham thluh nûnah anna pûmnâk mun chu a hawng a nîn le, an 

ektê hen Thlarau Thenhlimh hen an hawng khat le, râlṭha tak hen Pathian thu 
an sim rawh. 

Thawhlâwm Thu 

32Chun, a lungtu mi zapi tla chu thinlung munkhat leh dawnruatnâk munkhat 

hen an um; an lakah pakhat khawm nih an thil neih, “Ka tâ bîk asi,” an ti lo; thil 
zawzawng anna bâwm ver tâwn. 

33Chun, mifial tla nih chun lungum tak hen Lalpa Jisu thawknawlhnâk thu an 

theihtir tâwn. An ektê tlûnah Pathian zângfahnâk rokual tak a um. 

34Chun, an lakah khawm sam leh phâng âukhawm an um lo; mun tla, in tla nei 

mi vial nih an zuar le, an thil zuar tla chu a man an hawng put le, 

35mifial tla kê bul ah an siah tâwn; an thil herh tâwk chiau hen an ṭhen seng 

tâwn.” 

36Chun, Josef, mifial tla nih Barnaba an ti mi (chu minung min umzia chu 

“Fawrhtu” tinâk asi), Levi chi, Kupra mi asi. 

37Chun, lo pakhat a nei le, a lo chu a zuar le, a man a hawng put le, mifial tla 

kê bul ah a siah rawh. 

Anania Leh Saphir 

Thilti 5 

1Sikhawmsele, mi pakhat a min Anania, a nupi Saphir hen an um le, Anania nih 

chun an thil neih zeimaw zat tla a zuar le, 

2a nupi theih hen a man zeimaw zat ding a pheh. Chun, zeimaw zat ding a 

hawng put le, mifial tla kê bul ah a siah. 

3Sikhawmsele, Peter nih, “Anania, Thlarau Thenhlimh sinah âwkrâwl thu sim 

ding hen leh thil man zeimaw zat pheh ding hen zeirangah Setan nih na thinlung 
a khattir? 

4A um sung zawng kha na tâ asi lo masi? Na zuar nûn khawm khan na thu thu 

hen a um lo masi? Zeirangah me hi bang thu hi na thinlung hen na dawnruat? 
Minung sinah âwkrâwl thu na sim lo le, Pathian sinah âwkrâwl thu na sim dauh 
asi,” a ti. 



1750 

Bawm Common Language Bible Version 
@ 2006 Bangladesh Bible Society  

 
 

 

 

5Chun, Anania nih chubang thu chu a theih kâ hen a tlû le, a thi rawh. Chun, a 

theih mi vial nih thungâi an ṭih. 

6Chun, tlangvâl tla chu an thawk le, an tuam le, an zawnh le, an vûi rawh. 

7Chun, dârkar thum nûnah a nupi chu thil umzia theihlo hen a lût. 

8Chun, Peter nih a sinah, “Hawng ka simh rawh, thil chu hi zat ko hen ma nan 

zuar?” a ti. Chun, anih nih chun, “I, hi vial ko hi asi,” a ti. 

9Chun, Peter nih a sinah, “Zeirangah me Lalpa Thlarau niknâk ding hen thu 

nanna rual? Ngâinik, na pasal vûitu tla chu kawtkari ah an um rawh, nang 
khawm an zawnh lai,” a ti. 

10Chun, lâkkhatko ah a kê bul ah a tlû sawm le, a thi bâk rawh. Chun, tlangvâl 

tla chu an hawng lût le, anih chu thi hen an hawng muh, an zawnh le, a pasal 
kiangah chun an vûi rawh. 

11Chun, kawhmi tla zawzawng leh chubang thu theih mi vial tla nih chun thungâi 

an ṭih. 

Singsiahnâk Leh Thilchê Tla 

12Chun, mi zapi lakah mifial tla nih singsiahnâk leh thilchê cherkhet an ti tâwn. 

Chun, annih chu an ektê hen thinlung munkhat hen Solomon Sârbûk ah chun 
anna pûm tâwn. 

13Midang lam chu âukhawm an lakah anna tel ngam lo rawh. Sikhawmsele, mi 

nih annih tla chu an sawr na tâwn. 

14Chun, Lalpa ah lungtu mipi leh nunau cherkhet tla chu an sinah sap hen an 

um vima tâwn. 

15Chun, damlo tla khawm zâwllâi ah an hawng zawnh le, ihkhun leh tangphah 

tla ah an ittir na le, Peter kal mi a thlapelê nih mi zeimaw zat a dulh khonâk ding 
hen. 

16Chun, Jerusalem kiangkam khua mi, mi zapi tla khâwm chu damlo tla, khuri 

nâwmtâm nehsawh tla an hawng kalpi; chubang tla khawm chu an hawng dam 
vima. 

Mifial Tla Rangah Nehsawhnâk 

17Chun, Bâwlpu Lalchem leh a hâwi tla zawzawng an hawng a thawh le, 

(chubang a hâwi tla chu Sadukai murui an si le,) thungâi an nahsuah na; 

18mifial tla chu an tleih le, zatlâng rêngin ah an khumh na rawh. 

19Sikhawmsele, zân ah Lalpa vânmifial pakhat nih inkhâr tla chu a hawng awng 

le, a suakpi na le, 

20Pathian Biakin ah va dîr ule, mi le tla sinah hi bang Nungnâk thu zawzawng 

hi va sim u,” a ti. 

21Chun, chu thu chu an theih rawh chun khuadei awt bâiah Pathian Biakin ah 

an va lût le, an sîntir na rawh. Sikhawmsele, Bâwlpu Lalchem leh a hâwi tla chu 
an hawng kal le, lâirêltu tla leh Israel thlâk tla upa zawzawng an kawh na le, 
mifial tla chu hawngpi na ding hen rêngin ah chun mi an fial. 

22Sikhawmsele, vêngtu tla chu an va kal le, rêngin ah chun annih chu an muh 

na loh; chun an kîr nawlh le, 

23“Rêngin chu ṭha tak a khâr hen, a vêngtu tla khawm kawtkari ah dîr hen kan 

muh; sikhawmsele, kan awng le, a sungah âukhawm kan muh loh!” ti hen, an 
sim. 

24Chun, Pathian Biakin hotu leh bâwlpu lal tla nih chubang thu chu an theih le, 

“Hi bang hi zei tluk hen a zan lai aw!” ti hen, an thu lakah chun thungâi an 
lawksawng. 

25Chun, minung pakhat a hawng kal le, “Rêngin ah mi nan khumh na mi tla nih 

khan Pathian Biakin ah dîr hen an sîntir na e!” ti hen, a hawng sim. 

26Chun, hotu chu a mi le tla hen chun an va kal le, zatlâng an ṭih ruangah tluang 

tak hen an hawngpi na le, chu lo chun lung hen seh an ṭih. 

27Chun, an hawng tlengpi na rawh chun lâirêltu tla mâika ah chun an dîrtir na. 

Bâwlpu Lalchem nih chun an sinah, 

28“Hi min hen sîntir lo ding hen kan nan ti thlir na rawh khateh, sikhawmsele 

nan thusim Jerusalem a khat rawh, hi minung thihnâk ruangah mawhtir ding 
nan hawng kan duh asi hi,” ti hen, a salh na. 

29Sikhawmsele Peter leh mifial tla nih chun, “Minung thu ngâk hen Pathian thu 

kan zûl dauh ding asi. 

30Nannih nih Jisu thing ah thlâi hen nan thah mi kha, kan thlâktu tla Pathian nih 

a thawh nawlh rawh asi. 

31Amah ngelchel kha Pathian nih Ruitu leh Ruangsuahtu rangah um ding hen 

a vawrhlei ah a chawnglawmh rawh, Israel tla sual rimtir ding leh ngaihdam ding 
hen. 

32Chubang thu chu a theihtu tla kan si. Thlarau Thenhlimh, Pathian nih a thu 

zûltu tla sinah a pêk mi kha a theihtu asi bâk,” an ti. 

33Chun, annih nih chun chubang thu chu an theih hen thungâi an thin a purh le, 

thah an tum na rawh. 

34Sikhawmsele, lâirêltu tla lakah chun a min Gamaliel, Farisai, Dân sîntirtu, mi 

zawzawng lakah minthang tak minung pakhat chu a dîr le, chu minung tla chu 
suah na rih ding thu a pêk. 

35Chun, lâirêltu tla sinah chun, “Israel mi tla, hi minung tla tlûnah thil ti ding 

nanna tîm mi hi a thiamthih u. 

36A lân khawm khan, Theuda, ‘Milian ka si,’ ti hen a hawng um le; chu minung 

sinah chun mi cherkhet, mi zali ding an va a ṭâwm le; anih chu thah hen a um 
rawh; a thu zâwttu vial an ektê hen anna rek ver, zeikhawm an si lo rawh. 

37Chu nûnah chun min rîn liau khan, Galili ram ah mi Juda kha a hawng um 

nawlh le; a sinah zeimaw mi a kuih nawlh na le; sikhawmsele, anih khawm chu 
a thi rawh, a thu zâwttu vial tla chu an ektê hen anna rek ver rawh. 

38Churuangah tuah ka nan ti na, hi tla hi tawngh lah na ule, um ko na seh; hi 

bang an thiltum leh an thilti hi minung suah mi ko asi chun a tlâu ko lai; 

39sikhawmsele, Pathian suah mi asi chun anmah tla nan tlâutir kho na lai loh; 

chu lo chun Pathian do nan si lebang lai,” a ti. Chun, a sim mi chu rem an ti 
rawh. 

40Chun, mifial tla chu an kawh na le; an vuak na le; an vuak thluh nûnah Jisu 

min hen thu simlo rawh ding ti thlir hen an thlah na rawh. 

41Chun, lâirêltu tla lakah thawk hen an suak le, chu min ruangah chun mualpho 

tuar tlâk ah ruat an si ruangah chun thungâi anna lâwm. 

42Chun, nisiar Pathian Biakin ah leh anmah in tla ah, “Jisu chu Mesia asi,” ti 

hen, sîntir leh simh an bâng lêm lo. 

Ṭangpitu Pasarih Tla 

Thilti 6 

1Chun, chu liau chun ṭhiruai tla chu an pung dadauh liauah Greek Juda tla leh 

Juda tak tla lakah êlnâk a um. Greek Juda tla nih chun nisiar thawhlâwm ṭhen 
lakah an numei tla an thlawrhthlâu na an ti. 

2Chun, leinih tla nih chun lungtu mi zapi tla chu an kawh le, “Pathian thusim 

bângtâk hen, ei leh bâr rian kan ṭuan chun a ṭha lai loh. 

3Unau tla, Dân lakah Thlarau leh finghnâk hen a khat mi, min ṭha karo pasarih 

thîm u, annih chu hi bang thil ruattu rangah hin kan siam na lai; 

4kannih lam chu thlacham leh thusim leiah kanna pêk lai,” an ti. 

5Chu thu nih chun mi zapi zawzawng a lawmhtir le; chun Stephen, lungnâk leh 

Thlarau Thenhlimh hen khat mi leh Philip, Prokora, Nikanor, Timon, Parmena, 
Nikola, Juda tla phun lût Antiokei khua mi hen an thîm le; 

6chu minung tla chu mifial tla mâika ah an dîrtir na. Chun, annih nih chun thla 

an cham le, an tlûnah kut an thâng. 

7Chun, Pathian thu chu a zan le, Jerusalem khua ah ṭhiruai tla thungâi an pung, 

bâwlpu lakah khawm minung cherkhet nih lungnâk chu an zâwt rawh. 

Stephen Rangah Tleihnâk 

8Chun, Stephen chu vêlneihnâk leh thiltikhonâk hen a khat le, minung lakah 

thilchê leh singsiahnâk rokual tak a ti tâwn. 

9Sikhawmsele, sal suak mi tla pumhnâk an ti mi lakah mi zeimaw mi leh Kurini 

khua mi tla, Alekzandria khua mi tla lakah mi zeimaw mi tla leh Kilikia ram mi 
tla, Asia ram mi tla pumhnâk lakah mi zeimaw mi tla chu an hawng thawk le, 
Stephen chu an hawng êl. 

10Sikhawmsele, a finghnâk leh a simpitu Thlarau chu an do kho lo rawh. 

11Chun, mi tla an nawh le, chu mi tla nih chun, “Mosi leh Pathian a simsâwi mi 

kan theih,” an ti. 

12Chun, mi tla, upa tla leh Dân sîntirtu tla an fawrh le, Stephen an tleih le, lâirêltu 

tla sinah an kalpi. 

13Chun, theihtu telê an siam le, chu minung tla nih chun, “Hi minung nih hin hi 

Pathian Biakin thenhlimh leh Mosi Dân hi a simsiat nget tâwn; 

14Nazaret Jisu nih hin hi Pathian Biakin hi a siat lai le, Mosi nih Dân hawng kan 

pêk mi tla a dangtir awt ti a sim mi kan theih,” an ti. 

15Chun, lâirêltu tla to mi zawzawng nih chun Stephen an zauh ko le, a mêl chu 

vânmifial mêl hâwi hen an muh. 

Stephen Thusim 

Thilti 7 

1Chun, Bâwlpu Lalchem nih chun, “Hi bang thu hi a dik ma?” a ti.  

2Chun, Stephen nih, “Unau tla, pa tla, ngâinik u! Kan thlâktu Abraham, Haran 

khua ah a um lânah Mesopotamia ram ah a um liau khan rokualnâk Pathian 
chu a sinah a hawng a langh le,  

3a sinah, ‘Na ram leh na dâwngsung tla thawk hen suak le, ram ka nan zauhtir 

ding mi leiah kal rawh,’ a ti.  

4Chun, anih chu Kaldai tla ram thawk hen a kal le, Haran khua ah a va um rawh. 

Chun, a pa thih nûnah chu thawk hen tuah nan umnâk khua leiah hin Pathian 
nih a ṭiautir.  

5Chun, hinah chun zeikhawm mun luah ding, a kê siahnâk tlâk khawm a pêk lo; 

sikhawmsele, amah leh a nehnûnah a thlâk tla tiang a ro ting ding hen pêk a 
tiamh le, fa a neih lân khawmah.  

6Chun, Pathian nih hi hâwi hen a sim: ‘A thlâk tla mi ram leiah kum zali an châm 

lai le, mi nih sal ah an siam lai le, an nehsawh na lai,’ ti hen.  

7Chun, Pathian nih, ‘Sal ah tângtirtu phun chu keimah nih lâi ka rêl piak na lai, 

chun chu mi nûnah chun an hawng suak lai le, hi mun ah hin ka rian an hawng 
ṭuan lai,’ a ti.  



1754 

Bawm Common Language Bible Version 
@ 2006 Bangladesh Bible Society  

 
 

 

 

8Chun, Pathian nih a sinah fêmtan thu dân a tuk le; chun Abraham nih chun 

Isak a ring le, a ni riat ni ah a fêm a tan. Chun, Isak nih chun Jakob a ring le, 
chun Jakob nih chun chi thlâktu leinih tla kha a ring na.  

9“Chun, chi thlâktu tla nih khan Josef an nahsuah le, Aigupta ram leiah an zuar. 

Sikhawmsele, Pathian chu a sinah a um.  

10A hamh tuarnâk zawzawng ah a sanh vima, Aigupta lalchem Pharoa khawm 

a zângfahtir le, mifing tak asi ti a theihtir. Chun, anih nih chun Aigupta ram leh 
a in ah minung zawzawng tlûnah hotu ah a siam rawh.  

11Chun, Aigupta leh Kanaan ram zawzawng ah chun pâm a tlung le, hamhnâk 

fâk tak a tlung rawh; kan thlâktu tla nih chun ei ding rerêng an tawng lo rawh.  

12Sikhawmsele, Jakob nih chun Aigupta ram ah fâng a um ti a theih kâ hen kan 

thlâktu tla chu a fial na; chu chu an kal dawmhnâk asi.  

13Chun, an kal veinihnâk ah chun Josef nih a unau tla sinah â theihtir le; chun 

Josef unau tla chu Pharoa nih a theih rawh.  

14Chun, Josef nih a pa Jakob leh a unau zawzawng a kawhtir; anmah tla chu 

sâwmsarih leh panga an si.  

15Chun, Jakob chu Aigupta ram ah a va kal le; chun amah leh kan thlâktu tla 

chu an thi rawh.  

16Sekem khua ah an zawnh le, Abraham nih Sekem khua ah Hamor fapa tla 

thawk hen thlân tangka hen a châwk mi lakah an vûi rawh.  

17“Chun, Pathian nih Abraham sinah thu a tiamh mi tik kha a hawng tlung awt 

hen Aigupta ram ah kan minung tla chu an hawng pung le, an hawng tam 
dadauh.  

18Churawhchun Josef theihlo mi lalchem dang Aigupta ah a hawng a lal rawh.  

19Chu nih chun kan chi tla ngamlêm a pêk na le, kan thlâktu tla chu a nehsawh 

na le, an fasêm tla nung lo ding hen a lawnhtir na tâwn.  

20Chu liauah chun Mosi a hawng suak le, a mêl thungâi a ṭha. A pa in ah thla 

thum an châwm;  

21chun, an lawnh nûnah Pharoa fanu nih a lâk le, amah fa rangah a châwm 

rawh.  

22Chun, Mosi chu Aigupta ram mi tla finghnâk zawzawng a sîntir le, a thu lakah 

leh a thilti lakah thungâi a rokual.  

23“Chun, anih chu kum sâwmli a tling awt bâiah a unau Israel thlâk tla chu veh 

a tum.  

24Chun, an lakah minung pakhat nehsawh a tuar liau a muh le, a sanh le, 

nehsawh tuartu lawhbâ chu a sam le, Aigupta minung chu a thah rawh.  

25Mosi nih chun amah kut hen Pathian nih anmah tla a hum na ti a unau tla nih 

an theih lai mawh a ti le, sikhawmsele an theih loh.  

26Chun, a thâituan ah an lakah minung panih anna sual liauah an sinah a hawng 

tleng le, ‘Pu le tla, unau nan silo mazei; zeirangah diklo tak hen nanna ti?’ ti 
hen, remh a tum.  

27Sikhawmsele, a zâwlbâwm lakah ṭhatlo rawttu dauh nih chun Mosi chu a tul 

le, ‘Kan tlûnah hotu ah leh lâirêltu ah âu nih a nan siam?  

28Mazân ah Aigupta minung na thah mi hâwi khan thah na hawng ka tum asi 

mu?’ a ti.  

29Chun, chu minung thu ruangah chun Mosi chu a tek le, Midian ram ah a um 

le, chunah chun fapa panih a nei.  

30“Chun, kum sâwmli a vei nûnah Sinai Tlâng ramkaro thingbûk lakah, meialh 

lakah vânmifial pakhat a sinah a hawng a langh.  

31Chun, Mosi nih a muh rawh chun a thil muh chu thungâi chê a ti. Chun, zauh 

ding hen a va naih liauah Lalpa aw-hâu nih,  

32‘Kei na thlâktu tla Pathian ka si, Abraham Pathian, Isak Pathian, Jakob 

Pathian, a hawng ti. Chun, Mosi chu a thir le, a zauh ngam lo rawh.  

33Chun, Lalpa nih chun a sinah, ‘Na pheikawk kha lît rawh; na dîrnâk mun kha 

tual thenhlimh asi.  

34Aigupta ram ah ka mi um tla chu an hamh tuar zia ka muh ko asi, an rûm mi 

khawm ka theih ko, anmah tla sanh na ding hen ka hawng ṭum rawh asi. Aigupta 
ram ah ka nan fial lai,’ a ti.  

35“Chun, Mosi, ‘Hotu leh lâirêltu ah âu nih me a nan siam?’ ti hen, an nar mi chu 

thingbûk lakah vânmifial a sinah â langh mi nih khan a bawmh le, Pathian nih 
amah ngelchel chu hotu leh sanhtu si ding hen a fial asi.  

36Anih nih chun Aigupta ram tla, Tipi Sen tla leh ramkaro tla ah chun kum sâwmli 

karah thilchê leh singsiahnâk tla a muhtir tâ le, anmah tla a rui na rawh.  

37Israel thlâk tla sinah, ‘Pathian nih kei hawng ka siam hâwi hen khuavâng ah 

a nan fial lai, nan unau tla lakah mi asi lai, titu kha asi, Mosi chu.  

38Chu minung chu ramkaro ah mi zapi lakah Sinai Tlâng ah a sawnhtu vânmifial 

sinah leh kan thlâktu tla sinah a um mi kha asi; chu minung chu hawng kan pêk 
singsuan ding hen thu nung tla lâktu kha asi.  

39“Kan thlâktu tla nih chun a thu an zûl duh lo le, an nar le, an thinlung tla chu 

Aigupta ram leiah a kîr nawlh rawh.  

40Aron sinah, Kan mâi ruai ding hen pathian tla hawng kan siam piak rawh; Mosi 

Aigupta ram thawk hen hawng kan ruitu tâ nih a thâwngthâng kan theih lo rawh,’ 
an ti.  

41Chun, chubang ni ah chun chawpê fa ruk an siam le, a ruk chu ran thah hen 

an sawnh, anmah tla kut suak lakah chun anna lâwm rawh.  

42Chun, Pathian nih a hawitâk na le, vân ah ârfi tla mâi an mûk khonâk ding hen 

annih tla chu a hawitâk na rawh, khuavâng lasuibu ah: ‘Israel phun le tla, 
ramkaro ah khan kum sâwmli karah sa thah hen leh ran thah hen kei nan hawng 
ka sawnh mazei?  

43Molok puanin leh pathian Rephan ârfi khawm chu mâimûk ding hen a ruk nan 

siam mi kha nan hâwl dauh kha. Churuangah Babulon lanh leiah ka nan kîrtir 
ving na lai, ti rîn hâwi khan.  

44“A lem a muh hâwi hen siam ding hen Mosi simhtu nih ruat hâwi khan kan 

thlâktu tla nih ramkaro ah khan theihtirnâk Puanin chu an nei.  

45Chu ber chu kan thlâktu tla thlâk nawlh khawm nih an nei vima ding hen, 

Pathian nih kan thlâktu tla mâiah Phundang a nar mi tla ram an luah liauah khan 
Josua hen an lût; David hawng um tiang khan chunah chun a um ko.  

46David chu Pathian mitmuh hen duh tlâk hen a um le, Jakob Pathian rangah 

umnâk siam piak ding a deih.  

47Sikhawmsele, Solomon nih in chu a sak piak dauh asi.  

48“Sikhawmsele, Chungnungchem chu kut hen sak mi in ah a um dah lo; 

khuavâng nih:  

49‘Lalpa nih, Vân ka laltophah asi le, tual chu ka kê sirhsanh asi. In zei hâwi nan 

hawng ka sak piak lai? Ka rangah dinhnâk mun zeiah me?  

50Keimah kut hen hi bang thil zeizawng hi ka siam asi lo ma?’ a ti,” ti hen, a sim 

hâwi khan.  

51“Mi lungkhung, lunglo mi thinlung puttu leh nasêt tla, zeiliau zawngah Thlarau 

Thenhlimh nan do kumza; nan thlâktu tla ti hâwi vima khan nan ti tâwn.  

52Nan thlâktu tla nih khuavâng tla lakah âu me an nehsawh lo mi um? Mi Rep 

tak hawng kal ding mi thu simhkantu kha an thah le, chu Minung tak chu tleihtirtu 
leh thahtu nanmah hi tuah nan si.  

53Dân, vânmifial tla pêk singsuan mi kha muh ko hen zûllotu le tla!” a ti.  

54Chun, chubang thu chu an theih hen thungâi an thin a run le, Stephen tlûnah 

chun an hachang an rial.  

55Sikhawmsele, anih chu Thlarau Thenhlimh hen khat asi le, vân lei a zauh thlir 

le, Pathian rokual zia leh Pathian vawrhlei ah Jisu a dîr mi a muh.  

56“Zauhnik u! Vân â awng mi ka muh le, Pathian vawrhlei ah Minung Fapa a dîr 

mi khawm ka muh, a ti.  

57Chun, annih chu hâu fâk tak hen an âu le, an nâ an huh le, a rual hen an nam 

le,  

58khua thawk hen an nar le, lung hen an seh. A theihtu tla nih chun tlangvâl 

pakhat a min Sawl kê bul ah chun an puan tla an siah.  

59Chun, Stephen nih, “Lalpa Jisu, ka thlarau lâk rawh,” ti hen, Lalpa a kawh 

liauah lung hen an seh chiam.  

60Chun, a siksidîr le, hâu fâk tak hen a âu le, “Lalpa, an thilsual ti hi an tlûnah 

mawh phurhtir lah na,” a ti. Chun, chu thu chu a sim thluh kâ hen a thi rawh. 

Thilti 8 

1Sawl khawm nih a thi mi chu rem a ti. 

Sawl Nih Kawhmi Tla 
A Nehsawhnâk 

Chun, chu ni ah chun Jerusalem ah kawhmi um tla chu nehsawh tuar anna 
dawmh rawh. Mifial tla cho lo chu lungtu zawzawng tla chu Judai leh Samari 
ram khua kipah anna rekrâwi ver rawh. 

2Chun, Pathian sunhsaktu âu tla nih mawh Stephen chu an vûi le, thungâi hen 

an ṭappi. 

3Sawl lam nih chun kawhmi tla thungâi a nehsawh na le, in kipah a lût le, nunau 

mipa hen a nûk na le, rêngin ah a khumh na tâwn. 

Samari Ah Thâwngthâng 
Ṭha Simnâk 

4Chun, anna rekrâwi mi tla chu khua kip ah an kal le, thu chu an sim vima. 

5Chun, Philip chu Samari khuapi ah a va kal le, an sinah Mesia thu a phuang. 

6Mi zapi tla nih chun Philip nih a sim mi chu an ngâi thlir. An ektê hen a thusim 

an ngâi le, thilchê a ti mi tla an muh. 

7Mi tamtak thawk hen thlarau nâwmtâm tla chu hâu fâk tak a âu hen an hawng 

suak. Zeng leh kekhêng tamtak tla khawm damh an si. 

8Chun, chu mi khuapi ah chun lâwmnâk fâk tak a hawng um rawh. 

9Chun, chu mi khuapi ah chun a min, Simon, minung pakhat a um le; anih nih 

chun dâwi mang hen Samari mi tla chu chê ti tak hen a siam na tâwn. Amah 
nih chun milian ka si a ti, 

10mi zawzawng nih chun, mi sia chem thawk hen lalchem tiang hen, “Hi minung 

hi Pathian thiltikhonâk, ‘Thiltikhonâk Rokual,’ an ti mi kha asi hi,” ti hen, a thu 
an sunhsak tâwn. 

11A dâwi mang hen sâwt tak chê ti tak hen a siam na tâwn ruangah a thu an 

sunhsak tâwn asi. 

12Sikhawmsele, Philip nih chun Pathian Ram Thâwngthâng Ṭha leh Jisu Krist 

min an sinah a sim, chun amah chu an lung rawh, nunau mipa hen baptis an si 
rawh. 

13Chun, Simon men nih a lung bâk rawh; chun baptis asi rawh chun Philip sinah 

a um ko le, singsiahnâk leh thilchê tak tla a ti mi a muh le, thungâi chê a ti tâwn. 

14Chun, Jerusalem ah mifial um mi tla nih khan Samari mi tla nih Pathian thu 

an lung ti an theih rawh chun an sinah Peter leh Johan chu an fial na. 

15Annih chu an tlung rawh chun Thlarau Thenhlimh an tawng khonâk ding hen 

thla an cham piak na. 

16Chu lânah chun an lakah âu tlûn khawmah Thlarau Thenhlimh a hawng tlung 

lo rih le, Lalpa Jisu min hen baptis an si cho asi. 

17Chun, mifial tla nih chun an tlûnah an kut an thâng le, Thlarau Thenhlimh chu 

an tawng rawh. 

18Chun, mifial tla kut thâng ruangah Thlarau Thenhlimh pêk asi ti Simon nih a 

muh hen, 

19“Hi hâwi hen thuneihnâk hi hawng ka pêk bâk u, âu tlûn tal ah kut ka thângnâk 

zawngah Thlarau Thenhlimh an tawng khonâk ding hen,” ti hen, an sinah 
tangka pêk a tum rawh. 

20Sikhawmsele, Peter nih a sinah, “Na tangka hi na tlâu rual hen tlâu bâk seh, 

Pathian thilpêk tangka sum hen châwk na tum ruangah. 

21Hi bang thu lakah hin na tel bâk lo, tingvo khawm na nei lo; na thinlung Pathian 

ngaih hen â rep lo. 

22Churuangah na sual hi rim le, Lalpa sinah thlacham rawh, chun na thinlung 

hen na dawnruat mi hi an ngaihdam lai mawh. 

23Ngarhnâk khâ leh sual rêng tlâknâk ah na um ti ka muh asi,” a ti. 

24Chun, Simon nih, “Nan sim mi hi zeikhawm ka tlûnah a tlung lonâk ding hen 

Lalpa sinah thla hawng ka cham piak u,” a ti le, a sâng. 

25Chun, annih nih chun Lalpa thu chu an theihtir le, an sim thluh rawh chun 

Peter leh Johan chu Jerusalem ah an tlung nawlh rawh. Thâwngthâng Ṭha chu 
Samari ram mi khua tamtak ah an sim vima. 

Philip Leh Ethiopia Mi Tilkhei 

26Chun, Lalpa vânmifial pakhat nih Philip chu a sawnh le, “Thawk le, simlei 

Jerusalem thawk hen Gaza khua a tleng mi lampi ah khan kal rawh,” a ti. (Chu 
lampi chu ramkaro lampi asi.) 

27Chun, a thawk le, a kal rawh. Chun, Ethiopia ram ah minung pakhat Ethiopia 

lalnu Kandaki tangah mi tilkhei lal tak, a thil zawzawng kiltu, Jerusalem ah 
Pathian sawnh ding hen a va kal le, 

28a tlung leiah chun kari ah to bû hen khuavâng Isai lasuibu a rêl vima. 

29Chun, Thlarau Thenhlimh nih chun Philip sinah, “Khi kari khi va naih le, va 

kawmh rawh,” a ti. 

30Chun, Philip chu mi tilkhei sinah chun a va tek le, khuavâng Isai lasuibu a rêl 

mi a theih le, “Na rêl mi kha a umzia na theih ma?” a ti. 

31Chun, anih nih chun, “Âukhawm simhfiang lo hen zeitin ka theih kho lai?” a ti. 

Chun, a sinah to ding hen Philip chu a sâwm rawh. 

32Chun, Pathian lasui thu a rêl liau mi chu hi hi asi: “Thah ding mi dawrâ hâwi 

hen anih chu an kalpi le, dawrâ fa a mul mêttu mâika ah a dâisip hâwi hen anih 
khawm nih a kâ a âng loh. 

33Â nâutir liauah a tlûnah diknak hen lâi an rêl lo; hi a thlâk tla thâwngthâng âu 

nih me sim lai? Laikulh thawk hen a nungnâk an lâk piak rawh dangâiah,” ti hi. 

34Chun, tilkhei nih chun Philip a sawnh le, a sinah, “Khuavâng nih hi thu tla hi 

âu thu me a sim, amah thu ma, midang thu? Ka nan deih,” a ti. 

35Chun, Philip nih chun a sim le, chu Pathian lasui thu chu a bul ah a dawmh 

le, a sinah Jisu thu a simh. 

36Chun, lampi ah an kal liauah tî umnâk ah an tleng le; chun tilkhei nih chun, 

“Zauhnik, hinah tî a um, baptis ding hen zei nih me hawng ka kham chem?” a 
ti. 

37Chun, Philip nih chun a sinah, “Na thinlung zawzawng hen na lung chun na 

baptis kho lai,” a ti. Chun, anih nih chun tihin a sâng le, “Jisu Krist chu Pathian 
Fapa asi ti ka lung,” a ti. 

38Chun, kari a dinhtir le, an panih hen, Philip leh tilkhei chu tî lakah chun an va 

kal le, chun, Philip nih chun anih chu a baptis rawh. 

39Chun, tî thawk hen a hawng suak kâ hen Lalpa Thlarau nih Philip chu a lâk 

ving rawh. Chun, tilkhei nih chun anih chu a muh nawlh lo rawh; lâwm tak hen 
a kal vima ruangah. 

40Sikhawmsele Philip chu mi nih Azota khua ah an muh nawlh rawh. Chun, a 

kal zar le, Kaisari khua a tlung tiang hen khua kip ah Thâwngthâng Ṭha chu a 
sim vima. 

Sawl Suaktharnâk 
(Thil 22.6-16; 26.12-18) 

Thilti 9 

1Sawl lam nih chun Lalpa ṭhiruai tla a ṭhih mi leh thah a tum mi thu a sim nget 

rih le, Bâwlpu Lalchem sinah a kal. 

2Damaska khuapi ah mi pumhnâk in zawzawng mi tla sinah pêk ding hen lasui 

a deih le, chu lampi leiah minung âutal lungtu a muh chun, nunau khawm, mipa 
khawm Jerusalem ah phuar bû hen a hawng kalpi kho na ding hen. 

3Chun, a kal liauah, Damaska khuapi ah a tlung awt bâiah, lâkkhat ko ah chêu 

vân thawk hen a kiangkam a hawng chêu pup le; 

4chun tual ah a tlû le, a sinah, “Sawl, Sawl, nangnih zeirangah na hawng ka 

nehsawh?” ti hen, hâu a theih. 

5Chun, anih nih chun “Lalpa âu me na si?” a ti. Chun, Lalpa nih chun, “Jisu na 

nehsawh mi ka si. 

6Sikhawmsele, thawk le, khua ah lût rawh, chun na ti ding mi a nan simh lai,” a 

ti. 

7Chun, a sinah kal bâk mi chu hawlh lo hen an dîr thlo le, hâu lam chu an theih 

le, sikhawmsele, âukhawm an muh lêm lo. 

8Chun, Sawl chu tual ah mi chu a thawk le, chun a hawng meng le, zeikhawm 

a muh kho lo rawh. Chun, a kut ah an ruai le, Damaska ah an lût. 

9Chun, ni thum khua muhlo hen a um le, zeikhawm a ei hen a din lo. 

10Chun, Damaska khuapi ah chun a min Anania, ṭhiruai pakhat a um. Chun, 

muhtirnâk a nei le, Lalpa nih chun a sinah, “Anania,” a ti. Chun, anih nih chun 
“Lalpa hinah ka um,” a ti. 

11Chun, Lalpa nih chun a sinah, “Thawk le, Zâwllâi Ding an ti mi leiah kal le, 

Tarsa khua mi a min Sawl chu Juda in ah va hâwl rawh; thla a cham liau chir 
asi. 

12Chun, muhtirnâk ah chun minung pakhat a min Anania chu lût hen a mit deitir 

ding hen a tlûnah kut thâng hen a muh rawh,” a ti. 

13Chun, Anania nih chun, “Lalpa, chu minung chu Jerusalem ah na mi thenhlimh 

tla lakah a sual tam zia thu mi cherkhet kâ ah ka theih asi. 

14Chun, hinah khawm na min lamtu vial phuar na ding hen bâwlpu lal tla thawk 

hen thu a tawng asi,” a ti le, a sâng. 

15Sikhawmsele, Lalpa nih chun a sinah, “Kal ko rawh, Phundang tla, lalchem 

tla leh Israel mi tla sinah ka min theihtirtu ding hen leh mang dingah ka thîm mi 
asi lo mazei? 

16Chun, ka min ruangah hamhnâk zei hâwi tluk a fâk mi a tuar ding amah ka 

theihtir awt asi,” a ti. 

17Chun, Anania chu a va kal le, in ah a lût. Chun, a tlûnah a kut a thâng le, “Ka 

nau Sawl, na mit deinâk ding leh Thlarau Thenhlimh khat hen na um khonâk 
ding hen, Lalpa, na hawng kalnâk lampi ah na sinah â langh mi Jisu nih khan 
hawng ka fial asi,” a ti. 

18Chun, veikhatko ah a mit thawk hen hir hâwi hen a tlâ sawm le, a mit a dei 

nawlh rawh. Chun, a thawk le, baptis asi rawh. 

19Chun, buh a ei le, â panh nawlh rawh. 

Damaska Ah Sawl Thusimnâk 

Chun, Damaska ah ṭhiruai um tla sinah chun ni zeimaw zat a um. 

20Pumhnâk in ah chun Jisu chu Pathian Fapa asi zia thu a phuang rawh. 

21Chun, a thu theihtu zawzawng nih thungâi chê an ti, “Hi minung hi Jerusalem 

ah Jisu min lamtu tla nehsawh tâwntu kha asi lo mazei? Chubang mi tla chu 
tleih hen bâwlpu lal tla sinah ruai na ding chu a hawng kal san asi lo mazei?” 
an ti. 

22Sawl lam chu thil a ti kho dadauh le, chu Jisu chu Mesia asi ti a simhfiang, 

Damaska ah Juda um tla nih chun an êl kho lo. 

23Chun, ni sâwt tak nûnah chun Sawl thah ding hen Juda tla chu anna thluk. 

24Sikhawmsele, anih nih chun an phiar mi chu a theih rawh. Chun, thah ding 

hen kulh kawtkâ kipah a sûn a zân hen an bawh tâwn. 

25Sikhawmsele, a ṭhiruai tla nih chun anih chu an kalpi le, zân ah kulh lêng leiah 

bâwm hen an thlâk rawh. 

Jerusalem Ah Sawl 

26Chun, Sawl chu Jerusalem ah a va tleng kâ hen ṭhiruai tla chu kawmh a tum, 

annih lam nih chun an ektê hen an ṭih, ṭhiruai asi bâk ti an lung lo. 

27Barnaba lam nih chun anih chu a kalpi le, mifial sinah chun a hawng kalpi le, 

lampi ah Lalpa a muh le, a sawnh zia tla, Damaska khuapi ah Jisu min hen 
râlṭha tak hen thu a sim zia tla khawm chu an sinah a sim rawh. 

28Chun, Sawl chu Jerusalem ah chun lût leh suak hen a um rawh le, Lalpa min 

hen râlṭha tak hen thu a sim tâwn. 

29Chun, Greek Juda tla sinah thu a sim le, a êl na le; annih lam nih chun anih 

chu thah an tum. 

30Chun, unau tla nih chu chu an theih rawh chun Kaisari khua ah an kalpi le, 

Tarsa khua ah an fial ving. 

31Chun, kawhmi tla chu Juda ram kiangkam ah, Galili kiangkam tla, Samari 

kiangkam tla ah chun an bir dadauh le, lungngam tak hen an um rawh. Chun, 
Lalpa ṭih îk hen, Thlarau Thenhlimh lungngamh hen an um le, an pung dadauh. 

Lida Leh Jopa Khua Ah Peter 

32Chun, Peter chu mun kip a ṭawl le, veikhat chu Lida khua ah mi, mi thenhlimh 

tla veh ding hen a va kal. 

33Chunah chun a min Ainias, a khêng mi ruangah kum riat ihkhun ah it kumza 

mi a muh. 

34Chun, Peter nih a sinah, “Ainias, Jisu Krist nih chun a nan damh asi; thawk 

le, na tangphah zual rawh. 

35Chun, Lida khua leh Saron phai ah um mi tla zawzawng nih chun Ainias chu 

an muh le, Lalpa leiah anna hawi rawh. 

Peter Nih Tobitha A Damhnâk 

36Chun, Jopa khua ah a min Tabitha lungtu pakhat a um. (Greek hen a min chu 

Dorka asi, chu chu ‘Sakhi’ tinâk asi.) Chu nunau chu thil ṭha ti hen a hun 
zawzawng a mang tâwn le, chun, mipâm tla a ṭangpi tâwn. 

37Chun, chubang liauah chun a damlo le, a thi rawh; chun, tak an khawlh le, a 

tlûn mi kardang ah an zâutir. 

38Chun, Lida khua chu Jopa khua thawk hen a lât chiam lo le, ṭhiruai tla nih 

chun Peter chu chunah chun a um ti an theih le, “Mawhsareh hen kan sinah 
hawng kal nawlh,” ti hen ngiar chiam ding hen a sinah minung panih an fial. 

39Chun, Peter chu a thawk le, an sinah a kal rawh. Chun, a tlung ka hen a tlûnah 

mi kardang ah an kalpi le; numei zawzawng chu a kiangah dîr hen, Dorka chu 
an sinah a um liauah a kawrdawh siam tla, a puan siam tla zauhtir bû hen an 
ṭap ver. 

40Sikhawmsele, Peter nih chun an ektê hen a suaktir ver na le, a siksidîr le, thla 

a cham rawh. Chun, ruak leiah â hawi le, “Tabitha, thawk rawh,” a ti. Chun, a 
mit a hawng meng le, Peter a muh kâ hen a to. 

41Chun, Peter nih chun a kut a pêk le, a thawh rawh; mi thenhlimh tla leh numei 

tla chu a kawh na le, dam hen a muhtir na. 

42Chun, chu chu Jopa khua zawzawng ah chun an theih ver rawh; mi cherkhet 

nih Lalpa an lung rawh. 

43Chun, Peter chu ni tamtak Jopa khua ah Simon, savun siamtu in ah chun a 

châm. 

Peter Leh Kornelia 

Thilti 10 

1Chun, Kaisari khua ah a min, Kornelia, minung pakhat a um, “Itali Kawrsen 

Murui,” an ti mi lakah kawrsen zâ hotu asi. 

2Pathian sunhsak mi asi le, a dâwngsung tla zawzawng hen Pathian an ṭih tâwn. 

Mi sinah thilthawt cherkhet a pêk tâwn le, Pathian sinah khawm thla a cham 
tâwn. 

3Chu minung nih chun zânlei dâr thum liau dingah muhtirnâk a nei le, fiang tak 

hen Pathian vânmifial pakhat a sinah lût hen, “Kornelia,” ti hen a muh. 

4Chun, Kornelia nih chun anih chu a zauh ko le, a ṭih, “Pu, zei mesi?” a ti. Chun, 

anih nih chun a sinah, “Na thlachamnâk leh na thilthawt pêk tla kha ka 
theihkumza ding hen Pathian mâika ah a tlung rawh. 

5Tuah Jopa khua ah mi fial le, minung pakhat Simon Peter an ti mi chu va 

dawngtir na rawh. 

6Savun siamtu Simon in ah a tlung asi; a in chu tisumsumriat kapah a um,” a ti. 

7Chun, vânmifial chu a kal kâ hen, Kornelia nih chun a to-aw tla lakah minung 

panih leh a rianṭuan tâwntu lakah Pathian sunhsak mi kawrsen pakhat a kawh 
na. 

8Chun, thu zawzawng a simh thluh na rawh chun Jopa khua leiah a fial na rawh. 

9Chun, a thâituan ah, an kal liauah Jopa khua kiang an tlung awt bâi ah, Peter 

chu thlacham ding hen nî sunh chirah, in tlûnah a kâi. 

10Chun, a sung a vâng le, ei ding a duh rawh; chun, ei ding an siam liauah chun 

muhtirnâk a nei rawh. 

11Chun, vân â awng hen, zeilo bâwm, puan lian tak hâwi hen a muh. 

12Chun, chu sungah chun kê pali nei ransa tla leh vâkrit leh chungzuang vâ 

zeizawng an um. 

13Chun, a sinah aw-hâu hen, “Peter, thawk rawh, thah le, ei rawh,” a hawng ti. 

14Sikhawmsele, Peter nih chun, “Lalpa asi lo; a thianglo mi leh a nâwmtâm mi 

zeikhawm ka ei dah lo,” a ti. 

15Chun, aw-hâu nih chun veinihnâk ah, “Pathian nih a thianh rawh mi chu 

nangnih a thianglo ti lah,” a ti. 

16Chu hâwi karo hen veithum a hawng um le; chun, bâwm chu vân ah lâk hen 

a hawng um nawlh rawh. 

17Chun, Peter nih muhtirnâk a muh mi a thu umzia chu a ngaihnâk theihlo hen 

a lawksawng liauah, Kornelia mifial tla nih chun Simon in chu an hawng hâwl 
rawh le, 

18kawtkari ah an dîr le, Simon Peter an ti mi chu chunah chun a um leh umlo an 

deih. 

19Chun, muhtirnâk thu a dawnruat liauah Thlarau nih a sinah, “Mi pathum nih 

an hâwl. 

20Chun, thawk le, ṭum le, zeikhawm zumhmaih lo hen anmah chu zûl rawh; 

annih chu ka fial mi asi,” a ti. 

21Chun Peter chu minung tla sinah chun a ṭum le, an sinah “Nan hâwl mi hi 

keimah ka si; zei me nan hawng san?” a ti. 

22Chun, annih nih chun, “Vânmifial thenhlimh pakhat nih Kornelia kawrsen zâ 

hotu, mi rep tak, Pathian ṭih mi, Juda phun zawzawng nih an zah mi sinah chun 
na thusim theih ding hen, a in ah nangmah kawh ding hen a simh asi,” an ti. 

23Chun, annih tla chu a kawh na le, a riaktir na rawh. Chun a thâituan ah chun 

Peter chu a thawk le, an sinah a kal le, Jopa khua mi unau, mi zeimaw mi 
khawm a sinah an kal bâk. 

24Chun, a kip ah Kaisari khua ah chun a lût rawh. Chun, Kornelia nih chun a 

unau tla leh a kâwi duh chem tla pumh hen annih chu a ngâk ko na. 

25Chun, Peter chu a lût awt liau takah Kornelia nih chun a va dawng le, a kê 

bulah a bawkbukhup le, Pathian hâwi hen a mâimûk. 

26Sikhawmsele, Peter nih chun a nih chu a thawh le, “Dîr rawh, kei khawm 

minung ka si bâk,” a ti. 

27Chun, a sinah thu sim bû hen a lût le, mi cherkhet an um mi chu a muh. 

28Chun, an sinah, “Juda mi nih phundang kawmh leh an sinah kal a thianglo zia 

nannih nih nan theih asi; sikhawmsele, âukhawm thianglo leh nâwmtâm ka ti 
ding asi lo ti Pathian nih hawng ka theihtir asi. 

29Churuangah nan hawng ka kawh kâ hen khan êl lo hen ka hawng kal rawh 

asi. Chun, ka nan deih na asi, zei me nan hawng ka kawhnâk san?” a ti. 

30Chun, Kornelia nih chun, “Ni li asi rawh, tu tik ding chirah hin ka in ah zânlei 

dâr thum ah thla ka cham le, minung pakhat puan chêu tak aih hen ka mâika 
ah a dîr le, 

31‘Kornelia, na thlachamnâk kha theih hen a um rawh, mi sinah na thilpêk tla 

khawm kha Pathian nih a theihkumza. 

32Churuangah Jopa khua ah mi fial le, Simon Peter an ti mi chu na sinah kawh 

rawh; anih chu tisumsumriat kapah savun siamtu Simon in ah a tlung asi,’ a ti. 

33Churuangah na sinah mi ka hawng fial sawm asi; na hawng kal hi a ṭha. Chun 

Lalpa nih thu a nan pêk mi vial chu theih ding hen kan ektê hen hinah kan um 
asi hi,” a ti. 

Peter Thusim 

34Chun, Peter nih a sim le: “Pathian nih mi duh bîk a nei lo ti diktak hen ka theih, 

35sikhawmsele, phunkip lakah âuzawng amah ṭih hen rep tak a ti mi vial a 

lawmh kâng an si tâwn. 

36Anih nih chun lungngamnâk Thâwngthâng Ṭha Jisu Krist kâ ah sim hen, Israel 

thlâk tla sinah thu a kuat le, (Jisu chu mi zawzawng Lalpa asi.) 

37Johan nih a sim tâwn mi baptis nûnah khan, Galili ram thawk hen thuzanh a 

dawmh le, Juda ram zawzawng a zân ver kha, 

38nannih nih nan theih bâk khateh; Nazaret Jisu kha, kha hâwi hen Pathian nih 

anih chu Thlarau Thenhlimh leh thiltikhonâk hen a vurh zia kha; anih nih chun 
mi tlûnah ṭhattir leh diabol nehsawh zawzawng damh hen a ṭawl tâwn le, 
Pathian a sinah a um. 

39Juda ram leh Jerusalem ah a thilti zawzawng theihtu tla kan si; anih chu kraws 

ah thlâi hen an thah rawh. 

40Pathian nih anih chu ni thum ni ah a thawh nawlh le, fiang tak hen a zauhtir. 

41Sikhawmsele mi zawzawng sinah asi lo, Pathian nih theihtu ah a ruatkan mi 

tla sinah cho asi; kanmah tla mithi lakah thawk hen a thawhnawlh nûnah a sinah 
ei leh bâr mi tla sinah hin. 

42Anih chu mithi tla leh minung tla tlûnah Lâirêltu ah Pathian ruat chu asi ti mi 

sinah phuangpitu leh theihtir ding hen Pathian nih thu hawng kan pêk asi. 

43Âuzawng amah lungtu vial a min ruangah sual tla ngaihdam hen an um lai ti, 

hi bang a thâwngthâng hi khuavâng zawzawng nih an theihtir tâwn kha,” a ti. 

Phundang Tla Nih Thlarau 
Thenhlimh An Tawngnâk 

44Chun, Peter nih chubang thu chu a sim liau takah chun Thlarau Thenhlimh a 

hawng tlung rawh. 

45Chun, fêmtan tla lakah lungtu tla, Peter zûltu vial nih chun Thlarau Thenhlimh 

pêk mi chu Phundang tla lakah khawm tawih asi ruangah thungâi chê an ti. 

46Hawlh theihlo hen thu sim hen, Pathian sawr hen an theih fâwn. 

47Chun, Peter nih a sawnh le, “Hi bang mi tla, kanmah hâwi hen Thlarau 

Thenhlimh tawng bâk mi tla hi baptis an si lonâk ding hen tî mang ding an khap 
kho mazei?” a ti. 

48Chun, Jisu Krist min hen baptis ding thu a pêk. Chubang nûnah chun ni 

zeimaw zat châm an ngiar. 

Jerusalem Kawhmi Tla 
Sinah Peter Thusim 

Thilti 11 

1Chun, Judai ram ah mifial le unau um tla nih chun Phundang tla khawm nih 

Pathian thu an zûl ti an theih rawh. 

2Chun, Peter chu Jerusalem ah a tlung kâ hen fêmtan tla nih a sinah, 

3“Fêmtan lo tla in ah na lût le, an sinah na ei tâwn,” ti hen an salh. 

4Sikhawmsele, Peter nih chun a bul thawk hen a sangtê hen an sinah a 

simhfiang na le: 

5“Jopa khua ah thlacham hen ka um le; chun muhtirnâk ka nei le, zeilo bâwm, 

puan lian tak hâwi, a ki pali ah khih hen vân thawk hen thlâk mi ka muh; ka 
kiang ngelchel ah a hawng ka naih. 

6Chun, chu chu ka zauh ko le, ka ruat le, kê li nei ran tla, ramsa tla, vâkrit leh 

chungzuang vâ tla ka muh. 

7Chun, aw-hâu nih, ‘Peter thawk rawh, thah le, ei rawh, a hawng ka ti hen ka 

theih. 

8Sikhawmsele, kei nih, ‘Lalpa, asi lo, thianglo leh nâwmtâm zeikhawm ka kâ ah 

a lût dah lo,’ ka ti. 

9Sikhawmsele, vân thawk hen aw-hâu nih chun veinihnâk ah, ‘Pathian nih a 

thenhlimhtir rawh mi chu nangnih a thianglo ti lah,’ ti hen a hawng ka sâng. 

10Chu hâwi karo hen veithum a hawng um rawh chun zeizawng vân ah lâk hen 

a um rawh. 

11Chun, chu liau tak chun minung pathum Kaisari khua thawk hen ka sinah an 

hawng fial le, ka umnâk inah an hawng dîr rawh. 

12Chun, Thlarau nih âukhawm thliar bîk lo hen anmah tla zûl ding hen hawng 

ka fial. Hi bang unau paruk khawm nih an ka zûl bâk, Kornelia in ah kan lût le; 

13chun, anih nih chun kan sinah, a inah vânmifial a dîr mi a muh zia leh vânmifial 

nih chun a sinah, ‘Jopa khua ah mi fial le, Simon Peter an ti mi chu va kawhtir 
rawh; 

14anih nih chun thu a nan simh na lai le, chu thu hen nang leh na dâwngsung 

tla chu ruangsuah hen nan um lai,’ a ti zia khawm hawng kan simh. 

15Chun, thu ka sim tîrah Thlarau Thenhlimh kan tlûnah a hawng tlungtir liau 

hâwi ber hen khan an tlûnah a hawng tlung rawh. 

16Chun, Lalpa thu, ‘Johan nih tî hen mi a baptis tâwn kha; sikhawmsele, nannih 

lam chu Thlarau Thenhlimh hen baptis nan si lai,’ a ti zia kha ka hawng theih 
nawlh rawh. 

17Chun, Lalpa Jisu Krist an lung kâ hen Pathian nih thilthawtpêk hawng kan pêk 

hâwi hen khan an sinah a pêk na ṭung chun, kei rîlmâl hi Pathian êl kho mi ma 
ka si?” a ti. 

18Chun, chubang thu chu an theih hen an dâisip rawh, “Chu hâwi asi chun 

Pathian nih Phundang tla nung ding hen rim a siang rawh ma chu!” ti hen, 
Pathian an sawr rawh. 

Antiokei Khua Kawhmi Chu 

19Chun, Stephen thah liauah nehsawhnâk ruangah anna rekrâwi mi tla kha 

Phoiniki ram tla, Kupra tikulh tla, Antiokei khua tla tiang hen an kal. Juda tla 
sinah cho lo chun âu sin khawmah thu an sim lo. 

20Sikhawmsele, an lakah zeimaw mi chu Kupra tikulh leh Kurini khua mi tla an 

si le, chu minung tla nih chun Antiokei khua chu an tlung hen Greek tla sin 
khawmah thu an sim le, Lalpa Jisu Thâwngthâng Ṭha chu an sim vima rawh. 

21Chun, Lalpa Jisu thiltikhonâk nih anmah tla a bawmh na le, Lalpa leiah anna 

hawi rawh. 

22Chun, an thâwngthâng chu Jerusalem ah kawhmi um tla nâ ah chun a hawng 

lût rawh le; chun, Antiokei khua tiang hen Barnaba chu an fial rawh. 

23Chun, anih chu a va tleng le, Pathian zângfahnâk chu a muh le, thungâi â 

lâwm, ṭhanemngâi tak hen Lalpa lakah zumhkâi ding hen an ektê hen a fawrh 
na rawh. 

24Barnaba chu mi ṭha tak asi le, Thlarau Thenhlimh leh lungnâk hen khat mi asi. 

Chun, mi cherkhet chu Lalpa sinah anna sap rawh. 

25Chun, Barnaba chu Sawl hâwl ding hen Tarsa khua ah a kal. 

26Chun, a tawng rawh chun Antiokei khua ah chun a hawng kalpi. Chun, kum 

khat bo kawhmi tla pumhnâk ah chun anna tel tâwn, mi cherkhet an sîntir na 
tâwn. Ṭhiruai tla, “Kristian,” an ti masachemnâk chu Antiokei khua ah asi. 

27Chun, chu liau chun khuavâng tla âumawh Jerusalem thawk hen Antiokei 

khua ah chun an va kal. 

28Chun, an lakah minung pakhat a min, Agaba a dîr le, laikulh zawzawng ah 

pâm fâk tak a tlung awt ti Thlarau simh hen a theihtir le; chu pâm chu Klaudia 
lal liauah a hawng tlung rawh. 

29Chun, ṭhiruai tla nih chun an ti kho ri chiau hen Judai ram unau tla sinah chun 

ṭangpinâk ding kuat an tum. 

30Chu chu an ti ngelchel rawh, Barnaba leh Sawl kut ah chun upa tla sinah an 

kuat rawh. 

Herod Nehsawhnâk 

Thilti 12 

1Chun, chu liau chun Lalchem Herod nih kawhmi tla lakah âumawh nehsawh 

tum hen nâm a lek rawh. 

2Chun, Jem, Johan unau chu nâmsâu hen a thah. 

3Chun, chu nih chun Juda tla a lawmhtir ti a theih le, Peter khawm chu tleih a 

tum vima. (Chubang ni tla chu Sang Thilnu telhlo ni asi.) 

4Chun, an tleih nûnah chun rêngin ah an khumh le, kawrsen murui li, pali vima 

hen an vêng sâwng vima le, Kalkanh Kût thluh ah mi zawzawng sinah suah a 
tum. 

5Churuangah Peter chu rêngin ah chun a umtir rih; sikhawmsele, kawhmi tla 

nih amah rangah ṭhanemngâi tak hen Pathian sinah thla an cham piak tâwn. 

Rêngin Thawk Hen Peter Suahnâk 

6Chun, Herod nih chun a suah awt liauah, chu zân takah chun Peter chu 

kawrsen panih karah chikchîn panih khih hen a it le; a vêngtu tla khawm 
kawtkarî ah an um le, rêngin chu an vêng. 

7Chun, lâkkhat ko ah Lalpa vânmifial pakhat chu a kiangah a hawng dîr le, in 

sungah chun chêu zeimawh a hawng um le; chun, Peter nakah a bengh le, a 
ṭhangh le, “Thawk rawh,” a ti. Chun, chikchîn tla chu a kut ah mi a tlâ sawm 
rawh. 

8Chun, vânmifial nih chun a sinah, “Puan a aih le, na pheikawk a bunh rawh,” a 

ti. Chun, anih nih chun chu hâwi hen a ti. Chun, vânmifial nih chun a sinah, “Na 
puan ṭha tak hen a bah le, hawng ka zûl rawh,” a ti. 

9Chun Peter chu a suak le, a zûl rawh; vânmifial changh zia chu a tak asi ti a 

theih loh, muhtirnâk a muh mi mawh a ti dauh. 

10Chun, a vêngtu tawngtîr mi leh a sangtu an lanh nûnah chun lêng suaknâk 

ding thîr inkhâr chu a va tleng le, chu chu an rangah â awng sawm rawh. Chun, 
an suak le, tualmâi pakhat an lanh le; chun vânmifial nih chun a kaltâk rawh. 

11Chun, Peter chu a fîm kâ hen, “Lalpa nih a vânmifial a fial le, Herod kut ah mi 

leh Juda mi tla lungumnâk zawzawng thawk hen ruang ka suak ti tuah dik tak 
hen kâ theih rawh,” a ti. 

12Â dawnruat thluh nûnah, Johan Mark an ti mi nu Mari in ah chun thlacham 

hen mi cherkhet anna pûm. 

13Chun, inkulh khâr a kik kâ hen, a min Rodi, nungâk pakhat, sâng ding hen a 

va kal. 

14Chun, Peter hâu a theih kâ hen â lâwm ruangah kulh chu awng lo hen a lût 

nawlh ving, chun Peter chu inkhâr bulah a dîr ti a va sim. 

15Sikhawmsele, annih nih chun, “Na â rawh ma hi!” an ti. Anih nih chun, 

“Thungâi tak asi,” ti hen, â ṭang thlo. Chun, annih nih chun a vânmifial asi chu!” 
an ti. 

16Sikhawmsele, Peter nih chun a kik lemang le; chun an awng rawh chun amah 

chu an muh le, thungâi chê an ti. 

17Chun, anih nih chun an dâisipnâk ding hen a kut a vei. Lalpa nih rêngin thawk 

hen amah a suah zia tla chu a simh na rawh. Chun, “Hi bang thu hi Jem leh 
unau tla va simh na u,” a ti. Chun, a suak le, a dang leiah a kal rawh. 

18Chun, nî a suak le, kawrsen tla chu, “Peter kha zeiah a um rawh?” ti hen 

thungâi anna nawk. 

19Chun, Herod nih chun a hâwl le, a tawng lo, a vêngtu tla chu a rêp na le, thah 

ding hen thu a pêk rawh. Chun, Herod chu Judai ram thawk hen Kaisari khua 
ah a va kal le, chunah chun a um ko. 

Herod Thihnâk 

20Chun, Herod chu Tura leh Sidon khua mi tla tlûnah thungâi a lungsilo; chun 

annih nih chun Blasta, lal ihkhun vêngtu chu an hâwi ah an siam le, thu a rual 
hen a sinah an hawng. Lalchem ram leiah pâm buh thiar tâwn mi an si ruangah 
Herod sinah an va kal le, remnâk an ngiar. 

21Chun, a ni tiam ni ah Herod nih chun lal puan â aih le, laltophah ah a to le, an 

sianh thu a sim. 

22Chun, mi zawzawng nih chun “pathian hâu asi hi, minung hâu asi lo,” an ti le, 

an âu tâwn. 

23Chun, anih nih chun Pathian sinah chawnglawmhnâk a pêk lo ruangah Lalpa 

vânmifial nih lâkkhat ko ah a tleih le, khuprûl nih a ei le, a thi rawh. 

24Pathian thu lam chu a zân le, a pung vima. 

25Chun, Barnaba leh Sawl nih chun rian chu an ṭuan thluh nûnah Jerusalem 

thawk hen an kîr nawlh rawh le, Johan Mark an ti mi chu an sinah an kalpi. 

Barnaba Leh Sawl Rangah 
Thîmnâk Leh Fialnâk 

Thilti 13 

1Chun, Antiokei khua mi kawhmi tla lakah chun khuavâng tla leh sîntirtu tla an 

um: Barnaba, Simeon, (Niger an ti mi), Kurini khua mi Lukia lal Herod unau 
ding, Manain leh Sawl tla an si. 

2Chun, Lalpa rian an ṭuan le, buh an ngei liauah Thlarau Thenhlimh nih Barnaba 

leh Sawl hi anmah ka ruat na mi rianṭuan ding hen hawng ka thlei piak u,” a ti. 

3Chun, buh an ngei le, thla an cham thluh rawh chun an tlûnah kut an thâng le, 

an kaltir na rawh. 

Kupra Ah Barnaba Leh Sawl 

4Chun, Thlarau Thenhlimh fial hen an kal le, Selukia khua ah an ṭum le, chu 

thawk hen Kupra tikulh ah lawng hen an kal. 

5Chun, Salami khua ah an um liauah Juda pumhnâk in tla ah Pathian thu an 

sim tâwn le; Johan Mark khawm kha an rianṭuan ding hen an kalpi. 

6Chun, tikulh chu Paphos khua tiang hen an ṭawl ver le, dâwithiam, khuavâng 

telê, Juda mi pakhat an muh, a min chu Bar-Jisu asi. 

7Chu minung chu lal ruangrûl ah Sergia Pawlas, mi fing tak sinah um mi asi. 

Chu lal ruangrûl nih chun Barnaba leh Sawl chu a kawh na le, Pathian thu theih 
a tum. 

8Sikhawmsele, Elima dâwithiam (chu chu a min umzia asi), chu nih chun lal 

ruangrûl chu lungtir lo ding tum hen annih chu a kham na. 

9Chun, Sawl, Pawl an ti mi ber chu Thlarau Thenhlimh hen a khat le, anih chu 

a zauh ko le, 

10Nang diabol fapa, nang repnâk zawzawng huatupa Lalpa lampi rep tak tla hi 

siattir na bâng lo mu? 

11Theih rawh tuah Lalpa kut na tlûnah a tlâ asi hi, na mit a châw lai le, khua 

chêu na muh lai loh,” a ti. Chun, sûm leh mûi nih amah a tlâk nawh le, kut hen 
ruaitu ding hâwl hen â dap lemang rawh. 

12Chun, lal ruangrûl nih chun chu thil chu a muh le, Lalpa thâwngthâng sîntirnâk 

chu thungâi chê a ti le, a lung rawh. 

Pisidia Ram Ah Antiokei Khua Ah 

13Chun, Pawl chu a murui tla hen Paphos khua thawk hen chun lawng hen an 

kal le, Pamphulia ram ah Perga khua an tleng le, chun Johan nih khan annih 
chu a kaltâk na le, Jerusalem ah a kîr nawlh rawh. 

14Sikhawmsele, annih chu Perga khua thawk hen an kal vima le, Pisidia ram ah 

Antiokei khua ah an tleng le; chun Dinhni ah pumhnâk in ah an lût le, an to. 

15Chun, Dân leh khuavâng tla lasuibu rêl dih ah pumhnâk in hotu nih an sinah 

mi an fial le, Unau le tla, mi tla fawrhnâk thu zeimawh nan nei chun sim u,” an 
ti. 

16Chun, Pawl chu a dîr le, a kut a vei le, a sim: “Israel mi tla leh Pathian ṭihtu 

tla, ngâinik u. 

17Hi bang Israel mi tla Pathian nih hin kan thlâktu tla a thîm le, Aigupta ram ah 

an châm liau khan a chawnglawmh na le, Pathian nih a thiltikhonâk hen Aigupta 
thawk hen a suah na rawh. 

18Chun, kum sâwmli bo ramkaro ah khan a zauhkhenh na. 

19Chun, Kanaan ram ah mi phun sarih a râwk nûnah khan an ram chu kum zali 

leh sâwmnga kar luah ding hen a pêk na. 

20Chubang nûnah chun lâirêltu tla a pêk na le, khuavâng Samuel tiang khan. 

21Chun, chu nûnah chun lal an deih le, chun, Pathian nih Saul, Kis fapa, 

Benjamin phun lakah mi kha an sinah a pêk le, kum sâwmli rang dingah. 

22Chun, anih chu a ṭhial nûnah khan an lal rangah David a siam rawh; Pathian 

nih chu minung chu thu theihtir hen, ‘David, Jese fapa, ka thinlung hâwi put mi 
ka tawng rawh, anih nih chun ka duh mi vial a ti lai,” a ti. 

23Chu minung thlâktu lakah chun Pathian nih thu a tiamh hâwi vima hen Israel 

tla sinah Ruangsuahtu Jisu a hawng tlunh. 

24A hawng kal lânah Johan nih rimnâk ruangah baptis thu Israel mi zawzawng 

sinah a sim. 

25Chun, Johan nih a ti ding mi a ti dih awt liau khan, “Nannih nih âu si ding hen 

nan ka ruat? Amah chu ka si lo, sikhawmsele ka dung leiah mi âumawh a hawng 
kal awt asi, kei lam chu a pheikawk ri sût tlâk khawm ka si lo,’ a ti. 

26“Unau le tla, Abraham thlâk tla, nan lakah Pathian ṭihtu tla, kanmah tla sinah 

hin hi bang ruangsuaknak thu hi hawng kan kuat rawh asi hi. 

27Jerusalem ah um tla nih an hotu tla hen anih chu an theihlo ruangah anih chu 

mawhtir hen, chu thu chu an rangtlingtir rawh. 

28A thihnâk khawp rê hen a tlûnah zeikhawm an muh lo khawmah Pilat sinah 

thah ding hen an ngiar. 

29Chun, a thâwngthâng Pathian lasui thu nih a sim hâwi hen zeizawng an lîm 

rawh chun kraws ah mi chu an lâk le, thlân ah an vûi rawh. 

30Sikhawmsele, Pathian nih mithi lakah mi a thawh nawlh le, 

31chun, Galili ram thawk hen Jerusalem ah amah rual hen an kal bâk mi tla 

sinah chun ni sâwt tak kar chu â langh tâwn; chubang mi tla chu tuhin mi sinah 
a thu theihpitu tla an si. 

32-33Kannih khawm nih thlâktu tla sinah thu tiamh kha a thâwngthâng lawmhkâi 

kan hawng sim asi hi, kha hâwi hen Pathian nih Jisu a thawh mi lakah khan, 
kannih an fa tla sinah hin a rangtlingtir asi. Sam panihnâk ah: ‘Ka fapa na si; 
tusûn hin ka nan ring,’ ti rîn hâwi khan. 

34Thûtnâk munah kal lo rawh ding hen Pathian nih anih chu mithi lakah mi a 

thawh nawlh ding zia thu chu hi hâwi hen a sim: ‘David sinah zângfahnâk ka 
tiamh thlir mi tla kha nangmah ka nan pêk lai,’ ti hen. 

35Churuangah Sam dang ah: ‘Na Mi Thenhlimh chu Thûttir na siang lai loh,’ a 

ti. 

36David lam chu a thlâk tla lakah Pathian thiltum chu a ṭuan dih nûnah khan a 

thi le, thlâktu tla sinah an vûi le, a thû rawh asi. 

37Sikhawmsele, Pathian thawh mi lam kha chu a thû kho lo. 

38Chun, unau le tla, theih u; amah ruang chun sual ngaihdamnâk thu nan sinah 

sim asi. 

39Âuzawng a zumhtu vial chu zei lak zawngah amah mawhlotir hen an um, 

chubang lakah chun Mosi Dân nih mawhlotir hen nan um kho lo. 

40Churuangah râlring u, chu lo chun khuavâng tla lasuibu ah an sim mi kha nan 

tlûnah a tlung lebang lai: 

41‘Zauhnawmhtu tla, zauhnik u! Chê ti ule, tlâu ko u, nan dam kar hin thil kâng 

khat ka ti mi hi, chu thil chu mi nih an simh na khawmsele, nan lung lo thlo lai, 
ti kha,” a ti. 

42Chun, Pawl leh Barnaba chu pumhnâk in thawk hen an suak liauah Dinh ni 

nawlh ah chubang thu chu sim nawlh ding hen an ngiar na. 

43Chun, anna pûm mi tla chu an ṭiak kâ hen, Juda leh phun lût tla cherkhet nih 

Pawl leh Barnaba chu an zûl vima na le; mifial tla nih an sinah thu an sim le; 
chun Pathian zângfahnâk ah um kumza ding hen an fawrh na. 

44Chun, Dinhni nawlh ah chun khuatê hen Pathian thu ngâi ding hen an hawng 

a pûm. 

45Sikhawmsele, Juda tla nih mi zapi an muh kâ hen thungâi an nahsuah na; 

Pawl thusim chu an êl le, an râp. 

46Chun, Pawl leh Barnaba nih chun râlṭha tak hen an sim le, “Pathian thu hi 

nanmah tla sinah sim masa ding rêng asi; sikhawmsele, nan nar le, zungzâl 
nung tlâk lo hen nanna ruat rawh nûnah hin theih u, Phundang leiah kanna her 
lai rawh. 

47Chu hâwi hen chun Lalpa nih thu hawng kan pêk asi: ‘Phundang tla chêutirtu 

ah ka nan ruat kâwlkil tiang hen Ruangsuahtu ah na um khonâk ding hen,’ ti rîn 
hâwi khan,’ an ti. 

48Chun, Phundang tla nih chun chubang thu chu an theih hen anna lâwm le, 

Pathian thu an chawnglawmh. Chun, zungzâl nung ding a ruat mi vial chu an 
lung rawh. 

49Chun, Lalpa thu chu chu ram ah chun a zan rawh. 

50Sikhawmsele Juda tla nih chun nunau zahkâi Pathian sunhsaktu tla leh khua 

upa tla chu an fawrh na le, Pawl leh Barnaba chu an nehsawhtir na le, an ram 
thawk hen an nar na rawh. 

51Chun, annih nih chun an tlûnah an kêzaphah valeidip an khâwng le, Ikoniam 

khua an tleng. 

52Chun, ṭhiruai tla Antiokei ah chun lâwmnâk leh Thlarau Thenhlimh hen an khat 

chiau. 

Ikoniam Khua Ah 

Thilti 14 

1Chun, Ikoniam khua ah chun Juda tla pumhnâk in ah an lût le, thu an sim tâwn 

le, Juda leh Phundang tla tamtak nih an lung. 

2Sikhawmsele, lunglotu Juda tla nih Phundang tla chu an fawrh na le, unau tla 

chu an huatir na. 

3Churuangah Lalpa leiah râlṭha tak a thu sim hen chunah chun sâwt ual an um 

le, Lalpa nih chun singsiahnâk leh thilchê tla an kut ah titir hen, a zângfahnâk 
thu a theihtir tâwn. 

4Sikhawmsele, khua ah mi, mi zapi tla chu anna êl rawh le, a zeimaw mi nih 

Juda tla an sanh na le, a zeimaw mi nih mifial tla an sanh na. 

5Chun Phundang tla leh Juda tla, an hotu tla hen chun mifial tla chu ningzakkâi 

tak hen siam ding leh lung hen seh ding hen anna tîm awt liauah annih nih chun 
an theih. 

6Chun, Lukaonia ram ber ah chun Lustra leh Derbe khua tla leh a kiangkam 

ram tla ah an tek; 

7chubang tla ah chun Thâwngthâng Ṭha an sim vima. 

Lustra Leh Derbe Khua Ah 

8Chun, Lustra khua ah chun kekhêng âumawh a to tâwn le, a suak tîr thawk 

hen kekhêng rerêng asi, kê hen a kal dah lo. 

9Chu minung nih chun Pawl thusim a ngâi le, chun Pawl nih chun anih chu a 

zauh ko le, damnâk ding hen lungnâk a nei ti a theih le, 

10hâu fâk tak hen, “Na kê hen ding ziar hen dîr rawh,” a ti. Chun, anih chu a 

thawk le, kê hen a kal rawh. 

11Chun, mi zapi tla nih Pawl thilti chu an muh kâ hen, Lukaonia hawlh hen fâk 

tak hen, “Pathian tla chu minung hâwi hen kan sinah an hawng ṭum rawh asi 
hi!” an ti. 

12Chun, Barnaba chu Zeus an ti le, Pawl chu thusimtu dauh asi ruangah 

Hermes an ti. 

13Chun, Zeus biakin dâilêng ah a um mi chu a bâwlpu nih chun chawchal leh 

chawmpâr ṭhi tla inkhâr kiangah an hawng put le, mi zapi tla hen chun 
sawnhnâk rangah thah an tum rawh. 

14Sikhawmsele, mifial Barnaba leh Pawl nih chun chu chu an theih kâ hen an 

puan an thlêk le, mi zapi lakah an lût le, an âu le, 

15“Pu le tla, hi bang thil hi zeirangah nan ti? Kannih khawm nan thinlung hâwi 

put minung kan si; hi bang thil mang tlâk lo tla nan hertâk hen vân le, tual le, 
tisumsumriat le, an sungah um mi zawzawng siamtu Pathian nung sinah chun 
nan hawng a her khonâk ding hen Thâwngthâng Ṭha kan tlunh na asi. 

16Chu Pathian nih chun tuan liauah phun kip mah lampi chiau zawh a siang le, 

17sikhawmsele, Pathian nih amah chu a dik asi ti theihtirnâk umlo hen a siam 

lo, chu hâwi hen thil ṭha a ti tâwn, vân thawk hen ruah tla leh ei ding a nan pêk 
na, nan thinlung lâwmnâk hen a nan khattir na tâwn kha,” an ti. 

18Chun, chubang thu chu mi zapi nih anmah sawnhnâk ding ran an thah ding 

mi chu zângrah hen an khap na. 

19Sikhawmsele, Antiokei leh Ikoniam khua mi Juda âumawh chunah chun an 

hawng kal le, mi zapi tla chu an lêm na rawh. Chun, Pawl chu lung hen an seh 
le, thi hen an ruat ruangah khua lêng leiah an nûk rawh. 

20Sikhamsele, ṭhiruai tla chu a kiangkam ah an dîr liauah a hawng thawk le, 

khua ah chun a lût rawh. Chun, a thâituan ah chun Barnaba hen Derbe khua 
ah an kal rawh. 

Antiokei Leiah Kîrnâk 

21Chun, khua ah chun Thâwngthâng Ṭha an sim le, ṭhiruai cherkhet an siam 

nûnah Lustra, Ikoniam leh Antiokei khua leiah an kîr nawlh rawh. 

22“Hamhnâk tamtak tuar hen Pathian Ram ah kan lût ding rerêng asi,” ti hen 

ṭhiruai tla thinlung an birhtir le, lungnâk ah chun um kumza ding hen an fawrh 
vima na. 

23Chun, kawhmi murui kipah chun upa tla an ruat piak na le, buhngei bû hen 

thla an cham thluh chun an lung mi Lalpa sinah chun an kiltir na vima tâwn. 

24Chun, Pisidia ram an ṭawl vima le, Pamphulia ram chu an tleng. 

25Chun, Perga khua ah thu an sim thluh rawh chun Atalia khua ah an kal. 

26Chu thawk chun lawng hen an kal le, Antiokei khua chu an hawng tlung nawlh 

rawh, chu chu an thilti dih chia chu ti ding hen unau tla Pathian zângfahnâk kiltir 
hen an mâk na nâk kha asi. 

27Chun, an tlung nûnah kawhmi tla chu an pumh na le, Pathian nih anmah tla 

mang hen thil a ti mi zawng tla leh phundang tla rangah lungnâk inkhâr a awng 
piak na zia tla chu an sim. 

28Chun, ṭhiruai tla sinah chun sâwt tak an um rawh. 

Jerusalem Ah Pumhnâk 

Thilti 15 

1Juda ram thawk hen an hawng kal le, unau tla sîntir anna dawmh rawh: “Mosi 

Dân hâwi hen fêm nan tantir lo chun ruangsuah nan si kho lai loh,” ti hen, an 
sîntir na. 

2Chun, Pawl leh Barnaba chu anmah tla hen êl hen anna do ruangah Pawl leh 

Barnaba chu an lakah âu tla hen mawh, chu thunawk ruang chun Jerusalem 
khua ah mifial tla leh upa tla sinah kal ding hen an ruat. 

3Chun, kawhmi tla nih chun an thlah na le, annih nih chun Phundang tla her 

nawlhnâk thu chu sim vima ding hen Phoiniki ram leh Samari ram an ṭawl dih 
rawh; chun, unau tla zawzawng thungâi an lâwmhtir na. 

4Chun, Jerusalem chu an va tleng rawh chun kawhmi tla, mifial tla, upa tla nih 

chun an hawng lawmh na le, chun Pathian nih anmah tla mang hen thil a ti mi 
zawng tla chu an simh na. 

5Sikhawmsele, Farisai murui lakah mi âu tla mawh lungtu an thawk le, 

“Phundang tla chu an fêm tan ding asi. Mosi Dân zûl ding hen an sinah thu pêk 
thlir ding asi,” an ti. 

6Chun, mifial tla leh upa tla chu chubang thu chu ruat ding hen anna pûm. 

7Chun, anna êl chiam nûnah Peter a thawk le, an sinah: “Unau tla, Phundang 

tla nih keimah kâ hen Thâwngthâng Ṭha theih hen zûl ding leh Pathian nih tuan 
thawk hen nan lakah mi hawng ka ruat zia nan theih. 

8Chun, mi thinlung theihtu Pathian nih kanmah a hawng kan pêk hâwi ber khan 

Thlarau Thenhlimh an sinah pêk bâk hen an lakah â lâwm ti a theihtir. 

9Chun, kannih leh annih thliar leh dang lo hen an lungnâk hen an sual a 

ngaihdam na. 

10Chun, kan thlâktu tla leh kannih neh kho lo mi liangbat kha tuah ṭhiruai tla 

lakah ngauh tum hen zeirangah Pathian finghnâk nan êl? 

11Anmah lungnâk hâwi ber hen kannih khawm nih Lalpa Jisu zângfahnâk 

ruangah ruangsuak ding hen kanna ruat a si,” a ti. 

12Chun, mi zawzawng chu an dâisip le, Barnaba leh Pawl nih Pathian nih 

anmah tla mang hen Phundang tla lakah singsiahnâk leh thilchê a ti mi thu kha 
an sim kar zawng an ngâi. 

13Chun, an sim thluh nûnah Jem nih a sim bâk le: “Unau tla ka thu ngâi u. 

14Pathian nih amah min zah ding hen an lakah mi tla lâk ding hen Phundang tla 

a veh mi thu chu Simon nih hin a sim rawh. 

15Chun, chubang thu leh khuavâng tla thu hi â meh asi: Pathian lasui thu nih a 

sim hâwi hen, 

16‘Chubang nûnah chun ka kîr nawlh lai le, David basâ a chim mi kha ka siam 

nawlh lai. A râwk mi tla khawm ka remh nawlh lai. 

17Midang, Phundang tla zawzawng ka min hawng ka bâwmtu tla nih chun Lalpa 

an hâwlnâk ding hen, chu basâ chu ka dirh nawlh lai ti hen. 

18Laikulh siam tîr thawk hen hi bang thu theihtir tâwntu Lalpa nih chun a ti,’ ti 

rîn hi. 

19“Churuangah hi hâwi hen ka ruat asi, Phundang tla lakah Pathian leiah anna 

her mi tla chu hamhtir na lo sele, 

20ruk sawnhnâk thil nâwmtâm ei tla, pungnâk tla, s a rawm dît hen thah leh 

thisen ei tla bângtâk ding hen an sinah lasui kuat sele ka ti asi. 

21Mosi nih tuan liau thawk hen khua kipah a thu simpitu a nei tâwn le, pumhnâk 

in ah Dinhni kipah a thu chu rêl asi tâwn kha,” a ti. 

Phundang Lungtu Tla 
Sinah Lasuikuat 

22Chun, mifial tla leh upa tla chu kawhmi zawzawng tla hen chun an murui lakah 

mi an thîm le, Pawl leh Barnaba sinah Antiokei khua ah kaltir ṭha an ti. An thîm 
na mi min chu Juda, Barnaba an ti mi leh Sila an si le, chu mi tla chu unau tla 
lakah hotu dauh an si. 

23Chun, hi hâwi hen lasui an rîn le, an kut ah an kuat: “Mifial tla leh upa tla, nan 

unau tla nih Antiokei khua tla, Siria ram tla leh Kiliki ram ah Phundang unau um 
tla chibai kan bûk na. 

24Kan murui lakah mi âu tla nih mawh an nawktir na hen, nan thinlung ah an 

lawksawng tir na ti kan theih, an sinah thu zeikhawm kan pêk na lo. 

25Churuangah thu rual hen kanna pûm le, kan hâwi duhtak Barnaba leh Pawl, 

26Lalpa Jisu Krist min ruangah thih le nung ûi lo tla kal rual ah hin mi thîm tla 

nan sinah hawng kal tir bâk ṭha kan ti. 

27Chun, Juda leh Sila kan hawng fial na asi, annih khawm nih hi bang thu hi 

hawlh kâ hen an simh na lai. 

28Thlarau Thenhlimh leh kannih nih hi bang thu herh lo hi ritphurh nan tlûnah 

thâng lo sele ṭha kan ti. 

29Ruk sawnhnâk sa ei tla, thisen ei tla, pungnâk tla bângtâk ule kan ti; hi bang 

hi nan bâng chun nan rangah a ṭha lai. Dam hen um u,” ti hen. 

30Chun, an fial na le, an kal le, Antiokei khua ah an tleng le; chun, mi zapi tla 

an pumh na le, lasui chu an pêk na. 

31Chun, an rêl thluh rawh chun lungngamnâk thu ruangah chun thungâi anna 

lâwm. 

32Chun, Juda leh Sila chu khuavâng an ti le, thu cherkhet hen unau tla chu an 

lungngamh na le, an birhtir. 

33Chun, chunah chun sâwt dauh an um nûnah anmah fialtu tla sinah tlung nawlh 

ding hen unau tla nih chun lungngam tak hen an tlungtir nawlh na rawh. 

34Sikhawmsele, Sila chu chunah um ko ṭha a ti. 

35Pawl leh Barnaba lam chu Antiokei khua ah chun Lalpa thu sîntir hen leh sim 

hen an um ko le, midang cherkhet hen. 

Pawl Leh Barnaba Anna Ṭhennâk 

36Chun, ni zeimaw zat nûnah chun Pawl nih Barnaba sinah, “Tuah kal nawlh 

sele, khua kipah Lalpa thu kan simnâk zawngah unau tla kha veh vima sele, an 
umdân kan zauh na lai,” a ti. 

37Chun, Barnaba nih chun Johan Mark an ti mi chu an sinah kalpi a tum. 

38Sikhawmsele, Pawl lam nih chun anih chu an sinah kalpi ṭha a ti lo, Pamphulia 

ram ah anmah tla a kîrtâk na le, rianṭuannâk ah an sinah a kal bâk lo ruangah 
khan. 

39Chun, cherkhet anna êl le, anna ṭhen rawh. Barnaba nih Mark a kalpi le, Kupra 

tikulh leiah lawng hen an kal rawh. 

40Pawl lam nih chun Sila chu a thîm le, unau tla nih chun Lalpa zângfahnâk ah 

an ap na nûnah an kal rawh. 

41Chun, kawhmi murui tla chu birhtir vima hen Siria leh Kiliki ram a ṭawl rawh. 

Timothe Chu Pawl Leh Sila 
Hen A kalnâk 

Thilti 16 

1Chun, Pawl chu Derbe leh Lustra khua ah a kal. Chun, chunah chun a min 

Timothe, ṭhiruai pakhat a um. Lungtu Juda nunau fapa asi le, a pa lam chu 
Greek mi asi. 

2Lustra leh Ikoniam khua ah unau um tla nih chun anih chu an sawr tâwn. 

3Pawl nih anih chu a sinah kal bâk ding hen a duh. Chun chu leiah Juda um tla 

ruangah a fêm a tan piak le, a pa chu Greek mi asi ti an theih ver ruangah. 

4Chun, khua kipah an kal pah hen Jerusalem ah mifial leh upa um mi tla thu 

thlûk kha zûl ding hen unau tla sinah an pêk vima na. 

5Chun, kawhmi murui chu lungnâk ah chun chak dadauh hen an um le, nisiar 

hen an pung dadauh rawh. 

Troas Ah Pawl Muhnâk 

6Chun, Thlarau Thenhlimh nih Asia ram ah thusim a khap ruangah Phrugia leh 

Galatia ram chu a ṭawl rawh. 

7Chun, Musia ram kiangah an tlung rawh chun Bithinia ram ah lût an tum le, 

sikhawmsele Jisu Thlarau nih a siang lo. 

8Chun, Musia ram chu an lanh le, Troas khua ah an kal. 

9Chun, zân ah Pawl nih muhtirnâk a muh; Makedonia ram ah minung pakhat 

dîr hen, “Makedonia ram ah hawng kâi le, hawng kan bawmh rawh,” ti hen, 
ngiar chiam hen a muh. 

10Chun, muhtirnâk a muh kâ hen Makedonia ram ah chun kal a tum sawm le, 

an sinah Thâwngthâng Ṭha sim ding hen Pathian nih hawng kan kawh ti kan 
theih. 

Philipi Ah Lidia Suaktharnâk 

11Chun, Troas khua thawk hen lawng hen kan kal le, tluang tak hen Samothraki 

khua ah kan kal le, a thâituan ah chun Neapoli khua ah kan kal le, 

12chun, chu thawk chun Philipi khua ah kan kal le, chu khua chu Makedonia 

ram ah mi khua pakhat asi, chu bial ah chun khua herh chem asi; Rom khua 
thawk hen ṭiau mi tla khua asi. Chu khua ah chun ni tamtak kan châm. 

13Chun, Dinhni ah kulh kawtkhâr lênglei ah tiva kap ah thlachamnâk mun si ding 

hen kan ruat mi lakah chun kan kal. Chun, kan to le, nunau an hawng mi tla 
sinah chun thu kan sim. 

14Chun, a min Lidia puan senduk zuartu Thiatira khua mi, Pathian sawnhtu 

nunau pakhat nih kan thu a theih le, chun Pawl thusim zûl ding hen Lalpa nih 
chun a thinlung a fiangtir rawh. 

15Chun, amah leh a dâwngsung tla hen baptis an si rawh chun, Lalpa lungtu tak 

hen nan hawng ka ruat chun ka in ah hawng tlung u,” ti hen hawng kan ngiar 
chiam le, hawng kan thloh rawh. 

Philipi Rêngin Ah 

16Chun, thlachamnâk mun ah chun kan kal liauah, nungâk âumawh khuri 

chamchawh thiam mi kan tawng le, anih nih chun a chamchawh thiamnâk 
ruangah a pu le chu sum tamtak a tawngtir tâwn. 

17Chu minung nih chun Pawl leh kanmah a hawng kan zûl le, “Hi bang minung 

ruangsuahnâk lampi simtu tla hi Chungnungchem Pathian to-aw an si,” ti hen a 
âu. 

18Chu hâwi hen chun ni sâwt tak a ti tâwn. Chun, Pawl chu a lung silo rawh le, 

â her le, khuri sinah chun, Jisu Krist min hen a sungah mi hawng suak ding hen 
thu ka nan pêk,” a ti. Chu liau chir chun a suak sawm rawh. 

19Chun, a pu le nih an sum tawngnâk a tlâu ti an theih hen Pawl leh Sila chu an 

tleih le, hotu tla mâika ah sumtuah mun ah an nûk na. 

20Chun, lâirêltu tla sinah an kalpi na le, “Hi minung tla hi Juda tla an si le, kan 

khua thungâi an nawktir, 

21dân kan zûl thianglo mi tla an sîntir na le, “Kannih chu Rom mi kan si,” an ti. 

22Chun, mi zapi tla khawm chu mifial tla do na ding hen an hawng a thawh le, 

lâirêltu tla nih chun an puan tla an lît piak na le, ṭhianṭhunh hen vuak ding thu 
an pêk. 

23Chun, vei cherkhet an vuak na nûnah rêngin ah an khumh na le, a vêngtu 

sinah ṭha tak hen vêng thlir ding hen an ti. 

24Chu hâwi tluk hen thu an pêk ruangah anih nih chun rêngin sungah a khumh 

na le, an kê tla chu tungkhâwng lakah a thlâk na. 

25Sikhawmsele, thanṭim ah Pawl leh Sila chu Pathian sinah thla an cham le, la 

an sak le, rêngtlâk tla nih an ngâi. 

26Chun, lâkkhat ko ah lî fâk tak a hawng a nîn le, chun rêngin lungphûm tla chu 

â nîn; chun, inkhâr zawzawng â awng sawm le, mikip rêngkhimh tla chu â sût 
rawh. 

27Chun, a vêngtu chu a it mi a hawng â ṭhang le, rêngin inkhâr tla chu awng hen 

a muh le, rêngtlâk tla chu an tek mawh a ti le, nâmsâu a phâwi le, â thah awt. 

28Sikhawmsele, Pawl chu hâu fâk tak hen a âu le, “Zeitin khawm a ti lah, kan 

ektê hen hinah kan um ver rih asi,” a ti. 

29Chun, a vêngtu nih chun khâwnvâr a lam le, a lût le, lâu leh thir bû hen Pawl 

leh Sila mâika ah a bawkbukhup. 

30Chun, annih chu a kalpi na le, “Pu le tla, ruangsuak a um ding hen zei me ka 

ti lai?” a ti. 

31Chun, annih nih chun a sinah, “Lalpa Jisu chu nang leh na dâwngsung tla hen 

lung ule, ruangsuak hen nan um lai,” an ti. 

32Chun, a sinah leh a in ah um mi zawzawng tla sinah chun Lalpa thu an sim. 

33Chun, chu zân lîla ah chun a kalpi na le, an vuaknâk a zual mi tla chu a ṭawl 

piak na le; chun amah leh a dâwngsung tla zawzawng hen baptis an si sawm 
rawh. 

34Chun, a in ah a kalpi na le, ei ding a pêk na le, chun Pathian an lung ruangah 

anih chu a dâwngsung tla zawzawng hen anna lâwm rawh. 

35Chun, a thâizing ah, lâirêltu tla nih chun, “Kha minung tla kha suah na rawh,” 

ti hen, kawrsen tla an fial. 

36Chun, rêngin vêngtu nih chun Pawl sinah an thu a simh, “Lâirêltu tla nih chun 

an suah na ding hen mi an hawng fial asi; churuangah tuah hawng suak ule, 
lungngam tak hen kal u,” a ti. 

37Sikhawmsele, Pawl nih chun an sinah, “Rom mi kan si, kan mawh leh mawh 

lo theihlo hen mi zatlâng mitmuh hen hawng kan vuak le, rêngin ah hawng kan 
khumh; tuah a thup hen suah ding hawng kan tum asi mu? Asi kho lai loh, 
anmah ngelchel hawng na sele hawng kan suah seh,” a ti. 

38Chun, kawrsen tla nih chun chubang thu chu lâirêltu tla sinah chun an sim. 

Chun, Rom mi an si ti an theih rawh chun an ṭih rawh. 

39Chun, an va kal le, ngaihdam an deih na le, an suah na le, khua thawk hen 

kal ving ding hen an ngiar na. 

40Chun, rêngin thawk hen an suak le, Lidia in ah chun an lût. Chun, unau tla 

chu an muh na le, lung an ngamh na le, an suak rawh. 

Thesalonika Khua Ah 

Thilti 17 

1Chun, Amphipolia leh Apolonia khua an lanh le, Thesalonika khua ah an tleng 

le, chunah chun Juda tla pumhnâk in a um. 

2Chun, Pawl nih a ti dân hâwi nget hen pumhnâk in ah a lût. Dinhni veithum kar 

Pathian lasui thu chu ruatpi na hen, 

3leh Mesia chu hamhnâk tuar ding rerêng asi zia tla mithi lak mi thawk nawlh 

ding asi zia tla chu a simhfiang le, a langhtir tâwn. “Hi Mesia a thu ka nan simh 
na mi hi, amah hi Krist chu asi,” a ti tâwn. 

4Chun, an lakah zeimaw mi chu lêm hen an um le, Pawl leh Sila chu an kawmh 

rawh; Pathian sunhsak mi Greek mi zapi cherkhet leh nunau ruitu cherkhet hen. 

5Sikhawmsele, Juda lunglo tla nih chun an nahsuah na le; sumtuah mun ah mi 

zângzê âu tla mawh misual an sinah an hawngpi le, mi zapi an pumh na le, 
khua zawzawng an nawktir. Zason in an hawng nam le, mi zatlâng sinah kalpi 
ding an tum. 

6Chun, annih chu an tawng na lo le, Zason leh a unau dang âu tla mawh khua 

hotu sinah an nûk le, an âu le, “Laikulh nawktirtu tla kha hinah khawm an hawng 
kal le, Zason nih hin a in ah a tlungtir na. 

7Hi tla zawzawng hi, ‘A min Jisu, lal dang a um,’ ti hen, Kaisar thu kalh hen an 

um tâwn asi,” an ti. 

8Chun, mi zapi leh khua hotu tla nih chun chubang thu chu an theih rawh chun 

an nawk rawh. 

9Chun, Zason leh midang tla thawk hen tangka an lâk le, an suah na rawh. 

Beria Khua Ah 

10Chun, unau tla nih chun zân ah Pawl leh Sila chu Beria khua ah an kaltir sawm 

na le, chunah an va tlung rawh chun Juda tla pumhnâk in ah an lût. 

11Chunah mi tla chu Thesalonika khua tla ngâk chun an ṭha dauh le, chun 

thinlung lâwm tak hen thu chu an pawm le, an thu chu a dik leh diklo theih ding 
hen nisiar hen Pathian lasui thu ah an hâwl tâwn. 

12Chun, an lakah mi cherkhet nih an lung rawh; Greek nunau zahkâi tla leh mipa 

tla khawm neptuai an lung lo. 

13Sikhawmsele, Thesalonika khua mi Juda tla nih chun Pawl nih Beria khua ah 

Pathian thu a sim ti an theih kâ hen chunah khawm chun an va kal le, mi zapi 
tla chu an fawrh le, an nawktir nawlh rawh. 

14Chun, unau tla nih tisumsumriat tiang kal ding hen Pawl chu an fial sawm 

rawh. Sila leh Timothe lam chu chunah chun an um ko rih. 

15Chun, Pawl kalpitu tla nih chun Athen khua tiang hen an kalpi le; chun Sila 

leh Timothe chu chelh rî hen a sinah kal tuannâk ding thuchah put hen an tlung 
rawh. 

Athen Khua Ah 

16Chun, Pawl nih Athen khua ah annih chu a ngâk na liauah chun khua chu 

pathian lem tla khat hen a muh le, a thinrun rawh. 

17Chun, pumhnâk in ah Juda tla leh Pathian sunhsaktu tla a êlpi tâwn le, 

sumtuah mun ah khawm chunah a um mi vial tla chu nisiar a êlpi na tâwn. 

18Chun, Epikuria mi leh Stoik mi lakah mi fing âumawh khawm nih anih chu an 

hawng êlpi. A zeimaw mi nih, “Hi mi katam nih hin zei me sim a tum?” an ti. A 
zeimaw mi nih Jisu thu leh thawknawlhnâk thu a sim ruangah, “Ramdang 
pathian tla thusimtu asi bei a!” an ti. 

19Chun, anih chu an tleih le, Arawpagi ah chun an hawng kalpi le, a sinah. “Hi 

sîntirnâk thar na sim tâwn mi hi hawng kan theihtir kho lai ma? 

20Thilchê zeilo kan nâ ah na hawng tlunh asi; chun hi bang thil umzia hi theih 

kan duh,” an ti. 

21(Athen khua mi zawzawng chu an khua ah khual um mi tla khawm thu thar 

ngâi ding leh sim hen lawh an ruang nget tâwn.) 

22Chun, Pawl chu Arawpagi lâi takah chun a dîr le, a sim le: “Nannih Athen khua 

mi tla, zeizawng lakah phung-leh-lam sunhsak mi nan si ti ka theih. 

23Ka tawih pah hen nan sawnh mi tla ka zauh liauah, mâichâm pakhat tlûnah, 

“Theih loh Pathian sinah,” ti hen, rîn ka muh asi. Chun, theihlo hen nan sawnh 
tâwn mi kha, chu thu chu ka nan simh na hi. 

24Pathian, laikulh leh a sungah thil zeizawng Siamtu chu tual leh vân Lalpa asi 

ruangah kut hen sak mi in tla ah a um lo; 

25thil a samphâng mi hâwi hen minung kut hen rianṭuan piak hen a um dah loh, 

amah ngelchel chu nungnâk tla, thawsuaknâk leh thil zeizawng pêktu asi. 

26Chun, tual tlûn zawzawng ah um ding hen phûr munkhat ver hen phun kip 

minung a siam le, an rangah tik a ruat le, an umnâk ding rî khawm a siam le, 

27Pathian an hâwl hen an theih khonâk ding hen; sikhawmsele, anih nih chun 

hawng kan lât lo chiau asi, 

28churuangah, ‘Amah ruangah kan nung, kan châng hen kan um asi.’ Nanmah 

lakah la phuak thiam âu nih mawh, ‘Kannih khawm a thlâk tla kan si,’ ti hen an 
sim hâwi khan. 

29Chun, Pathian thlâk tla kan si rawh chun Pathian chu ngûn, tangka, lung 

mawh minung zungthiam leh thilthiam siam mi hâwi hen kan ruat ding asi loh. 

30Pathian nih chun amah kan theihlo liauah a ngaihzia hawng kan thiam piak 

tâwn le; sikhawmsele, tuah ramkipah mi zawzawng rim ding thu a pêk rawh asi, 

31ni a tiamh ruangah, chu ni ah chun a minung ruat mi tla chu tual ah mi tla rep 

tak hen lâi a rêl lai; chu chu Pathian nih amah chu mithi lakah mi thawh hen mi 
zawzawng sinah a theihtir rawh,” ti hen. 

32Chun, mithi lakah thawknawlhnâk thu chu an theih kâ hen, a zeimaw mi an 

nihsanh, a zeimaw mi nih, “Hi thu hi na sinah kan hawng ngâi nawlh lai,” an ti. 

33Chun, Pawl chu an lakah thawk hen a kal rawh. 

34Sikhawmsele, mi âu tla mawh a sinah anna tel thlir le, an lung rawh. Chubang 

lakah zeimaw mi chu Arawpagi mi Dionisias leh nunau pakhat a min Damaris 
leh an sinah midang tla hen an si. 

Korin Khua Ah 

Thilti 18 

1Chu nûnah Pawl chu Athen khua ah mi chu a suak le, Korin khua ah a kal 

rawh. 

2Chun, a min, Akuila Juda pakhat a muh le, chu minung chu Pontia ram ah a 

suak mi asi, Klaudia nih Juda zawzawng Rom khua thawk hen suak ding thu a 
pêk ruangah a nupi Priskili hen Itali ram thawk hen hawng tleng kâ an si. 

3Chun, Pawl chu chu tla sinah chun a tlung bâk rawh le, chun an rianṭuan hâwi 

ṭuan mi asi ruangah an sinah a um le, an sinah a ṭuan tâwn, an rianṭuan chu 
puanin siamtu an si. 

4Chun, Dinhni kipah pumhnâk inah thuruatnâk nei hen thu a sim tâwn, Juda leh 

Greek chu tla chu lêm a tum tâwn. 

5Chun, Sila leh Timothe chu Makedonia ram ah mi chu an hawng kal le, Pawl 

chu thusim cho hen a um rawh. Jisu kha Krist chu asi ti Juda tla sinah a 
simhfiang tâwn. 

6Sikhawmsele, an do le, an fâi le, Pawl nih a puan a thing le, an sinah, “Nan 

thihnâk mawh chu nanmah nih phurh ko u, kei lam chu ka thiang asi; tu thawk 
hen Phundang tla sinah ka kal lai,” a ti. 

7Chun, chunah mi chu a kal le, a min Tita Justa, mi pakhat in ah a lût le, chu 

nih chun Pathian a sawnh tâwn le, a in khawm chu pumhnâk in hen â peh asi. 

8Chun, Krispa pumhnâk in hotu nih chun a dâwngsung tla zawzawng hen Lalpa 

an lung le, Korin khua mi cherkhet khawm nih an theih le, an lung bâk, chun 
baptis an si rawh. 

9Chun, zân ah Lalpa nih Pawl sinah chun muhtirnâk hen, “Ṭih lah le, dâisip um 

lo hen thu sim vima rawh; 

10kei na sinah ka um asi, nganfâk pêk ding hen âukhawm na tlûnah kut an thlâk 

lai loh, hi khua ah hin minung cherkhet ka nei asi,” a ti. 

11Chun, Pawl chu chunah chun an lakah Pathian thu sîntir hen kum khat leh 

thla ruk a um rawh. 

12Chun, Galio chu Akaia ram ah lal ruangrûl ah a um liauah Juda tla nih a rual 

hen Pawl rangah an do chiam le, lâirêlnâk ah an hawngpi le, 

13“Hi minung hi dân lo hâwi hen Pathian sawnh ding hen mi a lêm tâwn asi,” an 

ti. 

14Chun, Pawl nih a sâng awt hen, Galio nih Juda tla sinah, Juda le tla, hi hi thil 

diklo thu mawh thilsual mawh tal si sele, ngelchel hen ka nan sunhsak na lai, 

15sikhawmsele, thu tla, min tla nan dân thu ko asi chun nanmah nih ruat ko u, 

kei lam chu chu hâwi thu chu lâirêl ka duh lo,” a ti. 

16Chun, lâirêlnâk tophah thawk hen chun annih chu a nar na rawh. 

17Chun, Greek mi zawzawng nih pumhnâk in hotu Sosthen an tleih le, lâirêlnâk 

tophah mâika ah chun an vuak le, Galio nih chun chubang an thilti chu 
zeikhawm ah a siar piak na lo. 

Antiokei Khua Leiah Kîrnâk 

18Chun, chu nûnah chun Pawl chu ni sâwt tak a châm ko le, Churawhchun unau 

tla chu hâwlh ṭha hen a ṭhen na le, chu thawk hen Priskili leh Akuila hen Siria 
ram leiah lawng hen a kal rawh. Pawl nih thutiamh a nei ruangah Kenkriai khua 
ah a lû a mêt ta. 

19Chun, Ephesi khua chu an hawng tlung le, chunah chun annih chu a mâk na 

rawh. Anih lam chu pumhnâk in ah a lût le, Juda tla hen thu chiamcheriamtê 
hen a sim. 

20Chun, sâwt dauh châm ding hen an ngiar le, sikhawmsele, rem a ti lo le, 

21“Pathian nih a siang chun nan sinah ka hawng kal nawlh lai,” ti hen, hawlh ṭha 

hen an ṭian le, Ephesi khua thawk hen lawng hen a kal rawh. 

22Chun, lawng ah mi chu Kaisari khua ah a suak le, Jerusalem ah a va kal le, 

kawhmi tla chu chibai a bûk na; chu nûnah chun Antiokei khua ah a kal rawh. 

23Chun, chunah chun sâwt tak a um nûnah a kal nawlh le, ṭhiruai tla zawzawng 

chu birhtir hen Galatia ram leh Phrugia ram chu a ṭawl thluh rawh. 

Ephesi Leh Korin Khua 
Ah Apolo Chu 

24Chun, Juda pakhat a min Apolo, Alekzandria khua ah a suak mi, thusim thiam 

tak, Ephesi khua ah chun a va kal le; anih nih chun Pathian lasui thu tla thungâi 
a theih. 

25Chu minung chu Lalpa Lampi thu leiah sîn mi asi le, thinlung ah ṭhanem ngâi 

tak asi ruangah Jisu thâwngthâng chu thanuam tak hen a sim le, a sîntir na 
tâwn. Sikhawmsele, anih chu Johan baptis thu cho a theih. 

26Chun, pumhnâk in ah râlṭha tak hen thusim â dawmh rawh. Chun, Priskili leh 

Akuila nih chun a thusim an theih le, an in ah an kalpi le, a sinah Pathian Lampi 
thu rep khun hen an simhfiang rawh. 

27Chun, anih nih chun Akaia ram ah lan ding a tum kâ hen unau tla nih an fawrh 

le, amah an lawmhnâk ding hen ṭhiruai tla sinah lasui an rîn piak le, chun a tlung 
rawh chun Pathian zângfahnâk ruangah lungtu tla chu thungâi a ṭangpi na. 

28Mi zatlâng theih hen Juda tla chu a êl na le, a dawngh thlo na; Pathian lasui 

thu mang hen Jisu kha Krist chu asi ti a theihtir na. 

Ephesi Khua Ah Pawl 

Thilti 19 

1Chun, Pawl nih chun saklei bial a ṭawl dih ver le, Apolo Korin khua ah a um kar 

khan Ephesi khua chu a tleng le, ṭhiruai tla âumawh a muh na. 

2Chun, anih nih chun an sinah, nan lung tîr liau khan Thlarau Thenhlimh nan 

tawng ma?” a ti. Chun, annih nih chun a sinah, “Tawng lo, Thlarau Thenhlimh 
a um ti rerêng khawm theih khawm kan theih loh,” an ti. 

3Chun, anih nih chun, “Zeitin mi baptis me nan si?” a ti. Annih nih chun, “Johan 

baptis lakah,” an ti. 

4Chun, Pawl nih chun, Johan nih chun mi sinah ‘Ka dunglei ah hawngtu ding 

mi, Jisu chu nan lung ding asi,’ ti hen rimnâk ruangah baptisma hen a baptis 
tâwn asi kha,” a ti. 

5Chun, chu thu chu an theih kâ hen Lalpa Jisu min hen baptis an si rawh. 

6Chun, Pawl nih an tlûnah a kut a thâng le, Thlarau Thenhlimh chu an tlûnah a 

hawng tlung rawh. Chun, hawlh theih loh hen thu an sim le, Pathian thu khawm 
an sim rawh 

7An ektê hen leinih an si. 

8Chun, Pawl chu pumhnâk in ah a lût tâwn le, thla thum tiang râlṭha tak hen thu 

a sim le, Pathian Ram thu leikângah chun mi a êl le, a thlûk na tâwn. 

9Sikhawmsele, a zeimaw mi an lungkhung le, an lung duh lo le, Lalpa Lampi 

chu mi zapi mâika ah an simsâwi. Churuangah Pawl nih chun a kaltâk na le, 
ṭhiruai tla chu a dang hen a kalpi na, nisiar hen Turana sîntirnâk in ah thuruatnâk 
a nei tâwn. 

10Chu hâwi karo hen kum nih tiang a ti le, chun, Asia ram ah um mi zawzawng 

Juda tla leh Greek tla khawm nih Lalpa thu an theih rê asi. 

Skeva Fapa Tla 

11Chun, Pathian nih Pawl kut hen thilchê nêptuai a titir lo; 

12chun a taksa ah mi nâwtnâk puan tla mawh puanthuan tla mawh damlo tla 

sinah an hawng put le, an nganfâk tla a dam tâwn le, an sung thawk hen khuri 
tla khawm an suak tâwn. 

13Chun, dâwi mang hen a zî lemang mi Juda âumawh, “Pawl nih a thu a phuang 

tâwn mi Jisu min hen ka nan fâi asi,” ti hen khuri nei tla tlûnah Lalpa Jisu min 
an lam nget tâwn. 

14Chun, Juda mi, bâwlpu lal pakhat Skeva nih chun chu hâwi ti mi fapa pasarih 

a nei. 

15Sikhawmsele, khuri nih an sinah, “Jisu ka theih, Pawl khawm ka theih, nannih 

lam chu âu me nan si,” a ti na. 

16Chun, khuri nei nih chun a per nawh na le, an ektê hen a neh na le, chun chu 

in thawk hen chun takkaro leh liam hen an tek. 

17Chun, Ephesi khua ah um mi zawzawng, Juda tla leh Greek tla sinah khawm 

chu thu chu a thang rawh le, chun an ektê hen an lâu le, Lalpa Jisu min a lian 
rawh. 

18Chun lungtu tamtak an hawng kal le, an thilti tla chu thutluang an vâwr le, 

anna phuang rawh. 

19Dâwithiam tamtak khawm nih an lasuibu tla an hawng put ver le, mi zawzawng 

mitmuh ah an duah rawh, chun a man an sût le, tangka sîng nga si hen an theih. 

20Chu hâwi tluk fâk hen Lalpa thu chu a zan le, a neh vima rawh. 

Ephesi Ah Tlangvuaknâk 

21Chun, chu nûnah chun, Pawl nih Makedonia ram leh Akaia ram chu ṭawl rih 

hen, Jerusalem khua ah kal ding a thinlung a um, “Chunah ka kal thluh chun 
Rom khua ah ka tlâwng fâwn ding asi,” a ti. 

22Chun, a rianṭuantu panih, Timothe leh Erasta chu Makedonia ah a kaltir tâ na 

le, anih lam chu Asia ram ah a um rih. 

23Chun, chu liauah chun Lalpa Lampi ruangah Ephesi khua ah nawk rarâu hen 

anna nawk lo. 

24Minung pakhat a min Demetri tangkarua dêng hen, tangkarua hen Artemis ruk 

siam thiam mi tla sinah lawh kalnâk tamtak a pêk tâwn le, 

25chu minung nih chun annih chu a kawh na le, an riantûan hâwi ṭuantu tla hen 

chun an sinah, “Pu le tla, hi rian hi kan neihnâk asi ti nan theih, 

26hinah Ephesi khua cho silo hen, Asia ram pumpi ding dêng khawm, hi Pawl 

nih hin, ‘Kut hen siam mi pathian tla hi chu pathian asi lo,’ ti hen, mi cherkhet a 
lêm na le, anna pêk ver rawh asi ti nannih ngelchel khawm nih nan muh hen 
nan theih. 

27Chun, kan rianṭuan min a sia lai ti ṭihnung a kâi. Chu cho silo hen, pathiannu 

Artemis biakin khawm hi an siar lai lo. Asia ram mi zawzawng leh laikulh mi nih 
an sawnh tâwn mi hi a rokualnâk a nâu lai ti ṭihnung a kâi asi,” a ti. 

28Chun, chubang thu chu an theih kâ hen thungâi an thinrun le, “Ephesi khua 

ah mi Artemis hi rokual tak asi!” ti hen an âu. 

29Chun, a khua hen anna nawk ver rawh le, Gaia leh Aristarka, Makedonia ram 

ah mi, Pawl zûltu tla chu an tleih le, a rual hen zauhnuam mun ah an tekpi chiam 
na. 

30Chun, Pawl nih mi zapi lakah lût a tum le, ṭhiruai tla nih an siang lo. 

31Chun, Asia ram hotu chem tla lakah zeimaw mi âumawh Pawl hâwi tla an si 

le, a sinah minung an fial le, zauhnuam mun ah chun lût lo rarâm ding hen an 
lêm chiam na. 

32Chun, anna pûm mi tla chu anna nawk le, mi tam dauh nih anna pûmnâk san 

khawm an theih loh, churuangah a zeimaw mi thu pakhat hen an âu le, a 
zeimaw mi thu dang hen an âu. 

33Chun, mi zapi lakah zeimaw mi nih Alekzandar mawhlonâk thu sim dân ding 

chu an sim le, Juda tla nih anih chu mâilei ah an tûl vima. Chun, Alekzandar nih 
chun a kut hen a zâp le, mi zawzawng sinah chun a mawhlonâk thu sim a tum. 

34Sikhawmsele, anih chu Juda mi asi ti an theih kâ hen, dârkar nih tiang thurual 

tak hen, “Ephesi khua ah mi Artemis hi rokual tak asi!” ti karo hen an âu. 

35Chun, khua ah lasui rîntu nih mi zapi a dâitir ruap na nûnah chun, “Ephesi 

khua mi le tla, “Artemis rokual tak biakin leh vân thawk hen ruk a tlâ mi kha, 
Ephesi khua mi tla hi a vêngtu nan si ti âu me theihlotu um? 

36Chun, hi bang thu hi êl kho mi zât asi lo mi chu nan dâisip ding asi, thu dawn 

lo hen zeikhawm nan ti ding asi lo. 

37Hi minung tla nan hawng put na mi hi biakin râwkmang tla an si lêmlo. 



1787 

Bawm Common Language Bible Version 
@ 2006 Bangladesh Bible Society  

 
 

 

 

38Chun, Demetria leh a hâwi zungthiam tla khawm nih âu lak tal ah thupawi an 

nei chun, thupawi simnâk in tla chu awng chia asi khateh; lal ruangrûl khawm 
an um le, a salh na seh. 

39Thildang pawiherh nan nei asi chun pumh tâwnnâk ah an remh lai. 

40Tusûn nawktul mi ruangah hin salh ṭihnungkâi hen kan um rawh hi, a phûr 

umlo hen; chu hâwi chu asi le, hi pumhnâk san hi zeikhawm kan sim kho awt lo 
hi,” a ti. 

41Chun, chu hâwi thu a sim thluh rawh chun anna pûm mi tla chu a ṭiak tir na 

rawh. 

Makedonia Leh Akaia Khua Ah 

Thilti 20 

1Chun nawknâk chu a reh kâ hen Pawl nih ṭhiruai tla a kawhtir le, a fawrh na le, 

hawlh ṭha hen a ṭhen na le, Makedonia ram ah kal ding hen a suak rawh. 

2Chun, thu cherkhet ṭhiruai tla fawrh vima hen chu ram chu a ṭawl thluh le, Akaia 

ram a tleng rawh. 

3Chun, chunah chun thla thum a râu nûnah Siria ram leiah lawng hen a kal awt 

le, Juda tla nih amah an phiar ruangah Makedonia ram pal pah hen tlung a tum 
rawh. 

4Chun, Purha fapa Sopater Beria khua mi tla, Thesalonika khua mi Aristarka 

leh Sekunda, Derbe khua mi Gaia, Timothe leh Asia ram ah mi Tukika leh 
Trophima tla a sinah Asia ram tiang an kal bâk. 

5Chubang tla nih chun hawng kan kalpi le, Troas khua ah chun hawng kan ngâk 

ko. 

6Kannih lam chu sang thilnu telhlo ni zawzawng nûnah chun Philipi khua thawk 

hen chun lawng hen kan kal le, ni nga nûnah Troas khua ah an sinah kan tlung 
le, chunah chun ni sarih kan châm. 

Troas Ah Pawl 
Tlâwngnâk Madungchem 

7Chun, ni sarih masachem ah chun sang phel ding hen kanna pûm liauah Pawl 

nih a thâituan ah kal a tum ruangah an sinah chiamcheriam hen thu a sim; 
thanṭim tiang hen thu a sim vima. 

8Chun, kardang sâng dauh ah kanna pûmnâk ah chun khâwnvâr cherkhet a 

um. 

9Chun, a min Eutuk tlangvâl pakhat langawtkawt ah a to le, a ngû lemang, Pawl 

nih thu a sim mi a sâwt ruangah, anih chu ihmu suak a diarh kholo le, in chuanh 
thum thawk hen a tlâ le, a ruak hen an sar. 

10Sikhawmsele, Pawl a va ṭum le, a pawm le a lawh. Anih nih chun, “Lawksawng 

lah u,” “a nûkri a chat lo rih!” a ti. 

11Chun, Pawl chu a kâi nawlh le, sang chu a phel le, buh a ei. Sâwt tak khuadei 

tiang hen an sinah thu a ruat, chun chu nûnah chun a kal rawh. 

12Chun, tlangvâl chu in leiah dam hen an kalpi le, thungâi an lungngam rawh. 

Troas Thawk Hen Mileti Ah 

13Chun, kannih lam chu lawng ah kan kal rawh le, Aso khua fûk ding hen lawng 

hen chun kan suak masa le, chu lakah chun Pawl chu chuantir rih ding kan tum; 
anih lam nih chun kê hen kal a tum ruangah chu hâwi hen amah nih a ruat 
rerêng asi. 

14Chun, Aso khua ah hawng kan tawng rawh chun lawng ah kan chuantir le, 

Mitulini khua kan tleng. 

15Chun, chu thawk hen chun lawng hen kan kal nawlh le, a thâituan ah chun 

Kio tikulh zâwn kan tleng; chun a thâituan ah Samo tikulh kan pal le, chun a 
thâituan ah chun Mileti khua kan tleng nawlh. 

16Chun, Pawl nih Asia ram ah um sâwt a duh lo ruangah Ephesi khua chu lanh 

a tum chia rêng asi, tikho asi chun Jerusalem khua ah Pentekost ni tanh a tum 
le, kal â nam asi. 

Ephesi Khua Upa Tla Sinah 
Pawl Thlahnâk Thusim 

17Chun, Mileti khua thawk hen chun Ephesi khua ah mi a fial le, kawhmi upa tla 

a tawng ding hen a sinah a kawhtir. 

18Chun, a sinah an hawng tlung rawh chun an sinah, “Asia ka tlâwng tîr ni thawk 

hen khan nan sinah ka um sung zawzawng ka umzia nan theih; 

19mi tangah dawnh bû hen leh Juda tla nih an hawng ka phiar ruangah mitthli 

tlâk leh thil hamhkâi ka tlûnah a hawng um mi tuar bû hen Lalpa rian ka ṭuan 
tâwn kha. 

20Kha hâwi hen khan a ṭhatvaknâk thu nan sinah zeikhawm sim ka sûm lo le, 

mi zatlâng lakah leh in kipah ka nan sîntir na tâwn kha. 

21Juda tla leh Greek tla sinah khawm Pathian leiah thinlung lêttirnâk thu leh kan 

Lalpa Jisu Krist leiah lungnâk thu ka theihtir tâwn kha. 

22Chun, theih u, tuhin thinlung ah kal lo kholo hen ka theih ruangah Jerusalem 

khua ah ka kal awt hi, chunah chun ka lakah thil hawng tlung ding rî ka theih 
loh. 

23Thlarau Thenhlimh nih, ‘Phuarnâk leh hamhnâk nih a nan dawng,’ ti hen 

khuakip ah a hawng ka theihtir tâwn, chubang cho chu ka theih asi. 

24Sikhawmsele, ka tekzuamnâk lampi ka mabân lîm ding leh Pathian 

zângfahnâk Thâwngthâng Ṭha theihtir ding hen, Lalpa Jisu sinah kha bang 
rianṭuannâk rian ka tawng mi kha ṭuan dih tâ sele ka nungnâk khawm unh tlâk 
ah ka ruat lo. 

25Chun, theih u, nannih zawzawng, Pathian Ram thu phuang vima hen ka sawk 

lemang tâwnnâk tla nih hin ka mêl nan muh lai lo rawh ti ka theih. 

26Churuangah mi zawzawng thisen ah ka buah lo asi ti tusûn ah ka nan theihtir 

na. 

27Pathian ruat zawzawng a ektê hen nan sinah simh kâ sûm lo kha. 

28Pathian kawhmi tla amah thisen hen a châwk mi tla chu châwm ding hen 

nanmah tla leh nan ho na mi tla zawzawng tlûnah a thiamthih u, Thlarau 
Thenhlimh nih an tlûnah hotu ah a nan siam na asi. 

29Ka kal nûnah chingngia râng tla nan lakah a hawng lût lai le, murui tla an zuah 

lai loh ti ka theih. 

30Nan lakah mi ngelchel khawm ṭhiruai le tla nih nan sinah kawptir ding hen thu 

dang sim hen nan hawng um lai. 

31Churuangah ruat tet u; kum thum thlo mitthli tlâk bû hen, a sûn a zân hen 

mikip nunsimh ka bâng lo kha, theihkumza u. 

32“Tuhin Pathian leh a zângfahnâk thu ah ka nan kiltir na hi, chu nih chun a nan 

ṭhangtir kho na lai, mi thinlung thenhlimh tla lakah malsawmnâk a nan neitir kho 
na lai. 

33Âu tangka khawm, ngûn tla, nipuan tla ka ngarh dahlo kha. 

34Hi kut tla nih hin kei leh ka hâwi tla pawiherh a suah tâwn kha nanmah tak nih 

nan theih. 

35Zeizawng ka ti mi vial zûn ka nan zauhtir na tâwn kha, chubang hâwi hen 

hamh tak a ṭuan bû hen Lalpa Jisu thu theihkumza bû hen mi chaklo tla nan 
ṭangpi ding asi; amah ngelchel nih, “Zeilo lâk lei ngâk hen pêk lei a ṭha dauh,” 
a ti. 

36Chun, chu hâwi thu chu a sim thluh rawh chun a siksidîr le, an ektê hen thla 

a champi na. 

37Chun, an ektê hen an ṭap chiam le, an ir leh Pawl ir tawnh hen anna 

châwchawk chiam le, 

38a mêl an muh nawlh lo ding mi thu a sim mi chu an ngaihsiatnâk chem asi. 

Chun, lawng tiang hen amah an thlah rawh. 

Pawl Jerusalem Ah A Kalnâk 

Thilti 21 

1Chun, annih tla hen kanna ṭhen le, lawng hen kan kal le, chu nûnah chun ding 

zar hen Kos tikulh kan tleng le, chun a thâituan ah Rodi tikulkh kan tleng nawlh 
le, chu thawk hen kan kal vima le, Patara khua kan tleng. 

2Chun, Phoiniki ram ah lan ding lawng pakhat kan tawng le, kan kal vima. 

3Chun, Kupra tikulh kan muh le, simlei kâng hen kan lanh le, Siria ram leiah kan 

kal vima. Tura khua ah chun tlâng ah kan suak tâ rih le, chunah chun lawng ah 
mi thil thiar ding asi. 

4Chun, ṭhiruai tla kan hâwl na le, chunah chun ni sarih kan châm. Chun, annih 

nih chun Thlarau simh hen Pawl sinah Jerusalem khua pal lo ding an ti. 

5Sikhawmsele, chubang nûnah chun kan suak le, kan kal rawh. Unau tla nih 

chun an ektê an nupi fatê tla hen dâilêng tiang hen hawng kan thlah. Chun, 
tisumsumriat kap ah chun kanna siksidîr le, thla kan cham ta. 

6Chun, “Dam tak hen,” kanna ti le, lawng ah chun kan a chuan le, annih lam 

chu an in leiah an lâwi nawlh rawh. 

7Chun, Tura khua mi lawng ah kan kal rawh chun Tolemai khua kan tleng le, 

unau tla chibai kan bûk na le, an sinah nikhat kan châm. 

8Chun, a thâituan ah chun kan suak le, Kaisari khua kan tleng. Chun, 

Thâwngthâng Ṭha simtu Philip in ah kan lût le, anih chu pasarih tla lakah pakhat 
kha asi, a sinah kan châm. 

9Chu nih chun fanu pali a nei le, nungâk thenhlimh an si le, Pathian thu an sim 

tâwn. 

10Chun, chunah chun ni cherkhet kan châm le, chu liauah chun Judai ram ah 

mi a min Agaba khuavâng pakhat a hawng. 

11Chun, kan sinah a hawng kal le, a kê tla, a kut tla amah nih â phuar le, chun 

“ ‘Jerusalem khua ah Juda tla nih hi hâwi hen hi tâisâwm neitu hi an phuar lai 
le, Phundang tla kut ah an pêk lai,’ Thlarau Thenhlimh nih a ti,” a ti. 

12Chun, chubang thu chu kan theih kâ hen kannih leh chu khua mi tla nih chun 

Pawl chu Jerusalem khua ah kal lo ding hen kan ngiar chiam. 

13Chun, Pawl nih a sâng le, “Zeirangah nan ṭap le, nan ka ngaihsia tir? Lalpa 

Jisu min ruangah chun Jerusalem khua ah phuar cho tâwk ka ti lo le, thih khawm 
ka iam asi,” a ti. 

14Chun, lêm kho asi lo nûnah chun, “Lalpa thu thu si seh,” kan ti le, kan bâng 

rawh. 

15Chu nûnah chun kan thilri kan timh le, Jerusalem khua ah kan kal. 

16Kaisari khua mi ṭhiruai tla âumawh kan sinah an hawng bâk le, annih nih chun 

a min Nason, ṭhiruai masa murui Kupra tikulh ah mi pakhat kan tlungnâk in ding 
dâwngpupa chu an put bâk. 

Pawl Nih Jem Rangah A Vehnâk 

17Chun, Jerusalem khua ah kan tlung rawh chun unau tla nih lâwm tak hen 

hawng ka dawng. 

18A thâituan ah chun Pawl le hen Jem va veh ding hen kan kal; chunah chun 

kawhmi upa tla zawzawng khawm an um. 

19Chun, Pawl nih annih tla chu chibai a bûk thluh na nûnah chun a rianṭuannâk 

mang hen Pathian nih Phundang tla sinah thil a titir mi vial chu a kipkâwi hen a 
sim. 

20Chun, unau tla nih chun chubang thu chu an theih hen Pathian an 

chawnglawmh; chun Pawl sinah, “Unaupa, Juda tla lakah lungtu tla tam zia na 
muh le, an ektê hen Dân leiah ṭhanem an ngâi asi. 

21Chun, nannih Phundang tla lakah Juda um tla zawzawng sinah chun an fa tla 

fêmtan lo ding leh dân hâwi hen um lo ding ti hen, Mosi Dân mâktâknâk na sîntir 
na tâwn ti, mi kâ ah na thu hi an theih. 

22Zeitin me silai rawh ne? Na hawng tleng ti an theih awt ko dangâiah. 

23Churuangah na sinah kan sim hâwi hen ti le: Thutiam nei mi, mi pali kan sinah 

an um; 

24chu tla chu kalpi na le, an sinah va a thianh bâk le, an lû an mêt khonâk ding 

hen an rangah thil hêu rawh. Chun, mi zawzawng nih mi kâ ah na thu an theih 
mi vial kha thudik asi lo ti an theih lai le, nangmah ngelchel khawm Dân zûl hen 
rep tak hen na um bâk ti an theih awt asi. 

25Phundang tla lakah lungtu tla leikâng thu chu ruk sawnhnâk thil leikângah, sa 

rawm dît hen thah mi ei leikâng leh pung leikângah anna thliar ding asi ti hen 
kan rêl le, kan rîn rawh kha,” an ti. 

26Chun, a thâituan ah chun Pawl nih mipa tla chu a kalpi na le, an sinah a va a 

thianh bâk, Pathian Biakin ah chun a lût le, an rangah sa thah chiau ding a pêk 
na lân lo chu thianhnâk ni an nei awt rih ti, bâwlpu sinah an simhkan. 

Pathian Biakin Ah Pawl Tleihnâk 

27Chun, ni sarih chu a tling awt bâiah Asia ram ah Juda tla nih chun Pawl chu 

Pathian Biakin ah chun an muh le, zapi zawzawng an fawrh na le, anih chu an 
tleih le, an âu. 

28“Israel mi le tla!” hawng kan bawmh u! “Hi minung hi ram kipah mi zawzawng 

sinah Juda tla, Mosi Dân leh hi Pathian Biakin simsiattu kha asi; chu lo khawm 
Pathian Biakin ah hin Greek mi tla khawm a lutpi le, hi mun thenhlimh hi a 
nawmh rawh asi,” an ti. 

29(Chu lânah khua ah chun Ephesi khua mi Trophima chu a sinah an muh le, 

Pawl nih chu minung chu Pathian Biakin ah a lûtpi asi ti hen an ruat asi.) 



1792 

Bawm Common Language Bible Version 
@ 2006 Bangladesh Bible Society  

 
 

 

 

30Chun, khua tê hen an châng sup le, minung tla chu an tek le, Pathian Biakin 

ah mi an nûk zek le, in an khâr sawm. 

31Chun, anih chu thah an awt liauah chun Jerusalem khua mi anna nawk ti thu 

chu kawrsen murui hotu lianchem sinah an va thanh. 

32Chun, anih nih chun kawrsen tla leh kawrsen hotu tla a kalpi sawm na le, an 

sinah tek hen an va ṭum le; chun annih nih chun hotu lianchem leh kawrsen tla 
chu an muh kâ hen Pawl an vuak mi chu an bâng rawh. 

33Chun, hotu lianchem nih chun a hawng naih le, Pawl chu a tleih le, chikchîn 

panih hen khih ding thu a pêk le, âu me asi, zei se a ti, ti a deih. 

34Chun, mi zapi lakah mi khing chu thu khat hen an âu le, mi khing chu thu dang 

hen an âu; chun an nawktul ruangah a ti zia a theih lo le, kulh sungah kalpi ding 
thu a pêk. 

35Chun, Pawl nih leilâk a tleng liauah mi zapi an rothawk zia a fâk ruangah 

kawrsen tla nih anih chu an châwi vima le; 

36mi zawzawng nih veih ko u,” ti hen an âu le, an zûl dutmat. 

Pawl Nih Amah â Vêngnâk 

37Chun, Pawl chu kulh lakah an kalpi awt liauah anih nih chun kawrsen hotu 

lianchem sinah chun, “Na sinah ah thu kâ khat ka sim kho lai ma?” a ti. Chun, 
anih nih chun, Greek hawlh na theih na maw?” ti hen a deih. 

38“Tuan ah, mi tla fawrh hen, mi thah mang tla sâng li ramkaro ah kalpitu tla 

Aigupta ram ah mi kha na si lo mazei?” a ti. 

39Pawl nih chun Juda mi, Kilikia ram ah Tarsa khua mi ka si, khua salam ah um 

mi ka si lo, hawng ka zângfah le, mi zawzawng sinah thu hawng ka simtir rawh,” 
a ti. 

40Chun, rem a ti ka hen Pawl chu leilâk ah a dîr le, mi zawzawng dâisipnâk ding 

hen a kut a zâp; chun an dâiruap kâ hen Hebrai hawlh hen an sianh: 

Thilti 22 

1Unau le tla, pa le tla, tuah nan sinah ka mawhlonâk thu ka sim awt mi hi ngâinik 

u,” a ti. 

2Chun, Hebrai hawlh hen an sinah thu a sim ti an theih kâ hen an dâiruap; chun, 

anih nih chun, 

3Juda mi ka si, Kilikia ram ah Tarsa khua ah suak mi ka si, sikhawmsele hi khua 

ah hin Gamaliel sinah sîn hen ṭhanglian ka si. Kan thlâktu tla Dân umzia kerme 
tatak chu sîn tâwn hen um mi ka si, tusûn ah nanmah hâwitê hen, Pathian 
rangah semse ngâi bâk mi ka si. 

4Chun, hi leikâng zûltu tla hi thah ding rê hen ka nehsawh na tâwn le, nunau 

mipa hen ka phuar tâwn le, rêngin ah ka khumhtir na tâwn. 

5Bâwlpu lalchem leh upa tla zawzawng khawm nih chubang thu chu an hawng 

ka theihpi kho, an sinah mi unau tla rangah pêk ding hen lasui ka tawng le, chun 
Damaska khua ah um mi vial an rêp na ding hen, phuar bû hen Jerusalem khua 
ah kalpi na ding hen ka kal kha. 

Pawl Nih A Suaktharnâk A simnâk 
(Thil 9.1-19; 26.12-18) 

6“Chun, ka kal le, Damaska khua kiang ka tlung rawh chun sûn ah nî sunh 

liauah, lâkkhat ko ah vân thawk hen chêu fâk tak ka kiangkam a hawng cherh 
pup. 

7Chun, tual ah ka tlû le ka sinah, “Sawl, Sawl, nangnih zeirangah na ka 

nehsawh?” ti hen hâu ka theih. 

8Chun, kei nih, ‘Lalpa âu me na si?’ ti hen ka sâng. Chun, anih nih chun, 

‘Nazareth Jisu, na nehsawh mi ka si,’ a ti. 

9Chun, ka hâwi tla nih chun chêu chu an muh narêng hen hawng ka sawnhtu 

hâu lam chu an theih loh. 

10Chun, kei nih, ‘Lalpa zei me ka ti lai?’ ka ti. Chun, Lalpa nih chun ka sinah, 

‘Thawk le, Damaska khua ah lût rawh, thil zawzawng na ti ding hen ruat mi 
zawng a nan simh lai,’ a ti. 

11Chun, chêu rokual ruangah chun khua ka muh kho lo le, ka hâwi tla nih kut 

hen an hawng ka ruai le, Damaska khua ah ka lût rawh. 

12“Chun, mi pakhat Anania, Dân leikângah Pathian sunhsak mi leh Damaska 

khua ah um mi Juda tla zawzawng nih an zah thlo mi pakhat chu ka sinah a 
hawng kal le, 

13ka kiangah a dîr le, ka sinah, ‘Ka nau Sawl, mitdeinâk nei rawh,’ a hawng ka 

ti. Chun, chu liau takah chun amah chu ka muh rawh. 

14Chun, anih nih chun, ‘Kan thlâktu tla Pathian nih a duhzia theihtu a leh mi rep 

to-aw tak chu muh hen, a hawlhkâ theihtu khawmah a nan ruat rawh. 

15Na muh leh na theih mi thu lak khan mi zawzawng sinah amah thu theihpitu 

na si lai. 

16Chun, zeirangah me na um ko? Thawk le, a baptis le, na sual na ṭâwl thiang 

ding hen a sinah thlacham rawh,’ hawng ka ti. 

Phundang Tla Sinah Thusim 
Ding Hen Pawl Kawhnâk 

17Chun, Jerusalem khua ah hin ka tlung nûnah Pathian Biakin ah thla ka cham 

liauah, muhnâk nei hen ka um le, 

18chun, ‘A nam le, Jerusalem khua mi suak rawh, ka thâwngthâng na sim ding 

mi chu an lung awt lo hi,’ a hawng ka ti liau ka muh. 

19Chun, kei nih ‘Lalpa, pumhnâk in kipah a nan lungtu tla zawng chu rêngin ah 

ka khumh na le, ka vuak na tâwn mi kha an theih ko asi. 

20Chun, na thu theihtu Stephen an suah liauah khan kei khawm a kiangah ka 

dîr le, rem ka ti le, a thahtu tla puan khawm ka kil piak na asi,’ ka ti. 

21Chun, anih nih chun, ‘Kal rawh, hi thawk hen lât takah Phundang tla sinah ka 

nan fial dauh lai,’ hawng ka ti rawh,” a ti. 

22Chun, chu tiang chu a ngâi le, chun hâu fâk tak hen, “Hi bang hâwi mi hi 

laikulh thawk hen tlâutir u; nung tlâk asi lo,” an ti rawh. 

23Chun, an âu le, an puan tla an lît le, an lawnh le, valeidip an vawrh le; 

24chun, kawrsen hotu lianchem nih Pawl chu kulh sungah kalpi ding thu a pêk, 

a tlûnah chu hâwi tluk an âunâk san chu theih ding hen vuak ding a ti. 

25Chun, savun ri hen an phuar thluh nûnah Pawl nih a kiangah dîr mi kawrsen 

zâ hotu sinah, “Rom mi rerêng nan vuak kho ma si, mawhtir rawh mi khawm 
silo hen?” a ti. 

26Chun, kawrsen zâ hotu nih chun chu chu a theih kâ hen kawrsen hotu 

lianchem sinah a kal le, “Na thilti ding hi thiamthih râu rawh. Hi minung hi Rom 
mi asi,” a ti. 

27Chun, kawrsen hotu lianchem chu a va kal le, a sinah, “Rom mi na si ma? 

hawng ka simh rawh,” a ti. Chun, Pawl nih chun, “Ka si,” a ti. 

28Chun, kawrsen hotu lianchem nih chun, “Chu khua mi si ding hen kei lam chu 

tangka cherkhet ka hêu asi,” a ti le a sâng. Chun, Pawl nih chun, “Kei lam chu 
Rom mi rerêng ah suak ka si,” a ti. 

29Chun, Pawl rangah salh tumtu tla nih chun anih chu an kaltâk rawh; kawrsen 

hotu lianchem khawm nih Rom mi asi ti a theih rawh chun a lâu, a phuar 
ruangah a lâu khun. 

Lâirêltu Mâika Ah Pâwl 

30Chun, a thâituan ah chun, Juda tla nih zeiruangah me Pawl an phûm ti 

theihfiang ding hen kawrsen hotu lianchem nih chun anih chu a sût le, bâwlpu 
lal tla leh lâirêltu zawzawng tla pumh ding thu a pêk le, Pawl chu a kalpi le, an 
mâika ah a dîrtir rawh. 

Thilti 23 

1Chun, Pawl nih lâirêltu tla chu a zauh ko na le, “Unau le tla, tusûn tiang hen 

Pathian mitmuh hen ṭhatnâk lei ka theih mi ti hen ka um tâwn,” a ti. 

2Chun, Bâwlpu Lalchem Anania nih chun Pawl kiangah dîr mi tla sinah a kâ ah 

bengh piak ding thu a pêk. 

3Chun, Pawl nih a sinah, “Nang vâm buah ngo pa, Pathian nih a nan bengh 

dauh lai; nang Dân hâwi a lâi na ka rêl piak ding hen na to le, Dân lo hâwi hen 
bengh ding na hawng ka ti asi mu?” a ti. 

4Chun, a kiang ah mi tla nih, “Pathian Bâwlpu Lalchem na fâi mu?” an ti. 

5Chun, Pawl nih, “Unau le tla, Bâwlpu Lalchem asi ti ka theih loh asi; ‘Na unau 

tla hotu tlûnah thu ṭhalo sim lah, ti hen khawm rîn asi,” a ti. 

6Chun, Pawl nih a zeimaw mi chu Sadukai tla, a zeimaw mi chu Farisai tla an 

si ti a hawng theih hen lâirêltu tla lakah chun a âu le, “Unau le tla, Farisai fapa 
khawm ka si; mithi lungumnâk leh thawknawlhnâk thu ah salh hen ka um asi 
hi,” a ti. 

7Chun, chu thu a sim thluh rawh chun Farisai tla leh Sadukai tla anna êl le, anna 

ṭhen. 

8Sadukai tla nih, “Mithi thawknawlhnâk rêng a um lo, vânmifial khawm a um lo; 

thlarau khawm a um lo,” an ti tâwn. Farisai tla lam nih chun a kâng thum hen a 
um asi ti an lung. 

9Chun, thungâi anna nawk rawh; Farisai leiah mi Dân sîntirtu tla zeimaw mi an 

dîr le, an êl, “Hi minung hi a sualnâk zeikhawm kan theih loh; thlarau khawm 
nih vânmifial khawm nih hawng kan sawnh menza khawmsele zei me pawi lai?” 
a ti. 

10Chun, anna êl dadauh ruangah kawrsen hotu lianchem nih Pawl an dawh dip 

lai ti a ṭih le, kawrsen tla sinah va kal hen an lakah mi kulh sungah zângrah ko 
hen kalpi ding a ti. 

11Chun, zân ah chun Lalpa chu Pawl kiangah a dîr le, “Lungngam tak hen um 

rawh, Jerusalem khua ah ka thu na theihtir hâwi ber hen Rom khua khawm na 
theihtir ding asi,” a ti. 

Pawl Rangah Phiarnâk 

12Chun, nî a suak hen Juda tla chu thu anna rual le, Pawl an thah lân lo chu 

zeikhawm temlo ding hen siat anna sirh. 

13Chu thu lakah phiartu tla chu sâwmli ngâk a tam an si. 

14Chun, annih chu bâwlpu lal tla leh upa tla sinah an kal le, “Pawl kan thah lân 

lo chu zeikhawm temlo ding hen siat kanna sirh ver asi. 

15Churuangah nannih nih lâirêltu tla hen a thup hen a thu rep khun a ruat tum 

hâwi hen nan sinah hawngpi ding hen kawrsen hotu lianchem sinah pheh zâu 
hen va sim u; nan kiangah a hawng tlung lânah kannih amah thah ding hen 
kanna râlring ko,” an ti. 

16Sikhawmsele, Pawl farnu fapa nih an bawh mi thu a theih le, kulh sungah 

chun a lût le, Pawl chu a va simh. 

17Chun, Pawl nih chun kawrsen zâ hotu pakhat a kawh le, “Hi tlangvâl hi hotu 

lianchem sinah kalpi rawh; a sinah thu zeimawh sim ding a nei asi lai,” a ti. 

18Chun, kawrsen hotu lianchem sinah a va kalpi le, “Pawl rêngtlâ nih khan a 

hawng ka kawh le, hi tlangvâl hi na sinah hawngpi ding hen a hawng ka fial le, 
na sinah thu zeimawh sim ding a nei asi lai,” a ti. 

19Chun, kawrsen hotu lianchem nih chun a kut ah a tleih le, a dangah a kalpi, a 

thup hen, “Zei me hawng ka simh ding na nei?” ti hen a deih. 

20Chun, anih nih chun “Pawl thu chu rep dauh khun hen na ruat ding hâwi hen 

a thâituan ah lâirêltu tla sinah kalpi ding hen Juda tla nih deih ding hen rem an 
ti khap. 

21Sikhawmsele, an thu lung lah le, an lakah minung sâwmli ngâk a tam nih an 

bawh ko le, chubang tla nih chun amah an thah lân lo chu zeikhawm tem lo 
ding hen siat anna sirh; tuhin na thu ngâk hen tîm chia zet hen an um ko asi,” 
a ti. 

22Chun, kawrsen hotu lianchem nih chun tlangvâl chu a kîrtir le, “Hi bang thu na 

hawng ka theihtir mi hi âukhawm simh lah a ti thlir. 

Governor Felik Sinah 
Pawl Fialnâk 

23Chun, kawrsen zâ hotu panih a kawh le, “Zân dâr kua ah Kaisari khua tiang 

kal ding hen kawrsen zanih hen, rang tlûnah chuan murui sâwmsarih hen, fei 
put mi zanih hen a tîm u,” a ti. 

24Chun, Lâirêltu Felik sinah chun him tak hen an tlungtir khonâk ding hen Pawl 

chuannâk ding hen rang tla timhtuah ding a ti na. 

25Chun, hi hâwi hen lasui a rîn le: 

26“Klaudia Lusia nih Felik Lâirêltu ṭha chem chibai a bûk. 

27Hi minung hi Juda tla nih an tleih le, an thah awt liauah an sinah kawrsen tla 

ka kalpi na le, Rom mi asi ti ka theih le, ruang ka suah rawh. 

28Chun, an phiarnâk san theih ka duh le, lâirêltu tla sinah ka kalpi le, 

29chun an dân thu zei lakah mawh an phiar asi ti ka theih le, sikhawmsele an 

phiarnâk thu lakah thihnâk leh phuarnâk phah rê ding hen zeikhawm ka theih 
loh. 

30Chun, Juda tla nih amah an bawh ti, mi nih an hawng ka simh kâ hen na sinah 

amah hi ka hawng fial sawm rawh asi, a phiartu tla khawm a tlûnah thupawi an 
nei mi vial na mâika ah sim ding hen thu ka pêk na,” ti hen. 

31Chun, kawrsen tla nih chun a thupêk hâwi hen chun Pawl chu, chu zân ah an 

kalpi le, Amtipatris khua an tlengpi. 

32Chun, a thâituan ah chun rang tlûn chuan mi tla chu a sinah kal vima ding hen 

an kaltâk na, kulh sungah chun an kîr nawlh rawh. 

33Chun, annih chu Kaisari khua chu an tleng le, Lâirêltu sinah lasui chu an pêk 

le, Pawl khawm a mâika ah an dîrtir. 

34Chun, Lâirêltu nih lasui a rêl thluh rawh chun Pawl umnâk ram a deih. Chun, 

Kilikia ram ah mi asi ti a theih kâ hen, 

35“An phiartu tla khawm chu an hawng tleng tikah na thunawk chu ka ruat lai,” 

a ti. Chun, Herod in ah vêng ding thu a pêk. 

Juda Tla Nih Pawl An Mawhtirnâk 

Thilti 24 

1Chun, a ni nga nâk ah Bâwlpu Lalchem Anania a hawng tleng le, upa âumawh 

tla hen, a min Tertulla thusim thiam pakhat hen; chun, Pawl tlûnah thupawi chu 
Lâirêltu Felik sinah an sim. 

2Chun, Pawl chu an kawh nûnah chun Tertulla nih chun amah phiar a dawmh: 

3“Felik ṭha chem, nangmah zârah thungâi kan lungngam ruangah leh na 

zauhkhenhnâk ruangah hi phun tla hi sual tla ṭha tak hen khap hen a um tâwn 
ruangah, zei mun zawngah lungâwi tak hen kanna lâwm tâwn. 

4Sikhawmsele, na rangah nengtawr kâi tuk si ding ka duh lo le, na nunnêmnâk 

hen thu kâ khat lam chu na hawng ka ngâi piak ding hen ka nan ngiar asi. 

5Hi minung hi mi huatkâi tak, laikulh ah Juda murui zawzawng nawktirtu leh 

Nazaret murui tla lakah an lupû chem pakhat asi ti kan theih le; 

6Pathian Biakin nawmh ding a tum le, churuangah kan tleih asi; kan dân hâwi 

hen a lâi kan rêl ding asi. 

7Sikhawmsele, kawrsen hotu Lusia nih kan kut thawk hen zâng hen a lâk le, 

phiartu tla chu na mâika ah hawng ding hen thu a pêk. 

8Nangmah ngelchel nih salh hen kan phiarnâk thil zawzawng hi amah lakah na 

theih kho lai,” a ti. 

9Chun, Juda tla khawm nih chun, “Chubang thu chu chu hâwi asi,” ti hen an 

bawppi bâk. 

Felik Mâika Ah Pawl Â Vêngnâk 

10Chun, Lâirêltu nih chun thu sim ding hen Pawl chu a simh kâ hen Pawl nih 

chun: “Nang kum tamtak hi phun tla lâirêl piaktu na si ti ka theih ruangah lâwm 
tak hen ka mawhlonâk thu ka sim awt,” a ti. 

11Jerusalem khua ah Pathian sawnh ding hen ka kalnâk thawk hen ni leinih lêm 

asi lai lo rih ti na theih ko lai. 

12Pathian Biakin khawmah, pumhnâk in khawmah, khua khawmah âukhawm 

ka êl na mi leh mi zapi ka fawrh mi annih nih an ka muh lo. 

13Tu khawmah an ka phiarnâk thu hi nangmah theih ah a bul an zâwt kho lai 

loh. 

14Sikhawmsele, hi thu hi na sinah ka phuang lai, ‘murui dang,’ an ti mi leikâng 

dân hâwi hen hawng kan thlâktu tla Pathian ka sawnh tâwn--Dân leh khuavâng 
tla lasuibu ah rîn mi zawzawng lung hen. 

15Chun, mi rep tla leh replo tla thawknawlhnâk a um lai ti Pathian leiah ka 

lungum le, hi bang tla khawm nih hin chubang tla chu an lung bâk. 

16Churuangah chun Pathian leikângah leh minung leikâng khawmah thinlung 

sual lo ding ko hi kil kumza ka tum tâwn asi. 

17Chun, kum tamtak nûnah hin ka phun tla sinah thil pêk ding leh sa thah ding 

put hen ka kal. 

18Chun, chubang thil ka pêk liauah chun mi zapi tello hen, a chaihtul hen 

Pathian Biakin ah thenhlimh hen an hawng ka muh. 

19Sikhawmsele, chunah chun Asia ram ah mi âumawh an um kha, chubang tla 

nih chun ka tlûnah thu an nei chun hin ah hin na mâika ah um hen an hawng 
ka phiar ding asi. 

20Asi lo leh, hi bang mi ngelchel nih hin lâirêltu mâika ah ka dîr liauah ka sual 

mi zei me an muh sim na seh, 

21hi thu kâ khat ruangah hin asi lêm lo chun an lakah dîr hen, “Mithi 

thawknawlhnâk thu lakah tusûn ah hin nan mâika ah salh hen ka um asi,’ ka ti 
kha,” a ti le a sâng. 

22Chun, Felik nih chun Thu umdân chu a theihfiang dauh ruangah “Kawrsen 

hotu lianchem Lusia chu a hawng tleng tikah nan thu chu ka thlûk lai,” ti hen a 
siah rawh. 

23Chun, dâwt dauh hen a hâwi le nih rian an ṭuan piak mi khap lo hen vêngtir 

ding hen kawrsen zâ hotu sinah thu a pêk. 

Pawl Chu Felik Leh 
Drusila Mâika Ah 

24Chun, ni zeimaw zat nûnah Felik chu a nupi Drusila, Juda nunau hen an 

hawng. Pawl chu a kawhtir le, Krist Jisu lungnâk thu chu a ngâi. 

25Chun, Pawl nih chun repnâk thu tla, sûmnâk thu tla, lâirêlnâk hawng um ding 

mi thu tla chiamcheriam hen a sim liauah Felik chu thungâi a lâu le, “Kal ko rih, 
a dêngkhâwng tik zawngah ka nan kawh lai,” a ti. 

26Pawl nih tangka a pêk ding a lungum le, churuangah chun zinh dauh hen a 

kawh le, a sawnh tâwn asi. 

27Sikhawmsele, kum nih nûnah Porkia Festa nih Felik chu a thleng rawh, chun 

Felik nih chun Juda tla lakah min ṭhat a duh le, Pawl chu phuar chia hen a mâk 
rawh. 

Pawl Nih A Thupawi Chu Lalchem 
Sinah Tlunh Ding Hen A Ngiarnâk 

Thilti 25 

1Chun, Festa nih chun ram chu a awp rawh le; chun, ni thum nûnah Kaisari 

khua thawk hen Jerusalem khua ah a va kal. 

2Chun, bâwlpu lal tla leh Juda upa tla nih chun a sinah Pawl thâwngthâng chu 

a sia leikâng an theihtir. 

3Jerusalem khua ah Pawl hawng kalpi ding hen zângfahnâk Festa rangah an 

deih chiam le, lampi ah bawh hen thah an tum. 

4Sikhawmsele, Festa nih chun, “Pawl chu Kaisari khua ah an vêng ko le, kei 

khawm sâwtlo tê ah ka tlung awt. 

5Churuangah chu minung nih sualnâk a ti chun nan lakah hotu tla hawng ka zûl 

na sele, phiar u seh,” a ti le a sâng. 

6Chun, Festa chu an lakah ni riat mawh ni râ lêm a châm lo le, Kaisari khua ah 

a tlung nawlh rawh. Chun, a thâituan ah chun lâirêlnâk tophah ah a to le, Pawl 
chu hawngpi ding hen thu a pêk. 

7Chun, Pawl chu a hawng tleng rawh chun Jerusalem khua thawk hen an 

hawng kal mi Juda tla chu a kiangah an dîr le, a tlûnah thupawi cherkhet rit tak 
an sim le, a thu phûr chu an sût kho lêm lo. 

8Pawl nih chun a mawhlonâk thu a sim le, “Juda tla Dân tlûnah, Pathian Biakin 

thu lakah Kaisar tlûn khawmah thil rerêng ka sual loh,” a ti. 

9Sikhawmsele, Festa nih chun Juda tla lakah min ṭhat a duh le, Pawl sinah 

chun, “Jerusalem khua ah va kal le, khinah ka mâika ah hi bang thu hi ruat ding 
na duh ma?” a ti le a sâng. 

10Pawl lam nih chun, “Kaisar lâirêlnâk tophah mâika ah lâi na ka rêl ding lakah 

ka dîr mi hi; Juda tla tlûnah thil zeikhawm ka sual lo, nang khawm nih chu chu 
thungâi na theihfiang. 

11Misual ka si hen thihnâk phah rê hen thil ka ti asi chun thih khawm ka êl loh. 

Sikhawmsele, hi bang an hawng ka phiarnâk thu hi a phûr zeikhawm a um lo 
chun âukhawm nih an sinah an hawng ka pêk kho lai loh. Kaisar sinah ka tlunh 
lai,” a ti. 

12Chun, Festa nih chun lâirêlpitu tla a sawnh thluh rawh chun, “Kaisar sinah 

tlunh na tum chun, Kaisar sinah na kal ko lai ma chu,” ti hen a sâng. 

Agripa Leh Berniki Mâika Ah Pawl 

13Chun, ni zeimaw zat nûnah chun lalchem Agripa leh Berniki chu Kaisar khua 

ah an hawng tlung le, Festa chibai an bûk. 

14Chun, ni cherkhet an châm ruangah Festa nih chun Pawl thunawk chu 

lalchem sinah chun a sim le: 

15“Felik nih khan mitâng âumawh a mâk le, Jerusalem khua ah ka um liauah 

khan bâwlpu lal tla leh Juda upa tla nih a thâwngthâng an hawng ka simh le, 
mawhtir ding hen an ngiar. 

16Chun, kei nih an sinah, ‘An phiar mi leh a phiartu tla chu anna tawng le, an 

phiarnâk lakah a mawhlonâk thu simnâk a remkâng â tawng lân lo chu mi 
rerêng rêp ding leh salh hi Rom khua mi dân asi lo,’ ti hen ka sâng. 

17Chun, hinah an hawng tlung rawh chun sâwt chiam lo hen a thâituan ah chun 

lâirêlnâk tophah ah ka to le, chu minung chu hawngpi ding hen thu ka pêk. 

18Chun, a phiartu tla an dîr liauah ka ruat tluk hen a tlûnah a sualnâk thupawi 

zeikhawm an sim kho lo. 

19An phung-leh-lam dân tla leh Jisu, mi pakhat thi rawh mi, Pawl nih chun ‘A 

nung nawlh asi,’ ti hen a sim le, chu hâwi ruangah a tlûnah thunawk tla an nei 
asi dauh. 

20Chun, kei nih chubang thu tla chu ruat ding châng rêng ka theih lo le, 

Jerusalem khua ah kal hen, khinah chubang thu ruat ding a duh leh duhlo ka 
deih. 

21Sikhawmsele, Pawl nih chun lalchem lâirêl piak a ngiar dauh le, churuangah 

Kaisar sinah ka kaltir kho lân lo chu vêng ding hen thu ka pêk,” a ti. 

22Chun, Agripa nih chun Festa sinah chun, “Kei khawm chu minung thusim chu 

ngâi ka duh tâwn asi,” a ti. Chun, Festa nih chun, “Thâi ah a thusim na ngâi bâk 
lai,” a ti. 

23Chun, a thâituan ah chun Agripa leh Berniki chu rokual tak hen an hawng kal 

le, thusimnâk in ah an lût le, kawrsen hotu lian tla hen leh khua ah mi ṭha dadauh 
tla hen; chun, Festa thu hen Pawl chu in sungah an hawngpi rawh. 

24Chun, Festa nih chun, “Lalchem Agripa leh hinah kan lakah um zawzawng 

tla: Hi minung nan muh mi hi asi a thâwngthâng Juda tla zawzawng leh 
Jerusalem mi tla nih ka sinah phiarnâk an hawng tlunh mi kha. Chun, an ektê 
hen nung tlâk asi lo ti hen an âu chiam. 

25Sikhawmsele, a thihnâk khawp rê hen zeikhawm a ti lo ti ka theih le, chun, 

amah nih lalchem sinah tlunh a tum ruangah fial ka tum asi. 

26Sikhawmsele, a thu a bul leh pâr zeikhawm ka lalchem sinah rîn ding ka theih 

loh. Churuangah nan mâika ah ka hawng kalpi hi, Lalchem Agripa, nangmah 
mâika ah hawng kalpi dauh ka si, salh thluh nûnah zeimaw tal rîn ding ka nei 
khonâk ding hen. 

27Mitâng lalchem sinah fial hen a tlûnah an phiarnâk thu theihtir lo chu âtkâi tak 

asi,” a ti. 

Pawl Chu Agripa Mâika 
Ah Â Vêngnâk 

Thilti 26 

1Chun, Agripa nih Pawl sinah chun, “Na mawhlonâk thu na sim kho,” a ti. Chun, 

Pawl nih a kut a phar le, a mawhlonâk thu a sim: 

2“Lalchem Agripa! Juda tla nih an hawng ka phiarnâk zawzawng kha ka 

mawhlonâk thu tusûn ah hin na mâika ah ka sim awt ruangah lâwm hen ka 
theih. 

3Hi hi ka lâwmnâk chem asi; Juda tla lakah dân leh thunawk zawzawng lakah 

na fing thlo ruangah; churuangah zângfahtê hen na hawng ka ngâi piak ding 
hen kan ngiar asi. 

4“A tîrah ka ngâksia liau thawk hen ka phun tla lakah leh Jerusalem khua ah ka 

umdân tla kha Juda tla zawzawng nih an theih. 

5A tîr thawk hen ka thâwngthâng an theih, kha hâwi hen kan phung-leh-lam 

kermê chem dân hâwi vima hen Farisai ah ka um kha, an duh chun an hawng 
ka simpi kho asi. 

6Chun, Pathian nih kan thlâktu tla sinah thu a tiamnâk lakah lungngamnâk thu 

lakah hin tuah lâirêl piak hen ka dîr hi, 

7chu thutiam chu ka phun leinih nih a sûn a zân hen Pathian rian ṭhanemngâi 

tak a ṭuan hen tawng ding an lungum tâwn. Aw Lalchem, chubang lungumnâk 
thu ruangah chun Juda tla nih an hawng ka phiar asi hi! 

8Pathian nih mithi tla a thawh ti hi zeirangah me lung tlâklo hen nan ruat? 

9“Kei khawm nih Nazaret Jisu min kalhkâng hen thil cherkhet ti sele ṭha hen ka 

theih tâwn. 

10Chu hâwi chu Jerusalem khua ah ka va ti tâwn le, chun, bâwlpu lal tla sinah 

thawk hen thu ka tawng le, mi thenhlimh tla lakah mi cherkhet rêngin ah ka 
khumh tawn; chun an thah liauah thah rem ti leikângah ka ṭang tâwn. 

11Chun, pumhnâk in kipah simsiat a an umnâk ding hen ka rêp vima na le, chun 

an tlûnah thungâi ka rât hen ramdang mi khua tiang khawm ka nehsawh na 
tâwn. 

Pawl Nih A Suaktharnâk Thu A Simnâk 

(Thil 9.1-19; 22.6-16) 

12“Chu hâwi ti ding hen bâwlpu lal tla thawk hen thuneihnâk thupêknâk tla lasui 

put hen Damaska khua ah ka kal. 

13Aw Lalchem, ka kal liauah nî sûn liau chirah vân thawk hen chêu zeimawh nî 

ngâk hen chêu dauh, keimah leh ka kalpi mi tla kiangah chêu ka muh. 

14Chun, kan ektê hen tual ah kan tlû le, Hebrai hawlh hen, Sawl, Sawl! Nangnih 

zerangah na ka nehsawh? Sunhnâk fungkhenh na rangah a fâk, hawng ka ti mi 
hâu ka theih. 

15Chun, kei nih, ‘Lalpa âu me na si?’ ka ti. Chun, Lalpa nih chun, ‘Jisu na 

nehsawh mi chu ka si; 

16sikhawmsele, thawk le dîr rawh; hi bang na thil muh tla leh na sinah ka 

langhnâk ding thil tla chu rianṭuan lakah leh theihtu ah a nan siam ding hen na 
sinah ka hawng a langh asi. 

17Mi zawzawng leh Phundang tla kut lakah ka nan hum lai; 

18an mit deitir ding hen an sianha ka nan fial hi, chun mûi chu chêu leiah an 

hawng hertâk lai le, Setan thuneihnâk chu Pathian leiah an hertâk lai, sual 
ngaihzia thiamnâk an tawngnâk ding leh an hawng ka lung ruangah thenhlimh 
rawh mi le tla lakah ro anna ting khonâk ding hen,’” a ti. 

Pawl Nih Rianṭuan Thu 
A Simnâk 

19“Churuangah, Lalchem Agripa, vân ah thawk hen muhnâk ka nei mi chu ka êl 

lo le, 

20a tîrah Damaska khua mi tla sinah, chu nûnah chun Jerusalem khua mi tla 

sinah, Juda ram kip mi tla sinah, Phundang tla sinah khawm rim min put tlâk 
hen thilti, rim hen, Pathian leiah anna hernâk ding hen ka sim dauh tâwn asi. 

21Churuang chun asi, Juda tla nih chun Pathian Biakin ah an hawng ka tleih le, 

thah an hawng ka tum asi. 

22Sikhawmsele, Pathian sinah thawk hen ṭangpinâk ka tawng ruangah tusûn 

tiang hen nâuta leh mi lian tla sinah thu theihtir hen ka um ko rih le, khuavâng 
tla leh Mosi nih thil hawng tlung ding mi an sim mi thu cho lo chu thudang ka 
sim lo. 

23Kha hâwi hen Mesia nih hamhnâk a tuar ding leh mithi lakah mi a thawknawlh 

masachem ding asi ti mi zawzawng sinah leh Phundang tla sinah khawm chêu 
muhtirtu asi lai, an ti mi thu kha,” a ti. 

24Chun, chu hâwi hen a mawhlonâk thu Pawl nih a sim liauah Festa nih chun 

hâu fak tak hen, “Pawl! Na â asi, na sîn tamnâk nih a nan âttir asi hi!” a ti. 

25Sikhawmsele, Pawl nih chun, Festa ṭha chem ka â lo; thudik tak leh thufing 

tak ka sim dauh asi hi. 

26Hi bang thu hi lalchem nih a theih asi, a sin khawmah ṭihlo hen ka sim asi; hi 

bang thil hi a sinah zeikhawm thuh pheh lo hen dik tak hen ka theih; hi bang hi 
in kî ah sim asi lo. 

27Lalchem Agripa, khuavâng tla thu na lung ma? Na lung ti ka theih,” a ti. 

28Chun, Agripa nih chun Pawl sinah, “Sâwtlotê ah lêm hen Kristian ah siam na 

hawng ka tum asi hi!” a ti. 

29Chun, Pawl nih chun, “Sâwt seh sâwt lah seh, nangmah cho ka ti lo, tusûn ka 

thu theihtu zawzawng khawm hi keimah hâwi a um ding hen Pathian sinah ka 
deih asi, rêng lam chu khimh lo hen,” a ti. 

30Chun, lalchem, governor, Berniki leh an sinah to mi tla hen chun an thawk le; 

31chun, a dang hen an kal le, anna sâwn le, “Hi minung nih hin thihnâk leh rêng 

khimhnâk ding rê hen thil zeikhawm a ti lo ma hi a,” a ti. 

32Chun, Agripa nih Festa sinah, “Hi minung nih hin Kaisar sinah tlunh ding tiamh 

lah sele chu a suak ko ding mi,” a ti. 

Rom Leiah Pawl Â Lawnghnâk 

Thilti 27 

1Chun, Itali leiah lawng ah kal ding hen thu an thlûk kâ hen, Pawl leh rêngtlâ 

dang âumawh chu Rom kawrsen zâ hotu, Lalchem an ti mi lak mi Julius sinah 
an ap. 

2Chun, Andramitiam khua lawng, Asia tisumsumriat kap khua tla pal ding hen 

chun kan a chuan le, tisumsumriat ah kan kal rawh. Makedonia ram ah mi 
Aristarka, Thesalonika khua thawk hen mi kan sinah a um. 

3Chun, a thâituan ah Sidon khua kan pal. Julius nih chun Pawl thungâi a 

sunhsak le, a panhtir ding hen a hâwi tla sinah a tâwitir. 

4Chun, chu thawk hen tisumsumriat kan kal nawlh le, a mahlo leiah hawng kan 

ranh ruangah Kupra tikulh, thli theihlonâk leiah kan tek. 

5Chun, Kilikia ram leh Pamphulia ram naih tisumsumriat kan lanh nûnah Lukia 

ram ah Mura khua kan tleng. 

6Chunah chun kawrsen zâ hotu nih chun Alekzandria lawng Itali ram pal ding 

mi chu a tawng le, chu lakah chun hawng kan chuantir. 

7Ni sâwt tak dusah hen kan kal le, Nidos khua zâwn harsa tak hen kan tlung 

rarâm le, thli nih hawng kan khirh ruangah Salmoni rîlah Kret tikulh phenh ah 
thli theihlonâk leiah kan tek le; 

8chun, har tak hen vakap rîl vima ah kan kal le, likâwlneng dawh an ti mi mun 

chu kan tleng rawh; chu kiangah chun Lase khua a um. 

9Chun, ni cherkhet a vei rawh ruangah leh lawng ah kal ṭihnung a kâi ruangah, 

Buh Ngei Ni chu a lanh rawh asi. Pawl nih chun a simhfâi na le: 

10an sinah “Pu le tla, lawng ah tuah kal hi râwknâk leh veihnâk fâk tak a tlung 

awt ti ka theih, thil leh lawng cho ka ti lo le, kanmah tla khawm ka ti asi,” a ti. 

11Sikhawmsele, kawrsen zâ hotu nih chun Pawl thusim ngâk hen lawngpu leh 

lawng neitu thu a lung dauh. 

12Chun, busik tuarnâk ding hen likâwlneng chu â rem lo ruangah mi tam dauh 

nih chu thawk hen tisumsumriat ah kal hen, Phoiniki khua tlung rarâm hen, 
chunah busik tuar ding thu an thlûk. Phoiniki khua chu Kret tikulh likâwlneng 
pakhat asi, mar sak leh sim sak hawi kâng asi. 

Tisumsumriat Ah Thlipi 

13Chun, sim thli chu duhsah hen a lêng rawh chun an duhzia an tawng mawh 

an ti le, thîr cha-âi chu an nûk le, Kret tikulh kap lei hen an rial vima. 

14Sikhawmsele, sâwtlotê nûnah tikulh lei thawk hen chun thli fâk tak a hawng 

râng rawh le, chu thli chu ‘Eurokuilo’ an ti. 

15Chun, lawng chu a hawng nam le, thli leiah a hawi kholo kâ hen kan thlah 

rawh le, hawng kan ranh chiam ko rawh. 

16Chun, a min Kauda tikulh metê phên ah thli theihlonâk ah kan tek le, har tak 

hen lawnglêng kan hum kho râm. 

17Chun, lawng chu an nûk zawk nûnah rirual tla hen lawng chu an khih le, Surti 

leiah ranh an ṭih le, puan zârnâk zeizawng an thlûk le, thli nih hawng kan ranh 
ko rawh. 

18Chun, a thâituan ah titlingtlawk nih hawng kan lawh chiam rawh ruangah chun 

lawng ah mi thil chu tî lakah lawnh an dawmh rawh. 

19Chun, a thâituan ah anmah kut ngelchel hen lawng mi thil-le-rî an lawnh nawlh 

rawh. 

20Chun, ni sâwt tak, nî khawm ârfi khawm a lang lo le, thlipi fâk tak nih hawng 

kan vuak le, dam ding rerêng kanna ruat lo rawh. 

21Chun, buh ei lo hen sâwt tak an um nûnah Pawl chu an lakah a dîr le, “Pu le 

tla, Kret tikulh ah khan sût lo hen ka thu kha lung ule, hi bang râwknâk leh 
siatnâk hi a tlung lo ding mi. 

22Sikhawmsele, tu khawm hin lungngam tak hen um ding hen ka nan fawrh na; 

nan lakah âukhawm nih nan lû nan lauh lai loh, lawng lam chu a tlâu awt asi. 

23A tâ ka si le, ka sawnh tâwn mi Pathian vânmifial pakhat tuzân ah hin ka kiang 

ah a hawng dîr le, ka sinah, 

24‘Pawl ṭih lah, Kaisar mâika ah na dîr ding asi; chun, ngâinik, lawng lakah na 

sinah kal mi zawzawng tla khawm Pathian nih a nan pêk,’ hawng ka ti asi. 

25Churuangah, Pu le tla, lungngam tak hen um u; Pathian ka lung, hawng ka 

simh hâwi vima hen a um awt asi. 

26Sikhawmsele, tikulh a zei ah mawh hawng kan ranh ding asi,” a ti. 

27Chun, Andria tisumsumriat thli nih khatlei khatlei ah hawng kan ranh le, zân 

leili a tling zân ah chun thanṭim ah mawh tlung awt hen anna theih. 

28Chun, tî thûk zia an tah le, lam kul hen an theih; chun, sâwtlotê ah an tah 

nawlh le, lam leinga hen an theih. 

29Chun, lawng taw leiah thîr cha-âi pali an thlâk le, chu lo chun lungruk nâwngah 

hawng kan ranh lebang lai ti an ṭih; chun thungâi khuadei an mawhlah. 

30Chun, lawng ah mi tla nih chun lawng lû leiah thîr cha-âi thlâk ding hâwi hen 

a perpet na le, lawnglêng chu tisumsumriat ah an thlâk le, lawng chu tektâk an 
tum. 

31Chu liauah Pawl nih chun kawrsen zâ hotu leh kawrsen tla sinah chun, “Hi 

bang tla hi lawng ah an um ko lo chun an him lai loh,” a ti. 

32Chun, kawrsen tla nih chun lawnglêng ri tla an sah le, an thlah rawh. 

33Chun, khuadei awt bâiah chun Pawl nih mi zawzawng chu buh ei ding hen a 

fial na le, “Tusûn hi ni leili asi rawh, zeikhawm ei lo hen nan ngâk le, nan ngei 
lemang asi. 

34Churuangah buh ei ding hen ka nan fial na asi; nan damnâk ding asi, nan lû 

lakah mi sam zâi pakhat khawm a tlâu lai loh,’’ a ti. 

35Chun, chu thu chu a sim thluh rawh chun sang a lâk le, mi zawzawng mâika 

ah chun Pathian sinah lâwmthu a sim le, a ei rawh. 

36Chun, annih khawm lungngam tak hen an um le, buh an ei bâk rawh. 

37Chun, lawng ah mi chu kan ektê hen 276 kan si. 

38Chun, an khawp rawh chun fâng chu tisumsumriat ah an lawnh le, lawng chu 

an zângtir rawh. 

Lawng kuainâk 

39Chun, nî a hawng suak rawh chun tlâng chu zei ram me asi ti an theih loh; 

sikhawmsele zei likâwlneng mawh seppho an muh le, chu tlûnah chun lawng 
kaltir ding an tum. 



1806 

Bawm Common Language Bible Version 
@ 2006 Bangladesh Bible Society  

 
 

 

 

40Chun, thîr cha-âi rêngnâk chu an sah le, tisumsumriat ah an mâk le; 

churawhchun, a hernâk phuarnâk tla chu an sût le, mâilei puanzâr chu thli sêm 
kâng tlûnlei ah an sangh le, seppho chu an fûk rawh. 

41Sikhawmsele, tizangrual panih â tawngnâk ah kan lût sut le, lawng chu tual 

an suttir rawh; chun, lawng lû lei chu a tâng thlir le, changh kholo hen a um ko 
le, a taw lei lam chu tikîr a fâk ruangah kuai â dawmh rawh. 

42Chun, kawrsen tla nih rêngtlâ tla chu thah ding hen anna thluk le, chu lo chun 

anna liau lai le, an tek lai ti an ṭih. 

43Sikhawmsele, kawrsen zâ hotu nih Pawl rangah hum ding a duh le, an thiltum 

chu a khap na; tiliau thiam vial tisumsumriat ah khâwk hen tlâng lei kâi masa 
ding leh midang chu a zeimaw mi thing phel tlûn tla ah, 

44a zeimaw mi lawng kuai mi thing phel tlûn leh thil-lê-rî tlûn tla ah kâi ding hen 

thu a pêk. Chu hâwi chun an ektê hen tlâng ah him tak hen an kâi ver. 

Malta Ah 

Thilti 28 

1Chun, kan kâi nûnah chun tikulh min chu Malta asi ti kan theih rawh. 

2Chun, phun dang tla nih thungâi hawng kan zângfah; ruah a sûr ruangah leh 

a dâi ruangah mei an tih le, kan ektê hen hawng kan lawmh. 

3Chun, Pawl nih chun thing têl khat a khawmh le, mei a tih le, a lîn ruangah rûl 

a hawng suak le, a kut ah a chuk le â thlâi ko. 

4Chun, phun dang tla nih chun a kut ah rûl â thlâi ko mi chu an muh le, “Hi 

minung hi, mi thahtu asi ngelchel lai, tisumsumriat thawk hen tek khawmsele 
phû lamtu nih chun nung ding hen rem a ti lo si lai,” an ti. 

5Sikhawmsele, anih nih chun rûl chu mei lakah a thing bawk le, zeikhawm â ti 

lo. 

6Annih nih chun phing ding hen mawh lakkhat ko ah thi hen tlû sawm ding hen 

an ruat le; chun sâwt ual an zauh ko le, zeikhawm â ti lo ti an theih rawh chun 
an thinlung an dang nawlh le, “pathian pakhat asi hi,” an ti. 

7Chun, chu mun kiang chu tikulh ah lalchem a min Publias mun a um; chu nih 

chun hawng kan lawmh le; ni thum lâwm tak hen hawng kan tlungtir. 

8Chun, Publias pa damlo leh nal kal hen a it ko; chun Pawl chu a sinah a kal le, 

a tlûnah a kut a thâng le, thla a cham piak le, a dam rawh. 

9Chu thluh chun, chu tikulh ah mi a dang nganfâk nei mi vial an hawng kal le, a 

damh na. 

10Chu ni tla ah chun thungâi hawng kan chawnglawmh le, kan kal awt rawh 

chun thilpêk cherkhet leh kan thil herh tla lawng ah hawng kan siah piak. 

Malta thawk Hen Rom Leiah 

11Chun, thla thum nûnah a min “Pathian Phîr tla,” ti mi Alekzandria khua lawng, 

busik ah tikulh ah a um rawh. 

12Chun, Surekus khua kan pal le, chunah chun ni thum kan châm. 

13Chu thawk hen kanna hêl le, Reziam khua kan tleng le, chun ni khat nûnah 

simlei thli a râng le, a thâituan ah Puteoli ah kan tleng nawlh le, 

14chunah chun lungtu tla kan muh le, an sinah ni sarih châm ding hen hawng 

kan thloh le, chu hâwi chun Rom khua leiah kan kal vima rawh. 

15Chun, unau tla nih kan thâwngthâng an theih kâ hen chu thawk chun Apius 

sumtuah leh khual tlungnâk in pathumnâk ah hawng kan dawng ding hen an 
hawng kal le; Pawl nih chu minung tla chu a muh na rawh chun Pathian sinah 
lâwmthu a sim le, a lungngam rawh. 

Rom Ah 

16Chun, Rom khua ah kan lût rawh chun Pawl chu a vêngtu kawrsen sinah 

amah cho um ding an siang. 

17Chun, ni thum nûnah Pawl nih chun Juda tla hotu dauh vial a pumh na le; 

chun an hawng a pûm le, an sinah, “Ka unau Israel le tla, mi zawzawng leh kan 
thlâktu dân lakah ka ti lo khawmah Jerusalem khua thawk hen Rom mi tla kut 
ah an hawng ka tângtir asi. 

18Chun, annih nih chun an hawng ka salh thluh rawh chun thihnâk khawp rê ka 

tlûnah zeikhawm a um lo ruangah thlah an hawng ka tum. 

19Sikhawmsele, Juda tla nih chu chu an êl ruangah Kaisar sinah tlunh lo kho ka 

si lo rawh le, sikhawmsele ka phun tla phiarnâk nei hen ka ti mi asi lo. 

20Chubang leikângah chun nanmah muh ding hen ka nan kawh na asi; Israel 

tla lungumnâk ka bawppi ruangah hi chikchîn hi khih ka si,” a ti. 

21Chun, annih nih chun a sinah, “Na thâwngthâng Judai ram thawk hen 

lasuikuat kan muh lêm lo, unau tla âukhawm nih hinah hawng kal hen na lakah 
thupawi zeizawng an phuang lo, sim khawm an sim lo. 

22Khawmsele, hi murui hi ram kipah simsiat an si le, nangnih zeitin na ngaih, 

theih kan duh,” an ti. 

23Chun, ni an tiamh le, chu ni chun a tlungnâk in ah mi tamtak an hawng kal le, 

zîngtê thawk hen zânlei tiang an sinah chu thu chu a simhfiang le, Pathian Ram 
thu a theihtir na le, Mosi Dân lasuibu thu leh khuavâng tla lasuibu thu hen Jisu 
leiah anmah tla a lêm tlawtlawt na. 

24Chun, a zeimaw mi nih a thusim chu an lung le, a zeimaw mi nih an lung lo. 

25Chun, anna remlo rawh le, Pawl nih thu kâ khat a sim thluh ah chun an suak 

rawh. A thusim chu hi hi asi: “Thlaraau Thenhlimh nih khuavâng Isai kâ ah nan 
thlâktu tla sinah a sim mi kha a dik thlo asi. 

26‘Hi phun tla sinah hin va kal le, sim rawh: Nâ hen chun nan theih narêng hen 

a ngaihtawnh dân lam chu nan theih rîlmâl lai loh; muh lam chu nan muh narêng 
hen theih lam chu nan theih lai loh. 

27Hi phun thinlung hi a mawlâwt le, an nâ tla a ngawng dauh le, an mit khawm 

an sîm le, chu lo chun an mit hen an muh lai le, an nâ hen an theih lai le, an 
thinlung hen an theihthiam lai le, anna her nawlh lai le, chun kei nih ka damh 
na lebang lai,’ a ti ruangah. 

28“Chun, Pathian ruangsuahnâk thu hi Phundang tla sinah kuat asi ti theih u, 

annih lam nih chun ngâi khawm an ngâi lai,” a ti. 

29Chun hi bang thu tla hi a sim thluh nûnah Juda tla chu an kal ving le, anmah 

leh anmah anna êl. 

30Chun, Pawl chu kum nih pumpial amah in lâng lakah a um le, a sinah lût mi 

zawng a lâwmlût na tâwn. 

31Anih nih chun Pathian ram thu ah leh Lal Jisu Krist thu khawm râlṭha tak hen 

a simh na tâwn le, âukhawm nih amah an khap lêm lo. 

Rom 

Rom 1 

1Pawl, Jisu Krist to-aw, mifial si ding hen kawh mi, a Thâwngthâng Ṭha sim ding 

hen Pathian nih a kawh mi nih chun: 

2Chu Thâwngthâng Ṭha, a Fapa kan Lalpa Jisu Krist thu chu, Pathian nih tuan 

liauah Pathian lasui thu thenhlimh ah chun a khuavâng tla kâ hen a tiamh rawh. 

3Anih chu taksa lei thu ah chun David thlâk ah suak asi le, 

4thenhlimhnâk thlarau lei thu ah chun mithi lakah thawk hen a thawknawlhnâk 

nih chun, Pathian Fapa asi zia fâk tak hen a theihtir. 

5A min ruangah lungnâk chu phun kip lakah mi lungtir hen, amah ruangah chun, 

zângfahnâk leh mifial sinâk ka ting rawh. 

6Chubang tla lakah chun nannih Rom khua ah um mi tla khawm Jisu Krist ah 

kawh mi tla nan si. 

7Churuangah nannih Rom khua ah um mi tla, Pathian nih a dâwt mi tla leh amah 

mi tla si ding hen kawh mi tla zawzawng sinah ka rîn asi: Pathian kan Pa leh, 
Lal Jisu Krist sinah thawk hen zângfahnâk leh remnâk nan sinah um seh. 

Lâwmthu Simnâk Thlachamnâk 

8Laikulh zawzawng ah nan lungnâk thu a thang ruangah nan ektê tlûnah ka 

lâwmnâk thu Jisu Krist zârah Pathian sinah ka sim masa rih asi. 

9-10Ka thlachamnâk lakah chun bâng lo hen nan min ka lam tâwn le, tutal hin 

nan sinah ka hawng kalnâk ding hen Pathian thu thu hen tlâwngnâk tik ka tawng 
rarâm khonâk ding hen ka deih tâwn ti a Fapa Thâwngthâng Ṭha ah ka thlarau 
ah a rian ka ṭuan tâwn mi Pathian chu a theihtu asi. 

11Nan birhnâk dingah thlarau lei thilpêk zeimaw tal ka nan pêk kho na ding hen 

an muh na ding thungâi ka duh. 

12Chu chu nan nungnâk leh ka nungnâk hen kanna ṭangpi tawnh khonâk ding 

hen ka tinâk asi. 

13Unau le tla, hi hi theih u: ka nan veh na ding hen vei tamtak ka tum rawh le, 

sikhawmsele, thil zeimawh nih a hawng ka kham kumza tâwn asi. Phundang 
tla lakah lungthar ka tawng hâwi hen nan lak khawmah lungthar tawng ka duh 
tâwn asi. 

14Mi zawzawng sinah, mifing leh mifing lo tla sinah, mithiam leh mithiam lo tla 

sinah bat ka nei. 

15Chuvachun, nannih Rom khua ah um mi tla sinah khawm Thâwngthâng Ṭha 

sim ding hen ka mawhlah kumza. 

Thâwngthâng Ṭha Thiltikhonâk 

16Thâwngthâng Ṭha ah zumhnâk rangtling ka nei: âuzawng a lungtu zawng 

rangah ruangsuah ding hen Pathian thiltikhonâk asi, a tîrah Juda tla rangah asi 
le, chun Phundang tla rangah khawm asi. 

17Thâwngthâng Ṭha nih chun a dawmhtîr thawk hen a dawngh tiang hen 

Pathian ah lungnâk ruang cho ah minung chu rep hen a um ti a langhtir asi. “Mi 
rep chu lungnâk hen a nung lai,” ti Pathian lasui thu nih a sim hâwi khan. 

Minung Tla Sualnâk 

18Thutak rep lo tak a khamtu tla Pathian sunhsaklonâk leh replonâk zawzawng 

tlûnah vân thawk hen Pathian thinthawknâk a hawng lang asi. 

19Pathian nih a rêp na le, Pathian nih a theihtir rawh ruangah Pathian 

thâwngthâng theih ding mi chu an sinah theihtir hen a um dangâiah. 

20A thil muh kho lo tla, a zungzâl thiltikhonâk leh a Pathian zia chu laikulh siamtir 

thawk hen fiang tak hen muh hen a um le, thilsiam ah chun a lang asi. Churuang 
chun phelhsawlhnâk ding reng an nei lo! 

21Pathian theih ko hen Pathian hâwi hen an chawnglawmh lo, lâwmthu khawm 

an sim lêm lo; thu salam an dawn dauh le, an thinlung ah chun mûinâk hen a 
hawng khat rawh asi. 

22Mifing ah anna ruat le, sikhawmsele, mi â ah an hawng a chang; 

23thi kho lo Pathian chu sawnh lo hen, thi kho mi minung ruk tla, vâ tla, ran tla, 

vâkrit tla ruk chu an sawnh asi. 

24Churuangah an taksa ningzakkâi tak a siam tawnh ding hen an thinlung 

duhkâng hâwi hen thu nâwmtâm ti ding siang hen Pathian nih a kaltâk asi. 

25Pathian thutak chu âwkrâwl ah changtir hen a siamtu sawnh ngâk hen a siam 

mi chu sawnh hen a rian an ṭuan dauh dangâiah. A siamtu chu zungzâl hen 
sawr tlâk asi. Amen. 

26Churuang chun Pathian nih ningzakkâi tak a hur siang hen a hawitâk na. 

Nunau tla tiang khawm nih an umdân an suakpi mi chu dân lo hâwi a um ding 
hen anna dangtir dangâiah. 

27Mipa khawm nih nunau mang dân kêl bângtâk hen, hur hen duhnâk anna neih 

le, mipa leh mipa ṭhalo tak hen anna ti, an sual man tawng ding chu anmah 
lakah an tawng. 

28Chun, Pathian theih an duh lo ruangah thil dawh lo tla ti ding hen a duh lo 

kâng thinlung neih siang hen Pathian nih a hawitâk na rawh. 

29Chun, replonâk zawzawng, sualnâk zawzawng tla, hamkahnâk zawzawng tla, 

ṭhatlonâk zawzawng hen an khat le, nahsuahnâk tla, mi thahnâk tla, tawhnâk 
tla, perpetnâk tla, nunchan ṭhalonâk tla hen an khat. 

30Chaih mang tla, mi chawngawih mang tla, Pathian, huatkâng hen um mi tla, 

â liantir mi, mi zûm tla, â khâwng mi tla, thilsual thar suahtu tla, nu leh pa thu 
ngâilo tla, 

31sia leh ṭha theihnâk neilo tla, thupêk buartu tla, zângfahnâk thinlung suakpi lo 

tla, zângfahnâk neilo tla an si. 

32Chu hâwi thil titu tla chu thi ding rêng an si ti Pathian ruat chu theih ko hen, 

anmah lâwng nih ti mi cho khawm silo hen, midang ti tâwntu tla tlûnah khawm 
anna lâwm tâwn. 

Pathian Lâirêlnâk 

Rom 2 

1Churuangah, ka hâwi tla, midang tla tlûnah lâi nan rêl mu? Mi âutal si khawm 

ule, ngaihdamnâk rerêng nan nei lo. Midang lâi nan rêl liauah chu hâwi thil an 
ti mi tla hâwi nan ti bâk tâwn ruangah nanmah leh nanmah nanna mawhtir asi. 

2Chu hâwi thil ti tâwntu tla tlûnah chun Pathian nih a lâirêlnâk chu dik tak asi 

vima asi ti kan theih. 

3Churuangah, ka hâwi tla, nannih chu hâwi thil ti tâwn tla sâwitu, nannih nih chu 

hâwi thil nan ti bâk dangâiah Pathian nih lâi a rêlnâk lakah âwl ding nanna ruat 
mazei? 

4Asi lo leh, Pathian ṭhatnâk nih rimnâk ding hen a nan ruai na tâwn ti theihlo 

hen, a ṭhatnâk neih tam zia leh â zauh kho zia leh â dawnhkho zia chu nêp dîk 
hen ma nan ruat? 

5Thinlung lianhnâk leh thinlung khauhnâk nan nei. Churuangah Pathian 

thinrunhnâk leh lâirêlnâk dik tak a hawng lang tik Ni ah chun nanmah rêpnâk 
lian dauh nan siam asi. 

6Pathian nih chun mikip an thilti hâwi vima hen lâwmman a pêk lai. 

7Thil ṭha ti rarâm hen, rokualnâk leh chawnglawmhnâk leh thi kho lo mi nungnâk 

hâwltu tla sinah chun zungzâl nungnâk a pêk lai. 

8Midang tla chu mah kawngkâ lâwng ruat mi an si le, a dik mi chu an duh lo, a 

dik lo mi chu an zûl dauh tâwn; an tlûnah chun Pathian thinthawknâk leh 
thinrunhnâk tla a um lai. 

9Minung thilsual titu tla tlûnah hamhnâk leh ngaihsiatnâk fâk tak a um lai le, 

Juda tla tlûnah a um masa lai le, chun Phundang tla tlûnah khawm a um lai. 

10Sikhawmsele, thu ṭha titu vial sinah chun rokualnâk tla, chawnglawmhnâk tla, 

lungngamnâk tla Pathian nih a pêk na lai le, Juda tla sinah pêk asi masa lai le, 
chun Phundang tla sinah khawm pêk asi lai. 

11Pathian nih mi zawzawng bang ver hen a zauhkhenh ruangah. 

12Âuzawng Dân neilo hen thil a sual mi chu Dân lo hen a vei lai, chun Dân nei 

hen a sual mi chu Dân ah lâirêl hen a um lai. 

13Chun, mi nih Dân a theih mi ko asi chun Pathian lakah mi rep asi lo, Dân nih 

a herh a ti mi tla a ti chun Pathian lakah mi rep asi lai. 

14Phundang tla nih chun Dân an nei lo; sikhawmsele mah thinlung suakpi mi 

hen Dân thilti tla chu an ti chun, chubang tla nih chun Dân neilo khawmsele 
anmah leh anmah Dân ah an um chawlh asi. 

15An nunchan nih chun Dân thilti tla chu an thinlung ah rîn asi ti a zauhtir. Chun, 

an siat leh ṭhat theihnâk khawm nih hi hi a dik asi ti a theihtir le, an thinlung tla 
chu â êl le, anna mawhtir thulh, zeimaw zâwnah anna mawhlotir thulh. 

16Pathian nih Thâwngthâng Ṭha ka sim hâwitê hen minung thinlung tla lakah mi 

thuthup tla chu Jisu Krist mang hen lâi a rêl ding Ni ah chun rêl hen an um lai 

Juda Tla Leh Dân 

17zei hâwi na si rawh ne? Juda ka si na ti le, Dân chu na rinhsan le, Pathian na 

putso; 

18Pathian nih ti ding hen a nan duh mi na theih le, chun Dân thu ah sîntir hen 

na um le, thil dik tla chu ti ding hen: 

19Dân ah chun finghnâk leh thutak umdân na nei ruangah nangmah tak mitchâw 

tla ruaitu, mui lakah umtu tla cherhtu 

20mifinglo tla finghtirtu, mimâwl tla sîntirtu si hen na ruat. 

21Midang tla na sîntir na le: zeirangah nangmah na sîn lo? Nang, fîr lo ding hen 

sîntirtu, na fîr tâwn mu? 

22Nang ṭângdang pawm lo ding hen simhtu: nangnih ṭângdang na pawm tâwn 

mu? Nang, milem huatu, milem biakin ah mi thil tla na fîr tâwn mu? 

23Nang, Dân putsotu, nangnih Dân na buar ruangah Pathian min na siattir tâwn 

mu? 

24Pathian thu nih a sim hâwitê khan Pathian min chu nanmah Juda tla ruangah 

Phundang tla lakah siattir hen a um rawh asi. 

25Dân zâwttu na si chun na fêmtannâk chu a ṭhavak asi; Dân buartu na si lam 

chun na fêmtan chu tan lo hâwi asi ko rawh. 

26Churuangah fêmtan lo mi nih chun Dân thuruat tla a kil chun a fêmtan lo mi 

chu tan hâwi hen ngaih asi awt lo mazei? 

27Chun, Phundang mah umzia hen fêmtan lo hen Dân chu a zâwt kim chun, 

nang Juda lasui thu leh fêmtan Dân nei ko hen Dân buartu, a nan sâwi awt lo 
mazei? 

28A lêngpuan ko ah Juda mi si chu Juda mi tak asi lo; a lêngpuan ko ah fêmtan 

chu fêmtan tak asi lêm lo. 

29Khawmsele a lêngpuan si lo hen Juda mi si chu Juda mi tak asi. Chun, fêmtan 

tak chu thinlung leikângah tan asi, lasui thu ah ko si lo hen thlarau ah asi; chu 
lakah chun minung sawr a lawh lo le, Pathian sawr an lawh dauh asi. 

Rom 3 

1Asi chun, Juda mi nih chun Phundang tla tlûnah ṭhatvaknâk zei me a neih 

khun? Fêmtan khawm zei me a ṭhatvaknâk? 

2Zeizawng ah a ṭhavak thlo. Pathian thu chu Pathian nih Juda tla sinah a kiltir 

masachem. 

3Mi zeimaw mi nih lungnâk neilo khawmsele zei me â ti le? An lunglonâk nih 

chun Pathian zumhkâi zia zeikhawm lo ah a siam lêm mazei? 

4Si lo e, Pathian chu mi dik tak asi le, mikip lam chu âwkrâwl si dauh seh 

“Nangnih na thusim ah mawh lo hen na ruat lo, lâirêl hen na um khawmah na 
neh kho ding hen,” lâirêl hen Pathian lasui thu nih a sim hâwi khan. 

5Sikhawmsele, kan a replonâk nih hin Pathian repnâk chu dawh khun hen a 

langhtir chun zeise kan sim lai? Pathian nih mi a rêp hen mi replo asi mazei? 
Minung ti dân hâwi hen ka sim asi. 

6Si lo e, chu hâwi asi chun Pathian nih zeitin me laikulh lâi a rêl lai? 

7Sikhawmsele, ka âwkrâwl thusim ruangah Pathian thudik zia amah rokualtir 

khawp rê hen a lang khun ṭung chun, zeirang me kei khawm misual hâwi hen 
mawhtir hen ka um nget ne? 

8Takhan chun, zeirang me, “Thu ṭha a hawng tlung khonâk ding hen thilsual 

kan ti lai,” ti hen kan sim dauh lo? Mi zeimaw mi nih an ka phiar le, simlopi an 
ka simtir. Chu hâwi mi le tla chu an mawh hâwi hen Pathian nih a rêp lai 

Âukhawm Mi dik An Um Lo 

9Asi chun, kannih Juda tla hi Phundang tla ngâk hen kan ṭha khun mazei? Si lo 

e! Juda tla leh Phundang tla chu sual thiltikhonâk tangah an um ver asi ti a lân 
khawmah ka zauhtir rawh kha. 

10Pathian lasui thu nih: ‘Âukhawm mi rep tak rerêng an um lo, pakhat khawm 

an um lo; 

11Âukhawm theihthiam rerêng an um lo, âukhawm Pathian sawnh rerêng an um 

lo. 

12Amah lo leiah an pial ver le, zeikhawm chawhchân lo hen an um ver: 

âukhawm thil ṭha ti rerêng an um lo, pakhattê men an um lo. 

13An kâ suak nâwmtâm nih chun thihnâk a tlunh tâwn, an lei nih perpetnâk thu 

a sim. An kâ sung chu rûl tûr hen a khat. 

14An kâ tla chu hawlhsiat barhnâk thu khâ hen a khat. 

15An kê chu thisen suah ding hen chak hen a kâr. 

16An kalnâk zawngah veihnâk leh hamhnâk an mâk tâwn. 

17Lungngamnâk lampi khawm an theih loh. 

18An mitmuh ah Pathian ṭihnâk rerêng an nei lo,” ti hen, an sim hawi khan. 

19Dân nih zeizawng a sim mi vial chu Dân thu thu hen um mi tla sinah a sim asi 

ti kan theih; kâ kip a chîp khonâk ding hen leh laikulh ah mi zawzawng Pathian 
lâirêl hen an um khonâk ding hen. 

20Chun, Dân thilti ruangah âukhawm a mitmuh ah mawh lo hen an um lo, Dân 

ruangah sual theih rangtlingnâk a hawng um dangâiah. 

Pathian Repnâk Langhtir 
Hen A um Zia 

21Sikhawmsele, tuah Dân leh khuavâng tla theihtir hâwi hen Dân lo hen Pathian 

repnâk chu langhhir hen a um rawh; 

22chu chu Pathian repnâk, Jisu Krist lung ruangah a lungtu vial tla sinah langhtir 

hen a um mi chu asi; dangnâk rerêng a um lo: 

23mi zawzawng nih thilsual an ti ver le, Pathian rokualnâk anna ting kho lo rawh. 

24Chubang lungtu chu Krist Jisu tlanhnâk um mi ruangah chun a zângfahnâk 

nih a thawt hen mawhtir lo hen an um. 

25Pathian dawnhkhonâk ah tuan liauah sual tla ngaihdam hen a um ruang khan, 

Pathian nih amah rep zia zauhtirnâk ding hen Krist Jisu chu a thisen ah, lung 
ruangah sual thutluang vawrnâk ah a ruat. 

26Tu liauah a rep zia a zauhtirnâk dingah asi amah ngelchel chu mi rep asi 

khonâk ding hen leh Jisu lungtu vial mawhtirlotu asi khonâk ding hen. 

27Nan putsonâk chu zeiah me a um le? Zeikhawm silo! Zeiruangah ne? Mi nih 

Dân a zâwt ruangah ma? Si lo e; lungnâk ruangah asi dauh. 

28Chuvachun, Dân thilti silo hen lungnâk ruangah Pathian ah mi rep kan si hen 

kan ruat asi. 

29Asi lo leh, Pathian chu Juda tla Pathian cho ma si? Phundang tla Pathian 

khawm asi bâk lo ma? Si bâk ta a. 

30Juda tla chu an lung ruangah mawhtirlonâk ding leh Phundang tla chu an 

lungnâk ruangah mawhtirlotu ding thu Pathian pakhat cho asi chun Phundang 
tla Pathian khawm asi bâk lai ta a. 

31Asi leh, lung ruangah Dân chu zeikhawm lo ah kan siam mazei? Si rîlmâl lo; 

Dân chu kan birhtir lehlam asi. 

Abraham Zauhtawnhnâk 

Rom 4 

1Asi chun, Abraham, taksa dân ah hawng kan thlâktu nih chun zei me a tawng 

mi chu, zei kan sim lai ne? 

2Abraham chu thilti ruangah mawh lo asi chun putso ding a nei asi. Pathian 

leikâng lam chun a nei lo asi. 

3Pathian lasui thu nih, Abraham nih chun Pathian a lung le, chun chu lungnâk 

chu repnâk ah ruat asi, ti hen a sim asi. 

4Chun, rianṭuantu lawh chu zângfahnâk ah ruat asi lo le, bat ah ruat asi dauh. 

5Sikhawmsele, rianṭuan lo hen Pathian sunhsak lo hen mawhtirlotu lung dauh 

mi lungnâk chu amah repnâk ah ruat asi. 

6Mi a thilti ruat lo hen, Pathian nih rêp hen a ruat mi chu mal a sawm piak thu 

David khawm nih, 

7“An buarnâk tla ngaihdam hen a um mi leh, an sual tla khuh hen a um mi chu 

an thaw a suak. 

8Lalpa nih diklonâk nei hen a ruat lo mi chu a thaw a suak,’’ ti hen a sim hâwi 

khan. 

9Asi leh, chu thawsuaknâk chu fêmtan tla tlûnah cho ma a um, fêmtan lo tlûnah 

khawm? “Abraham lungnâk chu a repnâk ah ruat asi,” kan ti ruangah. 

10Chu chu zei hâwi hen ruat me si ne? A fêmtan nûnah ma? A fêmtan lânah? 

A fêmtan nûnah asi lo le, a fêmtan lânah asi dauh. 

11Chun, fêmtan lo hen a um liauah lungnâk ah repnâk a tawng ti theihnâk 

fêmtan singsiahnâk chu â ting le, chu repnâk chu an rangah ruat asi nâk ding 
hen fêmtan lo tla lakah lungtu zawzawng thlarau pa asi khonâk ding hen. 

12Fêmtan tla pa khawm asi khonâk ding hen fêmtan tla pa ko asi lo le, kan pa 

Abraham fêmtan lo hen a um liauah lungnâk a nei hâwi a nei bâk mi pa asi 
dauh. 

Pathian Thutiam Lungnâk 
Hen Tawngnâk 

13Dân ruangah Abraham leh a thlâk tla sinah chun laikulh ro tingtu ding asi lai 

ti lam chu tiamh asi lo le, lungnâk ah repnâk ruangah asi dauh. 

14Dân ah um mi tla chu ro tingtu tla an si chun lungnâk chu zeikhawm ah a 

ṭhatvak lo le, thutiam khawm chu zeikhawm asi lo. 

15Dân nih chun thinthawknâk a siam tâwn le, Dân umlonâk ah lam chun buarnâk 

khawm a um lo. 

16-17Churuangah, zângfahnâk hen asi khonâk ding hen lungnâk ruangah asi hi, 

thlâk tla zawzawng nih chun thutiam chu anna tingnâk ding hen. Dân nei mi tla 
cho nih an tawng awt lo le, Abraham neih hâwi lungnâk nei tla khawm nih an 
tawng bâk lai. Mithi tla nungtirtu leh thu um lo tla um hâwi hen simtu a lung mi 
Pathian mitmuh ah chun Abraham chu kan ektê thlarau pa asi. “Chi tamtak tla 
pa ah ka nan siam,” ti rîn hâwi khan. 

18Lungum ding hen a umlonâk khawmah anih nih chun lungum tak hen a lung 

le, chi tamtak tla pa asi khonâk ding hen, “Khi zat khin na thlâk tla an hawng 
um lai,’ ti hen simh asi hâwi hen khan. 

19Chun, lungnâk bir lo lêm lo hen, a taksa thi rawh hâwi hen um ding a ruat le, 

amah chu kum zâ mi bo asi le, 

20Sari ching mi khawm a theih ko, sikhawmsele lungnâk sam hen Pathian 

thutiam chu a zumhmaih lo le, 

21Pathian a chawnglawmh le, a thutiam chu a tingtir kho ti a lung thlo le, a 

lungnâk chu a bir khun rawh. 

22Churuangah, a lungnâk chu repnâk ah ruat asi rawh. 

23Chun, a lungnâk chu a repnâk ah ruat asi ti hi amah rang cho ah rîn asi lo le, 

kanmah rang khawm asi. 

24Jisu kan Lalpa mithi lakah mi thawhtu chu lungtu kan si le, kan lungnâk chu 

repnâk ah ruat asi awt. 

25Chu Jisu chu kan sual ruangah thi ding hen tleihtir hen a um le, kan 

mawhlonâk ding hen thawh hen a um. 

Pathian Ah Repnâk 

Rom 5 

1Churuangah, lungnâk ruangah mawhlo a um hen, kan Lalpa Jisu Krist ruangah 

Pathian hen rem hen kan um. 

2Amah ruang ber ah hi zângfahnâk ah hin bir tak hen kan dîrnâk ah hin lungnâk 

hen kan lût rawh. Churawhchun, Pathian rokualnâk lungum hen lâwm hen kan 
um. 

3Chun, chu ko chu silo hen kanna hamhnâk khawmah lâwm hen kan um, 

hamhnâk nih chun felfênâk a siam le, 

4felfênâk nih chun Pathian remtinâk a siam, Pathian remtinâk nih chun 

lungumnâk a siam ti kan theih asi. 

5Chun, Thlarau Thenhlimh kan sinah hawng kan pêk mi nih khan Pathian 

dâwtnâk chu kan thinlung ah a khattir rawh ruangah lungumnâk nih chun a 
mualphotir lo. 

6Kan chak lo liau khan, a tik takah Krist chu misual ruangrûl ah a thi rawh 

ruangah. 

7Mi rep ruangrûl ah a thih chu mi zeimaw mi rangah thu har tak asi le, mi ṭha 

ruangrûl lam chun mi zeimaw mi nih thih a va ngamh ko dahmawh. 

8Sikhawmsele, Pathian nih chun a kan dâwtnâk chu sawr tlâk hen a langhtir le, 

misual tla kan si liauah Krist kan ruangrûl ah a thi ruang khan. 

9Chun, a thisen ah mawhlotir a kan um rawh nûnah hin amah ruangah Pathian 

thinthawknâk lakah mi chu ruangsuah hen kan um ngelchel lai. 

10Mêlma kan si liau men ah a Fapa thihnâk ruangah Pathian hen rem rawh mi 

kan si chun rem hen kan um rawh nûnah hin a nungnâk ruangah ruangsuah 
hen kan um ngelchel lai. 

11Chu cho khawm asi lo le, tuah remnâk hawng kan tingtirtu kan Lalpa Jisu Krist 

ruang chun Pathian ah kanna lâwm asi. 

Adam Leh Krist 

12Chun, mi pakhat ruangah sual laikulh ah a lût le, sual ruangah thihnâk a lût 

fâwn, chu hâwi ber hen mi zawzawng nih thu an hawng sual ruangah thihnâk 
nih mi zawzawng a zunh hep rawh. 

13Dân um lânah laikulh ah sual a um rawh asi: Dân a um lo chun sual chu sual 

ah ruat asi lo. 

14Sikhawmsele, Adam thawk hen Mosi tiang hen Adam buarnâk hâwi a thilsual 

tilo tla lak khawmah thihnâk nih chun lâi a rêl tâwn. Adam chu a hawng kal ding 
mi Jisu hen tahṭhimhnâk asi. 

15Sikhawmsele, thilthawt pêk chu sualnâk hen â bang lo fâwn. Mi pakhat sual 

ruangah men khan mi tamtak an thi chun Pathian zângfahnâk leh mi pakhat 
Jisu Krist zângfahnâk ruangah thilpêk chu mi tamtak lakah vurh hen a um 
ngelchel lai. 

16Chun, thilpêk chu pakhat sual ruangah thu hawng um ding mi hen â bang lo; 

mawhtirnâk lâirêlnâk chu sual pakhat ruangah a hawng um le, mawhtirlonâk 
thilthawt pêk lam chu sual tamtak ruangah a hawng um dauh asi. 

17Adam sual ruangah thihnâk nih, amah pakhat ruang men ah men ah lâi a rêl 

asi ti a dik asi; sikhawmsele, mi pakhat, Jisu Krist nih thil a ti mi chu a rokual 
dauk khun asi. Pathian zângfahnâk fâk leh a repnâk tawngtu tla nih chun Krist 
zârah nungnâk ah lâi an rêl lai. 

18Chun, sual pakhat ruangah mawhtirnâk lâirêl chu mi zawzawng tlûnah a 

hawng um le; chu hâwi ber hen thil rep pakhat ti ruangah nungnâk tawngnâk 
ding ken mawhtirlonâk thilthawt pêk chu mi zawzawng tlûnah a hawng um. 

19Mi pakhat ê-aw ngâilonâk ruangah khan mi tamtak chu misual an hawng si 

rawh: chu hâwi ber hen mi pakkat ê-aw ngâinâk ruangah khan mi tamtak chu 
mi rep an hawng si lai. 

20Chun, sual a lang khun ding hen Dân a hawng um nawlh sawm. Sikhawmsele, 

sual a pungnâk kipah Pathian zângfahnâk chu a pung khun tâwn. 

21Sual nih chun thihnâk hen lâi a rêl hâwitê hen Pathian zângfahnâk nih chun 

repnâk hen zungzâl nungnâk ting kho rê hen kan Lalpa Jisu Krist ruangah lâi a 
rêl khonâk ding hen. 

Krist Ah Nungnâk 

Rom 6 

1Zeise kan sim lai rawh ne? Zângfahnâk chu a pung khonâk ding hen sual hen 

nget ma kan um awt? 

2Si lo e; kannih sual leikângah thi rawh mi, sual hen zeitin me kan nung kho 

nget lai rih? 

3Kan lakah Jisu ah baptis hen um mi vial tla chu a thihnâk ah baptis hen kan 

um ti nan theih lo ma? 

4Churuangah, a thihnâk ah baptis kan si chun a sinah phûm bâk hen kan um; 

Pa rokualnâk nih mithi lakah mi Krist a thawh hâwi hen khan, kannih khawm 
nungnâk thar a kan um khonâk ding hen. 

5A thihnâk va bangh hen amah hen kanna tlâi rawh asi chun, a thawknawlhnâk 

va banghpi khawm hen kanna tlâi ber asi. 

6Hi bang hi theih sele; kan minung li chu a sinah khenhbêk hen a um bâk rawh, 

sual put taksa chu tlâutir a um khonâk ding hen, tu thawk hen sual sal ah kan 
um lonâk ding hen. 

7Âuzawng thi rawh mi chu sual ah mi a suak rawh asi. 

8Chun, Krist sinah kan thi bâk rawh chun a sinah kan nung bâk lai ti kan lung 

asi; Krist chu mithi lakah mi thawh hen a um le, 

9a thi nawlh awt lo rawh ti kan theih; thihnâk nih chun amah tlûnah thu a nei lo 

rawh. 

10A thihnâk chu sual leikângah zungzâl rangah veikhat cho a thi asi, a nungnâk 

lam chu Pathian leikângah a nung asi. 

11Chu hâwi ber hen nannih khawm sual leikângah thi rawh ah a ruat ule, Pathian 

leikângah lam chun Krist Jisu ah nung hen a ruat u. 

12Churuangah, nan taksa duhzia nan zûlnâk ding hen nan taksa thi kho ah 

sualnâk nih lâirêl lah seh. 

13Nan taksa ṭeng tla khawm replonâk ruakhâu rang dingah sualnâk ah pêk 

siang lah u; khawmsele, mithi lakah mi nung nawlh hâwi hen Pathian sinah a 
pêk ule, nan taksa ṭeng tla khawm chu repnâk ruakhâu rang dingah Pathian 
sinah pêk siang dauh u. 

14Sualnâk nih nan tlûnah thu a nei awt lo rawh, Dân lâirêl hen um nan si lo le, 

zângfahnâk lâirêl hen um nan si dauh. 

Repnâk To-aw 

15Zeitin asi lai ne? Dân lâirêl hen um kan si lo le, zângfahnâk lâirêl hen um kan 

si dauh ruangah kan sual ding ma si lai? 

16Si lo e; âu sin zawngah an thu zâwt ding hen to-aw ah nan lût chun, thihnâk 

rê hen sual to-aw mawh, repnâk rê hen thu zâwt to-aw mawh, a thu zâwt hen 
to-aw nan si ti nan theih lo mazei? 

17-18Khawmsele, sual to-aw tla si khawm ule, sîntir dân a sinah nanna pêknâk 

chu thinlung tatak hen nan zâwt hen, chun sual lakah mi suak hen nan um le, 
repnâk to-aw tla nan hawng si rawh; churuang chun, Pathian sinah lâwmthu um 
seh; nan taksa chak lo ruangah minung dân hen thu ka sim asi. 

19Nan taksa ṭeng tla chu nâwmtâmnâk ah leh buarnâk ding hen buarnâk sal ah 

nanna pêk siang hâwi khan, tuah nan taksa ṭeng tla chu thenhlimhnâk ding hen 
repnâk to-aw ah pêk siang u. 

20Sual to-aw tla nan si liau khan repnâk lakah nanna lît asi. 

21Tuah nan thil zahpi mi lakah hin, kha liau khan rah zei me nan tawng tâwn? 

Khabang thu dawnghnâk kha thihnâk asi tâwn asi. 

22Tuah lam chun sual lakah mi lît hen nan um le, Pathian to-aw tla nan hawng 

si hi, thenhlimhnâk tawng phah rê hen rah nan nei asi, chu dawnghnâk ah 
zungzâl nungnâk hen. 

23Sual man chu thihnâk asi; Pathian thilthawt pêk lam chu kan Lalpa Krist Jisu 

ruangah chun zungzâl nungnâk asi. 

Umhnâk Thawk Hen Zûnzauhnâk 

Rom 7 

1Asi chun, unau tla, Dân nih chun mi a dam kar zawzawng a tlûnah lâi a rêl 

tâwn ti nan theih lo masi? Dân theih mi tla sinah ka sim asi hi. 

2Nunau pasal nei chu a pasal dam kar zawzawng Dân nih a pasal lakah phuar 

hen a um tâwn; sikhawmsele, a pasal chu a thih lam chun a pasal leikângah 
Dân a mi chu thlah hen a um tâwn. 

3Chun, a pasal dam karah midang hen anna umh chun, “Ṭângdang pawmtâktu 

nu,” an ti lai. A pasal a thih lam chun dân a mi chu thlah hen a um le, chun 
midang nei khawmsele ṭângdang a pawmtâk mi asi lo. 

4Chun, ka unau le tla, midang, Pathian leikângah kan rah khonâk ding hen mithi 

lakah a thawh mi ngelchel kha nan nei khonâk ding hen, Krist taksa ruangah 
Dân leikângah thah hen nan hawng um rawh. 

5Taksa ah kan um liau khan Dân ruangah duhnâk sual a hawng suak mi tla nih 

chun, kan taksa ṭeng tla ah thihnâk rê a rah ding hen a ṭuan tâwn. 

6Tuah lam chun hawng kan tleihtu lakah thi rawh hen, Dân lakah mi thlah hen 

kan um rawh, Dân rîn mi lampi li ah silo hen, Thlarau lampi ah rian kan ṭuan 
asi. 

Dân Leh Sualnâk 

7Zei me kan sim lai rawh ne? Dân chu sual masi? Si lo e! Sikhawmsele, Dân 

ruangah theih si lah sele chu sual kan theih lo ding mi; Dân nih chun, “Uh lah,” 
ti lah sele chu uh hi kan theih lo ding mi. 

8Sikhawmsele, sualnâk nih thupêk ruang chun a dêngkhâwng liau tawng hen, 

uhnâk zeizawng ka sungah a umtir. Dân lo chun sualnâk chu a thi asi. 

9Chun, a lan khan kei dân lo hen ka nung le, sikhawmsele thupêk chu a hawng 

um kâ hen sual a hawng thawk le, 

10kei chu ka thi rawh. Chun, nungnâk ding hen thupêk chu thihnâk ding a hawng 

si ti ka theih rawh. 

11Sualnâk nih thupêk ruang chun dêngkhâwng tik tawng hen hawng ka bum le, 

thupêk chu mang hen hawng ka thah rawh asi. 

12Chun, Dân chu a thenhlimh asi, thupêk khawm a thenhlimh le, â rep le, a ṭha 

asi. 

13Asi chun, thil ṭha chu ka rangah thihnâk a hawng si masi? Si lo e! Sualnâk 

chu ka rang thihnâk a hawng si dauh rawh asi. Chun, sualnâk chu sualnâk asi 
ti a lang khonâk ding hen, thil ṭha chu mang hen a ka thah asi. Sualnâk chu 
thupêk ruang khan sual fâk tak asi khonâk ding hen. 

Minung Lakah Nunchan Panih Chu 

14Dân chu thlarau lei thil asi ti kan theih asi. Kei lam chu taksa leiah mi, sual sal 

ah zuar rawh mi ka si. 

15Thil ka ti mi hi a ngaihnâk ka theih lo. Ka ti tâwn mi hi ka thilti duhzia asi lo, ka 

thil huatkâng tak chu ka ti dauh tâwn asi. 

16Ka ti duhkâng chu ka ti asi chun, Dân chu a ṭha ti hen zâwt ka si lo lai mazei? 

17Chun, ka thilti hi keimah ti asi lo rawh le, sual keimah lakah a um mi nih a ti 

mi asi dauh. 

18Keimah lakah, chu chu ka taksa lakah tinâk asi, thu ṭha rerêng a um lo ti ka 

theih. Thil ṭha ti duhnâk chu keimah lakah a um narêng hen, thu ṭha tinâk lam 
chu a um lo. 

19Ṭhatnâk ti ka duh mi hi ka ti lo le, sualnâk ti ding ka duh lo mi hi ka ti dauh 

tâwn. 

20Ka duh lo kâng chu ka ti asi chun, a titu chu kei ka si lo rawh le, sual keimah 

lakah a um mi chu asi dauh. 

21Chun, hi dân hi ka hawng theih rawh; thil ṭha ti ka duh liauah sualnâk ka lakah 

a hawng um tâwn asi. 

22Ka thinlung tak hen Pathian dân lakah ka lâwm tâwn. 

23Sikhawmsele, ka taksa ṭeng tla lakah hin dân dang a um ti ka theih, chu nih 

chun ka thinlung dân a do le, ka taksa ṭeng tla lakah sualnâk dân a um mi sinah 
chun sal ah hawng ka ruai tâwn. 

24Mi hamhkâi ka si chiammâm e! Hi thihnâk taksa lakah mi hi âu nih me hawng 

ka suah kho lai? 

25Jisu Krist kan Lalpa ruangah Pathian sinah lâwmthu kan sim asi. Chun keimah 

tak nih chun ka thinlung hen Pathian dân rian ka ṭuan tâwn, ka taksa lam nih 
chun sualnâk dân rian a ṭuan tâwn. 

Thlarau Mi Nungnâk 

Rom 8 

1Chun, tu lam chun Krist Jisu ah um tla rangah chun mawhtirnâk rêng a um lo 

rawh. 

2Krist Jisu ah nungnâk thlarau Dân nih chun sualnâk leh thihnâk Dân ah mi chu 

hawng kan suah rawh asi. 

3Taksa chaklonâk ruangah Dân nih ti kho lo mi chu Pathian nih a ti kho. Amah 

Fapa ngelchel taksa sual hâwi put hen sual bâwlnâk dingah hawng fial hen, 
taksa lakah sualnâk um mi chu mawh a phurhtir rawh asi. 

4Taksa Dân zâwt lo hen thlarau Dân zâwt dauhtu kanmah lakah hin Dân thuruat 

chu lîm hen a um khonâk ding hen. 

5Taksa Dân ah um mi tla nih chun taksa lei thil tla an duh tâwn. Thlarau lei Dân 

ah um mi tla nih chun Thlarau lei thil tla an duh tâwn. 

6Taksa lei thil tla duh chu thihnâk asi le, Thlarau lei thil duh lam chu nungnâk 

leh lungngamnâk asi. 

7Taksa duhkâng chu Pathian donâk asi ruangah chu chu Pathian Dân hen a 

um lo le, um khawm a um kho lo asi. 

8Chun, taksa ah um tla nih chun Pathian an lawmhtir kho lo. 



1822 

Bawm Common Language Bible Version 
@ 2006 Bangladesh Bible Society  

 
 

 

 

9Sikhawmsele, Pathian Thlarau nanmah lakah a um tatak chun taksa ah um 

nan si lo le, Thlarau ah um nan si dauh. Khawmsele, âukhawm Krist thlarau 
neilo mi chu amah lakah mi asi lo, 

10Krist chu nanmah lakah a um asi chun, sualnâk ruangah taksa chu a thi asi; 

thlarau lam chu Pathian repnâk hen mirep ah ruat nan si ruangah nungnâk asi. 

11Sikhawmsele, mithi lakah mi Jisu thawhnawlhtu thlarau chu nanmah lakah a 

um chun mithi lakah mi Krist Jisu thawhnawlhtu nih khan nanmah lakah um mi 
Thlarau ruangah chun, nan taksa thi kho tla chu a nungtir lai. 

12Churuangah unau le tla, bat kan nei; taksa duh dân ah um ding hen lam chun 

asi lo. 

13Taksa duh dân hen nan um chun nan thi ngelchel ding asi. Sikhawmsele, 

taksa thilti tla chu Thlarau ah nan thah tâwn chun nan nung lai. 

14Pathian Thlarau rui hen an um mi vial tla chu Pathian fa tla an si. 

15Lâu ah um nawlh ding hen to-aw sinâk thlarau nan tawng asi lo le, fa sinâk 

thlarau nan tawng asi dauh, chu thlarau ruangah chun ‘Abba, ka Pa ti hen kan 
âu tâwn hi. 

16Thlarau ngelchel nih chun kanmah thlarau hen Pathian fa tla kan si ti hawng 

kan theihtir tâwn. 

17Chun, fa tla kan si chun ro tingtu tla kan si le, Pathian ro tingtu, Krist tingpitu 

tla kan si. Jisu kan tuarpi tatak chun a sinah chawnglawmh hen kan um bâk lai. 

Mâilei Rokualnâk 

18Tu liau tuarnâk tla hi, hi nûnah kan tlûnah rokualnâk langhtir ding mi hen chun 

tahṭhimh tlâk ah ka ruat lo. 

19Thilsiam zawzawng tla nih chun thungâi lungum bû hen Pathian fa tla hawng 

langhnâk chu thungâi an mawhlah asi. 

20Thilsiam zawzawng tla chu thil salam thu thu a umtir ding hen an um rawh, 

mah duh hen um an si lo le, a umtirtu ruangah asi dauh. Chu lakah chun hi 
lungumnâk a um nget rih: 

21thilsiam zawzawng tla ngelchel khawm chu siatnak to-aw ah mi suah hen an 

um lai le, Pathian fa tla thawsuaknâk rokual ah chun an lût awt asi. 

22Thilsiam zawzawng tla chu tutiang hen rûm leh nau neih nganfâk tuar hen an 

um chiau asi ti kan theih asi. 

23Chu cho asi lo, kannih ngelchel khawm Thlarau Pathian thilpêk nei masatu 

nih hin, fa kan sinâk, kan taksa tlanhnâk chu ngâk hen, kannih ngelchel khawm 
kan thinlung hen kan rûm bâk. 

24Lungumnâk hen asi ruangsuah hen kan um mi hi; sikhawmsele, muh kho ko 

lungumnâk hi lungumnâk asi lo. Mi nih a muh kho ko mi chu zeirangah a lungum 
nget tâwn? 

25Kan muh lo mi kan lungum asi chun kan ngâk rarâm tâwn asi. 

26Chu hâwi ber hen, Thlarau nih chun kan chaklonâk tla a bawmh tâwn le; zei 

hâwi a thlacham ding me si ti kan theih lo; sikhawmsele, thlarau nih chun rûm 
sim kho lo rê hen thla hawng kan cham piak tâwn. 

27Chun, Pathian duhzia hâwi vima hen mi thenhlimh tla chu thla a cham piak na 

tâwn ruangah, thinlung tla zauhtu nih chun Thlarau duhzia chu a theih tâwn asi. 

28Chun, Pathian dâwttu amah ruat hâwi hen a kawh mi tla rangah chun ṭhatnâk 

ding hen zeizawng hen a ṭuan piak na tâwn ti kan theih. 

29A theihkan mi tla chu amah Fapa hâwi tak hen um ding hen a ruatkan asi, a 

Fapa chu unau tamtak tla lakah fa tîr a hawng si khonâk ding hen. 

30Chun, a ruatkan mi tla chu a kawh na le; chun, a kawh mi tla chu amah repnak 

ruangah mi rep a ruat hen an um chun, mi rep ah a ruat mi tla chu a 
chawnglawmh na. 

Jisu Krist ah Pathian Dâwtnâk 

31Chubang thu lakah chun zei me kan sim lai ne? Pathian kan leiah â ṭang chun 

âu nih me hawng kan do kho lai? 

32A Fapa tak khawm zuah lo hen kan ektê ruangrûl ah pêktu nih chun thil 

zawzawng khawm a thawt hen hawng kan pêk sih awt lo masi? Pathian mi thîm 
tla chu âu nih phiar lai? 

33Mawhtirlotu kha Pathian asi. 

34âu nih annih rangah mawhtir kho na lai? Jisu Krist chu thihnâk thawk hen a 

thawk le, Pathian vawrhlei ah to hen, Pathian sinah hawng kan sim piaktu asi 
lo mazei? 

35Krist dâwtnâk lakah thawk hen âu nih me hawng kan ṭhen kho lai? Hamhnâk 

nih mawh, ngaihsiatnâk nih mawh, nehsawhnâk nih mawh, pâmnâk nih mawh, 
takkaronâk nih mawh, ṭihnungkâinâk nih mawh, nâmsâu nih mawh hawng kan 
ṭhen kho lai ma? 

36Pathian lasui thu nih, “Nangmah ruangah nî tlâk hen thah hen kan um tâwn, 

Dawrâ thah ding mi tla hâwi hen ruat kan si,’ ti hen a sim hâwi khan. 

37Ṭhen lah e, chubang zawzawng lakah chun hawng kan dâwttu ruangah rokual 

tak hen nehtu kan si. 

38Thihnâk tla nungnâk tla, vânmifial tla, lalnâk tla, thil umchia tla, thil hawng um 

ding mi tla, thiltikhonâk tla, 

39sângnâk tla, thûknâk tla, thilsiam dang rerêng khawm nih, kan Lalpa Krist Jisu 

lakah um mi Pathian dâwtnâk ah mi chu hawng kan ṭhen kho lai lo ti dik tak hen 
ka theih. 

Pathian leh A mi Thîm Tla 

Rom 9 

1Krist ah chun thudik ka sim asi, ka âwkrâwl lo. Thlarau Thenhlimh zârah chun 

ka siat le ṭhat theihnâk khawm nih hawng ka theihpi le, 

2ka thinlung ah hin hamhnâk fâk tak leh ngaihsiatnâk reh kho lo ka nei asi. 

3Ka unau le tla, taksa leiah ka phun tla ruangah kei hi Krist sinah mi dangtir kho 

rê hen anmah ruangah siat phurh hen um rê sele ka ti asi. 

4Pathian mi thîm tla an si le, fa sinâk, rokualnâk, thutiamnâk zawzawng tla an 

ta asi. 

5Pu tla chu an tâ asi bâk, taksa leiah Krist chu anmah thawk hen suak asi fâwn; 

anih chu thil zawzawng tlûnah mi, zungzâl sawr tlâk Pathian asi! Amen. 

6Sikhawmsele, Pathian thu chu zeikhawm lo hâwi a um asi lo le, Israel mi 

zawzawng tla khawm Pathian mi thîm an si ver lo. 

7Abraham thlâk tla an si khawmsele an ektê hen a fa tla an si ver lo, “Isak lakah 

hin na thlâk tla an ti lai,” ti asi dauh. 

8Chu taksa dân mi fa tla chu Pathian fa an si lo, thutiam fa tla chu Abraham 

thlâk ah ruat an si dauh tinâk asi. 

9Thutiam chu hi hi asi: “A hun liauah ka hawng kal lai le, Sari nih chun fapa a 

ring lai,” ti hi. 

10Chu cho asi lo le, Rebek nih mi pakhat kan pu Isak lakah phir a pâwi liau khan 

nau chu a hawng suak lânah, 

11sia leh ṭha an ti lânah, thilti ruang silo hen, a kawhtu duh ruang si dauh hen, 

thîm leikâng thu ah Pathian thuruat chu a bir khonâk ding hen a sinah chun, 

12“A upa dauh mi nih a ngâksia dauh mi rian a ṭuan lai,” Pathian nih a ti kha. 

Pathian lasui thu nih, 

13“Jakob chu ka dâwt le, Esau lam chu ka hua,” ti hen a sim hâwi khan. 

14Zei me kan sim lai rawh? Pathian lakah chun replonâk a um masi? A um rîlmâl 

loh. 

15Anih nih chun, “Ka zângfah mi chu ka zângfah lai le, khua ka ruatnâk lakah 

chun khua ka ruat lai,” ti hen, Mosi sinah a sim mi kha. 

16Churuangah, a duhtu ruangah asi lo le, a titu ruangah asi lêm lo, a zângfahtu 

Pathian ruang asi dauh. 

17Pathian lasui thu nih Pharoa sinah chun, “Hi ruang hin ka nan dirh le, 

nangmah lakah chun ka thiltikhonâk ka zauhtir khonâk ding hen leh laikulh 
zawzawng ah ka min a thang khonâk ding hen,” a ti asi. 

18Pathian nih a duh mi zawng a zângfah tâwn le, a duh mi zawng a lungkhungtir 

tâwn asi. 

Pathian Thinthawknâk leh Siherhnâk 

19Nangnih chun, ka sinah, “Zeirang me a nan sâwi nget? A duhzia âu nih me 

kham tâwn?” na ti awt dahmawh. 

20Asi, sikhawmsele, aw minung, Pathian êltu chu âu me na si le? Thilsiam nih 

chun a siamtu sinah, ‘Zeirangah me hi hâwi hen na hawng ka siam?” a ti lai 
ma? 

21Valei tlang khat bêl pakhat sung tak hen, bêl pakhat sung lo tak siam ding hen 

belhêmtu nih chun nêng tlang tlûnah thu a nei lo masi? 

22-23Zângfahnâk bêl, rokual ding hen a timhtuah kanh tla lak chun, a zângfahnâk 

tam zia a zauhtir khonâk ding hen, thinthawknâk bêl veih tlâk tla tlûnah chun, 
Pathian nih thinthawk leh a thiltikhonâk langhtir duh khawmsele, â dawnh rarâm 
chun zei me pawi lai? 

24Chu zângfahnâk bêl tla chu Juda tla lak mi cho silo hen, Phundang tla lakah 

mi khawm kawh an si. 

25Hose lasuibu ah chun, “Ka mi tla si dah lo mi chu ‘Ka mi tla’ ka ti lai. Phun ka 

dâwt dah lo mi tla chu ‘Ka dâwt mi tla’ ka ti lai. 

26Chun, hi hâwi hi asi lai le, an sinah, ‘Ka mi tla nan si lo’ a tinâk mun takah 

chun, ‘Pathian nung fa tla’ ti hen an um lai,’’ ti rîn hâwi khan. 

27Isai khawm nih Israel tla thu a phuang le, “Israel tla chu tisumsumriat ah sep 

zat hen tam khawmsele, a rêp bang cho chu ruangsuah hen an um lai. 

28Lalpa nih chun rang tak a dih ziar hen tual tlûnah a rêp ding thu a lîm awt asi,” 

a ti kha. 

29Isai ber nih, “Thiltikho Lalpa nih chun chi thlâktu hawng kan zuah piak lah sele 

chu Sodom khua hâwi hen kan um lai rawh, Gomorah khua hâwi hen siam hen 
kan um lai rawh,” ti hen a simkan hâwi khan. 

Israel Tla Thâwngthâng Ṭha 

30Zei me kan sim lai rawh ne? Phundang repnâk ṭhâwl lo tla nih chun repnâk 

an hawng phâk rawh asi--lungnâk ruangah repnâk chu. 

31Israel repnâk zûltu lam nih chun repnâk dân chu a phâk lo rawh. 

32Zei ruang ah me? Lungnâk hen an zûl lo le, thilti a tawng kho hâwi hen an zûl 

ruangah asi. Tlûknâk lung ah chun an tlu le, 

33Pathian lasui thu nih: “Zauhnik, Zion ah chun tlûknâk lung leh khamnâk lungpi 

ka siah le, âuzawng amah lungtu vial chu an lungdawng lai loh,” ti hen a sim 
hâwi khan. 

Rom 10 

1Ka unau tla, ka thinlung duhzia leh ka mi tla rangah Pathian sinah ka 

thlachamnâk san chem chu ruangsuah hen an um khonâk ding chu asi. 

2Pathian leiah ṭhanemsemse an ngâi ti ka theihpi asi, theih rangtling hâwi lam 

chun an ruat lo. 

3Pathian repnâk theihlo hen, mah repnâk birhtir tum hen, Pathian repnâk ah 

anna pek lo. 

4Krist chu a lungtu tla vial rangah repnâk an nei khonâk ding hen Dân birhtirtu 

asi. 

Ruangsuahnâk chu Mikip Rang Asi 

5Mosi nih chun “Dân ah repnâk zâwttu chu, chu repnâk ruangah chun an nung 

lai,” ti hen a rîn. 

6Lungnâk ah repnâk lam nih chun hi hâwi hen a sim: “Nan thinlung ah, ‘âu me 

vân ah kâi lai?’ mawh (chu chu tlûnlei thawk hen Krist hawng ṭumpi ding tinâk 
asi), 

7âu me mithi khua ah ṭum lai?’ mawh (chu chu mithi lakah thawk hen Krist kâipi 

ding tinâk asi), ti lah u,’ ti hen. 

8Asi chun zei me a sim? “Thu nih chun a nan naih, na kâ leh na thinlung khawm 

ah a um,” ti hen a sim asi; chu chu lungnâk thu kan sim tâwn mi hi asi. 

9“Na kâ hen Jisu chu Lalpa asi ti na ṭanh hen, mithi lakah mi Pathian nih a thawh 

ti na thinlung ah na lung chun ruangsuah hen na um lai,” ti hen. 

10Mi leh nih thinlung hen an lung le, repnâk an tawng tâwn; kâ hen an ṭanh le, 

ruangsuahnâk an tawng tâwn asi. 

11Pathian lasui thu nih, “Âuzawng amah lungtu vial an mualpho lai loh,” a ti asi. 

12Juda leh Phundang tla chu zeikhawm ah anna dang lêm lo, Lalpa pakhat an 

ektê tlûnah Lalpa asi le, a lamtu vial tla tlûnah ṭhatnâk tamtak a nei. 

13“Âuzawng Lalpa min lamtu vial tla chu ruangsuah hen an um lai,” ti asi. 

14Asi chun, an lung lo mi chu zeitin an lam lai? A thu an theih lo mi chu zeitin 

an lung lai? Thusimtu um lo hen zeitin an theih lai? 

15Fial an si lo chun zeitin thu an sim lai? “Thâwngthâng Ṭha simtu tla hawng kal 

chu a chê a!” ti hen Pathian lasui thu nih a sim hâwi khan. 

16Sikhawmsele, Thâwngthâng Ṭha chu an ektê hen an lung ver lo. Isai nih, 

“Lalpa kan thusim âu nih me lung?” a ti ruangah. 

17Chun, lungnâk chu theihnâk ruangah a hawng um le, chun theihnâk chu Krist 

thu ruangah a hawng um. 

18Sikhawmsele, ka deih le: Thu an theih lo mi hi a dik tak ma? Theih ta a, 

Pathian lasui thu nih a sim hâwi khan: “An hâu chu ram kipah a thang le, an thu 
kâwlkil tiang hen a thang rawh, ti hen. 

19Chun, ka deih nawlh le: Israel mi tla nih an theih lo masi? Mosi chu sângtu 

ding masachem asi: “Phun ah rêl tlâk lo mang hen, ka nan thîktir na awt; phun 
fing lo tla chu mang hen nan thin ka nan thawktir na awt,” ti hen. 

20Chun, Isai nih râlṭha tak hen, “An ka hâwl lo mi tla tawng hen ka um le, an ka 

lam lo mi tla sinah theihtir hen ka um,” ti hen a sim. 

21Sikhawmsele, Israel mi tla thu lakah chun, “Mi ê-aw ngâilo leh hel mang tla 

rangah nî tlâk hen anmah lawmh duh hen ka bân ka phar tâwn kha,” a ti. 

Israel Tla Tlûnah 
Pathian Khuaruatnâk 

Rom 11 

1Asi chun, Pathian nih a mi tla chu a lawnh masi? Lawnh lo e! Kei khawm Israel 

mi, Abraham thlâk Benjamin phun ka si. 

2Pathian nih a theihkan mi tla chu a lawnh lo. Pathian lasui thu nih Elija thu a 

sim mi hi nan theih lo ma? Anih nih chun Israel mi tla thu Pathian sinah a tlunh 
le, 

3Lalpa, na khuavâng tla an thah le, na mâichâm tla an chimtir. Keimah lâwng 

ka um rih le, kei khawm thah an ka tum asi,” a ti mi hi. 

4Sikhawmsele, Pathian nih zeitin me a sâng? “Baal mâika ah siksidîr dah lo mi 

sâng sarih keimah rangah ka zuah ko asi,” ti hen a sâng. 

5Chu hâwi ber hen, tuliau khawmah, zângfahnâk ruangah Pathian nih a thîm na 

mi tâwm an um. 

6Zângfahnâk ruangah asi chun thilti ruangah asi lai lo rawh. Chu hâwi asi lo 

chun, zângfahnâk hi zângfahnâk asi lai loh. 

7Zeitin asi lai rawh ne? Israel mi tla nih chun an hâwl mi chu an tawng lo le, thîm 

mi tla lam nih chun an tawng le, a dang zawzawng tla chu an mawlâwt ver rawh 
asi. 

8“Pathian nih tusûn tiang hen ihmu suaknâk thlarau a pêk le, muh kholonâk mit 

tla, theih kholonâk nâ tla hen,” ti rîn hâwi khan. 

9Chun David nih chun, “Chun an puai tla chu an rangah thang leh tleihtu, tlûknâk 

leh rêpnâk hawng si seh. 

10An muh kholonâk ding hen an mit tla hawng chaw seh, zeiliau zawngah anna 

hamhnâk ah an kêng kûntir kumza na,” a ti. 

11Asi leh, Juda tla an tlû liauah an siatnâk ah an tlû pawt mi ma si lai? Chu hâwi 

si loh! An tlû ruangah Phundang tla sinah chun ruangsuahnâk a hawng tlung 
dauh lehlam asi, Israel mi tla thîktir na ding hen. 

12Churawhchun, Juda tla sualnâk chu laikulh neihsiahnâk asi, chun an thlarau 

ngâkṭahnâk chu Phundang tla rangah neihsiahnâk asi. An rangtlingnâk châng 
chu neihsiah khunnâk si lai. 

Phundang tla Ruangsuahnâk 

13-14Churawhchun, nannih Phundang tla sinah ka sim asi, kei Phundang tla 

sinah fial ka si ruangah, ka phun tla ka thîktir kho râmnâk ding hen leh an lakah 
zeimaw mi tla ruang ka suah kho na nâk ding hen ka rianṭuannâk hi ka putso 
asi. 

15Lawmh lo an si liau men ah laikulh chu Pathian hen hâwi tla ah siam hen an 

um chun anmah tla lawmhnawlhnâk ding chu thihnâk ah mi nung nawlhnâk lo 
chu zei me si lai? 

16Chun, sang sêu masa mi chu a thenlimh chun a tlang khawm chu hâwi a 

thenlimh asi, chun a ram chu a thenlimh chun ṭeng tla khawm chu hâwi ber asi. 

17Chun a ṭeng zeimaw mi chu khiak hen a um chun nang, Phundang, oliv suak 

si hen, Juda lakah peh hen na um le, oliv thing ah ṭhatnâk ram va a bâwm bâk 
mi na si chun ṭeng dang lakah chun a zûm lah. 

18A zûm khawm le, nang a ram châwmtu na si lo le, a ram chu a nan châwmtu 

asi dauh. 

19Chun, nangnih, “Peh hen ka um khonâk ding hen ṭeng tla khiak hen an um 

rawh,” na ti lai. 

20Hi hi a dik asi: An lunglonâk ruangah khiak hen an um le; nang na lungnâk 

ruangah na dîr asi. 

21A zûm lah le, ṭih lehlam rawh: Pathian nih ṭeng tatak tla chu a zuah lo chun, 

nang khawm a nan zuah lai loh. 

22Chun, Pathian ṭhat zia leh ṭihnung a kâi zia chu ruat nik; a tlû mi tla rangah 

chun ṭihnung a kâi le, nang rangah lam chun a ṭha asi, a ṭhatnâk ah na um ko 
chun; chu lo chun nang khawm sah hen na um lai. 

23Chun, Juda tla khawm chu lunglo hen an um kumza lo chun, peh hen an um 

lai; Pathian nih anmah tla a peh nawlh kho na asi. 



1829 

Bawm Common Language Bible Version 
@ 2006 Bangladesh Bible Society  

 
 

 

 

24Nang oliv suak rerêng lakah mi tan phak mi men, suak dân lo hâwi hen oliv 

thing ṭha ah peh hen na um chun chubang a ṭeng tatak tla chu anmah oliv thing 
lîlâ ah chun peh an si tuktarâi lai. 

Mi zawzawng Tlûnah 
Pathian Khuaruatnâk 

25Unau le tla, thuthup hi nan theih loh ka duh lo, chu lo chun nanna fingtir lai le; 

Phundang tla rangtlingnâk a hawng tlung lân lo chu Israel mi zeimaw mi tla 
tlûnah thinlung changnâk a hawng tlung rih asi, ti hi. 

26Chun, Israel mi zawzawng ruangsuah hen an um ding zia chu hi hi asi: 

Pathian lasui thu nih, “Zion thawk hen ruangsuahtu a hawng suak lai le, Jakob 
thlâk tla thawk hen Pathian sunhsaklonâk a tlâutir lai. 

27Chu chu an sinah ka thutiam ding chu asi, an sual tla ka lâk tik chun,” ti hen 

a sim hâwi khan. 

28Thâwngthâng Ṭha lei dawn chun nanmah tla rangah mêlma an si le, thîm 

leikâng thu ruat lam chun thlâktu tla ruang khan duhtak tla an si. 

29Pathian nih a thilthawt pêk ah leh a kawhnâk ah chun a thinlung a lêt dah lo. 

30Nannih Phundang tla rangah lam chun, tuan chun Pathian thu nan ngâi lo le, 

sikhawmsele tuah lam chun, Juda tla nih an ngâilo ruangah Pathian 
khuaruatnâk nan tawng asi. 

31Chu hâwi ber hen tuah chun Pathian nih khua a nan ruat na ruangah hin, 

khuaruatnâk nan tawng khonâk ding hen, Juda tla khawm nih Pathian thu an 
ngâi rawh asi hi khuaruatnâk an tawng bâk nâk ding hen. 

32Pathian nih khua a ruat ver na kho ding hen mi zawzawng chu lunglonâk ah 

a khumh ver rawh. 

Pathian Sawrnâk 

33Pathian finghnâk leh theihnâk tam zia chu a thûk a! A lâirêlnâk tla chu theih 

kho lo leh a lampi tla chu zâwt kho mi zât asi lo chiam e! 

34Lalpa thinlung chu âu nih me theih? Remruat piaktu ah an a ṭang rawh? 

35Rulhnawlh ding khawm hen a sinah âu nih thu pêk masa? 

36Amah thawk hen leh amah ruangah leh amah sinah thil zawzawng a hawng 

um asi; amah sinah chun zungzâl hen rokualnâk um seh! Amen. 

Pathian Sinah Pumpêknâk 

Rom 12 

1Chun, unau le tla, Pathian khuaruatnâk ruangah hin bâwlnâk nung leh 

thenhlimh leh Pathian lawmh tlâk si ding hen nan taksa chu pêk ding hen ka 
nan ngiar na asi, chu chu nan rianṭuan ding rêng asi. 

2Hi laikulh dân hâwi hen um lah ule, Pathian duhzia a ṭha leh lawmh tlâk leh 

ṭhat rangtling chu nan theihfiang khonâk ding hen nan thinlung a thar a um hen 
hawng a dang dauh u. 

3Pathian nih a ka pêk mi zângfahnâk ruangah hin nan lakah âukhawm mah 

umdân tâwk nûnlêm ah sung-û tir lo hen, Pathian nih mikip sinah lungnâk tâwk 
a pêk hâwi vima hen rep tak a ruat dauh ding hen ka nan ti chiam na. 

4Taksa pumkhat ah ṭeng tamtak nan nei, ṭeng zawzawng thilti lam chu â bang 

lo le, 

5chu hâwi ber hen, kannih tamtak sikhawmsele, Krist lakah chun taksa pumkhat 

kan si le, pakhat khat hen a ṭeng tawnh chiau kan si. 

6Zângfahnâk hawng kan pêk hâwi vima hen thilthawt pêk dang dang kan nei 

chiau le, thusim ding asi chun, kan lung tâwk hâwi vima hen kan sim lai; 

7rianṭuan ding asi chun rian kan ṭuan thlir lai; sîntirtu khawm nih sîntir thlir seh. 

8Fawrhtu nih chun fawrh thlir seh, thilpêktu nih chun ûi lo hen pêk seh; lâirêltu 

nih taimâk suah tak hen rêl seh; mi vêlneitu nih lâwm tak hen vêlnei seh. 

9Dâwtnâk chu perpetnâk tel lo hen si seh. Sual lei chu hua ule, ṭhat lei chu tleih 

thlir u. 

10Unau tla siherh leikângah chun siherh tak hen a siherh tawnh chiau u. 

11Chawnglawmh leikângah chun a duh piak tawnh ule; taimâk suah leikângah 

chun zângzê lah ule, thlarau leikângah chun ṭhanemsemsê ngâi ule, Lalpa 
rianṭuan u. 

12Lungumnâk leikângah chun a lâwm ule, hamhtuar leikângah chun felfê ule, 

thlachamnâk leikângah chun thlacham kumza ule; 

13mi thenhlimh tla samhphângnâk ah chun, ṭangpi ule, khual tla rangah lawmh 

kumza na u. 

14An nehsawh natu chu malsâwm na ule; hawlhsiat chu barh lah u. 

15Â lâwm mi tla chu lâwmpi ule, a ṭap mi tla chu ṭappi u. 

16Dawnruat munkhat hen a um tawnh u. A Sung-û tir tuk lah u, nauta tla kawmh 

dauh na u. A fingtir lah u. 

17Âu sual khawm sual hen rulh lah u. Mi zawzawng ngaih hen thil dawh ruatkan 

u. 

18Ti kho asi chun, nangmah lei tal mi zawzawng hen rem hen um u. 

19Duhtak le tla, nan phû lam lah u, “Keimah nih lehrûl ka sam lai, Lalpa nih a ti,” 

ti rîn asi. 

20Churuangah, na mêlma a sung a vâng chun, ei ding pêk rawh, a tî a hâl chun, 

din ding pêk rawh; chu hâwi na ti chun a thilti diklonâk tla lakah na mualphoh 
kho lai. 

21Sual neh hen um lah ule, ṭhatnâk hen sual chu neh dauh rawh. 

Lâirêltu Thu Ngâinâk 

Rom 13 

1Mi kip an tlûnah lâirêltu thu thu hen um na seh. Pathian thu lo hen âukhawm 

lâirêltu an um lo; lâirêltu an um mi tla hi Pathian ruat an si. 

2Churuangah, âuzawng lâirêltu êltu chu Pathian ruat dotu an si; a dotu tla nih 

chun anmah tlûnah lâirêlnâk an tawng lai. 

3Lâirêltu tla chu thil ṭha titu rangah chun ṭihnung a kâi lo le, thil ṭha lo titu rangah 

lam chun ṭihnungkâi an si. Asi chun lâirêltu ṭih lo hen um na duh ma? 

4Thil ṭha ti le, a sawr na tawng lai; anih chu na ṭhatnâk ding hen Pathian 

rianṭuantu asi. Khawmsele, thilsual na ti chun, ṭih rawh, rêp ding hen a 
thiltikhonâk chu a tak asi ruangah. Anih chu Pathian rianṭuantu, thilsual titu 
tlûnah thinthawk hen phu lamtu asi. 

5Churuagah, thinthawk ṭih ruang ko silo hen na siat leh ṭhat theihnâk ruang 

khawmah lâirêltu thu thu hen na um ding rerêng asi. 

6Hi ruangah hin siah khawm na châwi tâwn khateh; chu hâwi thil tak ti rarâm 

ding hen Pathian rianṭuantu an asi. 

7Mi zawzawng sinah pêk ding mi vial pêk u; tual man pêknâk ding mi sinah chun 

tual man pêk ule, siah châwinâk ding mi sinah chun siah châwi ule; zah ding mi 
chu zah u, chawnglawmh ding mi chawnglawmh u. 

Pakhat leh Pakhat A 
Dâwt Tawnhnâk 

8A dâwt tawnhnâk cho lo chu âu sin khawmah zeikhawm a bat lah u; mah 

minung hâwi dâwttu nih chun Dân chu a zâwt kim rawh asi. 

9Hi bang, “Ṭângdang pawmtâk lah, mi thah lah, fîr lah,” ti leh, thupêk dang um 

mi rerêng tla hi. “Nangmah na dâwt hâwi hen na zâwlbâwm tla na dâwt ding 
asi,” ti nih hin a put ver asi. 

10Dâwtnâk nih zâwlbâwm tla a râwk dah lo; churuangah dâwtnâk hi Dân zawh 

rangtlingnâk asi. 

11Tuliau thil umzia nan theih ruangah leh it mi tla ṭhangh tik asi tatak rawh ti nan 

theih ruangah chu chu ka sim asi; tuah chun kan lung tîr ngâk hen khan kan 
ruangsuahnâk chu a nâi dadauh rawh. 

12Zân hi a ral dêngmâng rawh le, khua a dei awt rawh; churuangah, mûi thilti 

chu lawnh sele, chêu thuam hen kanna thuam lai. 

13Sûn ah um hâwi hen dawh tak hen kan um lai, zû din nawk leh zû rî a um lo 

hen, hur leh a duh a um lo hen, sual leh a nahsuah a um lo hen. 

14Lal Jisu Krist râlthuam hen chun a thuam dauh ule, nan taksa duhnâk zawh 

ding hen zeikhawm a siam lah u. 

Unau Tlûnah Lâirêl Piak Lonâk 

Rom 14 

1Chun, lungnâk ah chak lo mi chu a zumhmaihnâk tla simsâwi lo hen lawmh u. 

2Mi pakhat nih thil zeizawng hi ei kho hen a ruat le, mi chak lo lam nih chun thlâi 

ko a ei tâwn. 

3Zeizawng a ei mi nih chun a ei lo mi zauhnawmh lah seh; a ei lo mi khawm nih 

a ei mi chu simsâwi lah seh: Pathian nih anih chu a lawmh rawh asi. 

4Midang to-aw simsâwitu chu âu me na si? A dîr leh a tlûk chu amah hotu rang 

asi. Sikhawmsele, anih khawm dîrtir hen a um lai, Lalpa nih chun a dîrtir kho 
asi. 

5Mi pakhat nih ni khat hi ni dang ngâk hen a sung-û tir tâwn le, midang nih ni 

zawzawng hi bang ver hen a ngaih tâwn asi. 

6Mi kip mah thinlung lakah a theihthiam seh. Ni ulhtu nih chun Lalpa 

chawnglawmhnâk ding hen a ulh tâwn asi. Chun, zeizawng eitu nih chun, 
Pathian sinah lâwmthu a sim ruangah Lalpa chawnglawmhnâk ding hen a ei 
tâwn; a ei lotu khawm nih chun Pathian sinah lâwmthu a sim le, Lalpa 
chawnglawmhnâk ding hen a ei lo tâwn asi. 

7Âukhawm mah rangah nung kan si lo le, âukhawm mah rangah thi kan si ber 

lo. 

8Kan nung chun Lalpa rangah kan nung le, kan thih khawm Lalpa rangah kan 

thi asi; churuangah, kan nung khawmah, kan thi khawmah, Lalpa tâ kan si. 

9Krist thihnâk leh a hawng nung nawlhnâk san chu, minung leh mithi Lalpa asi 

khonâk hi asi. 

10Sikhawmsele, nangnih zeitin na unau na sâwi zia? Asi leh, nangnih zeitin zia 

na unau na zauhnawmh? Pathian lâirêlnâk tophah mâika ah kan ektê hen kan 
dîr awt asi. 

11Pathiau lasui thu nih, “Lalpa nih chun, Pathian nung ka si ruangah mikip ka 

mâika ah an kûn lai le, lei kip khawm nih Pathian ka si zia a phuang lai,” ti hen, 
a sim hâwi khan. 

12Chun, kan ektê hen Pathian sinah mah thâwngthâng kan sim chiau ding asi. 

Na Unau Tlûktir Lah 

13Churuangah, kanna sâwi lai lo rawh. Chu ngâk chun, âukhawm nih mah unau 

khamnâk mawh tlûknâk mawh siam lo a tum dauh u. 

14Amh lak cho chun thianglo zeikhawm a um lo ti Lalpa Jisu ah chun thungâi ka 

theihfiang, zeimawh thiang lo hen ruattu rang chun amah rang chun a thiang lo 
asi. 

15Na zei lo ei ruangah na unau thinlung a fâk chun dâwtnâk dân na zâwt lo rawh 

asi. Amah ruangrûl ah Krist a thih piak mi chu na zei lo ei nih veih lah seh. 

16Chun, na rangah ṭhatnâk chu sual leiah sim hen um lah seh; 

17Pathian Ram chu din leh ei thu asi lo le, repnâk tla, remnâk tla, Thlarau 

Thenhlimh lâwmnâk tla asi dauh. 

18Âuzawng chubang thu lakah chun Krist rianṭuan chu Pathian lawmhkâng leh 

minung sawr hen a um tâwn asi. 

19Chun, remnâk ding leh a ṭhattir tawnhnâk thu tla chu kan ṭhâwl lai. 

20Na zei lo ei ruangah Pathian rianṭuan râwk lah. Thu zawzawng a thenhlimh 

ngâk, sikhawmsele, a zei lo ei nih mi a thlûk chun a eitu rangah sual asi. 

21Na unau tlûknâk ding asi chun, sa ei lo tla, uain din lo tla, thil zeizawng khawm 

tilo a ṭha asi. 

22Lungnâk na nei mi chu Pathian mâika ah nangmah cho theih hen nei ko rawh. 

Mah nih ṭha ti leikângah mawh hen â ruat lo mi chu a thaw a suak. 

23Khawmsele, zumhmaihtu nih a ei chun, lungnâk hen a ei lo ruangah mawh 

hen a um asi; zeizawng lungnâk lo hen ti chu sual asi. 

Midang Lawmhtirnâk 

Rom 15 

1Chun, kannih lungnâk ah mi chak tla nih hin mah lawmhnâk hâwl lo hen, mi 

chak lo tla ṭangpi leh ritphurh sâwng na ding asi. 

2An ṭhatnâk ding hen mah zâwlbâwm tla lawmhtir cho si lo hen Thlarau ah 

ṭhanglian tir na kan tum chiau lai. 

3Krist khawm nih mah lawmhnâk a hâwl lo. “Nangmah fâitu tla fâinâk chu 

keimah tlûnah a tlâ,” ti rîn hâwi khan asi dauh. 

4Pathian lasui thu ah felfênâk leh lungngamnâk tawng hen lungumnâk kan nei 

khonâk ding hen, tuan liauah rîn mi tla chu kanmah hawng kan sîntirnâk ding 
asi ruangah. 

5-6Chun, kan Lalpa Jisu Krist Pa leh Pathian chu thinlung munkhat leh thurual 

a kan chawnglawmh khonâk ding hen, felfênâk leh lungngamnâk Pathian nih 
chun Krist Jisu sim hâwi hen, thinlung munkhat put hen a nan umtir na seh. 

Phundang Tla Sinah 
Thâwngthâng Ṭha 

7Churuangah, Krist nih chun Pathian rokualnâk ding hen a nan lawmh na mi 

hâwi khan a lawmh tawnh u. 

8-9Hi hi ka sim asi: Thlâktu tla sinah thutiam tla kha birhtir ding leh a zângfahnâk 

ruangah Phundang tla nih Pathian an chawnglawmh khonâk ding hen, Pathian 
thu a dik ti theihtirnâk ding hen Krist chu fêmtan tla rianṭuan ah a hawng um le; 
Pathian lasui thu nih: “Churuangah, Phundang tla lakah ka nan sawr lai le, na 
min chawnglawmhnâk ding hen la ka sak lai,” ti hen, a sim hâwi khan. 

10Chun, a sim nawlh le: “Nannih Phundang zawzawng le tla, a mi tla hen a lâwm 

u,” ti hen. 

11Chun, “Nannih Phundang zawzawng le tla, Lalpa chu sawr u; mi zawzawng 

khawm nih amah sawr seh,” a ti nawlh. 

12Chun, Isai nih, “Jese zung leh ram chu a um lai le, Phundang tla Lal ah um 

ding hen a hawng suak ding chu a um fâwn lai; anih chu Phundang tla nih chun 
an lungum san lai,” a ti nawlh ber. 

13Thlarau Thenhlimh thiltikhonâk zârah lungumnâk nan nei tam khonâk ding 

hen, lungumnâk Pathian nih chun nan lung ruangah lâwmnâk leh remnâk chi 
kip hen a nan khattir na seh. 

Râlṭha Tak Hen Pawl nih 
Lasui A Rînnâk San 

14Chun ka unau le tla, nanmah tla thu chu nanmah ngelchel ṭhatnâk hen nan 

khat hen, finghnâk chi kip nan nei hen, nun nanna simh tawnh kho ti keimah 
ngelchel nih dik tak hen ka theih. 

15-16Sikhawmsele, Phundang tla lakah Krist Jisu rianṭuantu ah ka um khonâk 

ding hen Pathian nih hawng ka pêk mi zângfahnâk ruangah hin a nan theihpi 
na ding hen zeimaw kar lakah râlṭha dauh hen ka rîn asi. Ka ap mi Phundang 
tla chu Thlarau Thenhlimh nih thenhlimhtir mi an si le, lawmh tlâk an si khonâk 
ding hen Pathian Thâwngthâng Ṭha leikângah bâwlpu rian ka ṭuan asi. 

17Chun, Pathian leikângah Krist Jisu ah putso ding ka nei asi. 

18-19Krist nih Phundang tla lungtir ding hen, thusim leh thilti hen, singsiahnâk tla 

leh thilchê tla, Thlarau Thenhlimh thiltikhonâk ah chun, keimah mang hen a thilti 
tla cho lo chu zeikhawm sim ka ngamh loh. Jerusalem khua leh a kiangkam ram 
thawk hen, Ilurikon ram tiang hen, Krist Thâwngthâng Ṭha chu ram kipah kim 
hen ka sim rawh; keimah mang hen a thilti chu chu tluk asi. 

20Asi, midang lungphûm tlûnah dirh ka si lonâk ding hen, Thâwngthâng Ṭha chu 

Krist min lam rawh nâk mun ah sim lo hen, 

21Pathian lasui thu nih: “A thâwngthâng sim dahlonâk mi tla nih chun, an muh 

lai le, theih dahlo mi tla nih chun an theih lai,” ti hen a sim hâwi khan, sim ka 
tum dauh tâwn asi. 

Pawl Nih Rom Veh ding A Tumnâk 

22Churuang tak chun asi, nan sinah hawng kal ding ka tlawlh kumza tâwn mi 

chu. 

23Tuah lam chun, hi ram kiangkam ah hin ṭuannâk mun rerêng ka nei lo rawh 

le, kum tamtak chu nan sinah hawng kal ding duh hen ka um rawh le, 

24Spain ram ah ka kal tik zawngah kal pah hen a nan muh na ding ka lungum 

le, nanmah tla chim rang hen a nan kawmh tâ na rih sele, chu leiah ka kalnâk 
ah chun nannih tla nih nan ka thlah ding hen ka lungum. 

25Tuah lam chun, mi thenhlimh tla rianṭuan ding hen Jerusalem khua ah ka kal 

awt rih asi. 

26Makedonia leh Gris ram ah mi tla nih chun lungâwi tak hen Jerusalem khua 

ah mi thenhlimh tla a pâm mi tla rangah sum an thawh rawh asi. 

27Asi, lungâwi tak hen an ti asi, an lakah anna bat rêng asi, Phundang tla nih 

an thlarau lei thilti tla an bâwmpi na asi chun, laikulh lei thil hen anmah tla ṭangpi 
bâk rûl a herh rêng asi. 

28Churuangah, chu chu ka ti hen, rah khawm chu anmah tla fiang tlo hen ka 

muhtir na thluh chun, nanmah tla pal hen, Spain ram ah ka kal vima lai. 

29Chun nan sinah ka hawng kal tikah Krist malsâwmnâk rangtling put hen ka 

hawng kal lai ti ka theih. 

30-31Unau le tla, thla nan ka cham piaknâk ah chun, Judai ram ah lunglo tla 

lakah ka him khonâk ding hen leh Jerusalem khua rang dingah ṭangpinâk ka 
put mi hi mi thenhlimh tla lawmhkâng tak asi khonâk ding hen thla hawng ka 
champi rarâm ding hen Lalpa Jisu Krist leh Thlarau Thenhlimh dâwtnâk hen ka 
nan ngiar chiam na; 

32Pathian rem tih hâwi hen lâwptlo tak a nan sinah ka hawng kal hen kanna 

panhlâu rual khonâk ding hen. 

33Remnâk Pathian chu nan ektê sinah um seh. Amen. 

Chibai Bûknâk 

Rom 16 

1Kan farnu Phoibi Kenkria khua ah kawhmi rianṭuantu hi, Lalpa min hen mi 

thenhlimh tla hâwi ber hen nan hawng lawmh ding 

2leh nan bawmh a herhnâk kipah bawmh ding hen an meltheihtir na ka duh asi. 

Amah ngelchel khawm hi mi tamtak bawmhtu a hawng si tâwn le, keimah 
ngelchel khawm a ka bawmh asi. 

3Priskili leh Akuila, Krist Jisu ah ka rianṭuanpi, ka nungnâk, 

4humnâk dingah ngâwng dawnh tla kha chibai hawng ka bûk piak; kei cho silo 

hen, Phundang kawhmi murui zawzawng khawm nih an sinah lâwmthu an sim 
asi. 

5An in ah kawhmi tla anna pûm mi tla chu chibai hawng ka bûk piak na ber u. 

Ka duhtak Epainita, Asia ram ah Krist lung masachemtu kha chibai hawng ka 
bûk piak u. 

6Mari, nan rangah hamh tak a ṭuantu kha, chibai hawng ka bûk piak u. 

7Ka hâwi Juda mi, Andronika, leh Junia, ka rêngtlâpi tla kha chibai hawng ka 

bûk piak u; annih chu mifial tla lakah minthang tak an si le, ka ruangrûl ah Krist 
lakah um masa dauh an si. 

8Ampliata, Lalpa ah ka duhtak kha, chibai hawng ka bûk piak u. 

9Krist ah ka rianṭuanpi Urbana leh ka duhtak Stakua chibai hawng ka bûk piak 

u. 

10Krist lakah mi tak, Apelis kha chibai hawng ka bûk piak u. Aristobulas 

dâwngsung tla lakah mi kha chibai hawng ka bûk piak u. 

11Ka phun Herodion kha, chibai hawng ka bûk piak u. Narkisa dâwngsung lakah 

mi, Lalpa lakah um mi tla kha chibai hawng ka bûk piak u. 

12Trufaina leh Truphosa Lalpa a rian hamh tak a ṭuan tâwn tla kha chibai hawng 

ka bûk piak u. Duhtak Parsi, Lalpa lakah hamh tak hen rianṭuan rawh mi kha, 
chibai hawng ka bûk piak u. 

13Lalpa lakah thîm mi Rufa leh a nu, ka nu bâk kha, chibai hawng ka bûk piak 

u. 

14Asunkrita tla, Phlegon, Hermi tla, Patroba tla, Herma tla, an sinah, unau um 

tla hen khan, chibai hawng ka bûk piak u. 

15Philologa leh Juli hen, Neria leh a farnu hen, Olimpa hen, an sinah mi 

thenhlimh um mi zawzawng hen khan, chibai hawng ka bûk piak u. 

16Chawchawk thenhlimh hen chibai a bûk u. Krist kawhmi murui zawzawng nih 

chibai an bûk na asi. 

Sîntirnâk Madung 

17Chun, unau le tla, sîntirnâk thu nanmah sîn lo leikângah ṭhennâk leh tlûknâk 

siamtu tla chu ṭha dek a vêng ding leh hawitâk ding hen ka nan ngiar na. 

18Chu hâwi mi tla nih chun kan Lalpa Krist rian an ṭuan lo le, anmah paw rian 

an ṭuan dauh tâwn; an kâ ṭhatnâk leh an hawlh thiamnâk hen mi fing lo tla 
thinlung an perpet tâwn. 

19Nan lung zia chu mi zawzawng lakah a thang rawh ruangah. Churuangah, 

nanmah leikâng thu ah ka lâwm asi; khawmsele chu, ṭha leikângah chun nan 
fing hen sual leikângah nan fing lo ka duh asi. 

20Chun, remnâk Pathian nih chun nan kêzaphah tangah Setan chu a nan 

lamhbêktir sawm na lai. Kan Lalpa Jisu Krist zângfahnâk chu nan sinah um seh. 

21Ka rianṭuanpi Timothe leh ka phun hâwi Lukia tla, Jason leh Sosipater tla nih 

chibai an bûk na. 

22Kei, Tertia, hi lasui rîntu nih hin, Lalpa min hen chibai ka nan bûk na. 

23Kei leh kawhmi tla tlungnâk in dâwngpupa Gaia nih chun chibai ka nan bûk 

na. Khuasung sum zauhkhenhtu Erasta leh kan unaupa Kuarta nih chun chibai 
an bûk na. 

24Kan Lalpa Jisu Krist zângfahnâk chu nan ektê sinah um seh. Amen. 

Sawrnâk Chawnglawmhnâk 

25Ka Thâwngthâng Ṭha leh Jisu Krist thusim hâwi hen, thuthup phuangnâk hâwi 

hen, chu thuthup chu zungzâl thawk hen â thup tâwn. 

26Tuah lam chun langhtir asi le, lungnâk chu a zûl khonâk ding hen, zungzâl 

Pathian thupêk hâwi vima hen khuavâng tla lasui thu hen phun kip sinah theihtir 
asi rawh. 

27Nannih an birhtir kho natu Pathian fing sinah cho Jisu Krist ruangah zungzâl 

hen rokualnâk um seh! Amen. 

1 Korin 

1 Korin 1  

1Pawl, Pathian duhzia hen Jisu Krist mifial si ding hen kawhmi leh kan unaupa 

Sosthen nih chun: 

2Korin khua ah Pathian kawhmi um tla, Krist ah thenhlimhtir hen Pathian mi tla 

si ding hen kawhmi tla sinah, ram kipah anmah leh kanmah Lalpa Krist min 
lamtu zawzawng tla hen: 

3Pathian kan Pa leh Lalpa Jisu Krist sinah mi zângfahnâk leh remnâk nan sinah 

um seh. 

Krist Malsâwmnâk Chu 

4Krist Jisu zârah a zângfahnâk nan sinah pêk mi ruang khan nanmah leikâng 

thu ah Pathian sinah lâwmthu ka sim kumza tâwn. 

5Zeizawng ah thusim kipah leh theihnâk kipah amah lakah chun neihtir hen nan 

um mi thu ah khan; 

6chu hâwi hen Krist thu ka theihtir mi chu nanmah lakah birhtir hen a um kha. 

7Chuvachun, kan Lalpa Jisu Krist langhnâk ngâk hen, thilpêk rerêng ah nan 

samphâng lo. 

8Anih nih chun kan Lalpa Jisu Krist Ni ah chun simsâwi kawp lo hen nan umnâk 

ding hen a dawngh tiang hen a nan birhtir na lai. 

9Pathian, a Fapa Jisu Krist kan Lalpa kawmhnâk ah a nan kawh natu kha zumh 

a kâi asi. 

Kawhmi Lakah Ṭhennâk 

10Chun, unau le tla, nan ektê hen thu bang cho nan sim hen, nan lakah ṭhennâk 

rêng a um lonâk ding hen, thinlung munkhat leh dawnruatnâk munkhat hen 
nanna tlâi thlir khonâk ding hen kan Lalpa Jisu Krist min hen ka nan ngiar na. 

11Ka unau le tla, nan thu chu nan lakah êlnâk tla a um ti hen Kloi dâwngsung 

tla nih an ka simh asi. 

12Hi hi asi ka ti mi chu: mikip nih, “Kei Pawl murui ka si,” “Kei lam chu Apolo 

murui ka si, “Kei lam chu Peter murui ka si” Kei lam chu Krist murui ka si,” nan 
ti chiau hi. 

13Krist chu ṭhen hen a um mazei? Pawl nan ruangrûl ah khenhbêk hen a um 

mazei? Asi lo leh, Pawl min hen baptis hen nan um mazei? 

14Krispa leh Gaia lo chu nan lakah mi âukhawm ka nan baptis na lo ruangah 

Pathian sinah lâwmthu ka sim asi. 

15Chu hâwi asi lo chun mi nih keimah min hen baptis nan si ti an sim lebang lai. 

16Stephan dâwngsung tla lam chu ka baptis na bâk, chu lo chu midang ka baptis 

na mawh ka theih loh. 

17Krist nih chun baptis ding hen a hawng ka fial lo, Thâwngthâng Ṭha sim ding 

hen a hawng ka fial dauh asi; thufing sim lo hen, chu hâwi asi lo chun Krist 
kraws chu zeikhawm lo hen ka umtir lebang lai. 

Krist Chu Pathian Thiltikhonâk 
Leh Finghnâk Asi 

18Kraws thu chu a tlâu liau chir mi tla rangah chun âtnâk asi; kannih ruangsuah 

liau mi tla rangah lam chun Pathian thiltikhonâk asi. 

19Pathian lasui thu nih, “Mi fing finghnâk chu ka veih lai le, mi fâifîm 

theihthiamnâk chu ka lâwt lai,” ti hen, a sim hâwi khan. 

20Mi fing chu kha zeiah me? Mi thiam chu kha zeiah me? Hi laikulh ah êltu chu 

kha zeiah me? Pathian nih laikulh finghnâk hi âtkâi asi ti a theihtir lo masi? 

21Pathian finghnâk ah chun laikulh nih a finghnâk mang hen Pathian an theih 

kho lo nûnah thusim âtkâi mang hen a lungtu tla ruangsuah chu Pathian nih 
thungâi ṭha a ti. 

22Juda tla nih chun singsiahnâk tla an hâwl tâwn, Greek tla nih chun finghnâk 

an hâwl tâwn. 

23Kannih lam nih chun Krist khenhbêknâk thu kan sim tâwn asi; chu chu Juda 

tla rangah chun tlûknâk, Phundang tla rangah chun âtnâk asi. 

24Sikhawmsele, Juda tla khawm si seh Greek tla khawm si seh, kawhmi tla 

rangah chun Krist chu Pathian thiltikhonâk leh Pathian finghnâk chu asi. 

25Pathian âtnâk chu minung finghnâk ngâk hen a fing dauh, Pathian chaklonâk 

khawm chu minung chaknâk ngâk hen a chak dauh. 

26Unau le tla, Pathian nih a nan kawh na nâk hi ruat nik u, taksa leiah mi fing 

tamtak tla, mi thiltikho tamtak tla, mi ṭha tamtak tla, kawh an si lo zia hi! 

27Sikhawmsele, Pathian nih laikulh thil â tla chu a thîm dauh le, mi fing tla chu 

a mualphoh khonâk ding hen. 

28Chun, Pathian nih laikulh thil chak lo tla chu a thîm le, thil chak tla chu a 

mualphoh khonâk ding hen; chun, laikulh thu sia leh zauhnawmhkâi tla, thil um 
lo mi tla tiang hen Pathian nih a thîm le, thil um tla chu zeikhawm lo ah a siam 
khonâk ding hen. 

29Pathian mâika ah âukhawm anna putso kho lai loh. 

30Nannih lam chu amah ruangah Krist Jisu lakah chun nan um asi; anih chu 

Pathian sinah mi kan rangah finghnâk ah siam asi, repnâk ah, thenhlimhnâk 
ah, tlanhnâk tla hen. 

31Churuangah, Pathian lasui thu nih, “Â putso mi vial nih Lalpa putso seh,” ti 

hen, a sim hâwi khan. 

Kraws Tlûnah Krist 
Thâwngthâng Chu 

1 Korin 2 

1Chun, unau le tla, kei lam chu Pathian thu thup ka nan simh na ding hen nan 

sinah ka hawng liau khan thusim rokual leh finghnâk rokual ka mang lo. 

2Jisu Krist, amah ngelchel khenhbêk hen a um mi thu cho lo chu nan lakah 

zeikhawm theih ka tum lo kha. 

3Chun, chak lo leh ṭih hen, thungâi thir bû hen nan lakah ka um. 

4Chun, nan lungnâk chu minung finghnâk ah ngauh lo hen, Pathian thiltikhonâk 

ah ngauh hen a um dauhnâk ding hen, 

5ka hawlhkâ suak leh ka thusim tla chu thufing hen lêmnâk thu asi lo le, Pathian 

thlarau leh thiltikhonâk theihtir hen asi dauh kha. 

Pathian Finghnâk 

6Sikhawmsele, upa tla lakah chun thufing khawm kan sim tâwn, sikhawmsele, 

hi laikulh thufing hi asi lo le, hi laikulh lâirêltu tlâu ding mi thiltikhonâk khawm 
asi lo. 

7Pathian finghnâk thuthup chu ka sim dauh tâwn asi, finghnâk â thup mi, kan 

rokualnâk dingah Pathian nih laikulh um lânah a ruatkan rawh mi chu. 

8Chu finghnâk chu hi laikulh lâirêltu tla rerêng nih an theih lo; theih sele chu 

rokualnâk Lalpa chu an khenhbêk lai loh. 

9Pathian lasui thu nih, “Mit nih muh dah lo, nâ nih theih dah loh, minung thinlung 

a lût dah loh, Pathian nih a dâwt mi rangah a timhtuah mi vial tla chu,” ti hen, a 
sim hâwi khan. 

10Kannih lam chu chubang chu Pathian nih a Thlarau hen hawng kan theihtir 

rawh asi. Thlarau nih chun zeizawng a zâwt ver tâwn, Pathian thu thûk khawm. 

11Minung thu tla chu minung thinlung a sungah um mi ber lo nih chun minung 

lakah âu nih me theih lai? Chu hâwi ber hen, Pathian thu tla thu Pathian Thlarau 
ber lo nih chun âu nih khawm an theih loh. 

12Chun, a thawt hen Pathian nih thu hawng kan pêk mi tla chu kan theih khonâk 

ding hen, kannih lam nih chun laikulh thlarau si lo hen, Thlarau, Pathian sinah 
mi chu kan tawng dauh asi. 

13Minung finghnâk thu leikângah sîntirnâk sim lo hen, Thlarau sîntirnâk thu a 

sim dauh hen, Thlarau lei thu tla chu thlarau lei mi tla sinah simhfiang hen, 
chubang thu hawng kan pêk mi tla khawm chu kan sim tâwn. 

14Laikulh mi nih chun Thlarau lei thu tla chu a lawmh tâwn lo, anih ngaih chun 

âtkâi an si; Thlarau ah theih mi asi ruangah a theih kho lo rerêng asi. 

15Thlarau lam nih chun thu zeizawng a theihfiang tâwn, amah chu âukhawm nih 

an theihfiang lo. 

16Pathian lasui thu nih, “Âu nih me Lalpa thinlung theih rawh hen, amah thu 

sîntir kho lai?” ti hen, a sim hâwi khan. Kannih lam nih chun Krist thinlung kan 
put asi. 

Pathian To-aw Tla Chu 

1 Korin 3 

1Chun, unau le tla, thlarau mi tla sinah sim hâwi hen nan sinah thu ka sim kho 

lo, taksa mi tla sinah sim hâwi khan ka sim kha, Krist ah fasêm tla sinah sim 
hâwi cho hen. 

2Buh silo hen nûk hen ka nan châwm na kha, buh nan ei kho lo ruangah khan: 

tu khawmah nan ei kho lo nget rih asi, 

3taksa mi nan si kumza rih ruangah. Nan lakah nahsuahnâk leh êlnâk a um 

tâwn ruangah hin taksa mi si hen minung hâwi hen nan um asi lo mazei? 

4Mi pakhat nih, ‘Pawl murui ka si, midang nih, “Kei lam chu Apolo murui ka si” 

nan ti sung zawng chu minung nan silo mazei? 

5Apolo chu zei me asi? Pawl khawm chu zei me asi? Rianṭuantu nanmah tla a 

nan lungtir natu cho an si, chu khawm chu Lalpa nih a pêk na vevê mi hâwi 
vima asi. 

6Kei nih ka phun le, Apolo nih tî hen a châwm, sikhawmsele, Pathian nih a 

ṭhangtir asi. 

7Chun, a ṭhangtirtu Pathian cho lo chu a phuntu chu zeikhawm asi lo, tî hen 

châwmtu khawm chu zeikhawm asi bâk lo. 

8Chun, a phuntu leh tî hen châwmtu chu pumkhat an si, sikhawmsele anmah 

rianṭuan hamh zia hâwi vima hen lâwmman an tawng vevê lai. 

9Kannih lam chu Pathian rianṭuantu kan si; nannih Pathian lo munma chu nan 

si. Pathian in sak chu nan si ber. 

10Pathian nih zângfahnâk hawng ka pêk mi mang hen in sak thiam mi rian ka 

ṭuan le, lungphûm ka phûm, midang nih a tlûnah in an sak. Sikhawmsele, mikip 
a tlûnah an sak zia ding mi lakah a thiamthih chiau na seh. 

11Lungphûm chia lo chu lungphûm dang âukhawm nih an phûm kho lai loh, chu 

lungphûm chu Jisu Krist chu asi. 

12Chun, lungphûm tlûnah chun âuzawng nih ngûn hen mawh, tangka hen 

mawh, lung sung hen mawh, thing hen mawh, belh hen mawh, fapawn hen 
mawh in sak sele-mikip rianṭuan chu a lang rawh lai. 

13Krist a hawng langh Ni ah chun a langtir awt ruangah; chu Ni ah chun mei 

ngelchel nih mikip rianṭuan chu zei hâwi me asi a nik lai rawh. 

14Âu rianṭuan zawng a tlûnah a sak mi chu a um kumza chun, chu nih chun 

lâwmman a tawng lai. 

15Âu rianṭuan zawng a kâng chun, chu nih chun a dawk lai: amah lam chu 

ruangsuah hen a um lai, sikhawmsele mei ah a lan mi hâwi hen. 

16Pathian in nan si ti leh Pathian Thlarau nanmah lakah a um kumza ti nan theih 

lo mazei? 

17Âuzawng nih Pathian in chu a râwk chun chu minung chu Pathian nih a râwk 

lai Pathian in chu a thenhlimh ruangah; chu in chu nanmah nan si. 

18Âukhawm mah a â tir lah seh. Nan lakah âuzawng hi laikulh ah hin fing hen â 

ruat chun a fing khonâk ding hen mi â ah a chang seh. 

19Hi laikulh finghnâk hi Pathian ngaih hen âtnâk asi, “Pathian nih mi fing tla chu 

an fing perpetnâk lakah a awhtir na tâwn,” ti hen Pathian lasui thu nih a sim 
hâwi khan. 

20Chun, Pathian lasui thu dang nih, “Lalpa nih chun mi fing tla dawnruatnâk tla 

chu a thawt asi ti a theih,” ti hen, a sim. 

21Churuangah, âukhawm nih minung tla putso lah seh. Zeizawng hi nan tâ asi 

ver asi. 

22Pawl mawh, Apolo mawh, Kipha mawh, laikulh mawh, nungnâk mawh, 

thihnâk mawh, thil um chia mawh, thil hawng um ding mi mawh, a ektê hen nan 
tâ ver asi; nannih khawm Krist tâ nan si; 

23Krist khawm chu Pathian tâ asi. 

Krist Mifial Tla Chu 

1 Korin 4 

1Kannih tla hi Krist rianṭuantu leh Pathian thu thup zauhkhenhtu ah mi nih 

hawng kan ngaih seh. 

2Hi lakah hin zauhkhenhtu chu zumhkâi a herh asi. 

3Sikhawmsele, nannih nih nan ka niknâk chu minung dawnruatnâk hen nan ka 

niknâk chu ka rangah thu metê asi; mah khawm ka nik dah lo. 

4Zeikhawm simsâwinâk ka theih lo; sikhawmsele, chu nih chun hawng ka 

mawhtir lêm lo; hawng ka niktu chu Lalpa asi dauh. 

5Chun, a hun lânah hin zeikhawm nik lah u, Lalpa a hawng kal lân lo chu. Anih 

nih chun mûi thil thup tla chu chêu ah a hawng suah lai le, thinlung ah tum mi 
khawm chu a hawng langh lai; chu tikah chun mikip nih Pathian lakah chun mah 
ting tâwk ah sawr an lawh chiau lai rawh. 

6Chun, unau le tla, thurîn tla chu nan lanh lonâk ding hen kanmah lakah hin nan 

châwng khonâk ding hen chubang tla chu nan ṭhatnâk ding hen kei leh Apolo 
kanna ngaih asi, nan lakah âukhawm pakhat putso hen pakhat nan zauhnawmh 
lonâk ding hen. 

7Nang âu nih me a nan ti bîk? Na ting lo mi chu zei me na nei? Na ting asi chun 

zeirangah ting lo hâwi hen na sawr phah? 

8Tu thawk hen nan khawp rawh, tu thawk hen nan nei rawh, kanmah tel lo hen 

nanmah lâwng hen nanna lal rawh asi hi: lal tatak ule ka duh asi, kannih khawm 
nih nanmah tla hen kanna lal khonâk ding hen! 

9Pathian nih kannih mifial tla hi thi ding a ruat chia hâwi hen a dawnghchem ah 

hawng kan langhtir hen ka ngaih asi. Laikulh leh vânmifial tla leh minung tla 
mitmuh ah zauhnuam ah siam hen kan um hi. 

10Kannih lam chu Krist ruangah mi â kan si, nannih lam chu Krist ah mi fing nan 

si dauh. Kannih lam chu kan chak lo le, nannih lam chu nan chak, nannih lam 
chu mi chawnglawmh hen nan um le, kannih lam chu mi zauhnawmh hen kan 
um asi. 

11Tutiang khawm hen kan sung a vâng hen kan tî a hâl le, nipuan kanna tinh lo, 

mi kut nurnâk kan si, umnâk bir kan nei lo; mah kut hen ṭuan hen thungâi kanna 
hamh. 

12Mi nih hawng kan fâi chun, mal kan sâwm na tâwn; mi nih hawng kan nehsawh 

chun kan tuar rarâm tâwn, mi nih hawng kan phûm chun kan lêm na tâwn. 

13Tutiang khawm hen laikulh nâwmtâm thu zawzawng, nâwm hâwi hen mi nih 

hawng kan ngaih asi. 

14Ka nan ningzaktir na ding hen hi thu hi ka rîn lo le, ka fa duhtak tla hâwi hen 

nun a nan simh na ding hen ka rîn dauh asi. 

15Krist lakah chun sîntirtu sîng khat nei khawm ule, pa lam chu tamtak nan nei 

lo asi; kei nih Krist Jisu ah chun Thâwngthâng Ṭha hen ka nan ring na kha. 

16Chun, nan ka chawng ding hen ka nan ngiar na. 

17Churuang chun Timothe, Lalpa lakah ka fa duhtak leh zumhkâi chu nan sinah 

ka hawng fial asi. Anih nih chun Krist ah ka umdân, ram kipah kawhmi tla murui 
kip ka sîntir na tâwn mi hâwi hi a nan theihtir na lai. 

18Chun, kei nan sinah hawng kal lo rawh ding hâwi hen nan ruat ruangah 

zeimaw mi nanna zûm asi. 

19Sikhawmsele, Lalpa nih rem a ti chun sâwtlotê ah ka hawng kal lai; chun mi 

a zûm mi tla thu chu silo hen an thiltikhonâk chu ka theih rawh lai. 

20Pathian Ram chu thu hen a um lo le, thiltikhonâk ah a um dauh asi. 

21Zei me nan duh dauh? Vuakfung hen ma nan sinah ka hawng kal lai, dâwtnâk 

leh dawnhkhonâk thinlung put hen ma? 

Kawhmi Lakah Thih Kholonâk Chu 

1 Korin 5 

1Nan lakah pung le lêngnâk a um ti thu a thang chiam asi. Chu hâwi pung le 

lêngnâk chu Phundang tla lak khawmah a um lo mi, nan lakah mi pakhat nih a 
nu-ei a umpi kha. 

2Chun, chu thil titu chu nan lakah mi suah ding mi lawksawngpi ngâk hen 

zumhnâk ah lam nan mang. 

3Keimah ngelchel hi taksa hen ka tel lo narêng hen thlarau ah lam chun ka tel, 

thil chu hâwi tluk titu chu tuah khawm Lalpa Jisu min hen chu mi tlûnah lâi ka 
rêl piak le, nan lakah tel hâwi tluk hen ka ruat rawh. 

4Nannih leh ka thlarau chu kan Lalpa Jisu thiltikhonâk ah a pûm hen, 

5mi chu hâwi chu a thlarau Lalpa Ni ah chun ruangsuah hen a um khonâk ding 

hen a taksa tlâutir hen Setan sinah pêk sele ka ti asi. 

6Nanna zûmnâk hi a ṭha lo. Thilnu tâwmtê nih sang tlang chu a pum hen a zunh 

hep tâwn ti nan theih lo masi? 

7Thilnu telh lo mi nan si hâwi ber hen sang tlang thar nan si khonâk ding hen 

thilnu li chu thianh u. Kan Kalkanh Kût khawm an thah rawh asi, Krist ngelchel 
chu. 

8Churuangah, kanna kût lai, thilnu li a kût lo hen, nunsiat leh sualnâk ah kût lo 

hen, thilnu tel lo hen taknâk leh diknâk sang hen kanna kût lai. 

9Ka lasuikuat lakah khan pung-le-lêng mang kawmh lo ding hen nan sinah ka 

rîn kha. 

10Kha laikulh ah pung-le-lêng mang tla mawh duhlei leh lêp mang mawh, ruk 

sawnhtu tla mawh lam chu kawmh lo thlo ding ka ti mi asi lo; chu hâwi si sele 
chu laikulh thawk hen suak ding nan si awt asi. 

11Tu lam chun âuzawng unau min put ṭung hen pung-le-lêng mang mi mawh, 

mi duhlei mawh, ruk sawnh mi mawh, mi fâi mang mawh, zûrît mang mawh, lêp 
mang mawh hawng sele kawmh lo ding hen nan sinah ka rîn asi; chu hâwi mi 
sinah chun ei khawm ei lo ding hen. 

12-13Lênglei ah mi tla chu kei nih ka ruat ding zei me a um? Nannih nih a sungah 

mi tla nan ruat hen lênglei ah mi tla lam chu Pathian nih a ruat tâwn asi lo ma? 
Chu misual chu nan lakah mi nar u. 

Unau Tla Tlûnah Lâirêl Piaknâk 

1 Korin 6 

1Nan lakah âuzawng nih midang thupawi thenhlimh mâika ah tlunh lo hen mi 

rep lo mâika ah nan tlunh ngam awt masi? 

2Asi chun, mi thenhlimh tla nih chun laikulh lâi an rêl awt ti nan theih lo masi? 

Chun, laikulh men hi a lâi nan rêl awt asi chun thil mêchem tla khawm chu lâirêl 
tlâk lo ma nan si ne? 

3Tuliau thil chu sim lo hen, vânmifial tla men lâi kan rêl awt ti nan theih lo masi? 

4Chun, thu rêl ding nan nei chun kawhmi tla lakah mawhphurhtu silo mi tla chu 

nan rêltir na tâwn mazei? 

5Nan ningzaknâk ding hen ka sim asi. A unau tla kar lakah thu thlûk kho mi mi 

fing pakhat tal nan lakah nan tawng kho lo menmaw! 

6Unau pakhat nih a unau chu lâirêlnâk ah a tlunh tâwn? Lunglo tla sinah a va si 

ngê rih. 

7Asi, hi hi nanna replonâk tak pakhat chu asi: thupawi nanna neitawnh mi hi. 

Zeirangah me diklo tak hen nanna tinâk chu nan ṭuan kho lo? Zeirangah 
naunehnâk chu nan tuar dauh lo? 

8Asi nanmah ngelchel nih unau tlûnah khawm nan ti dik lo le, nan nâuneh na 

tâwn. 

9Asi chun, mi rep lo tla nih chun Pathian Ram an luah lai loh ti nan theih lo 

masi? Perpet hen um lah u; pung-le-lêng mang tla mawh, ruk sawnh tla mawh, 
ṭângdang pawmtâktu tla mawh, mi hur tla mawh, tawkua hur tla mawh, 

10fîr mang tla mawh, mi duhlei tla mawh, zûrît mang tla mawh, fâi mang tla 

mawh, lêp mang tla mawh khawm nih Pathian ram an luah lai loh. 

11Chun, nannih zeimaw mi chu hâwi mi nan si tâwn kha. Sikhawmsele, Lalpa 

Jisu Krist min leh kan Pathian Thlarau ah ṭâwl thiang nan si rawh, thenhlimh mi 
nan si rawh le, mawhtir lo mi nan si rawh. 

Taksa Chu Krist Ṭeng Asi Zia 

12Thil zeizawng ti ka rang a thiang le, thil zeizawng ti a ṭha lêm lo. Sikhawmsele, 

zei sal ah khawm ka siang lo. 

13Ei ding tla chu paw rangah asi, paw chu ei ding tla rangah asi. Sikhawmsele, 

Pathian nih a tlâutir vevê lai. Chun, taksa hi pung le lêngnâk asi lo le, Lalpa 
rangah asi dauh; Lalpa khawm taksa rangah asi. 

14Chun, Pathian nih Lalpa chu a thawh le, kannih khawm a thiltikhonâk hen 

hawng kan thawh bâk lai. 

15Nan taksa chu Krist ṭeng tla asi ti nan theih lo masi? Krist ṭeng tla chu lâk piak 

hen nunau â zuar mi ṭeng tla ah ka siam awt ma? Si lo! 

16“Asi chun, nunau â zuar mi hen â tlâi mi chu amah hen pumkhat asi ti nan 

theih lo masi? Pathian lasui thu nih, An panih hen taksa pumkhat an hawng si 
lai rawh,” ti hen fiang tak hen a sim hâwi khan. 

17Lalpa lakah a pêk mi lam chu amah hen Thlarau pumkhat an si. 

18Pung le lêngnâk hi tektâk u. Minung thil tisual zeizawng hi taksa lênglei ah 

asi; pung-le-lêng mang chu amah taksa tlûnah thilsual a ti asi. 

19Asi chun, nan taksa chu nan sungah um Pathian sinah mi nan tawng mi 

Thlarau Thenhlimh in asi ti nan theih lo masi? Mah tâ khawm nan si lo le, man 
hen châwk nan si rawh asi. 

20Churuangah, nan taksa hen Pathian chawnglawmh u. 

Umhnâk Thu Ah Deihnâk 

1 Korin 7 

1Chun, nan rîn mi thu tla kha--Mipa rangah nunau tawngh lo a ṭha asi. 

2Sikhawmsele, pung le lêngnâk a um tâwn ruangah mipa nih nupi bîk nei chiau 

sele, nunau khawm nih pasal bîk nei chiau seh. 

3Pasal nih chun a nupi sinah a ting ding tâwk pêk seh; chu hâwi ber hen nupi 

khawm nih a pasal sinah a ting ding tâwk chu pêk bâk seh. 

4Nupi nih chun amah taksa tlûnah thu a nei lo le, a pasal nih chun thu a nei 

dauh asi; chu hâwi ber hen pasal khawm nih chun amah taksa tlûnah thu a nei 
lo, a nupi nih chun thu a nei dauh asi. 

5Thlacham ding hen nanna pêk khonâk ding hen leh nanna kawmh nawlh 

khonâk ding hen sâwtlotê rangah rem nan ti vevê cho lo chun âu lei khawm a 
thlahthlamh lah u, chu lo chun nanna sûm kho lo ruangah Setan nih a nan lêm 
na lebang lai. 

6Sikhawmsele, hi thu hi thupêk leikâng hen ka sim lo le, siang leikâng thu hen 

ka sim dauh asi. 

7Sikhawmsele, mi zawzawng keimah hâwi hen um sele, ka duh asi. 

Khawmsele, mikip nih Pathian sin thawk hen thilpêk mah tawng zia an nei chiau 
asi, pakhat nih kâng dang hen, pakhat khawm nih kâng dang nawlh hen. 

8Sikhawmsele lêngṭûl tla leh numei tla sinah chun hi hâwi hen ka ti asi. Keimah 

hâwi tak hen um na sele an rangah a ṭha lai. 

9Sûm khonâk an nei lo lam chun a umh na seh; hur ngâk hen a umh chu a ṭha 

dauh asi. 

10Chun, anna umh rawh mi tla sinah chun thu ka pêk; keimah pêk lam chu silo 

hen Lalpa pêk asi dauh: Nupi nih chun a pasal ṭhen lah seh; 

11a ṭhen dâidua chun pasal nei lo hen um dâidua seh, asi lo chun a pasal hen 

ber a umh nawlh na seh, pasal nih chun a nupi mâk lah seh. 

12Midang sinah lam chun (Lalpa silo hen, keimah nih) ka sim: Unau âuzawng 

Kristian a hawng si hen, a nupi chu lunglo mi umpi sele, anih nih chun a sinah 
um kumza ding a duh chun mâk lah seh. 

13Chun, nunau âuzawng Kristian a hawng si hen, pasal lunglo mi a umpi chun, 

a pasal nih a sinah um kumza ding a duh chun mâk lah seh. 

14Pasal lunglo mi chu a nupi ruangah Pathian sinah pawmtlâk hen a um le; nupi 

lunglo mi khawm chu a pasal ruangah Pathian sinah pawmtlâk hen a um bâk; 
chu hâwi si lah sele, an fa tla chu lunglo mi fa tla hâwi an si lai, sikhawmsele 
chu hâwi asi ruangah annih tla chu Pathian sinah pawmtlâk hen an um asi. 

15Sikhawmsele, a lunglo mi nih chun mâk ding a duh chun mâk ko seh, chu 

hâwi lakah chun unaupa mawh farnu mawh khap asi lai loh; Pathian lam nih 
chun rem ding hen a kan kawh asi. 

16Aw! nupi, na pasal ruang na suah awt leh awt lo zeitin na theih kho? Aw! 

pasal, na nupi ruang na suah awt leh awt lo zeitin na theih kho? 

Pathian Kawhmi Hâwi 
Vima Hen Umnâk 

17Zeikhawm si sele, Lalpa nih chun mikip sinah a thilpêk dân hâwi chiau leh 

Pathian nih mikip a kawhnâk dân hâwi chiau hen um seh. Hi hi kawhmi tla 
zawzawng sinah ka sîntir na mi dân chu asi. 

18Fêmtan mi kawh asi chun, a fêmtannâk kha veih lêm lah seh. Fêmtan lo mi 

asi chun, fêm tantir lah seh. 

19Pathian thupêk tla tleih cho lo chu fêmtan hi zeikhawm asi lêm lo, fêmtan lo 

khawm hi zeikhawm asi lêm lo. 

20Mi kip kawh hen an um liauah anna ting zia zia hen um chiau seh. 

21Sal ah na um mi kawh na si ma? Chu chu ruat duh lah, na suak kho ṭung asi 

lam chun mang dauh rawh. 

22Sal ah um mi Lalpa nih a kawh mi chu Lalpa sal suaktir asi; chu hâwi ber hen 

sal silo hen kawh mi chu Krist sal asi. 

23Man hen châwk nan si rawh, minung tla sal si lah u. 

24Unau le tla, mikip kawh hen nan um liauah nanna ting zia zia hen Pathian 

sinah um kumza u. 

Umhnâk Nei Lo Mi Tla Leh 
Numei Leikâng Thu 

25Chun, mi âuzawng nupi pasal neilo rih mi leikâng thu ah chun Lalpa thupêk 

rerêng ka nei lo. Sikhawmsele, zumhtlâk a um ding hen Lalpa sinah mi 
zângfahnâk tawng ka si ruangah ka ngaihdân ka sim lai. 

26Chun, tuliau hamhnâk ruangah hin hi hi ṭha hen ka ruat, mi a umdân a um 

kumza hi. 

27Nupi lakah phuar na si ma? Phelhnâk hâwl lah. Nupi lakah phuar lo na si ma? 

Nupi hâwl lah. 

28Sikhawmsele nupi na nei chun thil na ti sual lo, nungâk thenhlimh khawm nih 

pasal a nei chun thil a ti sual lo. Sikhawmsele, chu hâwi mi tla nih chun taksa 
lakah chun hamhnâk an tuar lai; sikhawmsele, kei lam nih chun an tuartir na lo 
ka duh asi. 

29Sikhawmsele, unau le tla, hi hi ka ti asi: tu thawk chun nupi nei tla chu nei lo 

hâwi hen an umnâk ding hen leh 

30ṭap le tla chu ṭap lo hâwi hen an um khonâk ding leh â lâwm mi tla chu lâwm 

lo hâwi a an um khonâk ding leh châwktu tla chu neilo hâwi a an um khonâk 
ding leh 

31laikulh mangtu tla chu mang tuk lo hen an um khonâk ding hen tik hi tâwitir 

hen a um asi; hi laikulh umdân hi a dawngh lei rawh asi. 

32Sikhawmsele, lungkham nei lo hen nan um ka nan duh piak na asi. Nupi nei 

lo mi nih chun Lalpa lawmhtir kho zia ding dawnnâk hen Lalpa lei thil chu a 
lungkham tâwn. 

33Nupi nei mi lam nih chun a nupi a lawmhtir kho zia ding dawn hen laikulh lei 

thil a lungkham bâk tâwn, a thinlung ah dawnnâk dang dang a nei tâwn. 

34Pasal neilo mi nih chun a taksa leh a thlarau ah chun thenhlimh tak hen a um 

khonâk ding hen Lalpa lei thil chu a lungkham tâwn; pasal nei mi lam nih chun 
a pasal lawmh kho zia ding hen laikulh lei thil chu a lungkham dauh tâwn. 

35Chubang chu nanmah ṭhatnâk ding hen ka sim asi; ri hen ka nan khih kho na 

nâk ding hen ka sim asi lo le, umdân dawh tak hen nan um khonâk ding leh 
Lalpa rian chu nawk lo hen nan ṭuan khonâk ding hen ka sim dauh asi. 

36Nupi hual a um lo rih ding hen anna tiam mi thu ah: Mipa nih dik tak hen a 

umpi ding mi sinah thinlung tleih khonâk a nei lo hen, â sûm kho lo thlo hen, 
anna umh dâidua a duh chun, a duh hâwi hen a umh dâidua na seh. Hi lakah 
hin sualnâk a um lo. 

37Sikhawmsele, a mipa nih umpi ngelchel ding duhnâk a nei lêm lo hen, umpi 

lo ding hen a thinlung ah a tum thlir hen, a thinlung ah sûmkhonâk a nei thlir 
hen thinlung ah ti ding hen a tum tak chun chu nunau chu a umpi lo a ṭha asi. 

38Chun, umpitu nih a ti ṭha bâk, a umpi lotu nih chun a ti zia a ṭha khun asi. 

39Nupi chu a pasal dam sung chun phuar asi; sikhawmsele, a pasal a thi rawh 

chun a duh mi zawng anna um kho lai, sikhawmsele Lalpa lakah a um mi asi 
ding asi. 

40Sikhawmsele, kei ngaihdân hen chun a umdân kêl hen a um chun a thaw a 

suak lai; kei khawm nih Pathian thlarau nei bâk hen ka ruat asi. 

Ruk Tla Bâwlnâk Thu Ah Deihnâk 

1 Korin 8 

1Chun, ruk tla lakah bâwlnâk thil tla thu kha chu, “kan ektê hen theihnâk kan nei 

chiau,” ti kanna theih. Theihnâk nih chun mi a putsotir tâwn lo, dâwtnâk lam nih 
chun mi a siam ṭhat tâwn. 

2Âuzawng nih thu zeimawh theih hen anna ruat chun, an theih ding hâwi hen 

an theih lo rih. 

3Sikhawmsele, âuzawng nih Pathian a dâwt chun, chu tak chu amah theih asi. 

4Chun, ruk tla lakah bâwlnâk thil ei leikâng thu ah chun, ruk chu zeikhawm asi 

lo zia Pathian pakhat cho lo chu Pathian dang rerêng a um lo ti kan theih. 

5Vân ah mawh, tual ah mawh pathian min put tla um khawmsele, chu hâwi 

pathian tamtak leh lalpa tamtak an um ruangah kannih rangah lam chun Pathian 
pakhat cho, Pa chu a um. 

6Amah sin thawk hen zeizawng a suak le, kannih khawm amah rangah um kan 

si; Lalpa pakhat cho Jisu Krist chu a um, amah ruangah zeizawng a um, kannih 
khawm amah ruang ber ah um mi kan si. 

7Sikhawmsele, chu theihnâk chu mi zawzawng sinah a um lo, chun zeimaw mi 

nih tutiang hen ruk sawnh zawng an si ruangah ruk lakah bâwlnâk thil hâwi tak 
a ngaih hen an ei tâwn; chun an sia leh ṭha theihnâk chu a chak lo ruangah a 
nâwm tâwn. 

8Sikhawmsele, ei ding nih hin Pathian mit hawng kan tlungtir lêm lo, ei lah 

khawmsele kanna râwk lêm lo, ei khawmsele kan ṭha lêm lo. 

9Sikhawmsele, thiamthih u, chu lo chun mah thawsuak a um khonâk hi zeitin 

mawh mi chak lo tla rangah tlûknâk a hawng si lebang lai. 

10Nang, theihnâk nei mi, âuzawng nih ruk sawnhnâk in ah buhkhêng dûm hen 

a nan muh chun, annih lam chu mi chak lo hawng si na sele, an sia leh ṭha 
theihnâk nih chun bâwlnâk thil ei a hawng ngamh awt lo mazei? 

11Chun, na theihnâk ruang chun mi chak lo, unau a thih ruangrûl ah Krist nih a 

thih piak mi chu a vei awt asi. 

12Unau le tla lakah chu hâwi thil nan tisual hen, an sia leh ṭha theihnâk chu a 

chaklonâk thuam ah nan liamh sual chun Krist lakah thil nan tisual asi. 

13Churuang chun ei ding nih hin ka unau a tlûktir chun ka unau a tlûktir lonâk 

ding hen kumleza hen sa rerêng ka ei lai loh. 

Mifial Tla Rianṭuan 

1 Korin 9 

1Mi thawsuak ka si lo mazei? Mifial ka si lo mazei? Kan Lalpa Jisu ka muh rawh 

lo mazei? Nannih tla chu Lalpa ah ka rianṭuan nan si lo mazei? 

2Midang rangah mifial si lah khawmsele nannih rang lam chun ka si; Lalpa ah 

mifial ka sinâk singsiahnâk chu nanmah hi nan si. 

3Hawng ka salhtu tla ka sâng na nâk chu hi hi asi: 

4Din leh ei ding hen thu ka nei lo masi? 

5Mifial dang tla leh Lalpa unau tla leh Peter hâwi hen khan Kristian nunau nupi 

rui ding hen thu kan nei lo mazei? 

6Asi lo chun rianṭuan lo ding hen kei chu Barnaba nih thu kan nei lo bîk mazei? 

7Kawrsen âu me mah leh mah a châwm hen râltuk dah tâwn? Âu nih me a rah 

ei ṭung lo hen grep dûm tuah dah tâwn? Asi lo chun, âu nih me ranrual nûk ei 
ṭung lo hen ranrual zauhkhenh dah tâwn? 

8Chubang thu chu minung hâwi cho hen ka sim masi? Dân thu khawm nih chu 

tak chu a sim bâk lo mazei? 

9Mosi Dân lasuibu ah chun, “Chawchal nih fâng a chîl liauah a mûr phuar lah,” 

ti rîn asi. Pathian nih chawchal rang ko masi a ruat piak? 

10Kanmah rang takah a sim asi lo ma? Asi ta a! Kanmah rang asi an rîn. Tual 

nâwntu nih chun lungumnâk nei hen nâwn ding asi; fâng âttu nih chun tingvo 
nei bâk ding hen a ât ding asi. 

11Kannih thlarau lei chî tla chu nan rangah kan tuh rawh chun, nan taksa lei tla 

thu chu ât khawmsele thil dingchang tak ma asi lai? 

12Midang men nih nan tlûnah thuneihnâk anna ting chun kannih châng chu ting 

khun ding kan silo ma? Sikhawmsele, chu thuneihnâk chu kan mang lo; Krist 
Thâwngthâng Ṭha kan kham lonâk ding hen zeizawng kan tuar rarâm dauh 
tâwn asi. 

13Zarh thil timhtuahtu tla nih chun Pathian Biakin ah mi thil an ei mi leh mâichâm 

ṭuantu tla nih chun mâichâm ah tingvo an nei ti nan theih lo mazei? 

14Chu hâwi ber hen Lalpa nih chun Thâwngthâng Ṭha simtu tla chu 

Thâwngthâng Ṭha chu an ei muhnâk dingah a ruat asi. 

15Sikhawmsele kei lam nih chun chubang chu pakhat khawm ka mang lo asi. 

Ka tlûnah chu hâwi nan tinâk ding hen hi thu hi ka rîn asi lo, âuzawng nih ka 
putso mi hi zeikhawm lo ah an siam ngâk chun thi thlo sele ka rangah a ṭha 
dauh asi. 

16Thâwngthâng Ṭha sim khawmsele putso ding rerêng ka nei lo, ti ngelchel ding 

hen ka tlûnah â thâng asi. Thâwngthâng Ṭha sim lah sele ka tlûn a pit awt asi. 

17Chu chu mah thu hen ka ti chun lâwmman ka nei asi; sikhawmsele mah thu 

thu hen asi lo chun Thâwngthâng Ṭha zauhkhenhnâk rian hawng ka kiltir mi ko 
asi lai. 

18Ka lâwmman chu zei me asi ne? Thâwngthâng Ṭha lakah ka thuneihnâk chu 

ka mang diknâk ding hen Thâwngthâng Ṭha ka sim hen lawh lo hen 
Thâwngthâng Ṭha rian ka ṭuan kho mi hi asi. 

19Âu sal khawm si lah khawmsele, mi tam dauh ka luh kho ding hen mi 

zawzawng sal ah kâ siam tâwn. 

20Chun, Juda tla ka luh kho na ding hen Juda tla sinah Juda mi hâwi hen ka um 

tâwn; Dân tangah um mi tla ka luh kho na ding hen Dân tangah um tla sinah 
Dân tangah um hâwi hen ka um tâwn, Dân tangah um ṭung lo hen. 

21Dân nei lo tla ka luh kho na ding hen Dân nei lo tla sinah Dân nei lo hâwi hen 

ka um tâwn, Pathian Dân lunglo si lêm lo hen, Krist Dân zâwt ṭung hen. 

22Chak lo tla ka luh kho na ding hen chak lo tla sinah chak lo hâwi hen ka um 

tâwn; zeitin mawh zeimaw mi tal ruang ka suah kho na ding hen mi zawzawng 
sinah zeizawng ka si rawh. 

23Thâwngthâng Ṭha ruangah zeizawng ka ti tâwn, tingvo ka nei kho bâk ding 

hen. 

24Tekzuam tla chu an ektê hen an tek le, sikhawmsele pakhat cho nih lâwmman 

a tawng ti nan theih lo mazei? Nan tawng khonâk ding hen chu hâwitê hen tek 
u. 

25Chun, tekzuamnâk tla lakah chun â ṭang rarâm mi chu zeizawng ah anna sûm 

tâwn asi. Annih lam nih chun lallukhuh râwk kho tawng ding hen anna ṭang, 
kannih lam nih chun lallukhuh râwk kho lo tawng ding hen. 

26Chun, chu hâwitê hen tek san bulbal theih lo hen ka tek tâwn. 

27Chu hâwi ber hen boruak eng lo hen ka sualpi tâwn, ka taksa ka êng chiam 

le, sal ah ka siam tâwn. Chu lo chun midang tla sinah ka phuang nûnah khawm 
zei zeimawh ti hen keimah ngelchel hi lawnh hen ka um lebang lai. 

Ruk Leikâng Thu 
Ah Simhkannâk 

1 Korin 10 

1Unau tla, hi bang hi nan theih loh ka duh lo, kha hâwi a kan thlâktu tla 

zawzawng sûm tangah an um ver le, an ektê hen tisumsumriat khawm an tan 
ber le,  

2an ektê hen sûm lakah tisumsumriat ah khawm Mosi sinah baptis hen an um 

ver.  

3An ektê hen thlarau lei buh munkhat hen an ei chiau,  

4an ektê hen thlarau lei din ding munkhat hen an din chiau kha; anmah tla zûltu 

thlarau lei lungpi ah mi kha an din chiau; chu lungpi chu Krist chu asi.  

5Sikhawmsele, an lakah mi tam dauh tlûnah chun Pathian a lungsi lo le, 

ramkaro ah an ruak chu a vawrh phut na.  

6Chun, chubang chu kan rangah zauhtirnâk asi, thilsual an duh hâwi khan kan 

duh bâk lonâk ding hen.  

7An lakah mi zeimaw mi ruk sawnhtu an si hâwi khan ruk sawnhtu si lah u. 

Pathian lasui thu nih, “Zapi chu ei leh din hen an to dut le, pang ding hen an 
thawk nawlh,” ti hen, a sim hâwi khan.  

8An lakah zeimaw mi anna pung le, ni khat ah sâng nih leh sâng thum an tlû 

phah hâwi khan kanna pung ding asi lo.  

9An lakah zeimaw mi nih Lalpa an nik le, rûl nih veih hen an um phah hâwi khan 

Lalpa chu kan nik ding asi lo.  

10An lakah zeimaw mi an chipchiar le, veihtirtu veihtir hen an um phah hâwi 

khan chipchiar lah u.  

11Chun, chubang chu zauhtirnâk ding hen an tlûnah a hawng thlung asi kha; 

kannih, tik dawngh hawng tlungnâk tla hi, nun hawng kan simhnâk ding hen an 
rîn asi ber.  

12Churuangah, dîr hen a râlring mi chu a thiamthih seh, chu lo chun a tlû lebang 

lai.  

13Minung tuar kho ri nûnlêm chun lêmnâk rerêng nan lakah a tlung lai loh. 

Pathian lam chu zumh a kâi asi, anih nih chun nan tuar kho tâwk nûnlêm chun 
lêmnâk nan tawng a siang lai loh; nan tuar khonâk ding hen lêmnâk rual hen 
teknâk lampi a siam sawm lai.  

14Churuangah, ka duhtak le tla, ruk sawnhnâk hi tektâk u.  

15Mi fing tla sinah sim hâwi hen ka sim asi: Ka thusim hi dawn set nik u.  

16Malsâwmnâk hâi Pathian sinah lâwmthu ka sim tâwn mi hi Krist thisen 

bâwmpinâk asi lo mazei?  

17Kannih mi tamtak hi sang tlang khat taksa pumkhat kan si hi; kan ektê hen 

sang tlang khat ah mi kanna ting chiau asi.  

18Taksa leiah Israel tla chu zauhnik u; bâwlnâk sa eitu tla nih chun mâicham 

chu an bâwmpi lo mazei?  

19Zei me ka sim ne? Ruk sinah ap mi chu thil asi ti leh ruk khawm chu thil asi ti 

ka sim mazei?  

20Phundang tla bâwlnâk chu Pathian lakah mi asi lo le, khuri tla lakah anna bâwl 

tâwn asi ti ka sim mi asi. Nannih lam nih chun khuri tla nan bâwmpi ka nan duh 
piak na lo asi.  

21Lalpa hâi leh khuri hâi munkhat hen nan din kawp kho lai loh; Lalpa dawhkân 

ah mi leh khuri dawhkân ah mi munkhat hen nan ei kawp kho lai loh.  

22Asi lo chun Lalpa chu thîk ding hen a lung kan fâktir awt bei ne? Amah ngâk 

hen kan chak dauh hen ma kanna ruat?  

23Thil zeizawng ti a thiang le, sikhawmsele thil zeizawng ti a ṭha lêm loh. Thil 

zeizawng hi a thiang le, sikhawmsele thil zeizawng ti nih mi a ṭhattir loh.  

24Âuzawng nih mah ṭhatnâk ding hâwl lo hen midang ṭhatnâk ding hâwl dauh 

seh.  

25Sumtuah ah an zuar mi sa chu a sia leh a ṭha theihnâk ruangah zeikhawm 

deih lêm lo hen ei ko;  

26“Tual leh a sungah thu um zawzawng hi Lalpa tâ asi,” ti hen Pathian lasui thu 

nih a sim ruangah.  

27Lunglo mi tla lakah âumawh a nan sâwm na hen, kal nan duh chun sia leh ṭha 

theihnâk ruangah zeikhawm deih lêm lo hen an hunh na mi zawng chu ei ko u.  

28Khawmsele, âu nih mawh, “Hi hi bâwlnâk asi,” ti hen a nan simh na chun a 

nan theihtir natu ruangah leh sia leh ṭha theihnâk ruangah ei lah u.  

29Nanmah sia leh ṭha theihnâk ka ti lo le, midang sia leh ṭha theihnâk chu asi 

ka ti dauh.  

30Zeirangah midang sia leh ṭha theihnâk hen ka thawsuaknâk a simsâwi ne? 

Lâwm tak hen ka ting chun a tlûnah lâwmthu ka simnâk lakah hin zeirangah 
simsiat ka si?  

31Chun, nan ei khawmah, nan din khawmah, nan ti mi kipah khawm Pathian 

rokualnâk ding ver hen ti u.  

32-33Kei nih mah ṭhatnâk hâwl hen ruangsuah an si khonâk ding hen mi tamtak 

ṭhatvaknâk hâwl dauh hen, mi zawzawng zeizawng ah ka lawmhtir hâwitê hen, 
Juda tla rang khawm, Phundang tla rang khawm, Pathian kawhmi tla rang 
khawm an tlûk phahnâk ding rerêng zeikhawm ti lah u. 

1 Korin 11 

1Hawng ka châwngtu si u, kei khawm Krist châwngtu ka si hâwi ber hen. 

Sawnhnâk Leh Lukhuh Thu 

2Chun, zeizawng ah nan hawng ka theihkumza ruangah leh thurovuih ka nan 

simh na hâwitê hen nan kil thlir ruangah ka nan sawr na. 

3Sikhawmsele, mipa vial lû chu Krist asi, nunau lû chu mipa asi, Krist lû chu 

Pathian asi ti hi nan theih ka duh asi. 

4Churuangah, mipa âuzawng a lû khuh bû hen thlacham mawh thusimtu nih 

chun, Krist chu a mualphoh asi. 

5Nunau âuzawng a lû khuh lo hen thlacham mawh thusimtu nih chun a pasal a 

mualphoh asi; chu nunau chu a lû mêt peng mi nunau hen zeikhawm â dangnâk 
a um loh. 

6Nunau lukhuh lo hen a um chun mêt dâidua seh; sikhawmsele, nunau rangah 

lû mêt mawh mêt peng mawh ningzak a kâi chun lukhuh a khuh seh. 

7Mipa lam chu Pathian bangh mi leh rokualnâk asi ruangah lukhuh khuh ding 

asi lo rerêng asi. Nunau lam chu mipa rokualnâk asi. 

8Mipa hi nunau thawk hen suak asi lo le, nunau lam chu mipa thawk hen suak 

asi dauh. 

9Mipa hi nunau rangah siam asi lo le, nunau lam chu mipa rangah siam asi 

dauh. 

10Churuang chun, vânmifial tla ruangah nunau nih mipa thuneihnâk tangah a 

um ti singsiahnâk ding hen â khuh ding asi. 

11Sikhawmsele, Lalpa ah chun nunau hi mipa lo hen a um kho lo, mipa khawm 

hi nunau lo hen a um kho bâk lo. 

12Nunau hi mipa thawk hen suak asi hâwi ber hen mipa khawm hi nunau thawk 

hen suak asi; sikhawmsele, zeizawng hi Pathian thawk hen suak asi. 

13Nanmah kha dawn nik u, nunau nih lukhuh khuh lo hen Pathian sinah 

thlacham hi â dawh mazei? 

14Mipa nih sam sâu a nei chun a rangah ningzakkâi asi ti nan suakpi mi thinlung 

khawm nih a nan theihtir na lo mazei? 

15Nunau lam nih chun samsâu a nei chun a rangah rokualnâk asi dauh; a sam 

chu khuhnâk dingah pêk asi. 

16Zeikhawm si sele, âuzawng êl ding hen um sele, chu hâwi dân rerêng kan nei 

lo, Pathian kawhmi tla khawm nih an nei lêm lo. 

Lalpa Zânriah 
(Mat 26.26-29; Mark 14.22-25; Luk 22.14-20) 



1855 

Bawm Common Language Bible Version 
@ 2006 Bangladesh Bible Society  

 
 

 

 

17Sikhawmsele, ka nan sîntir na mi lakah hin ka nan sawr na kho lo, nan ṭhat 

khunnâk ding silo hen, nan siat khunnâk ding lei dauh hen nanna pûm tâwn 
ruangah hin. 

18A masachem hen kawhmi le tla nanna pûm chun nan lakah ṭhennâk a um 

tâwn ti ka theih asi; lung khawm ka lung dauh ber asi. 

19Nan lakah a tak tak tla chu an lang khonâk ding hen nan lakah lungnâk dang 

a um ding rerêng asi. 

20Chun, nanna pûm hen Lalpa zânriah ei kho asi lo, mikip nih nan ei hen mah 

zânriah nan ei masa tâwn. 

21Chun, mi pakhat a sung a vâng le, mi pakhat a rî fâwn. Zei ti zia me? 

22Din leh einâk ding in nan nei lo masi? Asi lo chun, Pathian kawhmi tla nan 

zauhnawmh hen zeikhawm neilo tla chu nan mualphoh mazei? Nan sinah zei 
me ka sim lai rawh ne? Ka nan sawr na awt ma? Hi leikâng hin ka nan sawr na 
kho lo. 

23Thu ka nan simh na singsuan mi kha Pathian sinah thawk hen ka tawng mi 

asi: Kha hâwi hen Lalpa Jisu nih tleihtir hen a um zân ah sang a lâk le, 

24lâwmthu a sim thluh nûnah, a phel le, “Hi hi ka taksa, nan ruangrûl ah pêk 

ding mi chu asi, nan ka theihkumzanâk ding hen ti tâwn u,” a ti kha. 

25Chu hâwi ber hen, zânriah ei thluh ah hâi khawm chu a lâk le, “Hi hâi hi ka 

thisen, a thutiam thar chu asi, nan din kipah nan hawng ka theihkumzanâk ding 
hen hi hi ti tâwn u a ti kha. 

26Chu sang chu nan ei hen, hâi chu nan din kip hen a hawng kal nawlh lân lo 

chu Lalpa thihnâk chu nan zauhtir asi. 

27Churuangah, âuzawng ei tlâk lo hen sang chu a ei hen mawh Lalpa hâi dintu 

zawng chu Lalpa taksa leh thisen tlûnah mawh a ting lai. 

28Chun, mi a nik sawm seh, chu hâwi hen sang chu ei hen hâi chu din seh. 

29A ei leh a dintu nih chun Lalpa taksa chu a dawn seset lo hen chun mah tlûnah 

lâirêlnâk ding hen a ei hen a din tâwn asi. 

30Churuangah, nan lakah mi tamtak chak lo hen nan ngawr asi, nêptuai nan thi 

lo. 

31Sikhawmsele, mah leh mah a nik masa sele, Pathian lâirêl hen kan um lo ding 

mi, 

32lâirêl piak hen kan um khawmah laikulh hen mawhphurh a kan um lonâk ding 

hen Lalpa nunsimh hen kan um tâwn asi. 

33Churuangah ka unau le tla, ei ding hen nanna pûm khawmah a ngâk dut tâwn 

u. 



1856 

Bawm Common Language Bible Version 
@ 2006 Bangladesh Bible Society  

 
 

 

 

34Nanna pumhnâk chu lâirêlnâk nan tuar phah lonâk ding hen, âuzawng nih a 

sungvâng chun a in leiah ei seh. Chun thu chu ka hawng tik zawngah ka hawng 
remh lai. 

Thlarau Thenhlimh Thilthawtpêk 

1 Korin 12 

1Chun, unau le tla, thlarau lei thilpêk tla chu nan theih lo ka duh loh. 

2Lunglo tla nan si liau khan zei ti kâng tal hen an ruai na nâk zawngah khabang 

ruk hawlh kho lo tla leiah khan tlâupi hen nan um ti nan theih. 

3Churuangah, âukhawm nih Pathian Thlarau ah thusim hen, “Jisu chu siat 

phurh asi,” an ti dah lo; chun âukhawm nih Thlarau Thenhlimh ah cho lo chun 
“Jisu chu Lalpa asi,” an ti kho dah lo ti ka nan theihtir na. 

4Chun, thilpêk dang dang a um le, Thlarau lam chu munkhat asi. 

5Rianṭuan dang dang khawm a um, Lalpa lam chu munkhat asi. 

6Ṭuan dân dang dang khawm a um le, Pathian lam chu munkhat asi-mi 

zawzawng lakah zeizawng ṭuantu chu. 

7Sikhawmsele, ṭhatvaknâk ding hen Thlarau theihtirnâk chu mikip sinah pêk 

chiau asi. 

8Mi pakhat sinah Thlarau ah chun finghnâk thu pêk asi; midang sinah chu 

Thlarau ber nih chun theihnâk thu pêk asi. 

9Chun, midang sinah chun chu Thlarau ber ah chun lungnâk pêk asi; midang 

sinah Thlarau ah chun damh khonâk thilpêk pêk asi. 

10Midang sinah thilchê tikhonâk tla pêk asi; midang sinah thusim khonâk pêk 

asi; midang sinah Thlarau tla theih dik khonâk pêk asi; chun midang sinah 
hawlh chi dang dang hen thusim khonâk ha pêk asi; midang sinah hawlh 
simhfiang khonâk tla pêk asi. 

11Sikhawmsele, chubang zawzawng chu Thlarau munkhat ver hen chun mikip 

sinah a duh hâwi zia vima hen a ṭhen hen a ṭuan tâwn. 

Taksa Ṭeng Tla 

12Taksa hi pumkhat asi, ṭeng tamtak a nei le, taksa ṭeng tla zawzawng chu tam 

khawmsele taksa pumkhat an si le, Krist chu chu hâwi ber chu asi. 

13Kan ektê hen, Juda mawh, Phundang mawh, sal mawh, sal lo mawh taksa 

pumkhat a um ding hen Thlarau pumkhat cho ah baptis hen kan um chiau le, 
Thlarau pakhat cho hawng kan dintir chiau fâwn. 

14Taksa hi ṭeng pakhat cho asi lo le, ṭeng tamtak asi dauh. 

15Kezaphah nih hin, “Kut ka si lo ruangah hin taksa ah tel ka si lo,” ti sele, chu 

mi ruang chun taksa lakah tel lo asi lêm lo. 

16Chun, nâ nih hin, “Mit ka si lo ruangah taksa ah tel ka si lo,” ti sele, chu mi 

ruangah taksa lakah tel lo asi lêm lo. 

17Taksa pum hi mit si ver sele hâu theihnâk chu zeiah me a um lai? A pum hen 

hâu theihnâk si ver sele rim theihnâk chu zeiah me a um lai? 

18Sikhawmsele, Pathian nih ṭeng kip tla hi taksa ah hin a duhnâk kipah a umtir 

chiau rawh asi. 

19Chun, chubang zawzawng chu ṭeng khat cho si sele taksa hi zeiah me a um 

lai? 

20Chu hâwi hen, ṭeng tamtak an si le, khawmsele taksa pumkhat cho asi. 

21Chun, mit nih hin kut sinah, “Zeirang khawmah ka nan duh lo,” a ti kho lo; lû 

khawm nih hin kezaphah sinah, “Zei tirua khawmah ka nan duh lo,” a ti kho lo 
fâwn. 

22Asi, chu hâwi ngangâk hen, taksa ṭeng chak lo dauh hâwi a lang mi tla hi 

thungâi an herh asi. 

23Chun, taksa ṭeng chawnglawmh tlâk lo dauh a kan ruat mi tla hi, chubang tak 

chu thungâi kan chawnglawmh tâwn. Churawhchun kan ṭeng â dawh lo mi tla 
lam nih chun chu hâwi hen ti an ngâi lo. 

24-25Taksa lakah hin ṭhennâk ding rêng a um lo, a ṭeng tla nih hin bang ver hen 

anna nawkpi tawnh chiaunâk ding hen Pathian nih dawhnâk nei lo ṭeng chu 
chawnglawmh dauh hen taksa hi a kâwp asi dauh. 

26Chun, ṭeng khat nih a tum chun ṭeng zawzawng nih an tuarpi tâwn, ṭeng khat 

chawnglawmh hen a um chun ṭeng zawzawng nih an lawmhpi tâwn. 

27Chun, nannih tla hi Krist taksa chu nan si le, a ṭeng tla nan si chiau ber. 

28Chun, Pathian nih zeimaw mi tla chu kawhmi le tla lakah a siah le, a pakhatnâk 

ah chun mifial tla, a panihnâk ah chun khuavâng tla, a pathumnâk ah chun 
sîntirtu tla a siah le; chu mi nûnah chun thilchê ti tla a um le, chu mi nûnah chun 
damtir khonâk thilpêk tla, ṭangpi khonâk thilpêk tla, lâirêl thiamnâk thilpêk tla, 
hawlh chi dang dang hen thusim khonâk thilpêk tla chu a um nawlh. 

29An ektê hen mifial an si ver mazei? An ektê hen khuavâng tla an si ver mazei? 

An ektê hen sîntirtu an si ver mazei? An ektê hen thilchê titu an si ver mazei? 

30An ektê hen damtir khonâk thilpêk an nei ver mazei? An ektê hen hawlh theih 

lo hen thu an sim ver mazei? An ektê hen thu an simhfiang ver mazei? 

31Thilpêk rokual chem chu thungâi duh u. Chun, tuah lampi ṭha dauh ka nan 

zauhtir na awt asi. 

Dâwtnâk 

1 Korin 13 

1Minung hawlh leh vânmifial hawlh hen thu sim khawmsele dâwtnâk ka nei ṭung 

lo chun dâr ri hâu salam mawh, chêngchêng ri hâu salam mawh ka hawng si 
lai. 

2Chun, thusim khonâk nei hen, thu thup zawzawng leh theih khonâk zawzawng 

theih ver khawmsele, tlâng ṭhinh khawp rê hen lungnâk nei khawmsele dâwtnâk 
ka nei ṭung lo chun zeikhawm ka si lai loh. 

3Chun, mipâm tla châwmnâk dingah ka neih zawzawng pêk ver khawmsele, ka 

taksa khawm kâng ding hen pêk khawmsele dâwtnâk ka nei ṭung lo chun a 
ṭhavak lai loh. 

4Dâwtnâk nih â dawnh kho, vêl a nei tâwn; dâwtnâk nih a nahsuah lo; 

5dâwtnâk chu â sawr lo, â zûm lo, dawh lo hen a châng lo, mah rang cho a ruat 

lo, a thinthawk duh lo, 

6sual leikâng a dawn lo, replonâk ah â lâwm lo, thutak lam chu a lawmhpi tâwn. 

7Zeizawng a tuar rarâm le, zeizawng a lung le, zeizawng a lungum le, zeizawng 

ah tlawlhnâk a nei lo. 

8Dâwtnâk hi zeitik khawmah a reh lai loh; sikhawmsele, thusimnâk tla hi a bâng 

teh lai; hawlh theih lo tla hi um khawmsele a bâng teh lai; theihnâk hi um 
khawmsele a bâng teh lai. 

9A kim lo hen kan theih le, a kim lo hen thu kan sim tâwn asi. 

10A rangtlingnâk a hawng tlung tikah chun a kim lo mi hi bângtir asi lai rawh. 

11Ka ngâksia liauah ngâksia hawlh hen ka hawlh le, ngâksia theih hen ka theih 

le, ngâksia ruatdân hen ka ruat tâwn. Tuah ka upat nûnah hin ngâksia ti dân 
chu ka thlah rawh. 

12Tu lam chun thlalang ah ka muh rianruan asi, chu tikah lam chun mâitawnh 

hen asi lai rawh; tuah lam chun a kim lo hen ka theih, chu tikah lam chun Pathian 
nih a hawng ka theih kim hâwi hen ka theih kim lai rawh. 

13Chun, hi pathum, lungnâk, lungumnâk leh dâwtnâk tla hi a um kumza lai; chun 

hi bang tla lakah hin a rokual chem mi chu dâwtnâk hi asi. 

Thlarau Lei Thilpêk Tla 

1 Korin 14 

1Dâwtnâk hi zûl vima ule, thlarau lei thilpêk tla chu duh kumza u. Sikhawmsele, 

thu nan sim khonâk ding châng chu duh khun u. 

2Hawlh theih lo hen thusim nih chun minung sinah sim lo hen Pathian sinah sim 

asi dauh, âukhawm nih a thusim chu an theih lo; sikhawmsele thlarau lakah 
chun thu thup a sim asi. 

3Thusimtu lam nih chun minung sinah siamtharnâk thu tla, fawrhnâk thu tla, 

lungngamnâk thu tla a sim tâwn. 

4Hawlh theih lo hen thusim nih chun mah cho a siam ṭha tâwn, thusimtu lam nih 

chun kawhmi tla a siamṭha dauh tâwn. 

5Chun, nan ektê hen hawlh theih lo hen thu nan sim ka nan duh piak na lo! 

Sikhawmsele, nan ektê hen Pathian thusimnâk thilpêk nan nei chiau ka nan 
duh piak dauh na asi. Kawhmi le tla nih siamṭhatnâk an tawng khonâk ding hen, 
a simhfiang lo chun thusimtu chu hawlh theih lo hen thusimtu ngâk chun a 
rokual dauh rerêng asi. 

6Tuah unau le tla, hawlh theih lo a thusim hen nan sinah hawng kal tâ sele, 

theihtirnâk leikâng mawh, theihnâk leikâng mawh, thusim leikâng mawh, sînnâk 
leikâng mawh nan sinah ka sim ṭung lo chun zei me ka nan ṭhattir na nâk um 
lai? 

7Thil nung lo tumphung âwn kho mi tla khawm, theikhang mawh, ṭingṭang tla hi 

suangkhâng nei hen a âwn lo chun zei la me an tum le an sak, zeitin â theih 
kho lai? 

8Dârlâwi hi suangkhâng neilo hen a âwn chun âu nih me râl kah ding hen â 

timhtuah lai? 

9Chu hâwi ber hen nannih khawm nih, lei nih hin theih kho mi hawlh hen nan 

sim lo chun zei thu me nan sim zeitin a theih kho lai? 

10Boruak ah hawlh mi ko nan si awt asi. Laikulh ah hin hawlh chi dang tamtak 

a um asi, sikhawmsele umzia nei lo rerêng a um lo. 

11A hawlh umzia lam chu kan theih lêm lo chun kei hi a simtu rangah phundang 

ka si lai le, a simtu khawm chu ka rangah phundang asi lai. 

12Chun, nannih khawm nih thlarau lei thilpêk lakah ṭhanem nan ngâi ruangah 

hin kawhmi le tla siamṭhatnâk ding nan nei khonâk ding hen hâwl u. 

13Churuangah hawlh theih lo a thusim nih chun a simhfiang khonâk ding hen 

thlacham seh. 

14Hawlh theih lo hen thla ka cham chun ka thlarau khawm nih thla a cham 

ngelchel le, ka theihnâk lam chu a ṭhavak lêm lo. 

15Zeitin asi lai rawh ne? Thlarau hen thla ka cham lai le, theih khonâk khawm 

hen thla ka cham ber lai. Thlarau hen la ka sak lai le, theihnâk hen khawm ka 
sak ber lai. 



1860 

Bawm Common Language Bible Version 
@ 2006 Bangladesh Bible Society  

 
 

 

 

16Chu lo chun thlarau hen malsâwm piak na khawmsele theih dah lo tla umnâk 

ah um mi nih, nan lâwmthusim ah chun zeitin me “Amen” a ti kho lai, na thusim 
chu a theih lêm lo mi? 

17Nang lam nih chun lâwmthu chu ṭha tak hen na sim le, midang lam chu a 

siamṭha lêm lo. 

18Nanmah ngâk hen hawlh theih lo hen thu ka sim tam ruangah Pathian sinah 

lâwmthu ka sim le, 

19sikhawmsele kawhmi tla pumhnâk ah chun hawlh theih lo hen thu sâng khat 

sim ngâk hen midang tla ka sîntir kho na nâk ding hen ka theih khonâk ding thu 
panga cho sim ka duh dauh asi. 

20Unau le tla, thinlung leikângah ngâksia lah u. Sikhawmsele, sual leikâng lam 

chun fasêm si ule, thinlung leikâng lam chun upa si u. 

21Pathian Lasui thu nih, “Ramdang mi tla hawlh hen, ramdang mi tla mûr hen, 

hi bang mi le tla sinah thu ka sim lai le, ka mi le tla nih an ka ngâi piak lêm lai 
loh, Lalpa nih a ti,” ti rîn asi. 

22Churuangah, hawlh theih lo tla hi lungtu tla rangah singsiahnâk asi lo le, lunglo 

mi rangah asi dauh; thusim lam hi chu lunglo tla rangah singsiahnâk asi lo le, 
lungtu rangah asi dauh. 

23Churuangah, kawhmi zawzawng nanna pûm hen nan ektê hen hawlh theihlo 

hen thu nan sim chun, theih dah lo mi mawh, lunglo tla mawh hawng na sele, a 
â an ti awt lo ma? 

24Nan ektê hen thu nan sim lam chun lunglo mawh, theih lo mi mawh hawng lût 

sele, a mawh zia a ngâi mi nih a langhtir lai le, a ngâi mi tla zawzawng nih a 
salh lai rawh, a thinlung thuthup tla chu langhtir hen a um lai rawh. 

25Chun, bawkbukhup hen mâi an mûk lai le, Pathian nan lakah a um ti a phuang 

lai. 

Kawhmi Lakah Thupêk 

26Unau le tla, zeitin asi lai rawh ne? Nan hawng a pûm hen, sawrnâk la mawh, 

thu sîntirnâk mawh, theihtirnâk thu mawh, hawlh theihlo mawh, simhfiangnâk 
mawh nan nei chiau tâwn. Zeizawng siamṭhatnâk ding hen ti si seh. 

27Âuzawng nih hawlh theihlo hen thu an sim chun panih nih, a tam chem ah 

pathum mawh si sele, a sâwng vima na seh; chun pakhat nih simhfiang seh. 

28Simhfiangtu an um lo lam chun kawhmi tla pumhnâk ah dâisip hen um sele, 

mah leh Pathian sinah sim seh. 

29Thusimtu tla khawm nih panih mawh pathum mawh sim sele, midang tla nih 

chun dawn seset seh. 

30Sikhawmsele, a kiangah to mi midang sinah theihtirnâk thu pêk hen a um 

chun a masa mi chu dâisip seh. 

31Mi zawzawng anna sîn khonâk ding leh mi zawzawng lungngam tak an um 

khonâk ding hen nan ektê hen pakhat vima hen thu nan sim kho asi. 

32Thusimtu tla thlarau chu thusimtu thu thu hen an um asi. 

33Pathian chu nawknâk Pathian asi lo le, remnâk Pathian asi dauh. Mi thenhlimh 

kawhmi murui zawzawng sinah a um hâwi hen. 

34Kawhmi tla pumhnâk ah chun nunau tla chu dâisip hen um seh; annih lam 

chu an thusim siang asi loh; Juda dân nih a sim hâwi hen thu zâwt hen um dauh 
seh. 

35Chun, zeizawng sîn an duh chun mah in leiah mah pasal deih na seh; kawhmi 

tla pumhnâk ah chun nunau thusim hi ningzak a kâi. 

36Pathian thu hi nanmah lakah suak asi mu? Asi lo leh, nanmah tla sin cho 

mazei a hawng tlung? 

37Âuzawng thusimtu ah mawh, thlarau mi ah mawh â ruat chun nan sinah ka 

thurîn hi Lalpa thupêk asi ti hawng theih seh. 

38Sikhawmsele, âuzawng nih a theih lo chun theih lo hen um ko seh. 

39Chun, unau le tla, thusim hi duh thlo ule, hawlh theihlo thusim khawm khap 

lah u. 

40Sikhawmsele, zeizawng dawh tak hen leh rep tak hen ti si seh. 

Krist Thawknawlhnâk 

1 Korin 15 

1Chun, unau le tla, Thâwngthâng Ṭha ka nan simh na mi kha ka nan theihtir 

nawlh na lai. 

2Chu Thâwngthâng Ṭha chu nan lawmh hen, chu lak ber chun nan dîr hen, thu 

ka nan simh na mi kha nan lung salam lo hen, nan tleih thlir chun chu lak tak 
chun ruangsuah hen nan um lai. 

3A masachem hen, ka tawng bâk mi chu ka nan simh singsuan na kha, kha 

hâwi hen Krist chu Pathian lasui thu hâwi vima hen kan sual ruangah a thi le, 

4an vûi le, Pathian lasui thu hâwi vima hen ni thum ni ah thawh hen a um, Peter 

sinah a hawng a langh kha. 

5Chu nûnah chun ṭhiruai leinih tla sinah a hawng a langh nawlh le, 

6chu nûnah chun veikhat ah amah zûltu mi zanga ngâk a tam dauh sinah a 

hawng a langh nawlh. 

7Chu lakah mi tam dauh chu tutiang hen an dam rih, a zeimaw mi chu an thi 

rawh le, chu nûnah chun Jem sinah â langh nawlh, chun chu nûnah mifial 
zawzawng tla sinah. 

8Chun, a dawnghchem ah chun, a tik lo a suak hâwi, keimah sin khawmah â 

langh. 

9Kei lam chu mifial lakah mêchem, kawhmi tla ka nehsawh na ruangah mifial 

ah ruat tlâk lo ka si. 

10Sikhawmsele, Pathian zângfahnâk ruangah ka si ding mi chu ka si rawh; chun 

a zângfahnâk hawng ka pêk mi thu a thawt hen a um lo; chu hâwi ngâk hen 
anmah tla zawzawng ngâk hen a ṭuan ka hamh dauh kha. Sikhawmsele, 
keimah nih ka ṭuan lo le, Pathian zângfahnâk ka sinah um mi nih khan a ṭuan 
dauh asi. 

11Zeikhawm si sele, kei khawm nih, annih khawm nih, kha hâwi khan kan sim 

tâwn le, kha hâwi khan nannih nih nan lung bâk. 

Kanmah Thawknawlhnâk 

12Chun, Krist thu, mithi lakah mi thawh hen a um ti an sim ṭung chun zeitin zia 

me nan lakah zeimaw mi nih, “Mithi thawknawlhnâk rerêng a um lo nan ti ne? 

13Mithi thawknawlhnâk rerêng a um lo chun Krist khawm kha thawh nawlh hen 

a um lai loh. 

14Chun, Krist kha thawh hen a um lo chun kan thusim hi zeikhawm lo asi ber 

lai. 

15Asi, Krist a thawh ti Pathian kan theihpi ruang khan Pathian thu leikângah 

theihpitu âwkrâwl kan hawng si ber lai--mithi tla thawh hen an um lo chun amah 
khawm a thawk lai loh. 

16Mithi tla thawh hen an um ṭung lo chun Krist khawm kha thawh hen a um lai 

lo. 

17Chun Krist kha thawh hen a um lo chun nan lung mi chu zeikhawm asi lai lo 

le, nan sualnâk ah chun nan um nget asi lai. 

18Chu hâwi asi chun Krist ah thi mi tla kha an vei ver rawh asi lai. 

19Tu dam liau cho ah Krist lakah lungumnâk kan nei chun mi zawzawng lakah 

zângfah kâi chem kan si lai. 

20Sikhawmsele, Krist chu mithi lakah mi thawh hen a um tatak asi, hi hi asi a 

birhnâk chu mithi zâu rawh mi tla khawm an thawknawlh awt asi. 

21Adam ruangah thihnâk a hawng um le, Krist ruang ber hen thawknawlhnâk a 

hawng um. 

22Adam lakah mi zawzawng an thi tâwn hâwi hen, Krist ah mi zawzawng nunh 

hen an um hi. 

23Sikhawmsele, mah tik chiau vima ah, Krist chu thawhnâk mâitâwntu asi le, 

chu nûnah a hawng kal nawlhnâk ah Krist tâ tla chu. 

24Chu tikah chun dawnghnâk a hawng tlung teh lai, chu nûnah chun lâirêlnâk 

zawzawng tla leh thuneihnâk leh thiltikhonâk zawzawng tla a veih ver nûnah 
Pathian sinah Pa sin takah chun Ram chu a pêk lai. 

25A mêlma tla zawzawng a kê tangah a siah lan lo chu anih chu lal ah a um 

ding rêng asi. 

26Mêlma madungchem veih hen a um ding chu thihnâk hi asi. 

27Pathian lasui thu nih, “Pathian nih thil zeizawng a kê tangah a siah asi, ti hen 

a sim ruangah. “thil zeizawng” ti mi nih hin Pathian tel lo hen Krist tangah thil 
zeizawng siah ver ti nâk asi. 

28Chun, Krist lâirêlnâk tangah zeizawng siah hen a um tikah chun Fapa ngelchel 

khawm chu a tangah zeizawng siahtu tangah chun siah hen a um bâk lai, 
Pathian chu zeizawng ah zeizawng asi khonâk ding hen. 

29Chu hâwi asi lo chun, mithi ruangrûl ah baptis si mi tla chu zeitin me an ti na 

lai? Mithi tla chu thawh hen an um lo chun zeirangah me thih ruangrûl ah baptis 
an si tâwn ne? 

30Zeiruangah me kannih khawm hi dârkar kipah ṭihnungkâi hen kan um tâwn 

ne? 

31Unau le tla, Krist Jisu kan Lalpa ah chun ka nan putso na nâk chu sâl hen, 

“Nisiar hen ka thi tâwn,” ka ti asi. 

32Minung nih ti kho salam hâwi hen Ephesi khua ah sa râng tla ka sualpi asi 

chun ka rangah zei me a ṭhavak lai? Mithi thawh hen an um awt lo chun kan din 
hen kan ei ko lai ma? Thai ko ah kan thi awt hi teh. 

33Perpet hen um lah u; hâwi sual tla nih chun nunchan ṭha an râwk tâwn. 

34Rep tak hen lungfîm ule, thilsual ti lah u. Zeimaw mi nih chun Pathian theihnâk 

rêng nan nei lo hi; hi hi nan ningzaknâk ding hen ka sim asi. 

Thawknawlhnâk Taksa 

35Sikhawmsele, âu nih mawh, ‘Mithi tla chu zeitin me thawh hen an um awt? 

Taksa zei hâwi put hen me an hawng kal awt?” a ti asi lai. 

36Nang mi â, nangmah ngelchel nih na tuh mi khawm hi a thi tâ lo chun nungtir 

hen a um mazei? 

37Chun, na tuh mi hi a taksa um ding mi chu na tuh lo le, a fâng ko na tuh dauh 

tâwn; fâng mal mawh, chî dang mal mawh asi kho; 

38sikhawmsele, Pathian nih amah duhzia hâwi vima hen taksa a pêk tâwn, a 

mal kip sinah mah taksa chiau chu. 

39Taksa zawzawng hi taksa zât khat asi lo le, minung taksa â dang le, rannung 

taksa â dang le, vâ taksa â dang le, ngâ taksa â dang. 

40Vân taksa tla a um, tual taksa khawm; sikhawmsele, vân taksa rokualnâk chu 

â dang le, tual taksa rokualnâk chu â dang asi. 

41Nî rokualnâk chu â dang le, thlâ rokualnâk chu â dang bâk, chun ârfi tla 

rokualnâk chu â dang; ârfi tla lak khawmah an rokualnâk ah chun anna bang 
lo. 

42Mithi thawh nawlhnâk khawm chu hâwi ber asi. Thû kho hen tuh hen a um le, 

thû kho lo a thawh hen a um; nâu tak a tuh hen a um le, rokual tak a thawh hen 
a um. 

43Chak lo a tuh hen a um le, thiltikhonâk nei a thawh hen a um. 

44Minung lei taksa a tuh hen a um le, thlarau lei taksa a thawh hen a um. Minung 

lei taksa a um chun thlarau lei taksa khawm a um lai. 

45Chu hâwi ber hen, Minung masachem Adam chu minung a hawng si,” ti rîn 

asi. Adam madung dauh chu nungnâk pêktu thlarau a hawng si. 

46Sikhawmsele, thlarau lei chu a um masa lo le, minung lei chu a um masa 

dauh; chu nûnah chun thlarau lei chu a um. 

47Minung masachem chu tual a mi valei hen siam asi; minung panihnâk chu 

vân ah mi asi. 

48Valei hen siam mi Adam hâwi kha tual a siam mi tla khawm hi an si; vân ah 

siam mi Krist hâwi kha vân a mi tla khawm chu an si. 

49Chun, tual ah siam mi Adam banghnâk an nei hâwi hen vân ah mi Krist 

banghnâk chu kan nei awt asi. 

50Unau le tla, taksa leh thisen nih hin Pathian Ram chu a luah kho lai loh; thû 

kho nih hin thû kho lo chu a luah kho lai loh ti ka sim asi. 

51Ngâinik u, thuthup dik tak ka nan simh na awt hi: Kan ektê hen kan thi lêm lai 

lo le, sikhawmsele kan ektê hen dârlâwi madungchem a âwn tikah chun 
sâwtlotê ah, 

52mitthlep kar lo ah dangtir hen kan um ver lai; dârlâwi chu a âwn awt asi, chun 

mithi tla chu thû kho lo a thawh hen an um lai le, kannih khawm dangtir hen kan 
um lai. 

53Hi thû kho nih hin thû kholonâk â ting ding asi, hi thû kho khawm nih hin thû 

kholonâk â ting bâk ding asi. 

54Chun, hi thû kho nih hin thû kholonâk â ting hen, hi thû kho nih hin thû 

kholonâk a ting tikah chun, “Nehnâk nih thihnâk a dawlh thluh rawh!” ti thu a 
hawng tlung lai. 

55“Aw thihnâk, na nehnâk chu zeiah me a um? Aw thihnâk, na tûr kha zeiah me 

a um?” 

56Thihnâk tûr chu sual asi le, sual thiltikhonâk chu Dân thu chu asi. 

57Sikhawmsele, kan Lalpa Jisu Krist zârah nehnâk hawng kan pêktu Pathian 

sinah chun lâwmthu um seh. 

58Churuangah, ka unau duhtak le tla, bir tak hen, changh kho lo rê hen, Lalpa 

rian ṭhanemngâi tak a ṭuan kumza hen um u, nan ṭuan hamhnâk chu Lalpa ah 
chun a thawt dah lo ti nan theih asi. 

Malsâwmnâk Tawng hâwi Vima 
Hen Thawhlâwm Thawhnâk 

1 Korin 16 

1Chun, mi thenhlimh tla rangah thawhlâwm thu lam kha chu, Galatia ram ah 

kawhmi tla murui sinah thu ka pêk hâwi hen nannih khawm nih hawng ti bâk u. 

2Ni sarih ni masachem ah chun mikip nih malsâwmnâk nan tawng hâwi vima 

hen khawng chiau ule, ka hawng kal tikah thawhlâwm khawlh rerêng a um lonâk 
ding hen. 

3Chun, nan zângfah thilpêk chu Jerusalem khua ah kalpi ding hen ka hawng 

tleng tikah âu tal ṭha nan ti mi zawng lasui put hen ka fial hi. 

4Chun, ka kal bâk ding mi asi chun ka sinah an hawng lai. 

Pawl Khualtlâwng Tumnâk 

5Chun, Makedonia ram ka ṭawl dih nûnah chun nan sinah ka hawng kal lai. 

Makedonia ram chu ka ṭawl rerêng awt asi. 

6Nannih sin lam chun ka châm ko asi kho, busik kar zawzawng khawm asi lai 

dahmawh, zeiah tal ka kalnâk ding kipah nannih nih nan hawng ka thlah khonâk 
ding hen. 

7Tuah kal pah ko hen an muh na ding ka duh lo le, Lalpa nih rem a ti chun nan 

sinah sâwt dauh châm ding ka ruat asi. 

8Sikhawmsele, Pentekost tiang hen Ephesi khua ah ka châm ko lai. 

9Kawtkâ kâu tak leh ṭhatnâk tak ka rangah â awng asi, dotu tla tamtak an um 

ber. 

10Chun, Timothe kha a hawng tleng chun ngamh tak hen nan sinah a um 

khonâk ding hen hawng lawmh u; kei nih ka ṭuan hâwi ber hen Lalpa rian chu 
a ṭuan asi. 

11Churuangah âukhawm nih zauhnawmh lah seh; ka sinah a hawng khonâk 

ding hen lungngam tak hen hawng thlah u; unau tla rual ah amah muh ding ka 
ruat asi. 

12Kan unau Apolo thu kha chu, unau tla rual ah nan sinah hawng ding hen ka 

ngiar chiam le, sikhawmsele tuah lam chun hawng kal a duh lo thlo, â 
dêngkhâwng tikah chun a hawng kal lai. 

Thu Dawnghnâk 

13A vêng ule, lungnâk ah chun dîr thlir ule, nan râl a ṭhattir ule, chak tak hen um 

u. 

14Nan ti mi vial chu dâwtnâk ruangah ti mi si ver seh. 

15Unau le tla, Stephan leh a dâwngsung le tla chu Akai ram ah lungtu masa an 

si le, Pathian mi tla rianṭuan ding hen anna pêk ti nan theih; 

16chu hâwi mi tla sinah leh rianṭuan hen ṭangpi leh ṭuan hamh mi vial sinah chun 

a pêk ding hen ka nan ngiar na. 

17Chun, Stephan, Fortunata leh Akaika tla an hawng kal mi hi ka lawmh asi, 

nan um lo mi theih phân lo hen an hawng ka siam ruangah. 

18Annih nih hin ka thinlung leh nan thinlung an panhtir le, chun hi bang hâwi mi 

tla hi lawmh u. 

19Asia ram kawhmi murui tla nih hin chibai a nan bûk na. Akuila leh Priskili, an 

in ah kawhmi tla hen Lalpa ah chun chibai tamtak a nan bûk na, unau zawzawng 
nih hin chibai a nan bûk na. 

20Châwchawk thenhlimh hen chibai a bûk chiau u. 

21Kei, Pawl nih keimah kut ngelchel hen chibai ka nan bûk na. 

22Âuzawng nih Lalpa a dâwt lo chun siatphurh hen um seh. Kan Lalpa chu a 

hawng kal hi! 

23Lalpa Jisu Krist dâwtnâk chu nan sinah um seh. 

24Krist Jisu ah ka nan dâwt na nâk hi nan ektê sinah um seh. Amen. 

2 Korin 

2 Korin 1 

1Pawl Pathian duhzia a Krist Jisu mifial leh kan unaupa Timothe nih chun: Korin 

khua ah Pathian kawhmi um tla sinah leh Gris ram zawzawng ah mi thenhlimh 
um zawzawng tla sinah chun: 

2Pathian kan Pa leh Lalpa Jisu Krist sinah mi zângfahnâk leh remnâk nan sinah 

um seh. 

Pawl nih Pathian Sinah 
Lâwmthu Simnâk 

3Kan Lalpa Jisu Krist Pathian leh Pa, khuaruattu Pa leh lungngamnâk 

zawzawng Pathian chu sawr hen um seh. 

4Pathian nih lung hawng kan ngamhnâk ngelchel nih hamhnâk zei hâwi mi ah 

um mi tla khawm chu kan lungngamh kho ding hen anih nih chun kanna 
hamhnâk zawzawng ah lung hawng kan ngamh tâwn. 

5Krist tuarnâk tla chu kan tlûnah a leiluat hâwi hen kan lungngamnâk hi Krist 

zârah a leiluat asi. 

6Sikhawmsele, hamh hen kan um chun nanmah tla ṭangpinâk ding leh 

ruangsuahnâk ding asi; ṭangpi hen kan um chun nannih khawm ṭangpi hen nan 
um bâk asi, chu nih chun hamh kan tuarnâk ber hi felfê tak hen nan tuarnâk ah 
chun chaknâk a nan pêk na asi. 

7Chun, hamhnâk ting bâk mi tla nan si hâwi hen lungngamnâk ting bâk mi nan 

si ti kan theih hen kan lungum piak na nâk hi a bir asi. 

8Unau tla, Asia ram ah kan tlûnah hamhnâk a hawng tlung mi thu kha nan theih 

lo kan duh lo, kha hâwi a fâk tak a tuar kho lo rê hen, nung ding rêng ruat kho 
lo rê hen, denh pang hen kan um mi kha. 

9Asi, mah a zûm lo hen, kanmah lakah a zûm lo hen, Pathian, mithi thawhtu 

kan zumh dauhnâk ding hen kanmah lakah thihnâk rêpnâk kan nei rawh. 

10Chu Pathian nih chun chu hâwi tluk a thihnâk fâk tak lakah chun ruang hawng 

kan suah rawh le, ruang hawng kan suah lai; ruang hawng kan suah vima awt 
ti amah lakah chun lungumnâk kan ngauh. 

11Mi tamtak zârah thilpêk kan tawng ruangah mi tamtak nih kan tlûnah lâwmthu 

an sim khonâk ding hen, nannih khawm nih thla nan hawng kan cham piaknâk 
ah hawng kan bawmh dut u. 

Kanna Putso Mi Chu 

12Kan putso mi chu hi hi asi: Kan sia leh ṭha theihnâk thu theihtir chu 

thenhlimhnâk leh Pathian diknâk nei hen, taksa finghnâk ah silo hen, Pathian 

zângfahnâk dauh hen laikulh ah hin kan changhdân kha nanmah leikângah kan 
changh dân a ṭha khun. 

13Nan sinah nan rêl kho hen leh nan theih kho ding mi cho kan hawng rîn 

ruangah. 

14Chun, Lalpa Ni ah nannih kan putso na mi nan si awt hâwi ber hen kannih 

khawm nan kan putso mi kan si awt ti tuah a chimpâl cho hen nan theih mi kha 
nan theihfiang ver lai rawh ti ka ruat asi. 

15Chun, chu lungnâk nei hen, malsâwmnâk letnih nan tawng khonâk ding hen 

nan sinah hawng masa sele, nanmah tla pal pah hen, 

16Makedonia ram ah kal vima sele, Makedonia ram thawk hen nan sinah hawng 

a let nawlh sele ka ti; chun Judai ram ah ka kalnâk dingah chun nanmah tla 
thlah hen um sele ka ti. 

17Chun, chu hâwi thinlung ka put liau khan ka thinlung birh lo zia langhtir ma ka 

si? Asi lo leh, ka sinah, “Asi, asi,” ti leh, “Asi lo, asi lo,” ti chu um vevê hen thilti 
ka tum tâwn mi chu taksa hâwi hen ma ka tum? 

18Zeital si sele, Pathian chu zumh a kâi hâwi hen, nanmah leikângah kan thu 

hi, “Asi,” ti leh, ‘Asi lo,” ti asi ṭung lo. 

19Pathian Fapa Jisu Krist a thu, kei leh Silas leh Timothe nih nan lakah kan sim 

mi kha “Asi,” leh ‘Asi lo,” asi ṭung lêm lo, amah Pathian lakah chun, “Asi,” ti a 
um dauh asi. 

20Pathian thutiam tla chu zeizat tal si khawmsele amah lakah chun, “Asi” ti chu 

a um le; chun amah ruang khawmah, “Amen” ti chu a um asi, kanmah tla 
ruangah Pathian rokualnak ding hen. 

21Chun, Krist ah nanmah tla hen hawng kan birhtirtu lakah kannih a dangtê hen 

hawng kan ruitu chu Pathian asi. 

22Anih chu hawng kan singsiahtu leh kan thinlung ah Thlarau Thenhlimh hawng 

kan pêktu asi ber. 

23Sikhawmsele, ka thlarau lakah theihtu rangah Pathian ka kawh asi, nanmah 

tla a nan zuah na ding hen asi Korin khua ah ka hawng kal lo mi kha. 

24Nan lungnâk lakah lalnâk ka nei ka ti lo le, nanna lâwmnâk ṭangpitu kan si ka 

ti dauh asi; lungnâk ah dîr nan si dangâiah. 

2 Korin 2 

1Sikhawmsele, keimah leikâng thu ah lam chun hi hi ka tum thlir asi: An 

ngaihsiattir na ding hen chun nan sinah hawng lo rawh ding hen. Kei nih ka nan 
ngaihsiattir na chun ka ngaihsiattir mi ber lo nih chun âu me hawng ka 
lawmhtirtu asi lai? 

2Chun, kha ngelchel kha ka rîn asi, chu lo chun ka hawng tikah ka lâwmnâk 

ding lakah chun ngaihsiatnâk ka tawng lebang lai. 

3Churuangah asi, kha lasuikuat kha nan sinah ka rîn mi kha, hawng ka 

lawmhtirtu mi zapi tla ber kan ngaihsiattir na ding hen nan sinah ka hawng kal 
ding hen ka duh lo; ka lâwmnâk chu nan ektê lâwmnâk asi ti ka theih ruangah. 

4Mitthli tamtak tla bû hen leh thinlung hamhnâk leh thungâi thlakâm hen ka rîn 

asi kha; chu chu ngaihsiattir hen nan umnâk ding asi lo le, nan tlûnah dâwtnâk 
fâk tak ka nei mi hi nan theih khonâk ding hen asi. 

Thilsual Titu Rang Ngaihdamnâk 

5Sikhawmsele, âuzawng nih mi a ngaihsiattir chun keimah nan hawng ka 

ngaihsiattir lo le, ka ti tuk lonâk ding hen, nan ektê hen, asi lo leh, nan lakah mi 
zeimaw mi an ngaihsiattir na chiam asi. 

6Chu hâwi mi rangah chun mi tamtak nih an rêp mi chu â tâwk rawh asi. 

7Chun, rêp nawlh ding ngangâk hen nan ngaihdam hen nan lungngamh dauh 

ding asi. Chu lo chun zeitin mawh ti hen chu hâwi mi chu a ngaihsiat tuknâk nih 
a khuh dep lebang lai. 

8Chu mi ruangah chun amah leiah nan dâwtnâk chu birhtir ding hen ka nan 

ngiar na. 

9Hi ruang khawm hin ka rîn asi, zeizawng lakah thu nan ngâi leh ngâilo ka nan 

nik na kho ding hen. 

10Zei leikâng khawm hen mi nan ngaihdam mi zawng kei khawm nih ka 

ngaihdam bâk le; 

11kei khawm nih ka ngaihdam chia chu zeizawng ka ngaihdam rawh chun 

nanmah tla ruangah Krist mâika ah chun ka ngaihdam asi; chu lo chun Setan 
nih hawng kan sawhkhalh lebang lai; a ngamlêmnâk chu kan palh lêm lo 
dangâiah. 

Troas ah Pawl Lawksawngnâk 

12Chun, Krist Thâwngthâng Ṭha sim ding hen Troas khua ka tlung liau khan 

Lalpa nih chun lampi hawng ka awng piak narêng hen ka unau tla chu ka muh 
lo ruangah ka thlarau leiah chun lungngamnâk rerêng ka nei lêm lo. 

13Chun, annih chu hawlh ṭha hen ka mâk na le, ka suak le, Makedonia ram ah 

ka kal rawh. 

Krist Zârah Nehnâk 

14Sikhawmsele, Krist nehnâk ah hawng kan rui kumzatu leh kanmah tla mang 

hen mun kipah amah theihnâk rim theihtirtu Pathian sinah chun lâwmthu um 
seh. 



1870 

Bawm Common Language Bible Version 
@ 2006 Bangladesh Bible Society  

 
 

 

 

15Ruangsuah liau chir mi tla leh a vei liau chir mi tla rangah chun Pathian rangah 

Krist rimthâw kan si. 

16Murui khat tla rangah chun thihnâk lakah thihnâk ding rim kan si le, murui khat 

tla rangah chun nungnâk lakah nungnâk rim kan si. Chubang tla rangah chun 
âu me tling kho lai? 

17Mi tamtak nih Pathian thu hi mi tla perpet hen sawlehnâk ah an mang hâwi 

hen kannih nih chun kan mang lêm lo; thungâi tak hen, Pathian fial hen, Pathian 
mitmuh hen Krist ah chun thu kan sim tâwn. 

Thudântuk Thar To-aw Tla 

2 Korin 3 

1Mah a simṭhat kan dawmh awt nawlh fâwn mu? Asi lo leh, nan sinah pêk ding 

mawh nan sinah thawk hen mawh siamṭhatnâk lasui mi zeimaw mi rangah a 
herh hâwi hen kan rangah a herh awt bâk ma? 

2Nannih hi kan lasui kan thinlung a rîn, mi zawzawng theih leh rêl mi chu nan 

si. 

3Krist lasui, kanmah tla hawng kan rîntir mi, mângsi hâng hen rîn si lo mi, 

Pathian nung Thlarau a rîn dauh, lungtlêp ah rîn silo, taksa thinlung tlêp ah rîn 
mi chu nan si ti fiang tak a langhtir asi. 

4Chun, Pathian leiah chun chu hâwi lungnâk chu Krist zârah kan nei asi; 

5zeizawng kanmah thawk hen suak a ruat ding hen kanmah cho hen kan tlinh 

kan ti lo; kan tlinh khonâk chu Pathian sin thawk hen asi dauh. 

6Amah ber nih chun thutiam rianṭuantu ah hawng kan tlinhtir le, a lasui thu ko 

ah rianṭuantu si lo hen, a thlarau rianṭuantu ah asi dauh. A lasui thu ko nih chun 
a thah tâwn lo, thlarau lam nih chun a nungtir tâwn asi. 

7Mosi mêl a rokual ruangah Israel fa tla nih chun a mêl an zauh kho lo le, chu 

rokualnâk chu a vei duaimâi, thihnâk rianṭuannâk lung ah hawrawp a ṭialh mi 
men chu hâwi tluk a rokual hen a tlung chun, 

8Thlarau rianṭuannâk chu zei hâwi tluk a rokual hen dek a hawng tlung lai! 

9Mawhtirnâk rianṭuan men a rokual chun repnâk rianṭuannâk chu rokualnâk 

leikângah chun thungâi a fâk dauh ding asi. 

10Rokualtir hen um rawh nih chun hi leikângah lam chun rokualnâk rerêng a nei 

lo rawh, rokualnâk fâk dauh nih a khûp ruangah. 

11A vei duaimâi mi men rokual hen a um chun um kumza ding mi chu rokual a 

tuam hen a um dauh khun ding asi. 

12Chun, chu hâwi lungumnâk kan nei ruangah zeizawng kan sim tâwn asi, Mosi 

ti hâwi khan kan ti lo; 

13anih nih chun a vei duaimâi mi dawnghnâk chu Israel fa tla nih chun an zauh 

ko lonâk ding hen a mêl chu khuhnâk hen a khuh; an thinlung lam chu khauhtir 
hen a um dauh. 

14Tusûn tiang khawmah thutiam li chu an rêl chun khuhnâk lîlâ chu lîm lo hen 

an um ko ruangah chu khuhnâk chu Krist ah chun tlâulir hen a um rawh. 

15Sikhawmsele, tusûn tiang hen Mosi lasuibu an rêl kipah an thinlung ah 

khuhnâk a um tâwn. 

16Sikhawmsele, an thinlung chu Lalpa leiah a hawi tik zawngah khuhnâk lâk 

ving asi lai rawh. 

17Chun Lalpa chu Thlarau asi le, Lalpa Thlarau umnâk kipah thawsuaknâk a 

um tâwn. 

18Chun, kannih chu kan ektê hen mêl khuh lo hen thlalang hâwi hen Lalpa 

rokualnâk cherh hen, rokualnâk thawk hen rokual vima hen, Thu banghpi hâwi 
a um ding hen dangtir hen kan um tâwn, Lalpa Thlarau lakah mi kanna ting hâwi 
vima hen. 

Tualbêl Sung ah Thlarau Ro Chu 

2 Korin 4 

1Churuangah chun zângfahnâk kan tawng hâwi vima hen rianṭuannâk hi kan 

nei ruangah kan duai lo; 

2thil ningzakkâi â thup mi tla chu kan nawng dauh, ngamlêmnâk thu kan mang 

lo le, Pathian thu mi perpetnâk ding hen khawm kan mang lo; thutak theihtir hen 
Pathian mitmuh hen mikip sia leh ṭha theihnâk hen mi thinlung tawng hen um 
kan tum tâwn. 

3Sikhawmsele kan Thâwngthâng Ṭha hi khuh hen a um chun a vei liau mi tla 

ah hin asi khuh hen a um mi chu; 

4Krist Pathian banghpi hen a rokual zia Thâwngthâng Ṭha chêu nih chun anmah 

a cherh kho lonâk ding hen, chubang lakah chun hi laikulh pathian nih hin lunglo 
tla thinlung a châwtir rawh 

5Mah thu kan sim lo le, Krist Jisu chu Lalpa asi ti kan sim dauh tâwn, kannih 

khawm Jisu ruangah nan to-aw kan si ti kan sim tâwn. 

6Jisu Krist mêl ah chun Pathian rokual zia chêu chu hawng kan pêk ding hen, 

“Mûi lakah mi chêu a hawng chêu lai,” titu Pathian nih chun kan thinlung tla hi 
a hawng cherh rawh ruangah. 

7Sikhawmsele, thiltikhonâk fâk zia chu kanmah sinah mi silo hen Pathian tâ asi 

dauh khonâk ding hen chu ro chu tualbêl tla ah kan kil asi. 

8Khatlei khatlei ah nawktir hen kan um, sikhawmsele kan thaw a pit loh; 

lawksawng hen kan um le, sikhawmsele kan lung a dawng loh; 

9nehsawh hen kan um le, sikhawmsele kaltâk hen kan um lêm loh; tlû thlo hen 

hawng kan vuak le, sikhawmsele veih thlo hen kan um loh. 

10Kan taksa ah hin kumleza hen Jisu thihnâk chu kan put vima tâwn le, Jisu 

nungnâk khawm kan taksa ah hin a lang khonâk ding hen. 

11Kannih dam hen um mi tla hi Jisu ruangah thi dingah tleihtir hen kan um 

kumza, Jisu nungnâk khawm kan taksa thi kho ah hin a langh khonâk ding hen. 

12Chun, kanmah lakah hin thihnâk nih a ṭuan tâwn le, nannih lakah lam chun 

nungnâk nih a ṭuan dauh tâwn asi. 

13Sikhawmsele, “Ka lung le, churuangah thu ka sim asi,” ti rîn hâwi khan, chu 

lungnâk thinlung tak chu put hen kannih khawm nih kan lung bâk le, churuangah 
thu kan sim le, 

14Lalpa Jisu thawhtu nih chun kannih khawm Jisu sinah hawng kan thawh bâk 

awt le, nanmah hen hawng kan dîrtir awt ti kan theih. 

15Zeizawng nanmah ṭhatnâk ding asi, zângfahnâk chu mi tam dauh rangah 

pungtir hen a um, Pathian rokualnâk ding hen lâwmthu cherkhet a simtir khonâk 
ding hen. 

Lungnâk Hen Nungnâk 

16Churuang chun kan duai lo le, kan lênglei minung hi hawng rawp dadauh 

khawmsele kan sunglei minung chu nisiar siamthar vima hen a um dauh asi. 

17Kanna hamhnâk nêptê, tu mitthlep sung cho ah um ding mi nih hin rokualnâk 

cherkhet zungzâl rang ding hawng kan siam piak dadauh asi. 

18Thil muh kho tla hi zauh lo hen, thil muh kho lo tla chu kan zauh dauh ruangah; 

thil muh kho tla hi sâwtlotê rang ding asi le, thil muh kho lo tla lam chu zungzâl 
rang ding asi. 

2 Korin 5 

1Kan umnâk in--hi tual ah mi kan taksa hi siat khawmsele, vân ah, in kut hen 

sak lo mi, zungzâl um ding mi, Pathian sinah mi in bir chu kan nei ti kan theih. 

2Vân ah kan umnâk ding mi aih thu ah duh ruangmâng hen hi in ah hin kan rûm 

huahmah tâwn. 

3Chu hâwi hen aih hen um sele takkaro hen kan um lai loh. 

4Kannih hi tual taksa ah um mi tla hi thilrit phurh hen kan rûm tatak asi, aih lo 

hen um kan duh ruangah asi lo le, aih hen um kan duh ruangah asi dauh, thi 
kho hi nungnâk nih dawlh dak hen a um khonâk ding hen. 

5Chun, chu mi rangah tak chun hawng kan timhtuahtu chu Pathian asi, Thlarau 

Thenhlimh hawng kan pêktu kha. 

6Chun, taksa ah kan um sung hin Lalpa sinah kan um lo ti theih hen kumleza 

hen thlangam tak hen kan um tâwn; 

7muh kho a kal lo hen, lungnâk ah kal dauh hen. 

8Thlangam tak hen kan um kan ti taksa ah um lo hen Lalpa sinah um kan duh 

dauh. 

9Churuangah, um sele, um lah sele, amah lawmhkâng si kan tum thlir tâwn asi. 

10Mi kip nih taksa thu tla chu a siat a ṭhat hen kan ti hâwi vima hen kan tawng 

chiau khonâk ding hen Krist lâirêlnâk tophah mâika ah chun langhtir hen kan 
um ver ding asi. 

Thilsiam Thar Chu 

11Chun Lalpa ṭihnâk dân theih hen minung tla chu kan lêm tâwn le, Pathian 

sinah lam chun langhtir hen kan um tâwn; nanmah sia leh ṭha theihnâk ah 
khawm langhtir hen kan um ka lungum. 

12Nan sinah kanna simṭhat nawlh mi asi lo le, thinlung lei silo hen, langngân ko 

hen putsotu tla chu zeitin mawh sângnâk ding nan theih khonâk ding hen, 
kanmah leiah putso san an siam na hen kan sim dauh asi. 

13Kan ât leh Pathian rang asi, kan fingh leh nanmah rang asi dangâiah. 

14Krist dâwtnâk nih chun kan lakah lâi a rêl asi, hi hâwi hen kan ruat: Mi 

zawzawng thih ruangrûl ah mi pakhat a thi le, churuang chun mi zawzawng chu 
an thi asi. 

15Chun, a nung mi tla chu anmah rangah nung an si lo rawh le, an thih ruangrûl 

ah thi hen thawknawlh mi rangah chun an nung dauhnâk ding hen asi, mi 
zawzawng ruangrûl ah asi a thi mi chu. 

16Churuang chun tu thawk hen kannih lam nih chun taksa leiah chun âukhawm 

kan theih lai lo rawh; taksa leiah Krist chu theih rawh khawmsele tu lam chun 
kan theih nawlh lo rawh. 

17Churuang chun âuzawng Krist ah a um chun thilsiam thar a hawng si; thil li 

chu a vei rawh; ngâinik u! a hawng thar rawh. 

18Sikhawmsele, zeizawng Pathian sin thawk hen suak asi, anih nih chun Krist 

ruangah amah hen rem hen a kan siam le, remnâk rianṭuan hawng kan pêk; 

19kha hâwi hen Pathian nih Krist lakah laikulh hi amah hen a rem hen a siam 

le, an buarnâk tla chu buarnâk ah ruat piak lo hen a remnâk thu hawng kan kiltir 
kha. 

20Chun, Krist ruangrûl ah rêl kan si le, Pathian nih kanmah mang hen a nan 

ngiar chiam na ti kho asi. “Pathian hen hawng a rem u,” ti hen Krist ruangrûl ah 
ka nan ngiar na asi. 

21Amah lakah chun Pathian repnâk kan hawng si khonâk ding hen sual rerêng 

neilo Jisu chu Pathian nih kanmah ruangah sual ah a siam. 

2 Korin 6 

1Chun, Pathian zângfahnâk nan tawng mi chu ṭhatvakpi lo hen nan um lonâk 

ding hen Pathian hen kanna ṭuan bâwmnâk ah kan ngiar chiam na asi. 

2“Tik lawmhkâi ah ka nan ngâi le, Ruangsuahnâk ni ah ka nan ṭangpi,” ti hen 

Pathian nih a sim mi chu ngâi u. Ngâinik u! Tu hi tik lawmhkâi chu asi, tu hi 
ruangsuahnâk ni chu asi! 

3Kan rianṭuan hi an sâwi lonâk ding hen zei leikâng khawmah tlûk phahnâk ding 

rerêng kan siam lo le, 

4Pathian rianṭuantu tla hâwi hen zei lak zawngah mi lungnâ tla hen kan um dauh 

tâwn. 

5Thungâi thlâk hen felfê tak a nawknâk ah, harsatnâk ah, hamhnâk ah vuaknâk 

ah, rêngtlâknâk ah, nawktirnâk ah, ṭuanhamhnâk ah, it chiam lonâk ah, 
buhngeinâk ah, 

6thenhlimhnâk ah, theihnâk ah, dawnhkhonâk ah, vêlneihnâk ah, Thlarau 

Thenhlimh ah, dâwtnâk ah, 

7thutak thu ah, Pathian thiltikhonâk ah, keh leh vawrh hen repnâk riamnâm tla 

hen, 

8rokualnâk leh chawnglawh lonâk hen, min simsiat leh min simṭhat hen, 

perpettu hâwl hen, mi dik tak si ṭung hen, 

9mi theih tlâk lo hâwi hen, minthang tak si ṭung hen; thi viviar hâwi hen, ngâinik 

u, kan nung ṭung; rêp mi hâwi hen, thah ṭung lo hen; 

10ngaihsia hâwi hen, sikhawmsele lâwm kumza ṭung hen, mipâm hâwi hen, 

sikawmsele mi tamtak neitir ṭung hen; zeikhawm nei lo hâwi hen, sikhawmsele 
zeizawng nei ṭung hen. 

11Korin mi le tla, nan sinah kan kâ kan âng hen kan thinlung a kâu rawh. 

12Kanmah lakah hin tawrkhân hen nan um lo le, nanmah thinlung ah asi 

tawrkhân hen nan um dauh mi chu. 

13Chun, ka nan pêk na mi hâwitê hen hawng ka pêk rûl bâk ding hen, fa tla 

sinah sim hâwi hen ka sim asi, nanmah khawm nan thinlung kâutir hen um u. 

Krist Leh Beliar 

14Lunglo mi tla hen rêlkhâwng lo hen liangbat munkhat bat hen um lah u; 

sualnâk leh repnâk nih zei me anna munkhatnâk um? Asi lo leh, mûi leh chêu 
nih zei me kawmhnâk an nei? 

15Krist leh Beliar khawm nih zei me remnâk an nei? Asi lo leh, lunglo leh lungtu 

nih zei me tingvo anna bâwmnâk um? 

16Pathian Biakin leh ruk khawm nih zei me remnâk an nei? Kannih lam chu 

Pathian nung Biakin kan si; Pathian nih, “Anmah lakah ka um lai le, anmah 
lakah ka tâwi ber lai; chun, an Pathian ka si lai le, annih khawm ka mi tla an si 
lai,” a ti hâwi khan. 

17Churuangah, Pathian nih chun, “An lakah mi hawng suak ule, a dang hen um 

u. Thil nâwmtâm rerêng khawm tawngh lah u; churawhchun ka nan lawmh na 
lai. 

18Nan rangah Pa ka si lai le, nannih khawm ka rangah fanu fapa nan si lai, Lalpa 

zeizawng tikho nih chun a ti,” ti hen, a sim hâwi khan. 

2 Korin 7 

1Chun, duhtak le tla, chubang thutiam chu kan nei ruangah taksa leh thlarau 

nâwmnâk zawzawng lakah kanna thiangtir lai, Pathian ṭih bû hen thenhlimhnâk 
rangtlingtir hen. 

Pawl Lâwmnâk 

2Nan thinlung ah mun hawng ka kianh u; âu tlûn khawmah kan sual lo, 

âukhawm kan râwk lo, âukhawm kan sawhkhalh lo. 

3Chu chu an nan mawhtir na ding hen ka ti asi lo le, thih leh thih khat, dam leh 

dam khat ding hen kan thinlung ah ka nan kil na ti veikhat liau khan ka sim kha. 

4Nannih leikângah chun ka sim ngam tuktarâi, ka nan putso na zia hi a fâk asi; 

lungngamnâk hen ka khat le, kanna hamhnâk zawzawng ah chun lâwmnâk hen 
ka khat. 

5Makedonia ram ka tlung khawm khan kan taksa nih lungngamnâk rerêng a nei 

lêm lo, khatlei khatlei ah chun hamhtir hen kan um dauh lehlam; leng leiah a 
sualnâk tla a um le, sung leiah ṭihnâk tla a um. 

6Sikhawmsele, â nâutir mi tla lungngamhtu Pathian nih chun Tita hawng fial hen 

hawng kan thlangamh rawh. 

7A hawng kalnâk cho nih chun asi lo le, nan lunglêng zia tla, nan ṭap zia tla, ka 

tlûnah ṭhanemsemsê nan ngâi zia tla hawng kan simh hen nanmah an 
lungngamh na nâk khawm nih chun hawng kan lungngamh rawh asi; chun ka 
lâwm khun asi. 

8Ka lasuikuat nih khan an ngaihsiattir na khawmsele ka sîr lo rawh a tîr lam 

chun ka sîr asi, kha lasuikuat nih khan a nan ngaihsiattir na ti ka theih ruangah; 
sikhawmsele, sâwtlotê cho asi kha. 

9Tu chun kâ lâwm asi, ngaihsiattir hen nan um ruangah asi lo le, rimnâk ding 

hen nan ngaihsia ruangah asi dauh. Kanmah ruangah zeikhawm nan dawk 
lonâk ding hen Pathian duhzia hâwi hen ngaihsiattir hen nan um asi. 

10Pathian duhzia hâwi hen ngaihsiatnâk nih chun ruangsuahnâk ding hen 

sîrnâk cho silo hen rimnâk a siam tâwn; laikulh ngaihsiatnâk nih chun thihnâk a 
siam dauh tâwn. 

11Chun, ngâinik u, Pathian duhzia hâwi a ngaihsiattir hen nan umnâk takah 

chun thiamthihnâk tla, mah a sim thiamnâk tla, thinthawknâk tla, ṭihnâk tla, 
lunglêngnâk tla, ṭhanemsemse ngâinâk tla, lehrûl samnâk tla nanmah lakah a 
siam zia a fâk a! Zeizawng ah chubang thu ah chun nan thiang ti nanna langh 
rawh. 

12Chun nan sinah rîn khawmsele a sualtu ruangah khan ka rîn lo le, a sual tuartu 

ruangah ka rîn lêm lo, kan tlûnah ṭhanemsemsê nan ngâi zia Pathian mitmuh 
ah nan sinah theihtir hen a um khonâk ding hen ka rîn mi asi dauh. 

13Churuangah, lungngam hen kan um rawh. Kanmah lungngamnâk cho lo 

khawmah, Tita lâwmnâk ruangah kanna lâwm khun le, nannih zawzawng nih a 
thinlung nan thartir piak ruangah. 

14A sinah zei leikâng khawmah nanmah tla an putso na khawmsele ka mualpho 

lo; mualpho ngangâk hen zeizawng nan sinah thu tatak kan sim tâwn hâwi khan 
Tita mâika ah kan putso mi chu thu tatak a hawng si taktê. 

15Chun, nan ektê hen a thu nan ngâi zia lâu leh thir bû hen amah nan lawmh 

zia tla chu theih ko hen a thinlung chu nanmah leikângah a um khun asi. 

16Zei leikâng zawngah nan tlûnah ka lungngam ruangah kâ lâwm asi. 

Kristian Thilpêk 

2 Korin 8 

1Chun unau le tla, Makedonia ram ah kawhmi murui lakah Pathian zângfahnâk 

pêk chu ka nan theihtir na awt. 

2Kha hâwi hen hamh hen niknâk fâk tak lakah thungâi anna lâwm, an pâm thlo 

khawmsele hawknâk fâk tak ah â chang zia kha. 

3-4Zângfahnâk, mi thenhlimh Judai ram ah um mi tla rianṭuan ah tel mi chu 

thungâi thlâk a hawng kan deih chiam hen, an ti kho tâwk hen, asi, an ti kho 
tâwk nûnah a lei khawm anmah thu thu hen an pêk ti ka theihpi na asi. 

5Chu khawm chu kan ruat lo hâwi tak hen an ti le, Pathian duhzia hen anmah 

tak Lalpa sinah leh kanmah sinah anna pêk masa ta rih asi. 

6Chun, a lânah a hawng dawmh rawh ruang khan hi dâwtnâk khawm hi nanmah 

lakah ti thluh sawm ding hen Tita chu kan ngiar rê. 

7Chun, zeizawng lungnâk tla, thusim thiamnâk tla, theihnâk tla, ṭhanemsemsê 

ngâinâk zawzawng tla, hawng kan zângfahnâk tla nan nei hâwi hen chu 
zângfahnâk khawm chu nan nei tam khonâk ding hen taimâk suah u. 

8Thupêk kâng hen ka sim lo le, midang ṭhanemsemsê ngâinâk hen nanna 

zângfahnâk dik zia khawm chu nik ding hen ka sim mi asi. 

9Kan Lalpa Jisu Krist zângfahnâk chu a pâmnâk ruangah nan hawng nei khonâk 

ding hen, nei khawmsele nanmah ruang takah a hawng pâm mi kha nan theih 
asi. 

10Chun, chu lak chun, ka ngaihdân hâwi hen ka sim asi, chu chu nan rangah a 

ṭha dangâiah; kum khat asi rawh a dawmh masatu nan si le, nanna dawmh mi 
lâwng khawm silo hen ṭuan duhnâk khawm nanna dawmh ber rawh. 

11Chun duh ding hen timhtuahnâk a um hâwi khan nan neih hâwi vima hen 

zawh zet nâk khawm a um khonâk ding hen tu lam chun ti pawt u. 

12Pêk duhnâk nan nei chun, mi a nei lo nâ silo hen, a neih zia hâwi vima hen a 

pêk mi chu Pathian lawmh tlâk asi. 

13Midang zângkhâitir hen nanmah hamh ding hen ka ti mi asi lo le, a rual rang 

ding hen nan neih a lei mi chu tuliau hin an samphâng mi thlawp leh belhnâk 
asi le, 

14an neih a lei mi khawm nih sam leh phâng thlawp belhnâk a hawng si rûl 

khonâk ding hen ka ti dauh asi; chun rual rangnâk a hawng um kho lai. 

15“Manna a sar tam mi nih chun lei hen a nei lo le, a sar tâwm mi nih a sam lêm 

lo,” ti rîn hâwi khan. 

Tita Leh A Hâwi Tla 

16Chun, nan rangah kan ṭhanemsemsê ngaihnâk hâwi hen Tita thinlung ah pêk 

tâwntu Pathian sinah chun lâwmthu um seh. 

17Anih nih chun kan ngiarnâk chu a pawm ngelchel le, sikhawmsele kan ngiar 

ruangah cho silo hen amah ngelchel chu ṭhanemsemsê ngâi tak asi le, amah 
thu thu hen nan sinah a hawng kal awt asi. 

18Chun, a sinah unaupa kan fial bâk awt le, anih chu Thâwngthâng Ṭha 

leikângah an sawr mi thu kawhmi murui zawzawng lakah a thang le, 

19chu ko khawm chu asi lo le, Lalpa rokualnâk ding leh kanna timhtuah zia 

zauhtirnâk ding hen a rian kan ṭuan mi, hi zângfahnâk thu ah hin kan sinah khua 
ṭawl bâk ding hen kawhmi murui tla ruat asi rerêng bâk. 

20A rian kan ṭuan mi hi thilpêk leikângah hin âukhawm nih hawng kan sâwi lonâk 

ding hen kanna thiamthih le. 

21Lalpa ngaihnâk cho ah silo hen minung ngaihnâk khawmah thu dawh kan 

ruatkan tâwn asi. 

22Chun, an sinah kan unaupa kan kaltir awt bâk le, anih chu kâng tamtak ah 

ṭhanemsemsê ngâi tak asi ti vei tamtak kan nik rawh le, tu lam châng chun 
thungâi an zumh na ruangah ṭhanemsemsê a ngâi dauh khun rawh asi. 

23Tita hi chu ka hâwi leh nanmah leikângah ka rianṭuan pi mi asi le, chun kan 

unau tla hi chu kawhmi murui tla mifial, Krist rokualnâk chu an si. 

24Churuang chun, nan zângfah ti theihnâk leh kan putso na mi theihnâk chu 

kawhmi murui mâika ah chun an sinah langhtir u. 

Kristian Unau Tla 
Rangah Ṭangpinâk 

2 Korin 9 

1Mi thenhlimh tla rianṭuan thu lam chu nan sinah ka rîn a herh lo; nanna râlring 

zia chu ka theih, chu mi leikâng thu ah chun, 

2“Kum khat asi rawh, Gris ram mi tla chu timhtuah hen an um rawh,” ti hen 

Makedonia ram mi le tla sinah ka nan putso na tâwn le; chun nan ṭhanemsemsê 
ngâinâk nih chun an lakah mi tamtak thinlung a panhtir rawh. 

3Sikhawmsele, chu leikâng thu ah chun ka nan putso na nâk chu zeikhawm lo 

asi lonâk ding hen unau tla hi ka kaltir awt le, ka sim hâwitê hen a timhtuah hen 
nan hawng um khonâk ding hen; 

4chu hâwi asi lo chun Makedonia ram ah mi âu tla nih mawh an hawng ka zûl 

lebang chun timhtuah lo hen an muh na chun kannih, nannih kan tilo, hi kan 
zumh na nâk leikângah hin kan mualpho lebang lai. 

5Churuangah, unau tla hi nan sinah hawng kal masa hen siang tak hen thilpêk 

nan tiamhkan mi kha siamkan ding hen ngiar herh hen ka ruat asi, chu tak chu 
zângrân hen lâk hâwi silo hen siang tak a pêk hâwi dauh hen timhtuah zet hen 
a um khonâk ding hen. 

6Sikhawmsele, chu leikângah vawrh tâwm mi nih chun a ât tâwm lai, a vawrh 

tam mi nih chun a ât tam lai. 

7Mi kip nih siang lo bû hen pêk lo hen, pêk lo kho lo hâwi a ngaih hen pêk ber 

lo hen, an thinlung ah an tum hâwi vima hen pêk chiau seh. Pathian nih chun 
lâwm tak a pêktu asi a zângfah tâwn. 

8Chun, Pathian nih dâwtnâk kip nan tlûnah a vurh kho asi; chun nannih 

zeizawng ah a tâwk ri nei kumza hen rianṭuan ṭha kip rangah nan nei kho lai. 

9Pathian lasui thu nih, “A ṭhenzâr le, mipâm tla sinah a pêk le, a repnâk chu 

zungzâl hen a um kumza,” ti hen a sim hâwi khan. 

10Chun, thu siangnâk zeizawng, kanmah ruangah Pathian sinah lâwmthu 

simnâk siamtu chu nei ding hen, zeizawng ah neihtir a um hen, 

11a vawrhtu sinah chî pêktu leh ei ding rangah buh pêktu nih chun nan vawrh 

ding mi chî chu an pêk na hen a nan pungtir piak na lai le, nanna repnâk rah tla 
chu a nan pungtir piak na lai. 

12Hi ṭangpinâk rianṭuannâk nih hin mi thenhlimh le samphangnâk tla a siremtir 

mi cho khawm asi lo le, Pathian sinah lâwmthu simnâk tamtak ting hen a luang 
liam asi. 

13Hi rianṭuannâk nih hin a nan nik na ruangah Krist Thâwngthâng Ṭha leikângah 

nan thinlung nan zâwt zia ruangah leh anmah tla rangah leh mi zawzawng 
rangah thawhlâwmnâk ah nan thil siang tla ruangah hin Pathian an rokualtir 
tâwn asi. 

14Anmah tla tak khawm nih nan tlûnah Pathian zângfahnâk fâk tak ruangah nan 

rangah thla an cham piak na lai. 

15A thilpek sim kho lo rê ruangah hin Pathian sinah lâwmthu um seh. 

Pathian Thiltikhonâk Râlthuam Chu 

2 Korin 10 

1Chun, kei Pawl, nan lakah nan mitmuh ah dawnhkho tak a um hen nan sinah 

ka um lo kâ hen nanmah leikângah iam tâwn mi nih hin Krist ṭhatnâk leh 
nunnêmnâk hen kan ngiar na. 

2Nan sinah ka hawng tikah ka thinruntir lah ram u--taksa hâwi a um hen hawng 

kan ruattu tla tlûnah ka lung asi lo kho ruangah. 

3Taksa ah um khawmsele taksa do hâwi hen kanna do lo le, 

4kannih râlthuamnâk tla chu taksa mi asi lo le, kulhpi bir tak tla siatnâk ding hen 

Pathian zârah thiltikho tak asi dauh, 

5êlnâk tla leh thil sâng kip Pathian theihnâk kham ding hen sâng tak a siam mi 

tla chu siat hen, ruatnâk kip Krist thu ngâinâk sal ah kan rui le; 

6nan thu ngâi zia a rangtling tikah chun thu ngâi lonâk zawzawng lehrûl sam 

ding hen kanna tim ber. 

7Nan mitmuh ah thil um tla chu asi nan zauh tâwn, âuzawng nih Krist tâ si hen 

â ruat chun hi hi mah lakah a ruat nawlh seh, amah chu Krist tâ asi hâwi ber 
hen kannih khawm kan si bâk mi hi. 

8Kan thuneihnâk nanmah siatnâk ding silo hen nanmah siamṭhatnâk ding dauh 

hen Lalpa nih hawng kan pêk mi hi--a putso khun khawmsele ka mualpho awt 
lo le, 

9ka lasuikuat tla nih chun an lauh na ding hen ka duh lo asi. 

10A lasuikuat tla chu a nei hen a khauh le, a taksa lei lam chu a nêmno le, a 

hawlh khawm sik a kâi asi,” an ti dangâiah. 

11Chu hâwi mi nih chun hi hi ruat seh, nan sinah ka um lo liauah lasuikuat thu 

ah kan um hâwi hen nan sinah kan um tik khawmah thilti ah kan um ber lai. 

12Zeimaw mi nih mah a simṭhat mi lakah chun kanna telh sih ngam lo, anmah 

tla hen khawm kanna tahṭhimh ngam lo; sikhawmsele, annih lam chu mah leh 
mah tah hen, mah leh mah a tahṭhimh hen thinlung nei lo hen an um. 

13Kannih lam chu kan tahnâk ri lêm chun kanna zûm lai lo le, Pathian nih bial 

hawng kan tingtir le, chu tahnâk hâwi vima hen kanna zûm lai, nanmah khawm 
huap ding rê a tahnâk chu. 

14Huap phanh lo pi an huap na hâwi hen kan uap kâu tuk lêm lo; Krist 

Thâwngthâng Ṭha sim hen nan khua tiang khawm kan hawng kha. 

15Kan tahnâk ri lêm chun midang ṭuan hamh tla chu kan putso lo le, nan lungnâk 

a ṭhang zia hâwi vima hen kan huapnâk ri vima ah nan lakah cherkhet liantir 
hen kan um lai ti lungumnâk kan nei dauh le, 

16timhtuah chia leikâng thu ah chun midang bial putso lo hen nanmah lanh lei 

ram tiang khawmah Thâwngthâng Ṭha kan sim khonâk ding hen. 

17Sikhawmsele, “A putso mi zawng nih Lalpa chu putso seh,” ti hen, Pathian 

lasui thu nih a sim hâwi khan. 

18Mah simṭhat nih chun sawr a lawh lo le, Lalpa nih a simṭhat mi chu sawr a 

lawh dauh asi. 

Pawl Leh Mifial Telê 

2 Korin 11 

1Ka ât dauhnâk ah hin nannih nih nanna dawnhkho ding hen ka duh chiam e! 

Asi, dawnh khawm nanna dawnhkho ngâk e! 

2Pathian thîknâk hen asi ka nan thîk na; Krist sinah chun nungâk thenhlimh 

hâwi hen ka nan pêk kho na bâk ding hen, mi pakhat, Krist chu kan hual piak 
na ko asi. 

3Sikhawmsele, rûl nih chun ngamlêmnâk hen Evi chu a bum hâwi khan, Krist 

leiah taknâk leh thenhlimhnâk lakah mi chu zeitin hen mawh nan thinlung chu 
an râwk na lebang lai ti ka lâu asi. 

4Kannih nih a thu kan sim le, nan pawm mi, thlarau leh thâwngthâng ṭha silo 

hen kan sin thawk hen nanna ting mi thlarau leh thâwngthâng ṭha hen a dang 
ving mi Jisu dang thu simtu âuzawng thungâi nan sâithiam ruangah. 

5Chubang mifial lian chem tla chu zei leikâng khawmah tluk lo ka ruat lo asi. 

6Thusim leikângah lam chun hawlh mangdân thiam lah khawmsele theihnâk ah 

chun chu hâwi ka si lo; zeizawng ah mi zawzawng lakah nanmah leiah kan 
langhtir kha. 

7Asi lo leh, Pathian Thâwngthân Ṭha a thawttham a ka sim hen putso a nan um 

khonâk ding hen ka nâutirnâk nih khan thil ka tisual mazei? 

8Nanmah rian ka ṭuan khonâk ding hen kawhmi dang thawk hen lawh ka lâk le, 

ka suh na. 

9Chun, nan sinah ka um le, ka samphâng liau khan âukhawm ka hamhtir na lo, 

unau tla chu Makedonia ram a mi an hawng hen ka samphângnâk chu ka si an 
remtir; zeizawng ah nanmah hamhtir lo hen ka um kha, kha hâwi khan ka um 
vima lai. 

10Krist thutak keimah lakah um hâwi hen Akaia ram hi ka putsonâk hi âukhawm 

nih an ka rehtir lai loh. 

11Zeiruangah me hi hi ka sim? Ka nan zângfah na lo ruangah masi? Pathian 

nih a theih! 

12Sikhawmsele, a rêlkhâwngnâk tawng duh tla lakah mi rêlkhâwngnâk chu ka 

sah khonâk ding hen ka ti rawh, ka ti vima lai; an putsonâk ah chun kanmah um 
hâwi hen an hawng um khonâk ding hen. 

13Mi chubang tla chu Krist mifial ah â siam sawm hen, mifial telê rianṭuantu mi 

perpet mang tla an si. 

14Chu chu a chê lo, Setan men chêu mifial ah â siam sawm tâwn. 

15Churuangah a rianṭuantu tla kha chu repnâk rianṭuantu ah a siam sawm 

khawmsele thilchê asi lo; chubang tla dawnghnâk chu an thilti hâwi vima asi lai. 

Mifial Hâwi Hen Pawl Tuarnâk 

16Ka sim nawlh lai, âukhawm nih mi â ah hawng ka ruat lah seh; sikhawmsele, 

nan hawng ka ruat dâidua chun kei khawm nih tâwmtal kan putso kho na nâk 
ding hen mi â hâwi hen a ngaihzia hawng ka thiam piak u. 

17Ka sim mi hi Lalpa hâwi hen ka sim lo le, ka putso mi lungnâk nih hin â hâwi 

hen ka sim asi. 

18Mi tamtak nih taksa hâwi hen an putso ruangah kei khawm nih ka putso nik 

lai. 

19Nannih lam chu mi fing nan si ruangah mi â tla lakah lungâwi tak hen nanna 

dawnh tâwn. 

20Mi nih sal ah a nan siam na hen an ei hep na sele, sal ah an tleih na sele, 

mah a sawr sele, nan mêl ah an bengh na sele, nanna dawnh tâwn. 

21Kan chak lo rawh hâwi hen sik bû hen ka sim asi. Sikhawmsele, âuzawng nih 

zei leikâng khawm an ngamh mi vial--â tak hen sim ko sele--kei khawm nih ka 
ngamh. 

22Hebrai mi an si mu? Kei khawm ka si. Israel mi tla an si mu? Kei khawm ka 

si. Abrahm thlâk tla an si mu? Kei khawm ka si. 

23Krist rianṭuantu tla an si mu? Mi â hâwi hen sim ko tâ sele--ka si dauh ngengê. 

Ṭuan hamhnâk lakah fâk khun hen, rêngin ah tângnâk ah fâk khun hen, 
vuaknâk ah lei zut hen, thihnâk ah vei tamtak, 

24Juda tla vuaknâk tankhat ah vei sâwmli tlinglo vei ngaka tawng. 

25Vei thum fung vuak hen ka um, veikhat lung seh hen ka um le, veithum lawng 

râwknâk ka tawng le, zân khat leh ni khat tisumsumriat ah ka um le; 

26khua ṭawlnâk ah vei tamtak, tivatê ṭihnungkâi lakah, rawkmang ṭihnungkâi tak 

lakah, ka phun hâwi ṭihnungkâi lakah, Phundang tla ṭihnungkâi lakah, khuapi 
ṭihnungkâi lakah, ramkaro ṭihnungkâi lakah, tisumsumriat ṭihnungkâi lakah, 
unau telê ṭihnungkâi lakah; rianṭuan dîtnâk leh rianṭuan hamhnâk lakah, ihmu 
riauraknâk tla ah vei tamtak, 

27sungvâng leh tîhâlnâk ah, buhngeinâk ah vei tamtak, damlo leh takkaro hen 

umnâk ah. 

28Chun, ka sim lo mi tla khawm chu kawhmi murui zawzawng ka ruat dawnnâk 

nih nisiar hen hawng ka denh kumza mi hi a um fâwn. 

29Mi âumawh an chak lo chun kei khawm ka tuarpi bâk; mi âumawh sual ah an 

tlû chun lungfâk hen ka khat tâwn. 

30Putso ding ka si ṭung chun ka chaklonâk lei thil tla asi ka putso awt. 

31Jisu Pathian leh Pa, zungzâl a thawsuak hen um mi nih chun âwkrâwl ka sim 

lo zia a theih. 

32Damaska khua khan lal Areta tangah lâirêltu nih chun hawng ka tleih ding hen 

Damaska khua kulh kawtkâ chu a vêngtir na. 

33Chun, langawtkawt ah kulh zulh ah bâwm hen an ka thlâk le, chun a kut lakah 

mi ka relh pawt rawh. 

Pawl Muhnâk 

2 Korin 12 

1Ka putso ding rerêng asi. Ṭha lam chu a ṭha lo, sikhawmsele Pathian sinah mi 

langhnâk leh theihtirnâk thu ka sim sih vima lai. 

2Kristian mi pakhat âumawh ka theih le, kum leili asi rawh, vân sâng chem ah 

khin lâk hen a um (hi hi a hawng um tak ma, asi lo leh, muhtirnâk ma a nei ka 
theih lo, Pathian cho nih a theih.) 

3Ka sim nawlh fawn lai, hi minung hi Paradis ah lâk hen a um (a lîlâ hen hi hi a 

hawng um tak ma, asi lo leh, muhtirnâk ma a nei ka theih lo, Pathian cho nih a 
theih.) 

4Thu sim kho lo, minung sim thiang lo tla chu a theih ti ka theih. 

5Hi hâwi mi minung chu ka putso lai; sikhawmsele ka chaklonâk lo chu ka putso 

lai lo. 

6A zûm duh khawmsele mi mâwl ka si lai loh, thudik ka sim awt asi; 

sikhawmsele, ka sûm lai, chu lo chun âuzawng nih an hawng ka muh hâwi leh 
ka lakah thu an theih hâwi ngâk hen rokual khun hen an hawng ka ruat lebang 
lai. 

7Chun, theihtirnâk tla chu thungâi a fâk ruangah ka sung-û tir tuk lonâk ding hen 

taksa ah ling hawng ka pêk asi. Setan mifial, kut nurnâk ah hawng ka mangtu 
ding mi chu; chu lo chun ka sung-û tir tuk lebang lai. 

8Chu leikâng thu ah chun a hawng ka kiangtâk khonâk ding hen Lalpa chu 

veithum ka deih. 

9Chun, anih nih chun ka sinah, “Ka zângfahnâk na rangah â tâwk; ka 

thiltikhonâk hi chaklonâk ah asi rangtlingtir hen a um mi chu,” a ti rawh. Chun, 
Krist thiltikhonâk chu ka tlûnah a um khonâk ding hen lâwm tak hen ka 
chaklonâk tla hi ka putso dauh lai. 

10Churuangah, Krist ruangah chaklonâk tla ah, siatnâk tla ah zirhnâk tla, 

nehsawhnâk tla, vânduainâk tla ka lawmh tâwn; ka chak lo kipah asi ka chak 
tâwn. 

Korin Mi Tla Rangah Pawl 
Siherhnâk 

11Ka â rawh ma hi--nannih nih â lo kho lo hen nan hawng ka siam asi. Kei chu 

nanmah nih nan hawng ka chawnglawmh ding mi ka si, zeikhawm silah 
khawmsele zei leikâng khawmah mifial lian chem tla sinah ka niam dauh lêm 
lo. 

12Mifial sinâk singsiahnâk tla chu felfênâk zeizawng nei hen, singsiahnâk tla, 

thilchê tla, thiltikhonâk tla hen nan lakah ti asi tatak kha. 

13Zei leikângah me kawhmi murui dang tla ngâk hen niam dauh siam hen nan 

umnâk chu? Keimah tak nih hin ka nan hamhtir na lonâk leikângah asi ṭung lo 
chun. Chu chaklonâk ah chun hawng ka ngaihdam u. 

14Hi hi tuah nan sinah hawng kal ding hen ka timhtuahnâk a veithumnâk ding 

asi; chun ka nan hamhtir na lai loh, nan tâ chu hâwl ka si lo le, nanmah asi kan 
hâwl dauh na mi chu: fa le nih nu leh pa rangah an khawng piak ding asi lo le, 
nu leh pa nih fa tla rangah an khawng piak dauh ding asi. 

15Chun kei lam nih chun nan thlarau rangah lâwm tak hen ka mang dih lai le, 

mang dih hep hen ka um lai. A leiluat hen ka nan zângfah na ruang khan; kei 
nih zângfahnâk tâwm dauh ka tawng phah asi mu? 

16Sikhawmsele, kei nih chun ka nan hamhtir na lo si tâ sele, sikhawmsele mi 

perpê rerêng hawng si hen ngamlêm hen ka nan tleih na asi. 

17Nan sinah ka fial mi tla lakah khan âumawh tal mang hen ṭhatvak phahnâk ah 

kan mang na mazei? 

18Tita chu ka fawrh le, amah rual ah unau chu ka fial asi. Tita nih chun, ṭhat 

phahnâk rerêng a nan nei na mazei? Thinlung munkhat put hen um mi ka si lo 
mazei? Munkhat lam kal kan si lo mazei? 

19Tu kar lakah hin nanmah tla sinah kan diknâk thu sim hen hawng kan ruat asi 

dahmawh. Krist ah chun Pathian mitmuh ah asi thu kan sim mi chu. 
Sikhawmsele, duhtak tla, zeizawng nanmah siamṭhatnâk ding asi. 

20Ka hawng kal tikah zeitin mawh ka duh hâwi hen ka nan muh na lo hen, kei 

khawm nan duh hâwi hen nan ka muh lo sual lai ti leh zeitin mawh fâinâk tla, 
nahsuahnâk tla, thinrunhnâk tla, tawhnâk tla, thu khuar mang tla, sung-û tir 
tuknâk tla, nawknâk tla a hawng um lebang lai ti leh 

21ka hawng kal tikah ka Pathian nih nan lakah a hawng ka mualphoh nawlh hen, 

a lân thilsual titu tla lakah thil nâwmtâm ti tla, a duh mi tla, hur tla ching hen rim 
lo mi, mi tamtak tla chu ka ṭappi na lai ti ka ṭih asi. 

Simhkannâk Dawngh Leh 
Chibai Bûknâk 

2 Korin 13 

1Hi hi nan sinah ka hawng kal veithumnâk ding asi. Theihtu tla panih mawh 

pathum mawh kâ ah chun thu kip birhtir hen a um lai.  

2-3Ka simkan rawh le, chun Krist keimah lakah thusim tâwntu chu niknâk nan 

hâwl ruangah veinihnâk ah nan sinah ka um liauah ka sim hâwi khan tuah nan 
sinah um lo hen, a lânah thilsual titu tla sinah leh midang zawzawng sinah ka 
simkan nawlh awt, “Ka hawng nawlh chun ka zuah lai loh,” ti hi; anih chu 
nanmah leiah a chak lo le, nan lakah thiltikho tak asi dauh asi.  

4Anih chu chaklonâk ruangah khenhbêk hen a um asi, sikhawmsele Pathian 

thiltikhonâk ruangah a nung rerêng rawh. Kannih khawm amah lakah chun kan 
chak lo asi, sikhawmsele nanmah leiah Pathian thiltikhonâk ruangah a sinah 
kan nung bâk lai.  

5Lungnâk ah chun nan um mawh nanmah ngelchel a nik tâwn u; nanmah 

ngelchel a zauhfiang u. Asi lo leh, nanmah lakah Jisu Krist chu a um ti nanmah 
tak nih nan theihfiang lo mazei? Duh lo mi nan si lêm lo chun.  

6Kannih chu duh lo hen kan um lo ti nan theih lai rih ti ka ruat.  

7Chun, thu rerêng nan sual lonâk ding hen Pathian sinah ka deih tâwn le--chu 

chu kannih hi lawmhkâi hen kan lang khonâk ding asi lo le, nannih nih â dawh 

mi zawng nan ti khonâk ding hen asi dauh, kannih chu duh lo hâwi hen um 
khawmsele.  

8Thudik ṭanh ding lo chun thudik lo ding hen zeikhawm kan ti kho lo asi. 

9Kannih kan chak lo liau khawmah nannih nan chak chun kanna lâwm tâwn asi; 

hi hi kan deih tâwn; nanmah ṭhat rangtlingnâk hi.  

10Churuang chun râwk ding silo hen siamṭhat ding dauh hen Lalpa nih 

thuneihnâk a hawng ka pêk hâwi vima hen nan sinah ka um tikah fâk tak hen 
nun kan simh na lo ding hen nan sinah ka um lo liau hin hi bang thu hi ka rîn 
asi.  

11A dawnghchem ah chun unau le tla, lâwm tak hen um u. Ṭhat rangtling hen 

um ule; lungngam tak hen um ule, thinlung munkhat put ule, lungrual tak hen 
um u; chun zângfahnâk leh remnâk Pathian chu nan sinah a hawng um lai.  

12Châwchawk thenhlimh hen chibai a bûk u. Mi thenhlimh tla zawzawng nih hin 

chibai a nan bûk na.  

13Lalpa Jisu Krist zângfahnâk leh Pathian zângfahnâk leh Thlarau Thenhlimh 

kawmhnâk chu nan ektê sinah um seh. 

Galatia 

Galatia 1 

1Pawl, mifial minung tla fial si lo hen, minung zârah khawm silo hen, Jisu Krist 

leh mithi lakah mi thawhtu Pa Pathian zârah asi dauh ti mawh 

2ka sinah unau um zawzawng tla nih chun: Galatia ram ah kawhmi tla sinah: 

3Pa Pathian leh kan Lalpa Jisu Krist sinah mi zângfahnâk leh remnâk nan sinah 

um seh. 

4Anih nih chun kan Pathian leh Pa rem ti kâng hen tuliau laikulh sual tak lakah 

hin hawng kan suah khonâk ding hen kan sual tla ruangrûl ah amah a pêk rawh. 

5Pathian sinah rokualnâk zungzâl hen um seh! Amen. 

Thâwngthâng Ṭha Pakhat 

6Krist zângfahnâk zârah a nan kawh natu kha chu hâwi hen lâkkhat ko ah 

Thâwngthâng Ṭha dang leiah nan kawp tâk hi chê ka ti asi. 

7Chu chu Thâwngthâng Ṭha dangtir duh mi âumawh an um mi ruangah asi. 

8Sikhawmsele kanmah nih mawh vân thawk hen a hawng mi vânmifial khawm 

nih mawh, Thâwngthâng Ṭha ka nan simh na lo mi kha chu thâwngthâng ṭha 
dang rerêng a nan simh na chun siatbarh hen um seh. 

9A lanah kan sim rawh hâwi hen khan tuah kan sim nawlh asi, “Thâwngthâng 

Ṭha nan pawm mi silo mi kha chu thâwngthâng ṭha dang âutal nih an simh na 
chun siatbarh hen um seh.” 

10Asi chun, tuhin minung ma kan lêm Pathian? Asi lo leh, minung ma lawmhtir 

kan tum ne? Minung lawmhtir hen um sele Krist to-aw ka si lai loh. 

Pawl Mifial A Sinâk 

11Chun, unau tla, Thâwngthâng Ṭha ka sim mi kha minung tla thu asi lo ti ka 

nan theihtir na. 

12Minung thawk hen ka tawng mi asi lo, mi nih sîntir mi khawm ka si lo, Jisu 

Krist langhnâk ruangah tawng mi ka si dauh. 

13Juda tla phung-leh-lam sawnh dân ah chun a lânah ka umdân chu nan theih 

rawh kha, kha hâwi hen Pathian kawhmi tla fâk tak a nehsawh hen ka nawktir 
na tâwn kha. 

14Chun, hawng kan thlâktu tla thurovuih lakah ṭhanemsemsê ka ngâi fâk khun 

ruangah Juda phung-leh-lam sawnh dân leikângah chun ka phun leh tla lakah 
keimah rual tla tamtak ka khûp rawh. 

15Chun, ka nu paw sung thawk hen hawng ka thîmtu leh a zângfahnâk ruangah 

hawng ka kawhtu Pathian nih chun 

16Phundang tla lakah a Thâwngthâng Ṭha ka sim khonâk ding hen a Fapa chu 

thinlung si tak hen keimah lakah a langhtir liau khan midang sinah krai khâi lo 
hen, 

17mifial ka si lânah mifial si rawh mi tla sinah Jerusalem khua khawm kal lêm lo 

hen Arabia ram ah ka kal dauh ving; chun Damaska khua ah ka kîr nawlh. 

18Chun kum thum nûnah Peter veh ding hen Jerusalem khua ah ka va kal le, a 

sinah ni leinga ka châm. 

19Mifial dang tla lam chu Lalpa unau Jem cho lo chu âukhawm ka muh lo. 

20Nan sinah thu ka sim mi tla hi Pathian mitmuh ah ka âwkrâwl lo. 

21Chu nûnah chun Siria leh Kilikia ram ah ka kal. 

22Sikhawmsele, Judai ram ah Krist kawhmi tla mêltheih ka si lo nget rih. 

23“A lânah hawng kan nehsawhtu nih khan a lânah lungnâk thu a râwk tâwntu 

kha tu chun thu a sim lehlam rawh asi,” ti mi simnâk cho an theih. 

24Chun, keimah ruangah Pathian an chawnglawmh rawh. 

Pawl Leh Mifial Dang 

Galatia 2 

1Chun, kum leili a vei nûnah Tita khawm chu kalpi hen Barnaba rual hen 

Jerusalem ah ka va kal nawlh. 

2Chun, theihtirnâk ruangah ka va kal le, Phundang tla lakah Thâwngthâng Ṭha 

ka phuang tâwn mi hi anmah tla ka simh na; sikhawmsele, mi lian dauh tla chu 
a dang hen ka simh na, chu hâwi asi lo chun a lânah mi ka rianṭuan mawh tu 
mi hi a thawttham hen a um lebang lai. 

3Sikhawmsele, Tita ka sinah um mi khawm chu Greek mi sikhawmsele fêmtan 

piak râm hen a um lo; 

4chu chu unau telê a thup hen an hawng lûtpi na mi ruangah asi; chubang tla 

chu to-aw ah hawng kan siam khonâk ding hen Krist Jisu ah chun thawsuaknâk 
kan nei mi hi thlingthlâk ding hen a thup hen an lût. 

5Sikhawmsele, Thâwngthâng Ṭha thudik chu nan sinah a um kumza khonâk 

ding hen sâwtlotê khawm a pumpêk hen an thu kan zâwt lo. 

6Chun, mi lian dauh ah an ruat mi tla lakah chun zeitin mi tal khawm si sele, ka 

rangah â dang lêm lo, Pathian nih âukhawm a thliar lo--mi lian dauh ah an ruat 
mi tla nih chun ngaihdân thar zeikhawm an ka sap lo. 

7Chu ngâk hen fêmtan tla Thâwngthâng Ṭha Peter sinah kiltir asi hâwi hen 

fêmtan lo tla Thâwngthâng Ṭha ka sinah kiltir hen a um ti an theih. 

8Fêmtan tla sinah mifial si ding hen Peter rangah ṭuanpiaktu tak nih chun 

Phundang rangah mifial si ding hen ka rang khawmah hawng ka ṭuan piak 
ruangah; 

9zângfahnâk hawng ka pêk mi chu an theih khawmah Jem, Peter leh Johan tla 

hotu ah an ruat mi tla nih chun kannih Phundang tla sinah kal ding leh annih 
fêmtan tla sinah kal ding hen kei leh Barnaba chu a kawmhnâk kut vawrhlei 
hawng kan pêk. 

10Mipâm tla kan theihkumza cho an duh, chu tak chu ti ding hen ka tum tâwn 

mi rêng asi. 

Antiokei Ah Pawl Nih Peter 
Rangah A Fâinâk 

11Chun, Peter chu Antiokei ah a hawng liauah sâwi ding hen a um ruangah 

mâitawnh hen ka êl. 

12Mi âu tla mawh Jem thawk hen an hawng kal lânah chun anih nih chun 

Phundang tla sinah a ei tâwn, sikhawmsele, an hawng tlung kâ hen Phundang 
tla fêmtan ding hen duhpitu fêmtan mi tla chu a ṭih ruangah tel nawlh lo hen â 
thlei rawh. 

13Juda lungtu unau dang tla khawm an zer bâk rawh, chun Barnaba men an 

zerhnâk hen an kuihsih rê asi. 

14Sikhawmsele, Thâwngthâng Ṭha thudik hâwi hen anna rep lo tih ka theih hen 

Peter sinah an ektê mâika ah, “Nang, Juda mi si hen, Juda tla hâwi a um lo hen 
Phundang tla um hâwi hen na um dauh chun zeitin zia hen Phundang tla Juda 
tla hâwi hen na umtir râm na zia?” ka ti. 

Lungnâk Hen Juda Leh Phundang 
Tla Chu Ruangsuah An Sinâk 

15Kannih lam chu, “Phundang misual,” ti tla hâwi si lo hen, Juda mi si hen suak 

kan si. 

16Sikhawmsele, Dân thilti tla ruangah mi mawhtir lo hen a um lo le, Jisu Krist 

lung ruangah cho mawhtir lo hen a um dauh ti kan theih, kannih khawm nih Dân 
thilti ruangah silo hen, Krist lungnâk ruangah mawhtir lo a kan um khonak ding 
hen Krist Jisu chu kan lung asi: Dân thilti ruangah âukhawm mawhtir lo hen an 
um lai loh. 

17Krist ah mawhtir lo a um kan tum bû hen kanmah tak khawm Phundang tla 

hâwi hen misual kan si chun Krist chu sual rianṭuantu asi mazei? Asi rîlmâl lo. 

18Ka thil siat tla kha ka sak nawlh chun buartu ka si ti ka langhtir mi asi lai. 

19Pathian leikângah ka nung khonâk ding hen kei lam chu dân ruangah dân 

leikângah ka thi rawh asi. 



1889 

Bawm Common Language Bible Version 
@ 2006 Bangladesh Bible Society  

 
 

 

 

20Krist sinah khenhbêk hen ka um rawh sikhawmsele ka nung; kei lam chu ka 

si lo rawh, Krist chu keimah lakah a nung dauh asi; chun tuah taksa ah ka nung 
mi hi lungnâk ah nung ka si--Pathian Fapa, hawng ka zângfah le, ka ruangrûl 
ah â pêk mi lungnâk ah chun. 

21Pathian zângfahnâk chu ka veih lo, Dân ruangah repnâk a um asi chun Krist 

chu a thawt hen a thi mi asi lai. 

Dân Mawh Lungnâk 

Galatia 3 

1Aw, Galatia ram a mi â tla; âu nih an dâwi na? Nan mitmuh ngelchel ah Jisu 

Krist chu khenhbêk hen fiang tak a langhtir asi mi. 

2Hi cho hi nanmah thawk hen theih ka duh, Dân thilti ruangah ma Thlarau nan 

tawng, nan ngâi hen nan lung ruangah ma? 

3Hi hâwi tluk na maw nan â e! Pathian Thlarau ah dawmh ko rawh hen, taksa 

hen ma nan lîm awt lak? 

4Thil chu hâwi tluk chu ṭhatvakpi lo hen ma nan tuar? Ṭhatvakpi lo hawng si 

tatak sele ne! 

5Chun, nan sinah Thlarau a nan pêk natu leh nan lakah thilchê titu nih chun 

Dân thilti ruangah ma a ti, nan ngâi hen leh nan lung ruangah ma? 

6Abraham nih Pathian a lung le, chun chu lungnâk chu repnâk ah ruat asi hâwi 

khan. 

7Chun, theih u, lungnâk ah um mi tla, chu tak chu Abraham fa tla an si. 

8Chun, Pathian lasui thu nih chun Pathian nih lungnâk ruangah Phundang tla a 

mawhtir na awt lo ti theihkan hen, “Na lakah phun kip malsâwm piak hen an um 
lai,” ti hen Abraham sinah Thâwngthâng Ṭha chu a simhkan kha. 

9Chun, lungnâk ah um tla chu Abraham zumhkâi mi hen malsâwm piak vevê 

hen an um tâwn asi. 

10Dân thilti a um mi vial tla chu siatbarh hen an um ruangah, “Dân lasuibu ah 

thurîn zawzawng hâwi hen ti ding a um lotu zawzawng chu siatbarh hen um 
seh,” ti hen Pathian lasui thu nih a sim ruangah. 

11Chun, Pathian mitmuh ah âukhawm Dân ruangah mawhtir lo hen an um lo ti 

a lang asi. “Mi rep tla chu lungnâk hen an nung lai,” ti hen Pathian lasui thu nih 
a sim ruangah. 

12Chun, Dân chu lungnâk ah mi asi lo, “Chu hâwi a titu chu, chu lakah chun a 

nung lai,” ti asi dauh. 

13Krist chu kan ruangrûl ah siat ting hen Dân siat lakah mi hawng kan suah 

rawh; “Thing ah thlâi mi vial chu siat ting an si,” ti hen Pathian lasui thu nih a 
sim ruangah. 

14Chun, Abraham rangah malsâwmnâk chu Krist Jisu ah Phundang tla tlûnah a 

hawng um kho lai le, chun lungnâk ruangah Thlarau tiamh chu kan tawng kho 
lai. 

Dân Leh Thutiamnâk 

15Unau le tla, minung hâwi hen ka sim hi, minung thutiam si khawmsele birhtir 

rawh nûnah an phelh dah lo, sap khawm an sap dah ber lo, 

16Chun, Abraham sinah asi, thu chu tiamh hen a um mi chu, a chi thlâk tla sinah 

khawm. Mi tamtak thu sim mi hâwi hen, “Chi thlâk tla sinah khawm,” a ti lo le, 
mi pakhat thu sim mi hâwi hen, “Na chi thlâk sinah khawm” ti asi dauh, chu chu 
Krist chu asi. 

17Chun, hi hâwi hen ka ti asi: Thutiam Pathian birhtir rawh mi chu Dân kum zali 

leh kum sâwmthum nûnah um rawh mi nih khan thutiam chu zeikhawm lo hen 
a veih loh. 

18Ro ting ding chu Dân ruangah asi chun thutiam ruangah asi lai loh; 

sikhawmsele Pathian thutiam ruangah asi Abraham sinah a pêk mi chu. 

19Asi lo leh, Dân chu zei ti zia hen um mi me asi ne? Abraham chi thlâk 

thutiamnâk chu a hawng kal lân lo chu buarnâk tla ruangah sap hen a um le, 
vânmifial tla mang hen rêl kut ah birhtir asi. 

20Chun, rêl rerêng mi pakhat sinah asi dah loh, Pathian lam chu pakhat asi. 

Dân Thiltum Chu 

21Asi lo leh, Dân nih chun Pathian thutiam tla chu a kham mazei? Si lo e; Dân, 

mi nungtir khotu pêk hen a um rawh chun, repnâk chu Dân ruangah um ngelchel 
ding asi. 

22Sikhawmsele, Jisu Krist lungnâk ruangah thil tiam chu a lungtu tla sinah pêk 

asi khonâk ding hen Pathian lasui thu nih chun sual tangah zeizawng a khâr 
ver. 

23Sikhawmsele, lungnâk a hawng tlung lân khan lungnâk hawng lang ding mi 

rangah khâr hen, Dân tangah vêng kan si kha. 

24Chun, lungnâk ruangah mawhtir lo kan si khonâk ding hen Dân chu Krist leiah 

hawng kan ruitu asi. 

25Sikhawmsele, tuah lungnâk a hawng tlung nûnah hin dân hen ruinâk tangah 

kan um lo rawh. 

26Krist Jisu lung ruangah Pathian fa tla nan si ver. 

27Nan lakah Krist ah baptis si rawh mi vial tla kha Krist hen nanna thuam rawh 

ruangah. 

28Chunah chun Juda mi a um kho lo le, Greek mi khawm a um kho ber lo, 

chunah chun to-aw a um kho lo le, to-aw lo khawm a um kho ber lo, chunah 
chun mipa leh nunau khawm a um kho ber lo; Krist Jisu lakah nan ektê hen 
pakhat nan si ruangah. 

29Chun, Krist tâ nan si chun Abraham thlah, thutiam hâwi a ro ting ding tla nan 

si. 

Galatia 4 

1Sikhawmsele, hi hâwi hen ka ti asi: Rotingtu ding chu zeizawng tlûnah hotu 

sikhawmsele ngâksia asi kar chun to-aw hen zeikhawm â dang lo; 

2a pa ruat tik chu a tlung lân lo chu vêngtu leh zauhkhenhtu tangah a um dauh 

asi. 

3Chu hâwi hen ngâksia kan si liau khan laikulh thilbul tangah to-aw ah kan um; 

4-5sikhawmsele, a tik a hawng tling rawh chun, fa sinâk kan tawng khonâk ding 

hen Dân tangah um tla chu tlanh ding hen Pathian nih a Fapa, nunau ring mi, 
Dân tangah hawng suak hen a fial rawh. 

6Chun, fa nan si ruangah Pathian nih a Fapa Thlarau chu “Abba, ka Pa” ti a auh 

hen, kan thinlung ah a hawng fial. 

7Chun, to-aw na si lo rawh le, fa na si dauh; chun fa na si chun Pathian zârah 

rotingtu na si. 

Galatia Mi Tla Rangah 
Pawl Siherhnâk 

8Sikhawmsele a lânah Pathian nan theihlo liau khan, nan umdân lak khawmah 

Pathian si lo mi sal nan si. 

9Tuah Pathian nan theih nûnah lam chun asi lo, Pathian mi theih nan hawng si 

nûn hin ti ding asi dauh, thilbul chak lo leh dawrlâp sal ah um mi leh nan duhnâk 
leikângah chun zeitin zia kîr nawlh me nan si? Zeirangah chu tla sal ah um ding 
nan duh nawlh êu? 

10-11Nan rangah ni lawh ka ruang salam lai ti ka nan ṭihṭanh piak na. 

12Unau le tla, ka nan ngiar na, keimah hâwi hen um u; kei khawm nanmah hâwi 

hen ka um dangâiah. Ka pawi zeikhawm nan khawih lo. 

13Thâwngthâng Ṭha nan sinah ka hawng sim masa tan kha ka taksa a chak lo 

ruangah asi ti nan theih asi. 

14Chun, ka taksa nan rangah lêmnâk um mi chu nan zauhnawmh lo le, nan ṭih 

ber lo; Pathian vânmifial hâwi hen Krist Jisu hâwitê hen nan ka kawmh dauh 
kha. 

15Vânṭha nanna tinâk kha zei hâwi a hawng si rawh? Tikho si sele nan mit 

chawih zek hen nan ka pêk lai rawh ti ka nan theih piak na. 

16Chun, thudik tak ka nan simh na ruangah nan leido ma ka si rawh? 

17Ṭha leikângah silo hen, semsêngâi tak hen an hâwl na tâwn le; asi, anmah tla 

nan hâwl khonâk ding hen lênglei ah an khâr khumh na ding an duh asi. 

18Thu ṭha leikângah lam chun nan sinah ka um liau lâwng silo hen zei liau 

khawmah ṭhanemsemsê ngâi hi a ṭha asi. 

19Ka fa duhtak le tla! Krist chu nanmah lakah siam rangtling hen a um lân lo 

chun fa ring nganfâk hâwi hen kan lungkham nawlh na. 

20Asi, tuliau hin nan sinah um hen, ka aw-hâu dangtir ka duh zia bâk chu 

nanmah ruangah ka lawksawng asi. 

Hagar Leh Sari Tahṭhimhnâk 

21Dân tangah um duh le tla, hawng ka simh u. Dân thu chu nan ngâi tâwn lo 

ma? 

22Hi hâwi hen rîn asi: “Abraham nih fapa panih a nei le, pakhat chu salnu lakah, 

pakhat chu salnu lo lakah. 

23Sikhawmsele, salnu lakah mi chu taksa dân hâwi hen a suak le, salnu lo lakah 

mi lam chu thutiam ruangah suak asi,” ti hi. 

24Chubang thu chu tahṭhimhnâk asi; chubang nunau tla chu thutiam panih an 

si; pakhat chu Sinai tlâng ah mi sal si ding hen fa ringtu chu Hagar asi. 

25Chun, Hagar hi Arabia ram Sinai tlâng asi, Jerusalem tuliau a um mi hen â 

bang asi, a fa tla hen to-aw ah an um ruangah. 

26Sikhawmsele, vân Jerusalem lam chu sal silo mi asi, chun, chu tak chu 

kanmah nu asi. 

27Pathian lasui thu nih, “Nang, ching, fa ring dah lo, a lâwm rawh! Nang, fa ring 

hen nganfâk tuar dah lo, âu rawh! Pasal nei mi ngâk chun um harnu nih chun 
fa le a nei tam dauh asi,” ti hen a sim hâwi khan. 

28Chun, unau tla, kannih hi Isak hâwi khan thutiam fa tla kan si. 

29Sikhawmsele, chu liau chun taksa dân a suak mi nih Thlarau dân hen suak 

mi chu a nehsawh hâwi khan, tu khawmah chu hâwi ber asi. 

30Sikhawmsele, Pathian lasui thu nih zeitin a sim: “Salnu chu a fapa hen nar 

rawh; salnu fapa nih chun salnu lo fapa chu ro a tingpi awt lo,” a ti. 



1893 

Bawm Common Language Bible Version 
@ 2006 Bangladesh Bible Society  

 
 

 

 

31Chun, unau tla, salnu lakah mi fa tla kan si lo le, salnu lo lakah mi fa tla kan 

si dauh. 

Sal Liangbat Ah Bat Nawlh Lonâk 

Galatia 5 

1Sal si lo ding hen Krist nih hawng kan suah kha, chun bir tak hen dîr ule, sal 

liangbat lakah chun tâng nawlh lah u. 

2Ngâinik u, kei Pawl nih nan sinah ka sim hi, fêm nan tantir chun Krist chu nan 

rangah zeikhawm ṭhatvaknâk asi lai loh. 

3Asi, Dân thu zawzawng zâwt ding hen battirtu an si ti fêmtantirtu vial sinah ka 

theihtir nawlh asi. 

4Nannih Dân lakah mawh lo tumtu tla, Krist hen nanna ṭhen rawh: Zângfahnâk 

chu nan tlûktâk rawh. 

5Kannih nih chun Thlarau zârah lungnâk hen repnâk lungumnâk kan ngâk 

ruangah. 

6Krist Jisu ah chun fêmtan hi zeikhawm a ṭhatnâk a um lo, fêmtan lo khawm 

zeikhawm a ṭhatnâk a um lo; lungnâk, zângfahnâk ah ṭuan tam chu a ṭhavak 
asi. 

7Ṭha tak hen nan tek tâwn khateh; thudik chu nan zâwt lonâk ding hen âu nih a 

nan kham na? 

8Hi lêmnâk hi a nan kawh natu sin thawk hen mi asi lo. 

9Thilnu tâwmtê nih sang tlang chu a pum hen a zunh tâwn. 

10Thil dangpi ah nan ngaih lai lo ti Lalpa lakah chun kei nih chun ka nan ruat 

na; sikhawmsele a nan nawktir natu chu âutal si sele a tlûnah thu tlû ding mi 
chu a tuar lai. 

11Unau tla, kei nih hin fêmtan thu ka sim nget chun zeirangah nehsawh hen ka 

um nget rih? Chu hâwi asi chun kraws a suihnâk chu veih asi lai rawh. 

12A nan nawktir natu tla chu lawnh tlak dâidua sele ka duh. 

13Unau tla sal silo ding hen kawh nan si; sikhawmsele, sal nan si lonâk chu 

taksa rangah dêngkhâwngnâk ah mang lah ule, zângfahnâk hen rian a ṭuan 
piak tawnh chiau u. 

14Nangmah na dâwt hâwi hen na zâwlbâwm tla na dâwt ding asi,” ti thu kâ khat 

nih hin Dân thu zawzawng chu a rangtlingtir rawh asi. 

15Sikhawmsele, nanna seh hen nanna ei tawnh chun nanna veih tawnh lonâk 

ding hen a thiamthih u. 

Thlarau Ah Umnâk Chu 

16Chun, hi hi ka ti asi: Thlarau ah um u, chun taksa duhnâk chu nan zûl lai loh. 

17“Taksa nih hin Thlarau lei donâk a duh tâwn, Thlarau khawm nih taksa lei 

donâk a duh tâwn; thilti nan tum mi tla chu nan ti kho lonâk ding hen chubang 
tla chu â kalh asi. 

18Sikhawmsele, Thlarau rui a nan um chun Dân tangah nan um lo. 

19Chun, taksa thilti tla chu a lang fiang asi; chubang chu hi hi asi: 

20Duhnâk, nâwmtâmnâk, hurnâk, ruk sawnhnâk, dâwi thiamnâk, huatnâk, 

tawhnâk, thîknâk, thinthawknâk, mah kawngkâ ruatnâk, a dang hen umnâk, a 
dang hen lungnâk, 

21nahsuahnâk, zû rîtnâk, zû mun ah lâwmnâk tla, hi bang tla hi: Chubang tla 

chu a lânah, chu hâwi thil ti mang tla nih chun Pathian Ram anna ting lai loh ti 
ka nan simhkan na hâwi khan ka nan simhkan na hi. 

22Thlarau rah lam chu zângfahnâk, lâwptlonâk, remnâk, dawnhkhonâk, 

vêlneihnâk, ṭhatnâk, 

23zumhkainâk, mi tangah dawnhkhonâk, sûmkhonâk tla asi dauh; chu hawi kalh 

kâng hen Dân thupêk rerêng a um lo. 

24Chun, Krist Jisu mi le nih chun taksa chu a sual dawnnâk leh a duhnâk tla hen 

an khenhbêk rawh. 

25Thlarau ah nung kan si chun Thlarau ber ah kan um nawlh lai. 

26A do tawnh hen, a nahsuah tawnh hen, kanna sung-û tir ding asi loh. 

Ritphurh A Sâwngtawnhnâk 

Galatia 6 

1Unau tla, mi nih sual zeital a ti liauah tanh sut hen um sele, nannih Thlarau mi 

le tla, “Lêmnâk ka tawng sual bâk lai,” ti a vêng bû hen chu hâwi mi chu 
dawnhkho tak hen dirh nawlh u. 

2Nan thilrit phurh tla chu a sâwng tawnh u, chun Krist dân thu chu nan zâwt mi 

asi lai. 

3Mi zei silo pet hen mi lian dauh ah â ruat chun mah â perpet mi asi. 

4Mikip mah thilti a nik chiau seh, chu nûn chun midang tlûn silo hen mah lak 

cho ah putso ding a nei lai. 

5Mi kip mah phurh chiau an phurh awt ruangah. 

6Chun, sîntirnâk tawngtu nih chun thu ṭha zawzawng sîntirtu sinah pêk bâk seh. 

7Perpet hen um lah u; Pathian chu zuahnawmh kho mi asi lo; mi nih a tuh mi 

vial chu lîlâ chu a ât awt ruangah. 

8Mah taksa leiah tuhtu nih chun taksa mi siatnâk a ât lai; Thlarau lei tuhtu lam 

nih chun Thlarau a mi zungzâl ah mi nungnâk a ât awt asi. 

9Chun, thu ṭha ti neng lo ding; kanna dâithlanh lo chun a tikah kan ât awt 

ruangah. 

10Chun, tik a rem zia hâwi vima hen mi zawzawng tlûnah thu ṭha kan ti lai, 

lungnâk dâwngsung tla lakah mi tlûnah kan ti dauh chem ding asi. 

Simhkannâk Dawnghnâk 
Leh Chibai bûknâk 

11Keimah kut ngelchel hen nan sinah lasui puam rut hen ka rîn mi hi zauh u. 

12Taksa a mêl dawhtir duhtu vial nih fêmtan si ding hen an fial râm na tâwn asi; 

zei dang ruang khawm asi lo le, Krist kraws ruangah nehsawh an tuar lonâk 
ding cho asi. 

13Fêmtan men nih Dân thu an zâwt lêm lo, nan taksa ah putso ding an nei 

khonâk ding hen fêm an tantir na ding an duh mi cho asi. 

14Kei lam nih chun kan Lalpa Jisu Krist kraws lo chu ka putso lo ding zia chu, 

chu zârah chun laikulh hi ka rangah khenh hen a um rawh, kei khawm laikulh 
rangah khenh hen ka um asi. 

15Siamthar nawlhnâk lo chu fêmtan hi zeikhawm asi lo. Fêmtan lo khawm 

zeikhawm asi lo. 

16Chun, chu dân hâwi a um mi vial tla tlûnah remnâk leh zângfahnâk um seh, 

Pathian phun thîm Israel tla tlûnah khawm. 

17Tu thawk hen âukhawm nih hawng ka nawktir lah seh; ka taksa ah hin Jisu 

singsiahnâk tla ka put ruangah. 

18Unau tla, Lalpa Jisu Krist zângfahnâk nan thlarau sinah um seh. Amen. 

Ephesi 

Ephesi 1 

1Pawl, Pathian duhzia hen Krist Jisu mifial nih: Pathian mi tla Ephesi khua ah 

um mi tla, Krist Jisu ah mi zumhkâi le tla sinah chun-- 

2Pathian kan Pa leh Jisu Krist sinah thawk hen zângfahnâk leh remnâk nan 

sinah um seh. 

Krist Ah Thlarau Malsâwmnâk 

3Kan Lalpa Jisu Krist Pathian leh Pa chu sawr hen um seh. Anih nih chun vân 

mun tla ah khin Krist ah chun thlarau lei malsâwm piaknâk kip hen mal hawng 
kan sâwm le, 

4zângfahnâk ah thenhlimh leh simsâwi kawp lo hen a mâika ah kan um khonâk 

ding hen tual tuah lânah Krist ah a tâ si ding hen a hawng kan thîm hâwi khan. 

5-6A zângfahnâk rokual zia sawr ding hen amah thinlung tluk leh lawmhkâng 

hâwl hen Jisu Krist zârah amah tâ rangah fa ah siam ding hen hawng kan ruat 
rawh ruangah. Chu zângfahnâk chu a Fapa duhtak lakah chun a thawt hen 
hawng kan pêk. 

7A thisen hen amah lakah kan tlanhnâk kan nei asi, a zângfahnâk chawng zia 

hâwi vima hen kan buarnâk tla ngaihdamnâk chu. 

8Chu zângfahnâk nih chun amah nih fing tak leh theihthiam tak hen hawng kan 

vurh asi, a duhzia thuthup kan sinah hawng kan theihtir mi hen. 

9-10Tik rangtling khawsât tikah a lawmhkâng zeizawng vân ah thu um tla, tual 

tlûnah thu um tla khawm Krist ah a pumh ding mi chu amah nih ti a tum hâwi 
khan; amah lak takah asi. 

11Amah duhkâng a remruat hâwi vima hen thu zeizawng a tum mi a ruatkan si 

rawh hen amah lakah ber a mi si dingah siam kan si, 

12kannih Krist lungum masa rawh tla hi a rokual sawrnâk langhtu kan sinâk ding 

hen. 

13Amah lakah nannih khawm thudik chu nan ruangsuahnâk Thâwngthâng Ṭha 

chu nan ngâi hen, lung khawm nan lung nûnah amah lakah Thlarau Thenhlimh 
tiamh hen chun singsiah hen nan um kha. 

14Chu chu Pathian rokual zia sawrnâk dingah amah tâ ngelchel tlanhnâk ding 

hen kan ro tingnâk dingah tiamhnâk asi. 

Pawl Thlachamnâk 

15Churuangah, kei khawm nih Lalpa Jisu lungnâk nan lakah um, Pathian mi le 

tla zawzawng tlûnah nan langhtir tâwn mi tla chu ka theih hen, 

16-17kan Lalpa Jisu Krist Pathian rokualnâk Pa nih chun amah theihnâk 

leikângah finghnâk leh theihfiangnâk Thlarau a nan pêk kho na nâk ding hen 
ka thlachamnâk tla ah chun nan min lam hen nan tlûnah lâwmthu sim ka bâng 
lo. 

18Chun, nan thinlung mit tla deitir a um hen amah kawhnâk lungumnâk tla hen 

mi thenhlimh tla lakah chun a ro ting ding rokual chawng zia tla, 

19-21mithi lakah mi a thawh nawlh liau leh lalnâk, thuneihnâk, thiltikhonâk, 

lâirêlnâk zawzawng tla, hi laikulh ah cho silo hen laikulh hawng tlung ding 
khawmah min sak zawzawng tla tlûn ving ah vân mun tla ah a vawrhlei ah a 
totir liauah Krist lakah a ṭuan mi, a thari chaknâk ṭuan zia hâwi vima hen khan 
kannih lungtu leikângah a thiltikhonâk a lianh zia tla zei hâwi asi nan theih kho 
lai. 

22Chun, thil zeizawng a kê tangah a siah le, amah chu zeizawng tlûnah lû rang 

dingah kawhmi tla sinah a pêk; 

23kawhmi tla chu a taksa asi, zeizawng ah zeizawng khattirtu rangtlingnâk chu. 

Thihnâk Thawk Hen Nungnâk Chu 

Ephesi 2 

1Nannih khawm nan buar mi leh nan sual tla ruangah thi nan si liau khan a nan 

nunh na asi. 

2Chubang lakah chun a lân khan hi laikulh dân hâwi hen nan um kha, boruak 

ah thuneihnâk lal tuah lunglo fa tla rangah ṭuan chirtu thlarau dân hâwi hen. 

3Chubang lunglo fa tla lakah chun kannih khawm a lân chun taksa leh thinlung 

duhkâng ti hen, kan taksa duhnâk tla hâwi hen kan um ver le, midang tla hâwi 
ber hen Pathian thinrunhnâk tuar ding hen suak mi rêng kan si kha. 

4Sikhawmsele, Pathian nih chun zângfahnâk a chawng hen a zângfahnâk fâk 

tak ruangah khan, 

5kan buarnâk tla ruangah thi kan si liau khawmah Krist rual hen hawng kan 

nunh bâk le, zângfahnâk hen ruangsuah nan si; 

6Krist Jisu ah amah rual ber ah hawng kan thawh hen, vân mun tla ah amah 

sinah hawng kan totir rawh. 

7Chun, tik hawng tlung ding mi lakah Krist Jisu ah kan tlûnah vêl nei hen a 

zângfahnâk neih fâk zia chu a zauhtir kho lai. 

8Lungnâk ruangah Pathian zângfahnâk hen ruangsuah nan si; chu khawm chu 

nanmah lakah suak asi lo le, Pathian thilpêk asi; thilti ruangah si lo, chu lo chun 
mi anna khâwng lebang lai. 

9Thil ṭha ti rang dingah Krist Jisu ah chun siam a um hen amah kut suak kan si 

le, 

10chu thil ṭha ti chu kan umnâk dingah Pathian nih a timhtuah kan mi asi. 

Krist Ah Pumkhatnâk Chu 

11Churuangah, a lânah nannih taksa ah Phundang, taksa kut hen siam, 

“fêmtan” an ti mi tla nih “fêmtan lo” an ti na mi tla, kha liau khan, 

12Krist lo hen Israel tla lakah mi nanna dang hen, laikulh hin lungumnâk rerêng 

nei lo leh Pathian lo a um hen, thutiamnâk tla lakah khual um hen nan um mi 
kha theihkumza u. 

13Tuah lam chun Krist Jisu ah nannih a lâiah lât tak hen umtu tla kha Krist thisen 

ah naihtir hen nan um rawh. 

14Krist amah ngelchel nih remnâk hawng kan siam piak ruangah; anih nih chun 

remlonâk thil ti ding tla lakah thupêk dân um chu a taksa ah tlâutir a um hen, 

15Juda tla leh Phundang tla chu pumkhat ah a siam le, an karah kardangnâk 

vâm chu a chimtir le, chun amah lakah chun phun nih tla chu minung thar pakhat 
a siam hen remnâk a siam kho lai. 

16Kraws ah Krist thihnâk zârah phun nih tla chu taksa pumkhat ah siam hen 

Pathian hen a remtir asi, chu kraws nih chun remlonâk chu a thah ruangah. 

17Chun a hawng kal chun nannih Phundang lât tak a um tâwn mi tla sinah 

remnâk Thâwngthâng Ṭha a nan simh na le, nâitê ah um tâwn mi Juda tla sin 
khawmah remnâk Thâwngthâng Ṭha a sim ber. 

18Krist zârah Thlarau munkhat ah Pa sinah, Juda leh Phundang nih lût khonâk 

kan nei vevê asi. 

19Chun, tuah khual leh ram dang mi salam nan si lo le, mi thenhlimh tla hen 

khualaikhat leh Pathian dâwngsung tla nan si dauh rawh asi. 

20Krist Jisu tak chu a ki ah lung herh chem si hen mifial tla leh khuavâng tla 

lungphum tlûnah sak nan si. 

21Amah lakah chun in sak dang dang êp tak a tawnh hen, Lalpa lakah chun 

Biakin thenhlimh ah â chang vima; 

22nannih khawm, amah lakah chun Thlarau a Pathian umnâk ding remh tawnh 

hen sak mi nan si. 

Phundang Tla Rangah 
Pawl Rianṭuannâk 

Ephesi 3 

1Churuang chun, kei Pawl, nannih Phundang tla ruangah Krist Jisu ah rêngtla 

nih hin-- 

2nan rangah Pathian zângfah zauhkhenhnâk rian hawng ka pêk mi kha nan 

hawng theih lai rawh. 

3Kha hâwi hen thuthup chu theihtirnâk ah theihtir hen ka um kha, a lânah tâwi 

tek hen ka rîn mi hâwi thu kha; 

4kha ruang khan nan rêl hen Krist thuthup ka theih zia nan theih lai. 

5Chu chu tuliau a mifial thenhlimh tla leh a khuavâng thenhlimh tla sinah Thlarau 

theihtir hen a um rawh hâwi khan, a lân khan minung fa tla sinah theihtir hen a 
um dah lo; 

6chu chu hi hi asi: Thâwngthâng Ṭha ruangah hin Krist Jisu ah Phundang tla hi 

Juda tla rotingtu, taksa pumkhat lakah ṭeng tla, thutiam tingpitu tla an si hi. 

7A thiltikhonâk ṭuan zia hâwi hen a thawt hen pêk mi Pathian zângfahnâk chu 

hawng ka pêk hâwi vima hen chu Thâwngthâng Ṭha rianṭuantu ah siam ka si. 

8-9Phundang tla sinah Krist neihsiahnâk sût châwk lo rê thâwngthâng sim ding 

leh thuthup zungzâl thawk hen Pathian zeizawng siamtu lakah thuh hen a um 
mi zauhkhenhnâk chu zeise asi ti mi mêchem ngâk a mê dauh sinah chu 
zângfahnâk chu pêk asi. 

10-11Chun, kan Lalpa Krist Jisu ah hi a tum mi a zungzâl remruat hâwi vima hen 

tu liauah vân mun tla ah khin lalnâk leh thuneihnâk tla sinah chun Pathian 
finghnâk kip kawhmi tla ruangah theihtir hen a um kho lai. 

12Krist Jisu kan lung ruangah chun amah lak berah ngamhnâk leh râlṭhatnâk 

ṭha tak a lât khonâk kan nei. 

13Chun, nanmah ruangah hamh ka tuarnâk tla ruangah hin lungdawng lo ding 

hen ka nan ngiar na chubang chu nan rokualnâk asi. 

Krist Dâwtnâk 

14-19Churuang chun, Krist chu lungnâk ruangah nan thinlung ah a chêl khonâk 

ding hen, a rokualnâk neih zia hâwi vima hen a Thlarau zârah minung sungril 
leiah chun thiltikhonâk ah chaktir hen a nan umtir na khonâk ding hen, Pa, tual 
leh vân ah dâwngsungkhur kip min putso mâika ah chun ka siksidîr tâwn le, 
chun Pathian rangtlingnâk zawng tluk hen khattir a nan um khonâk ding hen, 
nannih zângfahnâk ah ram thlâk leh ngauhsan nei a um hen, mi thenhlimh 
zawzawng hen a kauh zia, a sâu zia, a sâng zia, a thûk zia tla theihfiang khonâk, 
Krist zângfahnâk theih phâk lo theih khonâk nan nei kho lai. 

20Chun, kanmah lakah ṭuan tâwntu thiltikhonâk hâwi vima hen kan deih le, kan 

dawnruat zawzawng ngâk a fâk dauh tikhotu sinah, 

21zungzâl thlâk zawzawng tiang hen kawhmi tla lakah leh Krist Jisu ah 

rokualnâk um seh; Amen. 

Taksa Pumkhatnâk 

Ephesi 4 

1Chun, a nâutirnâk leh thu tang dawnhnâk zawzawng nei hen zângfahnâk ah a 

dawnh tawnh bû hen, 

2dawnhkhonâk nei hen, remnâk phuarnâk ah chun Thlarau ah a pumkhatnâk 

chu kil ding a ti hen, 

3a nan kawh na nâk tlâk a um ding hen, kei, Lalpa ah rêngtlâ nih hin ka nan 

ngiar na. 

4A nan kawh na san lungumnâk munkhat hen kawh nan si hâwi ber hen khan 

taksa pumkhat leh Thlarau pakhat cho a um. 

5Lalpa pakhat, lungnâk munkhat, baptisma munkhat, 

6zeizawng Pathian feh Pa pakhat cho a um le, anih chu zeizawng tlûnah a um 

le, zeizawng ṭawl hen a um le, zeizawng sungah a um ber asi. 

7Sikhawmsele, Krist thilpêk tahnâk hâwi vima hen zângfahnâk chu kan sinah 

pêk chiau asi. 

8Pathian lasui thu nih, “Tlûnlei ah a kâi liau khan tleih tla tamtak a put na; minung 

tla sin khawmah thilpêk tla a pêk na,” ti hen, a sim hâwi khan. 

9Chun, “A kâi,” ti hi tual tang niam dauh tla ah a ṭum masa tâ lo chun zeitin asi 

kho lai? 

10A hawng ṭum mi chu zeizawng a khattir khonâk ding hen vân zawzawng tlûnlei 

ah a kâi mi ber kha asi. 

11Chun, lungnâk leh Pathian Fapa theihnâk leikângah chun thuruat hen, upa si 

hen, Krist rangtlingnâk lenh zia tluk hen kan ektê hen kan um lan lo chu, 

12rian ṭuannâk ṭuan ding hen mi thenhlimh tla rangtlingnâk ding hen, Krist taksa 

remh ding hen mi zeimaw mi chu Thâwngthâng Ṭha simtu rangah, 

13zeimaw mi chu kawhmi châwmtu leh sîntirtu rangah a pêk na; chun diklonâk 

ah ngamlêmnâk hâwi hen, 

14fing perpet a minung perpet bû hen, sîntirnâk thilti kip nih khatlei khatlei ah 

vawrh leh ranh mi ngâksia kan si lai lo rawh le, 

15zângfahnâk thudik sim hen zeizawng ah amah lakah kan ṭhanglian kho dauh 

lai; amah chu lû asi, Krist chu. 

16Amah zârah taksa pumpiluk chu a tlâinâk kip ṭuan ruangah êp tak a tawnh le 

peh dut hen, ṭeng kip ṭuan zia hâwi chiau hen, zângfahnâk a siamṭha ding hen 
taksa chu a pungtir tâwn asi. 

Krist Ah Nungnâk Thar Chu 

17Chun, hi hi ka sim hen Lalpa ah chun ka nan theihtir na asi: Phundang tla chu 

thinlung mangtlâklo put a an um hâwi hen um lah rawh ule, 



1901 

Bawm Common Language Bible Version 
@ 2006 Bangladesh Bible Society  

 
 

 

 

18theihlonâk anmah lakah um mi chu theihlonâk ruangah chun Pathian nungnâk 

lakah ṭhen a um hen, an theihnâk lakah chun an hawng mûi asi, an thinlung a 
mawlâwt ruangah. 

19Chubang tla nih chun a theihkhonâk an nei lo ruangah thil nâwmtâm kip 

hamkah tak a ti ding hen hurnâk ah anna pumpêk rawh. 

20Nannih lam nih chun Krist chu nan châwng le, 

21a aw-hâu ngâi hen amah lakah sîntir hen um nan si rawh chun Jisu lakah 

thutak um mi hâwi hi; 

22“A lânah nan umdân leikângah minung li bumnâk duhnâk hâwi a râwk dadauh 

kha lit ule, 

23nan thinlung thlarau ah chun a thar hen hawng um ule, 

24minung thar, thudik repnâk leh thenhlimhnâk ah Pathian hâwi a siam hen khan 

a thuam u,” ti thu hi. 

25Chun, âwkrâwl sim mâk hen, mah zâwlbâwm sinah thudik sim chiau u, a ṭeng 

tawnh chiau kan si ruangah. 

26Thinrun khawm ule, sual lam chu sual lah u; nan thinthawknâk chu nî nih tlâkpi 

lah seh. 

27Diabol chu mun kenh lah u. 

28Fîr mang nih chun fîr lah rawh sele, a samphâng mi sinah chun a pêk ding a 

nei khonâk ding hen a kut ah thil ṭha hen a hamh dauh seh. 

29Thu ṭha lo rerêng nan kâ ah suak lah seh, a herh zia hâwi vima a siamṭha 

ding hen thu ṭha vial suak dauh seh, a ngâitu tla rangah zângfahnâk asi khonâk 
ding hen. 

30Chun, Pathian Thlarau Thenhlimh chu lungzûrtir lah u, tlanhnâk ni rang dingah 

chu hen chun singsiah hen nan um kha. 

31Khânâk thinthawknâk, sirleihnâk rângnak, simsiatnâk zawzawng chu bângtâk 

hen um seh. 

32Chun, a zângfah tawnh hen siherhnâk nei hen um ule, Pathian nih Krist ah a 

nan ngaihdam na hâwi ber hen a ngaihdam tawnh u. 

Chêu Lakah Umnâk 

Ephesi 5 

1Chun, a fa duhtak tla hâwi hen anmah bangh ding hen um tum u. 

2Krist nih a nan dâwt na le, rimthâw rang dingah Pathian sinah thil ap ah leh 

bâwlnâk ah kan ruangrûl ah â pêk mi hâwi khan zângfahnâk ah um u. 

3Sikhawmsele, mi thenhlimh tla ti ding hen â dawh mi, duhnâk leh nâwmtâm 

zawzawng hamkahnâk hen nan lakah sim hen khawm um lah seh; 

4kangal thu, thu-do-tla-lo, chapo thu khawm chubang chu â dawh lo asi; 

chubang ti ngâk chun lâwmthu sim dauh u. 

5Pung mang leh mi nâwmtâm leh mi duhlei rerêng nih chun (mi duhlei chu ruk 

sawnhtu asi) Krist leh Pathian Ram ah chun tingvo rêng an nei lo ti nan theih 
asi. 

6Âukhawm nih thu salam hen an perpet lah na seh; chubang thu ruang chun 

Pathian thinrunhnak lunglo mi tla tlûnah a tlung tâwn. 

7Churuangah anmah bâwmpi lah na u. 

8A lânah khan mûi ah nan um le, sikhawmsele Lalpa mi tla nan si nûnah chun 

chêu lakah nan um rawh. Churuangah, chêu lakah um mi tla hâwi hen nan um 
ding asi. 

9Chêu nih chun ṭhatnâk, repnâk leh thudik rah kip a suah tâwn ruangah. 

10Lalpa lawmhkâng zei me asi ti sîn ding hen a ṭang u. 

11Chun, mûi thilti rah dah lo lakah chun telnâk rerêng nei lah u, tel ngâk hen an 

mawh zia theihtir dauh na u; 

12a thup hen thil ti tâwn tla chu a sim khawm ningzâk a kâi ruangah. 

13Sikhawmsele, thu zeizawng an mawh zia theihtir hen um hi chêu langhtir mi 

asi tâwn; langhtir hen um mi vial chu chêu asi. 

14Churuangah, “Nang, it meng le, mithi lakah mi thawk rawh; chun, Krist nih a 

nan cherh lai,” a ti kha. 

15Chun, mi fing lo tla hâwi a um lo hen, mi fing tla hâwi a um dauh hen, nan 

umdân ah a thiamthih u; 

16ni tla hi a ṭha lo ruangah tik remkâng siam vima u. 

17Churuangah â hen um lah ule, Lalpa duhzia zei me asi ti theih dauh u. 

18Chun, uain rî hen um lah u, chu lak chun sûmkholonâk a um ruangah; Thlarau 

a khat hen um dauh u. 

19Sawrnâk la tla, Pathian la tla, Thlarau lei la tla hen a sawnh tawnh hen, Lalpa 

chu nan thinlung ah la sak piak hen, ṭingṭang tum piak u. 

20Kan Lalpa Jisu Krist min hen, Pathian, Pa sinah zeizawng lakah lâwmthu sim 

kumza u. 

Nupi Leh Pasal Thu 

21Krist ṭih bû hen a pumpêk tawnh chiau u. 

22Nupi tla, Lalpa sinah nanna pumpêk mi hâwi hen mah pasal tla sinah a 

pumpêk u. 

23Krist amah ngelchel taksa ruangsuahtu si hen kawhmi lû asi hâwi hen pasal 

chu nupi lû asi. 

24Chun, kawhmi tla Krist sinah anna pumpêk mi hâwi hen nupi tla chu an pasal 

tla sinah a pumpêk na seh. 

25Pasal tla, nan nupi tla zângfah na u, Krist nih kawhmi tla a zângfah le, an 

ruangrûl ah amah â pêk hâwi hen khan, 

26annih chu tî a ṭâwl hen, thu nih chun a thiangtir hen a thenhlimhtir kho na nâk 

ding hen; 

27chun, kawhmi tla chu nâwm kawp lo leh thurh lo leh chu hâwi thu rerêng put 

lo hen, thenhlimh leh simsâwi kawp lo a um dauh hen amah sinah kawhmi tla 
rokual tak hen â pêk chawlh kho lai. 

28Chu hâwi ber hen pasal tla khawm nih mah taksa hâwi hen mah nupi tla chu 

an zângfah ding asi. 

29Mah nupi zângfahtu chu mah â zângfah mi asi. Âukhawm mah taksa an hua 

dah lo, an châwm hen an dâwt dauh tâwn asi. Krist nih kawhmi tla a dâwt na 
hâwi hen; 

30taksa ṭeng tla kan si ruangah. 

31Churuang chun, mipa nih a nu leh pa a kaltâk hen a nupi a sihawh lai le, chun 

an panih hen taksa pumkhat an hawng si lai rawh. 

32Chu thuthup chu a rokual asi, sikhawmsele kei lam nih chun Krist leh Kawhmi 

tla thu ka sim asi. 

33Zeikhawm si sele, nan lakah mi khawm nih mah â zângfah hâwi ber hen mah 

nupi zângfah chiau seh: nupi khawm chu a pasal ṭih leh zah ding hen a thaimthih 
seh. 

Ngâksia Tla Leh Nu le Pa Tla Thu 

Ephesi 6 

1Ngâksia tla, Lalpa ah nan nu leh pa thu zâwt u; chu chu thil dik asi. 

2“Na nu leh na pa chawnglawmh rawh” (chu chu thupêk masachem thutiam sap 

mi chu asi): 

3“Chun na rangah a ṭha lai le, tual ah hin na dam sâwt lai.” 

4Chun, nannih nu leh pa tla; nan fa tla thinruntir lah ule, Lalpa nunsimhnâk leh 

simhfâinâk ah chun zauhkhenh u. 

To-aw Leh To-aw Pu 

5To-aw tla, Krist thu nan zâwt hâwi hen ṭih leh thir bû hen, thinlung lungkhat 

hen, 

6minung mitzauh vêng hâwi cho silo hen, Krist to-aw hâwi hen thinlung ah 

Pathian duhzia ti dauh hen, 

7minung rianṭuan hâwi cho silo hen, Lalpa rianṭuan hâwi dauh hen duh tak bû 

a ṭuan hen, 

8to-aw khawm si seh, to-aw lo khawm si seh, mikip nih thil ṭha an ti mi vial chu 

Lalpa sinah mi a lîlâ an tawng nawlh lai ti theih hen, taksa ah nan hotu tla thu 
zâwt u. 

9Chun, nannih hotu tla, chu hâwi ber hen anmah leh nanmah hotu chu vân ah 

a um ti leh anih nih chun mi duh khun a nei lo ti theih hen, râp lo hen an tlûnah 
ti bâk u. 

Pathian Râlthuam Rangtling Chu 

10A dawnghchemnâk ah Lalpa ah leh a chaknâk ah thiltikhonâk nei hen hawng 

um u. 

11Diabol ngamlêmnâk tla chu nan do khonâk ding hen Pathian râlthuam 

rangtling hen a thuam u. 

12Kan paihpi mi tla hi taksa leh thisen an si lo, lalnâk leh thuneihnâk tla leh hi 

thim tlûnah lâirêltu tla leh vân mun tla ah thlarau sual um mi tla an si dauh. 

13Churuangah, ni ṭha lo ah chun nan do khonâk ding hen leh nan ti thluh ver 

nûn khawmah nan dîr khonâk ding hen Pathian râlthuam rangtling lâk u. 

14Chun, nan tâi chu thudik a sâwm hen, repnâk chu phâw ah sawng hen, 

15remnâk Thâwngthâng Ṭha timhtuahnâk chu nan kê ah bunh hen dîr u. 

16Chubang lo khawm chu lungnâk phâw lâk ule, din hen chun chanhtiang 

fungzum alh kho zawzawng chu nan mih kho lai. 

17Chun, ruangsuahnâk lukhuh leh Thlarau nâmsâu (Pathian thu) chu lâk ule, 

18thlachamnâk leh deihnâk kip hen zeiliau zawngah Thlarau a thlacham hen 

chu leikângah chun mi thenhlimh zawng rangah ṭhanemsemsê ngâi tak hen leh 
deih thlir hen a ringrâwn u. 

19Thâwngthâng Ṭha thuthup râlṭha tak a phuang ding hen, ka kâ ka âng hen 

thu simtir a ka um khonâk ding hen ka rangah khawm hawng ka deih piak u. 

20Chu leikângah chun ka sim ding hâwi chu râlṭha tak a ka sim khonâk ding 

hen. Chu Thâwngthâng Ṭha rêl rêngkhimh ka si. 

Chibai Bûknâk 

21Sikhawmsele, nannih khawm nih zei hâwi hen ka um, ka thâwngthâng nan 

theih khonâk ding hen Tukika, Lalpa ah unau duhtak leh rianṭuantu zumhkâi tak 
nih hin zeizawng a nan theihtir na lai. 

22Hi ruang takah hin amah chu nan sinah ka hawng fial asi, kan thâwngthâng 

nan theih khonâk ding hen leh anih nih hin nan thinlung an lungngamh kho na 
ding hen. 

23Pa Pathian leh Lalpa Jisu Krist thawk hen remnâk leh lungnâk hen 

zângfahnâk unau tla zawzawng sinah um seh. 

24Kan Lalpa Jisu Krist chuai lo hen a zângfahtu zawzawng tla sinah dâwtnâk 

um seh. 

Philipi 

Philipi 1 

1Pawl leh Timothe, Krist Jisu ah to-aw tla nih chun: Krist Jisu ah mi thenhlimh, 

Philipi khua ah um zawzawng tla sinah, kawhmi hotu tla leh rianṭuantu tla sinah 
khawm-- 

2Pathian kan Pa leh Lalpa Jisu sinah thawk hen zângfahnâk leh remnâk nan 

sinah um seh. 

Philipi Kawhmi tla Rangah 
Pawl Thlachamnâk 

3-5Ni masachem thawk khan tutiang hen Thâwngthâng Ṭha zanhnâk ah nanna 

tel bâk ruangah ka nan theih pup na zâwn kipah ka Pathian sinah lâwmthu ka 
sim tâwn. Nanmah rangah thla ka nan cham piak na nâk kipah lâwm tak hen 
ka deih rawh. 

6Nanmah lakah thil ṭha dawmhtu nih khan Jisu Krist ni tiang hen a rangtlingtir 

vima awt, chu tak chu ka lung thlir ruangah. 

7Nanmah tla leikângah chu hâwi thinlung put chu kei rangah chun â dawh 

rerêng asi, ka thinlung ah ka nan siah na ruangah; ka rêngkhimhnâk tla ah 
Thâwngthâng Ṭha diknâk thu ka simnâk ah leh ka birhtirnâk tla ah khawm, nan 
ektê hen zângfahnâk chu hawng ka bâwmpitu tla nan si dangâiah. 

8Krist Jisu siherhnâk ah chun nan ektê hen ka nan ngâi na zia chu Pathian 

hawng ka theihpitu asi. 

9-11Chun, nan zângfahnâk nih theih rangtlingnâk leh fâifîmnâk zeizawng ah a 

nei khunnâk ding hen thla ka cham tâwn hi; chun, Pathian rokualnâk leh 
sawrnâk dingah Jisu Krist zârah repnâk rah um mi hen hawng khat hen, Krist 
ni rangah a tak tak leh simsâwi kawp lo nan si khonâk ding hen thil ṭha khun tla 
chu ṭha nan ti kho lai. 

Krist Rangah Nungnâk 

12Chun, unau tla, ka tlûnah thil hawng tlung mi tla kha Thâwngthâng Ṭha 

zanhnâk ding a hawng si thlo lehlam asi ti nan theih ka duh asi. 

13Chun, ka rêngkhimhnâk tla hi lal in vêngtu kawrsen murui zawzawng leh 

midang zawzawng sinah chun Krist ruang asi ti a lang rawh. 

14Lalpa ah unau tam dauh khawm nih ka rêngkhimh tla ruangah lung thlir hen 

ṭih lo hen Pathian thusim leikângah an râl a ṭhat zia a fâk khun asi. 

15Zeimaw mi nih chun nahsuah leh elnâk ruang khawmah Krist thu an phuang 

tâwn; zeimaw mi nih chun lâwm ruangah an phuang tâwn; 

16murui khat nih chun Thâwngthâng Ṭha mawhlonâk thu sim ding hen ruat ka 

si ti theih hen zângfahnâk ruangah an sim tâwn. 

17Murui khat lam nih chun ka rêngkhimh ruangah lawksawngnâk hawng ka sap 

piak tum hen, a tak silo hen, mah mâisialnâk ruangah Krist thu chu an sim tâwn. 

18Zeitin rawh ne? Zeiruang khawm asi lo, thu zeizawng ah a telê hen mawh a 

tak hen mawh Krist thu sim hen a um rerêng asi; chubang lakah chun ka lâwm 
le, asi, ka lâwm vima lai. 

19chu chu thla nan ka cham piaknâk ruangah leh Jisu Krist Thlarau hawng ka 

pêk mi ruangah ka ruangsuahnâk a hawng si awt tih ka theih ruangah, zei lak 
khawmah mualphotir hen ka um awt lo le, râlṭha tak hen, keimah umdân hâwi 
nget hen, 

20tu khawmah nungnâk ruangah mawh thihnâk ruangah mawh ka taksa ah Jisu 

chawnglawmh hen a um dauh awt ti ka lungumnâk leh ka duhnâk hâwi vima 
hen. 

21Kei rang chun nung hi Krist asi ruangah, thih khawm dingchangnâk asi. 

22Sikhawmsele, taksa nung hi ting mi si sele, chu chu ka rianṭuan rah hâwi si 

sele, chun a zei mi me ka thîm dauh awt ti lam chu ka theih loh. 

23A lâi laklawh ah hin a ngaihnâk theihlo hen ka um ko asi, suak hen Krist sinah 

um duhnâk ka nei ruangah, chu chu thungâi a ṭha dauh asi. 

24Sikhawmsele, nanmah ruangah nung hen um kumza hi a herh dauh asi, 

25chun chu chu ka lung thlir ruangah ka um kumza awt tih ka theih; asi, lungnâk 

ah chun nan hawng ṭhangnâk ding leh nanna lâwmnâk ding hen nan ektê sinah 
ka um kumza awt tih ka theih; 

26chun, nan sinah ka um awt ruangah nan ka putsonâk chu Krist Jisu ah a zual 

khonâk ding hen. 

27Zeikhawm si sele, nan umdân chu Krist Thâwngthâng Ṭha hen a êp ta seh, 

chun, nanmah tla an veh na khawmsele, nan sinah um lo khawmsele thlarau 
munkhat ah dîr thlir hen thinlung munkhat ah Thâwngthâng Ṭha lungnâk thu 
chu ṭanh leh ṭuan dut hen, 

28dotu tla zei leikâng khawmah lâu lo hen nan um ti nan thâwngthâng ka theih 

kho lai, chu chu an rangah veihnâk asi ti theihtirnâk fiang tak asi, nannih rang 
lam chun ruangsuah ding nan si ti theihtirnâk fiang tak asi dauh, chu khawm 
chu Pathian lakah mi asi. 

29Krist ruangah amah nan lung cho si lo hen amah ruangah nan tuar khawm 

siang asi; 

30donâk keimah lakah nan muh tâwn mi, tu khawmah keimah lakah a um ti nan 

theih mi, chu tak chu nan nei bâk rawh hi. 

Krist Dawnhkhonâk Leh Rokualnâk 

Philipi 2 

1Chun, Krist ah ṭangpinâk rerêng, zângfahnâk ah lungngamnâk rerêng, Thlarau 

kawhnâk rerêng, siherhnâk leh zângfahnâk rerêng tla a um chun, 

2thinlung munkhat a um hen, zângfahnâk munkhat nei hen, thinlung ah thurual 

hen munkhat a um hen, ka lâwmnâk rangtlingtir u. 

3Zuamchawh leh sung-û tirnâk ruangah zeikhawm ti lo hen, mikip nih nâu tak 

hen mah ngâk a midang ṭha dauh ah ruat chiau seh; 

4mah tâ cho zauh lo hen, midang tâ khawm zauh chiau dauh u. 

5Hi thinlung, Krist Jisu khawm ah um mi kha nanmah lakah um seh: 

6Anih nih chun Pathian hâwi a um hen, Pathian tluk ah um chu thil uh tlâk ah a 

ruat lo le, 

7minung tla hâwi a hawng suak hen, to-aw hâwi hen â siam le, amah leh amah 

â nâutir dauh rawh. 

8Chun, minung hâwi a um hen, â nâutir le, thih phah rê hen thu zâwt hen a 

hawng um rawh, Kraws a thihnâk tak chu. 

9Churuang chun, Jisu min hen mikip vân ah um mi tla, tual ah um mi tla, tual 

tangah um mi tla hen 

10anna siksidîrnâk ding leh Pa Pathian rokualnâk ding leh “Jisu Krist chu Lal 

asi,” ti hen lei kip nih a phuangnâk ding hen, 

11Pathian nih anih chu fâk tak hen a chawnglawmh bâk rûl le, min zawzawng 

ah min chungnungchem chu a pêk rawh. 

Laikulh Ah Chêu Hâwi 
Hen Chêunâk 

12Chun, ka duhtak tla, thu nan zâwt kumza hâwi khan, ka um liau cho ah ṭuan 

lo hen, tu ka um lo kar hin ṭuan dauh lehlam hen, lâu leh thir bû hen nanmah 
ruangsuahnâk ṭuan u; 

13amah lawmhkâng rangah ti tum ding leh ti ding hen nanmah lakah ṭuantu chu 

Pathian asi ruangah. 

14-15Sual neilo leh nun tluang tla, thlâk rualo leh simhngâilo tla lakah Pathian fa 

simsâwi kawp lo tla nan si khonâk ding hen chipchiarnâk leh êlnâk tla um lo hen 
zeizawng ti u, chubang lakah chun nungnâk chu pêk hen laikulh ah hin chêutirtu 
hâwi hen nan lang tâwn; 

16chun, nabeibâng hen ṭuan khawm ka si lo ruangah Krist ni ah chun putso ding 

ka nei kho lai. 

17Asi, nan lungnâk hâwlnâk leh rianṭuannâk lakah chun tawih hen um menza 

khawmsele ka lâwm asi, nan ektê hen ka nan lawmhpi ber na. 

18Chu hâwi ber hen nannih khawm a lâwm ule, hawng ka lawmhpi bâk u. 

Timothe Leh Epaprodita 

19Sikhawmsele, nan thâwngthâng ka theih hen, ka lungngam kho bâk ding hen 

sâwtlotê nûnah Timothe hi nan sinah fial ding hen Lalpa Jisu ah chun ka lungum 
asi. 

20Amah cho hi hawng ka tuarpitu leh an ruat piak tatak natu chu asi. 

21An ektê hen Jisu Krist rangah hâwl lo hen, mah rangah an hâwl tâwn. 

22Sikhawmsele, anih hi chu nik hen a um rawh zia nan theih, fa nih a pa rian a 

ṭuan hâwi hen Thâwngthâng Ṭha zanhtir leikângah hawng ka ṭuanpi tâwn kha. 

23Chun, ka umdân ding ka theih kâ hen anih hi hawng fial sawm sele ka ti asi. 

24Sikhawmsele, keimah tak khawm sâwtlotê ah hawng kal ding hen Lalpa ah 

chun ka ruat thlir asi. 

25Sikhawmsele, Epaprodita, ka unaupa, ka rianṭuanpitu, ka kawrsen hâwi leh 

nan mifial ka thil samphangnâk ah hawng ka tlawmh belhtu hi nan sinah hawng 
fial herh hen ka theih. 

26Anih nih chun nan ektê hen thungâi hen a nan ngâi na le, a dam lo ti nan theih 

ruangah thungâi a lawksawng. 

27Thi viviar a damlo chu asi narêng hen. Sikhawmsele, Pathian nih anih chu a 

zângfah le, chun amah lâwng silo hen, lawksawng tlûnah lawksawng 
singsuannâk ka nei lonâk ding hen keimah hawng ka zângfah khawm asi ber. 

28Chun, anih hi nan muh nawlh tikah nanna lâwm khonâk ding hen kei ka 

lawksawng a ṭhatvaknâk ding hen khulrang dauh hen ka hawng fial sawm asi. 

29Chun, anih hi lâwm tak hen Lalpa ah chun hawng dawng ule, hi bang hâwi mi 

hi sung-û tir u; 

30nan tlawmh-belhnâk a tinh mi mabân chu pehpârnâk ding hen thih ûi lo a ti 

hen, Krist rianṭuannâk ruangah thi viviar hen a hawng um rawh dangâiah. 

Repnâk Dik Chu 

Philipi 3 

1A dawnghchemnâk ah chun, unau le tla, Lalpa ah chun a lâwm u. Thu a 

mahmun lîlâ nan sinah rîn nawlh hi kei rangah chun nengtawr a kâi lo, nan 
rangah a ṭangkâi ruangah. 

2Ui tla, fêmtan ding an duhpi natu lakah chun a thiamthih u, thil ṭha lo titu tla 

lakah chun a thiamthih u. 

3Kannih Pathian Thlarau zârah Pathian sawnh leh Krist Jisu putso leh taksa 

tlûnah rinhsannâk ngauh lotu tla hi fêmtan tla kan si dauh asi. 

4Duh châng sele chu kei khawm taksa lakah rinhsannâk ngauh kho ka si. 

Midang rerêng nih taksa lakah rinhsannâk nei hen anna ruat chiau chun kei ka 
ruat khun asi; 

5ni riat ni ah fêmtan, Israel thlâk lakah mi, Benjamin chi, Hebrai mi tak lakah 

suak ka si; Dân leikângah chun Farisai ka si; 

6ṭhanemsemsê leikângah chun kawhmi tla nehsawhtu ka si. Mi nih dân thupêk 

zûl hen, mirep an sinâk ah chun, kei khawm sâwi ding ka um lo. 

7Sikhawmsele, kei rangah dingchang ding vial chu chubang chu Krist ruangah 

dawk phahnâk ah ka ruat asi; 

8asi chiammâm, ka Lalpa Krist Jisu theihnâk rokual khun ruangah thil zeizawng 

khawm dawknâk ah ka ruat asi; amah ruangah thil zeizawng ka dawk ver le, 
chubang chu thanawmrawpâi tluk cho ah ka ruat le, 

9Krist ka ting khonâk ding leh mah repnâk (Dân lakah repnâk chu) nei lo hen, 

Krist lung ruangah repnâk (Lung ruangah Pathian lakah repnâk chu) nei dauh 
hen, amah lakah um ka si khonâk ding hen; 

10a thihnâk va bangh a thi hen, amah hen a thawknawlhnâk thiltikhonâk hen, a 

tuarnâk tla bâwmpinâk hen, ka theih khonâk ding hen; 

11mithi lakah mi thawknawlhnâk chu ka ting kho ram lai mawh ti hen. 

Tiamnâk Lei Fûk Rarâmnâk 

12Ka ting rawh ka ti mi lam chu asi lo le, rangtling ka si khawm ka ti mi si lo, 

“Krist nih a ka tleih san chu ka tleih kho lai mawh,’’ ti hen a ṭhâwl hen ka ṭhâwl 
dauh asi. 

13Unau le tla, tleih hen ka ruat lo. Sikhawmsele, hi thu pakhat hi ka ti tâwn--

dung leiah thu um tla chu philh hen, mâi leiah thu um tla chu ti hen, 

14Krist Jisu ah Pathian tlûnlei kawhnâk san lâwmman tawng ding hen, tiamhnâk 

lei chu ka fûk rarâm asi. 

15Chun, Thlarau ah upa vial chu hâwi thinlung put hen kan um lai; chun zei 

leikâng khawmah thinlung dang put nan si chun, chu khawm chu Pathian nih a 
nan theihtir na lai. 

16Zeikhawm si sele, kan kal dân kêl hen kan kal lai rih. 

17Unau le tla, ka umdân zûltu hawng si u, chun zauhtawnh ding kanmah nan 

kan nei le chu hâwi vima um tla chu ṭha hen zauh u. 

18Mi tamtak an kal le, chu tla chu Krist kraws mêlma an si hi an thâwngthâng 

kan simh nget na mi kha, Tuah khawm ṭap bû hen kan simh na hi; 

19chubang tla dawnghnâk chu veihnâk asi, an pathian chu taksa duhnâk asi, 

anna khâwngnâk chu an mualphonâk asi, laikulh thu tla an duh tâwn asi. 

20Kannih lam chu kan khawsaknâk chu vân ah asi; chu thawk ber chun 

Ruangsuahtu Lal Jisu Krist chu kan ngâk kumza asi. 

21Anih nih chun a ṭuan hen zeizawng khawm amah thu thu hen a umtir kho, chu 

ṭuan zia hâwi vima hen kan taksa chaklo tak hi, amah taksa rokual hâwi a um 
ding hen a siam nawlh lai. 

Sîntirnâk 

Philipi 4 

1Churuangah, ka unau duhtak leh ngâi tak, ka lâwmnâk leh ka lallukhuh tla, chu 

hâwi chun Lalpa ah bir tak hen dîr u, ka duhtak tla. 

2Lalpa lakah chun thinlung munkhat put ding hen Eudia ka ngiar le, Suntuki 

khawm ka ngiar ber asi. 

3Asi, nang khawm ka liangbat bahpitu tatak, ka nan sâwm bâk, kha nunau tla 

kha ṭangpi rawh. Thâwngthâng Ṭha ah chun hawng ka ṭuanpi tâwn le, Klemen 
hen, ka ṭuanpi midang nungnâk bu ah min chuang tla hen khan. 

4Lalpa ah chun a lâwm kumza u. Ka ti nawlh lai, a lâwm u. 

5Nanna dawnhkho zia mi zawzawng theih si seh; Lalpa chu a nâi asi. 

6Zei lak khawmah lawksawng lah u; zeizawng ah thlacham leh deih hen, 

lâwmthusim tel vima hen, nan duhnâk tla chu Pathian sinah theihtir hen um 
dauh seh. 

7Chun, Pathian lungngamhnak thinlung rerêng theih châwk lo ni khan, nan 

thinlung leh nan dawnruatnâk tla chu Krist Jisu ah chun a nan vêng piak na lai. 

8A dawnghchem ah chun, unau le tla, a dik mi zawng, zah a kâi mi zawng, â 

rep mi zawng, a thenhlimh mi zawng, duh a kâi mi zawng, a thang dawh mi 
zawng, ṭhatnâk rerêng a um hen sawr tlâk rêng a um chun chubang chu 
dawnruat u. 

9Nan thil sîn tla, nan thil tawng tla, nan thil theih tla, keimah lakah nan thil muh 

tla khawm kha bang hâwi ti tâwn u; chun lungngamnâk Pathian ni chun a nan 
umpi na lai. 

Thilpêk Ruangah Lâwmthu Simnâk 

10Sikhawmsele, thilpêk nan hawng ka ruatpiaknâk tla chu tuah nan hawng tharh 

nawlh ruang hin Lalpa ah chun thungâi ka lâwm asi; chu leikâng chu ruat lam 
chu nan ruat chiammâm ngâk, tik dêngkhâwng nan tawng lo ruangah cho asi. 

11Ka samphâng mi thu sim lam chu ka si lo le, kei lam chu zei hâwi tal hen um 

khawmsele lungâwi vima ka awt rawh. 

12Nâu tak hen umdân ka thiam le, nei hen umdân khawm ka thiam ber, thil 

zeizawng lakah leh thil zawzawng ah khawp leh sungvâng a umdân, neih leh 
samphâng hen umdân thuthup chu ka theih rawh. 

13Krist hawng ka chaktirtu ah chun zeizawng ka ti kho asi. 

14Sikhawmsele, ka lawksawngnâk tla ah hin nan ka lawksawngpi hi a ṭha asi. 

15Chun, nannih Philipi mi tla, Thâwngthâng Ṭha tlung tîr liauah, Makedonia ram 

thawk hen ka suak liau khan, nanmah cho lo chu Kawhmi murui pakhat khawm 
nih thilpêk leh tingvo leikângah chun an ka ṭangpi lo ti nanmah tak nih nan theih 
bâk. 

16Thesalonika khua ah ka um liau khawm khan ka samphângnâk ṭangpi ding 

hen veikhat cho silo hen veinih tiang nan hawng kuat kha. 

17Thilpêk lam chu hâwl ka si lo le, rah, nanmah leikângah pungtir ding chu hâwl 

ka si dauh. 

18Sikhawmsele, zeizawng ka nei le, ka si â rem rawh. Epaprodita kut ah thil nan 

ka kuat mi tla chu ka tawng le zei ka ngâi lo rawh. Chubang chu zeilo rimthâw 
rim, bâwlnâk sâng tlâk Pathian lawmhkâng asi. 

19Chun, ka Pathian nih chun Krist Jisu ah a rokualnâk chawng zia hâwi vima 

hen nan samphangnâk zeizawng khawm an ṭangpi na lai. 

20Chun, Pathian kan Pa sinah chun zungzâl hen rokualnâk um seh. Amen. 

Chibai bûknâk Dawnghnâk 

21Krist Jisu ah mi thenhlimh kip chibai hawng ka bûk piak na u. Ka sinah unau 

um tla nih hin chibai a nan bûk na. 

22Mi thenhlimh zawzawng nih chibai a nan bûk na, Kaisar in ah um mi tla nih 

hin an bûk dauh chem na. 

23Lalpa Jisu Krist zângfahnâk chu nan thlarau sinah um seh. 

Kolosa 

Kolosa 1 

1Pawl, Pathian duhzia hen Krist Jisu mifial leh Timothe kan unau nih chun-- 

2Kolosa khua ah Krist ah mi thenhlimh tla leh unau zumhkâi tla sinah chun: 

Pathian kan Pa thawk hen zângfahnâk leh remnâk nan sinah um seh. 

Lâwmthusim Leh Thlachamnâk 

3-5Vân ah nan rangah lungumnâk an siah piak na ruangah, Krist Jisu nan lung 

zia leh mi thenhlimh tla tlûnah zângfahnâk nan nêi zia kan hawng theihnâk 
thawk hen chun nan rangah thlacham kumza hen Pathian kan Lal Jisu Krist Pa 
sinah chun lâwmthu kan sim tâwn, chu lungumnâk thâwngthâng chu a lânah, 
Thâwngthâng Ṭha thudik thu ah khan nan theih rawh. 

6-7Chu Thâwngthâng Ṭha chu laikulh zawzawng ah rah hen a pung vima hâwi 

hen nan sinah a tleng kha. Chu hâwi ber hen, Epaphra kan to-aw hâwi duhtak 
lakah nan châwng hâwi hen, thungâi tak hen Pathian zângfahnâk chu nan ngâi 
hen nan theih ni thawk khan, nanmah lak khawmah rah hen a pung vima tâwn 
asi. 

8Epaphra hi kan ruangrûl ah Krist rianṭuantu zumhkâi tak asi le, anih nih hin 

Thlarau ah nan zângfahnâk chu hawng kan simh. 

9Churuang chun, Thlarau finghnâk leh theihkhonâk zawzawng leikângah amah 

duhzia theih rangtlingnâk ah chun nan hawng khat khonâk ding hen, kan theih 
ni thawk hen chun kannih khawm nih thlacham hen kan deih piak na mi kan 
bâng lo. 

10-12Chun rianṭuan kipah rah hen Pathian theih rangtlingnâk ah mavua dadauh 

hen lâwm tak a felfênâk leh dawnhkhonâk kip nei kho ding hen a rokualnâk 
chak zia hâwi vima a chaknâk kipah chak hen, Pa, chêu ah mi thenhlimh tla ro 
chu bâwm bâk tlâk a hawng kan siamtu sinah chun lâwmthu simh hen zeizawng 
lakah amah lungâwitir ding hen Lalpa zûl tlâk hen nan um kho lai. 

13Anih nih chun mûi thuneihnâk lakah mi hawng kan suah hen a Fapa zângfah 

tak ram ah hawng kan ṭhial rawh le; 

14amah lakah kan tlanhnâk kan tawng asi-kan sual tla ngaihdamnâk chu. 

Krist Rianṭuan 

15Anih chu muh kho lo Pathian banghpi thilsiam zawzawng ngâk a sâng hen 

suak masachem chu asi; 

16amah lakah chun zeizawng siam asi le, vân ah um tla, tual ah um tla hen, muh 

kho tla, muh kho lo tla hen, Thlarau thiltikhonâk tla khawm lâirêltu tla khawm 
lalnâk tla khawm, thuneihnâk tla khawm, Pathian nih laikulh pumpi hi amah 
ruangah leh amah rangah a siam mi asi. 

17Krist chu zeizawng um lânah um mi rawh asi, amah lakah chun zeizawng 

munkhat dut hen a dîr. 

18Anih chu a taksa, kawhmi lû asi; zeizawng ah chungnungchem a hawng si 

khonâk ding hen, a bulpi, mithi lakah mi suak masachem chu asi. 

19-20Pathian rangtlingnâk kip chu amah Fapa lakah a um kumza le, a kraws 

thisen nih chun remnâk siam hen, amah lakah chun zeizawng amah hen remtir 
hi, Pathian lungsi kâng tak asi; amah lakah chun tual ah thil um tla khawm, vân 
a thil um tla khawm amah hen remtir hi. 

21-22Chun, nannih a lânah nan thilsual ti ruangah khan amah lakah mi ṭhen hen 

nan um le, nan thinlung ah mêlma nan hawng si kha, sikhawmsele, tuah lam 
chun, a mâika ah thenhlimh tak leh simsâwi um lo leh simsâwi kawp lo hen a 
nan dîrtir na ding hen, a taksa thihnâk ruangah chun amah hen a nan remtir na 
rawh asi; 

23ngauhsan nei hen bir tak a um hen, Thâwngthâng Ṭha nan theih mi 

lungumnâk thawk hen a ṭhial lo hen, lungnâk lakah hin nan um thlir chun chu 
Thâwngthâng Ṭha chu vânrâng tangah thilsiam zawzawng tla lakah phuang asi 
kha; kei Pawl hi chu rianṭuantu ah siam ka si. 

Kawhmi Sinah Pawl Rianṭuan 

24Tuah ka nan tuar piak na mi lakah hin ka lâwm, Krist hamh tuar mabân chu 

ka taksa ruangah ka tîttak ah hin ka zulhpeh vima asi; 

25a taksa chu kawhmi hi asi. Pathian thu kim tak a sim ding hen zauhkhenhnâk 

nan Pathian nih nan rangah hawng ka pêk hâwi vima hen chubang tla 
rianṭuantu ah siam ka si. 

26Chu Pathian thu chu zungzâl leh thlâk um thawk hen thuthup â thup mi kha 

asi; tu lam chun a mi thenhlimh tla sinah langhtir hen a um rawh. 

27Chubang na sinah chun chu thuthup rokualnâk chawng zia chu Pathian nih 

theihtir a duh rerêng asi; chu thuthup chu Krist nanmah lakah um mi rokualnâk 
lungumnâk san chu asi; 

28mikip Krist ah chun ṭha rangtling a kan dîr khonâk ding hen, mikip simhfâi hen, 

mikip finghnâk kip a sîntir hen a thâwngthâng kan sim tâwn mi hi, 

29chubang hâwi a dîrtir kho ding hen fâk tak hen keimah lakah a ṭuan mi, chu a 

ṭuan zia hâwi vima hen ti rarâm hen hamh tak hen ka ṭuan tâwn asi. 

Kolosa 2 

1Nanmah tla leh Laodikei khua um tla leh taksa ah ka mêl muh lo mi vial tla 

rangah zei ti tluk a fâk hen me kan ṭuan piak na mi hi nan theih ka duh asi. 

2-3Chun, Pathian thuthup finghnâk leh theihnâk ro zawzawng thuhnâk Krist chu 

an theih khonâk ding hen, theih a lung thlirnâk neihnâk zawzawng chu ting ding 

hen zângfahnâk ah a sih dut hen, an thinlung tla chu lungngam hen a um kho 
lai. 

4Âukhawm nih thusim thiam hen an perpet na lonâk ding hen chubang chu ka 

ti asi. 

5Taksa hen nan sinah um lo khawmsele, lâwm tak hen nanna rep zia leh Krist 

nan lung birh zia zauh hen, thlarau ah chun nan sinah ka um asi. 

Krist Ah Nungnâk Rangtling 

6-7Churuangah, Krist Jisu, Lalpa chu nan lawmh hâwi khan, amah lakah ram 

thlâk leh dirh hen sangh dadauh a um hen, an sîntir na hâwi khan nan lungnâk 
ah chun bir tak a um hen, lâwmthusim nei tam hen amah lakah chun um u. 

8Thiamthih u, chu lo chun âuzawng nih Krist thu hâwi silo hen, minung thurovuih 

leh laikulh thlarau tla lâirêlnâk hâwi dauh hen an thufing leh perpetnâk salam 
hen râl lâk hen an lâk na lebang lai. 

9Amah lakah chun Pathian rangtlingnâk zeizawng chu taksa nei hen a um 

kumza. 

10Amah lakah chun nan rangtling rawh le; anih chu lalnâk leh thuneihnâk 

zawzawng lû asi. 

11Krist fêmtannâk ah chun taksa tîttak lît ver hen amah lak ber ah kut a fêmtan 

silo hen fêmtan nan si kha; 

12baptisnâk ah khan a sinah phûm nan si bâk rawh le, chu lak ber ah chun mithi 

lakah mi amah thawhtu Pathian rianṭuan lung ruangah a sinah thawh nan si bâk 
kha. 

13Chun, nannih buarnâk tla leh nan taksa fêmtan lonâk ruangah thi nan si le, 

nanmah ngelchel chu amah hen a nan nungtir na asi kha; 

14kan buarnâk zawzawng hawng kan ngâihdam le, batnâk lasui thupêk a rîn mi 

kan tlûnah um mi hawng kan kham tâwn chu a veih rawh asi: chu tak chu Kraws 
a khenhbêk hen a dangah a siah rawh. 

15Chun, lalnâk leh thuneihnâk tla chu lît hen, chu Kraws lakah chun chubang 

tla chu neh hen, langngân hen theihtirnâk ah a mang rawh. 

16Chun, ei thu ah mawh, din thu ah mawh, kût ni thu ah mawh, thla thar thu ah 

mawh, Dinhni thu ah mawh âukhawm nih an simsâwi lah na seh; 

17chubang tla chu thil hawng tlung ding mi thlapelê asi, a tak lam chu Krist asi. 

18Âukhawm mah duh thu ko a dawnhkhonâk leh vânmifial sawnhnâk mang hen 

nan lâwmman chu a nan suh lah na seh, an thil muh tla lakah chun um kumza 
hen, an taksa lei thinlung ruangah a zûm salam hen, Lû chu tleih thlir ṭung lo 
hen an um. 

19Amah zârah chun taksa pumpi chu pehnâk leh phuarnâk tla ruangah châwm 

leh tlâi dut a um hen, Pathian nih ṭhang ding a duh mi hâwi hen a ṭhanglian 
tâwn. 

Krist Hen Thih Leh Nungnâk 

20Laikulh thlarau tla lâirêlnâk chu Krist sinah an thih tâk rawh chun, zeirangah 

me laikulh ah nung ko hâwi hen, minung thutiam leh sîntirnâk, 

21“Tawngh tawngh lah le, tem khawm tem lah, tham khawm tham lah” ti hâwi a 

thupêk tla lakah hin nanna pumpêk ne? 

22Chubang hâwi thil zawzawng chu mang hen veih ding asi. 

23Chubang thil tla chu, mah duh hâwi hen sawnh leh ngâiniamnâk leh taksa 

repnâk lakah chun ti ding mi hâwi hen a lang ngâk, sikhawmsele, taksa duhkâng 
khap leikângah chun zeikhawm a ṭhavak loh. 

Kolosa 3 

1Chun, Krist sinah thawh hen nan um bâk rawh chun, tlûnlei mi, Pathian 

vawrhlei ah to Krist umnâk ah thil um tla chu hâwl u. 

2Tlûnlei ah thil um lakah chun nan thinlung siah thlir u, tual ah thil um tla lakah 

chun siah lo hen. 

3Nan thi rawh le, nan nungnâk chu Pathian lakah Krist sinah thuh hen a um 

rawh ruangah. 

4Krist kan nungnâk chu a hawng a langh tikah chun nannih khawm amah sinah 

rokualnâk ah nanna langh bâk lai. 

Nungnâk Li Leh Nungnâk Thar 

5Chun, nan taksa ṭeng tual a um tla hi thah u, duhnâk, nâwmtâmnâk, hurnâk, 

duhnâk sual, duhlei hamkah tla hi, hamkahnâk hi ruksawnhnâk asi; 

6chubang thil ruangah asi Pathian thinthawknâk chu lunglo fa tla tlûnah a tlung 

tâwn mi chu; 

7nannih khawm a lânah chubang thil tla lakah nan nung liau khan, chubang 

lakah nan um tâwn kha. 

8Tu lam chun nannih khawm nih hi bang zawzawng sîrleihnâk, thinthawknâk, 

huatnâk, simsiatnâk nan kâ lakah suak kangal thu tla hi thlah u, âwkrâwl a 
simhtawnh lah u; minung li chu a thilti hen nan lît rawh le, 

9minung thar hen nanna thuam rawh dangâiah, 

10chu minung thar chu theih rangtlingnâk nei ding hen a siamtu bangh a 

siamthar hen a um liau chir asi; 

11chu lak chun Greek mi leh Juda mi, fêmtan leh tan lo phundang tla, Skuthia 

mi tla, sal tla, sal lo tla khawm a um lo; Krist chu zeizawng si dauh hen zeizawng 
ah a um ber asi. 

12Chun, Pathian mi thîm, mi thenhlimh leh duhtak tla hâwi hen siherhnâk 

thinlung tla, vêlneihnâk thinlung tla, ngâiniamnâk tla, 

13dawnhkhonâk tla hen a thuam u, âuzawng nih âu lak zawngah thupawi nei 

ule, a dawnhtawnh hen a ngaihdam tawnh ule, Lalpa nih a nan ngaihdam na 
hâwi hen khan a ngâihdam u. 

14Chun, chubang zawzawng lakah chun zângfahnâk nei u, chu chu phuar 

rangtlingnâk asi. 

15Chun, Krist remnâk nih chun nan thinlung ah lâirêl seh, chubang hâwi si ding 

hen taksa pumkhat ah kawh nan si rerêng asi; lâwm ding dan theih u. 

16Krist thu chu finghnâk kip hen nanmah lakah um chiau seh; sawrnâk la tla, 

Pathian la tla, Thlarau lei la tla a sîntir hen nun a simhtawnh ule, thinlung 
zângfahnâk nei hen Pathian chu la sak piak u. 

17Chun nan ti mi zawng chu thusim lakah mawh, thilti lakah mawh amah zârah 

Pa Pathian sinah lâwmthu sim bû hen Lalpa Jisu min hen ti ver u. 

Nungnâk Thar Hen Tlâinâk 

18Nupi le tla, Lalpa lakah a dawh tâwk hâwi vima hen nan pasal le sinah a 

pumpêk u. 

19Pasal le tla, nan nupi le tla zângfah ule, an lakah râng lah u. 

20Ngâksia le tla, zeizawng ah nan nu leh pa thu zâwt u, chu chu Lalpa lakah 

lawmh a kâi asi. 

21Pa le tla, nan fa le tla thinrunhtir lah na u, chu lo chun an lung a dawng lebang 

lai. 

22Sal le tla, taksa a nan hotu le thu hi zeizawng ah zâwt u, minung lawmhtirtu 

tla hâwi cho hen mit rianṭuan lo hen thinlung pakhat put hen Lalpa ṭih bû hen 
zâwt dauh u. 

23-24A rulhnâk, ro ting ding chu Lalpa sinah thawk hen nan tawng awt ti theih 

hen, nan ti mi vial chu minung rang hâwi a ti lo hen, Lalpa rang hâwi a ti dauh 
hen, lung thawk tak hen ti u; Lalpa Krist rian nan ṭuan asi hi. 

25Thil diklo titu nih chun a thilti diklo man chu a tawng nawlh lai; Pathian nih 

mikip chu bang ver hen lâi a rêl ruangah. 

Kolosa 4 

1Hotu le tla, nannih khawm nih vân ah hotu nan nei ti theih hen, nan sal tla 

tlûnah a rep leh dawh tâwk chu ti u. 

Sîntirnâk 

2Thlacham vima ule, chu lak chun lâwmthu sim bû hen ruat tet u. 

3Hawng ka phuarnâk san Krist thuthup chu phuang ding hen Pathian thu sim 

ding hen lampi hawng kan awng piak ding hen kannih khawm thla hawng kan 
cham piak bâk u. 

4Ka sim ding hâwi a ka sim khonâk ding hen. 

5Tik dengkhâwng hâwi vima hen lênglei mi le tla lakah chun fing tak hen um u. 

6Mikip zei hâwi sâng chiau ding me asi ti nan theih khonâk ding hen nan kâ 

suak chu ngâi tlâk, zângfahnâk tel si kumza seh. 

Chibai Bûk Dawnghnâk 

7Lalpa ah unau duhtak, rianṭuantu zumhkâi kan to-aw hâwi Tukika nih hin ka 

thâwngthâng zawzawng a nan theihtir na lai. 

8Hi ruang tak hin anih chu nan sinah ka hawng fial asi, kan thâwngthâng nan 

theih khonâk ding leh nan thinlung an lungngamh kho na nâk ding hen. 

9Onesimus unau zumhkâi leh duhtak nanmah lakah mi hen. Annih tla nih chun 

hi leiah thil umzia zawzawng hi an theihtir na lai. 

10Aristarka ka rêngtlapi hâwi nih hin chibai a nan bûk na; Mark, Barnaba tupa 

khawm nih chibai a nan bûk na, (amah thu ah thupêk tla nan theih kha; nan 
sinah a hawng kal chun hawng lawmh u): 

11Jisu, Zusta an ti mi nih hin chibai a nan bûk na bâk. Chubang chu fêmtan mi 

an si le, chu cho chu Pathian ram thu leiah chun ka ṭuanpi mi, hawng ka 
lungngamhtu an si. 

12Epaphra nanmah lakah mi, Krist Jisu to-aw nih hin chibai a nan bûk na. Anih 

nih chun Pathian duhzia zawng upat leh lung thlirnâk nei hen nan dîr khonâk 
ding hen a thlachamnâk tla ah chun nanmah tla rangah â ṭang kumza tâwn asi. 

13Nanmah tla rangah, Laodikei khua tla rangah leh Hirapoli khua ah um mi tla 

rangah thungâi semsê a ngâi ti ka theihpi asi. 

14Luk daktor leh Dema nih hin chibai a nan bûk na. 

15Laodikei khua unau um tla kha chibai hawng ka bûk piak u; Nimpha leh a in 

ah kawhmi anna pûm mi tla chu chibai hawng ka bûk piak bâk u. 

16Chun, hi lasuikuat hi nan lakah nan rêl nûnah Laodikei kawhmi tla lakah 

khawm rêltir na bâk u; nannih khawm nih Laodikei khua ah mi kha hawng rêl 
bâk u. 

17Chun, Arkipa sinah khan rianṭuannâk Lalpa lakah na tawng mi kha dih ding 

hen fîmkhur rawh ti u. 

18Kei, Pawl nih, keimah kut ngelchel hen chibai ka nan bûk na nâk ka rîn mi asi 

hi. Ka rêngkhimh tla hi theihkumza u. Zângfahnâk nan sinah um rawh seh. 

1 Thesalonika 

1 Thesalonika 1 

1Pawl, Silas leh Timothe nih chun: Pa Pathian leh Lalpa Jisu Krist ah 

Thesalonika khua mi kawhmi tla sinah: Zângfahnâk leh remnâk nan sinah um 
seh. 

Thesalonika Mi Tla Lungnâk 
Leh Nungnâk 

2-3Kan Pathian leh Pa mâika chun, lung ruangah nan thilti zia tla, zângfahnâk 

ruangah nan ṭuan zia tla, kan Lalpa Jisu Krist lungumnâk ruangah nan felfê zia 
tla kha philh lo a theih kumza hen, kan thlachamnâk tla ah chun nan min lam 
hen nanmah tla zawzawng ruangah Pathian sinah lâwmthu kan sim tâwn asi. 

4Pathian ah duhtak le tla, a nan thîm na zia kha kan theih le, 

5kha hâwi hen kan Thâwngthâng Ṭha chu thu cho hen nan sinah a tlung lo le, 

thiltikhonâk leh Thlarau Thenhlimh leh thungâi tak a theihfiangnâk hen a hawng 
tlung dauh kha; nanmah kawngkâ ruat hen zei hâwi mi me kan si ti nan theih 
asi. 

6Chun, thu chu hamhnâk tuar bû hen, Thlarau Thenhlimh ah lâwm hen nan 

pawm le, kanmah leh Lalpa châwngtu nan si. 

7Chun Makedonia leh Greek ram ah lungtu zawzawng tla rangah 

zauhtawnhnâk nan hawng si kha. 

8Lalpa thu chu nanmah tla thawk hen a hawng zan rawh le, Makedonia leh 

Greek ram ah cho silo hen, mun kipah khawm Pathian leiah nan lung zia chu a 
thang rawh le; chun, kannih nih zeikhawm sim ding rerêng a ngâi lo rawh. 

9-10Anmah tla ngelchel nih nan lakah zei hâwi sunhsaknâk me kan tawng kan 

thâwngthâng chu an theihtir na tâwn; Pathian nung leh dik tak rianṭuan ding leh 
a Fapa Jisu thihnâk lakah mi a thawh mi leh Pathian thinrunhnâk hawng tlung 
ding lakah hawng kan ruangsuahtu Jisu kha vân a mi ngâk ding hen, ruk tla 
chu, Pathian leiah nan hawitâk zia khawm kha an theihtir na ber tâwn asi. 

Thesalonika Ah Pawl Rianṭuan 

1 Thesalonika 2 

1Unau le tla, nanmah kan veh na nâk kha a thawt lo, ti nanmah ngelchel nih 

nan theih asi; 

2a thawt ngangâk hen, chu lân chun nan theih rawh hâwi hen Philipi khua ah 

hamh tuar leh ningzakkâi tak hen siam kan si nûn khan nawk tak bû khawm 
hen Pathian Thâwngthâng Ṭha nan sinah sim ding hen kan Pathian lakah chun 
kan râl a ṭha lehlam kha. 

3Kan thusim hi âwkrâwl lakah suak asi lo le, nâwmtâm lakah suak khawm asi 

lo, ngamlêmnâk hen khawm asi lo; 

4Thâwngthâng Ṭha kiltir ding hen Pathian nih ṭha hawng kan ti hâwi hen, 

minung lawmhtir ding hâwi si lo hen, kan thinlung niktu Pathian lawmhtir dauh 
hen thu kan sim dauh tâwn asi. 

5Zeiliau khawmah sawr telê nâk mawh, hamkah phenhnâk mawh kan mang mi 

an theih dah loh ti nan theih kha, 

6Pathian hawng kan theihpitu asi; Krist mifial ka si ruangah mi rangah tuar har 

tak sikhawmsele, minung lakah, nannih lak khawmah midang lak khawmah 
chawnglawmhnâk kan hâwl mi an theih dah loh. 

7Nu nih nau a pawm mi a dâwt hâwi hen nan lakah nunnêm tak hen kan um 

dauh kha. 

8Chu hâwi ber hen, kan duhzia tak nan hawng si rawh ruangah khan kan duh 

ṭualmâl na, Pathian Thâwngthâng Ṭha cho silo hen, kanmah nungnâk khawm 
an pêk na rê kan huam. 

9Unau tla, kan rianṭuan hamhzia leh kan rianṭuan dît zia kha nan theih ko kha; 

nan lakah âukhawm kan rittir na lonâk ding hen a sûn a zân ṭuan hen Pathian 
Thâwngthâng Ṭha kan simh na tâwn kha. 

10Nannih lungtu tla tlûnah thenhlimh tak leh rep tak leh simsâwi kawp lo tak a 

kan um zia kha hawng kan theihpitu tla nan si, Pathian hen. 

11-12Amah ram leh rokualnâk ah an kawh natu Pathian mi si tlâk a nan um 

khonâk ding hen, pa nih a fa tla tlûnah a ti hâwi hen, fawrh leh lungngamh leh 
an theihtir na hen nanmah lak chiauah kan ti chiau na zia nan theih kha. 

13Hi ruang hin bâng lo hen Pathian sinah lâwmthu kan sim tâwn, Pathian thu 

kanmah thawk hen nan theih mi, nan zûl liau khan minung thu zûl hen nan zûl 
lo le, Pathian thu zûl hen nan zûl dauh ruang khan; chu chu Pathian thu asi 
rêng, nanmah a lungtu sungah ṭuan tâwntu ber chu asi. 

14Unau le tla, Judai ram ah Pathian kawhmi murui Krist Jisu a um mi tla 

châwngtu nan hawng si kha, annih nih Juda tla lakah an tuar hâwi khan, nannih 
khawm nih nanmah ram mi tla lakah nan tuar bâk asi, 

15chubang Juda tla nih chun Lalpa Jisu leh khuavâng tla khawm an thah le, 

kannih khawm hawng kan nar le, Pathian an lawmhtir lo, mi zawzawng an kalh 
tâwn; 

16ruangsuah an si khonâk ding hen Phundang tla sinah thusim an khap tâwn; 

an sual tahnâk khattir tâwn ding hen: Sikhawmsele, thinrunhnâk chu dawng rît 
hen an tlûnah a hawng tlung rawh. 

Pawl Nih Veh Na Ding A Duhnâk 

17Sikhawmsele, unau le tla, sâwtlotê rangah nanmah tla hen thinlung leikângah 

a ṭhen lo hen, mêl cho a muh lo hen kan um rih ruangah duh ûk bû hen nan mêl 
muh ding hen thungâi kanna ṭang asi! 

18Nan sinah hawng kal kan tum thlir le, kei Pawl ngelchel khawm nih hin veinih 

tiang hawng kal ka tum ngengê rawh, sikhawmsele, Setan nih hawng kan kham 
tâwn asi. 

19Kan lungumnâk mawh, kanna lâwmnâk mawh, kan lallukhuh putso mawh zei 

me asi ne? A hawng tikah kan Lalpa Jisu mâika ah chun nanmah ngelchel nan 
si awt mi asi lo ma? 

20Nanmah tla hi kan putso na mi leh kanna lâwmnâk nan si. 

1 Thesalonika 3 

1Chun, kan tuar kho lo rawh nûnah chun Athen khua ah kanmah cho mâk hen 

um sele ṭha kan ti le, 

2Timothe, kan unaupa Krist Thâwngthâng Ṭha leiah Pathian rianṭuantu hi, an 

birhtir na ding leh lungnâk leiah lungngamh na ding hen, kan hawng fial asi. 

3Hi bang hamhtuarnâk ruang hin âukhawm anna nîn lonâk ding hen, hi bang hi 

tuar ding hen ruat kan si ti nanmah ngelchel nih nan theih. 

4Nan sinah kan um liau khan hamhtuar ding kan si ti kan simhkan na rawh kha; 

chu hâwite hen a hawng tlung rawh ti nan theih kha. 

5Churuang chun ka tuar kho lo nûnah, lêmtu nih chun an thlûk na lebang lai le, 

kan ṭuan hamhnâk chu a thawt lebang lai ti hen, nan lung zia ka theih khonâk 
ding hen mi ka hawng fial asi. 

6Sikhawmsele, Timothe chu nan sin thawk hen tuah kan sinah a hawng tlung 

hen, an muh na ding kan duh hâwi hen thungâi hawng kan muh ding duh hen 
zângfah tak hen hawng kan theih tâwn tih thu leh, nan lungnâk leh zângfahnâk 
thâwngthâng lawmhkâi hawng kan put. 

7Churuang chun, unau tla, kan lawksawng leh hamhnâk zawzawng ah, nan 

lungnâk ruangah nan tlûnah lungngam tak hen kan um rawh. 

8Tu chun kan nung rawh, Lalpa lakah bir tak hen nan dîr chun. 

9Nan mêl kan muh khonâk ding leh nan lungnâk leiah nan samphângnâk kan 

chereh kho na nâk ding hen 

10a sûn a zân hen thungâi tak a thlacham hen, kan Pathian mâika ah nan lakah 

kanna lâwmnâk zawzawng ruang hin nanmah leikâng thu ah Pathian sinah zei 
lâwmthu me kan sim rûl kho bâk lai aw? 

11Chun, kan Pathian, kan Pa tak nih chun, kan Lalpa Jisu khawm nih, nanmah 

leikângah hawng kan rui seh! 

12Chun, nanmah leikângah zângfahnâk kan nei hâwi hen, nanmah leikângah 

zângfah tawnhnâk leh mi zawzawng leikângah zângfahnâk chu Lalpa nih chun 
an pungtir piak na hen an chawngtir na seh. 

13Chun, kan Lalpa Jisu a mi thenhlimh zawzawng tla hen a hawng kal tikah, kan 

Pathian leh kan Pa mâika ah nan thinlung tla thenhlimhnâk leikângah simsâwi 
kawp lo hen a nan birhtir kho na lai. 

Pathian A Lawmhtir Mi 
Nungnâk Chu 

1 Thesalonika 4 

1Chun, unau le tla, a dawnghchem ah chun, nan umdân ding leh Pathian nan 

lawmhtir ding dân tuah nan umdân hâwi hi kan sinah mi nanna ting hâwi khan 
nan châwng khunnâk ding hen Lalpa Jisu ah kan ngiar na hen kan fawrh na 
asi. 

2Lalpa Jisu zârah zei thu tla me kan pêk na nan theih kha. 

3Pathian duhzia nan thenhlimhnâk ding chu hi hi asi, duhnâk hi bâng tâk ule; 

4-5Pathian theihlo Phundang tla hâwi hen hur-khuang leikângah duh lo hen 

thenhlimh leh chawnglawmh hen mah nupi kil thiam chiau seh; 

6chu leikângah chun âukhawm nih buar hen a unau lakah thil ṭha lo ti lah seh; 

Lalpa chu chu hâwi thil titu zawzawng lehrûl samtu asi ruangah kannih khawm 
nih kan simkan hen ka nan theihtir na rawh hâwi khan. 

7Pathian nih nâwmtâm ding hen a kan kawh lo le, thenhlimh ding hen hawng 

kan kawh dauh asi. 

8Churuangah, a siarlotu nih chun minung a siarlo asi lo le, Pathian, a Thlarau 

Thenhlimh a nan pêk tâwn natu siarlo mi asi dauh. 

9Khawmsele, unau tla, dâwt leikâng thu chu rîn piak nan herh lo, a dâwt tawnh 

ding hen nanmah ngelchel Pathian sîntir hen nan um ruangah. 

10-11Makedonia ram ah unau um tla zawzawng tlûnah chu chu nan ti bâk asi. 

Sikhawmsele, unau tla, nan châwng khunnâk ding leh dâi dauh hen um leh, 
mah thilti leh thu kan pêk na mi hâwi khan kut hen ṭuan nan tum thlirnâk ding 
hen kan fawrh na asi; 

12chun lênglei mi tla tlûnah dawh tak hen nan um kho lai le, zeikhawm nan 

samphang kho lai loh. 

Lalpa Hawng Kalnâk 

13Sikhawmsele, unau tla, midang lungumnâk rerêng neilo tla hâwi a nan 

lawksawng lonâk ding hen, thi mi tla thâwngthâng nan theih loh ka duh lo. 

14Jisu a thi le, a thawknawlh rawh ti kan lung ṭung chun Jisu lakah thi mi tla chu 

Pathian nih amah rual hen a hawngpi na bâk lai. 

15Hi hi Lalpa thu hen nan sinah ka sim asi, kannih Lalpa hawng kal tiang a nung 

hen um rih mi tla nih hin a thi mi tla chu kan lehkhanh rîlmâl lai lo ti hi. 

16Lalpa tak chu âu hâu hen, vânmifial chungnungchem hâu hen, Pathian 

tâwtawrâwt hâu hen, vân thawk hen a hawng ṭum awt dangâiah; chun, Krist ah 
thi rawh tla chu an thawk masa lai le; 

17chu nûn chun kannih nung a um rih mi tla hi boruak ah Lalpa dawng ding hen 

amah rual ah sûm tla lakah khin lâk hen kan um lai; chun, zungzâl hen Lalpa 
sinah kan um lai rawh. 

18Churuangah hi thu hen lungiam a sak tawnh u. 

Lalpa Hawng Kalnâk 
Lakah Râlringnâk 

1 Thesalonika 5 

1Sikhawmsele, unau tla, a tik leh a ni thu rerêng rîn piak nan herh lo. 

2Lalpa Ni chu zân ah mifîr hâwi hen a hawng tlung awt ti nanmah ngelchel nih 

fiang tak hen nan theih ruangah. 

3“Lungngamnâk leh himnâk ti hen an sim liau takah nunau nganfâk hâwi hen 

lâkkhat ko ah veihnâk an tlûnah a hawng tlung lai le, an âwl rîlmâl lai loh. 

4Sikhawmsele, unau tla, nannih lam chu chu Ni nih chun mifîr hâwi hen a nan 

tanh na ding hen mûi ah nan um lo le; 

5chêu fa tla leh ni fa tla nan si ver ruangah zân ah mi kan si lo le, mûi ah mi kan 

si ber lo. 

6Churuangah midang tla hâwi hen kan it ding asi lo, kan meng hen kanna 

ringrâwn dauh lai. 

7It mi tla chu zân ah asi an it tâwn; zûrît tla khawm chu zân ah asi an rî tâwn. 

8Sikhawmsele, kannih lam chu ni a mi kan si ruangah lungnâk leh zângfahnâk 

phâw chu sawng hen, ruangsuahnâk lungumnâk chu lukhuh ah mang hen 
kanna ringrâwn lai. 

9Pathian nih thinrunhnâk tuar ding silo hen kan Lalpa Jisu Krist zârah 

ruangsuahnâk tawng ding hen hawng kan ruat mi asi dauh ruangah; 

10kan nung khawmah kan thih khawmah amah hen munkhat a kan nung khonâk 

ding hen anih chu kan thih rûlah a thi asi. 

11Churuangah a fawrhtawnh hen, a ṭhatvaktir tawnh chiau u, nan ti tâwn hâwi 

hen. 

Sîntirnâk Dawngh Leh 
Chibai Bûknâk 

12-13Sikhawmsele, unau tla, nan lakah hamh leh, Lalpa a nan hotu a um leh a 

nan simhfâi natu ding leh an rianṭuan ruangah zângfah a thungâi sung-û tir ding 
hen ka nan ngiar na asi. A rem dut hen um u. 

14Chun, unau tla, ka nan ngiar na, dân lo hâwi a um tla chu nunsimh ule, 

thinlung dî tla chu fawrh ule, chaklo tla chu ṭangpi ule, mi zawzawng lakah 
dawnhkho tak hen um u. 

15Âukhawm nih âu sual khawm sual hen rulh lo ding hen a thiamthih u; thil 

nanna ti piak tawnhnâk leikângah leh mi zawzawng tlûnah nanna ti piaknâk 
leikâng khawmah a ṭha lei vial ti kumza u. 

16Lâwm kumza u, 

17bâng lo hen thlacham ule, 

18zeizawng ah lâwmthu sim kumza u; chu chu nanmah lei thu ah Krist Jisu ah 

Pathian duhzia asi ruangah. 

19-20Thlarau chu mih lah ule; thusim tla zauhnawmh lah u; 

21zeizawng nik dauh ule, a ṭha mi vial zâwt ule, 

22sual hâwi hen a lang mi zawzawng lakah a thliar u. 

23Chun remnâk Pathian tak nih nan pum hen an thenhlimhtir na seh; chun, nan 

thlarau leh nan thinlung leh nan taksa chu kan Lalpa Jisu Krist a hawng kal tik 
chun simsâwi kawp lo hen a pum hen hum hen um seh. 

24A nan kawh natu chu zumh a kâi le, ti khawm a ti lai. 

25-26Unau tla thla hawng kan cham piak u. Unau zawzawng tla kha châwchawk 

thenhlimh hen chibai hawng ka bûk piak u. 

27Hi lasui hi unau zawzawng sinah rêl ding hen Lalpa min hen kan ngiar na. 

28Kan Lalpa Jisu Krist zângfahnâk chu nan sinah um seh. 

2 Thesalonika 

2 Thesalonika 1 

1Pawl leh Silas leh Timothe nih chun Pathian kan Pa leh Lalpa Jisu Krist ah 

Thesalonika khua mi kawhmi tla sinah: 

2Pa Pathian leh Lalpa Jisu Krist sinah thawk hen zângfahnâk leh remnâk nan 

sinah um seh. 

Krist Hawng Kal Tikah Lâirêlnâk 

3Unau tla, nanmah leikâng thu ah Pathian sinah lâwmthu sim kumza ding rêng 

kan si; chu chu â dawh rêng asi, nan lungnâk thu thungâi ṭhanglian hen, nan 
ektê hen nanna zângfah tawnhnâk chu a pung khun ruangah; 

4chun, mi nih an nehsawh na nâk zawzawng ah leh hamh nan tuarnâk tla lakah 

chun nan felfê zia leh nan lung zia ruangah Pathian kawhmi murui lakah chun 
kannih nih kan putso na tâwn asi, chubang chu Pathian ram ah mi si tlâk a ruat 
nan si kho awt ti, 

5Pathian lâirêlnâk rep tak singsiahnâk fiang tak asi, chu ram ruangah tuar nan 

si hi. 

6-8Lalpa Jisu, Pathian theihlo mi leh kan Lalpa Jisu Thâwngthâng Ṭha lunglo mi 

tlûnah lehrûl sam hen a vânmifial chak tak tla hen, meialh lakah vân thawk hen 
â langh tikah a nan hamhtir natu tla chu hamh hen lehrûl sam leh nannih 
hamhtuartu tla hi kanmah tla hen dinhnâk ah rulh bâk ding chu Pathian rangah 
thu rep tak asi. 

9-10Chu ni ah chun, a mi thenhlimh tla lakah chawnglawmh a um ding leh lungtu 

zawzawng tla lakah chun chu thu kan theihtir na mi kha nan lung ruangah chê 
ti ding hen a hawng kal tik chun chubang Pathian theihlo mi leh kan Lalpa Jisu 
Thâwngthâng Ṭha lunglo mi tla nih chun rêp an tuar lai, Lalpa sin thawk leh a 
chaknâk rokualnâk thawk hen zungzâl veihnâk chu. 

11Chu hâwi hen chawnglawmh leh chê asi khonâk ding hen kan Pathian nih a 

nan kawh na nâk ah chun kawh tlâk si hen an ruat kho na ding leh ṭhat duhnâk 
kip leh lungnâk rianṭuan kip a thiltikhonâk ah a lawhtlingtir khonâk ding hen thla 
kan cham piak kumza na tâwn hi. 

12Kan Pathian leh Lalpa Jisu Krist zângfahnâk hâwi vima hen kan Lalpa Jisu 

min chu nanmah lakah chawnglawmh hen a um kho lai le, nannih khawm amah 
lakah chawnglawmh hen nan um kho lai. 

Misual 

2 Thesalonika 2 

1Sikhawmsele, unau tla, kan Lalpa Jisu Krist a hawng kalnâk leh a sinah kanna 

pûmnâk thu ah chun, “Lalpa Ni chu a tlung chia rawh,” 

2tinâk thlarau ruangah mawh, thu ruangah mawh, kan sin thawk hen lasuikuat 

hen mawh, nan thinlung â nîn sawm lonâk ding leh nanna nawk lonâk ding hen 
kan ngiar na. 

3Âukhawm nih zeitin kâng khawmah an perpet lah na seh, tlûknâk chu a hawng 

tlung masa ta hen, Dân Buartupa, tlâuveihtu fapa chu a hawng lang lo chun chu 
Ni chu a hawng tlung lai loh, 

4anih nih chun Pathian an ti mi leh an sawnh mi zawzawng do hen, an tlûnah 

um ding tum hen thang a ṭhattir lai: chun Pathian Biakin ah to hen Pathian hâwi 
rê hen â phuang lai. 

5Nan sinah ka um liau khan chubang thu chu ka nan simh na tâwn ti nan 

theihkumza lo ma? 

6Amah tik cho ah a hawng lang khonâk ding hen zei nih a khap mi me asi ti tuah 

nan theih. 

7Dân buarnâk thuthup nih chun tu khawmah a ṭuan liau chir asi; sikhawmsele, 

lâk ving hen a um lân lo chu tuhin khaptu a um. 

8Chu chu lâk ving tikah chun Dân Buartupa chu a hawng lang lai rawh, Lalpa 

Jisu nih anih chu a kê ah thaw hen a thah lai le, a hawng kal mi langhnâk nih a 
veih dep lai. 

9Chu Dân Buartu hawng kalnâk chu Setan ṭuan zia hâwi vima hen, thiltikhonâk 

zawzawng, singsiahnâk zawzawng, 

10âwkrâwl thilchê zawzawng tla hen, a vei liau mi tla rangah replonâk perpetnâk 

zawzawng hen asi lai: ruangsuah hen an um khonâk ding hen thudik 
zângfahnâk chu an zûl lo ruangah asi. 

11Churuangah chun âwkrâwl thu chu an lung khonâk ding hen Pathian nih sual 

rianṭuannâk an sinah a tlungtir lai, 

12thudik lunglo hen replonâk ah lâwm mi tla nih chun mawhphurhnâk anna ting 

khonâk ding hen. 

Ruangsuah Ding Hen Thîmnâk 

13Lalpa ah unau duhtak le tla, Thlarau ah Thenhlimhtir mi leh thudik lung hen, 

ruangsuah a um ding hen a tîr thawk hen Pathian nih a nan thîm na ruangah 
nan dân thu hin Pathian sinah lawmthu sim kumza ding rêng kan si. 

14Chu hâwi rang ding chun anih nih chun kan Thâwngthâng Ṭha hen a nan 

kawh na kha, kan Lalpa Jisu Krist rokualnâk nei ding hen. 

15Chun, unau tla, dîr thlir ule, thudik tla chu sim hen mawh, kan lasuikuat hen 

mawh, ka nan sîntir na mi kha tleih thlir u. 

16Chun, kan Lalpa Jisu Krist ngelchel leh Pathian kan Pa, hawng kan zângfahtu 

leh a siherhnâk hawng kan pêk mi thinlung dik lungumnâk ṭha pêktu nih chun 
nan thinlung tla chu an lungngamh na hen, 

17thil ṭha ti leh thusim ṭha zawzawng ah fawrh hen birhtir seh. 

Kan Rangah Thlachamnâk 

2 Thesalonika 3 

1A dawnghchemnâk ah chun, unau tla, Lalpa thu hi, nan lakah a um hâwi khan, 

pung leh chawnglawmh hen a um khonâk ding leh 

2mi lungkhung leh misual tla lakah kan him khonâk ding hen thla hawng kan 

cham piak u; mi zawzawng nih chun lungnâk an nei ver lo. 

3Sikhawmsele, Lalpa chu zumh a kâi anih nih chun an chaktir na hen misual 

lakah chun an hum na lai. 

4Thu kan pêk na mi kha nan zâwt tâwn hen, nan zâwt vima ding hen Lalpa lakah 

kan zumh na asi. 

5Chun, Lalpa nih chun nan thinlung tla chu Pathian zângfahnâk ah leh Krist 

felfênâk ah chun lûtpi seh. 

Rianṭuan Ding Hen Êngnâk 

6Chun, unau tla, kan sinah mi thudik an tawng hâwi a um lo hen, Dân lo hâwi a 

um mi unau zawzawng lakah chun nanna thliar ding hen kan Lalpa Jisu Krist 
min hen thu kan pêk na. 

7Nanmah ngelchel nih nan kan châwng ding dân nan theih asi; nan lakah kan 

um liauah kan zângzê dah lo kha; 

8âu kut lak mi khawm a thawt hen nan sang kan ei dah lo kha, nan lakah kan 

rittir na lo ding hen a sûn a zân hen dî leh hamh tak a ṭuan bû hen kan ei dauh 
asi; 

9kan ti kho lo ruangah asi lo le, nanmah nih nan kan châwng ding hen mi 

zûnzauh ding hen kanna siam dauh asi. 

10Nan sinah kan um liau khan hi thu hi kan pêk na kha. “Âuzawng nih rianṭuan 

a duh lo chun ei khawm ei lah seh,” ti hi. 

11Nan lakah zeimaw mi zângzê hâwi hen an um tâwn mi tla thâwngthâng kan 

theih le, chubang nih chun rian rerêng an ṭuan lo le, midang nawktir ding hen 
anna sawk salam tâwn asi. 

12Chun, chubang tla chu dâisip a ṭuan ding leh anmah tla sang ei ding hen Lalpa 

Jisu Krist ah thu pêk hen kan fawrh asi. 

13Unau tla, nannih lam chu thil ṭha ti neng lah u. 

14Chun, âuzawng nih hi lasuikuat ah kan thusim hi an zâwt lo chun, chu minung 

chu nan kawmh lonâk ding hen singsiah u, a ningzâk khonâk ding hen. 

15Sikhawmsele mêlma hâwi hen ruat lah ule, unau hâwi hen nun simh dauh u. 

Thu Dawnghnâk 

16Chun, remnâk Lalpa ngelchel nih thil zeizawng ah remnâk an pêk kumza na 

seh. Lalpa chu nan ektê sinah um seh. 

17Kei Pawl nih keimah kut ngelchel hen chibai ka nan bûk na hi; hi hi ka 

lasuikuat kipah singsiahnâk asi, hi hâwi hen ka rîn mi hi. 

18Kan Lalpa Jisu Krist zângfahnâk nan ektê sinah um seh. 

1 Timothe 

1 Timothe 1 

1Pawl, Pathian ruang hawng kan suahtu leh Krist Jisu kan lungumnâk ruat mi 

hâwi hen, Krist Jisu mifial nih chun: 

2Lungnâk ah ka fa duhtak Timothe sinah: Pathian, Pa leh Krist Jisu kan Lalpa 

sinah thawk hen zângfahnâk khuaruatnâk leh remnâk um seh. 

Sîntirnâk Diklo Lakah Râlringnâk 

3Makedonia leiah ka kal liauah Ephesi ah um ko ding hen kan ngiar hâwi hen 

um kan duh nget rih: mi zeimaw mi nih lung dân diklo tla an sîntir na mi chu 
bâng ding hen thu na pêk na ding asi. 

4Thuanthu leh thlâktu tla thâwngthâng dawnglo nih chun lungnâk hen theih mi 

Pathian thiltum zûl ngâk hen elnâk salam a suah tâwn ruangah chubang tla chu 
bâng ding hen simh na. 

5Nunsimhnâk san chu thinlung thenhlimh leh sia leh ṭha theihnâk thiang leh 

lungnâk tak thawk hen a hawng suak mi dâwtnâk chu an nei khonâk ding hen 
asi. 

6Chu mi thawk hen mi zeimaw mi chu an pial le, thudo-tla-lo simnâk ah lampi 

an vâi. 

7Anmah thusim umzia leh zumhkâi tak hen an thusim umzia theih ṭung lêm lo 

hen Pathian dân sîntirtu siding an duh. 

8Mi nih dân hi a mang dân ding hâwitê hen a mang chun a ṭha asi ti kan theih. 

9Hi tla hi theih sele, Dân hi mi ṭha rangah siam asi lo le, dân siarlotu, buartu tla, 

Pathian sunhsaklotu tla, misual tla, mi thenhlimh lo tla, Pathian zahlotu tla, pa 
mawh nu mawh thahtu tla, 

10pung mang tla, tawkua hur tla, minung fîrtu tla, mi âwkrâwl tla, 

11âwkrâwl a siatsirhtu tla, sawrtlâk Pathian Thâwngthâng Ṭha rokual sîntirnâk 

dik ka sinah kiltir mi hâwi silo hen, thil dang a um mi tla zawzawng rangah siam 
asi. 

Pathian Khuaruatnâk 
Ruangah Lâwmnâk 

12Kan rianṭuan ah hawng kan chaktirtu kan Lalpa Jisu Krist sinah lâwmthu ka 

sim asi: zumhkâi hen hawng ka ruat le, amah rianṭuantu ah hawng ka ruat 
ruangah a sinah lâwmthu ka simh. 

13A lânah simsâwitu leh nehsawhtu leh zirhtu sikhawmsele lunglo hen theihlo 

mi ka si ruangah khuaruatnâk ka tawng asi. 

14Chun, kan Lalpa zângfahnâk chu lungnâk leh Krist Jisu dâwtnâk hen cherkhet 

hen ka lakah a liam rawh. 

15Krist Jisu misual tla ruangsuah ding hen laikulh ah hin a hawng kal ti hi zumh 

a kâi hen thungâi pawm a tlâk asi, an lakah misual chem ka si hi. 

16Sikhawmsele, hi ruangah hin asi khuaruatnâk ka tawng mi chu, Jisu Krist nih 

chun misual chem ka lakah hin â dawnhkho zia zawzawng a langhtir khonâk 
ding hen hi nûnah zungzâl nungnâk nei ding hen amah lungtu tla rangah 
zûnzauhnâk dingah. 

17Lalchem zungzâl hen um mi râwk kho lo, muh kho lo, Pathian tak cho chu 

zungzâl chawnglawmh leh rokual hen um seh, Amen. 

18Ka fa Timothe, a lânah na thâwngthâng an simkan mi hâwi hen, chu 

nunsimhnâk thu chu kan kiltir, chubang hen chun donâk ṭha chu na do khonâk 
ding hen, 

19lungnâk leh sia leh ṭha theihnâk thiang tak tleih thlir hen, mi zeimaw mi nih 

chubang chu lawnh hen lungnâk leikângah lawng kuai hâwi hen anna râwk 
rawh. 

20Chubang tla lakah chun Humenai leh Alekzandar an si le, Pathian simsiat an 

bâng khonâk ding hen annih chu Setan thiltikhonâk lakah ka pêk na asi. 

Kawhmi Pathian Sawnhnâk 

1 Timothe 2 

1Chun a masachem hen, deihnâk, thlachamnâk, ngiarnâk, lâwmthu simnâk tla 

mi zawzawng rangah siam piak na ding hen ka nan fawrh. 

2Lal tla leh thuneitu tla zawzawng rangah khawm Pathian sunhsak leh zahkâi 

tak a rem leh lungngam hen kan um khonâk ding hen. 

3Chu chu ruang hawng kan suahtu Pathian ngaihnâk ah a ṭha hen lawmh tlâk 

asi; 

4anih nih chun mi zawzawng ruangsuah ding leh thudik theih ding hen a duh 

asi. 

5Pathian pakhat cho a um le Pathian leh minung karah thu lanhtu pakhat a um, 

chu chu Jisu Krist asi. 

6Mi zawzawng tlanhnâk ding hen a pêk mi chu: chu chu a tik tak vima ah theihtir 

hen a um ding asi; 

7chu chu ti ding hen phuangtu ah leh mifial ah ruat ka si, thudik ka sim, ka 

âwkrâwl lo, lungnâk leh thudik ah phundang tla sîntirtu ah ruat ka si. 

8Chun, mipa tla nih munkip ah kut thenhlimh phar hen thinrun lo leh a êl lo hen 

thlacham sele ka duh asi; 

9chu hâwi ber hen nunau tla a dâithlanh lo leh a thuam tuk lo hen thuam mah 

zuam tâwk hen a thuam sele, sam phiar hen mawh ngûn hen mawh âitikep lung 
hen mawh puan man tamtak tla hen mawh a thuam lo hen; 

10sikhawmsele, nunau, Pathian ka sunhsak â ti mi tla chu amah zuam tâwk hen 

thil ṭha ti hen, a thuam sele ka duh. 

11Nunau nih ê-aw ngâi tak hen dâisip hen um tum seh. 

12Sikhawmsele, nunau nih sîntir ding hen chun ka siang lo, mipa tlûnah thuneih 

khawm ka siang lo, dâisip hen um dauh na seh. 

13Adam chu siam masachem asi le, chu nûnah Evi chu siam asi. 

14Chun, Adam chu perpet hen a um lo le, nunau lam chu perpet hen a um le, 

buarnâk ah a tlû rawh. 

15Sikhawmsele lungnâk leh dâwtnâk leh thenhlimhnâk nei hen thinlung rep tak 

hen nunau chu a um kumza chun fa tla a ring ruangah ruangsuah hen a um lai. 

Kawhmi Lakah Ruitu Tla 

1 Timothe 3 

1Âuzawng kawhmi hotu si a duh chun rianṭuan ṭha a duh asi, ti hi a dik asi. 

2Chun, kawhmi hotu chu simsâwinâk um lo mi, nupi pakhat nei mi, â sûm kho 

mi, mi thinlung dik tak, mirep, mi lawmh dân thiam, sîntir thiam mi, 

3zûrît mang lo, vuak mang lo mi, a nunnêm mi, ṭhatlo rawt lo mi, tangka sum 

sunhsak lo mi, 

4zahkâi tak hen fa tla kilkâwi hen mah dâwngsungkhur rep tak hen lâirêl thiam 

mi si ding asi. 

5Mi nih amah dâwngsungkhur lâirêl men rep hen a rêl thiam lo chun Pathian 

kawhmi zeitin a zauhkhenh kho lai? 

6Lung thar mi si ding asi loh, chu lo chun â putso lai le, diabol mawhphurhnâk 

â ting sual lai. 

7Chubang lo khawmah, lênglei ah mi sawr hen a um ding asi, chu lo chun 

simsiat hen a um lai le, diabol thang ah awh hen a um sual lai. 

Kawhmi Lakah Ṭangpitu Tla 

8Chu hâwi ber hen kawhmi tla rianṭuantu tla chu mi zahkâi an si ding asi; mi ka 

tam, zû duh mi lêpnâk nâwmtâm ah hamkah mi an si ding asi loh. 

9Sia leh ṭha theihnâk thiang hen lungnâk thudik tleihtu an si dauh ding asi. 

10Chun, chubang khawm chu nik hen um masa seh, chu nûnah simsâwi um lo 

an si chun kawhmi murui rianṭuan leikâng rianṭuan na seh. 

11Chu hâwi ber hen an nupi tla mi zahkâi an si ding asi, ka tam lo hen sûm kho 

mi leh zeizawng ah zumhkâi mi an siding asi. 

12Kawhmi rianṭuantu tla chu an fa tla leh anmah dâwngsungkhur kilkâwi kho mi, 

nupi pakhat nei mi si seh. 

13Kawhmi rianṭuan leikâng ṭha tak hen ṭuan rawh mi tla nih chun Krist Jisu ah 

dîrnâk ṭha tak leh lungnâk leikângah râlṭhatnâk lian tak anna ting. 

Thuthup Rokual Chu 

14Sâwtlotê ah na sinah hawng kal ding lungum hen hi bang thu hi na sinah ka 

rîn asi. 

15Sikhawmsele sawt ual ka um dah ah Pathian dâwngsung tla lakah mi zei hâwi 

hen an um ding me si na theih khonâk ding hen rîn asi, Pathian dâwngsung tla 
chu Pathian nung kawhmi tla, thudik tung leh ngauhnâk an si. 

16Chun, Pathian sunhsaknâk thuthup chu êi kho lo rê hen a rokual asi: “Taksa 

ah a hawng lang, Thlarau ah diknâk langhtir ding hen, vânmifial tla nih muh hen 
Phun tla nâwngah phuang ding hen, laikulh ah hin mi nih lung hen, vân ah lâk 
hen a um. 

Sîntirtu Telê Tla 

1 Timothe 4 

1Sikhawmsele, hi nûnah chun mi zeimaw mi tla chu mi âwkrâwl tla perpetnâk 

ruangah veihnâk thlarau tla leh khuri tla sîntirnâk thu sunhsak hen lungnâk chu 
an bângtâk mi hi Thlarau nih chun fiang tak a sim. 

2Chubang mi âwkrâwl tla chu anmah sia leh ṭha theihnâk ngelchel hen thîr lîn 

hen belh mi hâwi an si le, 

3nupa umh an khap tâwn le, zei lo ei ding tla, thudik theih hen lungtu tla nih 

lâwmthu sim hen ting ding hen Pathian nih a siam mi tla chu ei lo ding an ti 
tâwn. 

4Pathian thilsiam kip hi a ṭha le, lâwmthu sim hen ting asi rawh chun zeikhawm 

duhlo ding asi loh; 

5Pathian thu leh thlachamnâk hen thenhlimhtir asi rawh ruangah. 

Jisu Krist To-aw Ṭha 

6Chubang sîntirnâk tla, na zûl mi sîntirnâk dik leh lungnâk thu tla ah thlarau ah 

na châwm hâwi hen unau tla na sîntir na chun Jisu Krist to-aw ṭha tak na si lai. 

7Sikhawmsele, Pathian neilo mi thuanthu salam duh lah. Pathian sunhsak mi si 

ding hen a zawngh rawh; 

8taksa zawnghnâk hi ṭha chu a ṭha bâk le, Pathian sunhsaknâk nih chun tuah 

mi nungnâk leh nungnâk hawng um ding mi pêk ding hen tiamnâk a nei ruangah 
zeizawng ah a ṭha asi. 

9Hi thu hi zumh a kâi hen thungâi pawm a tlâk asi. 

10Chun, kan lungumnâk chu Pathian nung ah chun kan ngauh ruangah hamh 

tak a ṭuan hen kan ti rarâm asi, anih chu mi zawzawng Ruangsuahtu asi, lungtu 
tla rangah asi dauh chem. 

11Chubang thu chu pêk le, sîntir rawh. 

12Na ngâksia nâk âukhawm nih zauhnawmh lah seh, thusim leikâng tla, changh 

dân tla lakah, na dâwtnâk, zumhnâk leh thenhlimhnâk lakah lungtu tla 
zauhtawnh ding hawng si rawh. 

13Ka hawng kal lân lo chu, Pathian thu rêl leikâng tla leh, thusim leh sîntirnâk 

leikâng tla ah teiririal tak hen a mang rawh. 

14Khuavâng tla simhkannâk thu na sinah pêk asi hâwi hen leh na tlûnah Upa 

tla kut thângnâk leh nangmah lakah Thlarau lei thilpêk na ting mi kha 
thlahthlamh lah. 

15Mi zawzawng lakah mâilei na fûk ti a lang khonâk ding hen, chubang thil tla 

lakah chun taimâk suah hen a mang rawh. 

16Nangmah leh na sîntirnâk ah chun a thiamthih rawh, chubang tla thil chu ti 

hen nangmah leh na thusim ngâitu tla chu ruang na suah awt asi. 

Lungtu Tla Mawhphurhnâk 

1 Timothe 5 

1Upa tla chu fâi lah le, pa hâwi hen lêm dauh na, tlangvâl tla chu unau hâwi 

hen,  

2tarnu tla chu nu hâwi hen, nungâk tla chu thenhlimh tak a farnu hâwi hen.  

3Numei tatak tla chu zah rawh.  

4Sikhawmsele, numei âuzawng nih fa mawh tu tla mawh nei sele, chubang tla 

nih chun anmah insung lei Pathian sunhsak hen um leh anmah ringtu tla tlûnah 
ṭha bâk na seh; chu chu Pathian lawmhkâng asi.  

5Numei tatak amah lâwng hen a um mi nih chun Pathian tlûnah lungumnâk a 

nei thlir le, sûn leh zân hen deih leh thlacham hen a um kumza tâwn.  

6Sikhawmsele, numei mah nuamhnâk leikângah â mang mi chu a dam liau 

khawmah a thi chia asi.  

7Anmah lakah simsâwinâk an tawnglonâk ding hen, hi thupêk hi pêk na rawh.  

8Sikhawmsele, âuzawng nih mah unau rualsia tla ruatkan lo hen, mah 

insungkhur mi men a ruatkan lo chun, lungnâk chu a pheh khalh le, lunglo mi 
tla ngâk hen a sual dauh asi.  

9Numei kum sâwmruk ngâk a upa asi lo chun numei ah siar lah. Chu lo 

khawmah, veikhat pasal nei rawh hen;  

10chun, thil ṭha ti lakah a minthang mi: nunau mah fa le zauhkhenh thiam, a in 

ah khual tla tlung hen, Pathian mi le kê ṭâwl leh an nawknâk ah ṭangpi hen, thil 
ṭha tinâk kipah â pêk mi asi ding asi.  

11Sikhawmsele, numei a nungâk dauh mi chu telh lah; pasal nei an duh tikah 

Krist chu hawitâk hen,  

12a sinah an thutiam masa chu lawnh hen an um ruangah mawh hen an um 

tâwn.  

13Chun, chu lo khawm chu an tawihnâk in thawk hen in dangah anna kah vima 

le, zângzêt khawm an mang; zângzêt lâwng khawm silo hen thu sim lo ding mi 
sim hen kâ tam leh mi thilti sim le rêl piak an mang asi.  

14Chun, numei nungâk dauh mi tla nih chun pasal nei sele, fa tla nei sele, 

dâwngsung lâirêl sele, simsawinâk ding tik dêngkhâwng rerêng mêlma chu 
tawngtir lah sele ka duh asi.  

15Tu khawmah mi zeimaw mi nih chun Setan lei fûk hen an pialtâk rawh 

ruangah.  

16Lungtu nunau âuzawng nih a dâwngsung lakah numei a nei chun, amah nih 

zauhkhenh seh; kawhmi chu nawktir lah seh; numei tak tla chu an zauhkhenh 
kho ding hen.  

17Kawhmi upa lâirêl ṭha mi chu a lehnih hen chawnglawmh tlâk ah ngaih si seh, 

thusim leh sîntirnâk ah anna hamh mi tla chu sawr tlâk hen ngaih khun si seh.  

18Pathian lasui thu nih chun, “Chawchal nih fâng a chîl liauah a mûr phuar lah,” 

a ti, “Rianṭuantu chu lawh tawng tlâk asi,” a ti ber.  

19Kawhmi upa an phiarnâk chu theihtu panih mawh pathum mawh kâ thawk 

hen mi lo chu ngâi lah.  

20Thilsual titu chu mi zawzawng mâika ah nunsimh rawh, midang tla khawm an 

ṭih bâk khonâk ding hen.  

21Hi bang thu hi duh bîk neilo hen thliar le dang neilo hen Pathian leh Krist Jisu 

leh vânmifial thîm mi tla mitmuh ah zâwt ding hen semsêngâi tak hen ka nan 
theihtir.  

22Âu tlûn khawmah kut thâng set sut lah, midang sualnâk tla lakah telnâk nei 

ber lah, a thenhlimhtir kumza rawh.  

23Tî lâwng din mi si lah le, na paw ruangah leh na damlo nget ruangah uain 

tâwmtê din tâwn rawh.  

24Mi zeimaw mi sual tla chu a lang ko le, lâirêlnâk ah a tleng masa tâwn; mi 

zeimaw mi lam chu an dunglei ah a zûl tâwn.  

25Chu hâwi ber hen thil ṭha hi a lang ko mi a um, chubang hâwi lo mi tla khawm 

chu thuh kho asi loh. 

1 Timothe 6 

1Pathian min leh a sîntirnâk thu simsiat hen a um lonâk ding hen sal si mi tla 

nih chun anmah hotu tla thu zeizawng ah chawnglawmh tlâk ah ruat na seh. 

2Chun, sal, lungtu, hotu nei mi tla nih chun unau an si ruangah siarlo lah na 

seh, sikhawmsele mavuanâk tawngtu tla chu lungtu leh duhtak tla an si ruangah 
an rianṭuan khun na seh. 

Sîntirnâk Diklo Leh Neihnâk Dik 

Chubang thu chu sîntir le, fawrh rawh. 

3Mi âuzawng nih sîntirnâk dang a sîntir hen, kan Lalpa Jisu Krist thudik leh 

Pathian sunhsak lei sîntirnâk a lung lo chun, 

4anih chu â putso le, zeikhawm a theih lo le, theih ngâk hen êl leh thukalh 

leikângah chun a â lehlam asi, chubang thawk chun ngarhnâk, sualnâk 
simsiatnâk, ṭhalo leikângah lungnâk, êlratnâk tla a suak tâwn le; 

5chu hâwi êlrât mi tla chu thinlung ṭha lo nei leh thudik neilo mi Pathian sunhsak 

hi dingchangnâk mawh titu an si. 

6Pathian sunhsaknâk hi lungâwinâk â tel chun dingchangnâk tak asi rêng asi. 

7Laikulh ah hin zeikhawm kan lûtpi lo, zeikhawm kan suakpi kho ber lo. 

8Sikhawmsele ei ding leh aih ding nei hen, chubang lakah chun kan lungâwi lai. 

9Sikhawmsele, neih tum mi tla chu lêmnâk tla ah, thang lakah, âtkâi leh 

râwkkhonâk duhnâk tamtak ah an tlû tâwn. Chubang duhnâk tla nih chun 
siatnâk leh râwknâk ah chun mi tla a piltir tâwn. 

10Tangka duhnâk hi sual kip bul asi le, chu chu mi zeimaw mi nih an ngarh le, 

lungnâk chu an kaltâk le, anmah leh anmah lawksawngnâk tamtak hen an 
thinlung an khuai. 

Mah Sîntirnâk 

11Sikhawmsele, nang, Pathian mi chubang thu chu tektâk le, repnâk, Pathian 

sunhsaknâk, lungnâk, dâwtnâk, dawnhkhonâk leh nunnêmnâk tla chu zûl rawh. 

12Lungnâk zuamnâk ṭha chu ti le, zungzâl nungnâk chu tleih rawh; chu chu ting 

ding hen kawh na si; theihtu tamtak tla mitmuh ah ṭanhnâk ṭha chu na ṭanh rawh 
kha. 

13Pathian thu zeizawng nungtirtu leh Krist Jisu, Pontia Pilat mâika ah ṭanhnâk 

ṭha ṭanhtu mitmuh ah thu nan pêk. 

14Kan Lalpa Jisu Krist a hawng a langh lân lo chu thupêk kha thenhlimh tak leh 

simsâwinâk um lo hen tleih rawh. 

15Chu langhnâk a tik takah sawrtlâk Pathian tak cho, lalchem tla Lalchem, lalpa 

tla Lalpa nih chun a zauhtir lai. 

16Amah cho nih thih kholonâk a nei, chêu naih kholo rê ah a um le, amah chu 

âukhawm nih an muh dahlo, muh khawm an muh kho ber lo, amah sinah 
zungzâl chawnglawmhnâk leh thiltikhonâk um seh. Amen. 

17Hi laikulh minei tla hi a zûm lo ding leh neihnâk zumhkâilo ah an lungumnâk 

ngauh lo hen, thil zawzawng lâwmnâk dingah hawng kan pêktu Pathian sinah 
ngauh ding hen nunsimh na rawh. 

18Thil ṭha ti ding hen, thil ṭha ti tam ding hen, hawk hen, midang tla vauh bâk 

ding hen simh na. 

19Nungnâk, nungnâk tatak chu an kil khonâk ding hen tik hawng tlung ding mi 

rangah chun lungphûm ṭha tak an rangah khawng ding hen fawrh na. 

20Timothe, na sinah kiltir hen um mi chu ṭha tak hen kil. Pathian zahlo leikâng 

thu sim salam leh diklo tak hen finghnâk an ti mi êlnâk hi mâk. 

21Chu chu zeimaw mi nih nei hen anna ruat le, lungnâk lampi chu an pialtâk 

rawh. Pathian zângfahnâk nan ekte sinah um seh. 

2 Timothe 

2 Timothe 1 

1Pawl, Pathian duhzia hâwi hen, Jisu Krist mifial, Jisu Krist ah nungnâk thutiam 

kan nei mi chu phuang ding hen fial mi nih chun 

2ka fa duhtak Timothe sinah Pathian kan Pa leh Jisu Krist kan Lalpa sin thawk 

hen zângfahnâk, khuaruatnâk leh remnâk tla um seh. 

Lâwmthusim Leh Fawrhnâk 

3Hawng ka thlâktu tla nih an ti hâwi hen, sia leh ṭha theihnâk fiang tak hen a 

rian ka ṭuan mi Pathian sinah lâwmthu tla ka sim. A sûn a zân hen ka 
thlachamnâk ah ka nan theihkumza tâwn asi. 

4Na mitthli tlâk tla ka theihkumza le, lâwm a khat hen ka um khonâk ding hen 

muh ding thungâi ka nan duh asi. 

5Na pi Loisi leh na nu Euniki khawm nih an nei mi lungnâk tak na nei ti ka theih. 

6Churuangah, ka kut thâng ruangah Pathian thilpêk nangmah lakah um mi kha 

tharhnawlh ding hen ka nan theihpi asi. 

7Pathian nih lâunâk Thlarau hawng kan pêk lo le; thiltikhonâk leh dâwtnâk leh 

mah a sûmkhonâk Thlarau hawng kan pêk dauh ruangah. 

8Chun, kan Lalpa thu theihtirnâk chu zahpi lah le, kei, amah mi rêngtlâ khawm 

hi hawng ka zahpi ber lah. Thâwngthâng Ṭha ruangah hamh hi Pathian 
thiltikhonâk hâwi vima hen, hawng ka tuarpi lehlam rawh. 

9Anih nih chun kan thilti tla hâwi silo hen, amah ruat leh zângfahnâk hâwi dauh 

hen ruang hawng kan suah le, kawhnâk thenhlimh hen hawng kan kawh le; chu 
zângfahnâk chu tual tuah lânah Jisu Krist lakah hawng kan pêk rawh. 

10Sikhawmsele ruang hawng kan suahtu Jisu Krist a hawng kalnâk nih tuah a 

langhtir rawh. Krist nih chun thihnâk thiltikhonâk chu veih hen, Thâwngthâng 
Ṭha hen nungnâk thi kholo mi chu a langhtir rawh. 

11Chu Thâwngthâng Ṭha thu chu theihtir ding hen, phuangtu ah leh mifial ah 

leh sîntirtu ah ruat ka si. 

12Churuang chem asi, hi bang thu khawm hi ka tuar mi chu: sikhawmsele ka 

ningzak lo; ka lung mi Pathian chu ka theih, a sinah ka kiltir mi chu, chu Ni rang 
dingah chun ṭha dek hen a kil kho ti dik tak hen ka theih ber. 

13Jisu Krist lakah um mi lungnâk leh dâwtnâk nei hen, thudik dân ka kâ thawk 

hen na theih mi tla kha nei thlir rawh. 

14Thil ṭha na sinah kiltir hen um mi kha kan sungah Thlarau Thenhlimh um mi 

hen ṭha dek hen kil. 

15Asia ram ah um zawzawng tla nih an ka hawitâk ti kha na theih le; an lakah 

Phugela leh Hermozen anna tel asi. 

16Lalpa nih chun Onesiphora dâwngsung tla sinah khuaruat seh, anih nih chun 

a hawng ka lawmhtir kumza le; ka rêngkhimh khawm a ka zahpi loh. 

17Rom khua ah a hawng tlung kâ hen hawng ka tawng lân lo chu a hawng ka 

hâwl, 

18chu Ni ah chun Lalpa sinah mi khuaruatnâk tawng ding hen anih chu ruat seh! 

Ephesi khua ah ka rangah rian a ṭuan fâk zia na theih ual asi. 

Jisu Krist Kawrsen Zumhkâi 

2 Timothe 2 

1Chuvachun, nang, ka fa, Jisu Krist zângfahnâk ah hin thiltikhonâk nei hen um 

rawh. 

2Chun, theihtu tamtak tla lakah ka kâ ah thu na theih mi tla kha, chubang chu 

mi zumhkâi midang tla sîntir singsuan khotu ding tla sinah chun kiltir rawh. 

3Jisu Krist kawrsen ṭha tak hâwi hen hamh hawng ka tuarpi rawh. 

4Kawrsen ah um ding hen thîmtu chu a lawmhtir khonâk ding hen, kawrsen 

âukhawm râltuk liauah tuliau damsung khuasaknâk tla ah a nawktir dah loh. 

5Chun, zuamnâk tla lak khawmah mi nih ti khawmsele, dân hâwi hen a ti lo chun 

nehtu asi dah loh. 

6Lo neitu rianṭuan hamh chu a rah ting masatu asi ding asi. 

7Ka thusim hi ruat rawh; Lalpa nih chun zeizawng ah theihkhonâk a nan pêk 

awt ruangah. 

8Jisu Krist, David thlâk a mi ka Thâwngthâng Ṭha sim hâwi hen mithi lakah mi 

thawknawlh kha theih kumza rawh. 

9Chu Thâwngthâng Ṭha ruangah chun thilsual titu hâwi hen phuar rê hen hamh 

tla ka tuar tâwn asi. Sikhawmsele Pathian thu chu phuar hen a um lêm loh. 

10Churuangah, Jisu Krist lakah um mi ruangsuahnâk chu, zungzâl a rokualnâk 

hen an tawng kho bâk nâk ding hen, thîm tla ruang chun zeizawng ka tuar tâwn. 

11Hi thu hi zumh a kâi asi: “A thihnâk ah kan thi rawh chun, a nungnâk ah khawm 

kan nung ber lai. 

12Kan tuar chun a lâirêlnâk ah lâi kan rêl lai. Amah kan phehtâk chun anih 

khawm nih hawng kan phehtâk lai. 

13Kannih zumhtlâklo hen um kumza khawmsele, anih chu zumhtlâk hen a um 

kumza asi, amah leh amah a phehtâk kho lêm lo,” ti hi. 

Rianṭuantu Ruat Mi Tla 

14Chubang thu chu theihpi le, thu salam lakah anna êl lonâk ding hen, Lalpa 

mitmuh ah semsêngâi tak hen theihtir rawh. Chu chu zeikhawm a ṭhavak lo le, 
a ngâitu tla rangah veihnâk lam asi tâwn. 

15Rianṭuantu thu dik thu rep tak hen mangtu chu ningzak ding asi lo hâwi hen, 

Pathian ngaih hen ṭha hâwi a langhtir ding hen semsêngâi rawh. 

16Sikhawmsele, chu Pathian zahlo leikâng thu sim salam chu bângtâk tâwn le, 

chu hâwi mi tla chu Pathian sunhsak lonâk leikângah an zualkâi lai le; 

17an thu khawm nih masia hâwi hen a ei vima lai; an lakah chun Humenai leh 

Philepta anna tel asi. 

18Chubang tla nih chun” ‘Thawknawlhnâk chu tu khawmah asi ving rawh,” ti 

hen, thudik leikâng chu an pialtâk le, mi zeimaw mi lungnâk an veih tâwn. 

19Sikhawmsele, Pathian lungphûm bir chu a dîr kumza le, hi singsiahnâk hi a 

nei le, “Lalpa nih chun amah tâ tla a theih,” ti leh, “Lalpa min lamtu vial nih chun 
sual kaltâk seh,” ti hi. 

20Sikhawmsele, in rokual tla lakah khêng leh bêl ngûn leh tangka hen siam mi 

cho a um lo le, thing leh valei hen siam tla khawm a um tâwn, zeimaw mi sung-
û tir hen a um le, zeimaw mi sung-û tir lo hen a um. 

21Churuangah mi nih chubang thu lakah â thliar chun, khêng leh bêl thenhlimh, 

Lalpa mang tlâk, rianṭuan ṭha kipah tîm chia hen, sung-û tir ding mi chu asi lai. 

22Sikhawmsele, seino duhnâk tla chu tektâk le, thinlung thenhlimh hen Lalpa 

lamtu vial tla lakah repnâk tla, lungnâk tla, dâwtnâk tla, remnâk tla fûk rawh. 

23Sikhawmsele, donâk tla a ring tâwn ti theih hen, elnâk âtkâi leh fing lo lakah 

chun tel ding duh lah. 

24Lalpa to-aw nih chun do ding asi lo le, mi zawzawng lakah vêlnei hen, sîntir 

thiam hen, sual lakah dawnhkho hen, 

25do ding a tuah mi tla chu dawnhkho tak bû hen sîntir lehlam ding asi; 

chuvachun Pathian nih thudik chu an theih rangtlingnâk ding hen a rimtir ving 
hen, 

26Pathian duhzia ti ding hen Lalpa to-aw nih a tleih hen, diabol thang lakah mi 

an suak kho dah ah. 

Ni Dawngh Ni 

2 Timothe 3 

1Chun, hi hi theih u, ni madung tla ah chun tik har tak tla a hawng um lai. 

2Mi, mah â zângfah mi tla, tangka sunhsaktu tla, â khâwng mi tla, â zûm mi tla, 

Pathian simsiattu tla, nu leh pa thu ngâilo tla, lâwm dân theih lotu tla, thenhlimh 
lo tla, 

3zângfahnâk suakpi lo tla, ṭhat lo rawt tla, phiartu tla, sûm kholo tla, mirâng tla, 

ṭha duh lo thlo tla, 

4mi perpê tla, dung le mâi dawn lo tla, â sung-û tir mi tla, Pathian zângfah ngâk 

hen mah lawmhnâk cho zângfah dauhtu tla an si awt; 

5Pathian sunhsak mi banghnâk an nei lai le, sikhawmsele a thiltikhonâk chu an 

lung lai loh; chubang hâwi chu hawitâk rawh. 

6Chubang tla lakah mi chu, in ah tla lût hen sual ritphurh nunau â dauh tla sal 

ah tleih tâwntu tla kha an si, chu hâwi nunau tla chu duhnâk kip nih tlâutir hen, 

7sîn kumza narêng hen thudik phanh lo mi an si, 

8chun, Jani leh Jambre nih Mosi an do hâwi khan chubang tla nih chun thudik 

hi an do tâwn; thinlung râwk rawh mi, lungnâk leikângah chun Pathian duh lo 
leikâng mi an si. 

9Sikhawmsele, chubang nûnlêm chun an ti lai loh, an ât zia, mi zawzawng sinah 

a lang awt ruangah, Jani leh Jambre ât zia a lang hâwi khan. 

Sîntirnâk Madung Tla 

10Nang lam nih chun ka sîntirnâk tla, ka umdân tla, ka thiltum tla, ka lungnâk 

tla, ka dawnhkhonâk tla, ka zângfahnâk tla, ka felfênâk tla, 

11mi nih an ka nehsawnhnâk tla, ka tuarnâk tla, thungâi na theih; Antiokei khua 

ah, Ikoniam khua ah, Lustra khua ah ka lakah thil tlung mi leh nehsawhnâk ka 
tuarnâk tla kha, chubang zawzawng ah chun Lalpa nih ruang a hawng ka suah 
rawh. 

12Asi, âuzawng Jisu Krist lakah Pathian sunhsak hen umtu zawng nih chun 

nehsawhnâk tla an tuar ber lai. 

13Misual leh perpettu tla lam chu mi perpet leh mah khawm mi perpet a um hen 

an sual dadauh lai. 

14Sikhawmsele nang lam chu na lung mi leh sîntir a na um mi thudik tla lakah 

um kumza rawh. Nangmah sîntirtu tla chu âu me an si ti na theih ruangah. 

15Chun, Jisu Krist ah lungnâk hen ruangsuahnâk ah an ruai kho ding hen 

finghnâk an pêk khotu Pathian lasui thu thenhlimh chu na ngâksia liau thawk 
hen na theih. 

16Pathian lasui thu kip, Pathian thaw khumh hen pêk rawh mi chu sîntir leikâng 

tla ah, mawhtir leikâng tla ah, nunsimh leikâng tla ah, repnâk sîntir leikâng tla 
ah a ṭhavak ber asi. 

17Pathian mi chu rian ṭha kip ṭuan ding hen kim tak hen thuamh hen a rangtling 

khonâk ding hen. 

2 Timothe 4 

1Pathian mitmuh leh minung leh mithi lâirêltu ding Jisu Krist mitmuh ah chun a 

langhnâk leh a ram sâl hen, semsêngâi tak hen ka nan theihtir: 

2Thu sim rawh, a tik tla ah, a tik lo tla ah khawm ti vima; dawnhkho tak hen, 

sîntir bû hen an mawhnâk theihtir le, nunsimh leh fawrh rawh. 

3Sîntirnâk dik an ngâi huam lo tik a hawng tlung awt ruangah; an nâ tla a zâ 

ruangah anmah duhkâng mi sîntirtu tla an sinah an pumh na lai le, 

4an nâ tla thudik leiah an sêttir lai le, thuanthu lei fûk hen an pial rawh lai. 

5Nang lam chu zeizawng ah a thiamthih le, hamh tuar le, Thâwngthâng Ṭha 

simtu lei rianṭuan le, na rianṭuannâk kha zawh rawh. 

6Kei lam chu tu khawmah ap hen ka um liau asi le, ka suak tik a tlung rawh. 

7Zuamnâk ṭha chu ka ti thluh rawh; ka tekzuamnâk chu ka zawh rawh le, 

lungnâk chu ka kil ving rawh asi; 

8tuah lam chun repnâk lallukhuh chu ka rangah siah hen a um rawh; chu chu 

Lalpa lâirêltu rep tak nih chun chu ni ah a hawng ka pêk lai. Ka sinah cho silo 
hen, a langhnâk awrhtu kip tla sinah khawm. 

Mimal Thu 

9Rang tak hen ka sinah hawng ram rawh. 

10Dem nih chun tuliau laikulh hi a sunhsak ruangah hawng ka kaltâk le, 

Thesalonika khua ah a kal rawh. Kresken chu Galatia ram ah a kal rawh le, Tita 
chu Dalmatia ah a kal bâk. 

11Luk cho ka sinah a um rawh, Mark kha sâwm le, hawngpi rawh. Anih chu 

rianṭuanpi leikângah ka rangah a ṭhavak ruangah. 

12Tukika lam chu Ephesi khua ah ka fial rawh. 

13Na hawng tikah Troas khua mi Karpa sinah kawrdawhfual ka mâk mi kha, 

lasuibu tla hen hawng put le, savun lasui tak kha hawng put. 

14Alekzandar, dâr êr thiam mi kha, ka lakah thungâi a sual tâwn asi, Lalpa nih 

chun a thilti zia vima hen lehrûl a sam lai. 

15A lakah khan nang khawm a thiamthih rawh, kan thu thungâi a do fâk ruangah, 

16ka mawh lo zia thu ka sim masa tan ah âukhawm nih an ka ṭangpi lo le, an ka 

thlawrhthlau ver lehlam asi. Mawh phurhtir hen um lah na seh. 

17Thâwngthâng Ṭha keimah ruangah simh chiau hen a um khonâk ding hen, 

Phundang tla zawng nih an theih khonâk ding hen, Lalpa nih chun a ka ṭanh le, 
a ka chaktir lehlam asi; chun chakeibaknei kâ ah mi kha suah hen ka um rawh 
asi. 

18Lalpa nih chun sualnâk zawzawng lakah mi a ka suah lai le, a vân ram ah him 

tak hen hawng ka tlunh lai, amah chu zungzâl hen rokual hen um seh. Amen. 

Chibai Bûk Dawnghnâk 

19Priskili leh Akuila, Onesiphora dâwngsung zawzawng tla kha chibai hawng ka 

bûk piak. 

20Erasta chu Korin khua ah chun a um ko. Trophima lam chu Mileti khua ah 

damlo hen ka kaltâk rawh. 

21Busik lânah hawng kal rarâm rawh. Eubulas, Pudens, Linas leh Klaudia leh 

unau dang tla khawm nih chibai an bûk na. 

22Lalpa chu na thlarau sinah um seh. Pathian Zângfahnâk nan sinah um seh. 

Tita 

Tita 1 

1Pawl, Pathian to-aw, zungzâl nungnâk lungum hen, Pathian thîm mi tla 

lungnâk leikângah leh Pathian sunhsak leikâng thudik theihnâk leikângah, Jisu 
Krist mifial ber nih chun, 

2chu zungzâl nungnâk chu Pathian âwkrâwl sim kho lo nih chun laikulh um 

lânah a tiamh le, 

3sikhawmsele, amah tik takah chun a thu chu thuchah lakah a langhtir rawh, 

chu thuchah chu Pathian kan Ruangsuahtu thupêk hâwi vima hen kiltir ka si. 

4Tita, zatlâng lungnâk lakah ka fa tatak sinah: Pa Pathian leh Jisu Krist kan 

Ruangsuahtu sinah mi zângfahnâk leh remnâk na sinah um seh. 

Kret Mi Tita Rianṭuan 

5Hi ruangah hin Kret tikulh ah khan ka nan mâk asi, thu ruat mi mabân chu na 

ruat vima ding hen leh thu kan pêk mi hâwi hen khan khua kipah upa tla na ruat 
ding hen, 

6âuzawng simsâwi kâi lo mi, nupi pakhat nei, fa tla Pathian thulung mi, 

nuamsabut leikângah simsâwi kâi lo mi, dân lo hâwi hen um lo mi an si ding 
asi. 

7Kawhmi hotu chu Pathian sum zauhkhenhtu asi ruangah simsâwi kawp lo mi 

asi ding asi: mi simhhar, thintâwi, zûrît mang, mi vuak mang, lêpnâk nâwmtâm 
lakah hamkah mi asi ding asi loh. 

8Mi lawmh dân thiam, ṭha leikâng duh mi, thinlung diktak, mirep, mi thenhlimh, 

sûm-nâwl kho mi asi ding asi. 

9Sîntirnâk diktak leikângah mi a fawrh khonâk ding hen leh êltu tla chu a 

mawhtir kho na nâk ding hen sîntirnâk hâwi vima hen thu zumhkai tleih thlir mi 
asi ber ding asi. 

10Dân lo hâwi a um mi, thu sim salam mi leh perpettu tla tamtak an um ruangah, 

Juda tla lakah mi an si dauh chem. 

11Chubang tla kâ chu huh piak na ding asi, lêpnâk nâwmtam duh ruangah thu 

sîntir lo ding mi sîntir hen, mi tla a dâwngsungkhur khur hen an râwk na tâwn. 

12Kret tikulh lakah mi, anmah lakah mi khuavâng pakhat ngelchel nih, “Kret 

tikulh ah mi tla chu mi âwkrâwl tla, ran rualo tla, mi zângzê awrṭawh an si 
kumza,” ti hen a sim kha. 

13-14Chu thu theihtir chu a dik asi. Churuang chun Juda tla thuanthu tla leh 

thudik hawitâk tâwntu tla thupêk chu sunhsak lo hen, lungnâk ah chun an dik 
khonâk ding hen fâk tak hen nun simh na rawh. 

15Mi thenhlimh tla rang chun zeizawng a thenhlimh tâwn; sikhawmsele mi 

nâwmtâm leh lunglo tla rang chun zeikhawm thenhlimh mi a um tâwn loh, an 
thinlung leh an sia leh ṭha theihnâk rêng khawm a nâwm rawh. 

16“Pathian kan theih” ti hen, anna ṭang tâwn le, sikhawmsele fihnungkâi tla, ê-

aw ngâilo tla, thil ṭha kip ti leikângah Pathian duhlo mi zât an si, an thilti hen an 
phehtâk tâwn. 

Sîntirnâk 

Tita 2 

1Nang lam nih chun sîntirnâk dik tak hen â êp mi thu sim rawh. 

2Tarpa tla chu a sûm kho mi, zahkâi, thinlung rep tak, lungnâk leh zângfahnâk 

leh felfênâk ah dik tak um ding hen fawrh rawh. 

3-5Tarnu tla khawm nih Pathian thu chu an simsiat lonâk ding hen, nunau kum 

no dauh tla chu an pasal zângfah ding leh fa zângfah ding leh thinlung rep tak 
hen um ding leh thenhlimh tak a um ding leh, mah in ah rianṭuantu ah um ding 
leh, vêlnei hen um ding leh, mah pasal tla thu thu a um ding hen nun an simh 
na kho ding hen an umdân lak khawmah Pathian zah mi tla, phiartu tla leh zû 
duh mi tla silo hen, ṭhat leikângah sîntirtu si ding hen fawrh rawh. 

6Chu hâwi ber hen, tlangvâl tla chu sûm kho mi si ding hen fawrh rawh. 

7-8Khatlei kângah ṭângṭawm mi tla nih kan tlûnah thu ṭha lo rerêng sim ding a 

nei lo ruangah an ningzak khonâk ding hen, zeizawng ah thu ṭha ti ding 
leikângah muhtirtu ah a siam le, na sîntirnâk ah chun na dik zia tla, zah na kâi 
zia tla, na thusim dik zia tla, sâwi kho lo mi chu langhtir rawh. 

9-10To-aw tla nih chun Pathian kan Ruangsuahtu sîntirnâk thu an bawp khonâk 

ding hen, êl lo hen, fîr mang lo hen, zumhkâinâk thu zawzawng langhtir hen, an 
pu tla thu thu hen um ding hen leh zeizawng an lawmhkâng hen um ding hen 
fawrh rawh. 

11Mi zawzawng rangah Ruangsuahnâk ding hen Pathian nih a zângfahnâk a 

hawng langh rawh ruangah. 

12-13Lungumnâk lawmhkâi kan Pathian rokual tak Ruangsuahtu Jisu Krist 

rokualnâk langhnâk chu ngâk hen, Pathian sunhsak lonâk leh laikulh duhnâk 
tla bângtâk hen, tuliau laikulh ah a sûm hen leh rep tak hen leh Pathian sunhsak 
hen kan um ding asi ti hawng kan sîntir. 

14Anih nih chun buarnâk zawzawng ah hawng kan tlanh khonâk ding hen leh 

phun thîm bîk, thil ṭha ti hen semsêngâi, amah rangah a thenhlimhtir khonâk 
ding hen, kan ruangrûl ah â pêk kha. 

15Thu nei tak hen chubang thu chu sim hen fawrh le, nunsimh rawh. Âukhawm 

nih a nan zauhnawmh lah seh. 

Kristian Nunchan 

Tita 3 

1Lal tla leh thuneitu tla lakah a pêk ding tla, ê-aw ngâi ding tla, thu ṭha kip ti ding 

hen a tim ding leh âukhawm simsiat lo ding leh 

2ṭhatlo rawt lo ding leh mi zawzawng lakah dawnhkhonâk kip langhtir hen nun 

ṭha ding hen anmah tla theihtir nawlh rawh. 

3Kannih khawm a lânah a tak leh ê-aw ngâilo leh perpet mi leh, duhnâk leh 

lawmhnâk kip leikângah pial mi leh sual leh nahsuah mang hen um mi leh 
fihnungkâi leh a huat tawnh mi tla kan si ruangah. 

4Sikhawmsele, Pathian kan Ruangsuahtu vêlneih zia leh minung tlûnah a 

zângfah zia a hawng langh liauah khan; 

5thil rep tak hen ti mi, kanmah ngelchel nih ti mi tla chu, chu ruang silo hen, 

siamtharnâk ṭâwlnâk leh Thlarau Thenhlimh siamthar nawlhnâk nih chun a 
zângfahnâk hâwi vima hen ruang hawng kan suah rawh. 

6Chu Thlarau Thenhlimh kan Ruangsuahtu Jisu Krist zârah chun fâk tak hen 

kan tlûnah a tawih kha. 

7Chuvachun, a zângfahnâk ah mawhtir lo si hen, zungzâl hen nungnâk 

lungumnâk hâwi vima hen rotingtu dingah siam hen kan um kho lai. 

8“Pathian lung rawh mi nih chun thil ṭha ti vima ding hen tum seh,” ti thu hi zumh 

a kâi asi, chu thu chu râlṭha tak hen na sim thlir ding hen ka nan duh asi. 
Chubang thu chu minung tla rangah a ṭha hen mang a tlâk asi. 

9Sikhawmsele deihnâk âtkâi tla, thlâktu tla thu zâwt tla, êlnâk tla, dân thu 

ruangah a sualnâk tla chu hertâk vima rawh; chubang tla chu zeikhawm ṭhavak 
lo leh zeikhawm silo ruangah. 

10A dangtê hen lungnâk nei mi chu veikhat veinih nunsimh nûnlêm chun duh 

lah; 

11chubang hâwi mi chu a pial hen a sual asi ti na theih, amah leh amah â 

mawhtir asi. 

Nunsimhnâk Dawnghnâk Chu 

12Artema mawh, Tukika mawh, na sinah ka hawng fial tik chun Nikopoli khua 

ah ka sinah hawng kal râm rawh, chunah chun busik ah um ka tum ruangah. 

13Zena, dân theihtu leh Apolo nih chun zeikhawm an samphâng lonâk ding hen 

an khualtlawngnâk ah chun semsêngâi tak hen bawmh na rawh. 

14Kan mi tla khawm nih chun rah lo hen an um lonâk ding hen samphângnâk 

herh rang dingah chun thil ṭha ti vima a sîn na seh. 

15Ka sinah um zawzawng tla nih hin chibai a nan bûk; lungnâk ah hawng kan 

zângfahtu tla kha chibai hawng ka bûk piak. Nan ektê sinah Pathian zângfahnâk 
um seh. 

Philemon 

Philemon 1 

1Pawl, Jisu Krist ah rêngtlâ leh kan unaupa Timothe nih chun: Kan duhtak leh 

kan rianṭuanpi hâwi Philemon sinah leh kan farnu Aphia sinah leh kan kawrsen 
hâwipa Arkipa sinah leh, 

2na in ah kawhmi anna pûm mi tla sinah khawm: 

3Pathian kan Pa leh Lalpa Jisu Krist sinah mi zângfahnâk leh remnâk nan sinah 

um seh. 

Philemon Dâwtnâk Leh Lungnâk 

4-5Lalpa Jisu leikângah leh mi thenhlimh zawzawng leikângah dâwtnâk leh 

lungnâk na nei mi chu ka theih tâwn le, ka thlachamnâk tla ah chun na min ka 
lam kumza, ka Pathian sinah lâwmthu ka sim tâwn. 

6Ka thlachamnak chu, lungtu kan sinâk ah hin Krist hen kanna tlâinâk nunchan, 

malsâwmnâk kip theihnâk thûk dauh kan nei mi hawng suah ding hen asi. 

7Unaupa, nangmah zârah mi thenhlimh tla thinlung a hawng thawk ruangah na 

dâwtnâk ah chun ka lâwm hen thungâi ka lungngam asi. 

Onesimus 

8Churuangah a dawh tâwk ding chu ti ding hen thu a nan pêk ding Krist lakah 

chun ngamh ngâi khawmsele, 

9dâwtnâk ruangah, Pawl tarpa ka si le, tuah Jisu Krist ruangah rêngtlâ khawm 

ka hawng si; a ngiar hen ka nan ngiar lehlam. 

10Ka fa Onesimus rêngkhimh bû hen ka ring mi rangah hin na sinah ka ngiar 

piak asi. 

11Anih chu a lânah khan na rangah a ṭhavak lo le, tuah lam chun kei leh nang 

rangah a ṭhavak rawh. 

12Amah ngelchel ka thinlung tak hi, na sinah ka hawng kîrtir nawlh rawh asi. 

13Anih chu Thâwngthâng Ṭha ruangah rêng ka khimhnâk ah hin nangmah 

ruangrûl ah a ka bulsân khonâk ding hen ka sinah umtir kumza ka duh thlo asi. 

14Sikhawmsele, hawng ka zângfah êu ka nan ti mi hâwi silo hen, nangmah thu 

thu hâwi asi kho dauhnâk ding hen, na thu lo hen zeikhawm ti ka duh lo. 

15Sâwtlotê nanna ṭhen mi hi kumleza hen amah na ting pawtnâk khawm asi lai 

dahmawh. 

16Sikhawmsele, to-aw hâwi silo rawh hen, to-aw ngâk a ṭha, Krist ah unau 

duhtak hâwi hen ngaih le; Lalpa lakah chun sal leh unau kan sinâk chu kei sin 
ngâk chun nang sinah asi dauh. 

17Chuvachun, hâwi ah na ka ruat chun keimah hâwi hen amah hi hawng lawmh 

rawh. 

18Chun, na lakah thil zeital a sual hen mawh na thil zeimawh â bat chun keimah 

bat ah ruat rawh. 

19Kei, Pawl nih, keimah kut ngelchel hen ka rîn hi, keimah nih ka rulh piak lai; 

ka lakah nangmah ngelchel khawm na bat ber zia an simh mi lam chu ka si loh. 

20Asi, unaupa nangmah ruangah Lalpa lakah chun lâwmnâk na ka neitir le, Krist 

lakah chun ka thinlung thawktir rawh. 

21Ka sim mi ngâk a fâk dauh hen na ti lai ti ka theih ruangah rem na ti lai ti ruat 

hen na sinah ka hawng rîn asi hi. 

22Zeikhawm si sele chu lâwng silo hen tlungnâk ding hawng ka timhtuah piak 

rawh. Nan thlachamnâk tla ruangah nan sinah pêk ka si awt ti ka lung. 

Chibai Bûk Dawnghnâk 

23Epaphra Jisu Krist ah ka rêngtlâpi mi nih hin chibai a nan bûk. 

24Ka rianṭuanpi Mark leh Aristarka leh Dema leh Luk khawm nih chu hâwi ber 

hen chibai an bûk. 

25Kan Lalpa Jisu Krist zângfahnâk nan ektê sinah um seh. 

Hebrai 

Hebrai 1 

Fapa Ah Pathian Thu 

1A lânah Pathian nih kan thlâktu tla sinah vei tamtak leh kâng tamtak hen 

khuavâng tla mang hen thu a sim le, 

2sikhawmsele ni dawngh lei tla ah chun a Fapa mang hen kan sinah thu a sim. 

Chu a Fapa chu zeizawng ah rotingtu ah a siam; chu nih chun laikulh khawm hi 
a siam. 

3Amah chu Pathian rokualnâk hen a chêu le, amah chu Pathian tak banghnâk 

neitu asi, a thiltikhonâk hen laikulh chu dirh asi. Minung tla sual a thenhlimhhir 
nûnah Chungnungchem Thiltikhonâk Pathian vawrhlei ah vân ah a to rawh. 

Fapa Chu Vânmifial Tla Ngâk Hen 
A Rokual Dauh Zia 

4Pathian nih a min khawm anmah tla ngâk hen rokual dauhnâk a pêk hâwi hen 

Fapa chu vânmifial tla ngâk hen rokual dauh hen a siam. 

5Vânmifial tla lakah âu sinah me hi bang thu hi a sim dah tâwn: “Nang lam chu 

ka Fapa na si, tusûn hin kei na Pa ka si,’ ti mi leh, “Kei a Pa ka si lai le, anih chu 
ka Fapa asi lai,” ti hi. 

6Chun, Pathian nih a Fa tîr chu laikulh ah a hawng fial liauah, a sin khawmah, 

“Pathian vânmifial tla zawzawng nih amah chu sawnh seh,” a ti. 

7Chun, vânmifial tla leikâng thu ah chun hi hi a sim asi: “Pathian nih a vânmifial 

tla chu thil ah a changtir na, a rianṭuantu tla khawm meialh ah a changtir na 
tâwn.” 

8Fapa leikâng thu ah lam chun Pathian nih, “Aw Pathian, na laltophah chu 

zungzâl hen a um ding hen asi, diknâk hen na ram tlûnah lâi na rêl. 

9Diknâk chu na duh le, diklonâk chu na hua. Churuangah Pathian, na Pathian 

nih chun, Na hâwi tla ngâk hen chawnglawmhnâk rokual dauh a nan pêk,” ti 
hen a sim. 

10“Nang, Lalpa, a tîrah tual na siam le, vân tla khawm nangmah kut hen na 

siam. 

11Chubang tla chu an vei teh lai le, nang lam chu um kumza ding na si, chun, 

chubang tla chu nipuan hâwi hen a li teh lai. 

12Kawrdawh hâwi hen na thlep lai le, nipuan hâwi hen na dangtir lai. Nang lam 

chu na mun kumza, na san khawm a dawng lai loh,” a ti. 

13Sikhawmsele, vânmifial tla lakah âu leikâng thu me hi hi a sim dah tâwn: “Na 

mêlma tla na kezaphah tangah ka siah lân lo chu ka vawrhlei ah to rawh,” ti 
hen. 

14Vânmifial tla chu zei an si ne? Annih tla chu Thlarau ver Pathian rianṭuantu, 

ruangsuahnâk tawngtu ding mi tla sinah ṭangpi ding hen fial an si. 

Ruangsuahnâk Rokual Chu 

Hebrai 2 

1Churuangah, nâ hen kan theih mi tla kha semsêngâi tak hen kan sunhsak khun 

ding asi, chu lo chun kan vei sual lebang lai. 

2Vânmifial tla mang hen thu sim kha a dik asi ti a zauhtir asi, chun âuzawng chu 

chu zûllotu mawh zâwtlotu chu rêpnâk a tawng ding hâwi hen a tawng vima 
tâwn. 

3Chu tluk rak ruangsuahnâk rokual chu siarlo sele zeitin kan âwl kho zia lai? 

Chu ruangsuahnâk thu chu a tîrah amah Lalpa nih a phuang rawh le, a theihtu 
tla nih chun a dik asi ti hawng kan langhtir piak asi. 

4Pathian khawm nih singsiahnâk tla leh thilchê tla leh thiltikhonâk zeizawng 

theihpi na hen, amah duhzia hen Thlarau Thenhlimh thilpêk tla chu a ṭhen tâwn. 

Ruangsuahnâk leikângah Ruitu 

5Laikulh a hawng um ding mi a thâwngthâng kan sim mi chu: Pathian nih 

vânmifial tla tangah chun a siah lo. 

6Pathian lasui thu zeimaw nâk ah hi bang thu hi sim asi lehlam: “Aw Pathian, 

minung hi zei me asi, na theihkumza tâwn le? Minung salam hi zei me asi na 
veh nget tâwn le? 

7Anih chu vânmifial tla ngâk hen nâu dauh hen na siam rih le, rokualnâk leh 

chawnglawmhnâk na pêk. 

8Na thilsiam zawzawng tlûnah hotu ah na siam,” ti hen. Chu chu Pathian nih 

“thil zeizawng tlûnah hotu ah a siam,” tinâk asi, hi nih hin zeizawng a uap sih 
ver asi. Sikhawmsele, tuah thil zeizawng tlûnah minung nih lâi a rêl mi lam chu 
kan muh lo rih. 

9Sikhawmsele, Jisu, vânmifial tla ngâk hen niam dauh rih hen siam mi chu, 

thihnâk tuar ruangah rokualnâk leh chawnglawmhnâk khuhtir hen kan muh 
rawh asi. Pathian zângfahnâk zârah mi zawzawng rangah thih piak na ding hen. 

10Pathian thil zeizawng siamtu leh kiltu nih chun fa tamtak a rokualnâk ting ding 

hen a hawng put kim na ding hen a tuarnâk ruangah Jisu siam rangtling chu a 
dik asi. Jisu chu ruangsuahnâk ding hen anmah tla rui natu pakhat asi ruangah. 

11Thenhlimhtirtu leh thenhlimhtir mi tla chu an ektê hen Pa Pakhat ah suak an 

si ruangah Jisu nih chun annih tla chu unau tla ti a ningzak loh. 

12“Ka unau tla sinah thu ka sim lai le, anna pûm mi tla nâwng ah chun la hen ka 

nan sawr lai,” ti hen a sim hâwi hen. 

13Chun, “Pathian lakah ka lungnâk ka ngauh lai,” a ti nawlh. Chun, “Hinah kei 

leh Pathian nih a ka pêk mi ngâksia tla hi,” a ti nawlh fâwn. 

14Chun, ngâksia tla hi taksa leh thisen nei mi tla an si ruangah Jisu ngelchel 

khawm anmah hâwi minung taksa put asi bâk. A thihnâk ruangah 

15thihnâk tlûnah thuneitu Diabol chu a veih khonâk ding leh thih ṭih ruangah 

dam sungah sal si mi tla chu a suah kho na nâk ding hen. 

16A ṭangpi na mi chu vânmifial an silo le, “Abraham thlâk tla an si, a ṭangpi na 

tâwn mi chu,” ti hen Pathian lasui thu nih a sim mi hâwi hen khan. 

17Chun, mi tla rangah thutluangvawrnâk siam ding hen Pathian lei thu tla lakah 

bâwlpu lalchem siherhnâk nei kho mi leh zumhkâi tak asi khonâk ding hen 
zeizawng ah a unau tla hâwi hen a hawng um mi chu a rangah a herh rerêng 
asi. 

18Amah tak nih lêmnâk tawng hen a tuar rawh ruangah lêmnâk an tawng mi tla 

chu a ṭangpi na kho asi. 

Jisu Chu Mosi Ngâk Hen 
A Rokual Dauh Zia 

Hebrai 3 

1Pathian kawh bîk mi, Kristian ka unau tla Bâwlpu Lalchem si ding hen Pathian 

nih a fial mi, kan zumh mi Jisu chu zauhnik u! 

2Pathian in ah Mosi chu a rianṭuan ah zumh a kâi hâwi hen, Jisu chu a ruattu 

Pathian rianṭuan ah zumh a kâi asi. 

3In saktu chu in ngâk hen zah a kâi dauh hâwi hen Jisu chu Mosi ngâk hen a 

rokual dauh asi. 

4In kip hi dirhtu an nei chiau le, zeizawng dirhtu lam chu Pathian asi. 

5Pathian in ah Mosi chu to-aw hâwi hen zumh a kâi le, Pathian nih mâilei ah a 

sim ding mi thil tla thusimtu asi. 

6Krist chu Pathian in ah thuneitu fapa asi hâwi hen zumh a kâi asi, kan lungum 

mi lakah kan râlṭhatnâk leh kan lungnâk bir tak hen kan tleih thlir chun Pathian 
in kan si. 

Pathian Mi Tla Rangah Dinhnâk 

7Chun, Thlarau Thenhlimh nih, “Tusûn hin a aw-hâu nan theih chun, 

8ramkaro ah Pathian lakah nan hel le, nan nik chiam hâwi hen khan nan thinlung 

changtir lah u. 

9Chunah chun Thlâktu tla nih, kum sâwmli sung ka thilti muh ko hen, an ka lêm 

le, an ka nik,” Pathian nih a ti. 

10Churuangah, chu minung tla tlûnah ka rothawk rawh, zumh an kâi lo kumza 

le, ka thupêk tla khawm an êl. 

11Churawhchun ka rothawk le, thu ka tiamh na; ‘Dinhnâk ka pêk na mi ram ah 

an lût rîlmâl lai loh,’ ti hen. 

12Unau tla, a thiamthih u, chu lo chun Pathian nung chu bângtâk ding hen nan 

lakah âu sungah mawh lunglonâk thinlung sual a hawng um lebang lai. 

13Pathian lasui thu nih, ‘Tusûn an ti sung hin, nisiar hen a fawrh tawnh u. Chu 

lo chun, nan lakah mi âumawh sual perpetnâk ah lungkhungtir hen nan um sual 
lebang lai, ti hen kan sinah a mang asi. 

14A bul ah lungnâk kan nei mi kha a dawngh tiang hen tleih thlirtu kan si chun 

Krist tingpitu tla kan hawng si. 

15Pathian lasui thu nih, “Tusûn ah a aw-hâu nan theih chun Pathian lakah an 

hel liau mi hâwi khan, nan thinlung khauhtir lah u, ti hen a sim. 

16Asi chun, âu tla nih me Pathian aw-hâu theih ko na hen a lakah heltu tla kha? 

Aigupta ram thawk hen Mosi nih a suakpi na mi zawzawng kha an silo mazei? 

17Chun, âu tlûnah me kum sâwmli sung a lungsilo mi kha? Mi zapi thilsual titu 

an ruak ramkaro ah a ril phut mi tla tlûnah khan asi lo mazei? 

18Chun, ê-aw ngâilo tla sinah cho lo chun âu sinah me a dinhnâk ah lût lo ding 

hen siatsirh hen Pathian nih a tiamh? 

19Chun, lunglonâk ruangah an lût kho lo rawh asi ti kan theih. 

Hebrai 4 

1Churuangah, kan ṭih ding asi, chu lo chun Pathian dinhnâk ah lûtnâk ding 

thutiam um ko hen, nan lakah âumawh a dinhnâk ah lût kho lo hen nan um 
lebang lai. 

2Thâwngthâng Ṭha an sinah sim asi hâwi hen kan sin khawmah sim asi. 

Sikhawmsele, an thu theih nih chun anmah tla a ṭhatvaktir lêm lo, an thu theih 
chu an lung tak lo ruangah. 

3Kannih lung rawh mi tla hi chu lût hen Pathian sinah kanna dîn asi. “Ka 

thinthawk le, ka siatsirh hâwi khan ka sinah lût hen anna dîn lai lo,” a ti hâwi 
khan. Laikulh siam tîr thawk hen a rian tla chu ṭuan thluh rawh khawmsele ti thu 
hi a sim asi. 

4Ni sarih ni thu hi Pathian lasui thu nih zei mun ah mawh a sim asi: “A ni sarih 

ni ah chun Pathian nih a rianṭuan zawzawng a dinhtâk rawh,” ti hen. 

5Chun, hi thu ber hi, “Ka dinhnâk ah chun an lût lai loh,” a ti nawlh. 

6Chun, zeimaw mi chu Pathian sinah dinhnâk ah lût ding mi an um. 

Thâwngthâng Ṭha thusim theih masatu tla chu an lung lo ruangah Pathian sinah 
lût hen anna dîn lo. 

7Kum tamtak nûnah David lakah a sim mi “Tusûn,” ti hen ni dang a ruat nawlh 

asi. Pathian lasui thu nih, “Tusûn hin a-aw nan theih chun, nan thinlung changtir 
lah u,” ti hen. 

8Josua nih chun annih tla chu Pathian dinhnâk ah a kalpi na rawh asi, chun 

Pathian nih chu nûnah chun ni dang thu a sim lai lo rawh. 

9Chun, Pathian mi tla rangah chun ni sarih ni Pathian dinhnâk hâwi kha dinhnâk 

a um nget rih. 

10Âuzawng lût hen Pathian sinah â dîn mi chu Pathian nih a rianṭuan a dinhtâk 

hâwi hen a rianṭuan a dinhtâk. 

11Kan lakah âukhawm ê-aw ngâilo ruangah an lût kho lo phah mi hâwi kan si 

lonâk ding hen Pathian sinah lût leh a dîn ding hen kan chelh ri kan suah lai. 

12Pathian thu hi a nung le, thil a ti kho le, nâmsâu hâr nih nei um mi ngâk hen 

a hâr dauh le, nungnâk leh thlarau liahchân leh thlik phel dip rê hen a tuk kho 
le, thinlung ah dawn mi leh tum mi tla lakah thu a nei chawlh kho asi. 

13Thilsiam Pathian mitmuh ah a lang lo mi rerêng a um loh. A thilsiam 

zawzawng chu a mitmuh ah langh leh pho hen a um. Kanmah ngelchel nih kan 
thilti zia kan phuang ngelchel ding mi chu amah sinah asi. 

Jisu Bâwlpu Lalchem Chu 

14Chun, vân ah kal rawh hen, bâwlpu lalchem rokual Jisu Pathian Fapa chu kan 

nei ruangah kan thu lung hi kan pawm thlir lai. 

15Bâwlpu lalchem kan chak lo zia hawng kan theihpi phanh lo mi neitu kan si 

lo, kanmah hâwi hen thu zeizawng ah lêmnâk tawng rawh mi, sual lam chu sual 
lo mi, neitu kan si dauh. 

16Chun, khuaruatnâk kan tawng khonâk ding leh bawmh kan herh tikah 

ṭangpinâk leh zângfahnâk kan tawng khonâk ding hen zângfahnâk laltophah 
chu râlṭha tak hen kan naih lai. 

Hebrai 5 

1Bâwlpu lalchem vial chu mi zapi tla lakah mi thîm an si, chun an ruangrûl ah 

Pathian sawnh ding hen ruat asi. Anih nih chun sual tla rangah thilpêk tla leh 
bâwlnâk tla a ap tâwn. 

2Amah khawm zeizawng ah mi chak lo asi ruangah zeikhawm theihlo tla leh mi 

diklo tla sinah â dawnhkho tâwn asi. 

3Chun, chubang ruangah chun mi rangah a ap piak na hâwi hen mah rang 

khawmah sual tla ruangah ap bâk lo kho asi loh. 

4Chun, âukhawm nih chu chawnglawmhnâk chu mah lakah anna ngaih loh, 

Aron hâwi hen Pathian kawh mi an si lêm lo chun. 

5Chu hâwi ber hen, Krist khawm chu bâwlpu Lalchem ah siam ding hen mah â 

rokualtir loh. Chu ngâk chun Pathian nih, “Nang lam chu ka Fapa na si, tusûn 
hin na Pa ka si,” a ti. 

6“Nang lam chu Melkizedek umdân hâwi hen, Zungzâl bâwlpu na si lai,” ti hen, 

mun dangah a sim hâwi ber khan. 

7Jisu chu tual ah a um liau tla ah khan thihnâk lakah amah sansuah khotu 

Pathian sinah fâk tak hen âu leh mitthli tlâ rê bû hen thlachamnâk leh ngiarnâk 
tla a ap le, nâu tak hen â pêknâk ruangah Pathian nih a ngâi piak. 

8Pathian Fapa si menza khawmsele a thil tuar tla lakah ê-aw ngâi â sîn. 

9Chun, rangtling tak hen siam a hawng si rawh chun ê-aw ngâitu zawzawng 

rangah zungzâl ruangsuahnâk phûrpi a hawng si rawh. 

10Chun, Melkizedek hâwitê hen bâwlpu lalchem si ding hen Pathian nih a 

phuang. 

Tlûknâk Lakah Râlringnâk 

11Chu thâwngthâng lakah chun thu tamtak sim ding kan nei, nan theih lo tuktarâi 

ruangah nan sinah simhfiang a har asi. 

12A tik thu ruat hen sîntirtu si rawh ding hen nan a dawh le, Pathian thu phûr 

dawmhtîrnâk sîntir nan herh nget rih. Buh rum silo hen nûk din herh nget mi 
hâwi nan si rih. 

13Nûk hâng rinh mi vial chu a dik leh diklo mi an theih lo, fasêm an si ruangah. 

14Buh rum lam chu upa sia leh ṭha theih ding hen ei â zawngh mi rangah asi. 

Hebrai 6 

1Krist thu dawmhtîrnâk sim lo rawh hen, upat lei kan fûk lai rawh, rianṭuannâk 

mangtlâklo tla leh Pathian leikângah lungnâk tla, 

2baptisma tla leh kut ngauh leh mithi thawknawlhnâk leh zungzâl lâirêlnâk 

leikâng sîntirnâk tla lungphûm chu phûm nawlh lo rawh hen. 

3Pathian nih rem a ti chun chu chu ka ti ngelchel lai. Mâilei kan fûk lai! 

4Chun, âuzawng a tlû rawh mi tla chu rim nawlh ding hen zeitin kîrtir nawlh kho 

an si lai? Veikhat chu thinlung fiangtir hen an um rawh. Chun, van thilpêk tem 
rawh hen Thlarau Thenhlimh vauh mi anna ting. 

5Pathian thu chu a ṭha ti theihfiang hen thiltikhonâk tik a um ding mi tla an theih, 

6chun chu nûnah chun an tlû rawh! Chubang hâwi mi tla chu rim nawlh ding hen 

kîrtir nawlh kho an si loh, Pathian Fapa chu Kraws ah khenhbêk nawlh leh 
zatlâng lakah an mualphoh ruangah. 

7Tual nih a tlûnah ruahtî a tlâ tâwn mi chu a dâwp tikah ṭuantu tla rangah thlâi 

herh tak a suah piak tâwn, chu chu Pathian nih mal a sâwm mi asi. 

8Sikhawmsele, ling tla leh bua tla a suah chun zeirang khawmah a tlâktlâi loh, 

Pathian siatbarh ṭihnungkâi nâk ah a um le, chun mei hen duah asi lai. 

9Sikhawmsele, unau tla, hi hâwi hen sim menza khawmsele, nannih lam chu 

kan theihfiang na. Na ruangsuahnâk lakah mi malsâwmnâk ṭha dauh tla nanna 
ting ti kan theih asi. 

10Tuah nan ti liau hâwi hen, Kristian unau tla sinah Pathian min hen dâwtnâk 

ruangah nan ti mi leh nan ṭangpi na nâk tla chu philh ding hen Pathian chu mi 
replo asi loh. 

11Sikhawmsele, a dawngh tiang hen lungumnâk rangtling tawng ding hen nan 

taimâk chuh dân hâwi khan taimâk suah chiau ule, thungâi ka nan duh na. 

12Nanna dâithlanh ding ka nan duh na loh, a lung mi tla leh felfê mi tla leh 

Pathian thutiam anna ting rawh mi tla hâwi hen nan um ding hen ka nan duh 
dauh na. 

Pathian Thutiam 

13Pathian nih Abraham sinah thu a tiamh liau khan ti ngelchel ding hen siatsirh 

hen thu a tiamh. Amah ngâk hen rokual dauh a um lo ruangah thu a tiamh liauah 
amah min sâl hen siat a sirh. 

14“Mal ka nan sâwm ngelchel lai le, na thlâk tla ka pungtir lai,” ti hen a tiamh 

rawh. 

15Chun, felfê tak hen a tuar ver nûnah thutiam chu Abraham nih a tawng taktê. 

16Minung nih siat anna sirh chun anmah ngâk hen rokual dauh mi sâl hen siat 

anna sirh tâwn asi; anna êlnâk kip khawmah birhtirnâk ding hen siatsirh hi thu 
dawnghnâk asi tâwn. 

17Chun, Pathian nih a thutiam rotingtu ding tla sinah chun a thiltum a dangtir 

kho lo zia theihtir khun duh hen siatsirh hen a birhtir. 

18Thil panih a um: Pathian a âwkrâwl kho lo mi leh thlakthleng kho lo mi chu, 

Kannih a sinah himnâk tawngtu tla hi kan mâilei ah lungumnâk chu bir tak tleih 
thlir ding hen fâk tak hen fawrh kan si. 

19Kan, thinlung tla rangah thir cha-âi hâwi hen hi lungumnâk hi kan nei, chu chu 

himnâk leh diknâk asi, chun vân Pathian Biakin puanzar pîn leiah mun 
thenhlimh sung khet ah a lût. 



1957 

Bawm Common Language Bible Version 
@ 2006 Bangladesh Bible Society  

 
 

 

 

20Chunah chun Jisu chu Melkizedek hâwi hen, zungzâl bâwlpu lalchem si rawh 

hen, kan ruangrûl ah mâitâwntu ah a lût rawh. 

Bâwlpu Lalchem Melkizedek Chu 

Hebrai 7 

1Hi Melkizedek hi Salem lalchem asi le, Chungnungchem Pathian bâwlpu asi. 

Abraham chu râltuknâk ah lalchem tla thah hen a hawng kîr nawlh liauah 
Melkizedek nih a dawng le, mal a sâwm. 

2Abraham nih thil zeizawng parâ lû ah pakhat a pêk. (Melkizedek min umzia 

pakhatnâk chu “Repnâk Lalchem,” tinâk asi. Chun, a min umzia panihnâk ah 
chun, Salem lalchem asi ruangah, “Remnâk Lalchem” tinâk khawm asi.) 

3Melkizedek chu a pa khawm, a nu khawm, a thlâktu tla âukhawm, a suaknâk 

khawm, a thihnâk thu rerêng khawm rîn asi loh. Anih chu Pathian Fapa hâwi 
asi. Zungzâl hen bâwlpu asi kumza. 

4Churuangah, a rokual zia chu ruat nik u! Chun, chi thlâktu Abraham nih 

râltuknâk ah a lâk mi thil zawzawng parâ lû ah pakhat Melkizedek rangah a pêk. 

5Levi thlâk tla lakah bâwlpu rian tingtu zawng nih Dân hâwi hen Israel mi zapi 

lakah parâ lû ah pakhat lâk ding thu an tawng, chu chu anmah unau tla lakah 
asi, chu tla chu Abraham thlâk tla sin khawmah asi. 

6Melkizedek chu Levi chi thlâk silah khawmsele Abraham lakah parâ lû ah 

pakhat a lâk le, Pathian thutiam tla tingtu chu mal a sâwm rawh. 

7Thungâi tak chun malsâwmtu chu mal a sâwm mi ngâk hen a rokual dauh asi. 

8Bâwlpu tla leikâng thu lam chu a thi kho mi minung tla nih an lâk le, 

sikhawmsele Melkizedek lam chu Pathian lasui thu nih a sim hâwi hen a nung 
kumza mi nih parâ lû ah pakhat a lâk asi. 

9Chun, Abraham nih parâ lû ah pakhat a pêk liauah Levi parâ lû ah pakhat lâk 

tâwntu khawm nih a pêk bâk ti kho asi. 

10Levi chu a suak pal lo rih ruangah Melkizedek nih a dawng liauah anih chu a 

thlâktu Abraham nih thlâk ding hen a um ving rawh ti kho asi. 

11Levi thlâk lakah bâwlpu sinâk dân hawi hen, Dân chu Israel mi zapi sinah pêk 

asi. Chun, tuah Levi thlâk bâwlpu tla rianṭuan chu rangtling mi si sele, Aron 
bâwlpu sinâk dân hâwi silo hen, Melkizedek bâwlpu sinâk dân hâwi hen bâwlpu 
dang hawng um ding zeikhawm a herh lai loh. 

12Bâwlpu sinâk chu a hawng a dang rawh ruangah dân thu chu dangtir bâk a 

herh rerêng asi. 

13Chun, kan Lalpa, a thu an sim tâwn mi kha, phun dang mi asi; chun chu phun 

lakah mi âukhawm mâichâm ah an ṭuan dah loh. 

14Kan Lalpa chu Juda phun lakah a hawng suak ti fiang tak hen a lang; hi phun 

hen anna tlâinâk, bâwlpu leikâng thu ah, Mosi nih zei thu khawm a sim lo. 

Melkizedek Hâwi Mi Bâwlpu Dang 

15Chun Melkizedek hâwi hen bâwlpu dang, thupêk dân hawi hen siam si lo mi, 

16nungnâk thiltikhonâk dawngh neilo hâwi hen siam si dauh mi a hawng um awt 

chun kan thusim kha thungâi hen a fiang khun lai. 

17“Nang lam chu Melkizedek hâwi hen zungzâl bâwlpu na si lai,” ti Pathian lasui 

thu nih a sim ruangah. 

18A chak lo leh a ṭhatvak lonâk ruangah thupêk li chu lawnh asi. 

19Dân thu nih chun zeikhawm a rangtlingtir lo dangâiah. Lungumnâk ṭha dauh, 

Pathian kan naih tâwnnâk hi lûtpi hen a hawng um sek lehlam. 

20Chun, Pathian siatsirhnâk khawm a um. Midang tla bâwlpu an si liauah 

siatsirhnâk zeikhawm a um lo. 

21Sikhawmsele, siatsirhnâk leikâng thu ah a sinah, “Lalpa nih siat a sirh le, a 

thinlung a lêt lai loh: Zungzâl bâwlpu na si lai,” a ti liau khan Jisu chu bâwlpu 
asi rawh. 

22Chu hâwi ber a dang dauh hen Jisu chu thudântuk ṭha dauh birhtirtu a hawng 

si rawh. 

23Chun chu lakah chun anna dangnâk a um: bâwlpu tamtak an um le, an 

rianṭuan an zulhpeh kho lo; a san chu thihnâk ruangah asi. 

24Jisu lam chu zungzâl um kumza mi asi le, a bâwlpu sinâk chu midang sinah 

pêk kho asi lo. 

25Chun, amah lakah Pathian sinah hawng kal mi tla chu a dawngh tiang hen 

ruang a suah kho asi, anmah tla rangah thlacham piak hen zungzâl hen a nung 
kumza ruangah. 

26Churuangah, Jisu kan pawiherh tla pêktu Bâwlpu Lalchem asi. Anih chu a 

thenhlimh asi amah lakah sualnâk leh mawhnâk a nei lo, misual tla lakah thawk 
hen â thlei le, vân tlûnlei ah lâk hen a um. 

27Anih chu bâwlpu lalchem dang tla hâwi hen mah sual leh zapi tla sualnâk 

ruangah bâwlnâk nisiar ap a herh lo. Amah â pêk liau khan mi zawzawng 
rangah bâwlnâk veikhat ah a lîm rawh ruangah. 

28Mosi dân nih chun bâwlpu lalchem si ding hen mi rangtlinglo tla a ruat le, 

Pathian lam nih chun dân nûnah a hawng kal mi, zungzâl rangtling hen siam mi 
Fapa chu a ruat asi. 

Jisu Kan Bâwlpu Lalchem Chu 

Hebrai 8 

1Chun, kan thusim tla lakah hin a pawiherh chem mi chu hi hi asi: 

2Chu hawi bâwlpu lalchem, vân ah khin rokual chem mi laltophah vawrhlei ah 

to mi, mun thenhlimh chem leh sawnhnâk puanin tatak, minung siam silo mi, 
Lalpa sak mi lakah rianṭuantu kan nei ti hi. 

3Bâwlpu lalchem vial chu thilpêk leh bâwlnâk tla Pathian sinah ap ding hen ruat 

an si le, chun kan bâwlpu lalchem khawm nih hin zeimawh tal ap ding nei a 
herh asi. 

4Juda dân hâwi vima hen thilpêk aptu tla bâwlpu an hawng um masa ruangah 

tual ah hin hawng um sele chu bâwlpu asi lai loh. 

5Chubang tla nih chun vân thil tla a telê leh a thlapelê rian an ṭuan tâwn le, Mosi 

nih sawnhnâk puanin a sak awt liauah Pathian simh asi hâwi khan: “Tlâng ah 
zûnzauh ding mi a nan zauhtir hâwi khan zeizawng siam ding hen a thiamthih 
rawh,” a ti kha. 

6Tuah lam chun thudântuk ṭha dauh thulanhtu asi hâwi vima hen rianṭuannâk 

ṭha dauh a hawng a ting rawh; chu thudântuk chu thutiam ṭha dauh lakah a 
birhtir asi. 

7Chu thudântuk masa chu sâwinâk um lo si sele panihnâk hi Pathian nih a ruat 

lo ding mi. 

8Anmah tla sâwi hen hi bang hi a sim ruangah, “Ni tla a hawng tlung awt rawh 

Lalpa nih a ti, chubang ni tla lakah chun Israel dâwngsung tla leh Juda 
dâwngsung tla sinah chun thudântuk thar ka siam lai. 

9Kut hen Aigupta ram thawk hen ka suakpi na liauah an thlâktu tla sinah 

thudântuk ka siam mi hâwi khan asi lai lo rawh; an sinah thudân ka tuk mi lakah 
zumh an kâi lo ruangah. anmah tla chu ngaihlo lêm ka thlâk na, Lalpa nih a ti. 

10Chubang tla nûnah chun Israel dâwngsung tla sinah thudântuk ka siam ding 

mi chu hi bang hi asi, Lalpa nih a ti. Hi nûn chun an thinlung ah ka thupêk tla ka 
siah lai le, an thinlung ah ka rîn ber lai le, chun, kei an Pathian ka si lai le, annih 
chu ka mi tla an si lai. 

11A mêchem thawk hen a lianchem tiang hen an hawng ka theih ver awt rawh 

ruangah; mah ram ah mi leh mah khua ah mi nih Lalpa chu theih u, ti hen simh 
an herh lai lo rawh. 

12An buarnâk tla lakah khua ka ruat lai le, an sual tla khawm ka theih kumza lai 

lo rawh,” a ti. 

13Thudântuk thar ti hen a sim ruang khan, a masa mi chu a li rawh asi. Chun, a 

hawng li rawh mi vial chu a vei awt vima asi. 

Tual Leh Vân Ah Mi 
Nih An Sawnhnâk 

Hebrai 9 

1Chun, thudântuk masa khawm nih khan Pathian sawnh dân tla leh laikulh ah 

sawnhnâk mun thenhlimh chu a nei. 

2Sawnhnâk puanin an siam le, tawngtîr chem chu meichêu siahnâk, dawhkân 

tla, sang siahnâk tla asi, chu chu mun thenhlimh an ti. 

3Chun puanzâr panihnâk pîn leiah chun sawnhnâk puanin Mun Thenhlimh 

Chem an ti mi chu a um. 

4Chu lakah chun ngûn mâichâm rimthâw duahnâk leh thudântuk bâwm, ngûn 

hen luanh mi chu a um, chu thudântuk bâwm sungah chun manna ngûn bêl, 
Aron ṭhianṭhunh chawrh mi, thudântuk lungtlêp tla panih dân thu rînnâk a um. 

5A tlûnlei ah tlûnlei Pathian umnâk zauhtirnâk khuaruatnâk tophah sual 

ngaihdamnâk mun chu cherub nih a tlûnlei ah an thlâ an zarh. Sikhawmsele, tu 
lam chun zeizawng kim hen kan sim kho lai lo rih. 

6Chun, chubang thu tla chu siam a hawng si nûnah chun bâwlpu tla chu Pathian 

rianṭuan hen sawnhnâk puanin tawngtîr ah an lût kumza tâwn; 

7puanzâr panihnâk ah lam chun bâwlpu lalchem cho kum siar hen veikhat, 

thisen put hen a lût tâwn, chu chu mah rangah leh misual dang tla rangah a ap 
tâwn. 

8Thlarau Thenhlimh nih hi hi a theihtir le, sawnhnâk puanin tawngtir mi a um 

kar vial chu Mun Thenhlimh Chem ah lûtnâk lampi chu a lang lo rih, ti hi. 

9Chu chu tuliau hun zauhtirnâk asi. Chu hâwi vima hen, thilpêk leh bâwlnâk tla 

khawm an ap tâwn, chubang tla nih chun sia leh ṭha theihnâk leikângah chun a 
sawnhtu chu a rangtlingtir kho loh. 

10Chubang chu ei ding tla, din ding tla, ṭâwl ding dang dang hen Pathian nih thil 

zeizawng a siam nawlh lân karah lênglei dân rang cho ah mang an si. 

11Sikhawmsele, Krist chu thil ṭha a um rawh mi tla lakah Bâwlpu Lalchem hâwi 

hen a hawng kal asi. A tuarnâk puanin chu a rokual hen a rangtling asi (kut hen 
sak mi asi loh, chu chu hi laikulh siam mi lakah mi asi loh tinâk asi), 

12rokual leh rangtling dauh pal hen Mun Thenhlimh Chem ah mi zawzawng 

rangah veikhat a lût rawh, kêl tla leh chawpê tla thisen silo hen, amah thisen 
ruangah kan rangah zungzâl ruangsuahnâk â ting rawh. 

13Kêl leh chawchal tla thisen leh chawlâ dap, mi nâwmtâm tlûnah theh mi men 

nih taksa duhnâk sual a thenhlimhtir chun 

14zungzâl thlarau zârah Krist, simsâwinâk um lo mi bâwlnâk Pathian sinah a ap 

mi thisen nih chun Pathian nung rianṭuan ding hen kan sia leh ṭha theihnâk chu 
thilti a thi mi tla lakah chun a thenhlimh awt tuktarâi. 

15Chun, hi ruangah hin Krist chu thudântuk thar thulanhtu asi, Pathian nih a 

kawhmi tla chu Pathian nih a tiamh mi zungzâl thudântuk masa tangah buarnâk 
lakah mi tlanhnâk ding hen Jisu a hawng thi rawh ruangah. 

16Ro vuihnâk umnâk kipah ro vuihtu chu a thi rawh ti a lang fiang ding asi. 

17Mi a thih nûnah ro vuihnâk nih thu a nei tâwn, ro vuihtu a dam sung lam chun 

zeikhawm asi lo. 

18Chun, thudântuk masa khawm kha thisen lo hen a birhtir lo. 

19-20Dân thu hâwi vima hen thupêk vial chu Mosi nih mi zawzawng a simh na 

nûnah, “Hi hi Pathian nih nan sinah a pêk thlir mi thudântuk thisen asi hi,” a ti. 
Chawfa leh kêl tla thisen chu tî hen, mul lasen hen, husawp hen a chawmh le, 
Dân lasuibu leh mi zawzawng khawm chu a theh na. 

21Chu hâwitê hen sawnhnâk puanin leh rianṭuannâk thuamthil zawzawng chu, 

chu hâwi ber hen thisen hen Mosi nih chun a theh fâwn. 

22Chun, Dân thu hâwi hen zeizawng thisen hen thenhlimhtir an si; thisen suah 

lo hen sual ngaihdamnâk rerêng a um loh. 

Krist Bâwlnâk Nih Sual 
Tla A Thianhnâk 

23Chun, vân ah thil um mi tla hâwi chu chubang tla hen thenhlimhtir hen an um 

ding rêng asi. Vân lei thil tatak lam chu chu ngâk hen bâwlnâk ṭha dauh hen 
thenhlimhtir ding asi. 

24Krist chu kut hen sak mi mun thenhlimh, a tak banghtu ah chun a lût lo le; 

tuah Pathian mâika ah kan ruangrûl ah dîr ding hen vân ngelchel ah a lût dauh 
rawh. 

25Juda Bâwlpu Lalchem chu kum siar hen Mun Thenhlimh ah ran thisen put hen 

a lût le, sikhawmsele Krist lam chu mah va a pêk hen vei tamtak a lût lemang 
lo. 

26Chu hâwi si lah sele tual tuah tîr thawk hen vei tamtak a tuar rawh ding asi; 

sikhawmsele, tuliau hun dawnghlei ah hin bâwlnâk ah va a mang chawlh hen 
sual veihnâk ding hen veikhat ah a hawng lang asi. 

27Chun mikip rangah veikhat thih ruat asi, chu nûnah Pathian lâirêlnâk a um lai. 

28Chu hâwi ber hen Krist khawm mi tamtak sual tla kalpi ding hen veikhat 

bâwlnâk ah â pêk rawh. Amah ngâktu tla chu ruangsuah na ding hen, sual 
bâwlnâk ding silo hen, a veinihnâk ah a hawng lang nawlh lai. 

Hebrai 10 

1Juda Dân chu thil ṭha a hawng um ding mi tak silo hen a thlapelê cho a nei 

ruangah kum siar hen bâwlnâk lîlâ ap kumza mi nih chun a hawng naihtu tla 
chu zei tik khawmah a rangtlingtir kho awt lo. 

2Chu hâwi si lah sele, a sawnhtu tla chu veikhat ah thenhlimhtir chawlh hen, 

sual mah lakah a theihnâk tla an nei awt lo ruangah bâwl an bâng ving lai lo 
rawh ma? 

3Sikhawmsele, chubang bâwlnâk ah chun kum siar hen sual tla theih nawlhnâk 

a hawng um nget tâwn lehlam asi. 

4Chawchal tla leh kêl tla thisen hen chun sual tla veihtir kho asi loh. 

5Churuang chun, Krist chu laikulh ah a hawng kal liauah, “Bâwlnâk leh thil ap 

na duh lo le, ka rangah taksa na ka timhtuah piak dauh. 

6Pum duah thil ap leh sual rangah bâwlnâk tla lakah lâwmnâk rerêng na nei lo. 

7Churawhchun, kei nih, ‘Aw Pathian, ngâinik, Dân lasuibu lakah ka thu rîn asi 

hâwi hen, na duhzia ti ding hen ka hawng kal,’ ka ti,” a ti. 

8A tlûnah hin: “Bâwlnâk tla, thil ap tla, pum duah tla, sual rangah bawlnâk tla na 

duh lo le, chubang lakah chun lâwmnâk na nei lo,” a ti le, chubang tla chu dân 
hâwi hen ap asi. 

9Churawhchun, “Aw Pathian, na duhzia ti ding hen hinah ka um a ti. Krist 

bâwlnâk kha a dirh khonâk ding hen bâwlnâk li chu a lâk ving rawh. 

10Pathian nih ti ding hen a duh mi hâwite hen Jisu Krist nih a ti ruangah amah 

taksa lakah mi zawzawng rangah veikhat â pêknâk nih chun sual lakah mi 
hawng kan thenhlimhtir asi. 

11Chun, Juda bâwlpu kip nih nisiar rianṭuan hen, sual zei tik khawmah veih kho 

lo mi bâwlnâk tla ap kumza hen an dîr tâwn. 

12Krist lam chu sual rangah zungzâl bâwlnâk pakhat cho a ap nûnah Pathian 

vawrhlei ah a to rawh. 

13Chunah chun Pathian nih a leido tla a kê tangah a siah na lân lo chu a ngâk 

kumza. 

14Thil ap pakhat nih chun sual lakah mi a thenhlimhtir na rawh mi chu zungzâl 

rangah a rangtlingtir na rawh. 

15Chun, Thlarau Thenhlimh khawm nih hawng kan theihtir fâwn. 

16A masachem hen: “Chubang ni tla nûnah chun an sinah thudân ka tuk ding 

mi chu hi hi asi, Lalpa nih a ti: An thinlung ah ka thupêk tla ka siah lai le, an 
dawnruatnâk tla ah ka rîn lai,” ti hen a sim. 

17“An sual tla leh an buarnâk tla ka theihkumza lai lo rawh,” a ti rawh. 

18Churuang chun, sual ngaihdam si rawh mi tla rang chun sual veihnâk ding 

hen bâwlnâk dang a herh lo rawh. 

Pathian Kan Naih Lai 

19Unau tla, Jisu thihnâk ruangah mun thenhlimh chem ah kal khonâk kan nei. 

20Jisu nih chun puanzâr chu pal hen--chu chu a taksa tinâk asi, lam thar leh 

nungnâk lampi hawng kan awng piak rawh. 

21Pathian dâwngsung lakah bâwlpu rokual tak kan nei rawh. 

22Kan thinlung ah sia leh ṭha theihnâk sual thiang rawh hen, kan taksa tla tî fîm 

lakah ṭâwl hen lungnâk rangtling nei hen, thinlung tak put hen Pathian kan naih 
lai. 

23A thutiam zawt ding hen Pathian kan lung ruangah kan lungum mi thu chu bir 

tak hen kan tleih lai. 

24Chun, dâwt leh thil ṭha leh a ṭangpi tawnh ding hen kanna ruat tawnh lai. 

25Mi zeimaw mi nih pumhnâk an bângtâk hâwi hen kan um ding si loh. Chu 

ngâk chun, Lalpa Ni chu a nâi ti kan theih hen kanna fawrhtawnh khun lai. 

26Thudik theihnâk rangtling chu kanna ting nûnah thilsual kan ti êu chun sual 

tla rangah bâwlnâk a um rîlmâl lai lo rawh. 

27Lâirêlnâk ṭihnungkâi tak leh dotu tla khangh hepnâk thinthawknâk mei a um 

dauh lehlam lai. 

28Mosi Dân siarlo mi chu theihtu panih pathum mawh thu hen, siherhnâk tel lo 

hen thah an si. 

29Pathian Fapa zei siarlo hen, thudântuk thisen amah thenhlimhtirnâk chu thil 

salam a ruat hen zângfahnâk thlarau vûirâmtirtu tla chu zei hâwi tluk rêpnâk fâk 
dauh tuar tlâk si ding hen me nan ruat? 

30“Phulam rerêng chu keimah nih ka lam lai le, keimah nih ka rulh lai,” a ti mi 

leh, “Lalpa nih a mi tla chu lâi a rêl piak na lai,” a ti mi khawm kan theih. 

31Pathian nung kut ah tlûk chu thil ṭihnungkâi tak asi! 

32Sikhawmsele, a lânah Pathian chêunâk hen chêutir a nan um nûnah tuarnâk 

fâk tak nan tuar liauah donâk nih a nan neh na lo mi kha theihkumza u. 

33A zeimazâwn chun zauhnawmh leh hamhnâk khawm tuar hen zauhnuam ah 

siam hen nan um le, a zeimazâwn chun an nehsawh mi tla lakah nehsawh hen 
nan um bâk. 

34Rêng a tlâ mi tla tuarnâk chu nanna ting bâk rawh; thil ṭha dauh um kumza 

ding mi chu nan nei ti theih hen nan thil an lâk piak na mi tla khawm lâwm tak 
hen nan tuar kho asi. 

35Chun, lâwmman cherkhet tawng ding mi lakah nan lungnâk thlâu lah u. 

36Pathian duhzia ti ding leh a thutiam chu nanna ting khonâk ding hen felfênâk 

nan herh asi. 

37Pathian lasui thu nih a sim hâwi khan: Sâwtlotê ah a hawng kal ding mi chu a 

hawng kal awt, a tlâi lai lo rawh. 

38Sikhawmsele, ka mi rep chu lungnâk hen a nung lai, dunglei ah a kîr lam chun 

amah lakah lâwmnâk rêng ka nei lai loh,” a ti. 

39Sikhawmsele, kannih lam chu vei ding hen dunglei kîr mi kan silo le, lungnâk 

nei hen ruangsuak mi kan si dauh. 

Lungnâk 

Hebrai 11 

1Chun, lungnâk hi thil muh lo rih mi lakah a um ngelchel asi ti lungumnâk leh 

theihnâk chu asi. 

2Chu lakah chun tuan ah mi tla nih khan an lungnâk ruangah Pathian sawr an 

lawh. 

3Lungnâk hen laikulh hi Pathian thu hen siam asi rawh ti kan theih, chun thil 

muh kho mi tla chu muh kho lo thawk hen siam asi. 

4Lungnâk hen Abel nih chun Kain ngâk chun bâwlnâk ṭha dauh Pathian sinah 

a pêk; lungnâk ruangah Pathian nih a thilpêk tla a pawm piak le, mi rep asi 
phah. Chun, chu lungnâk ruang chun Abel nih thih nûnah thu a sim nget rih asi. 

5Lungnâk hen Enok kha thihnâk theihlo ding hen lâk ving hen a um le; chun, 

Pathian nih a lâk ving ruangah muh kho asi lo rawh; lâk ving hen a um lânah 
Pathian lawmhkâng mi asi ti Pathian thu nih chun a theihtir rêng asi. 

6Sikhawmsele, lungnâk lo hen âukhawm nih Pathian lawmhtir kho asi loh. 

Pathian sinah a hawng kal mi nih chun Pathian chu a um ti leh amah hâwltu tla 
sinah lâwmman pêk mang asi ti lung ding asi. 

7Lungnâk hen Noa chu thil a lang lo rih mi leikâng thu ah Pathian simhkannâk 

thu a ngâi le, Pathian thu zâwt hen a dâwngsung tla ruangsuaknâk ding hen 
lawng a sâi; chu nih chun laikulh chu a mawhtir rawh. Churuang chun, lungnâk 
ruangah repnâk chu Pathian thawk hen â ting rawh. 

8Abraham chu Pathian nih a kawh liau khan lungnâk hen Pathian nih pêk ding 

hen a tiamh mi ram leiah a suak le, a kalnâk lei ding khawm theihlo hen a suak 
le, a ram chu a mâk rawh. 

9Lungnâk hen ram tiamh ah khan mi ram ah châm mi hâwi cho hen a châm ko 

le, thutiam munkhat hen ro a tingpi ding mi Isak leh Jakob hen puanin ah an 
um. 

10Khuapi lungphûm nei mi, Pathian timhtuah leh siam mi chu Abraham nih a 

ngâk kumza dangâiah. 

11Lungnâk hen Sari khawm nih a tiamhtu chu zumhkâi hen a ruat ruangah a tar 

nûnah fa pâwi khonâk â ting. 

12Chun, Abraham chu thi khawmsele vân ah ârfi hâwi a tam hen, tisumsumriat 

kapah sep rêl châwklo hâwi hen an hawng suak rawh. 

13Chubang zawzawng tla chu lungnâk nei hen an thi rawh le, Pathian thil tiam 

tla chu ting lo hen; sikhawmsele chubang chu lât tak thawk hen an muh le, an 
lawmh na rawh, tual ah hin ram dang mi leh khualtlâwng salam mi an si ti anna 
theih. 

14Chubang tla nih chun anmah rang ding ram an hâwl ti a langhtir. 

15Chun, an suaktâk mi ram chu lungkham sele chu an kîr nawlhnâk ding a 

remkâng an tawng rawh ding asi. 

16Ram ṭha dauh, vân ram duh mi an hawng si le; Pathian nih an Pathian ti hen 

an kawh ding chu a ningzak loh, an rangah khuapi a timhtuah piak na rawh 
ruangah. 

17Lungnâk hen Abraham chu thutiam tla ting hen, “Isak lakah hin na thlâk tla an 

hawng suak lai,” ti hen simh si menza khawmsele, 

18Pathian nik hen a um liauah a fapa neihlem chu bâwlnâk ah pêk ding hen â 

tîm rawh. 

19Abraham nih Isak chu thihnâk lakah mi Pathian nih a thawh kho lai ti a ruat 

ruangah Abraham nih thihnâk lakah mi Isak chu a tawng nawlh taktê rawh. 

20Lungnâk hen Isak nih chun thil a hawng tlung ding mi tla thu ah Jakob leh 

Esau mal a sâwm na. 

21Lungnâk hen Jakob nih chun a thi awt bâiah Josef fa tla chu mal a sâwm vevê 

na, a ṭhianṭhunh pâr rinhsan hen Pathian a sawnh. 

22Lungnâk hen Josef nih chun a thi awt bâiah khan Israel tla Aigupta ram thawk 

hen an suak ding mi thu a sim le, a taksa tla leikângah thu a pêk 

23Lungnâk hen Mosi a suak liau khan fasêm mêlṭha tak asi an ti ruangah thla 

thum kar a nu leh a pa nih an thuh le, lalchem thupêk khawm an ṭih loh. 

24Lungnâk hen Mosi nih chun a hawng upat nûnah khan Pharoa fanu lakah a 

fapa si a duh lo le, 

25sâwtlotê rangah sual nuamchên ngâk hen chun Pathian mi tla hen nehsawh 

tuar a thîm dauh. 

26Mesia ruangah tuarnâk chu Aigupta ram rothil tla ngâk hen sum rokual dauh 

ah a ruat le, mâilei ah lâwmman pêk ding mi chu a chuanh ruangah. 

27Lungnâk hen lalchem thinthawknâk chu ṭih lo hen Aigupta ram a kaltâk le, 

muh kho lo mi Pathian chu a muh ruangah a tuar rarâm asi. 

28Lungnâk hen Kalkanh Kût leh kawtkâ kâwm ah thisen theh kha mang asi le, 

veihtu vânmifial nih Israel tla fapa tîr chu a thah lonâk ding hen. 

29Lungnâk hen tual hul lakah kal hâwi hen Tipi Sen kha Israel tla an tan le, 

Aigupta mi tla nih tan bâk an tum le, tî nih a nîm hep na. 

30Lungnâk hen Jeriko khua kulh kha ni sarih Israel tla nih an hêl nûnah a chim 

rawh. 

31Lungnâk hen Rahab â zuar mi nu kha lunglo tla lakah thah bâk asi lo le, 

thlingthlâktu tla a lawmh na ruangah. 

32Chun, zei me kan sim vima lai rih? Gideon thu, Barak thu, Samson thu, Jeptha 

thu, David thu, Samuel thu leh khuavâng tla thu chu sim awt sele tik nih hawng 
ka tinh awt loh. 

33Chubang tla nih chun lungnâk hen ram tla an lâk le, thu dik an ti le, thutiam 

tla anna ting, chakeibaknei kâ tla an chîp piak. 

34Mei ṭihnungkâi mih khonâk an nei le, nâmsâu thah ding mi lakah an âwl, 

chaklonâk lakah mi chaktir hen an um, tuknâk lakah chun rât tak hen an um, 
ramdang mi kawrsen tla an neh na. 

35Lungnâk hen nunau tla nih an unau rualsia thi hen thawknawlh mi an tawng 

nawlh. Midang tla sawkphak hen an um, thawknawlhnâk ṭha dauh anna ting 
khonâk ding hen, ruangsuah na ding an duh lo; 

36midang tla khawm nih nehsawh leh vuak tla an tuar, chu lo khawm chu 

rêngkhimh leh rêngin ah khumh hen an um, 

37lung hen an seh na, thing lahnâk hen an tan na, nâmsâu hen an thah na, 

dawrâ leh kêl vun aih hen, pâm tak hen, hamh tak hen, nehsawh hen an um, 

38chubang tla rangah chun laikulh hi umnâk tlâk asi loh! Ramkaro leh tlâng tla 

ah tek le zâm mi hâwi hen anna sawk le, pûk tla, khur tla ah an um. 

39Chu tla nih chun an lungnâk ruangah sawr tawng rawh hen, Pathian thutiam 

chu anna ting lo rih. 

40Kanmah tel lo hen annih chu rangtlingtir hen an um lonâk ding hen Pathian 

nih kanmah leikang thu ah thil zeimawh ṭha dauh khun a timhtuah rawh 
ruangah. 

Kan Pa Pathian Chu 

Hebrai 12 

1Hawng kan theihpitu mi zapi tamtak kan kiangkam ah um mi ruangah hawng 

kan nawktirtu zawng leh sual kanmah lakah um mi chu kan lawnh lai. Chun, 
Jisu kan lungnâk ngauhnâk ah rangtlingtirtu lei chu zauh hen, kan mâilei ah 
tekzuamnâk ding a um mi lakah felfê tak hen kan tek vima lai. 

2Anih nih chun a mâilei ah lâwptlonâk um mi ruangah kraws ah thihnâk chu zei 

siarlo hen, tuah Pathian laltophah vawrhlei ah a va to rawh. 

3Nanna dâithlanh hen nan lungdawng lonâk ding hen Jisu chu misual amah 

huatu tla lakah â dawnhkho zia chu ruat u. 

4Sual do hen thih phah rê hen nanna ṭang lo rih. 

5Fawrhnâk thu fa tla nunsimh hâwi hen Pathian nih a nan simh na mi kha nan 

philh rawh na maw? “Ka fa, Lalpa nunsimhnâk chu siarlo lah, amah simhfâi hen 
na um chun a dâithlanh lah. 

6Lalpa nih chun a dâwt mi chu a rêp tâwn le, fa hâwi hen a lawmh mi vial chu a 

vuak tâwn asi.” ti hi. 

7Nan tuar mi hi nanmah nunsimhnâk asi; fa tla lakah ti mi hâwi hen Pathian nih 

nan tlûnah a ti asi hi. Pa nunsimh dah lo fa âu me um tâwn? 

8Fa zawzawng nih an tawng tâwn mi nunsimhnâk nan tawng lo chun fa tak silo 

hen, lakfa nan si lai. 

9Taksa leiah pa tla nih nun hawng kan simh le, chubang tla chu kan zah na; chu 

ngâk fâk dauh hen, kan nungnâk ding hen thlarau lei Pa thu thu hen kan um 
awt lo ma? 

10Taksa leiah kan pa tla nih sâwtlotê ṭha an ti hâwi vima hen nun hawng kan 

simh le, Pathian lam nih chun a thenhlimhnâk chu kanna ting kho bâk ding hen 
kan ṭhatnâk ding hen nun hawng kan simh dauh asi. 

11Chun, nunsimhnâk tla hi tuar liauah chun lawmhkâi hen a lang lo le, 

lungsiatkâi tak hen a lang dauh tâwn; tuar nûnah lam chun chu lakah nunsimh 
hen um rawh mi tla rangah chun nungnâk rep lungumnâk lâwmman a tawng 
tâwn. 

Sîntirnâk Leh Râlringnâk 

12Chun, kut uai tla chu zangh u, nan khûp chak lo mi chu chaktir u. 

13Kê a khêng mi chu kal kho lo asi ngâk hen damh asi lehlam ding hen lampi 

ding ah kal u. 

14Mi zawzawng hen remnâk leh thenhlimhnâk nei ding hen a ṭang u, chubang 

thenhlimhnâk lo hen âukhawm nih Lalpa an muh lai loh. 

15Âukhawm Pathian zângfahnâk lakah mi nan tlû lonâk ding hen leh thil khâ chu 

a hawng ṭhang le, mi tamtak a nawktir na mi hâwi hen nan si lonâk ding hen a 
thiamthih u. 

16Âukhawm hur hen Esau hâwi hen taksa mi si hen, fapa upa dauh sinâk buh 

busuan khat ah zuartu nan si lonâk ding hen a thiamthih u. 

17Chu nûnah chun, a pa malsâwmnâk chu ting ding duh hen mitthli tla bû hen 

ngiar khawmsele thinlung lêtnâk a nei lo ruangah a tawng lo rawh ti nan theih 
asi. 

18Nannih lam chu Sinai Tlâng tawngh kho mi meialh hen, sûmdum hen, mûi 

hen, thlipi hen, tâwtawrâwt rihâu hen thusim hâu umnâk tla kha tleng mi nan si 
lo le, 

19chubang hâu theihtu tla nih chun thu dang rerêng an sinah sim lo rawh ding 

hen an ngiar. 

20“Ran tiang khawm nih tlâng chu an tawngh chun lung hen thi thlo seh ding 

asi,” ti thupêk kha an tuar kho lo rawh. 

21An thil muh khawm chu thungâi ṭihnung a kâi; chun, Mosi nih, “Ka lâu le, 

thungâi ka thir,” a ti. 

22Zion Tlâng leh Pathian nung khua, vân Jerusalem, a vânmifial sâng tamtak 

tla umnâk chu nan hawng tleng rawh. 

23Vân ah an min rîn hen an um mi Pathian fa tîr tla pumhnâk lawmhkâi takah 

nan hawng tleng rawh. Mi zawzawng lâirêltu leh mi rep thlarau tla rangtling hen 
siamtu Pathian sinah nan hawng tleng rawh. 

24Jisu, thudântuk thar siamtu, Abel thisen ngâk hen thisen ṭha dauh thehtu sinah 

nan hawng tleng rawh. 

25Jisu nih nan sinah thu a sim mi êl lo ding hen a thiamthih u. Pathian nih Mosi 

mang hen tual ah thu a sim mi ngâi duhlotu tla men ruang an suak lo chun, 
kannih vân thawk hen thu hawng kan simh mi ngâi duhlotu châng chu zeitin 
ruang kan suak kho lai? 

26Chu liau chun a aw-hâu nih tual hi a ninh, sikhawmsele tuah hin, “Veikhat chu 

tual lâwng silo hen vân khawm ka ninh teh lai,” ti hen a tiamh. 

27“Veikhat chu ka ninh nawlh lai,’’ ti mi nih hin, thil â nîn lo mi tla chu a um kumza 

khonâk ding hen thilsiam tla chu ninh leh ṭhial hen a um awt ti fiang tak hen a 
langhtir asi. 

28Chun, ram ninh kho lo mi kanna ting ruangah kanna lâwm lai. Amah 

lawmhkâng a um hen, ṭih leh zah tâk bû hen, lâwm tak hen Pathian kan sawnh 
lai; 

29kan Pathian hi mi khanghtu mei asi ruangah. 

Pathian Lawmhtirnâk Kâng 

Hebrai 13 

1Krist ah unau nan si ruangah a dâwt tawnh u. 

2Khual tla tlûnah dâwtnâk suah philh lah u; zeimaw mi nih theih lo thlo hen 

vânmifial tla lawmh hen thil an ti. 

3Rêngin ah um mi tla chu mah khawm tâng bâk mi hâwi hen a ruat ule, chun 

hamh tuartu tla chu mah khawm tuar bâk mi hâwi hen a ruat ule, theihkumza 
na u. 

4Mi zawzawng lakah umhnâk hi chawnglawmh hen um seh, nupi pasal khawm 

zumhkâi tawnh hen um seh. Hur leh ṭângdang pawmtu tla chu Pathian nih lâi a 
rêl lai. 

5Nan thinlung put zia chu tangka sunhsaknâk tel lo si seh, nan thil neihlem tla 

tlûnah chun lungâwi u. Pathian nih, “Zeitik khawmah ka nan thlahthlamh rîlmâl 
lai lo le, ka nan kaltâk rîlmâl lai loh,” a ti ruangah. 

6Chun, râlṭha tak hen, “Lalpa chu hawng ka ṭangpitu asi, ka lâu lai loh; minung 

nih zeitin a ka ti kho lai,” kan ti tâwn asi. 

7Nan hotu, Pathian thu an simh natu chu theihkumza ule, an umdân chu 

châwng ule, an lung dân chu ruat u. 

8Jisu Krist chu mazân khawm, tusûn khawm ah leh kumleza hen a mahmun 

hen a um kumza. 

9Sîntirnâk kip leh sîntirnâk chê tak nih lam dik lakah mi kalpi hen um lah u; 

thinlung hi Pathian zângfahnâk hen birhtir chu a ṭha, ei ding tla lakah a pêk tuk 
lo hen; chu leikâng lungkhamtu tla chu chubang lakah chun ṭhatvaknak an 
tawng lêm lo. 

10Bâwlpu tla Juda biakin ah rianṭuantu tla nih chun kan mâichâm ah bâwlnâk 

thil an ei kho lo. 

11Juda bâwlpu lalchem nih chun sual tla rangah bâwlnâk ap ding hen Mun 

Thenhlimh Chem ah ran tla thisen chu a lûtpi tâwn; sikhawmsele, ran ruak tla 
chu kulh dâilêng ah an duah. 

12Chun, Jisu khawm nih amah thisen tak hen sual lakah mi zapi thenhimhtir na 

ding hen kulh lênglei ah a tuar rawh. 

13Chun, amah an zauhnawnhnâk chu phurh hen kulh dâilêng ah amah sinah 

kan kal lai. 

14Hi tual ah hin khua mun bir kan nei loh, khuapi a hawng um ding mi chu kan 

chuanh dauh asi. 

15Chun, Jisu zârah bâwlnâk hâwi hen sawrnâk chu Pathian sinah kan ap kumza 

lai; chu chu kan aw-hâu tla hen a min hen lâwmthu tla kan sim kumza lai tinâk 
asi. 

16Sikhawmsele, thil ṭha ti leh a ṭangpi tawnhnâk hi philh lah u, chubang hâwi 

bâwlnâk nih chun Pathian a lawmhtir. 

17Nan hotu tla thu ngâi ule, an thu thu hen um u. An rianṭuan thâwngthâng 

Pathian sinah an sim ruangah nan thlarau tla chu dîn lo thlo hen an vêng piak 

na. An thu nan ngâi chun an rianṭuan chu lâwm tak hen an ti lai, chu lo chun 
lungsilo bû hen an ti lai le, nan rangah zeikhawm a ṭhavak lai loh. 

18Kan rangah thlacham u, zeizawng ah rep tak a um ding tum hen, sia leh ṭha 

theihnâk thiang tak kan nei ti dik tak hen kanna theih. 

19Chun, khulrang dauh hen nan sinah fial nawlh ka si khonâk ding hen Pathian 

sinah nan deih ding hen ka nan ngiar khun na asi. 

Thlachamnâk 

20Zungzâl thudântuk singsiah si mi nih a thihnâk ruangah Dawrâpu rokual tak 

Lalpa Jisu chu Pathian nih thihnâk lakah mi a thawh nawlh rawh. 

21Jisu Krist zârah amah duhzia ti ding leh amah lawmhtirtu ah um ding hen 

thlangamhtu Pathian nih chun thil ṭha nan duh mi zawzawng an pêk na seh. 
Jisu Krist sinah rokualnak zungzâl hen um seh! Amen. 

Thu Dawnghnâk 

22Unau tla, fawrhnâk thu tâwmtê ka hawng rîn mi hi ngâi rarâm ding hen ka nan 

ngiar na. 

23Kan unaupa Timothe kha rêngin ah mi an suah rawh ti hawng theih u. A 

hawng tuan chun amah hen kan hawng lai le, ka nan muh na lai. 

24Nan hotu tla leh Pathian mi zawzawng tla kha chibai hawng ka bûk piak u. 

Itali ram unau tla nih chibai a nan bûk na. 

25Nan ektê sinah Pathian zângfahnâk um seh. 

Jem 

Jem 1 

1Jem Pathian leh Lalpa Jisu Krist to-aw nih Pathian mi phun leinih laikulh pumpi 

ah anna rekrâwi mi tla chu chibai a bûk na. 

Lungnâk Leh Finghnâk 

2Ka unau le tla, nan lakah niknâk zeital hawng um khawmsele, vânṭhatnâk ah 

ruat u. 

3Nan lungnâk nih chun niknâk tla ah tuarkhonâk a siam ti nan theih. 

4Chun, samphâng lo leh rangtling tak hen leh tlawlh lo hen nan um ding hen 

felfênâk nih chun thil zeizawng ah a nan siam na ti theih u. 

5Sikhawmsele, nan lakah âuzawng nih finghnâk a samphâng chun mi 

zawzawng sinah siang tak leh zângfah tak hen pêk tâwntu Pathian chu deih 
seh, churawhchun a sinah pêk asi lai. 

6Sikhawmsele, zumhmaih lo hen, lungnâk nei hen deih seh; zumhmaihtu chu 

tisumsumriat titlingtlawk, thli nih a sêm le, a vawrh mi hâwi chu asi. 

7Âuzawng chu hâwi mi chu Lalpa thawk hen zeikhawm tawng ding a ruat lah 

seh, 

8thinlung reprâi neilo hen thil a tinâk zawngah bir lo mi asi ruangah. 

Pâmnâk Leh Neihnâk 

9Unau mipâm chu Pathian nih a sângtir tikah a lâwm seh, 

10chun, unau minei chu Lalpa nih a niamh tikah a lâwm seh. Minei chu belhpâr 

hâwi hen a vei awt ruangah. 

11Nî chu a suak le, a linhnâk nih chun chawmpâr chu a uaitir le, a pâr chu a 

tlawng le, a dawhnâk chu a vei rawh; chu hâwi ber hen minei chu a rianṭuan ah 
a vei lai. 

Niknâk Leh Lêmnâk 

12Niknâk lakah zumhkâi tak hen um kumzatu chu a thaw a suak! Niknak chu a 

tuar kho tikah chun, nungnâk lallukhuh pêk asi lai; chu chu Pathian nih amah 
dâwttu tla rangah pêk ding hen a tiamh na mi lâwmman chu asi. 

13Âuzawng nih lêmnâk an tawng liauah, “Pathian lêm ka si,” ti lah seh, Pathian 

chu sual nih lêm kho mi zât asi lo, amah khawm nih âukhawm a lêm dah lo. 

14Mi kip mah duhnâk sual ah kuaih leh khih hen an um chun, lêmnâk an tawng 

mi asi dauh. 

15Chun, duhnâk nih chun fa a pâwi le, sual a ring tâwn, chun, chu sual chu a 

hawng ṭhang rawh chun thihnâk a ring tâwn. 

16Ka unau duhtak tla, perpet hen um lah u. 

17Thilpêk ṭha leh thilpêk rangtling chu vân lei chêu tla siamtu Pathian thawk hen 

suak mi ver an si, â dang lo le, mûi ah khawm â chang lo. 

18Amah duhzia hâwi hen thudik ah hawng kan ring le, a thilsiam zawzawng ah 

mun masachem kan luah khonâk ding hen. 

Ngâinâk leh Thiltinâk 

19Unau duhtak tla, hi hi theih u, mikip nih thu ngâi ding a chuh sele, thusim chu 

a chuh lah sele, thin sâu seh. 

20Minung thinrunhnâk nih Pathian repnâk thiltum chu a ṭhatvakpi lo. 

21Chîng dân nâwmtâm leh sual kip thawk hen a thlei u. Pathian sinah a pêk ule, 

chun nan thinlung ah tuh hen a um mi Pathian thu, ruang an suah kho natu chu 
pawm u. 

22A thu ngâi salam hen â lah ule, chu ngâk chun ti ding hen a tum dauh u. 

23Âuzawng thu ngâitu si hen, zâwttu asi lo chun thlalang lakah amah mêl fiang 

tak hen â zauh mi hâwi asi, 

24fiang tak hen â zauh le, a kal rawh chun zei hâwi mi me asi ti a philh sawm 

tâwn. 

25Sikhawmsele, ruangsuahnâk dân rangtling minung tla suahtu chu zauh hen, 

zâwttu si hen, ngâi salam leh philhtu silo hen, zûltu chu a thilti Pathian nih mal 
a sâwm lai. 

26Âuzawng phung thu sunhsaktu ah a ruat hen, a lei a veng kho ṭung lo chun 

amah â perpet mi asi, chu hâwi minung nih phung thu ah a sawnh dân chu 
zeikhawm asi lo. 

27Hi hi Pa Pathian nih phung thu ah sawnh dân thenhlimh leh sawnh dân dik 

dingah a ngaih mi chu asi; ngâkṭah leh numei tla nih hamh an tuar liauah 
zauhkhenh leh laikulh nâwmtâm buaih lo hen um hi. 

Thliar Leh Dangnâk Neilo Ding 

Jem 2 

1Ka unau tla, kan Lalpa Jisu Krist rokualnâk Lalpa chu lungtu nan si ruangah 

mi thliar bîk nei lah u. 

2Nanna pumhnâk in ah, ngûn pizung bunh hen, puan dawh tak aih hen mi 

hawng lût sele, chun, mi ngâkṭah puan sia tak aih hen hawng bâk sele, 

3puan dawh tak â aih mi chu sunhsak le, a sinah, “Nang hi mun ṭha ah hin to 

rawh,’’ nan ti, chun mi ngâkṭah sinah chun, “Nang chu khin ah dîr le,” asi lo 
chun, “Ka tonâk kiangah ṭuang ah to rawh,” nan ti asi chun, 

4nan thinlung ah thliarnâk nei hen, dawnruatnâk sual put hen, simsâwitu nan si 

awt lo ma? 

5Unau tla, ngâinik u, Pathian nih chun hi laikulh ah mipâm tla chu lungnâk nei 

tam ding leh amah dâwttu tla sinah Ram a tiamh mi luahtu ding hen a thîm na 
asi. 

6Nannih lam nih chun mi ngâkṭah chu nan mualphotir dauh le, mi nei tla chu an 

nehsawh natu leh lâirêlnâk ah an nûk natu an silo ma? 

7Pathian nih a nan pêk na mi min ṭha sâwitu an si. 

8Pathian lasui thu nih, “Nangmah na dâwt hâwi hen na zâwlbâwm tla na dâwt 

ding asi,” ti mi Pathian Ram dân nan zawt chun nan ti dik asi. 

9sikhawmsele, mi thliar bîk nan nei chun nan sual asi, dân râwktu hâwi hen dân 

nih an mawhtir na asi. 

10Âuzawng nih dân pakhattê a buar chun dân zawzawng a buar asi. 

11“Ṭângdang pawmtâk lah,” ti mi nih chun, “Mi thah lah,” a ti ber asi. Chuvachun, 

ṭângdang pawmtâk lah khawm le, mi na thah ṭung chun dân râwktu na si rerêng 
rawh asi. 

12Churuangah, thawsuaknâk dân hen lâirêl piak a um ding mi tla hâwi hen thu 

sim ule, thil khawm ti tâwn u. 

13Khua a ruat lo mi minung chu Pathian nih lâi a rêl tikah a tlûnah khua a ruat 

bâk awt lo, sikhawmsele, khuaruatnâk nih chun lâirêtnâk a neh. 

Lugnâk Leh Thilti 

14Ka unau tla, mi nih, “Lungnâk ka nei,” ti khawmsele, thilti a nei ṭung lo chun 

zei a ṭhavak lai? Chu hâwi lungnâk nih chun amah chu ruang a suah kho lai 
ma? 

15Unaupa mawh, unaunu mawh, nipuan lo hen, an nisiar buh ei ding neilo sele, 

16chun, nan lakah âu nih mawh, an sinah, “Lungngam tak hen kal ule, lum tak 

hen leh khim tak hen um u,” ti ule, nungnâk rangah thil herh nan pêk ṭung lo 
chun zei me a ṭhavak lai? 

17Chu hâwi lungnâk thilti neilo mi chu a thi asi. 

18Sikhawinsele, mi âu nih mawh, “Nangnih lungnâk na nei le, kei nih thilti ka nei 

asi, na lungnâk chu na thilti tel lo hen, hawng ka zauhtir rawh, chun kei nih ka 
thilti hen ka lungnâk chu ka nan zauhtir lai. 

19Pathian chu pakhat asi ti na lung mu? A ṭha, khuri tla khawm nih an lung le, 

lâu hen an thir tâwn,” a ti lai. 

20Mi â, thilti tel lo hen lungnâk ko chu zeikhawm asi lo ti na theih duh ma? 

21Hawng kan thlâktu Abraham nih chun a fapa Isak chu mâichâm tlûnah a ap 

liau khan thilti ruangah Pathian lakah mi dik asi phah lo ma? 

22A lungnâk leh a thilti hen munkhat hen a ṭuan le, chun, thilti ruangah a lungnâk 

chu a rangtling rawh ti na theih. 

23Pathian lasui thu nih, “Abraham nih chun Pathian a lung le, chu a lungnâk 

ruangah Pathian nih mi rep ah a ruat,” ti mi kha a dik asi. Abraham chu Pathian 
hawipa ah siam hen a um asi. 

24Mi nih Pathian sinah mawhlonâk â ting tâwn mi chu lungnâk ruang lâwng silo 

hen, thilti ruang khawmah asi ti nan theih asi. 

25Chu hâwi ber hen, Rahab â zuar mi nunau khawm nih khan, Israel mifial tla a 

lawmh na le, lampi dang lei hen a tlungtir na liau khan thilti ruangah mawh lo 
hen a um asi lo mazei? 

26Thlarau tel lo hen taksa chu thi asi, chu hâwi ber hen thilti tel lo hen lungnâk 

khawm chu thi asi. 

Lei Chu 

Jem 3 

1Ka unau tla, nan lakah mi tamtak hi, sîntirtu ah um lah u, kannih sîntirtu tla nih 

lâirêlnâk fâk khun midang ngâk hen fâk kan tawng lai ti nan theih. 

2Kan ektê hen kan sual tâwn. Mi, a thusim ah palh dahlo mi chu mi rangtling 

asi, a taksa pum khawm vêng kho mi asi. 

3Kan thu ngâi ding hen rang kâ ah thîr kan barh chun kan duhnâk lei zawngah 

kan kaltir kho na rawh. 

4Asi lo leh, lawng khi ruat nik u, lawng hi a lian thlo le, thli fâk tak nih ranh hen 

a um tâwn narêng hen a hertu nih chun a kaltir duhnâk lei zawngah a hernâk 
mêtê hen a her tâwn. 

5Chu hâwi ber hen lei khawm hi taksa ṭeng mêtê asi le, thungâi â khâwng tâwn. 

Mei chî tê nih thingmun a khangh fâk zia hi ruat nik u! 

6Chun, lei hi mei chî tê hâwi asi. Hi hi laikulh mei asi, chu nih chun taksa pum 

hi a nawmh le, kan nunchan a râwk le, rêpmun mei nih a khangh mi asi. 

7Minung tla, ramsa tla, vâ tla, vâkrit tla leh ngâ chi kip tla ngamtir kho an si. 

8Sikhawmsele, lei hi âukhawm nih an vêng kho lo asi, thihnâk tûr hen khat, sual 

vêng kho lo mi chu asi, 

9chu hen chun kan Lalpa leh Pa chu kan sawr tâwn, chu ber hen chun Pathian 

hâwi hen siam mi minung tla chu hawlhsiat kan barh tâwn, 

10chu lîlâ thawk hen sawrnâk leh hawlhsiat barhnâk a suak tâwn. Ka unau tla, 

chu hâwi ding asi lo. 

11Tî nâ pakhat thawk hen tî thâw leh thâwlo a suak tâwn mazei? 

12Ka unau tla, theipi kûng ah oliv a rah kho lo, grep zûn ah theipi a rah kho lo, 

tî al nih tî al lo a suah kho ber lo. 

Tlûnlei Mi Finghnâk 

13Nan lakah âu me fing hen thu a theihthiam kho mi um? Dawnhkhonâk leh 

finghnâk hen, a thil ṭha ti hen a umdân ṭha hen zauhtir seh. 

14Sikhawmsele, nan thinlung ah ṭhatlonâk leh nahsuahnâk leh mah kawngkâ 

cho ruat mi nan si chun a zûm lah u, thudik do hen âwkrâwl sim lah u. 

15Chu hâwi mi finghnâk chu vân lei thawk hen a suak mi asi lo le, laikulh leh 

taksa leh khurî thawk hen mi asi dauh. 

16Nahsuahnâk leh mah kawngkâ cho ruatnâk a umnâk ah chun nawknâk leh 

sualnâk chi kip a um tâwn. 

17Sikhawmsele, tlûnlei thawk hen a hawng suak mi finghnâk lam chu, a 

masachem hen a thenhlimh le, chu nûnah chun remnâk a duh, a nunnêm le, a 
kawmh a nuam le, zângfahnâk leh thil ṭha ti hen a khat le, thlei bîk a nei lo le, a 
perpê lo asi. 

18Remnâk siamtu nih remnâk chi a tuh mi chu a rangah repnâk asi. 

Laikulh Hen Hâwi Sinâk 

Jem 4 

1Nan lakah donâk leh elnâk tla hi a zei thawk hen a hawng suak mi me si? Nan 

taksa ṭeng lakah donâk siam tâwntu chu nan duhnâk thawk hen a hawng suak 
mi si lo mazei? 

2Thil tla nan duh le, nan nei kho lo, churawhchun thah ding nan awt, thil tla nan 

ngarh le, sikhawmsele nan nei kim lo, churawhchun nanna el le, nanna do, 
Pathian rangah nan deih lo ruangah thu nan duh mi chu nan tawng lo. 

3Chun, nan deih le, nan deih diklo ruangah nan tawng lo, mah nuamsabut 

rangah mang ding hen nan awt. 

4Nannih mi zumhkâilo tla, laikulh hâwikawmh sinâk hi Pathian mêlma asi ti nan 

theih lo ma? Âuzawng laikulh hâwikawmh si a duh mi vial chu Pathian mêlma 
ah â siam tâwn asi. 

5Asi lo leh, Thlarau kanmah lakah a um chun thîk rê hen hawng kan duh asi ti 

hi, Pathian lasui thu nih sim salam hen ma nan ruat? 

6Sikhawmsele, zângfahnâk tam khun Pathian nih a pêk tâwn, churuangah 

Pathian lasui thu nih, “Pathian nih mi â zûm mi tla a do le, â nâutir mi chu 
zângfahnâk a pêk,” a ti asi. 

7Churuangah, Pathian thu thu hen um u. Diabol do ule, chun an tektâk na lai. 

8Pathian naih u, chun anih nih a nan naih na lai. Misual tla, nan kut tla ṭâwl u, 

mi perpê tla, nan thinlung thenhlimhtir u, 

9ngaihsia u, râk u, ṭap u, nan nihnâk chu ṭapnâk ah a chang seh, nan lâwptlonâk 

chu zûrnâk ah a chang seh. 

10Lalpa mitmuh ah a nâutir u, chun a nan chawnglawmh na lai. 

Unau Tla Tlûnah Lâirêl Piaknâk 

11Ka unau tla, pakhat leh pakhat a sâwi tawnh lah u. Âuzawng a unau sâwitu 

mawh, simsiattu chu Dân a simsiat hen a sâwi asi. Dân na simsiat chun Dân 
zâwttu na si lo le, a sâwitu na si dauh asi. 

12Dân pêktu leh lâirêltu chu Pathian pakhat cho asi. Amah cho nih ruang a suah 

kho hen, râwk khawm a râwk kho asi. Na unau tla lâirêl piaktu ding hen âu me 
na rêl? 

Khâwngnâk Thu ah Simhfâinâk 

13Tuah ngâinik u, ‘Tusûn ah mawh thâi ah mawh, zei khuapi ah mawh kan va 

kal lai le, chunah chun kum khat kan va râu lai le, tangka cherkhet tawng ding 
hen saw kan va leh lai,” titu tla, 

14thâituan ah nan nungnâk thu zei hâwi hen me a hawng um awt ti nan theih lo. 

Sûm sâwtlotê a hawng lang le, a tlâu nawlh mi hâwi nan si ruangah. 

15Chun, “Lalpa nih rem a ti chun kan dam lai le, chu chu, kha kha kan ti lai,” nan 

ti ding asi. 

16Sikhawmsele, tuah nanna zûm hen nanna khâwng, chubang khâwngnâk 

zawzawng chu sual asi. 

17Churuangah, âuzawng thil ṭha ti ding theih ko hen tilo chu sual asi. 

Neih Leh Siah Thu 
Ah Simhfâinâk 

Jem 5 

1Chun, tuah nannih mi nei tla, ngâi u! Nan tlûnah hamhnâk a hawng tlung ding 

mi ruangah chun ṭap ule, râk chiam u! 

2Nan neih tla â râwk le, nan nipuan tla rûlchawn nih a ei dih rawh. 

3Nan ngûn leh tangka tla a êk ver rawh le, a êk mi chu nan mawh ti theihnâk 

asi lai le, nan taksa chu mei kâng hâwi hen a ei hep lai. Ni dawnghnâk leiah 
chun neih nan khawng asi. 

4Nan lo ah lawh nan lâk mi a man nan pêk lo mi tla vûirâmnâk leh fang pumhtu 

tla âu hâu chu zeizawng tikho Lalpa Pathian nâ nih a theih. 

5Tual ah hin nuamchên hen nan um le, lâwptlo tak hen nanna siam le, thah ni 

ding rangah bit tak hen nanna châwm rawh. 

6Mi rep chu nan mawhtir le, nan thah, chun anih nih chun an do na lo. 

Felfênâk Leh Thlachamnâk 

7Chun, ka unau tla, Lalpa hawng kal lân lo felfê tak hen um u, lo dâwngpu nih 

chun ruah masa leh madungchem chu a tawng lân lo felfê tak hen thlâi rah sung 
tak chu a ngâk tâwn. 

8Chun, nannih khawm felfê tak hen um u. Lungnâk bir tak nei ule, Lalpa hawng 

kalnâk ni chu a nâi rawh. 

9Unau tla, Pathian nih lâi an rêl piak na lo ding hen pakhat leh pakhat a sâwi 

tawnh lah u. Lâirêltu chu a nâi le, hawng kal ding hen tîm chia hen a um. 

10Unau tla, khuavâng, Lalpa min hen thusimtu tla theihkumza u, tuarkhonâk leh 

felfênâk thu ah zûnzauhnâk ah mang na u. 

11Tuar khotu tla chu mi thawsuak kan ti na. Job felfê zia chu nan theih, Lalpa 

nih a dawnghnâk ah a ti zia khawm kha nan theih, Lalpa chu siherhnâk leh 
khuaruatnâk hen a khat zia khawm kha. 

12Sikhawmsele, ka unau tla, thil zeizawng ah thu nanna tiam liauah siat tham 

lah u. Tual leh vân min sim hen mawh, thil dang min rerêng sim hen khawm siat 
tham lah u. Asi mi chu si ko seh, asi lo mi chu si lo ko seh, chu lo chun Pathian 
lâirêl hen nan um lai. 

13Nan lakah a lawksawng mi an um ma? Thlacham seh. Anna lâwm mi an um 

ma? Sawrnâk la sak seh. 

14Nan lakah damlo an um ma? Kawhmi Upa kawh sele, anih nih Lalpa min hen 

sariak thuh hen thlacham seh. 

15Chun, lungnâk hen thlachamnâk nih chun damlo chu a damh lai le, Lalpa nih 

a chaktir nawlh lai le, a thilsual ti tla khawm ngaihdam asi lai. 

16Chun, damh hen nan um khonâk ding hen, nan sual tla thutluang a vawr 

tawnh ule, thla a cham piak tawnh u, mi rep thlachamnâk nih chun thil fâk tak 
ati tâwn. 

17Elija chu kanmah hâwi minung asi, anih nih chun ruah sûr lonâk ding hen 

semsêngâi tak hen thla a cham le, kum thum leh thla ruk kar ruah a sûr lo. 

18Chun, thla a cham nawlh le, vân nih ruah a sûrtir le, tual nih thlai rah tla a 

suah rawh. 

19Ka unau tla, nan lakah âumawh, thudik thawk hen vâi sele, chun âu nih mawh 

hawng kîrtir nawlh sele, 

20âuzawng misual lampi a vâinâk thawk hen kîrtir nawlhtu chu thihnâk ah thawk 

hen a thlarau ruang a suah lai le, sual tamtak ngaihdamnâk a siam piak asi ti a 
theih seh. 

1 Peter 

1 Peter 1 

1Hi lasuikuat hi Jisu Krist mifial Peter thawk hen mi asi: Pontia ram, Galatia ram, 

Kapadokia ram, Asia ram leh Bithinia ram tla ah rekrâwi hen an um mi Pathian 
mi thîm tla rangah asi. 

2Pathian thiltum hâwi hen Thlarau ah a nan thenhlimhtir na ding leh Jisu Krist 

ê-aw ngâi ding hen, a thisen hen a nan thiangtir na ding hen amah nih a nan 
thîm na asi. Nan tlûnah zângfahnâk leh remnâk pungtir hen um seh. 

Lungumnâk Nung Chu 

3Kan Lalpa Jisu Krist Pathian leh Pa chu sawr hen um seh: Anih nih chun a 

siherhnâk fâk tak hâwi hen, mithi lakah mi Jisu Krist thawknawlhnâk ruangah 
lungumnâk nung tawng ding hen nungnâk thar a hawng kan pêk. 

4Churuangah, a mi tla rangah Pathian nih a siah mi malsâwmnâk rokual tak tla 

ting ding hen kan chuanh asi. Chu tla chu nâwmtâm kâi lo leh nawh kholonâk 
mun vân ah nan rangah a nan kil piak na asi. 

5Ruangsuahnâk tik dawnghlei ah hawng lang ding mi timhtuah chia chu tawng 

ding hen lungnâk ruangah Pathian thiltikhonâk hen vêng mi chu nan si. 

6Niknâk tamtak nan tuar mi ruangah sâwtlotê kar nan rangah ngaihsiatkâi 

khawmsele chu lak chun a lâwm u. 

7An thiltum chu nan lungnâk a bir asi ti niknâk asi. Ngûn â râwk kho mi men mei 

hen an nik, chu hâwi hen ngûn ngâk hen a sung dauh mi nan lungnâk khawm 
chu um vima ding hen nik bâk ding asi. Jisu Krist a hawng lang tikah nan rangah 
chawnglawmhnâk leh rokualnâk leh zahkâinâk a hawng si kho hi. 

8Amah chu muh lo khawm ule, nan dâwt le, chun amah chu tuah nan muh lo 

khawmsele nan zumh; chun sim kho lo rê mi lâwmnâk rokual hen a nan khattir 
na asi. 

9Nan lungnâk thiltum, nan thlarau tla ruangsuahnâk chu nan tawng ruangah. 

10Khuavâng tla nih fîmkhur tak hen an hâwl mi leh an deih mi chu ruangsuahnâk 

thu, Pathian nih thilpêk a nan pêk awt mi chu asi. 

11Zeitik ah a hun asi awt, chun zei hâwi hen a hawng um awt ti muh ding anna 

tum; Krist Thlarau anmah lakah um mi nih chun Krist tuarnâk ding tla leh 
rokualnâk a hawng um ding mi tla chu tuliau hun hi a zauhtir. 

12Tuah thudik leikâng thu an sim mi nan theih hâwi hen Pathian nih chun 

khuavâng tla sinah a rianṭuan chu an rangah ṭhatvaknâk rang ding silo hen, 
nanmah ṭhatvaknâk rang ding dauh hen Pathian chu khuavâng tla sinah â langh 
asi. Thâwngthâng ṭha simtu mifial tla, vân thawk hen Thlarau thiltikhonâk hen 

fial mi nih chun hi thudik hi a nan simh na asi. Hi thudik tla hi asi, vânmifial tla 
khawm nih theih an duh mi chu. 

Thenhlimh Tak Um Ding 
Hen Kawhnâk 

13Churawhchun rianṭuan ding hen nan thinlung ah a tîm u. A ringrâwn ule, Jisu 

Krist a hawng a langh tikah malsâwmnâk a nan pêk na ding mi lakah nan 
lungumnâk zawzawng chu ngauh u. 

14Pathian lakah ê-aw ngâi u, nan ât liauah duhnâk nan nei mi hâwi a um ding 

hen nan nungnâk tla chu siang lah u. 

15An kawh natu Pathian chu a thenhlimh hâwi hen, nan thilti zawzawng ah a 

thenhlimh u. 

16Kei ka thenhlimh ruangah nanna thenhlimh ding asi,” ti Pathian lasui thu nih 

a sim ruangah. 

17Chun, thliar leh dang nei lo hen, mikip an rianṭuan hâwi chiau hen lâirêl piaktu 

chu Pa ti hen nan auh chun hi tual ah nan um kar vial amah zah tak hen um u. 

18An thlâk natu pêk singsuan, nan umdân rawtrâilo lakah mi thil râwkkho mi, 

tangka leh ngûn hen tlanh nan si lo le, 

19dawrâ fa simsâwinâk um lo leh nâwm kawp lo mi Krist thisen sung hen tlanh 

nan si ti nan theih ruangah. 

20Anih chu tual leh vân siam lânah Pathian thîm hen a um le, ni dawnghnâk ah 

chun nanmah ruangah langh hen a um. 

21Amah ruangah mithi lakah mi thawhtu leh a rokualnâk pêktu Pathian lungtu 

tla nan si le, nan lungnâk leh nan lungumnâk chu Pathian lakah siah thlir u. 

22Unau tla hen a zângfah tawnh tatak ding hen, thudik zâwt hen nanna 

thenhlimhtir ruangah thinlung ah semsêngâi tak hen a dâwt tawnh u. 

23Thikho mi nu leh pa fa hâwi silo hen, thikholo mi fa tla, Pathian zungzâl thu 

nung ah suak nawlh mi nan si ruangah. 

24Pathian lasui thu nih, “Mi zawzawng chu belh hâwi an si; an rokualnâk 

zawzawng khawm chawmpâr hâwi an si. Belh chu a uai le, a pâr chu a tlawng, 

25sikhawmsele, Lalpa thu lam chu zungzâl hen a um kumza asi,” ti hen a sim 

hâwi khan. Thâwngthâng Ṭha an simh na mi chu hi thu hi asi. 

Lung Nung Leh Phun 
Thenhlimh Chu 

1 Peter 2 

1Chuvachun, sualnâk zawzawng tla, ngamlêmnâk tla, perpetnâk tla, 

nahsuahnâk tla, simsiatnâk tla bângtâk u: 

2Fasêm suakthar tla hâwi hen thlarau lei nûk hâng thenhlimh chu duh u; chu 

nûk hâng chu din hen ṭhang leh ruangsuah nan si kho nâk ding hen. 

3Churuangah, Pathian lasui thu nih, “Lalpa vêlneihnâk chu nan tem rawh,’ ti 

hen, a sim hâwi khan. 

4Lung nung, mi nih zeikhawm rawtrâilo ah an ruat mi, Pathian ngaih hen chun 

sung tak leh a thîm mi, Lalpa sinah chun hawng u. 

5Lung nung tla hâwi hen amah sinah hawng u, chun thlarau lei in saknâk ah 

mang ding hen a pêk u. Jisu Krist zârah Pathian sinah thlarau lei bawlnâk 
pawmtlâk ap ding hen chunah chun, bâwlpu thenhlimh nan si lai. 

6Churuangah, Pathian lasui thu nih, “Lung sung tak chu ka thîm le, Zion ah a ki 

ah ka siah; chun, âuzawng amah zumhtu chu an lungdawng lai loh,” ti hen a 
sim hâwi khan. 

7Nannih a lungtu tla rangah chun hi lung hi sung tak asi; sikhawmsele, a 

lunglotu tla rangah lam chun: “In saktu tla nih mangtlâklo hâwi hen an duh lo mi 
lung kha, lung herh chem a hawng si rawh,” ti hen a sim. 

8Chun, Pathian lasui thu dang nih, “Hi lung hi minung tla tlûktirtu ding chu asi, 

anmah tlûktirtu lungpi chu,” ti hen, a sim. An rangah Pathian duhzia thu an lung 
lo ruangah an tlû rawh. 

9Sikhawmsele, mûi ah mi suak hen, a chêu chê tak ah lût ding hen a nan kawh 

natu Pathian thilchê ti tla nan langhtir khonâk ding hen, nannih chu phun thîm, 
Lalchem bâwlpu tla, phun thenhlimh, Pathian mi tak nan si. 

10A lân chun Pathian mi tla nan si lo, tu lam chun amah mi tla nan si, a lân chun 

Pathian khuaruatnâk nan tawng lo, tuah lam chun khuaruatnak nan tawng rawh 
asi. 

Pathian Sal Tla 

11Duhtak le tla, khual leh khualtlâwng mi nan si ruangah thlarau do tâwntu taksa 

duhnâk tla bângtâk ding hen ka nan ngiar na asi. 

12Lunglotu tla lakah nan changh zia chu ṭha tak si seh; chun thilsual titu tla hâwi 

hen, an simsiat na mi lakah chun nan thil ṭha tla an theihthiam tikah a hawng 
kalnâk Ni ah Pathian an chawnglawmh kho lai. 

13Lalpa ruangah minung nih thuneitu ah a siah na mi sin kipah a pêk u: 

thuneihnâk sâng neitu Lalchem, 

14thilsual titu tla rêp ding hen leh thu ṭha titu tla sawr ding hen amah fial mi 

governor sinah khawm. 

15Nan thil ṭha ti hen mi a hawlh salam mi tla chu na bângtir ding hen Pathian 

nih a nan duh na asi. 

16Thawsuak tak hen um u, nan thawsuaknâk chu zei sual tal phenhtu ah mang 

lah u, Pathian to-aw hâwi hen um dauh u. 

17Mi zawzawng chawnglawmh u, na unau lungtu tla dâwt na le, Pathian ṭih u, 

chun Lalchem chu chawnglawmh u. 

Krist Tuarnâk Zûnzauhnâk 

18To-aw tla, ṭih tak bû hen nan hotu tla thu thu hen um u, mi ṭha leh mi nunnêm 

tla lakah cho si lo hen, mi ṭha lo tla lak khawmah nan zah na zia langhtir u. 

19Pathian theihnâk ruangah tuar lo ding tuar hen, ngaihsiatnâk nan tuar rarâm 

chun Pathian nih chu lakah mal an sâwm na lai. 

20Thilsual nan ti hen, vuak nan tuar hen, felfê tak hen tuar khawm ule, sawrnâk 

zei me nan tawng lai? Sikhawmsele, thil ṭha nan ti hen, felfê tak hen nan tuar 
chun Pathian nih chu lakah mal an sâwm na lai. 

21Hi hi asi, ti ding hen Pathian nih a nan kawh na mi chu: Krist nih nan rangah 

a tuar rawh ruangah a nehnûn nan zûl ding hen zûnzauh dingah a nan mâk na 
asi. 

22Anih nih chun thilsual rerêng a ti lo, a kâ thawk hen âwkrâwl thusim khawm 

âukhawm nih an theih dah loh. 

23Mi nih hawlhsiat an barh liau khawmah a barh na bâk lo, a tuar liau khawmah 

a ṭhih na lo, lâirêltu rep, Pathian lakah a lungumnâk a ngauh dauh asi. 

24Sual leikângah thi rawh hen, repnâk leikângah kan nung khonâk ding hen 

Krist ngelchel nih kraws ah khan a taksa hen kan sual tla a phurh le, amah 
liamnâk tla hen damtir hen nan um rawh. 

25Dawrâ tla lampi an vâi mi hâwi nan si. Sikhawmsele, tuah lam chun nan 

thlarau tla Kiltu leh Dawrâpu chu zûl ding hen kîrtir nan si rawh. 

Nupi-Pasal Thu 

1 Peter 3 

1Chu hâwi ber hen, nannih nupi tla, nan pasal tla thu thu hen um u. An lakah 

zeimaw mi Pathian thu lung lo na khawmsele, thu silo hen, nan nunchan 
thenhlimh leh zahkâinâk hen neh na ding a tum u. 

2Nan nunchan chu a thenhlimh zia leh zah a kâi zia an muh awt ruangah. 

3Nan thuam tla chu lênglei thuam sam phiar mawh, ngûn ṭhi awih mawh, nipuan 

hen thuam mawh si lah seh. 

4Chu ngâk hen chun nan sunglei diknâk tel sih hen, Pathian mitmuh ah sung 

tak, thlarau nunnêmnâk leh lungngamnâk dawhnâk hen thuam si dauh seh. 

5Chu hâwi hen a lânah mi nunau thenhlimh Pathian lungtu tla khawm kha an 

pasal tla thu thu hen um chu thuam hâwi hen an mang. 

6Sari khawm chu hâwi hen a um; Abraham thu thu hen a um le, a pasal chu, 

“Ka Lalpa,” ti hen a auh. Thil zeizawng ah lâu lo hen thil ṭha nan ti chun tuah 
Sari fanu tla nan si. 

7Nannih pasal le tla khawm, nunau hi mi chaklo dauh mi an si ti theih hen 

chawnglawmh na u; Pathian nungnâk thilthawtpêk an tingpi natu an si ruangah. 
Hi hi ti ule; chun nan thlachamnâk tla kham hen a um lai loh. 

Thil Dik Ti Ruangah Tuarnâk 

8A dawnghnâk ah chun nan ektê hen thinlung munkhat hen um u, a siherh 

tawnh u; unau tla hâwi hen a dâwt tawnh u, zângfahnâk nei tawnh ule, a nâutir 
tawnh u. 

9Sual chu sual hen rulh lah u, siatbarhtu chu siatbarh bâk lah na u, chu ngâk 

chun mal lam sâwm lehlam na u. Churuang chun malsâwmnâk ting ding hen 
Pathian nih a nan kawh na asi. 

10Pathian lasui thu nih, “Âuzawng lâwm tak hen nung duhtu leh tik ṭha muh 

duhtu nih chun, thu ṭha lo leh âwkrâwl thusim bâng seh. 

11Sual kaltâk hen thil ṭha ti seh, remnâk hâwl hen ṭhâwl vima seh. 

12Lalpa mit chu mi rep tla tlûnah a um le, an thlachamnâk tla khawm a ngâi 

kumza tâwn; sikhawmsele, thilsual titu tla chu do hen a hertâk dauh na 

13Thil ṭha hi nan duh chun âu nih an râwk na lai? 

14Thil dik ti ruangah tuartu ding nan si chun nan thaw a suak. Minung tla khawm 

ṭih lah ule, lungdawng lah u. 

15Nan thinlung tla ah Krist rangah zahnâk nei ule, Lal ah siam u. Nanmah lakah 

lungumnâk nan nei mi simhfiang ding hen an duh natu zawng chu sâng ding 
hen nunnêm leh zah tak hen a timhtuah kumza u. 

16Sia leh ṭha theihnâk thiang tak nei ule, an simsiat na nâk leikângah Krist ah 

nan umdân ṭha sâwitu tla chu mualpho hen an um kho lai. 

17Thilsual ti ruangah tuar ngâk chun, Pathian rem tizia asi chun, thil ṭha ti 

ruangah tuar hi a ṭha dauh. 

18Churuangah, Krist ngelchel chu nan rangah a thi le, sual tla ruangah mi 

zawzawng rangah veikhat a thi le, Pathian sinah hawng kan ruai ding hen mi 
ṭha lo ruangrûl ah mi ṭha a thi. Taksa ah chun thah hen a um le, thlarau ah chun 
nunh hen a um. 

19Thlarau hen a kal le, rêngin ah mi thlarau tla sinah thu a sim. 

20Chu tla chu a lânah, Noa san ah lawng sâi liauah, Pathian nih dawnhkho tak 

hen a ngâk na liauah lung ding duhlotu tla thlarau an si. Lawng ah mi tâwmtê, 
pariat cho tî lakah mi ruangsuak hen an um; 

21chu chu baptisma zauhtirnâk asi. Baptisma chu taksa lakah mi nâwmtâm 

thianhnâk chu asi loh, sia leh ṭha theihnâk hen Pathian lakah thutiam asi dauh. 
Chu nih chun tuah Jisu Krist thawknawlhnâk zârah ruang a nan suah na asi. 

22Jisu chu vân ah kal hen Pathian vawrhlei ah a to rawh. Vânmifial zawzawng 

tla leh vân ah thuneitu tla leh thiltikhonâk tla tlûnah lâi a rêl. 

Nunchan Â Dang Mi Chu 

1 Peter 4 

1Chun, Krist nih taksa hen a tuar rawh ruangah nannih khawm chu hâwi 

dawnruatnâk hen nanna chaktir ding asi. Âuzawng taksa ah buartu nih chun 
sual a bângtâk rawh ruangah. 

2Churawhchun, tu thawk hen chun minung duh dân silo hen, taksa ah nan um 

kar zawng chu Pathian duhzia hen nan um ding asi. 

3Chuvachun, lunglotu tla nih ti ding hen an duh mi chu a lânah nan ti tâwk ual 

rawh. Nan nungnâk tla chu, hurnâk tla, taksa duhnâk tla, uain duhnâk tla, zû 
mun ah lâwmnâk tla, zû din murui tla, ruk sawnhnâk nâwmtâm tla lakah nan um 
kha. 

4Tuah anmah nuamchênnâk lakah nanna tel bâk lo ruangah lunglotu tla nih chê 

an ti le, an simsiat na tâwn asi, 

5Minung leh mithi lâirêltu ding Pathian sinah chun an thâwngthâng an sim teh 

lai. 

6Mithi tla chu midang zawzawng tla hâwi hen laikulh ah an um liauah lâirêl piak 

hen an um le, sikhawmsele, Pathian a nung hâwi hen thlarau ah an nung 
khonâk ding hen an sinah Thâwngthâng Ṭha simh hen an um. 

Pathian Thilthawtpêk Kiltu Ṭha 

7Thil zawzawng dawnghnâk chu a nâi rawh. Thla nan cham khonâk ding hen 

mah lakah sûm leh ringrâwn hen nan um ding asi. 

8Zeizawng ngâk hen, semsengâi tak hen a dâwt tawnh ule, dâwtnâk nih sual 

tamtak a khuh tâwn ruangah. 

9Chipchiar lo hen khual a tlungtir tawnh u. 

10Mi kip nih thilpêk nan tawng mi chu Pathian zângfahnâk zauhkhenhtu tla hâwi 

hen, midang tla ṭhatnâk ding hen ti u. 

11Mi âuzawng nih thu a sim chun Pathian thu sim seh; mi âuzawng nih rian a 

ṭuan chun Pathian nih chaknâk a pêk hâwi vima hen ṭuan seh. Churawhchun 
Jisu Krist zârah Pathian chu thu zeizawng ah chawnglawmh hen a um kho lai. 
Rokualnâk leh thiltikhonâk chu zungzâl hen amah tâ asi. Amen. 

Kristian Tuarnâk 

12Ka duhtak le tla, nan lakah a dân lo hâwi hen thil zeimawh hawng tlung menza 

khawmsele niknâk fâk tak nan tuar mi hi chê ti lah u. 

13A rokualnâk langh hen a um tikah lâwmnâk rangtling hen nan um khonâk ding 

hen Krist tuarpitu nan si ti theih hen a lâwm dauh lehlam u. 

14Krist lungtu nan si ruangah fâi nan si chun nan thaw a suak, rokualnâk Thlarau 

leh Pathian Thlarau chu nan lakah a um ruangah. 

15Sikhawmsele, nan lakah âukhawm minung thahtu asi ruangah mawh, mifîr 

asi ruangah mawh, thilsual titu asi ruangah mawh, midang tla thilti ah tel bâktu 
ruangah mawh tuar ding hen um lah seh. 

16Sikhawmsele, Kristian na si ruangah na tuar chun ningzak lah, Krist min hen 

na tuar ruangah chun Pathian sinah lâwmthu sim lehlam rawh. 

17Lâirêlnâk dawmh ding hen tik chu a hawng tlung rawh, chun Pathian mi tla 

chu lâirêl piak masa ding asi. Kanmah lakah â dawmh chun Pathian thawk hen 
Thâwngthâng Ṭha lunglotu tla dawnghnâk chu zei hâwi dek asi lai? 

18Pathian lasui thu nih, “Mi ṭha tla rang men ah ruangsuah a har chun, Pathian 

neilo mi leh misual tla rang chun zei hâwi dek asi lai?” ti hen, a sim hâwi khan. 

19Churuangah Pathian duhzia hâwi hen tuartu tla nih chun thil ṭha ti hen amah 

Siamtu zumhkâi tak sinah a kiltir na seh. 

Pathian Dawrâ Rual Chu 

1 Peter 5 

1Chun, nan lakah kawhmi upa tla chu, kei kawhmi upa si bâk mi, Krist tuarnâk 

tla theihpitu, rokualnâk a hawng lang ding mi ting bâktu ding mi nih hin ka nan 
fawrh na. 

2Nan lakah Pathian murui um mi tla chu, ti ding asi ruangah silo hen, Pathian 

thu hâwi a thinlung thawk bû hen, lawh duh ruang cho silo hen, thinlung ah duh 
tak bû hen zauhkhenh u. 

3Nanmah zauhkhenh ding hen pêk an si mi tla tlûnah a laltir lah ule, murui tla 

zûnzauh ding hen a siam lehlam u. 

4Chun, Dawrâpu Lian a hawng a langh tikah a rokualnâk lallukhuh nawh kholo 

mi chu nan tawng lai. 

5Chu hâwi ber hen, nannih seino tla, upa tla thu ngâi u. Nan ektê hen rian a 

ṭuan piak tawnh ule, thinlung nâunâk hen a thuam u. Pathian nih mizûm tla a 
do le, â nâutir mi tla lam chu, zângfahnâk a pêk tâwn ruangah. 

6Churuangah, a tik takah chun a nan chawnglawmh kho na ding hen Pathian 

kut chak tak tangah chun a nâutir u. 

7Anih nih a nan sunhsak na tâwn ruangah nan lawksawngnâk zawzawng amah 

lakah ap ver u. 

8Ruat tet ule, a ringrâwn u: Nan leido Diabol chu chakeibaknei hâwi hen 

âumawh veih ding hâwl hen nan kiangkam ah a hûk asi. 

9Nan unau laikulh ah um mi tla lakah chun chu hâwi tuarnâk chu a hawng tlung 

bâk ti theih hen bir tak a lung bû hen amah chu do u. 

10Chun, Pathian zângfahnâk zawzawng a zungzâl rokualnâk ting ding hen Krist 

a nan kawh natu nih chun sâwtlotê nan tuar nûnah siam rangtling hen, birhtir 
hen, a nan chaktir na lai. 

11Amah sinah chun thiltikhonâk chu zungzâl hen um seh: Amen. 

Chibai bûknâk Dawnghnâk 

12Ka unaupa zumhkâi tak hâwi hen ka ruat mi Silas kut ah nanmah fawrhnâk 

leh Pathian zângfahnâk tatak asi ti theihtir hen, tawi tek hen nan sinah ka rîn 
asi. Chu lakah chun bir tak hen dîr u. 

13Babulon khua ah um mi, nanmah hâwi hen Pathian thîm bâk mi nan farnu nih 

hin chibai a nan bûk na. Ka fapa Mark khawm nih chibai a nan bûk na. 

14Kristian dâwtnâk châwchawk hen chibai a bûk tawnh u. Krist ah um mi 

zawzawng nan ektê sinah remnâk um seh. 

 

  



1986 

Bawm Common Language Bible Version 
@ 2006 Bangladesh Bible Society  

 
 

 

 

2 Peter 

2 Peter 1 

1Simon Peter, Jisu Krist to-aw leh mifial thawk hen chun Jisu Krist kan Pathian 

leh ruangsuahtu repnâk ruangah zumhnâk sung tak kanna ting mi hâwi ting bâk 
mi tla sinah, 

2Pathian leh kan Lalpa Jisu theihnâk lakah chun, nan tlûnah zângfahnâk leh 

remnâk pungtir hen um seh. 

Pathian Kawhnâk Leh Thîmnâk 

3Amah rokualnâk leh ṭhatnâk zârah hawng kan kawhtu a thâwngthâng theih 

ruangah a Pathian thiltikhonâk nih nungnâk leh Pathian sunhsaknâk leikângah 
chun, thil zawzawng hawng kan pêk asi. 

4Churuang chun, a thutiam sung tak leh rokual tak chu hawng kan pêk asi; 

chun, duhnâk ruangah laikulh ah râwknâk a hawng um mi hi tektâk rawh hen, 
chubang thutiam sung tak leh rokual tak tla ruang chun, Pathian umzia nan 
bâwmpi kho bâk lai. 

5Hi ruang tak hin, taimâk rerêng suah hen, nan zumhnâk lakah chun ṭhatnâk 

telh ule, nan ṭhatnâk lakah chun theihnâk telh ule: 

6nan theihnâk lakah chun sûmnâk telh ule, sûmnâk lakah chun tuarkhonâk telh 

ule, nan tuarkhonâk lakah chun Pathian sunhsaknâk telh ule, 

7nan Pathian sunhsaknâk lakah chun unau tla dâwtnâk telh ule, unau tla nan 

dâwtnak lakah chun dâwtnâk singsuan nei u; 

8hi thil tla hi nan herh mi chu asi, chubang chu tamtak nan nei chun nan tha an 

thawktir na lai le, kan Lalpa Jisu Krist theihnâk ah chun an chaktir na lai. 

9Sikhawmsele, âuzawng chubang thil a nei lo mi chu, a muh khonâk a bî 

ruangah a muh kho lo asi; a lânah a sualnâk tâwl piaknâk chu a philh rawh asi. 

10Churuangah, unau tla, a nan kawh na nâk leh an tlanh na nâk chu, birhtir ding 

hen taimâk suah khun u; chu hâwi hen nan ti chun nan tlû dah lai lo. 

11Hi hâwi hen, Jisu Krist kan Lalpa leh ruangsuahtu zungzâl ram ah lût khonâk 

chu pêk nan si lai. 

12Hi ruang hin chubang thil tla chu theih hen, thutak nan sinah um hen, nan bir 

narêng hen, chubang thil chu an theihpi na ding hen ka timhtuah kumza lai. 

13Chun, ka dam kar zawzawng hin, nanmah theihpi hen nan thinlung an thawktir 

na ding hen ka tum asi. 

14Kan Lalpa Jisu Krist nih hawng ka theihtir hâwi khan ka taksa a vei tik ding 

chu a tlung sawm lai ti ka theih asi. 

15Ka thih nûnah khawm chu thil chu nan theihkumza khonâk ding hen ka ṭang 

lai. 

Jisu Krist Rokual Zia 
Theihpinâk 

16Kan Lalpa Jisu Krist thiltikho zia leh a hawng kalnâk thu kan theihtir na liau 

khan thiamthu fing tla zâwttu kan si lo le, a rokualnâk muhtu tla kan si dauh. 

17Anih nih chun Pa Pathian sin thawk hen rokualnâk leh chawnglawmhnâk pêk 

asi liau khan kan um ko asi, Chungnungchem aw-hâu chu a tlûnah hi hâwi hen 
a hawng suak, “Hi hi ka Fapa duhtak, ka lawmh ngâi mi chu asi,” ti hen. 

18Chun, tlâng thenhlimh ah a sinah kan um liau khan chu aw-hâu vân thawk 

hen a hawng suak mi chu kanmah ngelchel nih kan theih. 

19Chun, khuavâng thusim, bir tak kan nei le, khua a hawng dei le, deirêl ârfi chu 

nan thinlung ah a hawng chêu lân lo chu khâwnvâr chêu, mi nih mûi ah an 
sunhsak hâwi hen nan sunhsak chun a ṭha asi. 

20Pathian lasuibu thu ah simkannâk rerêng hi mah nih simhfiang kho asi lo ti hi 

zeizawng ngâk hen theihkumza u. 

21Simkannâk thu rerêng hi, minung duh thu hen suak asi tâwn lo le, Thlarau 

Thenhlimh nih mang hen mi nih thu an sim tâwn asi, chu chu Pathian sin thawk 
hen mi thu asi. 

Sîntirtu Telê 

2 Peter 2 

1Lânah mi zapi tla lakah khuavâng telê an hawng suak mi hâwi hen, nan lak 

khawmah sîntirtu telê an hawng suak lai, annih nih chun anmah tla tlanhtu Lalpa 
chu phehtâk hen, mi râwk khonak ding hen sîntirnâk diklo an hawng lûtpi lai le, 
an tlûnah mawhsareh hen siatnâk an tlungtir lai. 

2Chun, mi tamtak nih an hurnâk leikâng thilti an zûl lai le, chu an thilti ruang 

chun thudik chu simsiat asi lai. 

3Chun, sîntirtu diklo tla nih chun âwkrâwl thu hen sawlehnak ah an mang na lai. 

Sikhawmsele, tuan thawk hen an rangah lâirêlnâk chu timh chia asi le, anmah 
tla tlâutirtu khawm a it lo asi. 

4Vânmifial tla nih thil an sual liau khan Pathian nih a zuah lo le, rêpmun ah a 

lawnh le, lâirêl piak ding ni ngâk hen khur mûi ah a khumh rawh. 

5Pathian nih tuan liau laikulh kha a zuah lo le, amah sunhsak lotu umnâk laikulh 

ah khan buanso a tlungtir rawh; sikhawmsele, Noa repnâk thu simtu leh midang 
pasarih chu ruang a suah na asi. 

6Pathian nih Sodom leh Gomorah khua tla chu Pathian sunhsaklotu tla tlûnah 

thu a hawng lang ding mi zauhtirnâk ah siam hen mei ah veih hen an um rawh. 

7Lot mi rep tak, misual umdân hur tak mi ruangah ngaihsia thlo tâwn mi chu 

ruang a suah rawh. 

8Chu mi rep chu an lakah um hen, a mit hen a muh na le, a nâ hen a theih na 

le, misual tla umdân ṭhalo tak nih chun nisiar a thinlung an fâktir tâwn. 

9Lalpa nih chun amah sunhsaktu tla chu lêmnâk thawk hen suah na ding leh 

misual tla chu lâirêl ni rang dingah siah rih ding dân a theih. 

10Chubang tla chu, an taksa duhnâk nâwmtâm lei zûltu tla leh Pathian 

thuneihnâk zauhnawmhtu tla an si. Hi sîntirtu telê tla hi an râlṭha hen anna zûm 
le, tlûnlei mi rokualnâk khawm zahnâk an nei lo le, an do lehlam asi. 

11Sîntirtu telê tla ngâk hen chaknâk leh thiltikhonâk nei dauh mi vânmifial tla 

men nih Lalpa mâika ah chun, an do na hen an phiar ngam na lo mi kha an do 
na. 

12Sikhawmsele, hi bang dawnruatnâk neilo tla hi, vâkrit hâwi cho hen suak an 

si le, thil an theihthiam lo mi tla chu an simsiat le, anmah khawm ramsa hâwi 
hen veih hen an um lai. 

13Tuarnâk siamtu tla chu tuarnâk ber hen rulh an si lai, an rangah din leh ei 

nuamchên chu sûn nî tangah asi le, nan sinah an ei bâk khawmah, bumnâk ah 
um hen anna lâwm kar vial chu an rangah ningzaknâk leh mualphonâk cho asi. 

14An thinlung ah chun nunau duhnâk an khattir le, sual leikang thilti an chim lo, 

mi chaklo tla an tlûktir le, an thinlung chu duhnâk ah an zawngh nek le, Pathian 
siatbarh nâk tangah um mi tla an si. 

15Beor fapa Balaam thilsual ti hen tangka tawng ding duhtupa lampi chu zawh 

hen, lampi dik chu an mâk le, lampi an vâi rawh. 

16Chun Balaam chu a thilti sualnâk ruangah fâi hen a um rawh; rang hawlh 

kholo mi chu minung hawlh hen a hawlh le, khuavâng thilti diklo chu a khap asi. 

17Chu minung tla chu tikang va ah vândâwm thlipi nih a ranh mi hâwi an si, 

chubang tla rang ding chun, mûi thûk tak an mun rang dingah Pathian nih a ruat 
asi. 

18Diklonâk ah an um mi tla thawk hen an suak rawh mi tla chu tlûktir na ding 

hen taksa duhnâk sual leh hurnâk an mang tâwn. 

19Anmah chu râwknâk sal si bû hen, midang rangah sal suaknâk thu an simh 

na tâwn, âuzawng hawng kan nehtu chu sal ah hawng kan siamtu an si. 

20Lalpa leh Jisu Krist an theih ruangah, laikulh nâwmtâm tla tektâk nun 

khawmah, chu lak ber ah an tâng nawlh hen, neh hen an um nawlh chun, an 
umdân madung chu a li mi ngâk hen â râwk dauh lai. 

21Lampi rep chu theih nûnah, thupêk thenhlimh an sinah a kiltir na mi chu kaltâk 

ngak chun, lampi rep chu theihlo dâidua na sele an rang a ṭha dauh lai. 

22“Ui amah luak leiah a kîr le, vawkpi â ṭâwl thiang rawh mi khawm nêngthû ah 

a bual ding hen a kîr nawlh” ti thufing dik tak chu an tlûnah a hawng lang rawh 
asi. 

Lalpa Hawng Kal 
Nawlhnâk Thutiam 

2 Peter 3 

1Duhtak tla, tuah nan sinah ka rîn mi hi ka lasuikuat veinihnâk asi. Chu lasuikuat 

tla nih chun nan thinlung dawnruatnâk thenhlimh chu thawhtir ding hen ka ti 
asi.  

2Khuavâng thenhlimh tla thu simhkan leh nan mifial tla kâ ah leh, Lalpa leh 

Ruangsuahtu thupêk chu nan theihkumza ding hen ka nan duh na asi.  

3Hi hi a masa hen theih ule, ni dawnghlei ah chun, anmah duhnâk hâwl vima a 

um hen, mi mah kawngkâ cho ruattu tla an hawng um lai. 

4“Ka hawng kal lai, a ti mi chu a hawng lo ne? A zei ah a um? Hawng kan thlâktu 

tla khawm an thi ver rawh, laikulh tuah tir thawk hen thil zeizawng a mahmun 
kumza ko ne?” ti hen an nihsanh na lai.  

5Pathian thu hen tuan liau vân tla a hawng um le, tual khawm tî thawk hen siam 

asi.  

6Chubang lakah chun, chu liau mi laikulh chu tî nih a nîm le, a tlâu rawh ti anna 

theihtir lo asi.  

7Sikhawmsele, tuah vân tla leh tual um mi tla hi, Pathian thu ber hen mei hen 

veih an si lai le, Pathian sunhsaklo tla lâirêlnâk leh veihnâk ding ni rangah siah 
an si.  

8Sikhawmsele, duhtak le tla, hi thu kâ khat hi philh lah u, “Lalpa ngaih hen, ni 

khat hi kum sâng khat asi le, kum sângkhat khawm hi ni khat hâwi asi,’’ ti hi.  

9Mi zeimaw mi nih Lalpa chu fûm hen an ruat hâwi hen a thutiam leikângah 

chun a fûm lo, âukhawm tlâu ding siang lo hen, mi zawzawng rim duh hen, nan 
lakah â dawnhkho mi asi dauh.  

10Sikhawmsele, Lalpa Ni chu mifîr hâwi hen a hawng tlung lai. Chu ni tla chu 

vân tla chu rihâu fâk tak hen a tlâu lai le, veih asi lai; tual leh a sungah mi tla 
chu a kâng lai.  

11Chu zawng thil tla chu râwk a hawng si rawh chun zei hâwi hen um ding mi 

minung me nan si lai rawh ne?  

12Pathian Ni a tlung ding na ngâk liauah, thenhlimh tak hen Pathian sunhsak 

hen um rawh, chu Ni ah chun vân meialh hen a zawrtir lai le, vân thil tla chu 
linhnâk hen a zawrtir lai.  

13Sikhawmsele, Pathian thutiam hâwi hen vân thar leh tual thar, a sungah 

repnâk um ding mi chu kan ngâk asi.  

14Churuangah, duhtak le tla, chu Ni nan ngâk ruangah Pathian mitmuh ah 

thenhlimh leh sual lo hen a sinah lungngam tak hen nan um khonâk ding hen a 
ṭang u.  

15Kan unaupa Pawl nih, Pathian nih finghnâk a pêk mi chu mang hen nan sinah 

lasui a hawng rîn hâwi khan, Lalpa dawnhkhonâk chu ruangsuahnâk tik ṭha a 
nan pêk na mi hâwi hen ruat u.  

16Asi, chubang thu chu a lasuikuat zawzawng lakah, hi thu hi a sim asi; chu lak 

chun thu theih har tak tla khawm a um le, mi finglo leh mi birlo tla nih Pathian 
lasui thu dang an ngâi sual mi hâwi hen, an ngâi palh le, mah le mah anna tlâutir 
phah tâwn.  

17Chun, duhtak le tla, nannih nih chubang thu chu nan hawng theihkan ruangah 

a râlring u, chu lo chun misual diklonâk ah kalpi sual a um hen, bir tak hen nan 
um mi nan tlû sual lai.  

18Sikhawmsele, kan Lalpa leh Ruangsuahtu Jisu Krist zângfahnâk leh theihnâk 

ah chun hawng ṭhang u. Tuah leh zungzâl tiang hen amah sinah chun rokualnâk 
um seh! Amen. 

1 Johan 

1 Johan 1 

Nungnâk Thu 

1Nungnâk Thu, a tîr thawk hen a um mi kha, kan nâ hen kan theih le, kan mit 

hen kan muh kha, kan zauh le, kan kut hen kan tawngh kha. 

2Chu nungnâk chu muhkho hen a hawng um le, kan muh rawh; kan theihtir na 

le, chu zungzâl nungnâk, Pa sinah mi kan sinah theihtir hen a um mi chu kan 
simh na asi hi. 

3Churuangah kan muh hen kan theih mi chu kan simh na bâk asi, nannih 

khawm nih Pa leh Fapa Jisu Krist kawmhnâk ah kanna khat khonâk ding hen. 

4Chun, kanna lâwmnâk a rangtling khonâk ding hen hi bang thu hi kan rîn asi. 

Pathian Chu Chêu Asi 

5Chun, thuchah a Fapa sin thawk hen kan theih le, nan sinah kan simh na mi 

chu hi hi asi: Pathian chu chêu asi, amah lakah chun mûi rerêng a um lo. 

6Mûi lakah um ko hen “Amah hen kanna kawmh” kan ti chun âwkrâwl kan sim 

asi, thutak khawm chu kan zâwt lo, 

7chun, amah chu chêu ah a um hâwi hen, kannih khawm chêu ah um kan si 

chun, kanna kawmh dut le, a Fapa Jisu thisen nih kan sual zawzawng a thiangtir 
asi. 

8“Sual kan nei lo” kan ti chun mah le mah kanna perpet le, thutak chu kanmah 

lakah a um lo asi. 

9Kan sual tla Pathian sinah thutluang kan vâwr chun, kan sual tla ngaihdam 

ding leh kanna replonâk zawzawng leh kan sual tla thiangtir ding hen, â rep hen 
zumh a kâi asi. 

10“Thilsual kan ti lo” kan ti chun, Pathian chu âwkrâwl ah kan siam le, a thu 

khawm kanmah lakah a um lo asi. 

1 Johan 2 

Krist Hawng Kan ṭangpitu 

1Ka fa le, thilsual nan ti lonâk ding hen hi bang thu hi nan sinah ka hawng rîn 

asi. Chun, âuzawng nih thilsual a ti chun, Pa sinah simpitu Jisu Krist mi rep chu 
kan nei asi, 

2anih chu kan sual tla thutluangvâwrnâk asi, kanmah tla sual cho silo hen, 

laikulh zawzawng sual thutluangvâwrnâk khawm asi. 

3Chun, a thupêk tla kan zâwt chun, chu lakah chun amah kan theih ti kanna 

theih asi. 

4A thupêk tla zâwt ṭung lo hen, “Amah ka theih” titu chu mi âwkrâwl asi, thutak 

khawm amah lakah a um lo. 

5Âuzawng a thu zâwttu chu amah lakah chun Pathian zângfahnâk a rangtling 

tatak rawh asi. 

6Pathian sinah kan um asi ti theihnâk chu hi hi asi, Pathian lakah ka um titu chu 

Jisu hâwitê hen a um ding asi. 

Thupêk Thar 

7Duhtak le tla, thupêk thar lam chu nan sinah ka hawng rîn lo le, thupêk li, a tîr 

thawk hen nan nei mi kha ka hawng rîn dauh asi. Thupêk li chu nan theih rawh 
mi thu kha asi. 

8Sikhawmsele thupêk thar rîn hâwi khawm ka si, chu chu Jisu Krist lakah leh 

nanmah lakah a lang asi, chêu tatak chu tuah a hawng chêu rawh ruangah mûi 
chu a vei liau chir asi. 

9Mah unau hua ṭung hen, “Chêu ah ka um” titu chu tu khawmah mûi ah a um 

ko asi. 

10Mah unau zângfahtu chu chêu ah a um kumza le, amah lakah tlûknâk rerêng 

a um lo. 

11Mah unau huatu lam chu mûi ah a um le, mûi ah a kal asi, mûi nih a mit a 

châwtir rawh ruangah a kalnâk ding a theih lo asi. 

12Fa le tla, Krist min hen nan sual tla ngaihdam asi rawh ruangah nan sinah ka 

hawng rîn asi. 

13Pa le tla, amah chu a tîr thawk hen a um kumza ti nan theih ruangah nan 

sinah ka hawng rîn asi. Rualnâu tla, Misual chu nan neh rawh ruangah nan 
sinah ka hawng rîn asi. 

14Fa tla, Pa chu nan theih ruangah nan sinah ka rîn asi. Pa tla, amah chu a tîr 

thawk hen a um kumza ti nan theih ruangah nan sinah ka hawng rîn asi. 
Tlangvâl tla, nan chak le, Pathian thu nanmah lakah a um kumza le, Misual chu 
nan neh rawh ruangah nan sinah ka hawng rîn asi. 

15Laikulh hi zângfah lah ule, laikulh ah thil um tla khawm hi zângfah lah u. 

Âuzawng nih laikulh hi a zângfah chun, Pa a zângfahnâk amah lakah a um lo. 

16Laikulh ah thil a um mi zawzawng, taksa duhnâk tla, mit duhnâk tla, dam kar 

rokualnâk tla hi Pa thawk hen suak asi lo, laikulh thawk hen suak asi dauh. 

17Laikulh hi a duhnâk tla hen a tlâu liau chir asi. Pathian duhzia titu lam chu 

zungzâl hen a um kumza lai. 

Krist Mêlma 

18Ka fa le tla, tik dawnghnâk chu a nâi rawh, Krist Mêlma a hawng kal lai ti nan 

theih rawh hâwi khan, tu khawmah Krist Mêlma tamtak an hawng suak rawh, 
churuangah chun tik madungchem asi rawh ti kan theih. 

19Annih chu kan lakah mi murui an si lo ruangah hawng kan kaltâk le, kanmah 

mi tak si na sele kan sinah an um vima ding asi, sikhawmsele, an ektê hen 
kanmah mi tak an si lo ti a lang fiang khonâk ding hen hawng kan suaktâk rawh 
asi. 

20Sikhawmsele, nannih lam chu Krist nih Thlarau Thenhlimh an tawih na 

ruangah, nan ektê hen thudik nan theih asi. 

21Thutak chu nan theih lo mi asi lo ruangah ka rîn asi, nan theih ruangah leh 

thutak lakah âwkrâwl zeikhawm a suak dah lo ti nan theih ruangah ka rîn dauh 
asi. 

22Jisu chu Mesia asi ti lunglotu nûnlêm chun mi âwkrâwl âu me um? Krist Mêlma 

chu Pa leh Fapa lung lotu hi asi. 

23Âuzawng Fapa lung lotu nih chun Pa khawm a lung lo, Fapa lungtu lam nih 

chun Pa khawm a lung asi. 

24Thuchah a tîr thawk hen nan theih rawh mi kha nan thinlung ah kil thlir u. Chu 

hâwi hen nan thinlung ah nan kil thlir chun Pa leh Fapa hen nanna tlâi kumza 
lai. 

25Amah Jisu Krist nih pêk ding hen hawng kan tiamh mi chu zungzâl nungnâk 

asi. 

26Nanmah tla an bum awt natu thâwngthâng chu nan sinah ka rîn asi. 

27Nannih lam chu Jisu Krist nih a Thlarau an pêk na le, chu Thlarau nan sinah 

a um kar zawng chu âu sîntir khawm nan herh lo. Thlarau nih chun zeizawng 
an sîntir na ruangah leh a sim mi vial chu thudik asi ruangah âwkrâwl asi lo. 
Thlarau sîntirnâk chu zûl ule, Krist lakah um u. 

28Fa le tla, amah ah um kumza u, amah a hawng a langh tikah ningzak lo hen 

râlṭha tak hen kan um kho lai. 

29Amah chu mi rep asi ti nan theih chun, mi âuzawng repnâk titu chu Pathian fa 

asi ti nan theih lai. 

Pathian Fa Tla 

1 Johan 3 

1Ngâinik u, Pa nih hawng kan dâwt zia chu a fâk a! A dâwtnâk fâk tak ruangah 

Pathian fa ah kawh hen kan um hi, chu hâwi chu kan si, hi ruangah laikulh nih 
hawng kan theih lo asi, amah chu an theih lo ruangah. 

2Duhtak tla, tuhin Pathian fa tla kan si le, zei hâwi hen kan um awt ti lam chu a 

lang lo rih, amah a hawng a langh tikah amah hâwi hen kan um awt ti lam chu 
kan theih, amah chu a umdân hâwitê hen kan muh awt. 

3Âuzawng Jisu Krist ah lungnâk nei mi vial nih amah â thenhlimh hâwi hen a 

thenhlimhtir tâwn. 

4Âuzawng thilsual titu vial nih dân a buar tâwn, sual chu dân buarnâk asi. 

5Amah chu sual tla veih ding hen a hawng lang rawh ti nan theih, amah lakah 

chun sual zeikhawm a um lo. 

6Âuzawng amah lakah umtu nih chun thilsual a ti lo, âuzawng thilsual titu nih 

chun amah chu a muh lo le, theih khawm a theih lo. 

7Fa le tla, âu perpet hen khawm um lah u, Jisu Krist â rep hâwi hen thil dik titu 

chu â rep asi. 

8Thilsual titu chu Diabol lak mi asi, Diabol chu a tîr thawk hen thilsual titu asi. 

Pathian Fapa a hawng kalnâk san tak chu Diabol thilti veih ding hen asi. 

9Âuzawng Pathian fa nih chun, Pathian nunchan amah lakah a um kumza 

ruangah thilsual a ti tâwn lo, Pathian a Pa asi ruangah thilsual a ti kho lo. 

10Hi lak hin Pathian fa tla leh Diabol fa tla chu â theih asi. Âuzawng thu dik ti 

lotu mawh, a unau zângfah lotu chu Pathian fa asi lo. 

A Zângfah Tawnhnâk 

11Hi hi a tîr thawk hen thuchah nan theih mi kha asi: Kanna zângfah tawnh ding 

asi, ti hi. 

12Kain misual lakah mi mah unau thahtu hâwi khan kan um ding asi lo le, 

zeiruang me Kain nih anih chu a thah? Amah thilti a dik lo le, a unau Abel thilti 
chu a dik ruangah. 

13Unau le tla, laikulh nih a nan hua na chun chê ti lah u. 

14Kan unau tla kan zângfah ruangah thihnâk ah mi kan suak le, nungnâk ah kan 

lût rawh ti kan theih. Âuzawng chu hâwi ti lotu chu thihnâk ah a um kumza asi. 

15Âuzawng a unau huatu chu mi thahtu asi, mi thahtu âukhawm zungzâl 

nungnâk ting an um lo ti nan theih. 

16Hi lak hin zângfahnâk chu zei me asi ti kan theih, Krist nih kan rangah a 

nungnâk hawng kan pêk mi lak hin, kannih khawm nih unau tla rangah kan 
nungnâk kan pêk bâk ding asi. 

17Âuzawng laikulh sum leh pâi nei hen, a unau samphâng hen muh sele, anih 

chu ṭangpi lah sele, Pathian zângfahnâk chu amah lakah zeitin a um lai? 

18Fa le tla, thu cho hen a zângfah lah ule, kâ cho hen khawm a zângfah lah u, 

thilti leh thungâi tak hen si dauh seh. 

Pathian Mâika Ah Râlṭhatnâk 

19Hi lakah hin thutak ah um kan si ti kanna theih asi. Kan thinlung khawm nih 

Pathian lakah mi kan si ti a theih lai, 

20kan thinlung nih mawh hawng kan phurhtir khawmah, Pathian chu kan 

thinlung ngâk hen rokual dauh leh zeizawng theihkhotu asi. 

21Duhtak le tla, kan thinlung nih mawh hawng kan phurhtir lo chun Pathian lakah 

kan râlṭha asi. 

22Chun, a thupêk tla kan zûl le, a mitmuh ah thil lawmhkâi kan ti tâwn ruangah, 

kan ngiar mi zawng kan tawng tâwn. 

23Chun, a thupêk chu hi hi asi, Jisu Krist nih thu hawng kan pêk hâwitê hen, 

Jisu Krist min lung hen a zângfah tawnh ding asi. 

24Pathian thupêk zûltu chu Pathian lakah a um kumza le, Pathian khawm amah 

lakah a um. Chun hi lak hin amah chu kanmah lakah a um kumza ti kan theih, 
Thlarau hawng kan pêk mi lak hin kan theih asi. 

Thlarau Dik Leh Diklo 

1 Johan 4 

1Duhtak tla, Thlarau nei ding ti thusimtu zawzawng chu lung ver lah u, thlarau 

chu Pathian lakah mi asi leh silo nik u. Khuavâng telê tamtak mun kipah an 
suak rawh ruangah. 

2Hi lakah hin Pathian Thlarau chu nan theih lai: âuzawng Jisu Krist chu taksa 

ah a hawng a chang asi titu chu Pathian lakah mi Thlarau neitu asi. 

3Sikhawmsele, âuzawng Jisu taksa ah a hawng a chang ti êltu chu Pathian 

lakah mi Thlarau neitu asi lo, chu chu Krist mêlma thlarau a hawng kal ding nan 
theih mi asi, tu khawmah laikulh ah a um chia rawh asi. 

4Sikhawmsele, fa le tla, Pathian sinah mi nan si le, khuavâng telê chu nan neh 

rawh, laikulh lakah mi thlarau neitu ngâk hen nanmah lakah a um mi Thlarau 
chu a chak dauh ruangah. 

5Annih chu laikulh ah mi an si ruangah, laikulh mi hâwi hen an hawlh le, laikulh 

ah mi tla thu an ngâi tâwn asi. 

6Kannih lam chu Pathian lakah mi kan si. Âuzawng Pathian theihtu zawng nih 

kan thu an ngâi tâwn. Pathian lakah mi lo nih chun kan thu an ngâi lo, chubang 
lakah chun Thlarau dik leh thlarau diklo chu kan theih asi. 

Pathian Chu Zângfahnâk Asi 

7Duhtak tla, zângfahnâk hi Pathian thawk hen suak asi ruangah kanna zângfah 

tawnh ding asi. Âuzawng zângfahnâk neitu chu Pathian fa asi, Pathian khawm 
a theih. 

8Zângfahnâk neilotu nih chun Pathian a theih lo, Pathian chu zângfahnâk asi. 

9Hi hi Pathian nih zângfahnâk kan rangah a langhtir mi chu asi, a Fapa neihlem 

laikulh ah a hawng fial mi zârah nungnâk kan nei khonâk ding hen. 

10Zângfahnâk ka ti mi hi, kanmah nih Pathian kan zângfah ka ti mi silo le, amah 

nih hawng kan zângfah le, kan sual tla ngaihdamnâk ding hen a Fapa a hawng 
fial ka ti dauh asi. 

11Duhtak le tla, chu hâwi tluk hen Pathian nih hawng kan zângfah asi chun, 

kannih khawm kanna zângfah tawnh ding asi. 

12Âukhawm nih Pathian an muh dah lo; kanna zângfah tawnh chun, Pathian 

kanmah lakah a um lai le, a zângfahnâk khawm kanmah lakah a rangtling lai. 

13Amah chu kanmah lakah a um kumza mi leh kannih amah lakah kan um 

kumza ti, hi lak hin kan theih, a Thlarau hawng kan pêk mi lak hin. 

14Chun, Pa nih a Fapa chu laikulh ruangsuahtu ding hen a hawng fial asi ti kan 

muh le, midang tla khawm kan theihtir na asi. 

15Âuzawng Jisu chu Pathian Fapa asi titu chu amah lakah Pathian a um kumza 

le, anih khawm chu Pathian lakah a um kumza asi. 

16Pathian nih kanmah lakah zângfahnâk a nei ti kan theih le, kan lung asi. 

Pathian chu zângfahnâk asi, zângfahnâk ah a um kumza mi chu Pathian lakah 
a um kumza asi. Pathian khawm amah lakah a um kumza asi. 

17Zângfahnâk thiltum chu kan lakah siam rangtling hen a um rawh: lâirêl ding 

mi Ni lak khawmah râlṭha tak hen kan um khonâk chu hi laikulh ah hin Jisu Krist 
nunchan hâwi put hen kan um ruangah asi. 

18Zângfahnâk lakah chun ṭihnâk a um lo, zângfahnâk rangtling nih ṭihnâk a nar 

tâwn, ṭihnâk lak chun repnâk a um ruangah, a ṭihtu chu zângfahnâk ah a 
rangtling lo asi. 

19Pathian nih a hawng kan zângfah masa ruangah kan zângfah asi. 

20Mi nih, “Pathian ka zângfah” ti hen, a unau hua sele, amah chu mi âwkrâwl 

asi, a unau a muh ko mi men a zângfah lo chun Pathian a muh dah lo mi chu 
zeitin a zângfah kho lai? 

21Hi hi Krist nih thu hawng kan pêk mi chu asi “Mi nih Pathian a zângfah chun 

a unau khawm a zângfah ding asi,” ti hi. 

Laikulh Kan Nehnâk Chu 

1 Johan 5 

1Âuzawng Jisu chu Mesia asi ti lungtu chu Pathian fa asi, âuzawng a pa 

zângfahtu nih chun a fa khawm a zângfah asi. 

2Hi hi Pathian fa tla kan zângfah ti kan theihnâk chu asi, Pathian kan zângfah 

le, a thupêk tla kan zâwt mi lak hin. 

3Pathian kan zângfahnâk chu hi hi asi, a thupêk tla kan zûl mi hi. A thupêk tla 

chu kan rangah a har lo. 

4Pathian fa vial nih chun laikulh a neh kho vima le, hi laikulh kan nehnâk chu 

kan lungnâk hen asi. 

5Jisu chu Pathian Fapa asi titu cho lo nih chun âu nih me laikulh a neh kho? 

Jisu Krist Theihpitu 

6Jisu Krist chu â baptisnâk tî leh a thihnâk thisen hen a hawng kal asi, tî cho 

hen a hawng mi silo le, tî leh thisen hen asi dauh. Thlarau chu thutak asi 
ruangah chun, Thlarau nih chun thudik asi ti a theihtir asi. 

7Theihpitu chu pathum an um, 

8Thlarau, tî leh thisen chu, chu pathum tla chu thu anna rual asi. 

9Minung nih theihpitu an pêk mi ngâk chun Pathian nih theihpitu a pêk mi chu 

a ṭha dauh ti kan lung asi. Pathian nih theihpitu hawng kan pêk mi chu a Fapa 
thâwngthâng hi asi. 

10Âuzawng Pathian Fapa lungtu nih chun a thinlung ah theihpitu a nei asi, 

Pathian lunglotu lam nih chun amah chu âwkrâwl ah â siam le, Pathian nih a 
Fapa thâwngthâng a theihtir mi chu a lung lo ruangah. 

11Theihtirnâk chu hi hi asi, Pathian nih zungzâl nungnâk hawng kan pêk le, chu 

nungnâk chu a Fapa ah kan nei asi. 

12Âuzawng Fapa neitu nih chun chu nungnâk chu a nei, Pathian neilotu nih 

chun chu nungnâk chu a nei lo. 

Zungzâl Nungnâk 

13Zungzâl nungnâk nan nei ti nan theih khonâk ding hen, nannih Pathian Fapa 

min lungtu tla sinah hi bang thu hi ka rîn asi. 

14Hi hi Pathian lakah kan râlṭhatnâk chu asi, zeizawng amah duhzia hâwi hen 

kan deih chun anih nih a hawng kan ngâi piak lai ti kan theih. 

15Zeizawng kan deih mi chu a hawng kan ngâi piak ti kan theih chun, a sinah 

kan thil deih chu kan tawng rawh ti kan theih asi. 

16Âuzawng a unaupa nih thihnâk khawp rê hen a tling lo mi sual ti hen muh 

sele, nungnâk pêk awttu Pathian chu a deih lai le, a deihnâk chu a siang piak 
lai. Sikhawmsele, thihnâk khawp rê sual a um le, chu hâwi mi rang chun deih 
piak ding ka ti mi si lo. 

17Diklo nâk zawzawng hi sual asi. Sikhawnsele, thihnak khawp rê a tling lo mi 

sual khawm a um. 

18Âuzawng Pathian fa nih chun thilsual a ti lo ti kan theih, Pathian Fapa nih chun 

a vêng kumza le, Misual nih a râwk kho lo asi. 

19Chun Pathian lakah mi kan si ti leh, laikulh pumpi hi Misual thu thu hen a um 

ti kan theih. 

20Chun, Pathian Fapa chu a hawng kal le, Pathian dik tak chu theih khonâk 

hawng kan pêk ti kan theih. A Fapa Jisu Krist hen tlâinâk kan nei mi lakah 
Pathian dik tak hen tlâinâk kan nei asi. Hi hi Pathian dik tak leh zungzâl nungnâk 
chu asi. 

21Ka fa le tla, pathian diklo tla lakah a dang hen a thlei u. 

2 Johan 

2 Johan 1 

1Upa nih chun Nunau Pathian thîm mi, ka dâwt ngâi mi leh a fa tla sinah, kei 

cho silo hen, 

2thudik theihtu zawzawng, thudik ruangah kan sinah an um mi leh zungzâl tiang 

hen kan sinah an um ding mi tla khawm nih a nan dâwt na asi. 

3Pa Pathian chu Fapa Jisu Krist sin thawk hen, zângfahnâk tla, khuaruatnâk tla, 

remnâk tla, thudik leh dâwtnâk tla nan sinah um seh. 

Thudik Leh Zângfahnâk 

4Pa thawk hen thupêk kanna ting hâwi hen, na fa tla thudik ah an um mi ka muh 

ruangah thungâi ka lâwm asi. 

5Nunau: na sinah thupêk thar hâwi a rîn silo hen, a tîr thawk hen kan nei mi 

hâwi a rîn dauh hen, kanna zângfah tawnh ding hen ka rîn asi. 

6Pathian thupêk hâwitê kan um ding mi chu asi, zângfahnâk ka ti mi chu. 

Thupêk a tîr thawk hen nan theih rawh mi chu hi hi asi, zângfahnâk ah nan um 
ding mi chu asi. 

7Perpettu tamtak, Jisu Krist chu laikulh ah hin taksa hen a hawng kal ti lotu tla 

kha an hawng suak rawh dangâiah, chun, chu tla chu Krist Mêlma leh mi bumtu 
lian tak an si. 

8Kan ṭuan san kha nan thlâu lonâk ding hen, a man kim tak hen nan tawng 

khonâk ding hen a vêng u. 

9Âuzawng Krist sîntirnâk thu ah um lo hen a lei a kaih chun Pathian a nei lo. 

Âuzawng chu sîntirnâk ah a um asi chun Pa leh Fapa a nei vevê asi. 

10Âuzawng chu hâwi sîntirnâk thu chu hawng put lo hen nan sinah hawng sele, 

nan in ah tlungtir lah u, hawlhkâ ṭha hen khawm thlah lah u, 

11hawlhkâ ṭha hen thlahtu chu a thilsual ti lakah chun â tel bâk asi. 

Thu Dawnghnâk 

12Nan sinah thu tamtak sim ding ka nei ruangah lasui leh lasui hâng hen rîn ka 

duh lo le, kanna lâwmnâk a rangtling khonâk ding hen nan sinah hawng kal hen 
mâitawnh hen an sawnh na ding ka lungum dauh. 

13Nan Unaunu thîm mi fa tla nih chibai an bûk na. 

3 Johan 

3 Johan 1 

1Upa nih chun--Duhtak Gaia, ka zângfah tak mi sinah. 

2Duhtak, thlarau leiah na rî thiang hâwi hen, taksa lei khawmah dam leh thil 

zeizawng ah tluang tak hen na um khonâk ding hen thla ka cham asi. 

3Unau tla an hawng kal le, thudik ah na um kumza zia thu hawng kan simh liau 

khan thungâi hen ka lâwm asi. 

4Ka fa tla thutak ah an um ti ka theih nûn lêm ah lawmhnâk fâk zeikhawm ka 

nei lo. 

Gaia Chu Sawr Asi 

5Unau duhtak, unau tla chu khual an si liau khawmah zumhkâi tak hen an 

rangah na ṭuan piak na asi. 

6Chubang tla nih kawhmi tla mâika ah na zângfahnâk thu an sim rawh. Pathian 

lawmh tlâk hen khual an tlâwngnâk a tluang vima khonâk ding hen ṭangpi na, 

7lunglo tla thawk hen zeikhawm ṭangpinâk lâk lo hen Krist rianṭuan ding hen an 

suak rawh ruangah. 

8Thudik rian an ṭuannâk ah kanna tel bâk ding hen annih tla chu kan bawmh 

bâk na ding asi. 

Diotrephes Leh Dematria 

9Kawhmi tla sinah khan thu tâwmtê chu ka rîn rawh; sikhawmsele, Diotrephes 

an lakah hotu si ding duhtupa nih chun ka thusim a ngâi lai lo. 

10Churuangah, ka hawng kal tik chun a thilti tla kha kan theihtir na lai le, kan 

lakah thil ṭihnungkâi leh âwkrâwl thu a sim le, chu ko khawm chu tâwk ti lo hen, 
unau tla an hawng kal mi tla khawm chu a lawmh na lo le, anmah lawmhtu tla 
khawm a khap na le, pumhnâk in mi nar ding a tum na. 

11Duhtak, thil ṭhalo chu châwng lah le, a ṭha mi chu châwng dauh rawh. Thil ṭha 

titu chu Pathian lakah mi asi, thilsual titu nih chun Pathian a muh dah lo. 

12Demetria nih chun mi zawzawng sawr a tawng, thudik lak khawmah sawr a 

lawh asi. Kannih khawm nih kan sawr asi, kan sawrnâk hi a dik asi ti na theih. 

Chibai Bûknâk 

13Na sinah thu rîn ding cherkhet ka nei le, sikhawmsele, lasui rînnâk leh lasui 

hâng hen na sinah rîn ka duh lo le, 

14sâwtlotê ah an muh ding ka lungum dauh le, chun, mâitawnh hen kanna sâwn 

lai. 

15Lungngamnâk na tlûnah um seh. Na hâwi le tla nih chibai an bûk. Kan hâwi 

le tla khawm a bîk hen chibai bûk na u. 

Jud 

Jud 1 

1Jud, Jisu Krist to-aw leh a unaupa Jem nih chun-Pa Pathian zângfahnâk leh 

Jisu Krist kilkâwinâk ah um mi, kawhmi tla sinah chun: 

2Khuaruatnâk tla, remnâk tla, dâwtnâk tla nan tlûnah pungtir hen um seh. 

Sîntirtu Diklo 

3Duhtak le tla, kanna ting chiau mi ruangsuahnâk thu nan sinah rîn ka tum 

liauah, mi thenhlimh tla sinah lungnâk veikhat pêk rawh mi thu ah lungnâk 
ruangah raltuk ding hen an fawrh na ding hen nan sinah lasuikuat rîn ding hen 
a herh ti ka theih. 

4Pathian thu lunglo tla a thup hen kan sinah an hawng lai le, Pathian 

zângfahnâk thu chu râwk hen anmah duhzia a um tum hen Jisu Krist kan Lal 
leh Hotu an duh lo, hi mawh hen an um ding mi tla hi a lân thawk hen Pathian 
lasui thu nih a sim ving rawh asi. 

5Hi bang tla hi a ektê hen theih ver khawm ule, Lalpa nih chun Aigupta ram 

thawk hen Israel tla chu ruang a suah na le, chu nehnûn ah lunglotu tla chu a 
veihtir na zia an theihtir nawlh na ding ka duh. 

6Vânmifial anmah thuneihnâk tâwk ri duhlo hen, an mun kaltâktu tla chu, 

mawhtir hen an umnâk ding Ni rokual tak rangah zungzâl chikchîn hen Pathian 
nih phuar hen mûi ah a siah na mi chu theihkumza u. 

7Sodom leh Gomorah leh a kiangkam mi khua ah an um mi tla nih, vânmifial tla 

hâwi hen hurnâk leikâng thil ti hen kalsualtu tla chu fiang tak hen simh an si 
hâwi hen zungzâl mei lakah rêp an si mi kha theihkumza u. 

8Chu hâwi ber hen, hi bang minung tla nih hin langhtirnâk tla an nei le, chu nih 

chun an taksa lakah sualnâk a tlungtir le, tlûnlei mi rokualnâk chu an siarlo le, 
Pathian thuneihnâk khawm an zauhnawmh asi. 

9Mikael vânmifial chungnungchem men kha, Mosi ruak thu ah anna êl liau khan, 

Diabol tlûnah thu rêl piak hen mawh a phurhtir ngam lo le, “Lalpa nih a nan fâi 
dauh seh a ti. 

10Chu tla nih chun thu an theih lo mi tla chu an simsiat le, dawnruatnâk nei lo, 

ram sa tla hâwi hen, theihnâk anna suakpi mi nih chun anmah tla a râwk na. 

11An tlûn a pit! Kain lampi chu an zûl le, lawh uh hen Balaam sual lampi chu an 

zûl le, Kora a hel mi hâwi hen an hel le, amah hâwi hen veih hen an um rawh. 

12Buh nan einâk ah annih tla chu nâwmtâm â buaih mi hâwi an si le, an zû rîtnâk 

ningzak theihlonâk hen, mah kawngkâ cho ruattu an si; vândâwm ruahtî a um 
lo mi thli nih a ranh mi hâwi an si, thing, tharvâng liau khawmah a rah lo mi hâwi 
leh thing a ram hen â phâwi zek le, a thi thlo mi hâwi an si. 

13Tipi tlingtlawk hâwl hen an um le, an thilti ningzakkâi tak chu a phul mi hâwi 

an si, ârfi a vâi lemang mi hâwi an si le, Pathian nih an rangah mûi thûk tak a 
siah piak na mi tla an si. 

14-15Adam thawk hen san sarihnâk Enok nih chun chubang tla thu chu hun sâwt 

tak thawk hen a simkan rawh asi, “Ngâinik u, Pathian lunglotu tla nih an thilti 
leh an thusim ṭihnungkâi tak leh Pathian an simsiat ruangah, lâirêl ding hen 
Lalpa chu a vânmifial thenhlimh sâng tamtak hen a hawng awt,” ti hen. 

16Chubang tla chu chipchiartu leh mi simsâwitu tla an si le, anmah duhnâk hâwi 

vima hen an um le, an kâ hen khâwngnâk thu dawh lo tak an sim le, anmah 
siremnâk cho tawng ding hen mi an sunhsak na tâwn. 

Râlringnâk Leh Sîntirnâk 

17Sikhawmsele, duhtak le tla, nannih lam nih chun kan Lalpa Jisu Krist mifial tla 

nih thu an sim mi tla kha theihkumza u, 

18“Tik madung ah chun, Pathian sunhsaklo leikângah, mah duhnâk hâwi vima 

a um hen, zauhnawmhtu tla an hawng um lai,” ti hen nan sinah ka sim rawh 
kha. 

19Chu tla chu, taksa mi, Thlarau ah um lo mi, murui dang siamtu tla an si. 

20Sikhawmsele, ka unau duhtak le tla, nan lungnâk thenhlimh ah chun mah leh 

mah a dirh hen um ule, Thlarau Thenhlimh thiltikhonâk hen um u. 

21Kan Lalpa Jisu Krist nih a khuaruatnâk ruangah zungzâl nungnâk a nan pêk 

na mi chu ngâk hen Pathian zângfahnâk ah chun a kil u. 

22Mi, zumhmaihnâk neitu tla chu lungkham na u. 

23Mei lakah an um mi tla chu ruangsuah na ule, an nipuan an duhnâk sual nih 

a nawmh rawh mi tla chu fih hen, an tlûnah ṭih bû hen zângfahnâk langhtir u. 

Sawrnâk Thlachamnâk 

24Chun, nan tlû lonâk ding hen an vêng na khotu leh rokualnâk ah lâwptlo tak 

hen leh nâwmtâm kawp lo hen an siah na khotu, 

25kan Lalpa Jisu Krist zârah ruang hawng kan suahtu Pathian sinah cho chun, 

tik a lan rawh mi leh tuah leh zungzâl tiang hen, chawnglawmhnâk tla, rokualnâk 
tla, thuneihnâk tla a sinah um seh! Amen. 

Thuphuang 

Thuphuang 1 

1Jisu Krist thuphuang, Pathian nih a to-aw tla theihtir ding hen a sinah a pêk mi, 

thu hawng um sawm ding mi thu chu asi. Chu chu, a vânmifial mang hen, a to-
aw Johan a hawng theihtir le, 

2chu Johan nih chun Pathian thu leh Jisu Krist theihtirnâk thu leh a thilmuh tla 

chu a theihtir. 

3Hi simhkannâk thu rêltu leh ngâitu leh a sungah thu â rîn mi pawmtu tla chu an 

thaw a suak. Hi zawng thil a hawng um ding mi tik chu a nâi rawh ruangah. 

Kawhmi Pasarih Tla 
Chibai Bûknâk 

4-5Johan nih chun Asia ram ah kawhmi murui sarih tla sinah: Um liau leh um 

rawh leh hawng um ding mi sinah leh a laltophah mâika ah thlarau pasarih tla 
thawk hen, Jisu Krist theihpitu zumhkâi tak, mithi lakah mi suak masachem leh 
tual ah lal tla lâirêltu thawk hen zângfahnâk leh remnâk nan sinah um seh. 
Hawng kan zângfah le, a thisen hen kan sual lakah mi hawng kan tlanh le, 

6a Pathian leh Pa rianṭuan ding hen a lalram ah bâwlpu ah hawng kan siamtu 

Jisu Krist sinah rokualnâk leh lâirêlnâk chu zungzâl hen um seh! Amen. 

7Ngâinik u, anih chu sûm tla hen a hawng awt, mikip nih an muh lai le, a sunhtu 

tla khawm nih, laikulh ah phun zawzawng amah ruangah an thinlung a fâk lai. 
Chu hâwi asi! Amen. 

8“Kei Alpha leh Omega ka si,” Lalpa Pathian, um liau leh um rawh leh hawng 

um ding mi, zeizawng tikho nih chun a ti asi. 

Jisu Krist Muhtirnâk 

9Kei, Johan nan unanpa, Jisu ah hamhnâk tla, a ram leh a tuarnâk ah an 

bâwmpi natu hi, Pathian thu ruang leh Jisu theihtirnâk thu ruangah Patmos 
tikulh ti mi ah chun siah hen ka um le, 

10Lalpa ni ah chun Thlarau hen ka hawng um le, ka dunglei ah tâwtawrâwt hâu 

hâwi hen hâu fâk tak hen, 

11“Na thil muh ding mi chu lasuibu ah rîn le, Kawhmi murui sarih tla, Ephesi, 

Smirna, Pergamos, Thiatira, Sardis, Philadelphia leh Laodikei khua ah kuat 
rawh,” a ti mi ka theih. 

12Chun, a hawng ka sawnhtu chu muh ding hen ka her le, chun, ngûn meichêu 

tung sarih ka muh. 

13Meichêu tla lakah chun, minung hâwi, a kê pâr tiang hen puan â aih le, a ir ah 

ngûn ri hen â sâwm mi ka muh. 

14Chun, a lû leh a sam chu vûr hen â bang mi samul hâwi hen a vâr, a mit tla 

chu meialh hâwi asi le; 

15a kezaphah tla chu dâr a tlêu mi hâwi asi le, mei ah êr mi hâwi asi, a hâu chu 

tî tamtak khâwk hâu hâwi asi. 

16A vawrhlei kut hen ârfi pasarih a put le; chun, a kâ thawk hen nâmsâu hâr nih 

nei a suak le, a mêl chu nî sûn liau hâwi hen a chêu. 

17Chun, amah chu ka muh kâ hen mithi hâwi bang hen a kê bul ah ka tlû rawh. 

Chun, anih nih chun a kut vawrhlei chu ka tlûnah a thâng le, ka sinah, “Ṭih lah, 
kei masachem leh madungchem leh, 

18a nung mi chu ka si, ka thi le, sikhawmsele, ngâinik, zungzâl rangah ka nung 

nawlh rawh asi. Thihnâk leh mithi khua tlûnah thuneihnâk chu ka nei ber asi. 

19Chuvachun, na thil muh rawh mi tla leh thil um liau leh thil hawng um ding mi 

thu tla chu rîn rawh; 

20ka kut vawrhlei ârfi pasarih tla leh ngûn meichêu siahnâk pasarih na muh mi 

thuthup chu; ârfi pasarih tla chu kawhmi pasarih vânmifial tla an si, meichêu 
pasarih chu kawhmi pasarih tla chu an si. 

Thuphuang 2 

Ephesi Mi Tla Sinah Thuchah 

1“Ephesi khua mi kawhmi vânmifial sinah chun rîn rawh: “A kut vawrhlei ah ârfi 

pasarih put hen, ngûn meichêu pasarih kiangah â zî lemang mi nih khan hi bang 
thu hi a sim asi. 

2Na thilti zia tla, na hamh zia leh na felfê zia tla, misual tla na sâithiam lo zia tla 

ka theih. Mifial si lêm lo hen mifial â ti mi tla chu na nik ber le, mi âwkrâwl an si 
ti na theih rawh le; 

3felfênâk na nei ber le, ka min ruangah na tuar rawh le, na zuai lêm lo. 

4Sikhawmsele, sâwinâk ka nan nei asi, na dâwtnâk masachem kha na bângtâk 

asi. 

5Churuangah, na tlûk khalh rawh mi kha theihkumza le, rim hen thilti masachem 

kha ti nawlh rawh; chu lo chun na sinah ka hawng lai le, na rim lo chun na 
meichêu kha a mun ah mi ka ṭhial ving lai. 

6Sikhawmsele, hi hi na ṭhatnâk chu asi, Nikola murui tla thilti na hua mi hi; chu 

chu kei khawm nih ka hua bâk asi. 

7“Thlarau nih kawhmi tla sinah thu a sim mi hi nâ a nei mi nih chun theih na seh. 

“A nehtu vial sinah chun Pathian Dûm ah mi nungnâk thing rah ei ding hen thu 
ka pêk lai a ti,” ti hen. 

Smirna Mi Tla Sinah Thuchah 

8“Chun, Smirna khua kawhmi vânmifial sinah chun rîn rawh: “Masachem leh 

madungchem a thi le, a nung nawlh mi nih khan hi bang thu hi a sim asi. 

9Na hamh zia tla, na pâm zia tla ka theih le, sikhawmsele, na nei ṭung fâwn! 

Juda tak silo hen, Juda kan si titu, Setan murui lakah mi tla nih a nan simsâwi 
mi chu ka theih. 

10Na tuar ding tla hi ṭih lah, ngâinik, Diabol nih niknâk ah a nan siah lai le, nan 

lakah mi zeimaw mi rêngin ah a nan khumh na awt asi, chun, ni râ hamh nan 
tuar lai. Thih tiang hen zumhkâi hen um rawh, chuvachun nungnâk lallukhuh ka 
nan pêk lai. 

11“Thlarau nih kawhmi tla sinah thu a sim mi hi nâ a nei mi nih chun theih na 

seh! “A nehtu vial chu thih nihnâk nih zeitin khawm a ti lai lo, a ti” ti hen. 

Pergamos Mi Tla Sinah Thuchah 

12“Chun, Pergamos khua kawhmi, vânmifial sinah chun rîn rawh: “Nâmsâu hâr 

nih nei mi nih khan hi bang thu hi a sim asi. 

13Setan tophah umnâk ah na um mi kha ka nan theih; ka min na kil thlir le, Setan 

umnâk ah hawng ka theihpitu zumhkâi tak Antipa an thah liau khawm khan ka 
rangah na dik hen na lungnâk na thlâu lo asi. 

14Sikhawmsele, tâwm sâwinâk ka nan nei asi, Balaam sîntirnâk thu pawmtu âu 

tla mawh nan umpi ruangah khan, Balaam nih chun Israel tla chu ruk sawnhnâk 
sa ei ding leh pung le lêngnâk ah tlûktir ding hen Balak chu a sîntir. 

15Chubang hen, nang khawm nih Nikola murui tla sîntirnâk thu pâwmtu âu tla 

mawh na umpi asi. 

16Chuvachun, rim rawh, chu lo chun na sinah ka hawng sawm lai le, ka kâ ah 

nâmsâu hen ka hawng do na lai. 

17“Thlarau nih kawhmi tla sinah thu a sim mi hi nâ a nei mi nih chun theih na 

seh! “A nehtu zawng sinah manna thuh mi chu ka pêk lai, lungvâr khawm ka 
pêk chiau na lai, chu lung tlûnah min thar â rîn mi hen, chu chu a tingtu cho lo 
nih chun âukhawm nih an theih lo, a ti” ti hen. 

Thiatira Mi Tla Sinah Thuchah 

18“Chun, Thiatira khua kawhmi vânmifial sinah chun rîn rawh: “Pathian Fapa, a 

mit meialh hâwi mi, a kezaphah tla dâr hâwi a tlêu mi nih khan hi thu hi a sim 
asi. 

19Na thilti zia tla, na zângfahnâk tla, na zumhkâinâk tla, na rianṭuan zia tla leh 

na felfê zia tla ka theih, na thilti madungchem tla chu a tîr mi ngâk hen a fâk 
dauh ti ka theih. 

20Sikhawmsele, sâwinâk ka nan nei, nunau Jezebel, Pathian khuavângnu â ti 

mi kha na sâithiam le, anih nih chun ka to-aw tla chu pung le lêngnâk leh milem 
sawnhnâk thil ei tla sîntir hen diklonâk ah a nan rui na asi. 

21Chun, a sual rimnâk ding tik ka ruat piak le, sikhawmsele, a hurnâk sual chu 

a rim duh lo. 

22Chuvachun, anih chu ṭângdang pawmtu tla hen an sualnâk ihkhun ah chun 

fâk tak tuar ding hen ka lawnh na asi. Chu nunau hen an thilsual ti chu an rim 
lo chun tuah ka ti awt asi. 

23Chun, kei khawm nih a zûltu tla chu ka thah na lai le, kawhmi murui tla nih 

chun kei hi mi duhnâk tla leh an thinlung tla dawnruatnâk theihtu chu ka si ti an 
hawng ka theih lai, chun, nan thilti hâwi vima hen kan rulh na lai. 

24“Sikhawmsele nannih Thiatira ah mi zeimaw mi chu Setan thilthup thûk an ti 

mi tla leh sîntirnâk diklo thu pawm lotu tla tlûnah chun thilrit dang kan phurhtir 
na awt lo ti ka sim asi. 

25Nan nei chia lam kha ka hawng kal lân lo chu kil thlir u. 

26A dawngh tiang hen ka duhzia hâwi hen zumhkâi tak hen ṭuantu leh nehtu 

chu ka Pa sinah thuneihnâk ka tawng mi hâwi hen phun tla tlûnah thuneihnâk 
ka pêk na lai. 

27Tual bêl mân dip hen vuak mi hâwi hen thîr ṭhianṭhunh hen lâi an rêl piak na 

lai. 

28Chun, deirêl ârfi chu anmah tla ka pêk na lai. 

29“Thlarau nih kawhmi tla sinah thu a sim mi hi nâ a nei mi nih chun theih na 

seh, a ti” ti hen. 

Sardis Mi Tla Sinah Thuchah 

Thuphuang 3 

1“Sardis khua kawhmi vânmifial sinah chun rîn rawh: “Pathian Thlarau pasarih 

leh ârfi pasarih neitu nih khan hi thu hi a sim asi: Na thilti tla chu ka theih, thi ko 
bû hen nung min na put mi hi ka theih asi. 

2Churuang chun, a ṭhang le, na nei chia kha a thi dep lân ah chaktir rawh. Na 

thilti kha ka Pathian mitmuh hen a rangtling lo ti ka theih. 

3Ê-aw ngâilo, na sual tla rim le, an sîntir mi tla leh na theih rawh mi tla kha 

theihkumza rawh. Na vêng lo chun mifîr hâwi hen zei tikah na sinah ka hawng 
awt ti na theih lai lo. 

4Sikhawmsele, Sardis khua ah an nipuan thiang mi tâwmtê nan um. Chu hâwi 

ti tlâk mi nan si ruangah, puanvâr aih hen ka sinah nan hawng lai. 

5A nehtu vial chu hâwi hen puanvâr aihtir an si lai le, Nungnâk lasuibu ah mi an 

min chu ka râwk rîimâl lai lo, ka Pa mâika ah leh a vânmifial tla mâika ah an 
min ka phuang dauh lai. 

6“Thlarau nih kawhmi tla sinah thu a sim mi hi nâ a nei mi nih chun theih na seh, 

a ti” ti hen. 

Philadelphia Mi Tla Sinah Thuchah 

7“Chun, Philadelphia khua kawhmi vânmifial sinah chun rîn rawh: “Mi thenhlimh 

mi dik tak, David renh nei hen, âukhawm khâr lo ding hen awngtu leh âukhawm 
awng lo ding hen khârtu nih khan hi thu hi a sim asi. 

8Na thilti zia tla ka theih; ka sîntirnâk thu tla na zûl hen zumhkâi tak hen na um 

le, thiltikhonâk tâwmtê na nei ti ka theih, âukhawm nih an khâr kho lo mi kawtkâ 
na mâika ah kan awng piak asi. 

9Ngâinik, Setan pumhnâk in tla lakah mi, Juda tak silo hen Juda anna ti mi tla 

chu ka hawng fial lai le, na kê bul ah kan mâimûktir lai le, âuzawng nih ka nan 
zângfah ti an theih lai rawh. 

10Felfê tak hen ka thupêk tla na pawm ruang khan, tual ah mi zapi an um mi tla 

nik ding hen, laikulh zawzawng tlûnah tik hawng tlung ding mi lakah chun kei 
khawm nih ka nan hum lai. 

11Âukhawm nih na lallukhuh chu an lâk piak lo ding hen na thilneih chia kha kil 

thlir rawh, ka hawng tuan awt hi. 

12A nehtu vial chu ka Pathian Biakin ah chun intung ah ka siam lai le, chu thawk 

chun an suak lai lo rawh. Chun, anmah lakah chun, ka Pathian min leh, ka 
Pathian khuapi Jerusalem thar, ka Pathian sinah mi vân thawk hen a hawng 
ṭum ding mi min chu ka rîn lai le, ka min thar khawm ka rîn lai. 

13“Thlarau nih kawhmi tla sinah thu a sim mi hi nâ a nei mi nih chun theih na 

seh, a ti” ti hen. 

Laodikei Mi Tla Sinah Thuchah 

14“Laodikei khua kawhmi vânmifial sinah chun rîn rawh: “Amen thawk hen 

theihpitu zumhkâi tak leh Pathian thilsiam bul nih khan hi thuchah hi a sim asi. 

15Na thilti tla ka theih, na kîk lêm lo, na lum lêm lo mi hi, na kîk mawh na lum 

mawh ding hi ka nan duh asi! 

16Lum ṭung lo, kîk ṭung lo hen na lum cho ruangah ka kâ lak mi ka nan sâk awt 

asi. 

17‘Ka nei le, sum leh pâi ka chawng le, zeikhawm ka samphâng lo,’ na ti le, 

sikhawmsele, mi ngâkṭah tak leh zângfah kâi tak na si zia tla, na pâm zia leh 
takkaro leh mitchâw na si zia na theih lo asi. 

18Minei na si khonâk ding hen ka sinah mi, ngûn thenhlimh châwk ding hen ka 

nan simh asi. Puanvâr na aih ding hen leh na takkaro ningzakkâi tak chu khuh 
ding leh na mit ah buaih ding hen mit fâk turpâng tla châwk ding ka nan simh 
asi, na muh khonâk ding hen. 

19Ka dâwt hen ka zângfah mi tla chu ka fâi hen nun ka simh na tâwn, semsêngâi 

le, rim rawh. 

20Ngâinik, kawtkari ah dîr hen ka kik hi, âuzawng ka hâu theih hen kawtkâ 

hawng ka awnh chun, a sinah ka lût lai le, zânriah ka ei lai le, anih khawm ka 
sinah a ei bâk lai. 

21A nehtu vial chu ka laltophah ah ka sinah ka totir lai le, kei khawm nih ka neh 

le, ka Pa sinah a laltophah ah ka to hâwi hen. 

22“Thlarau nih kawhmi tla sinah thu a sim mi hi nâ a nei mi nih chun theih na 

seh, a ti” ti hen. 

Vân Ah Sawnhnâk 

Thuphuang 4 

1Chu nûnah chun langhtirnâk dang ka nei le, vân ah kawtkâ â awng mi chu ka 

muh. Chun, aw-hâu ka theih masa mi, tâwtawrâwt âwn hâu hâwi mi nih a hawng 
ka sawnh le, “Hinah hawng kâi rawh, hi nûnah thu a hawng um ding mi tla chu 
ka nan zauhtir lai,” a ti. 

2Chun, lâkkhat ko ah Thlarau hen ka hawng um sawm le, ngâinik, vân ah chun 

laltophah ah chun âumawh a to. 

3A mêl chu Jaspar leh sardonik lung hâwi ko hen a lang le, chunah chun 

laltophah kiangah chumchâ, emeral lung hâwi mi hi a kho. 

4Chun, laltophah chu laltophah dang kul leh pali nih an kulh, laltophah ah chun 

upa kul leh pali chu puanvâr aih leh ngûn lallukhuh khuh hen an to. 

5Chun laltophah thawk hen chun, mîmthlalek tla, aw-hâu tla, khuari tla chu ri 

urmar hen a hawng suak. Chun, meifâr pasarih laltophah mâika ah chun a alh 
le, chu tla chu Pathian thlarau pasarih tla chu an si. 

6Chun, laltophah mâika ah chun tisumsumriat thlalang hâwi, kristal lung hâwi hi 

a um le, chun, laltophah kulh dak hen thilnung pali dung leh mâi hen a khat 
phak mi an um. 

7Thilnung pakhatnâk chu chakeibaknei hâwi asi. Thilnung panihnâk chu 

chawpê hâwi asi. Thilnung pathumnâk chu minung hâwi asi. Thilnung palinâk 
chu mupi zuang liau hâwi asi. 

8Chun, thilnung pali nih chun thla paruk chiau an nei le, an sunglei leh lênglei 

mit hen a khat phak, sûn leh zân hen la sak an bâng lo; “Lalpa Pathian zeizawng 
tikhotu, a um rawh mi leh, a um liau mi leh a hawng um ding mi chu, a thenhlimh, 
a thenhlimh, a thenhlimh,” ti hen. 

9Chun, thilnung pali tla nih chun laltophah ah a to mi, zungzâl hen a nung kumza 

mi chu la rokual tak hen an chawnglawmh hen lâwmthu an sim kipah, 

10Upa kul leh pali tla chu laltophah ah a to mi mâika ah chun an lallukhuh chu 

siah hen zungzâl nung kumza mi chu an mâimûk le; 

11“Nang kan Lalpa leh kan Pathian, rokualnâk tla, chawnglawmhnâk tla, 

thiltikhonâk tla tawng tlâk na si. Nangnih zeizawng na siam le, nangmah duh 
thu hen nungnâk na pêk na asi,” an ti. 

Lasuibuzual Leh Dawrâfa 

Thuphuang 5 

1Chun, laltophah ah a to mi kut vawrhlei ah chun lasuibuzual, sunglei leh lênglei 

hen â rîn mi, singsiahnâk pasarih hen singsiah thlir mi chu ka muh. 

2Chun, vânmifial chak tak, aw-hâu fâk tak hen, “Âu me lasuibuzual hi kêu hen 

a singsiahnâk tla samh tlâktu um?” ti hen a âu mi ka muh. 

3Sikhawmsele, vân khawmah, tual khawmah, tual tang khawmah, lasuibu chu 

kêu hen a sunglei zauh khotu âukhawm an um lo. 

4Chu lasuibu chu kêu hen a sunglei khawm zauh tlâktu âukhawm an um lo 

ruangah ngaihsia tak hen ka ṭap rawh. 

5Chun, Upa tla lakah mi pakhat nih chun, “Ṭap lah, ngâinik, chakeihaknei Juda 

phun ah mi, David thlâk nih khan lasuibu chu kêu ding leh a singsiahnâk pasarih 
tla khawm samh ding hen a neh rawh,” a hawng ka ti. 

6Chun, laltophah leh thilnung pali tla lâiah leh upa tla lâi chem ah chun Dawrâ 

Fa thah rawh mi, ki pasarih leh mit pasarih nei, a dîr mi ka muh le, chubang mit 
pasarih leh ki pasarih tla chu Pathian thlarau pasarih tual tlûn zawzawng ah fial 
mi tla an si. 

7Chun, Dawrâ Fa chu a va kal le, laltophah ah a to mi kut vawrhlei mi lasuibu 

chu a lâk rawh. 

8Chun, lasuibu chu a lâk kâ hen thilnung pali tla leh upa kul leh pali tla chu 

ṭingṭang leh ngûn berhbu rimthâw hen a khat mi put chiau hen Dawrâ Fa mâika 
ah chun an bawkbukhup rawh; chubang rimthâw tla chu Pathian mi tla 
thlachamnâk asi. 

9Chun, “Nang lasuibu chu lâk hen, a singsiahnâk tla samh tlâk na si; Thah hen 

na um rawh le, chikip a mi tla, hawlh kip a mi tla, mikip a mi tla, phun kip a mi 
tla, Pathian rangah na thisen hen na châwk na. 

10Kan Pathian rianṭuan ding hen Lalram bâwlpu ah na siam na rawh, chun, tual 

ah chun lâi an rêl lai,” ti hen la thar an sak rawh. 

11Chun, ka zauh le, laltophah leh thilnung pali leh upa tla kiangah chun vânmifial 

a sîng a sîng tamtak aw-hâu chu ka theih. Thilnung tla leh upa tla leh laltophah 
hêl hen an dîr le, hâu fâk tak hen, 

12“Dawrâ Fa thah rawh mi hi, thiltikhonâk tla, neih leh siahnâk tla, finghnâk tla, 

chaknâk tla, chawnglawmhnâk tla, rokualnâk tla, malsâwmnâk tla tawng tlâk 
asi,” ti hen la an sak. 

13Chun, vân leh tual tlûnah leh tual tang leh tisumsumriat sungah thilsiam chikip 

leh laikulh sungah an um mi zawzawng tla nih, “Laltophah ah a to mi leh Dawrâ 
Fa sinah chun, malsâwmnâk leh chawnglawmhnâk tla rokualnâk tla leh lârêlnâk 
tla zungzâl hen um seh ti hen an la sak ka theih. 

14Chun, thilnung pali tla nih chun, “Amen,” ti hen an sâng le, upa tla khawm nih 

bawkbukhup hen an mâimûk rawh. 

Singsiahnâk Chu 

Thuphuang 6 

1Chun, Dawrâ Fa nih chun singsiahnâk pasarih lakah pakhat chu a samh liau 

ka muh le, chun thilnung pali lakah pakhat nih chun khuari mi hâu hâwi hen, 
“Hawng rawh,” a ti mi ka theih. 

2Chun, ka zauh le, rang ngo ka muh, a tlûnah chuan mi nih chun chanhtiang a 

put le, a sinah lallukhuh an pek le, neh vima ding hen a suak rawh. 

3Chun, singsiahnâk panihnâk chu a samh kâ hen thilnung panihnâk nih, “Hawng 

rawh,” a ti mi ka theih. 

4Chun, rang dang a sen mi a hawng suak nawlh lo, a tlûnah â chuan mi sinah 

chun tual tuknâk umtir ding hen thuneihnâk an pêk, khatlei khatlei anna thah 
tawnh ding hen; chun nâmsâu lianpi an pêk. 

5Chun, singsiahnâk pathumnâk chu a samh kâ hen, thilnung pathumnâk nih 

chun, “Hawng rawh,” a ti mi ka theih; chun ka zauh le, rang dum ka muh, a 
tlûnah â chuan mi nih chun khinghnâk a put. 

6Chun, thilnung pali tla lâiah chun aw-hâu hâwi hen, “Ni khat lawhman wheat 

fâng, khîng khat ni khat lawhman hen barley fâng khîng thum; oliv thing leh grep 
zûn lam chu râwk lah,” a ti mi ka theih. 

7Chun, singsiahnâk palinâk chu a samh kâ hen, thilnung palinâk nih chun 

“Hawng rawh,” a ti mi ka theih. 

8Chun, ka zauh le, rang a dâng mi ka muh le, a tlûnah â chuan mi min chu 

Thihnâk an ti, a dunglei ah Mithi khua nih a hawng zûl sawm. Nâmsâu hen thah 
ding leh pâmnâk, râi leh sarâng hen thah na ding hen tual mun li ṭhen hen mun 
khat tlûnah thuneihnâk an pêk. 

9Chun, Dawrâ Fa nih chun singsiahnâk panganâk chu a samh kâ hen mâichâm 

tangah chun theihtirnâk thu zumhkâi tak hen an pawm mi ruangah leh Pathian 
ruangah an thah na mi thlarau tla ka muh. 

10Annih nih chun aw-hâu fâk tak hen, “Lalpa, Zeizawng tikhotu, Mi Thenhlimh 

leh dik tak! Zei tiang me lâirêl lo hen tual ah an um mi tla tlûnah kan thisen 
suaknâk phû chu lam lo hen na um awt? ti hen an âu. 

11Chun, an sinah puanvâr an pêk chiau na le, an to-aw hâwi tla leh an unau tla, 

anmah hâwi ber hen thah ding mi tla kha an kim ver lân lo chu anna dîn rih ding 
asi ti hen an simh. 

12Chun, Dawrâ Fa nih singsiahnâk paruknâk chu a samh mi ka zauh le, chun lî 

thungâi a hawng a nîn le, nî chu samul puandum hâwi hen a hawng dum le, 
thlâ khawm thisen hâwi hen a hawng sen. 

13Chun, ârfi tla vân thawk hen, theipi kûng thlipi nih a vuak le, a rah hel tla a 

tlawng mi hâwi hen tual ah an tlâ rawh. 

14Chun, vân chu lasuibu an zual mi hâwi hen a tlâu rawh; chun tlâng leh tikulh 

kip chu an umnâk mun ah mi ṭhial hen an um rawh. 

15Chun, tual ah lal tla, lâirêltu tla, kawrsen hotu tla, minei tla, mi chak tla, sal leh 

sal lo tla chu pûk ah leh tlâng ah lungpi tangah tla anna thup. 

16Chun, tlâng tla leh lungpi tla sinah chun, “Hawng kan denh rawh, Dawrâ Fa 

thinthawknâk thawk hen leh laltophah ah a to mi mitmuh lonâk ah hawng kan 
phenh rawh, 

17an thinthawknak ni rokual tak asi rawh hi, âu nih me do hen tuar kho lai?” an 

ti. 

Israel Mipi 144,000 

Thuphuang 7 

1Chu nûnnah chun tual ah leh tisumsumriat ah leh thing tlûnah thli rerêng a lêng 

lonâk ding hen tual thli pali chu tleih hen tual kil li ah an dîr mi vânmifial pali ka 
muh. 

2Chun, vânmifial dang, Pathian nung, singsiahnâk put hen suahlei ah a kâi mi 

ka muh, anih nih chun, vânmifial pali, mual tla leh tisumsumriat râwktu dingah 
Pathian nih a ruat mi tla sinah chun, aw-hâu fâk tak hen 

3“Kan Pathian to-aw tla chu an chal ah kan singsiah na lân lo chu mual leh 

tisumsumriat leh thing tla chu râwk lah rih u,’ ti hen a âu. 

4Chun, Pathian singsiahnâk hen an chal ah an singsiah zat chu ka theih. Israel 

thlâk phun kip a mi nuai khat leh sîng li leh sâng li an singsiah rawh asi. 

5Juda phun a mi sîng khat le sâng nih, Reuben phun a mi sîng khat le sâng nih, 

Gad phun a mi sîng khat le sâng nih, 

6Aser phun a mi sîng khat le sâng nih, Naphtali phun a mi sîng khat le sâng nih, 

Manaseh phun a mi sîng khat le sâng nih, 

7Simeon phun a mi sîng khat le sâng nih, Levi phun a mi sîng khat le sâng nih, 

Isakar phun a mi sîng khat le sâng nih, 

8Zebulun phun a mi sîng khat le sâng nih, Josef phun a mi sîng khat le sâng 

nih, Benjamin phun a mi sîng khat le sâng nih an singsiah rawh. 

Mi Zapi 

9Chun, chu nûnah chun ka zauh le, mi zapi cherkhet, âukhawm rêlchâwklo, 

phun kip lakah mi tla, chi kip lakah mi tla, mikip lakah mi tla, hawlh kip lakah mi 
tla, puanvâr aih hen, leh tûmkâu put hen, laltophah mâika ah leh, Dawrâ Fa 
mâika ah an dîr mi ka muh. 

10Chun, chubang tla nih chun, “Kan Pathian laltophah ah a to mi leh Dawrâ Fa 

thawk hen kan ruangsuahnâk a hawng tlung rawh,” ti hen fâk tak hen an âu. 

11Chun, vânmifial zawzawng tla chu laltophah leh upa tla leh thilnung pali tla 

hêl bung hen an dîr le, laltophah mâika ah, 

12“Amen! Malsâwmnâk tla, rokualnâk tla, finghnâk tla, lâwmthusimnâk tla, 

zahnâk tla, chawnglawmhnâk tla, thiltikhonâk tla, chaknâk tla, zungzâl hen kan 
Pathian sinah um seh, Amen,” ti hen Pathian an mâimûk. 

13Chun, upa tla lakah pakhat nih chun ka sinah, “Hi bang puanvâr aihtu tla hi 

âu tla me an si, a zei thawk hen me an hawng?” ti hen a hawng ka deih. 

14Chun, kei nih chun a sinah, “Pu, nangmah nih na theih dauh ko khateh,” ka ti. 

Chun, anih nih chun ka sinah, “Hi bang tla hi nehsawhnâk fâk tak thawk hen 
him tak hen an hawng suak mi tla an si, an puan tla chu Dawrâ Fa thisen ah 
suk hen an vârtir asi, 

15churuangah, Pathian laltophah mâika ah dîr hen a sûn a zân hen a rian an 

ṭuan asi; chun, laltophah ah a to mi nih chun a vêng na lai. 

16An sung a vâng lai lo le, an tî khawm a hâl lai lo, nî nih a emh na lai lo le, a 

linhnâk khawm nih a hamhtir na lai lo. 

17Dawrâ Fa laltophah lâiah a um mi chu an vêngtu asi lai le, nungnâk tiva ah a 

kalpi na lai; chun, Pathian nih an mit ah mi mitthli zawzawng a nâwt piak na lai,” 
a ti. 

Singsiahnâk Pasarihnâk 

Thuphuang 8 

1Chun, Dawrâ Fa nih chun singsiahnâk pasarihnâk chu a samh ka hen vân ah 

chun dârkar chanve ding chu dâisipnâk a hawng um. 

2Chun, Pathian mâika ah vânmifial pasarih an dîr mi ka muh le, an sinah chun 

tâwtawrâwt pasarih an pêk na. 

3Chun, vânmifial dang a hawng le, ngûn rimthâw duahnâk bâwm put hen 

mâichâm kiangah a dîr. Chun, laltophah mâika ah ngûn mâichâm tlûnah mi 
thenhlimh zawzawng thlachamnâk tla sapsuannâk ding hen zeilo rimthâw 
tamtak a sinah an pêk. 

4Chun, Pathian mâika ah a dîr mi vânmifial kut thawk hen chun zeilo rimthâw 

khû leh mi thenhlimh tla thlachamnâk chu vân lei a kâi rawh. 

5Chun, vânmifial nih chun zeilo rimthâw duahnâk bâwm chu a lâk le, mâichâm 

mi mei hen a khattir le, tual ah a lawnh rawh. Chun, khuarît tla, aw-hâu dang 
tla, mîmthlalek tla, lînîn tla a hawng um sawm rawh. 

Tâwtawrâwt Chu 

6Chun, vânmifial pasarih tâwtawrâwt pasarih puttu tla chu tum ding hen anna 

timhtuah rawh. 

7Chun, a masachem mi nih chun a tum le, rial leh mei thisen hen chawmh mi, 

a hawng um sawm le, chubang tla chu tual ah lawnh asi rawh. Chun, tual mun 
thum ṭhen hen mun khat leh thing mun thum ṭhen hen mun khat chu a kâng 
hep, chun, belh ring zawzawng khawm a kâng ver. 

8Chun, vânmifial panihnâk nih chun a tum le, tlâng lianpi mei nih a khangh mi 

hâwi hi tisumsumriat ah lawnh hen a um. Chun, tisumsumriat chu mun thum 
ṭhen hen mun khat chu thisen ah â chang rawh. 

9Chun, tisumsumriat ah thilsiam nungnâk nei tla chu mun thum ṭhen hen mun 

khat an thi le, lawng tla khawm mun thum ṭhen hen mun khat râwk hen an um. 

10Chun, vânmifial pathumnâk nih chun a tum le, ârfi lianpi, meifâr hâwi hen a 

alh mi vân thawk hen a hawng tlâ le, tiva tla leh tinungva tla chu mun thum ṭhen 
hen mun khat a denh rawh. 

11(Chu ârfi min chu Khâtnâk asi) Tî mun thum ṭhen hen mun khat chu a khâ hep 

rawh, chu tî chu an din le, mi tamtak an thi rawh. 

12Chun, vânmifial panihnâk nih chun a tum le, nî mun thum ṭhen hen mun khat 

leh thlâ mun thum ṭhen hen mun khat leh ârfi tla khawm mun thum ṭhen hen 
mun khat chu â râwk hep rawh; an chêunâk tla leh sûn khawm mun thum ṭhen 
hen mun khat a tlâu le, zân khawm chu hâwi ber hen a um. 

13Chun, ka zauh le, mupi vân lâiah a zuang mi nih, aw-hâu fâk tak hen 

“Vânmifial pathum an tâwtawrâwt tum hâu hawng um ding mi ruangah, tual ah 
an um mi tla tlun a pit! a pit! a pit!” a ti mi ka theih. 

Thuphuang 9 

1Chun, vânmifial panganâk nih chun a tâwtawrâwt a tum le, ârfi pakhat vân 

thawk hen tual ah a tlâ mi ka muh le, vânmifial sinah chun khurtawdawnglo renh 
chu an pêk rawh. 

2Chun, anih nih chun khurtawdawnglo chu a awng le, chun khurtawdawnglo 

thawk hen meialh fâk tak khû hâwi a hawng suak le, chu mei khû ruang chun 
nî leh boruak chu a hawng mûitir rawh. 

3Chun, meikhû thawk chun khâubawk tla an hawng suak, tlâng cha-âi tla nih 

thiltikhonâk an nei hâwi hen an sinah thiltikhonâk pêk an si. 

4Chun, an chal ah Pathian singsiahnâk a nei lo mi minung tla cho lo chu, tual 

ah belh tla, thing tla leh thlâi rerêng râwk lo ding hen simh an si. 

5Chun, khâubawk tla sinah chun, chu minung tla chu thah ngâi chu thah lo hen, 

thla nga hamhtir ding hen thu pêk an si, an hamhtir dân chu tlâng cha-âi nih mi 
a seh hen a hamhtir na mi hâwi asi. 

6Chun, chu thla nga sung chun mi nih thihnâk an hâwl khawmah an tawng lai 

lo, thih an duh lai le, thihnâk nih a tekkhalh na lai. 

7Chun, khâubawk tla umdân chu rang tla râltuk ding hen anna tîm zet mi hâwi 

an si; ngûn lallukhuh hâwi anna khuh le, an mêl khawm minung mêl hâwi asi. 

8Chun, nunau sam hâwi an nei le, an hâ khawm chakeibaknei hâ hâwi asi. 

9Chun, an ir ah thîr phaw hâwi mi an nei le, an thla zâp hâu chu râltuk ding hen 

rang tamtak nih kari nûk hen an tek mi hâu hâwi asi. 

10Chun, tlâng cha-âi hâwi hen tawmei leh henhnâk an nei le, an tawmei ah chun 

thla nga kar minung nganfâktir khonâk an nei. 

11Khurtawdawnglo lakah thuneitu vânmifial chu lal ah an nei le, Hebrai hawlh 

hen a min chu, “Abadon” asi le, Greek hawlh hen chun, “Apollion” asi (a umzia 
chu, “Râwktu” tinâk asi.) 

12Tlûnpitnâk masachem chu a reh rawh le, hi nûnah tlûnpitnâk panih a hawng 

um awt nawlh asi. 

13Chun, vânmifial paruknâk nih chun a tâwtawrâwt chu a tum le, Pathian mâika 

ah ngûn mâichâm ki tla thawk hen aw-hâu ka theih le, 

14chu aw-hâu nih chun, vânmifial paruknâk tâwtawrâwt a put mi sinah chun, 

“Eufretis tipi ah vânmifial pali phuar hen an um mi tla kha suah na rawh!” a ti. 

15Chun, chu dârkar leh ni leh thla leh kum ruat chia lakah, minung mun thum 

ṭhen hen mun khat thah ding hen anna tîm zet mi vânmifial pali tla chu an sût 
na rawh. 

16Rang kêng tlûnah anna chuan mi kawrsen tla tam zia chu sîng lir hen mun 

sing nih (200,000,000) an si ti an ka simh. 

17Chun, muhtirnâk ah chun, rang leh a tlûnah anna chuan mi ka muh le, mei leh 

saphir leh kât eng hâwi mi phaw an nei le, rang lû tla chu chakeibaknei lû hâwi 
asi le, an kâ thawk hen mei leh meikhû leh kât tla a hawng suak. 

18Chun, chu hamhtirnâk pathum, mei leh meikhû leh kât an kâ thawk hen a 

hawng suak mi hen chun minung mun thum ṭhen hen mun khat chu thah an si 
rawh. 

19Rang tla thiltikhonâk chu an kâ ah leh an tawmei ah a um, an tawmei tla chu 

rûl hâwi asi, lû an nei le, chu hen mi nganfâk an pêk na tâwn asi. 

20Chun, chubang rêpnâk nih a thah bang minung tla nih chun, an thil siam tla 

chu bângtâk lo hen, khuri tla leh ngûn milem tla, tangka milem tla, dâr milem 
tla, lung milem tla, thing milem tla, zeikhawm muh kho lo, theih kho lo, kal kho 
lo tla chu an sawnh le an rim lêm lo. 

21Mi an thah mi tla leh dâwi an mang mi tla, pung leh lêng an mangnâk leh fîr 

an mangnâk khawm an thlah lêm lo. 

Vânmifial Leh Lasuibuzualtê 

Thuphuang 10 

1Chun, vânmifial dang chak tak pakhat, sûm hen â thuam mi, vân thawk hen a 

hawng ṭum mi ka muh le, a lû ah chun chumchâ a kho le, a mêl chu nî hâwi asi 
le, a kê tla chu meizîk hâwi asi. 

2Chun, a kut ah chun lasuibuzual samh chia a put le, a kê vawrhlei hen 

tisumsumriat a lamh le, a kehlei hen tlâng a lamh; 

3chun, chakeibaknei hûk hâwi hen hâu fâk tak hen a hûk rawh, chun a hûk dih 

rawh chun (chu mi rual hen khuarît hâu pasarih nih a zulh) khuarît pasarih tla 
nih a aw-hâu chu an sang bâk rawh. 

4Chun, khuarît pasarih tla nih an aw-hâu an suah kâ hen, ka rîn awt le, 

sikhawmsele, “Khuarît pasarih thusim tla kha pheh thlir, rîn lah” ti hen vân thawk 
hen aw-hâu ka theih rawh. 

5Chun, vânmifial tisumsumriat ah leh tlâng ah a dîr mi ka muh mi nih khan a kut 

vawrhlei vân leiah a phar le, vân, a sungah thil zeizawng siamtu, tual, a sungah 
thil zeizawng leh tisumsumriat a sungah thil zeizawng siamtu, 

6zungzâl hen a um kumza mi Pathian min chu sâl hen, “Hun a tlâi lai lo rawh, 

7sikhawmsele, vânmifial pasarihnâk nih a tâwtawrâwt chu a tum tikah Pathian 

thuthup chu a tling lai rawh, a to-aw khuavâng tla sinah a phuang rawh hâwi 
khan,” a ti. 

8Chun, vân thawk hen aw-hâu ka theih mi nih khan a hawng ka sawnh nawlh 

le, “Tisumsumriat leh tlâng ah a dîr mi vânmifial kut a mi lasuibuzual samh chia 
kha lâk rawh,” a ti mi ka theih. 

9Chun, vânmifial sinah chun ka va kal le, a sinah, “Lasuibuzualtê kha hawng ka 

pêk me,” ka ti le, anih nih chun ka sinah, “Lâk le, ei hep, chun, na pawsung chu 
a khâtir lai le, na kâ ah lam chun khuaizû hâwi hen a thlum lai,’’ a ti. 



2017 

Bawm Common Language Bible Version 
@ 2006 Bangladesh Bible Society  

 
 

 

 

10Chun, a kut a mi lasuibuzualtê chu ka lâk le, ka ei hep le, ka kâ ah chun 

khuaizû hâwi hen a thlum le, ka dawlh nûnah lam chun ka pawsung chu a khâ 
tik rawh. 

11Chun, “Mi tamtak tla, phun tamtak tla, hawlh tamtak tla, lal tamtak tla sinah 

Pathian thuchah na phuang nawlh ding asi,” a hawng ka ti. 

Theihpitu Panih 

Thuphuang 11 

1Chun, tahnâk fung, ṭhianṭhunh hâwi mi an hawng ka pêk le, “Thawk le, Pathian 

Biakin leh mâichâm chu tah le, a sungah sawnhtu tla khawm rêl na. 

2Sikhawmsele, biakin lênglei kulh sung lam chu tah sih lah, chu chu phun dang 

sinah pêk asi rawh, annih nih chun Khua Thenhlimh chu thla sâwmli leh thla nih 
an lamhbêk lai. 

3Chun, ka thu theihpitu mi panih chu ka fial lai le, salâpuan aih hen ni sâng khat 

zanih leh sâwmruk Pathian thu an sim lai,” a ti. 

4Chun, laikulh Lal mâika ah an dîr mi, theihpitu panih tla chu oliv thing panih leh 

meichêu panih chu an si. 

5Chun, annih chu âuzawng nih nganfâk pêk an tum chun a kâ thawk hen mei a 

hawng suak le, an leido tla chu a veih na asi. Annih tla chu âuzawng nih thah 
ding awttu chu thah an si lai. 

6Chubang tla nih chun thu an sim kar vial chu ruah sûr lo ding hen vân pingtir 

khonâk an nei, an duh tik zawngah thisen ah changtir ding hen tiva tla tlûnah 
thuneihnâk an nei le, laikulh hi rêpnâk râi chi kip hen rêp ding hen thu an nei. 

7Chun, an theihtirnâk thu chu an sim dih tikah Sarâng khurtawdawnglo thawk 

hen a hawng suak mi nih khan a do na lai le, a neh na lai le, a thah na lai. 

8Chun, an ruak chu an Lalpa an khenhbêk mi khua rokual zâwllâi ah an siah lai 

le, chu khua rokual zauhtirnâk ah chun Sodom, mawh Aigupta ti asi. 

9Chun, mi zapi lakah phun zawzawng tla, phun kip leh hawlh kip nih, ni thum 

leh sûnlân an ruak tla chu an zauh lai le, a vûi ding an siang lai lo. 

10Hi mi panih an thi ruangah, tual ah mi zapi tla chu anna lâwm lai le, lâwmnâk 

an siam lai le, thilpêk tla anna kuat lai, hi khuavâng panih tla nih tual ah mi zapi 
tla chu an hamhtir na ruangah. 

11Chun, ni thum leh sûnlân nûnah chun Pathian nungnâk thaw chu an sungah 

a lût le, an dîr rawh, chun, a muhtu tla nih chun an ṭih na rawh. 

12Chun, khuavâng panih tla nih chun, vân thawk hen aw-hâu fâk tak hen, “Hinah 

hawng kâi u,” ti hen an theih, chun, an leido tla nih an muh na ko bû hen vân 
ah sûm lakah an kâi rawh. 

13Chun, chu liau tak chun, lî thungâi thlâk â nîn le, khua chu mun râ ṭhen hen 

mun khat a chim rawh, lînîn lak chun mi sâng sarih an thi le, an thibang tla chu 
thungâi an lâu le, Pathian vân ah a um mi chu an chawnglawmh rawh. 

14Chun, tlûnpitnâk panihnâk chu a reh rawh le, ngâinik! tlûnpitnâk pathumnâk 

chu a um tuan awt rawh. 

Tâwtawrâwt Pasarihnâk 

15Chun, vânmifial pasarihnâk nih chun a tâwtawrâwt chu a tum le, “Laikulh ram 

chu kan Lalpa leh Mesia ram a hawng si rawh, anih nih chun zungzâl hen lâi a 
rêl lai,” ti hen vân thawk hen aw-hâu a hawng suak. 

16Chun, Pathian mâika ah an laltophah ah upa kul leh pali an to mi tla chu 

bawkbukhup hen Pathian an mâimûk le, 

17“Zeizawng tikhotu, Lalpa Pathian, um liau leh um rawh mi, na thiltikhonâk 

rokual tak chu lâk hen, lâirêl na dawmh rawh ruangah ka nan sawr asi! 

18Lunglotu tla chu an thinthawk le, nang thinthawknâk khawm a hawng tlung 

bâk rawh. Mithi tla lâirêl piak tik leh na to-aw khuavâng tla sinah leh, mi 
thenhlimh tla sinah, na min zahtu mi lian leh mi mê tla sinah lâwmman na pêk 
ding tik leh tual râwktu tla chu râwk bâk na ding tik chu a hawng tlung rawh,” an 
ti. 

19Chun, vân ah Pathian biakin chu â awng le, chun, a biakin sungah Thudântuk 

Bâwm chu a hawng lang rawh; chun, mîmthlalek tla, aw-hâu tla, khuarît tla, lînîn 
tla, rial chawp tak tla thungâi a hawng um rawh. 

Nunau Leh Rûlrêu 

Thuphuang 12 

1Chun, thilchê rokual tak vân ah a hawng lang le, nunau nî hen â thuam le, a 

kê tangah thlâpa a um mi, ârfi leinih hen siam mi lallukhuh â khuh mi a um. 

2Chu nih chun nâu a pâwi le, nâu neih nganfâk tuar hen a râk rawh. 

3Chun, thilchê dang vân ah a hawng lang nawlh le, rûlrêu sen lianpi, lû pasarih 

leh ki parâ a nei mi, lallukhuh pasarih â khuh mi a hawng um. 

4A mei hen chun vân ârfi tla mun thum ṭhen hen mnn khat a nûk le, tual ah a 

thlâk rawh, chun, nunau nih fa a ring ding mi chu a ring kâ hen a dawlh khonâk 
ding hen a mâika ah a dîr ko. 

5Chun, phun zawzawng tlûnah thîr ṭhianṭhunh hen lâirêltu dingah fapa a ring le, 

sikhawmsele, a fa chu Pathian sinah a laltophah ah chun lâk hen a um rawh. 

6Chun, nunau chu ramkaro ah Pathian nih amah rangah mun a ruat piak mi ah 

chun a tek rawh, chunah ni sâng khat zanih leh sâwmruk an châwm khonâk 
ding hen. 

7Chun, vân ah chun tuknâk a hawng um le, Mikael leh a vânmifial tla nih rûlrêu 

chu an do le, rûlrêu leh a mifial tla khawm nih an hawng do na bâk. 

8Sikhawmsele, rûlrêu chu an neh le, amah leh a mifial tla chu vân ah um siang 

asi lo rawh. 

9Chun, rûlrêu lianpi, Diabol mawh, Setan an ti mi, laikulh zawzawng perpettu 

chu tual ah an lawnh rawh, a mifial tla khawm an lawnh sih. 

10Chun, vân ah aw-hâu fâk tak ka theih mi nih chun, ‘Tuah chun kan Pathian 

ruangsuahnâk leh a thiltikhonâk leh Lal asi zia chu a langhtir le, tuah a Mesia 
thuneihnâk chu a langhtir rawh! Kan unau tla phiar hen Pathian mâika ah a sûn 
a zân hen a dîr tâwn mi chu vân thawk hen lawnh asi rawh,” a ti. 

11Kan unau tla nih chun Dawrâ Fa thisen zârah leh thih ngamh rê hen thudik an 

phuangnâk zârah anih chu an neh rawh; 

12chun, vân tla leh a sungah um mi tla a lâwm u, sikhawmsele, tual leh 

tisumsumriat tlûn chu a pit! Diabol nih chun tik tâwmtê cho a nei rawh ti a theih 
ruangah a thinthawk bû hen nan sinah a hawng ṭum rawh,” a ti. 

13Rûlrêu nih chun tual ah lawnh asi ti a theih ka hen fapa ringtu nunau chu a râl 

rawh. 

14Chun, nunau chu kum thum leh a sêu zauhkhenh ding hen leh rûlpi lakah a 

him khonâk ding hen, a mun ramkaro leiah zuang ding hen mupi thla panih an 
pêk. 

15Chun, rûlpi nih chun chu nunau chu fenhtir ding hen tiva hâwi hen a kâ lâk mi 

tî chu a suah rawh. 

16Sikhawmsele, tual nih nunau chu a ṭangpi le, tual nih chun a kâ a âng le, rûlpi 

nih a kâ lakah tiva hâwi hen a suah mi tî chu a dawlh hep. 

17Chun, Rûlrêu chu nunau tlûnah a thinthawk le, a thlak tla an um rih mi, Pathian 

thupêk tla zâwt hen Jisu theihtirnâk thu pawmtu tla chu do ding hen a suak 
rawh. 

18Chun, Rûlrêu chu tipi kap ah chun a dîr rawh. 

Sarâng Panih Chu 

Thuphuang 13 

1Chun, sarâng, ki parâ leh lû pasarih a nei mi, tisumsumriat thawk hen a hawng 

suak mi ka muh le, a ki kip ah lallukhuh a um le, a lû kip ah simsiatnâk min â 
rîn asi. 

2Chun, sarâng ka muh mi chu keitê hâwi asi le, a kê tla chu vawm kê hâwi asi 

le, a kâ chu chakeibaknei hâwi asi; chun, rûlrêu nih sarâng chu amah 
thiltikhonâk leh a laltophah leh amah thuneihnâk fâk tak a pêk. 

3Chun, a lû pakhat chu thih phah rê hen liamh hen a um le, sikhawmsele, a mâ 

chu a dam le, tual a mi zawzawng nih chê an ti le, chu sarâng chu an zûl rawh. 

4Chun, sarâng sinah rûlrêu nih a thuneihnâk a pêk ruangah rûlrêu chu mi zapi 

nih an sawnh rawh, “Sarâng hâwi hi âu an um? Âu a do khotu um?” ti hen 
sarâng khawm chu an mâimûk. 

5Chun, sarâng chu sual thu ṭihnungkâi tak sim ding leh thla sâwmli leh thla nih 

thuneihnâk pêk asi. 

6Pathian leh a min leh, vân ah a umnâk mun leh vân ah an um mi zawzawng 

simsiat chu a dawmh rawh. 

7Chun mi thenhlimh tla chu do hen neh siang an si le, chi kip tla, mikip tla, hawlh 

kip tla, phun kip tla tlûnah thuneihnâk pêk asi. 

8Chun, tual ah an um mi zawzawng lakah laikulh um lân thawk hen thah rawh 

mi Dawrâ Fa nungnâk lasuibu ah an min â rîn lo mi vial nih chun amah an 
mâimûk lai. 

9“Âuzawng nâ a nei mi nih chun ngâi seh. 

10Âuzawng tleih tumtu chu tleih hen an um lai le, nâmsâu hen thah tumtu chu 

nâmsâu hen thah hen a um bâk lai. Chu chu mi thenhlimh tla felfênâk leh 
zumhkâinâk chu asi. 

11Chun, sarâng dang tual ah a hawng suak mi ka muh le, dawrâ hâwi hen ki 

panih a nei le, rûlrêu hawlh hâwi hen a hawlh. 

12Sarâng masa dauh thuneihnâk zawzawng kha a mitmuh ah a mang rawh, tual 

leh a tlûnah a um mi zawzawng tla chu sarâng masa thih phah rê ding hen â 
liam le, a dam nawlh mi chu sawnh ding hen thu a pêk na. 

13Chun, hi sarâng panihnâk nih hin mi zawzawng mitmuh ah vân thawk hen tual 

ah mei tlâktir kho rê hen thilchê ti khonâk a nei. 

14Chun, sarâng masachem mitmuh ah thilchê a ti mi hen khan tual tlûnah mi 

zawzawng chu a perpet na rawh. Chun, sarâng nih chun nâmsâu hen thi khawp 
rê hen liamh hen a um le, a dam nawlh mi sarâng chawnglawmhnâk ding hen 
mi zawzawng chu sarâng masachem lem tuah ding hen thu a pêk na. 

15Chun, sarâng masachem lem chu hawlh kho ding hen leh amah sawnh lotu 

vial thah kho ding hen sarâng panihnâk nih nungnâk thaw pêk ding hen siang 
asi. 

16Chun, mi zawzawng, a lian a mê hen, a nei a pâm, to-aw leh to-aw lo tla 

khawm, an kut vawrhlei ah mawh, an chal ah mawh singsiahnâk a neitir na. 

17Singsiahnâk sarâng min mawh, a min nambar mawh neitu tla cho lo nih chun 

âukhawm nih an châwk hen an zuar kho lo rawh. 

18Hinah hin finghnâk langh khonâk a um. Theih khonâk nei mi nih chun sarâng 

nambar chu zâwt set seh; chu nambar chu minung ruangrûl ah asi le, chu chu 
zaruk leh sâwmruk leh paruk asi. 

Tlanhchia Tla La 

Thuphuang 14 

1Chun, ka zauh le, Dawrâ Fa Zion tlâng ah a dîr mi leh an chal ah a min leh a 

Pa min â rîn mi, mi nuai khat leh sîng li leh sâng li a sinah an dîr mi ka muh, 

2chun, vân thawk hen zeilo hâu, tî tamtak sâitâr ah â khâwk mi hâu hâwi leh 

khuarît fâk tak hâu hâwi ka theih le, chun, ka hâu theih chu ṭingṭang tumtu tla 
nih an ṭingṭang an tum mi hâu hâwi asi. 

3Laltophah mâika ah leh thilnung pali tla leh upa tla mâika ah chun la thar an 

sak le, chu la thar chu âukhawm nih tual a mi tlanh chia tla mi nuai khat leh sîng 
li leh sâng li tla cho lo nih chun anna sîn kho lo. 

4Chubang tla chu nunau lakah â nawmh lo mi tla an si; nungâk thenhlimh hâwi 

an si, Dawrâ Fa kalnâk kipah zûltu tla an si, Pathian rangah leh Dawrâ Fa 
rangah rah masachem si ding hen minung tla lakah mi tlanh an si. 

5Diklo nâk âwkrâwl an sim mi âu nih khawm an theih dah lo. 

Vânmifial Pathum 

6Chun, tual ah an um mi tla, phun kip tla, chi kip tla, hawlh kip tla, mi kip tla 

sinah zungzâl Thâwngthâng Ṭha thuchah sim ding hen vânmifial dang vân 
chung sâng ah a zuang mi ka muh. 

7Chun, anih nih chun, hâu fâk tak hen, “A lâirêl tik chu a tlung rawh ruangah 

Pathian ṭih ule, chawnglawmh u, tual leh vân, tisumsumriat leh tinungva tla 
siamtu chu mâimûk u,” a ti. 

8Chun, vânmifial panihnâk nih chun, “Babulon khua rokual ah mi pungmang nâk 

uain hâi, phun zawzawng dintirtu chu a tlû rawh, a tlû rawh,” a ti. 

9Chun, vânmifial pathumnâk nih chun hâu fâk tak hen, “Âuzawng nih sarâng 

leh a lem mâimûk hen an chal ah mawh an kut ah mawh singsiahnâk an nei 
chun, 

10chu tla chu Pathian thinthawknâk uain, a thinthawknâk hâi ah khat dil a tleng 

mi dintu an si lai le, vânmifial thenhlimh tla leh Dawrâ Fa mitmuh ah mei leh kât 
hen rêp an si lai. 

11Chu minung tla rêpnâk meikhû chu zungzâl hen a kâi lai le, sarâng leh a lem 

mâimûktu tla, a min singsiahnâk neitu tla vial chu a sûn a zân hen dinh ni an 
nei lai lo,” ti hen a âu. 

12Hinah hin mi thenhlimh Pathian thupêk tla leh Jisu lungnâk thu zâwttu tla 

felfênâk chu a lang asi. 

13Chun, vân thawk hen aw-hâu nih, “Hi hâwi hen rîn rawh, Lalpa rianṭuannâk 

ah an thi mi tla chu tu thawk hen an thaw a suak,” a ti. Thlarau nih chun, “Chu 
hâwi chu asi,” ti hen a sâng. Chun, “An rianṭuan hamhnâk chu an dinhtâk rawh 
le, an thilti nih chun a zûl na lai rawh,” a ti mi ka theih. 

Tual Ah Fâng Âtnâk Chu 

14Chun, ka zauh le, sûm vâr ka muh, chun, sûm tlûnah minung hâwi hen ngûn 

lallukhuh khuh hen, favah hâr tak put hen a to mi ka muh. 

15Chun, vânmifial dang Pathian biakin thawk hen a hawng suak le, sûm tlûnah 

a to mi sinah chun hâu fâk tak hen, ât a zâ rawh ruangah na favah kha mang 
le ât rawh, tual ah mi fâng a min rawh asi,” a ti. 

16Chun, sûm tlûnah a to mi nih chun a favah chu tual ah a thlâk le, tual mi fâng 

chu an ât rawh. 

17Chun, vânmifial dang, vân ah Pathian biakin thawk hen a hawng suak nawlh 

le, anih khawm nih favah hâr tak a put bâk. 

18Chun, vânmifial dang mei tlûnah thuneitu chu mâichâm thawk hen a hawng 

sim nawlh le; anih nih chun hâu fâk tak hen, vânmifial favah hâr tak a put mi 
sinah chun “Na favah hâr tak kha mang le, tual ah grep rah sûr tla khi va ât 
rawh, grep rah tla a min ver rawh khi,” ti hen a âu. 

19Chun, vânmifial nih chun a favah chu tual ah a thlâk le, tual mi grep rah chu 

a ât le, grep sûrnâk khur kâu tak, Pathian thinthawknâk grep sûrnâk khur ah a 
lawnh rawh. 

20Chun, grep rah tla chu khuapi lênglei ah grep sûrnâk ah an chîl le, chun, grep 

sûrnâk khur thawk hen chun, thisên a hawng suak le, mêl zanih tiang a luang 
le, feet nga tiang a thûk. 

Vânmifial Leh Rêpnâk Madungchem 

Thuphuang 15 

1Chun vân ah chun singsiahnâk dang rokual tak leh chê tak ka muh le, vânmifial 

pasarih, rêpnâk pasarih puttu tla chu, chu chu rêpnâk madungchem chu asi, 
chu ri rawh chun Pathian thinthawknâk chu a dawng rawh. 

2Chun, tisumsumriat thlalang hâwi mi, mei hen a chawmh mi ka muh le, sarâng 

leh a lêm leh a min nambar nehtu tla chu an hawng suak le, Pathian nih ṭingṭang 
a pêk na mi chu put hen tisumsumriat thlalang hâwi mi kap ah an dîr mi ka muh 
ber. 

3Chun, Pathian to-aw Mosi la leh Dawrâfa la chu an sak le, Lalpa Pathian 

zeizawng tikho, na thilti tla chu a rokual hen a chê le! Nang phun kip Lalchem, 
na lampi tla chu a dik hen â rep asi! 

4Lalpa, âu nih nang a nan ṭih lo lai! Na rokualnâk phuang lotu âu a um lai? 

Nangmah lâwng na thenhlimh asi! Na thilti rep tla chu mi kip nih an muh rawh, 
phun kip an hawng lai le a nan sawnh lai,” an ti. 

5Chu nûn chun vân ah biakin â awng le, a sungah Pathian umnâk Puanin 

Thenhlimh ka muh. 

6Chun, biakin sung thawk hen vânmifial pasarih, rêpnâk pasarih puttu tla chu 

puan thenhlimh vâr tak aih hen, an sûm ah ngûn tâisâwm sâwm hen an hawng 
suak. 

7Chun, thilnung pali lakah pakhat nih chun, vânmifial pasarih tla sinah, zungzâl 

hen a nung kumza mi Pathian thinthawknâk hen a khat mi ngûn berhbu pasarih 
a pêk na. 

8Chun, biakin chu Pathian rokualnâk leh thiltikhonâk khû hen a khat phak le, 

vânmifial pasarih tla rêpnâk pasarih chu a len lân lo chu biakin ah chun 
âukhawm an lût kho lo. 

Pathian Thinthawknâk Berhbu Tla 

Thuphuang 16 

1Chun, biakin thawk hen hâu fâk tak hen vânmifial pasarih tla sinah, “Kal ule, 

Pathian thinthawknâk berhbu tla chu tual ah thlêt u,” a ti mi ka theih. 

2Chun, vânmifial pakhatnâk chu a kal le, a berhbu chu tual ah a thlêt le, chun 

sarâng singsiahnâk neitu leh a lem mâimûktu tla tlûnah chun masia fâk tak a 
hawng tlung rawh. 

3Chun, vânmifial panihnâk nih a berhbu chu tisumsumriat ah a thlêt le, tî chu 

mithi thisen hâwi hen a hawng um le, chun, tisumsumriat ah thilnung chikip chu 
an thi ver rawh. 

4Chun, vânmifial pathumnâk nih a berhbu chu tiva ah leh tinungva ah a thlêt le, 

thisen ah anna chang rawh. 

5Chun, vânmifial tî tlûnah thuneitu nih chun, “Nang Mi Thenhlimh, a um rawh 

mi leh a um liau mi, na lâirêl tla chu a dik asi, 

6annih nih chun mi thenhlimh leh khuavâng tla thisen an suah le, an din dingah 

thisen na pêk na mi hi anna dêng cho asi,” a ti mi ka theih. 

7Chun, mâichâm thawk hen aw-hâu nih chun “Lalpa Pathian Zeizawng tikho, 

na lâirêl tla chu a dik hen â rep asi,” a ti mi ka theih. 

8Chun, vânmifial palinâk nih chun a berhbu chu nî lakah a thlêt le, nî chu minung 

tla ût rê emh ding hen a lîn rawh. 

9Chun, chu minung tla chu nî nih ût rê hen emh na khawmsele, nî tlûnah 

thuneitu Pathian chu sawr leh chawnglawmh ngâk hen hawlhsiat an barh le, an 
sualnâk chu an rim lêm lo. 

10Chun, vânmifial panganâk nih a berhbu chu sarâng laltophah ah a thlêt le, 

sarang ram zawzawng chu a hawng mui hep le, an nganfâk tuk ruangah an lei 
tla an seh le, 

11an mâ leh an nganfâk ruangah vân Pathian chu hawlhsiat an barh le, 

sikhawmsele, an thilti sual chu an rim lêm lo. 

12Chun, vânmifial paruknâk nih chun a berhbu chu Eufretis tipi ah a thlêt le, 

chun, saklei thawk hen lal hawng kal ding mi tla rangah lampi a um khonâk ding 
hen tî chu a kang rawh. 

13Chun, rûlrêu leh sarâng leh khuavâng telê kâ thawk hen thlarau nâwmtâm 

pathum chu-uh hâwi an hawng suak mi ka muh. 

14Chun, chu tla chu khuri thlarau thilche titu tla an si. Hi thlarau pathum tla hi 

Zeizawng tikho Pathian ni rokual ah râltuknâk ah kalpi na ding leh laikulh lal 
zawzawng tla pumh na ding hen an suak rawh. 

15Ngainik, mifîr hawi hen ka hawng kal awt, râlring hen nipuan aih kumza hen 

a um mi chu a thaw a suak, chu lo chun takkaro leh mualpho hen a um sual lai. 

16Chun, thlarau nih chun mun pakhat Hebrai hawlh hen Armagedon an ti mi ah 

chun lal tla chu a kalpi na rawh. 

17Chun, vânmifial pasarihnâk nih chun a berhbu chu boruak ah a thlêt le, chun, 

biakin ah laltophah thawk hen, “Â lîm rawh,” ti hen aw-hâu fâk tak a hawng 
suak. 

18Chun, mîmthlalek tla, aw-hâu tla, khuari tla, lî fâk tak â nîn le, tual ah minung 

siam tîr thawk hen chu hâwi hen lînîn fâk chu a um dah lo. 

19Chun, khua rokual chu mun thum hen â ṭhen le, ram kip mi khuapi zawzawng 

chu â râwk ver rawh. Chun, Pathian nih Babulon khua rokual tak chu a 
theihkumza le, a thinthawknâk fâk tak uain hâi chu a dintir rawh. 

20Chun, tikulh zawzawng tla chu a vei le, tlâng zawzawng tla khawm a vei rawh. 

21Chun, rialpi lian tak, khîng sâwmnga rit chiau vân thawk hen minung tla tlûnah 

a tlâ, chun, chu hâwi rêpnâk ruangah minung tla nih chun Pathian hawlhsiat an 
barh rawh. 

Nunau â Zuar Mi Chu 

Thuphuang 17 

1Chun, vânmifial pasarih, berhbu pasarih puttu lakah pakhat chu ka sinah a 

hawng le, “Hawng le, nunau â zuar mi minthang tak rêp ding mi, tiva tamtak 
kiangah khuapi rokual tak chu ka nan zauhtir lai. 

2Tual ah lal tla nih chun anih chu an pung tâwn le, tual ah mipi tla chu duh a 

mangnâk uain chu dinh hen a rîttir na asi,” a ti. 

3Thlarau hen ka hawng um le, vânmifial nih ramkaro ah a hawng ka kalpi. Chun, 

sualnâk min hen a khat mi sarâng sen lû pasarih leh ki parâ a nei mi tlûnah 
nunau a to mi ka muh. 

4Nunau nih chun puan senduk leh sen lâr â aih le, ngûn leh lungmantam leh 

aitikep lung hen â thuam le, ngûn hâi, pungmangnâk thil nâwmtâm hen a khat 
mi a put. 

5A chal ah thuthup, “Babulon khua rokual, â zuar mi zawzawng tla nu leh laikulh 

ruisualtu,” ti hen a min â rîn. 

6Chun, chu nunau chu mi thenhlimh tla thisen leh Jisu lakah zumh an kâi 

ruangah thah hen an um mi tla thisen hen a rî mi ka muh le, ka muh ka hen 
thungai chê ka ti. 

7Chun, vânmifial nih chun ka sinah, “Zeirangah chê na ti? Nunau leh a phurhtu 

sarâng, lû pasarih leh ki parâ a nei mi thuthup chu ka nan simh lai. 

8Sarâng na muh mi kha a hawng um duak le, a um lo nawlh fâwn, 

khurtawdawnglo thawk hen a hawng suak lai le, veih depnâk ah a kal lai. Chun, 
tual ah an um mi tla, tual umtîr thawk hen nungnâk lasuibu ah min â rîn lo mi 
tla nih chun sarâng chu an muh tikah, a hawng um duak le, a um lo nawlh fâwn 
mi, a hawng lang awt nawlh mi chu chê an ti lai. 

9“Hinah hin theihthiamnâk thinlung nei a herh asi. Lû pasarih chu nunau tonâk 

tlâng pasarih chu asi. Lal pasarih tla khawm kha an si; 

10panga tla chu neh hen an um rawh le, pakhat nih lâi a rêl liau le, pakhat dang 

chu a hawng um lo rih le, a hawng um tik chun sâwtlotê cho a um ding asi. 

11Chun, sarâng a hawng um duak le, a um lo nawlh mi tak kha lal pariatnâk asi 

le, pasarih lakah pakhat kha a vei ding mi chu asi. 

12“Chun, ki parâ na muh mi tla kha lal parâ ram a nei lo rih mi tla an si le, 

sikhawmsele, dârkar khat ding cho sarâng hen lal hâwi hen lâi an rêl lai. 

13Chun, chu parâ tla nih chun thurual hen sarâng chu an thiltikhonâk leh 

thuneihnâk an pêk rawh. 

14Chu tla nih chun Dawrâfa chu an do lai le, sikhawmsele, Dawrâfa chu hotu tla 

Hotu, lal tla Lal asi ruangah, amah kawh mi tla, thîm mi tla leh amah zûltu 
zumhkâi tla nih chun an neh na lai,” a ti. 

15Chun, vânmifial nih ka sinah, “Nunau â zuar mi tonâk tî na muh mi kha, mi 

zapi tla, phun tla, hawlh tla an si,” a ti. 

16Chun, ki parâ leh sarâng na muh mi nih khan nunau â zuar mi chu an hua lai 

le, a thilneih tla an lâk piak lai le, takkaro hen an mâk lai le, a sa khawm an ei 
lai le, mei hen an duah hep lai. 

17Pathian thutiam chu a tling lân lo chu a duhzia an tinâk ding leh, anna thurual 

hen an ram chu lâirêl ding hen an thiltikhonâk sarâng sinah an pêknâk ding hen 
Pathian nih an thinlung ah a duhtir na asi. 

18Chun, “Nunau na muh mi kha khua rokual tak, tual ah lal tla tlûnah lâirêltu chu 

a si,” a ti. 

Babulon Tlûknâk 

Thuphuang 18 

1Chu nûn chun, vânmifial dang thuneihnâk fâk tak nei hen vân thawk hen a 

hawng ṭum mi ka muh le, a rokualnâk nih chun tual a cherh hep.  

2Vânmifial nih chun hâu fâk tak hen, “Babulon khua rokual tak, khuri tla, thlarau 

nâwmtâm tla, nâwmtâm kip leh vâ nâwmtâm tla umnâk chu a tlû rawh;  

3a hurnâk uain rât tak chu phun zawzawng tla nih an din rawh. Tual ah lal tla 

nih anih chu an pung tâwn le, laikulh sawlehtu tla nih chun a duhnâk sual chu 
nei phahnâk ah an mang tâwn,” ti hen a âu.  

4Chun, vân thawk hen aw-hâu dang nih a sim mi ka theih le, “Ka mi le tla, a 

sinah mi hawng suak u, a sualnâk lakah a tel lah u, a rêpnâk lak khawmah 
nanna tel ding si lo.  

5A sualnâk tla nih chun vân khawm a tawngh le, Pathian nih a thilti sual khawm 

a theih ko.  

6Amah nih a nan ti na mi hâwi hen va tirûl bâk u, amah thilti lehnih hen rulh bâk 

u. A nan dintir na mi lehnih ngâk a chak hen, a hâi lakah tleng piak bâk u.  

7A rokualtir hen nuam a chenh zia hâwitê hen, tuarnâk leh lawksawngnâk pêkrûl 

bâk u. A thinlung hen chun, Lalnu ka si, numei ka si lo, lawksawngnâk rerêng 
ka tawng lai lo, a ti asi.  

8Churuangah ni khat lakah amah rêpnâk chu a hawng tlung lai le, amah lâirêl 

piaktu Lalpa Pathian chu a rokual ruangah, anih chu râi tla, ngaihsiatnâk leh 
pâm nih a tlunh lai le, mei nih a khangh hep lai,” a ti.  

9Chun, tual ah lal tla amah pung tâwntu leh, a nuamsabut chenhpitu tla nih chun 

a kâng mi khû chu an zauh tikah,  

10a rêpnâk ṭih ruangah lât takah an dîr mi tla nih chun, “Babulon khua rokual tak 

chu ṭihnung a kâi hen a tlûn a pit! Dârkar khat lak ko ah hi Babulon khua rokual 
tlûnah hin rêpnâk a hawng tlung ngâk chu!” an ti.  

11Tual ah sawlehtu tla thil chu âukhawm nih an châwk piak na lo ruangah amah 

chu ngaihsia tak hen an ṭappi rawh:  

12an thil tla chu, ngûn tla, tangkarua tla, lungmantam tla âitikep lung tla, puan 

mangṭhia tla, puan senduk tla, mâimaw puan tla, puan senlâr tla, thing man tam 

chi kip tla, sâihâ hen siam mi thil leh thing man tam hen siam mi tla, dâr leh thîr 
hen siam mi tla, lungvâr hen siam mi tla hen;  

13chun, mawsawla thing tla, rimthâw tla, rimthâw duah mi zât tla, sariak rimthâw 

tla, bawraw tla, murrah tla, uain tla, sariak tla, sangvut tla, fâng tla, chaw tla, 
dawrâ tla, rang tla, kari tla, sal leh minung nungnâk tiang hen asi.  

14Tual ah sawlehtu tla nih chun, “Thil ṭha nei ding hen na duh mi tla leh neih leh 

siah leh thil thaw leh thil dawh zawzawng nih a nan kaltâk rawh, na tawng nawlh 
lai lo rawh, an ti.  

15Tual ah sawlehtu tla, amah ruangah minei an si phah mi tla chu tuarnâk ṭih 

ruangah lât tak thawk a dîr hen,  

16“Khua rokual, puan mangṭhia leh puan senduk leh sen lâr aih hen, ngûn leh 

lungmantam leh âitikep lung hen â thuam mi chu a tlûn a pit!  

17“Dârkar khat ko ah chu zawng neih leh siah a thlâu rawh,” ti hen amah sûn 

hen an ṭap rawh. Chun, lawng hotu tla, lawng ah kal tâwntu tla, lawng ah mi tla 
leh tisumsumriat ah rianṭuantu tla chu lâtpi ah dîr hen,  

18a kâng mi khû chu an muh le “Hi hâwi tluk hen khua rokual chu a um nawlh 

lai lo rawh,” ti hen an âu.  

19Chun, an lû ah valeidip an phulh le, ngaihsia tak a ṭap bû hen, “Khuapi rokual 

tak chu a tlûn a pit! A neihnâk ruangah minei si mi tla leh tisumsumriat ah lawng 
neitu tla chu dârkar khat lak ko ah a tlâu rawh hi,” an ti.  

20Aw vân tla, Pathian mi tla, mifial tla, khuavâng tla a lâwm u, amah thilti hâwitê 

hen Pathian nih a tlûnah lâi a rêl rawh.  

21Chun, vânmifial rokual tak nih lung lianpi, fângrialnâk tî ah mi a sar le, 

tisumsumriat ah a lawnh le “Babulon khua rokual chu hi hâwi hen fâk tak hen 
lawnh asi lai le, âukhawm nih an muh nawlh lai lo rawh,” a ti.  

22Chun, ṭingṭang tumtu tla, zeilo tum thiam tla, theikhang tumtu tla, tâwtawrâwt 

tumtu tla nih an tum mi, rihâu khawm nâ lakah an theih lai lo rawh; zungthiam 
rerêng na lakah an muh lai lo rawh, fângrialnâk rihâu khawm na sungah an 
theih lai lo rawh;  

23khâwnvâr khawm na sungah a chêu lai lo rawh le, pasal leh mo hâu khawm 

na sungah an theih nawlh lai lo, na sawlehtu tla chu tual ah mi lian tla an si le, 
na dâwi hen phun zawzawng na perpet na kha.  

24Khuapi sungah khuavâng tla leh Pathian mi thenhhinih tla thah hen an um mi 

tla thisen zawzawng chu muh asi ruangah Babulon chu rêp asi rawh,” a ti. 

Thuphuang 19 

1Chu nûn chun, vân ah mi zapi aw-hâu fak tak hâwi hen, “Halleluia’’ (Pathian 

chu sawr u), ruangsuahnâk tla, rokualnâk tla, thiltikhonâk tla, kan Pathian tâ asi; 



2028 

Bawm Common Language Bible Version 
@ 2006 Bangladesh Bible Society  

 
 

 

 

2a lâirêlnâk tla chu a dik hen â rep asi, anih nih chun nunau â zuar mi rokual 

tak, a hurnâk ruangah tual râwktu chu a thu a chek piak rawh, a to-aw tla a thah 
na mi phû chu a lam piak rawh,” a ti mi ka theih. 

3Chun, an âu nawlh le, “Halleluia’’ (Pathian sawr u), khuapi a kâng mi khû chu 

zungzâl hen kâi seh,” ti hen. 

4Chun, upa kul leh pali leh thilnung pali tla chu an bawkbukhup le, Pathian 

laltophah ah a to mi chu an mâimûk le, “Amen! “Halleluia’’ (Pathian chu sawr 
u!’’) an ti. 

Dawrâ Fa Umhnâk Puai Chu 

5Chun, laltophah thawk hen aw-hâu a hawng suak le, ‘Nannih a to-aw tla leh 

amah zahtu mi lian leh mi mê tla, kan Pathian chu sawr u,” a ti. 

6Chun, mi zapi cherkhet aw-hâu hâwi leh, tî tamtak â khâwk mi rihâu hâwi leh 

khuarît fâk tak hâwi hen, “Halleluia’’ (Pathian chu sawr u), kan Lalpa, Pathian 
Zeizawng tikho chu lalchem asi, 

7lâwptlo tak hen kan um lai le, amah kan chawnglawmh lai, Dawrâ Fa nupi neih 

chu a zâ rawh le, a nupi khawm â tîm zet rawh,” a ti mi kha ka theih. 

8Puan mangṭhia chu mi thenhlimh tla thilti rep asi ruangah, puan mangṭhia 

thiang tak, a lek mi chu aihtir ding hen pêk asi. 

9Chun, vânmifial nih ka sinah, “Dawrâ Fa nupi neihnâk puai ah an sâwm mi tla 

chu an thaw a suak, ti hen rîn rawh,” a hawng ka ti. Chun, vânmifial ber nih, ‘Hi 
bang thu hi Pathian thudik chu asi,’ a ti nawlh. 

10Chun, amah chu sawnh ding hen a kebul ah ka kûn le, sikhawmsele, anih nih 

ka sinah, “Kha hâwi hen ti lah, kei chu nangmah unau leh Jisu thusim zâwttu 
tla hâwi hen to-aw ka si, Pathian lam sawnh rawh,’ a ti. Jisu nih thudik a sim mi 
chu khuavâng tla lakah thaw khumh hen thu sim asi. 

Rang Ngo Tlûnah 
Â Chuan Mi Chu 

11Chun, vân â awng mi ka muh le, chun, rang ngo leh a tlûnah â chuan mi, 

zumhkâi leh diktak, an ti mi chu ka muh le, anih nih chun rep tak hen lâi a rêl 
le, ral a do tâwn. 

12A mit chu meialh hâwi asi le, lallukhuh tamtak â khuh le, chun a tlûnah min rîn 

amah cho lo nih chun âukhawm nih an theih kho lo mi a nei. 

13Puan thisen hen â chulh mi â aih le, a min ah chun, “Pathian thu” an ti. 

14Chun, vân ah kawrsen tla nih chun, puan mangṭhia vâr tak aih hen rang ngo 

tlûnah chuan bû hen an zûl. 

15Chun, a kâ thawk hen namsâu hâr tak a suak le, chu hen chun phun kip a neh 

lai, thîr ṭhianṭhunh hen lâi a rêl lai le, Pathian Zeizawng tikho thinrunhnâk fak 
tak grep surnâk khur ah an sur lai. 

16Chun, a puan leh a kê ah min rîn, “lal tla Lal leh hotu tla Hotu,” ti hen a um. 

17Chun, nî lakah vânmifial a dîr mi ka muh le, anih nih chun vân lâiah vâ an 

zuang mi tla sinah hâu fak tak hen, 

18“Lal sa tla, kawrsen hotu sa tla, mi chak sa tla, rang leh a tlûnah chuantu tla, 

mi zawzawng, to-aw leh to-aw lo, mi lian leh mi mê tla sa nan ei khonâk ding 
hen, Pathian puai rokual tak tuahnâk ah hawng a pum u,” ti hen a âu. 

19Chun, sarâng tla, tual a lal tla, an kawrsen tla chu, rang tlûnah a chuan mi leh 

a kawrsen tla do ding hen anna pûm mi ka muh. 

20Chun, sarâng chu an tleih le, khuavâng telê, sarâng singsiahnâk nei mi leh a 

lem maimûktu tla, an perpet na tâwnnâk thilchê a mitmuh ah titu tla kha an tleih 
sih le, an panih hen kât hen a kâng mi meizur ah a nung hen an lawnh na. 

21An kawrsen tla chu rang tlûnah â chuan mi kâ thawk hen a suak mi nâmsâu 

hen thah an si rawh. Chun, vâ zawzawng tla nih chun an sa tla chu duh tâwk 
hen an ei rawh. 

Kum Sâng Chu 

Thuphuang 20 

1Chun, vânmifial, khurtawdawnglo renh leh chikchîn lian tak put hen, vân thawk 

hen a hawng ṭum mi ka muh. 

2Chun, rûlrêu, rûlpi tar, chu chu Diabol mawh, Setan chu a tleih le, kum sâng 

khat rang ding hen a phuar rawh. 

3Vânmifial nih chun khurtawdawnglo ah a khumh le, a khar pang le, kum sâng 

a tling lân lo chu phun kip a perpet lo rawh nâk ding hen a sengh tap le, chu 
nûn chun sâwtlotê suah nawlh rih ding asi. 

4Chun, laltophah tla ka muh le, a tlûnah mi an to le, an sinah lâirêlnâk an pêk 

na le, chun, Jisu theihtirnâk thu ruangah leh Pathian thu ruangah lû tan hen an 
thi mi thlarau tla leh sarâng leh a lem mâimûk lo hen, an chal ah mawh, an kut 
ah mawh singsiahnâk neilotu tla thlarau khawm ka muh le, chubang tla chu an 
nung le, Jisu Krist hen kum sâng khat lâi an rêl. 

5Chun, mithi dang tla lam chu kum sâng khat a ral lân lo chu an nung lo rih. Hi 

hi thawknawlhnâk masachem chu asi. 

6Hi thawknawlhnâk masachem ah a tel mi tla chu an thaw suak hen anna 

thenhlimh asi, chubang tla tlûnah chun thih nihnâk nih thu rerêng a nei lai lo le, 
Pathian leh Krist bâwlpu tla an si lai le, amah hen kum sâng khat lâi an rêl lai. 

Setan Nehnâk 

7Chun, kum sâng khat a tling tikah Setan chu a tângnâk ah mi suah hen a um 

lai le, 

8tual ah phun tla, Gog leh Magog chu perpet ding leh râltuk dingah pumh na 

ding hen a suak lai, chubang tla tam zia chu tisumsumriat kapah sep hâwi an 
si. 

9Chun, tual tlûn khat zat hen an kal le, Pathian mi le umnâk leh Pathian nih a 

dâwt mi khua chu an hual le, chun, vân thawk hen mei a hawng tla le, a khangh 
hep na rawh. 

10Chun, anmah perpettu Diabol chu, sarâng leh khuavâng telê umnâk mei leh 

kât zur ah an lawnh rawh, chun, zungzâl hen sûn leh zân hen rêp hen an um 
lai. 

Lâirêlnâk Madung 

11Chun, laltophah lianpi vâr tak leh a tlûnah a to mi ka muh le, a mâika mi tual 

leh vân an tek ving le, muh kho an si lo rawh. 

12Chun, mithi tla, a lian a mê hen, laltophah mâika ah an dîr mi ka muh le, chun 

lasuibu tla chu a kêu le, chun, lasuibu dang, nungnâk lasuibu khawm a kêu le, 
chun, mithi tla chu an thilti lasuibu tla ah â rîn hâwitê hen lâirêl piak hen an um 
rawh. 

13Chun, tisumsumriat nih a sungah mithi tla chu a suah le, thihnâk leh mithi 

khua tla khawm nih an sungah mithi tla chu an suah le, an ektê hen an thilti 
hâwitê hen lâirêl piak hen an um. 

14Thihnâk leh mithi khua tla chu meizur ah an lawnh rawh. Chu chu thih nihnâk 

chu asi. 

15Âuzawng nungnâk lasuibu ah a min rîn hen a um lo mi chu meizur ah an 

lawnh rawh. 

Tual Thar Leh Vân Thar 

Thuphuang 21 

1Chun, vân thar leh tual thar ka muh le, vân masa leh tual masa chu a vei rawh, 

tisumsumriat khawm a um lo rawh. 

2Chun, khua thenhlimh Jerusalem thar chu, mo, a pasal hen a tawng ding hen 

dawh tak hen â thuam ziar mi hâwi hen, Pathian sin thawk hen vân ah mi a 
hawng ṭum mi ka muh. 

3Chun, laltophah thawk hen aw-hâu fâk tak hen, “Ngâinik, Pathian bâsâ chu 

minung lakah a hawng um rawh, anih chu an sinah a um lai le, annih tla chu a 
mi le an si lai le, Pathian ngelchel chu an sinah a um lai le; an Pathian asi lai. 

4An mit a mi mitthli zawzawng a nawt lai le, thihnâk a um lai lo rawh le, 

ngaihsiatnâk tla, ṭapnâk tla, nganfâk tla, a um lai lo rawh, thil masa tla chu a vei 
rawh,” a ti mi ka theih. 

5Chun, laltophah ah a to mi nih chun, “Ngâinik, thil zawzawng ka siam thar 

rawh,” a ti. Chun, ka sinah, “Rîn rawh, hi bang thu hi a dik hen zumh a kâi asi,” 
a ti. 

6Chun, hi hawi hen a sim le, “Â lîm rawh, kei Alpha leh Omega, a bul leh a 

dawng ka si, a tîhâl mi zawng sinah nungnâk tiva ah mi a thawt hen ka pêk lai. 

7A nehtu vial nih chubang tla chu ka sinah mi a tawng lai le, anih chu ka fa asi 

lai. 

8Sikhawmsele, mi zer tla, lunglo tla, mi lêmtu tla, mi thahtu tla, mi hur tla, 

dâwithiam tla, milem sawnhtu tla leh âwkrâwl simtu tla tingvo mun chu mei leh 
kât hen a kâng mi zur asi, chu chu thih nihnâk chu asi. 

Jerusalem Thar Chu 

9Chun, vânmifial pasarih tla lakah pakhat, berhbu pasarih khat phak hen rêpnâk 

pasarih puttu chu ka sinah a hawng le, “Hawng le, Mo, Dawrâ Fa nupi chu ka 
nan muhtir lai,” a ti. 

10Chun, Thlarau nih tlâng lianpi sâng takah a hawng ka kalpi le, Jerusalem khua 

thenhlimh Pathian rokualnâk hen a chêu mi, Pathian sinah mi, vân thawk hen 
a hawng ṭum mi chu a hawng ka zauhtir. 

11A chêu zia chu lungmantam, jaspar lung hâwi hi asi, kristal lung hâwi hen a 

lek. 

12Kulh rokual tak, sâng tak a nei le, kawtkâ leinih leh kawtkâ kipah vânmifial 

leinih an um. Kawtkâ kipah min rîn a um le, chu chu Israel phun leinih tla min 
asi. 

13Saklei ah kawtkâ pathum, marlei ah pathum, simlei ah pathum, thlanglei ah 

pathum. 

14Chun, chu khua kulh nih chun lungphum leinih a nei le, chu lak chun Dawrâ 

Fa mifial leinih min a rîn. 

15Chun, a hawng ka sawnhtu nih, khua leh a kawtkâ leh a kulh chu, tah ding 

hen ngûn fung a put le, 

16khua chu kil li asi le, a dung leh a vâng â chan asi, vânmifial nih chun khua 

chu fung hen chun a tah le, mêl sâng khat leh zanga asi, a dung leh a vâng, a 
sâng leikâng â chan rang. 

17Chun, vânmifial nih kulh khawm chu minung tah dân hâwi hen a tah le, dâwng 

zâ leh sâwmli leh dâwng li asi. 

18Chun, a kulh chu jaspar lung hen siam asi, khua chu thlalang thenhlimh hâwi, 

ngûn thenhlimh hen siam asi. 

19Chu khua kulh lungphûm tla chu lungmantam chi kip hen thuamh asi. 

Lungphûm masachem chu jaspar lung asi le, a panihnâk chu saphir lung asi le, 
a pathumnâk chu kalsedoni lung asi le, a palinâk chu emeral lung asi le, 

20a panganâk chu sardonik lung asi le, a paruknâk chu karnelian lung asi le, a 

pasarihnâk chu krisolit lung asi le, a pariatnâk chu beril lung asi le, a pakuanâk 
chu topaz lung asi le, a parânâk chu krisopra lung asi le, a leikhatnâk chu jasin 
lung asi le, a leinihnâk chu amethi lung asi. 

21Chun, kawtkâ leinih chu âitikep lung leinih asi, kawtkâ zawzawng chu âitikep 

lung pakhat chiau hen siam asi. Chun, khua tualmâi chu ngûn thenhlimh asi le, 
thlalang hâwi hen lan dak muh kho asi. 

22Lalpa Pathian Zeizawng tikho leh Dawrâ Fa chu biakin asi ruangah chun ah 

chun biakin rerêng ka muh lo. 

23Chun, chu khua nih chun a cherhtu ding hen nî a herh lo, thlâ khawm a herh 

lo; Pathian rokualnâk nih a cherh le, an meichêu chu Dawrâ Fa asi. 

24Chun, phun kip a chêu ah an um lai le, tual ah lal tla nih an neih leh siah tla 

an lûtpi lai. 

25Chun, khuapi kawtkâ chu â awng kumza lai le, an khâr lai lo rawh, chunah 

chun zân a um lai lo rawh. 

26Phun kip nih rokualnâk leh neih leh siah an lûtpi lai. 

27Sikhawmsele, nâwmtâm tla leh thil dawh lo titu tla leh âwkrâwl simtu tla chu 

an lût lai lo; Dawrâ Fa nungnâk lasuibu ah an min â rîn mi cho an lût lai. 

Thuphuang 22 

1Chun, vânmifial nih chun nungnâk tiva kristal lung hâwi hen a tlêu mi, Pathian 

leh Dawrâ Fa laltophah thawk hen a hawng suak mi hawng ka zauhtir. 

2Chun, nungnâk thing, tiva kap khatlei vevê ah zât leinih hen thla kip a rah mi a 

um le, chu thingnah tla chu phun kip damhnâk ding asi. 

3Chun, chu khuapi ah chun Pathian siatbarh rerêng a um lai lo rawh le, Dawrâ 

Fa leh Pathian laltophah chu a um dauh lai, chun, a to-aw tla nih amah an 
sawnh lai. 

4Chun, a mêl an muh lai le, an chal ah a min rîn asi lai. 

5Chun, zân a um lai lo le, khâwnvâr chêu leh nî chêu a herh lai lo le, Lalpa 

Pathian chu an chêu asi ruangah, zungzâl hen lâi a rêl lai rawh. 

Jisu Krist Hawng Kalnâk 

6Chun, anih nih chun ka sinah, “Hi bang thu hi zumh a kâi hen a dik asi, Lalpa 

Pathian, khuavâng tla sinah thlarau pêktu nih chun, thu hawng tlung sawm ding 
mi tla chu a to-aw tla chu zauhtir ding hen a vânmifial chu a fial asi. 

7Chun, Jisu nih, “Ngâinik, ka hawng kal tuan awt hi, hi lasuibu ah khuavâng tla 

thusim zûltu vial chu an thaw a suak,” a ti. 

8Chun, kei Johan, hi bang thu zawzawng muhtu leh theihtu chu ka si. Chun, 

chubang thu tla ka muh hen ka theih rawh chun, a hawng ka zauhtirtu vânmifial 
chu sawnh ding hen a kê bulah ka bawkbukhup rawh. 

9Chun, anih nih chun ka sinah “Hi hâwi hen ti lah, kei chu nangmah leh na unau 

khuavâng tla leh hi lasuibu thu zûltu tla hâwi hen to-aw ka si bâk, Pathian sawnh 
dauh rawh,” a ti. 

10Chun, anih nih chun ka sinah, “Hi lasuibu ah khuavâng tla simkannâk thu tla 

hi pheh lah, hi bang thil tla a hawng tlung ding mi tik chu a nâi rawh hi. 

11Mi replo chu replo hen um ko na seh, mi nâwmtâm chu nâwmtâm hen um ko 

na seh, mi rep chu rep hen um ko na seh, mi thenhlimh chu thenhlimh hen um 
ko na seh,” a ti. 

12Chun, Jisu nih, “Ngâinik!’’ “Ka hawng kal tuan awt hi! Mi kip an thilti hâwi vima 

hen pêk na ding hen ka lâwmman ka hawng put awt asi. 

13Kei Alpha leh Omega, a masachem leh a madungchem, a bul leh a dawng ka 

si,’’ a ti. 

14An nipuan thiang tak hen suktu leh nungnâk thing rah ei hen khuapi kawtkâ 

ah a lût khotu tla chu an thaw a suak. 

15Lênglei ah chun, ui tla, dâwithiam tla, pungmang tla, milem sawnhtu tla, 

âwkrâwl sunhsaktu tla leh âwkrâwl sim mang tla chu an um lai. 

16“Kei, Jisu nih, kawhmi murui tla sinah hi bang thu tla hi theihtir ding hen ka 

vânmifial chu ka hawng fial asi. David bulpi leh a thlâk, ârfi chêu tak, deirêl ârfi 
chu ka si” a ti. 

17Thlarau leh mo nih chun, “Hawng rawh” an ti. A theihtu zawng nih, “Hawng 

rawh,” ti seh. A tîhâl mi zawng chu hawng seh, nungnâk tî hi a duhtu zawng nih 
a thawt hen lâk seh. 

Thu Dawnghnâk 

18Kei, Johan nih, hi lasuibu hi simhkannâk thu theihtu zawng chu ka theihtir na 

asi. Âuzawng nih hi bang thu hi a sap chun, hi lasuibu ah rêpnâk â rîn mi tla hi 
Pathian nih a tlûnah a sap bâk lai. 

19Chun, âuzawng nih hi lasuibu ah simhkannâk thu â rîn mi chu a veih chun hi 

lasuibu ah â rîn mi nungnâk thing rah leh Khua Thenhlimh ah mi a tingvo chu 
Pathian nih a lâk piak ving lai. 

20Hi thu theihtirtu nih hin, “Ka hawng kal tuan awt,” a ti. Amen, hawng kal ko 

me, Lalpa Jisu! 

21Lalpa Jisu zângfahnâk chu mi thenhlimh tla sinah um seh. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


